ಕುಲಪತಿಯವರ ಮಾತು
ಕರ್ನಾಟಕದ ಆಧುನಿಕ ಚರಿತ್ರೆಯಲ್ಲಿ ಕರ್ನಾಟಕ ಏಕೀಕರಣ ಒಂದು ಮಹತ್ವಪೂರ್ಣ ಐತಿಹಾಸಿಕ ಘಟನೆ. ಹಾಗೆಯೇ ಕನ್ನಡ ವಿಶ್ವವಿದ್ಯಾಲಯದ ಸ್ಥಾಪನೆಯೂ ಮತ್ತೊಂದು ಮಹತ್ವದ ಘಟನೆ. ಕನ್ನಡ-ಕನ್ನಡಿಗ-ಕರ್ನಾಟಕ ಸಂಸ್ಕೃತಿಯ ಕಲ್ಪನೆಯಡಿಯಲ್ಲಿ ಅಸ್ತಿತ್ವಕ್ಕೆ ಬಂದ ಕನ್ನಡ ವಿಶ್ವವಿದ್ಯಾಲಯದ ಹರವು ವಿಸ್ತಾರವಾದದ್ದು. ಈ ಕಾರಣದಿಂದ ಕನ್ನಡ ವಿಶ್ವವಿದ್ಯಾಲಯದ ಆಶಯ ಮತ್ತು ಗುರಿ ಇತರ ವಿಶ್ವವಿದ್ಯಾಲಯಗಳಿಗಿಂತ ಭಿನ್ನ ಹಾಗೂ ಪ್ರಗತಿಪರ. ಕನ್ನಡದ ಸಾಮರ್ಥ್ಯವನ್ನು ಎಚ್ಚರಿಸುವ ಕಾಯಕವನ್ನು ಉದ್ದಕ್ಕೂ ಅದು ನೋಂಪಿಯಿಂದ ಮಾಡಿಕೊಂಡು ಬಂದಿದೆ. ಕರ್ನಾಟಕತ್ವದ ‘ವಿಕಾಸ’ ಈ ವಿಶ್ವವಿದ್ಯಾಲಯದ ಮಹತ್ತರ ಆಶಯವಾಗಿದೆ.
ಕನ್ನಡ ಅಧ್ಯಯನ ಮೂಲತಃ ಶುದ್ಧ ಜ್ಞಾನದ, ಕಾಲ, ದೇಶ, ಜೀವನ ತತ್ವದ ಪರವಾಗಿರು ವುದರ ಜೊತೆಗೆ ಅಧ್ಯಯನವನ್ನು ಒಂದು ವಾಗ್ವಾದದ ಭೂಮಿಕೆ ಎಂದು ನಾವು ಭಾವಿಸ ಬೇಕಾಗಿದೆ. ಕನ್ನಡ ಬದುಕಿನ ಚಿಂತನೆಯ ಭಾಗವೆಂದೇ ಅದನ್ನು ರೂಪಿಸಿ ವಿವರಿಸಬೇಕಾಗಿದೆ. ಅಂದರೆ : ದೇಸಿ ಬೇರುಗಳ ಗುರುತಿಸುವಿಕೆ ಕನ್ನಡ ಅಧ್ಯಯನದ ಮುಖ್ಯ ಭಿತ್ತಿಯಾಗಬೇಕಾಗಿದೆ. ಕನ್ನಡ ಸಂಸ್ಕೃತಿಯು ಬಹುತ್ವದ ನೆಲೆಗಳನ್ನು ಆಧರಿಸಿ ರೂಪುಗೊಂಡಿದೆ. ಸಮಾಜಮುಖಿ ಚಿಂತನೆಗಳ ವ್ಯಾಪಕ ಅಧ್ಯಯನ ಬದುಕಿನ ಸಂಕೀರ್ಣ ಲಕ್ಷಣಗಳ ಸ್ವರೂಪವನ್ನು ಇದು ಪರಿಚಯಿಸುತ್ತದೆ. ನಾವು ಇದನ್ನು ಎಲ್ಲ ವಲಯಗಳಲ್ಲಿ ಕನ್ನಡದ ಅನುಷ್ಠಾನದ ಮೂಲಕ ಉಳಿಸಿ, ಬೆಳೆಸಬೇಕಾಗಿದೆ. ಆಗ ಕನ್ನಡ ಸಂಸ್ಕೃತಿಯು ವಿಶ್ವಪ್ರಜ್ಞೆಯಾಗಿ ರೂಪುಗೊಳ್ಳಲು ಸಾಧ್ಯವಾಗುತ್ತದೆ. ‘ಕನ್ನಡದ್ದೇ ಮಾದರಿ’ಯ ಶೋಧ ಇಂದಿನ ಮತ್ತು ಬರುವ ದಿನಗಳ ತೀವ್ರ ಅಗತ್ಯವಾಗಿದೆ.
ಕನ್ನಡ ಸಂಸ್ಕೃತಿಯ ಭಾಗವಾಗಿರುವ ಕನ್ನಡ ಅಧ್ಯಯನವು ಕಾಲದಿಂದ ಕಾಲಕ್ಕೆ ಹೊಸ ತಿಳಿವಳಿಕೆಯನ್ನು ತನ್ನ ತೆಕ್ಕೆಗೆ ಜೋಡಿಸಿಕೊಳ್ಳುತ್ತ ಬಂದಿದೆ. ಹೀಗಾಗಿ ವಿದೇಶಿ ಮತ್ತು ದೇಶಿ ವಿದ್ವಾಂಸರು ತೊಡಗಿಸಿಕೊಂಡ ಈ ವಿದ್ವತ್‌ಕ್ಷೇತ್ರದಲ್ಲಿ ಮುಂದಿನ ವಿದ್ವಾಂಸರು ಕಾಲದಿಂದ ಕಾಲಕ್ಕೆ ಹೊಸಬೆಳೆಯನ್ನು ತೆಗೆಯುತ್ತ ಬಂದಿದ್ದಾರೆ. ಕನ್ನಡ ಅಧ್ಯಯನ ಪಳೆಯುಳಿಕೆಯ ಶಾಸ್ತ್ರವಾಗದೆ, ಬದಲಾಗುತ್ತಿರುವ ಕಾಲಮಾನದಲ್ಲಿ ಎದುರಾಗುತ್ತಿರುವ ಆಹ್ವಾನಕ್ಕೆ ತಕ್ಕಂತೆ ತನ್ನ ಗತಿಯನ್ನು ಬದಲಾಯಿಸಿಕೊಳ್ಳುತ್ತ ಬಂದಿರುವುದು ಗಮನಿಸತಕ್ಕ ಅಂಶ. ಸಾಂಪ್ರದಾಯಿಕ ಚಿಂತನೆಗಳು ಆಧುನೀಕರಣದ ಈ ಕಾಲಘಟ್ಟದಲ್ಲಿ ಸಕಾಲಿಕಗೊಳ್ಳುವುದು ಅನಿವಾರ್ಯವಾಗಿದೆ. ಮಾಹಿತಿ ತಂತ್ರಜ್ಞಾನದ ಮೂಲಕ ಜಗತ್ತಿನ ಜ್ಞಾನಪ್ರವಾಹವೇ ನಮ್ಮ ಅಂಗೈಯೊಳಗೆ ಚುಳುಕಾಗುವ ಈ ಸಂದರ್ಭದಲ್ಲಿ ಕನ್ನಡದ ಚಹೆ ಮತ್ತು ಕನ್ನಡ ಭಾಷೆಯ ಚಲನಶೀಲತೆ ಯನ್ನು ಶೋಧಿಸಲು ಭಾಷಾ ಆಧುನೀಕರಣ ಮತ್ತು ಪ್ರಮಾಣೀಕರಣದ ಪ್ರಕ್ರಿಯೆಗಳ ನೆಲೆಯಲ್ಲಿ ಅಧ್ಯಯನದ ಹೊಸ ಸಾಧ್ಯತೆಗಳನ್ನು ಅನುಲಕ್ಷಿಸಿ, ಭಾಷಾನೀತಿ, ಭಾಷಾಯೋಜನೆ ರೂಪಿಸುವುದು ಅನಿವಾರ್ಯ ಹಾಗೂ ಅವಶ್ಯವಾಗಿದೆ. ಆಗ ಅಧ್ಯಯನದ ಸ್ವರೂಪ ಹಾಗೂ ಬಳಕೆಯ ವಿಧಾನದಲ್ಲಿ ಪರಿವರ್ತನೆ ಸಾಧ್ಯವಾಗುತ್ತದೆ.
ನಮ್ಮೆದುರು ನುಗ್ಗಿ ಬರುತ್ತಿರುವ ಜಾಗತೀಕರಣಕ್ಕೆ ಪ್ರತಿರೋಧವಾಗಿ ನಮ್ಮ ದೇಶೀಯ ಜ್ಞಾನಪರಂಪರೆಯನ್ನು ಮರುಶೋಧಿಸಿ ಆ ಮೂಲಕ ಕುಸಿಯುತ್ತಿರುವ ನಮ್ಮ ಬೇರುಗಳನ್ನು ಬಲಗೊಳಿಸಿಕೊಳ್ಳಬೇಕಾಗಿದೆ. ಭಾಷೆ, ಸಾಹಿತ್ಯ, ವ್ಯಾಕರಣ, ಛಂದಸ್ಸು, ಚರಿತ್ರೆ, ಕೃಷಿ, ವೈದ್ಯ, ಪರಿಸರ ಮುಂತಾದ ಅಧ್ಯಯನ ವಿಷಯಗಳನ್ನು ಹೊಸ ಆಲೋಚನೆಯ ನೆಲೆಯಲ್ಲಿ ವಿಶ್ಲೇಷಿಸಬೇಕಾಗಿದೆ. ಆಧುನಿಕ ವಿಜ್ಞಾನ, ತಂತ್ರಜ್ಞಾನವೇ ‘ಜ್ಞಾನ’ ಎಂದು ರೂಪಿಸಿರುವ ಇಂದಿನ ಆಲೋಚನೆಗೆ ಪ್ರತಿಯಾಗಿ ಈ ಜ್ಞಾನಶಾಖೆಗಳಲ್ಲಿ ಹುದುಗಿರುವ ದೇಶಿ ಪರಂಪರೆಯ ಜ್ಞಾನದ ಹುಡುಕಾಟ ನಡೆಯಬೇಕಾಗಿದೆ. ಅಂತಹ ಪ್ರಯತ್ನಗಳಿಗೆ ಬೇಕಾದ ಮಾರ್ಗದರ್ಶಕ ಸೂತ್ರಗಳ ಹಾಗೂ ಆಕರ ಪರಿಕರಗಳ ನಿರ್ಮಾಣದ ನೆಲೆ ತುಂಬ ಮುಖ್ಯವಾಗಿದೆ. ಕನ್ನಡ ವಿಶ್ವವಿದ್ಯಾಲಯವು ಕಳೆದ ಹದಿನಾರು ವರ್ಷಗಳಿಂದ ಈ ಕೆಲಸಗಳನ್ನು ಹಲವು ಯೋಜನೆಗಳ ಮೂಲಕ ರೂಪಿಸಿಕೊಂಡಿದೆ, ರೂಪಿಸಿಕೊಳ್ಳುತ್ತಿದೆ. ಇದೊಂದು ಚಲನಶೀಲ ಪ್ರಕ್ರಿಯೆಯಾಗಿದೆ. ಸಮಕಾಲೀನ ಭಾಷಿಕ, ಸಾಂಸ್ಕೃತಿಕ ಸಮಸ್ಯೆಗಳಿಗೆ ಮುಖಾಮುಖಿಯಾಗುತ್ತ ಕನ್ನಡ ನಾಡುನುಡಿ ಯನ್ನು ಹೊಸದಾಗಿ ಶೋಧಿಸುತ್ತ, ವಿವರಿಸುತ್ತ ಬಂದಿದೆ. ಅಂದರೆ : ಕನ್ನಡದ ಅರಿವಿನ ವಿಕೇಂದ್ರೀಕರಣವೇ ವರ್ತಮಾನದ ಹೊಸ ಬೆಳವಣಿಗೆ. ಇದು ಕನ್ನಡ ವಿಶ್ವವಿದ್ಯಾಲಯದ ಜೀವಧಾತುವಾಗಿದೆ.
ಪ್ರಮುಖ ಚರಿತ್ರೆ ಕೃತಿಗಳನ್ನು ಕೊಡುಗೆಯಾಗಿ ನೀಡಿರುವ ಚರಿತ್ರೆ ವಿಭಾಗವು ಸಂಘಟಿತ ಕೆಲಸಗಳನ್ನು ವಿಭಾಗದ ಯೋಜನೆಗಳನ್ನಾಗಿ ಯಶಸ್ವಿಯಾಗಿ ನಿರ್ವಹಿಸುತ್ತಾ ಬಂದಿದೆ. ಕರ್ನಾಟಕದ ಮನೆಮಾತಾಗಿರುವ ಬಿ. ಷೇಕ್ ಅಲಿ ಅವರ ಸಂಪಾದಕತ್ವದ ಕರ್ನಾಟಕ ಚರಿತ್ರೆಯ ಏಳು ಸಂಪುಟಗಳು (1997), ವಿಜಯ್ ಪೂಣಚ್ಚ ತಂಬಂಡ ಅವರ ಸಂಪಾದಕತ್ವದ ಚರಿತ್ರೆ ವಿಶ್ವಕೋಶ (2001), ಚರಿತ್ರೆ ವಿಭಾಗವು ಹೊರತಂದಿರುವ ಏಕೀಕರಣೋತ್ತರ ಕರ್ನಾಟಕದ ಪ್ರಮುಖ ಚಳುವಳಿಗಳು (2000) ಮತ್ತು ಕರ್ನಾಟಕದ ಸಾಂಸ್ಕೃತಿಕ ಚರಿತ್ರೆಗೆ ಸಂಬಂಧಿಸಿದ ನಾಲ್ಕು ಗ್ರಂಥಗಳು (2004-06) ಇವುಗಳಲ್ಲಿ ಪ್ರಮುಖವಾದವು. ಕಳೆದ ಐದು ವರ್ಷಗಳ ಪರಿಶ್ರಮದಿಂದ ಚರಿತ್ರೆ ವಿಭಾಗದ ವಿದ್ವಾಂಸರು ಹೊರತಂದ ಕನ್ನಡ ವಿಶ್ವವಿದ್ಯಾಲಯ ಚರಿತ್ರೆ ಸಂಪುಟಗಳು ಕನ್ನಡ ವಿಶ್ವವಿದ್ಯಾಲಯದ ಬೌದ್ದಿಕ ಪರಂಪರೆಗೆ ಒಂದು ಹೊಸ ಸೇರ್ಪಡೆ.
ದೇಶದ ಪ್ರತಿಷ್ಠಿತ ವಿಶ್ವವಿದ್ಯಾಲಯಗಳ ವಿದ್ವಾಂಸರೊಂದಿಗೆ ನಾಡಿನ ಪ್ರಮುಖ ವಿದ್ವಾಂಸರ ಬರಹಗಳನ್ನು ಮತ್ತು ಅನುವಾದಗಳನ್ನು ಈ ಸಂಪುಟಗಳು ಒಳಗೊಂಡಿವೆ. ಚರಿತ್ರೆ ಅಥವಾ ಸಮಾಜವಿಜ್ಞಾನಗಳ ಜ್ಞಾನಶಿಸ್ತಿನಲ್ಲಿ ಕನ್ನಡದಲ್ಲಿ ಚರ್ಚೆಗಳು ಕಡಿಮೆ ಎನ್ನುವ ಮಿತಿಗಳನ್ನು ಈ ಸಂಪುಟಗಳು ಮೀರಿವೆ. ದೇಸೀ ಭಾಷೆಗಳಲ್ಲಿ ಜಗತ್ತಿನ ಜ್ಞಾನ ಪ್ರಕಾರಗಳನ್ನು ಸಮರ್ಥವಾಗಿ ನಿಭಾಯಿಸುವುದು ನಮ್ಮ ಭಾಷೆ, ಪರಂಪರೆ ಹಾಗೂ ಅನನ್ಯತೆಗಳನ್ನು ಕಾಪಾಡುವ ಬಗೆ ಈ ಪ್ರಯತ್ನದ ಒಂದು ಆಯಾಮವಾಗಿದೆ. ಹಾಗೆಯೇ ಕನ್ನಡದ ಸಂದರ್ಭದಲ್ಲಿ ಪಾಶ್ಚಾತ್ಯ ಜಗತ್ತು ಅಥವಾ ಕರ್ನಾಟಕೇತರ ಜಗತ್ತು ನಿರ್ಣಯಿಸುವ ಮತ್ತು ನಿಯಂತ್ರಿಸುವ ಬೌದ್ದಿಕ ಆಕ್ರಮಣಗಳನ್ನು ಮತ್ತು ಸವಾಲುಗಳನ್ನು ಕನ್ನಡ ವಿಶ್ವವಿದ್ಯಾಲಯದ ಬೌದ್ದಿಕ ಪರಂಪರೆ ಸಮರ್ಥವಾಗಿ ನಿಭಾಯಿಸುತ್ತಿದೆ. ಸಮಾಜವಿಜ್ಞಾನಗಳ ಬೌದ್ದಿಕ ಪರಂಪರೆಗಳು ಕನ್ನಡದಲ್ಲಿ ಈ ಬಗೆಯಲ್ಲಿ ಮೂಡಿಬರುತ್ತಿರುವುದು ಈ ದಿಶೆಯಲ್ಲಿ ಒಂದು ಪ್ರಮುಖ ಹೆಜ್ಜೆ. ಚರಿತ್ರೆ ವಿಭಾಗವು ಈ ಹಿನ್ನೆಲೆಯಲ್ಲಿ ಹೊರತರುತ್ತಿರುವ ಕನ್ನಡ ವಿಶ್ವವಿದ್ಯಾಲಯ ಚರಿತ್ರೆ ಸಂಪುಟಗಳು ಒಂದು ಮೈಲುಗಲ್ಲು.  ಚರಿತ್ರೆ ಲೇಖನ ಮತ್ತು ವಿಧಾನ, ಭಾರತ ಉಪಖಂಡ ಆಧುನಿಕಪೂರ್ವ ಚರಿತ್ರೆ, ಭಾರತ ಉಪಖಂಡ ಆಧುನಿಕ ಚರಿತ್ರೆ, ಏಷ್ಯಾ, ಯುರೋಪ್, ಅಮೆರಿಕಾ, ಆಫ್ರಿಕಾ ಹಾಗೂ ಸಮಕಾಲೀನ ಕರ್ನಾಟಕಕ್ಕೆ ಸಂಬಂಧಿಸಿದ ವಿವಿಧ ಆಯಾಮಗಳನ್ನು ಈ ಎಂಟು ಸಂಪುಟಗಳು ಚರ್ಚಿಸಿವೆ. ಇವೆಲ್ಲವನ್ನು ಕನ್ನಡದಲ್ಲಿ ಪ್ರಕಟಿಸಿ ಕನ್ನಡ ಓದುಗರಿಗೆ ಕನ್ನಡ ವಿಶ್ವವಿದ್ಯಾಲಯವು ಅರ್ಪಿಸುತ್ತಿದೆ.
ಪ್ರಧಾನ ಸಂಪಾದಕರಾದ ಪ್ರೊ.ವಿಜಯ್ ಪೂಣಚ್ಚ ತಂಬಂಡ ಅವರು ಹಾಗೂ  ಸಂಪುಟ ಸಂಪಾದಕರಾದ ಡಾ.ಎನ್.ಚಿನ್ನಸ್ವಾಮಿ ಸೋಸಲೆ ಅವರು ಸಮಕಾಲೀನ ಕರ್ನಾಟಕ: ಚರಿತ್ರೆಯ ವಿವಿಧ ಆಯಾಮಗಳು ಸಂಪುಟವನ್ನು ಸಮರ್ಥವಾಗಿ ಹೊರತಂದಿದ್ದಾರೆ. ಅವರಿಗೆ ನನ್ನ ಅಭಿನಂದನೆಗಳು.
ಈ ಗ್ರಂಥವನ್ನು ಅಚ್ಚುಕಟ್ಟಾಗಿ ಹೊರತರುತ್ತಿರುವ ಪ್ರಸಾರಾಂಗದ ನಿರ್ದೇಶಕರಾದ ಡಾ.ಮಂಜುನಾಥ ಬೇವಿನಕಟ್ಟಿ ಮತ್ತು ಸಹಾಯಕ ನಿರ್ದೇಶಕರಾದ ಶ್ರೀ ಬಿ.ಸುಜ್ಞಾನಮೂರ್ತಿ ಅವರಿಗೆ ಆಭಾರಿಯಾಗಿದ್ದೇನೆ.
ಪ್ರಧಾನ ಸಂಪಾದಕರ ಮಾತು
ಚರಿತ್ರೆ ಬರವಣಿಗೆ ಕ್ರಮದಲ್ಲಿ ಮಹತ್ತರ ಬದಲಾವಣೆಯನ್ನು ಕಳೆದ ಶತಮಾನ ದಲ್ಲಿ ಮತ್ತು ಈ ಶತಮಾನದ ಮೊದಲ ದಶಕದಲ್ಲಿ ನೋಡಬಹುದು. ನಮ್ಮ ದೇಶದ ಅಥವಾ ನಮ್ಮ ಪ್ರದೇಶದ ಚರಿತ್ರೆ ಬರೆಯುವ ಸಂದರ್ಭದಲ್ಲಿ ನಮಗೆ ನಮ್ಮನ್ನು ಅರ್ಥ ಮಾಡಿಕೊಳ್ಳುವ ಚರಿತ್ರೆಯನ್ನು ರೂಪಿಸಲು ಸಾಧ್ಯವಾಗಲಿಲ್ಲವಲ್ಲ ಎಂಬ ವಿಚಾರ ಗಮನಾರ್ಹವಾದುದು. ವಸಾಹತುಶಾಹಿ ಚರಿತ್ರೆಕಾರರು ಹಾಕಿಕೊಟ್ಟ ಚೌಕಟ್ಟಿನೊಳಗೆ ನಮ್ಮ ಬಹುತೇಕ ಚರಿತ್ರೆ ಬರವಣಿಗೆಗಳು ರೂಪಿಸಲ್ಪಟ್ಟಿವೆ. ವಸಾಹತುಶಾಹಿ ಚರಿತ್ರೆ ಬರವಣಿಗೆ ಯನ್ನು ಉಗ್ರವಾಗಿ ಟೀಕಿಸಿದ ರಾಷ್ಟ್ರೀಯವಾದಿಗಳಾಗಲಿ ಅಥವಾ ಈ ಎರಡೂ ಕ್ರಮಗಳನ್ನು ತೀವ್ರವಾಗಿ ವಿಶ್ಲೇಷಣೆಗೆ ಒಳಪಡಿಸಿದ ಮಾರ್ಕ್ಸ್‌ವಾದಿ ಬರವಣಿಗೆ ಕ್ರಮವಾಗಲಿ ಇದಕ್ಕೆ ಹೊರತಲ್ಲ. ವಸಾಹತೋತ್ತರ ದಿನಗಳಲ್ಲಿ ಹೊರಬಂದ ರಾಷ್ಟ್ರೀಯವಾದಿ ಮತ್ತು ಮಾರ್ಕ್ಸ್‌ವಾದಿ ಹಿನ್ನೆಲೆಯ ಅತ್ಯದ್ಭುತ ಕೃತಿಗಳೆಲ್ಲ ಇದಕ್ಕೆ ಸಾಕ್ಷಿಯಾಗಿವೆ. ವ್ಯವಸ್ಥೆಯನ್ನು ಅರ್ಥ ಮಾಡಿಕೊಳ್ಳುವ ಸಂದರ್ಭದಲ್ಲಾಗಲಿ, ವಸಾಹತು ವಿರೋಧಿ ಹೋರಾಟದ ಸಂದರ್ಭದಲ್ಲಾಗಲಿ, ರಾಷ್ಟ್ರೀಯ ಹೋರಾಟದ ಸಂದರ್ಭದಲ್ಲಾಗಲಿ ಅಥವಾ ಹೊಸ ರಾಷ್ಟ್ರದ ನಿರ್ಮಾಣದ ಸಂದರ್ಭದಲ್ಲಾಗಲಿ ಈ ಕ್ರಮಗಳೆಲ್ಲ ಭಾರತದ ನೆಲದಲ್ಲಿ ಅಥವಾ ಹೊರಗೆ ದೊರೆತ ಎಲ್ಲ ಬಗೆಯ ಲಭ್ಯ ಆಕರಗಳನ್ನು ಆಧರಿಸಿ ಚರಿತ್ರೆಯನ್ನು ಬರೆಯುವ ಪ್ರಯತ್ನವನ್ನು ಮಾಡಿದವು. ಸೈದ್ಧಾಂತಿಕವಾಗಿ ವಿರೋಧಾಭಾಸಗಳಿದ್ದರೂ ರಾಷ್ಟ್ರೀಯವಾದಿ ಹಾಗೂ ಮಾರ್ಕ್ಸ್‌ವಾದಿ ಬರಹಗಳು ಆಯಾ ವಿದ್ವಾಂಸರು ಆಶಿಸಿದ ಭವಿಷ್ಯದ ಭಾರತವನ್ನು ಕಟ್ಟಲು ಚರಿತ್ರೆಯ ಬರವಣಿಗೆಗೆ ಮಾರು ಹೋದದ್ದನ್ನು ಗಮನಿಸಬಹುದು.
ಚರಿತ್ರೆಯನ್ನು ತಳದಿಂದ ನೋಡಬೇಕು ಎನ್ನುವ ಸಬಾಲ್ಟರ್ನ್‌ ಚರಿತ್ರೆಕಾರರೂ ಇದಕ್ಕೆ ಹೊರತಾಗಿಲ್ಲ. ಸಬಾಲ್ಟರ್ನ್‌ ಚರಿತ್ರೆ ಬಿಟ್ಟು ಉಳಿದೆಲ್ಲ ಚರಿತ್ರೆಗಳು ‘ಎಲೈಟ್’ ಚರಿತ್ರೆ ಎಂದು ಬಲವಾಗಿ ನಂಬಿದ ಸಬಾಲ್ಟರ್ನ್‌ಚರಿತ್ರೆಕಾರರು ಕೂಡ ಈ ನಿಟ್ಟಿನಲ್ಲಿ ಮಾರ್ಕ್ಸ್‌ವಾದಿ ಚರಿತ್ರೆಕಾರರಂತೆ ‘ಒಪ್ಪಿತ ಚರಿತ್ರೆಗೆ’ ಸವಾಲುಗಳನ್ನು ಹಾಕಿದರು ಮತ್ತು ಸವಾಲುಗಳನ್ನು ಹಾಕಿಸಿಕೊಂಡರು. ಚರಿತ್ರೆ ಬರವಣಿಗೆ ಪರಂಪರೆಯಲ್ಲಿ ಇದೊಂದು ನಿರಂತರ ಪ್ರಕ್ರಿಯೆ.
ಭಾರತದ ಚರಿತ್ರೆಯನ್ನೇ ಪುನಾರಚಿಸಬೇಕೆಂಬ ಪುನರುತ್ಥಾನವಾದಿಗಳಿಗಿಂತ ಭಿನ್ನ ಸೈದ್ಧಾಂತಿಕತೆಯಿರುವ ಅನೇಕ ವಿದ್ವಾಂಸರು ಈ ದಿಸೆಯಲ್ಲಿ ಚರಿತ್ರೆಯ ಘಟನೆಗಳನ್ನು ಮತ್ತು ಚರಿತ್ರೆಕಾರರನ್ನು ತೀವ್ರವಾಗಿ ವಿಶ್ಲೇಷಿಸುತ್ತಾ ಅವರವರ ಬದುಕಿಗೆ ಹತ್ತಿರವಿರುವ ಸತ್ಯಗಳನ್ನು ಹುಡುಕುತ್ತಿರುವುದು ಸರಿಯಷ್ಟೆ. ಭಾರತ ಉಪಖಂಡದ ಚರಿತ್ರೆಯನ್ನು ರೂಪಿಸಲು ಪಡುತ್ತಿರುವ ಸಂಕೀರ್ಣ ಸಂದರ್ಭದಲ್ಲಿ ವಿಶ್ವದ ವಿವಿಧೆಡೆಯ ಚರಿತ್ರೆಯನ್ನು ಕನ್ನಡದಲ್ಲಿ ಚರ್ಚಿಸುವುದರ ಸವಾಲು ಭಿನ್ನ ರೀತಿಯದು. ಪಾಶ್ಚಾತ್ಯರು ಭಾರತವನ್ನು ನೋಡಿದ ರೀತಿಯಲ್ಲಿ ಭಾರತೀಯರು ತಮ್ಮ ಅನುಭವದ ಮೂಲಕ ಪಾಶ್ಚಾತ್ಯರನ್ನು, ಆಫ್ರಿಕಾದವರನ್ನು ನೋಡಬೇಕೆಂಬ ತವಕ ನಮಗಿದ್ದರೂ ಬರವಣಿಗೆ ಕ್ರಮದ ಅನೇಕ ಮಿತಿಗಳು ನಮ್ಮನ್ನು ಬಿಡಲಿಲ್ಲ. ಕನ್ನಡ ವಿಶ್ವವಿದ್ಯಾಲಯದಲ್ಲಿ ಇಂತಹ ಪ್ರಶ್ನೆಗಳು ಎದುರಾದಾಗಲೆಲ್ಲ ಅವುಗಳನ್ನು ಬಗೆಹರಿಸುವುದು ಹೇಗೆ ಎಂಬ ಚಿಂತನೆಯೂ ಆರಂಭವಾಗುತ್ತದೆ. ಇಂತಹ ಚಿಂತನೆಯ ಹಿನ್ನೆಲೆಯಲ್ಲಿ ನಾವು ‘ಕನ್ನಡ ವಿಶ್ವವಿದ್ಯಾಲಯ ಚರಿತ್ರೆ ಸಂಪುಟಗಳನ್ನು’ ಹೊರತರುತ್ತಿದ್ದೇವೆ.
ಚರಿತ್ರೆಯು ಪ್ರತಿಯೊಬ್ಬರ ಜೀವನದ ಭಾಗವಾಗಿ ಕೆಲಸ ಮಾಡುತ್ತಿರುವ ಪ್ರತಿ ಸಮುದಾಯ/ವರ್ಗದ ನೆರಳಾಗಿ ಕಾಡುತ್ತಾ, ಸಮಸ್ಯೆಗಳನ್ನು ಅರ್ಥ ಮಾಡಿಕೊಳ್ಳುತ್ತಿರುವ ಜ್ಞಾನಶಿಸ್ತಾಗಿ ರೂಪುಗೊಂಡ ಬಗೆಗಳನ್ನು ಪ್ರಸ್ತುತ ಸಂಪುಟಗಳು ಅನಾವರಣಗೊಳಿಸಲು ಯತ್ನಿಸಿವೆ. ಜನರಲ್ ನಾಲೆಡ್ಜ್‌ನ ಭಾಗವಾಗಿ ಚರಿತ್ರೆಯನ್ನು ನೋಡುವ ಕ್ರಮಕ್ಕಿಂತ ಭಿನ್ನವಾದ ಕ್ರಮ ಇದು. ನಮ್ಮದಲ್ಲದ ಸಂಸ್ಕೃತಿ, ನಾಗರಿಕತೆ, ರಾಜಕೀಯ ಬೆಳವಣಿಗೆಗಳು, ರಾಜ್ಯಗಳ ರೂಪುಗೊಳ್ಳುವಿಕೆ, ವ್ಯವಸ್ಥೆಯ ವಿವಿಧ ಮಜಲುಗಳು, ಸಂಘರ್ಷ, ಹೋರಾಟ ಮುಂತಾದ ಪ್ರಕ್ರಿಯೆಗಳನ್ನು ಏಷ್ಯಾ, ಯುರೋಪ್, ಆಫ್ರಿಕಾಗಳ ಸಂದರ್ಭದಲ್ಲಿ ದಾಖಲಿಸಲು ಪ್ರಸ್ತುತ ಸಂಪುಟಗಳು ಪ್ರಯತ್ನಿಸಿವೆ. ಭಾರತ ಉಪಖಂಡ ಸಂಪುಟಗಳು ಹಾಗೂ ಸಮಕಾಲೀನ ಸಂಪುಟವು ನಮ್ಮೊಳಗಿನ ಸಂಕೀರ್ಣ ವ್ಯವಸ್ಥೆ, ಸಂಘರ್ಷ, ಸೌಹಾರ್ದತೆ ಮತ್ತು ವೈರುಧ್ಯಗಳ ವಿವಿಧ ಆಯಾಮಗಳನ್ನು ಒಳಗೊಳ್ಳುವ ಪ್ರಯತ್ನಗಳನ್ನು ಮಾಡಿವೆ. ಚರಿತ್ರೆ ಬರವಣಿಗೆ ಕ್ರಮ ಮತ್ತು ವಿಧಾನದ ಸಂಪುಟವು ಜಗತ್ತಿನ ಬೇರೆ ಬೇರೆ ಪರಂಪರೆಗಳ ಬೌದ್ದಿಕ ವಾಙ್ಮಯಗಳನ್ನು ಕನ್ನಡದಲ್ಲಿ ಚರ್ಚಿಸುವ ಪ್ರಯತ್ನವನ್ನು ಮಾಡಿದೆ.
ಕನ್ನಡ ವಿಶ್ವವಿದ್ಯಾಲಯದ ಕುಲಪತಿಗಳಾಗಿದ್ದ ಡಾ. ಎಚ್.ಜೆ.ಲಕ್ಕಪ್ಪಗೌಡ ಅವರ ಸಂದರ್ಭದಲ್ಲಿ (2001ರಲ್ಲಿ) ಬಿಡುಗಡೆಯಾದ ‘ಚರಿತ್ರೆ ವಿಶ್ವಕೋಶ’ಕ್ಕೆ ನಂತರದ ದಿನಗಳಲ್ಲಿ ಅಷ್ಟೊಂದು ಬೇಡಿಕೆ ಇರುತ್ತದೆ ಎಂದು ನಾನಾಗಲಿ ಅಥವಾ ನಮ್ಮ ಸಂಪಾದಕ ಬಳಗದ ಸದಸ್ಯರಾಗಲಿ ಅಂದುಕೊಂಡಿರಲಿಲ್ಲ. 1996ರಲ್ಲಿ ನಮ್ಮ ಆರಂಭಿಕ ಕುಲಪತಿ ಗಳಾಗಿದ್ದ ಡಾ. ಚಂದ್ರಶೇಖರ ಕಂಬಾರ ಹಾಗೂ ಆಗಿನ ಕುಲಸಚಿವರಾಗಿದ್ದ ಡಾ. ಕೆ.ವಿ.ನಾರಾಯಣ ಅವರ ಒತ್ತಾಸೆಯ ಫಲವೇ ಚರಿತ್ರೆ ವಿಶ್ವಕೋಶ ಎಂದರೆ ಅತಿಶಯೋಕ್ತಿ ಯೇನಲ್ಲ. ನಂತರದ ಕುಲಪತಿಗಳಾಗಿದ್ದ ಡಾ. ಬಿ.ಎ.ವಿವೇಕ ರೈ ಅವರ ಮಾರ್ಗದರ್ಶನದಲ್ಲಿ ಮತ್ತು ಚರಿತ್ರೆ ವಿಭಾಗದ ಮುಖ್ಯಸ್ಥರಾಗಿದ್ದ ಡಾ. ಕೆ.ಮೋಹನ್‌ಕೃಷ್ಣ ರೈ ಅವರ ಸಹಕಾರದಿಂದ ವಿಭಾಗದ ಯೋಜನೆಯಾಗಿ ಬಲು ಬೇಡಿಕೆಯಿದ್ದ ಚರಿತ್ರೆ ವಿಶ್ವಕೋಶವನ್ನು ಬಿಡಿ ಬಿಡಿ ಪುಸ್ತಕಗಳನ್ನಾಗಿ ತರುವ ಯೋಜನೆಯನ್ನು 2005ರಲ್ಲಿ ಕೈಗೆತ್ತಿಕೊಳ್ಳಲಾಯಿತು. ಈ ಸಂದರ್ಭದಲ್ಲಿ ಸಂಶೋಧಕರಿಗೆ, ಅಧ್ಯಾಪಕರಿಗೆ ಮತ್ತು ಬಹಳ ಮುಖ್ಯವಾಗಿ ವಿದ್ಯಾರ್ಥಿಗಳಿಗೆ ಸುಲಭ ಬೆಲೆಯಲ್ಲಿ ಕನ್ನಡ ವಿಶ್ವವಿದ್ಯಾಲಯದ ಚರಿತ್ರೆ ಸಂಪುಟಗಳು ಸಿಗುವಂತೆ ಯೋಜನೆಯನ್ನು ಕಾರ್ಯಗತಗೊಳಿಸಲಾಯಿತು. ಹೀಗಾಗಿ ಚರಿತ್ರೆ ವಿಶ್ವಕೋಶದ ಪ್ರತಿ ಬಿಡಿ ಭಾಗಗಳನ್ನು ಪರಿಷ್ಕಾರಕ್ಕೆ ಒಳಪಡಿಸಬೇಕೆಂದು ತೀರ್ಮಾನಿಸಿ ಅದಕ್ಕೆ ಸಂಬಂಧಿಸಿದ ಕೆಲಸಗಳನ್ನು ಆರಂಭಿಸಲಾಯಿತು. ಹಾಗೆಯೇ ಅನೇಕ ಬಿಡಿ ಭಾಗಗಳಲ್ಲಿ ತೀರಾ ಅಗತ್ಯವಾಗಿ ಬೇಕಾಗಿದ್ದ ಇನ್ನೂ ಕೆಲವು ಲೇಖನಗಳನ್ನು ಸಿದ್ಧಪಡಿಸಿ ಪ್ರತಿ ಸಂಪುಟವು ಓದುಗರ ಅಪೇಕ್ಷೆಯನ್ನು ಪೂರ್ಣಗೊಳಿಸುವಂತೆ ಅವಿರತ ಶ್ರಮವನ್ನು ಹಾಕಲಾಯಿತು. ಚರಿತ್ರೆ ವಿಶ್ವಕೋಶದ ಸಂಪಾದಕೀಯ ಸಮಿತಿಯಲ್ಲಿದ್ದ ಡಾ. ಕೆ.ಮೋಹನ್‌ಕೃಷ್ಣ ರೈ ಹಾಗೂ ಡಾ. ಎನ್.ಚಿನ್ನಸ್ವಾಮಿ ಸೋಸಲೆ ಅವರೊಂದಿಗೆ ಈ ಯೋಜನೆಯಲ್ಲಿ ಡಾ. ವಿರೂಪಾಕ್ಷಿ ಪೂಜಾರಹಳ್ಳಿ ಅವರು ಪಾಲ್ಗೊಂಡು ಪರಿಷ್ಕೃತ ಆವೃತ್ತಿಗಳನ್ನು ಯಶಸ್ವಿಯಾಗಿ ಹೊರತರಲು ಶ್ರಮ ವಹಿಸಿದರು. ಈ ಹಿನ್ನೆಲೆಯಲ್ಲಿ ಚರಿತ್ರೆ ಬರವಣಿಗೆ ಕ್ರಮ ಮತ್ತು ವಿಧಾನ, ಭಾರತ ಉಪಖಂಡದ ವಸಾಹತುಪೂರ್ವ ಚರಿತ್ರೆ, ಭಾರತ ಉಪಖಂಡದ ಆಧುನಿಕ ಚರಿತ್ರೆ, ಏಷ್ಯಾ, ಯುರೋಪ್, ಆಫ್ರಿಕಾ, ಅಮೆರಿಕ ಹಾಗೂ ಸಮಕಾಲೀನ ಕರ್ನಾಟಕದ ಮೇಲೆ ವಿವಿಧ ಸಂಪುಟಗಳನ್ನು ಸಿದ್ಧಪಡಿಸಲಾಗಿದೆ. ಏಷ್ಯಾ ಮತ್ತು ಯುರೋಪ್‌ನ ಸಂಪುಟಗಳ ಸಂಪಾದಕರಾಗಿ ಡಾ. ಕೆ.ಮೋಹನ್‌ಕೃಷ್ಣ ರೈ ಅವರು, ಆಫ್ರಿಕಾ ಹಾಗೂ ಸಮಕಾಲೀನ ಕರ್ನಾಟಕ ಸಂಪುಟಗಳ ಸಂಪಾದಕರಾಗಿ ಡಾ. ಎನ್.ಚಿನ್ನಸ್ವಾಮಿ ಸೋಸಲೆ ಅವರು, ಅಮೆರಿಕ ಸಂಪುಟದ ಸಂಪಾದಕರಾಗಿ ಡಾ. ವಿರೂಪಾಕ್ಷಿ ಪೂಜಾರಹಳ್ಳಿ ಅವರು, ಚರಿತ್ರೆ ಬರವಣಿಗೆ ಕ್ರಮ ಮತ್ತು ವಿಧಾನ ಸಂಪುಟದ ಸಂಪಾದಕರಾಗಿ ಡಾ. ವಿಜಯ್ ಪೂಣಚ್ಚ ತಂಬಂಡ ಮತ್ತು ಡಾ. ವಿರೂಪಾಕ್ಷಿ ಪೂಜಾರಹಳ್ಳಿ ಅವರು ಹಾಗೂ ಡಾ. ವಿಜಯ್ ಪೂಣಚ್ಚ ತಂಬಂಡ ಸಂಪಾದಕತ್ವದಲ್ಲಿ ‘ಭಾರತ ಉಪಖಂಡ ವಸಾಹತುಪೂರ್ವ ಮತ್ತು ಆಧುನಿಕ ಚರಿತ್ರೆ’ ಎಂಬ ಸಂಪುಟಗಳು ಹೊರಬಂದಿವೆ. ಪ್ರಧಾನ ಸಂಪಾದಕನಾಗಿ ಈ ಎಂಟು ಸಂಪುಟಗಳನ್ನು ಹೊರತರಬೇಕೆಂದು ಹಾಕಿಕೊಂಡ ಯೋಜನೆಯ ಸಫಲತೆಗೆ ಕಾರಣರಾದ ಸಂಪಾದಕ ಮಂಡಳಿಯ ನನ್ನ ಸಹೋದ್ಯೋಗಿಗಳಿಗೆ, ಸಂಪುಟಗಳಲ್ಲಿ ಲೇಖನಗಳನ್ನು ಬರೆದ ಎಲ್ಲ ಲೇಖಕರಿಗೆ ಹಾಗೂ ಅನುವಾದಕರಿಗೆ ನಾನು ಆಭಾರಿಯಾಗಿದ್ದೇನೆ.
ಏಕೀಕರಣಪೂರ್ವ ಕರ್ನಾಟಕ ಚರಿತ್ರೆಯನ್ನು ಕನ್ನಡ ವಿಶ್ವವಿದ್ಯಾಲಯವು ಈಗಾಗಲೇ ಏಳು ಸಂಪುಟಗಳಲ್ಲಿ ಪ್ರಕಟಿಸಿರುವುದರಿಂದ ಅವುಗಳನ್ನು ಇಲ್ಲಿ ಪೂರ್ಣ ಪ್ರಮಾಣದಲ್ಲಿ ಚರ್ಚಿಸಿಲ್ಲ. ಪ್ರಸ್ತುತ ಎಂಟು ಕೃತಿಗಳಲ್ಲಿ ಪ್ರಾಚೀನ ಹಾಗೂ ಮಧ್ಯಯುಗೀನ ಚರಿತ್ರೆಗಳಿಗೆ ಸಂಬಂಧಿಸಿದಂತೆ ಇರುವ ಅನೇಕ ವಿವರಗಳನ್ನು ಮತ್ತು ಚರಿತ್ರೆ ಬರವಣಿಗೆ ಕ್ರಮದಲ್ಲಿನ ಸಮಸ್ಯೆಗಳನ್ನು ಚರ್ಚಿಸಲಾಗಿದೆ. ಭಾರತ ಉಪಖಂಡದ ವಸಾಹತುಪೂರ್ವ ಸಂಪುಟ ಬಿಟ್ಟರೆ ಉಳಿದ ಸಂಪುಟಗಳು ಆಧುನಿಕ ಚರಿತ್ರೆಯನ್ನು ಪ್ರಮುಖವಾಗಿ ವಿಶ್ಲೇಷಿಸಿವೆ. ಸಾಮ್ರಾಜ್ಯಶಾಹಿ ಶಕ್ತಿಗಳು ಬೇರೆ ಬೇರೆ ಖಂಡಗಳ ಅನೇಕ ದೇಶಗಳನ್ನು ವಸಾಹತುಗಳನ್ನಾಗಿ ಮಾಡಿದ ಹಾಗೂ ಆ ವಸಾಹತುಶಾಹಿ ಸರಕಾರಗಳಿಗೆ ವಿರೋಧವಾಗಿ ಜನಾಂದೋಲನಗಳನ್ನು ಸಂಘಟಿಸಿದ ಸ್ಥಳೀಯ ರಾಷ್ಟ್ರೀಯ ಹೋರಾಟಗಳನ್ನು ಇವು ಒಳಗೊಂಡಿವೆ. ಹೋರಾಟದ ಪ್ರತಿಕ್ರಿಯೆಗಳ ಪ್ರಕ್ರಿಯೆಗಳನ್ನು ಈ ಸಂಪುಟಗಳು ವಿವರವಾಗಿ ಚರ್ಚಿಸಲು ಪ್ರಯತ್ನಿಸಿವೆ. ಆಫ್ರಿಕಾ ಮತ್ತು ಅಮೆರಿಕಾಗಳಲ್ಲಿನ ಮೂಲನಿವಾಸಿ ಬುಡಕಟ್ಟುಗಳು ಸಾಮ್ರಾಜ್ಯಶಾಹಿಗಳ ತುಳಿತಕ್ಕೆ ನೇರವಾಗಿ ಬಲಿಯಾದ ಚರಿತ್ರೆಯ ವಿವಿಧ ಘಟ್ಟಗಳನ್ನು ದಾಖಲು ಮಾಡಲು ಪ್ರಯತ್ನಿಸಲಾಗಿದೆ. ಈ  ಮೂಲನಿವಾಸಿಗಳ ಪ್ರತಿಭಟನೆಯನ್ನು ಅವರ ಸಾಂಸ್ಕೃತಿಕ ಗುರುತೇ ಇಲ್ಲದ ರೀತಿಯಲ್ಲಿ ಮಟ್ಟ ಹಾಕಿ ವಸಾಹತುಶಾಹಿಗಳು ಭದ್ರವಾಗಿ ಬೇರುಬಿಟ್ಟ ಬಗೆಗಳನ್ನು ಅರಿಯಲು ಈ ಸಂಪುಟಗಳು ಪ್ರಯತ್ನಿಸಿವೆ.
ವಸಾಹತುಶಾಹಿಗಳು ಇದೇ ರೀತಿಯಲ್ಲಿ ಏಷ್ಯಾದ ದೇಶಗಳನ್ನೂ ಸುಲಿಗೆ ಮಾಡಿ ಜನರ ಹೋರಾಟಗಳನ್ನು ಸುಮಾರು ಒಂದೂವರೆ ಶತಮಾನಗಳ ಕಾಲ ದಮನಿಸಿದವು. ಆದರೂ, ದ್ವಿತೀಯ ಮಹಾಯುದ್ಧದ ನಂತರ ಮುಖ್ಯವಾಗಿ ಏಷ್ಯಾದಲ್ಲಿ ತಮ್ಮದೇ ಗುರುತನ್ನು ಸ್ಥಾಪಿಸಲು ಈ ರಾಷ್ಟ್ರೀಯ ಹೋರಾಟಗಳಿಗೆ ಸಾಧ್ಯವಾಯಿತು. ವಸಾಹತುಶಾಹಿ ಚರಿತ್ರೆಯನ್ನು ವಿಶ್ಲೇಷಿಸು ವುದರೊಂದಿಗೆ ಪ್ರಸಕ್ತ ವಿದ್ಯಮಾನಗಳನ್ನು ಸಂದರ್ಭೋಚಿತವಾಗಿ ನಮ್ಮ ಸಂಪುಟಗಳಲ್ಲಿ ವಿದ್ವಾಂಸರು ಚರ್ಚಿಸಿದ್ದಾರೆ. ಭಿನ್ನ ಭಿನ್ನ ಬೌದ್ದಿಕ ಸಿದ್ಧಾಂತಗಳು, ಸಾಮಾಜಿಕ ಹಾಗೂ ರಾಷ್ಟ್ರೀಯ ಪ್ರಜ್ಞೆಗಳು ಧ್ರುವೀಕರಣಗೊಳ್ಳುವ ಭಿನ್ನ ಭಿನ್ನ ಬಗೆಗಳನ್ನು ಅರ್ಥ ಮಾಡಿಕೊಳ್ಳುವ ಪ್ರಯತ್ನಗಳನ್ನು ಪ್ರಸ್ತುತ ಸಂಪುಟಗಳು ಮಾಡಲು ಪ್ರಯತ್ನಿಸಿವೆ. ಇದರೊಂದಿಗೆ ಪ್ರಥಮ ಮತ್ತು ದ್ವಿತೀಯ ಮಹಾಯುದ್ಧಗಳು, ಶೀತಲಯುದ್ಧ, ಸೋವಿಯತ್ ರಷ್ಯಾದ ವಿಘಟನೆ ಹಾಗೂ ಜಾಗತೀಕರಣ ಪ್ರಕ್ರಿಯೆಗಳ ರಾಜಕೀಯ-ಸಾಮಾಜಿಕ-ಸಾಂಸ್ಕೃತಿಕ ಸಂಘರ್ಷಗಳನ್ನು ದಾಖಲಿಸುವ ಯತ್ನವನ್ನು ಮಾಡಲು ನಮ್ಮ ಸಂಪುಟಗಳು ಪ್ರಯತ್ನಿಸಿವೆ. ಹಾಗೆಯೇ ಬೇರೆ ಬೇರೆ ದೇಶಗಳ ಮತ್ತು ಜನರ ಸಾಮಾಜಿಕ, ಆರ್ಥಿಕ ಸಾಮ್ಯತೆಗಳನ್ನು, ಭಿನ್ನತೆಗಳನ್ನು, ಸಾಮರಸ್ಯಗಳನ್ನು, ಸಂಘರ್ಷಗಳನ್ನು ಮತ್ತು ಸಂಕೀರ್ಣ ಸಂಬಂಧಗಳನ್ನು ಪ್ರಸ್ತುತ ಸಂಪುಟಗಳು ವಿಶ್ಲೇಷಿಸುವ ಪ್ರಯತ್ನಗಳನ್ನು ಮಾಡಿವೆ.
ಕನ್ನಡ ವಿಶ್ವವಿದ್ಯಾಲಯದ ಚರಿತ್ರೆ ವಿಭಾಗವು ಬಿ.ಷೇಕ್ ಅಲಿ ಅವರ ಪ್ರಧಾನ ಸಂಪಾದಕತ್ವದಲ್ಲಿ ಕರ್ನಾಟಕ ಚರಿತ್ರೆಗೆ ಸಂಬಂಧಿಸಿದಂತೆ ಏಳು ಸಂಪುಟಗಳನ್ನು ಹೊರ ತಂದಿತ್ತು. ಕರ್ನಾಟಕದ ಏಕೀಕರಣದವರೆಗಿನ ವಿದ್ಯಮಾನಗಳನ್ನು ಈ ಸಂಪುಟಗಳು ಚರ್ಚಿಸಿದ್ದವು. ಪ್ರಸ್ತುತ ಸಂಪುಟವು ಏಕೀಕರಣೋತ್ತರ ಕರ್ನಾಟಕದ ಚರಿತ್ರೆಯ ವಿವಿಧ ಆಯಾಮಗಳನ್ನು ಅಧ್ಯಯನಕ್ಕೊಳಪಡಿಸುತ್ತಾ ಸಮಕಾಲೀನ ಕರ್ನಾಟಕವು ರೂಪುಗೊಂಡ ಬಗೆಗಳನ್ನು, ಅದು ಎದುರಿಸುತ್ತಿರುವ ಸವಾಲುಗಳನ್ನು ಒಳಗೊಂಡಿವೆ. ಕನ್ನಡ ಭಾಷೆ ಮಾತನಾಡುವ ಪ್ರದೇಶಗಳು ಕರ್ನಾಟಕವಾಗಿ ರೂಪುಗೊಂಡ ವಿನ್ಯಾಸಗಳನ್ನು  ಅಧ್ಯಯನಿಸು ತ್ತಲೇ ಆಧುನಿಕ ಕರ್ನಾಟಕವು ಜನ ಹೋರಾಟಗಳ ಮತ್ತು ಚಳವಳಿಗಳ ಸ್ವವಿಮರ್ಶೆ ಗಳಿಂದಾಗಿ ಇನ್ನಷ್ಟು ಬಲಗೊಂಡ ಬಗೆಗಳ್ನು ಪ್ರಸ್ತುತ ‘‘ಸಮಕಾಲೀನ ಕರ್ನಾಟಕ-ಚರಿತ್ರೆಯ ವಿವಿಧ ಆಯಾಮಗಳು’’ ಸಂಪುಟವು ಚರ್ಚಿಸಿದೆ. ಕರ್ನಾಟಕದ ರಾಜಕೀಯ, ಸಾಮಾಜಿಕ, ಆರ್ಥಿಕ, ಸಾಂಸ್ಕೃತಿಕ ಆಯಾಮಗಳನ್ನೊಳಗೊಂಡ ಪ್ರಸ್ತುತ ಸಂಪುಟದ ಸಂಪಾದಕರಾದ ಡಾ.ಎನ್. ಚಿನ್ನಸ್ವಾಮಿ ಸೋಸಲೆ ಅವರಿಗೆ ಅಭಿನಂದನೆಗಳು.
ಡಾ. ಎಸ್.ಎ.ಬಾರಿ ಹಾಗೂ ಡಾ. ರಾಜಾರಾಮ ಹೆಗಡೆ ಅವರ ಮಾರ್ಗದರ್ಶನದಲ್ಲಿ ಚರಿತ್ರೆ ವಿಶ್ವಕೋಶವನ್ನು ಸಮರ್ಥವಾಗಿ ರಚಿಸಲು ಸಾಧ್ಯವಾದದ್ದನ್ನು ನಾನು ನೆನಪಿಸಿ ಕೊಳ್ಳಲೇಬೇಕು. ಪ್ರಸ್ತುತ ಕುವೆಂಪು ವಿಶ್ವವಿದ್ಯಾನಿಲಯದ ಕುಲಪತಿಗಳಾದ ಡಾ. ಎಸ್.ಎ. ಬಾರಿ ಹಾಗೂ ಚರಿತ್ರೆ ವಿಭಾಗದ ಪ್ರಾಧ್ಯಾಪಕರಾದ ಡಾ. ರಾಜಾರಾಮ ಹೆಗಡೆ ಅವರು ನಮ್ಮ ಸಂಪುಟಗಳ ವಿಷಯತಜ್ಞರಾಗಿ ಸಾಕಷ್ಟು ಸಲಹೆ-ಸೂಚನೆ ನೀಡಿದ ಹಿನ್ನೆಲೆ ಯಲ್ಲಿ ಕನ್ನಡ ವಿಶ್ವವಿದ್ಯಾಲಯ ಚರಿತ್ರೆ ಸಂಪುಟಗಳನ್ನು ಯಶಸ್ವಿಯಾಗಿ ಹೊರತರಲು ಸಾಧ್ಯ ವಾಯಿತು. ಈ ಇಬ್ಬರು ವಿದ್ವಾಂಸರಿಗೆ ಸಂಪಾದಕ ಮಂಡಳಿಯು ಆಭಾರಿಯಾಗಿದೆ.
ಪ್ರಸ್ತುತ ಸಂಪುಟಗಳನ್ನು ಹೊರತರಲು ನಮಗೆ ಎಲ್ಲ ಬಗೆಗಳಿಂದಲೂ ಪ್ರೋನೀಡಿದ ಮಾನ್ಯ ಕುಲಪತಿಗಳಾದ ಡಾ. ಎ.ಮುರಿಗೆಪ್ಪ ಅವರಿಗೆ, ಕುಲಸಚಿವರಾದ ಹಾಗೂ ಪ್ರಸಾರಾಂಗದ ನಿರ್ದೇಶಕರಾದ ಡಾ. ಮಂಜುನಾಥ ಬೇವಿನಕಟ್ಟಿ ಅವರಿಗೆ, ಹಿಂದಿನ ಕುಲಸಚಿವರಾದ ಡಾ. ಹಿ.ಚಿ.ಬೋರಲಿಂಗಯ್ಯ ಅವರಿಗೆ, ಪ್ರಸಾರಾಂಗದ ಹಿಂದಿನ ನಿರ್ದೇಶಕ ರಾದ ಡಾ. ಮೋಹನ ಕುಂಟಾರ್ ಅವರಿಗೆ ಸಂಪಾದಕ ಮಂಡಳಿಯ ಪರವಾಗಿ ನಾನು ಕೃತಜ್ಞತೆಯನ್ನು ಸಲ್ಲಿಸುತ್ತಿದ್ದೇನೆ. ಚರಿತ್ರೆ ವಿಭಾಗದ ಮುಖ್ಯಸ್ಥರಾದ ಡಾ. ಎನ್.ಚಿನ್ನಸ್ವಾಮಿ ಸೋಸಲೆ ಅವರ ಸಹಕಾರಕ್ಕಾಗಿ ನಾನು ಆಭಾರಿಯಾಗಿದ್ದೇನೆ. ಪ್ರಸ್ತುತ ಸಂಪುಟ ಹೊರಬರಲು ನಿರಂತರವಾಗಿ ನಮಗೆ ಸಹಕರಿಸಿದ ಚರಿತ್ರೆ ವಿಭಾಗದ ಸಹೋದ್ಯೋಗಿ ಡಾ. ಸಿ.ಆರ್. ಗೋವಿಂದರಾಜು ಹಾಗೂ ಪ್ರೊ. ಲಕ್ಷ್ಮಣ್ ತೆಲಗಾವಿ ಇವರಿಗೆ ಸಂಪಾದಕ ಮಂಡಳಿ ಆಭಾರಿಯಾಗಿದೆ.
ಪ್ರಸ್ತುತ ಸಂಪುಟಗಳ ಪುಟವಿನ್ಯಾಸ ಮಾಡಿದ ಪ್ರಸಾರಾಂಗದ ಸಹಾಯಕ ನಿರ್ದೇಶಕರಾದ ಶ್ರೀ ಸುಜ್ಞಾನಮೂರ್ತಿ ಅವರಿಗೆ,  ಮುಖಪುಟ ವಿನ್ಯಾಸ ಮಾಡಿದ ಶ್ರೀ ಯು.ಟಿ.ಸುರೇಶ್ ಅವರಿಗೆ, ಅಕ್ಷರ ಜೋಡಣೆ ಮಾಡಿದ ಶ್ರೀ ಸಾವಳಗಿ ಶಿವಲಿಂಗೇಶ್ವರ ಗ್ರಾಫಿಕ್ಸ್‌ನ ಶ್ರೀಮತಿ ರಶ್ಮಿ ಕೃಪಾಶಂಕರ್ ಅವರಿಗೆ ಹಾಗೂ ಸಂಪುಟಗಳನ್ನು ಮುದ್ರಿಸಿದ ಯಶವಂತ್ ಪ್ರಿಂಟರ್ಸ್‌ ಅವರಿಗೆಲ್ಲ ನನ್ನ ಕೃತಜ್ಞತೆಗಳು.
ಸಂಪುಟ ಸಂಪಾದಕರ ಮಾತು
ಕನ್ನಡ ವಿಶ್ವವಿದ್ಯಾಲಯದ ಮುಖ್ಯ ಉದ್ದೇಶ ವಿದ್ಯೆಯನ್ನು ಕಲಿಯಲು ಅನುವು ಮಾಡಿಕೊಡುವುದೇ ಹೊರತು ಅದು ವಿದ್ಯೆಯನ್ನು ಕಲಿಸುವ ಸಂಸ್ಥೆಯಲ್ಲ ಎಂಬ ಸಂಸ್ಥಾಪನಾ ಕುಲಪತಿಗಳಾದ ಡಾ.ಚಂದ್ರಶೇಖರ ಕಂಬಾರರ ಆಶಯದಂತೆ ವಿಶ್ವವಿದ್ಯಾಲಯವು ಇದುವರೆಗೆ ಕನ್ನಡ ಸಂಸ್ಕೃತಿಯ ಬಹುತ್ವದ ನೆಲೆಗಳನ್ನು ಹುಡುಕುವ ಗಟ್ಟಿಗೊಳಿಸುವ ಹರಡುವ ಕಾರ್ಯವನ್ನು ಕಳೆದ ಹದಿನಾರು ವರ್ಷಗಳಿಂದ ಕೈಗೊಳ್ಳುತ್ತಾ ಬರುತ್ತಿದೆ. ಈ ಕಾರ್ಯದಲ್ಲಿ ವಿಶ್ವವಿದ್ಯಾಲಯದ ಚರಿತ್ರೆ ವಿಭಾಗ ತನ್ನದೆಯಾದ ಛಾಪು ಮೂಡಿಸಿದೆ. ವಿಭಾಗದಲ್ಲಿ ಪ್ರಾಧ್ಯಾಪಕರಾಗಿರುವ ಡಾ.ತಂಬಂಡ ವಿಜಯ್ ಪೂಣಚ್ಚ ಹಾಗೂ ಸಹೋದ್ಯೋಗಿಗಳ ಸಂಪಾದಕತ್ವದಲ್ಲಿ ಹೊರಬಂದ ಚರಿತ್ರೆ ವಿಶ್ವಕೋಶ ಈ ಹಂತದಲ್ಲಿ ಒಂದು ಮಹತ್ವದ ಕೃತಿ. ಈ ಕೃತಿಯು ಕರ್ನಾಟಕದ ಚರಿತ್ರೆ ಓದುಗರಿಗೆ ಒಂದು ಮೈಲಿಗಲ್ಲಾಗಿ ಹೊರಬಂದಿತು. ಈ ಕೃತಿಯ ಮುಖ್ಯ ಆಶಯವೆಂದರೆ ಚರಿತ್ರೆ ಎಂದರೆ ಕೇವಲ ಮಾಹಿತಿಯನ್ನು ಸಂಗ್ರಹಿಸುವುದು ಅಥವಾ ದೃಢೀಕರಿಸಿ ಒಂದೆಡೆ ಸೇರಿಸುವ ಕೆಲಸವಲ್ಲ. ಸಂಗ್ರಹಿಸಿದ ಮಾಹಿತಿಯನ್ನು ಲೋಕಾರ್ಪಣೆ ಮಾಡಿ ಆ ಮೂಲಕ ಜನಮುಖಿ  ಚರಿತ್ರೆಯನ್ನು ಬಹುವಿಸ್ತೃತವಾಗಿ ನೋಡುವ ವಿಧಾನವನ್ನು ಮನಗಾಣಿಸುತ್ತದೆ.  ಇಂದು ಪದವಿಪೂರ್ವ ಮತ್ತು ಪದವಿ ವಿದ್ಯಾರ್ಥಿಗಳನ್ನು ಗಮನದಲ್ಲಿರಿಸಿಕೊಂಡು ಈ  ಕೃತಿಯನ್ನು ಬಿಡಿಬಿಡಿಗೊಳಿಸುವ ಕಾರ್ಯವನ್ನು ಮನಗಾಣಲಾಯಿತು. ಈ ಕೃತಿಯ ಬಿಡಿ ಬಿಡಿ ರೂಪವೇ ಸಮಕಾಲೀನ ಕರ್ನಾಟಕ.
ಇಂದು ಚರಿತ್ರೆಯು ಮನುಷ್ಯನ ಮೂಲಕ ಹುಟ್ಟಿ ಅವನ ಮೂಲಕವೇ ಎಲ್ಲ ಸ್ಥಿತಿ ಸತ್ಯಗಳ, ವಿವರಗಳ ಗ್ರಹಿಕೆಯಿಂದ ನಿರಂತರ ವಿಕಾಸವಾಗುತ್ತಲೇ ನಾಳಿನ ಎಚ್ಚರಗಳನ್ನೂ, ನಿನ್ನೆಯ ನೆನಪುಗಳನ್ನು ಸದ್ಯದ ಸಾಮಾಜಿಕ ಸತ್ಯಗಳನ್ನು ನಿರೂಪಿಸುವ ಸಮಷ್ಟಿಯಾದ ಕಾಲದೇಶ ಸಮುದಾಯಗಳ ಒಂದು ವಿಸ್ತಾರ ಕಥನವೆನಿಸಿಕೊಂಡಿದೆ. ಏಕೆಂದರೆ ಈ ಕಥನವು ತನ್ನ ಕಾಲಕ್ಕನುಗುಣವಾಗಿ ಮನುಷ್ಯನ ಎಲ್ಲ ಜೀವಂತ ಮಾಹಿತಿಯನ್ನು ನೆನೆಯುವುದರ ಜೊತೆಗೆ ಸಂಯೋಗಿಸುತ್ತ ತನ್ನ ಅಗತ್ಯಗಳನ್ನು ಚರಿತ್ರೆಯಲ್ಲಿ ಪುನರ್ ಸೃಷ್ಟಿಸಿಕೊಳ್ಳುತ್ತದೆ. ಒಂದರ್ಥದಲ್ಲಿ ಆಧುನಿಕ ಜಗತ್ತಿನ ಇತಿಹಾಸವೆಂದರೆ ಇದೇ. ಸಮಕಾಲೀನ ಕರ್ನಾಟಕದ ಸಂದರ್ಭದಲ್ಲಿ ಇಂಥ ಅಧ್ಯಯನಗಳು ಹೆಚ್ಚಾಗಿ ನಡೆಯ ಬೇಕಾಗಿದೆ. ಈ ದೃಷ್ಟಿಯಿಂದ ಇಂಥ ಮಹತ್ವದ ಸಮಕಾಲೀನ ಚರ್ಚಿತ ವಿಷಯಗಳನ್ನು ಕೇಂದ್ರೀಕರಿಸಿ ಹಾಗೂ ವಿದ್ಯಾರ್ಥಿಗಳನ್ನು ದೃಷ್ಟಿಯಲ್ಲಿರಿಸಿ ಕೃತಿಗಳನ್ನು ಹೊರತರಲಾಗಿದೆ. ಸಮಕಾಲೀನ ಕರ್ನಾಟಕ ಈ ಸಂಕಲನ ಕೃತಿಯು ಸಮಕಾಲೀನ ಕರ್ನಾಟಕದ ಒಂದು ಮಹದ್ದರ್ಶನವನ್ನು ಕಟ್ಟಿಕೊಡುತ್ತದೆ. ಸ್ವಾತಂತ್ರ್ಯ ಹೋರಾಟ, ಏಕೀಕರಣ ಚಳುವಳಿ, ಕನ್ನಡ ಚಳವಳಿ, ಸಾಹಿತ್ಯ ಚಳವಳಿ, ದಲಿತ ಚಳವಳಿ, ಕಾರ್ಮಿಕ, ರೈತ, ಗಡಿ, ಜಲ ಹಾಗೂ ಭೂಮಿಗೆ ಸಂಬಂಧಿಸಿದ ಹೋರಾಟದ ಐತಿಹಾಸಿಕ ಹಾಗೂ ಚಾರಿತ್ರಿಕ ಅಂಶಗಳನ್ನು ಹೊರಚೆಲ್ಲುವ ಲೇಖನಗಳು ಓದುಗರ ಹಾಗೂ ಸಂಶೋಧಕರ ಕುತೂಹಲ ಹಾಗೂ ಸಮಾಜವನ್ನು ಪರಿಭಾವಿಸುವ ಕ್ರಮಗಳ ಜೊತೆಗೆ ಸಂಭ್ರಮ ಆಶ್ಚರ್ಯಗಳನ್ನು ನೀಡುತ್ತವೆ. ಲೇಖಕರು ತಮ್ಮ ತಮ್ಮ ಕ್ಷೇತ್ರದಲ್ಲಿ ಪರಿಣತರಾದ್ದರಿಂದ ವಿಷಯಕ್ಕೆ ಎಲ್ಲೂ ಲೋಪ ಬರದ ಹಾಗೆ ಅದರ ಗಂಭೀರತೆಯನ್ನು ಕಾಪಾಡಿಕೊಂಡಿದ್ದಾರೆ. ಇದು ಕೃತಿಯ ಉದ್ದಕ್ಕೂ ಕಂಡುಬರುವ ಮಹತ್ವದ ಅಂಶವಾಗಿದೆ.
ಕರ್ನಾಟಕವು ಬಹು ಹಿಂದಿನಿಂದಲೂ ಏಕ ಹಾಗೂ ಅಖಂಡ ರಾಜ್ಯವೆಂಬಂತೆ ರಾಷ್ಟ್ರ ಮತ್ತು ಅಂತಾರಾಷ್ಟ್ರೀಯ ಮಟ್ಟದಲ್ಲಿ ಪರಿಗಣಿತವಾಗಿದೆ. ಈ ರಾಜ್ಯ ಸದಾ ವಿವಿಧ ಮತಧರ್ಮ ಹಾಗೂ ಭಾಷೆಗಳ ಬಹುಜನ ಸಮುದಾಯಗಳನ್ನು ಒಳಗೊಂಡದ್ದಾಗಿದೆ. ಇದರಿಂದಾಗಿ ರಾಜ್ಯದ ಜನತೆಯಲ್ಲಿ ವೈವಿಧ್ಯದ ನಡುವೆಯೂ ಏಕತೆಗೆ ಅವಕಾಶವಾಗಿದೆ. ಹತ್ತೊಂಬತ್ತನೆಯ ಶತಮಾನದ ಕೊನೆಯ ಭಾಗದಿಂದ, ಇಪ್ಪತ್ತನೇ ಶತಮಾನದುದ್ದಕ್ಕೂ, ರಾಜ್ಯಾದ್ಯಂತ ವ್ಯಾಪಕವಾದ ರಾಷ್ಟ್ರೀಯ ಜಾಗೃತಿಯು ಪ್ರಾದೇಶಿಕವಾದ ಪ್ರಾಂತಾಭಿಮಾನ ವನ್ನು ಕೆರಳಿಸಿದ್ದು ಅನಿವಾರ್ಯವಾಗಿದೆ. ಈ ಪ್ರಾಂತಾಭಿಮಾನ ಈಗ ಭಾಷಾವಾರು ಪ್ರಾಂತಗಳ ರಚನೆಯಲ್ಲಿ ಪರಿಣಮಿಸಿದೆ. ಹೀಗೆ ಪ್ರಕಟವಾದ ಈ ಶಕ್ತಿಯನ್ನು ಕೇವಲ ಸ್ವಾರ್ಥ ಹಾಗೂ ಪ್ರಾದೇಶಿಕ ಸ್ವಪ್ರಯೋಜನ ಸಾಧನೆಗೆ ಸೀಮಿತವಾಗಲು ಬಿಡದೆ ವಿವಿಧ ಕ್ಷೇತ್ರಗಳಲ್ಲಿ ಕಂಡು ಬಂದ ಬದಲಾವಣೆಯ ಸಂಪೂರ್ಣ ವಿವರದ ವಿಸ್ತೃತ ರೂಪ ವಾಗಿ ಈ ಕೃತಿಯನ್ನು ಹೊರತರಲಾಗಿದೆ. ಸಂಶೋಧಕರು ಹಾಗೂೊವಿದ್ಯಾರ್ಥಿಗಳು ತಮ್ಮ ಜ್ಞಾನಾರ್ಜನೆಯ ಜೊತೆಗೆ ಉನ್ನತ ಅಧ್ಯಯನಕ್ಕೆ ಇಂತಹ ಅಧ್ಯಯನಗಳನ್ನು ಕೈಗೊಳ್ಳಬೇಕಾದ ಜರೂರಿದೆ.
ಕೃತಿಯಲ್ಲಿ ಸ್ವಾತಂತ್ರ್ಯ ಹೋರಾಟದ ನಂತರ ಕರ್ನಾಟಕದ ಜನತೆ ಹೇಗೆ ಬದುಕಿ ದ್ದಾರೆ, ಸಮಸ್ಯೆಗಳಿಗೆ ಹೇಗೆ ಸ್ಪಂದಿಸಿದ್ದಾರೆ, ಪರಿಹಾರಗಳನ್ನು ಕಂಡುಕೊಂಡಿದ್ದಾರೆ ಎಂಬುದಕ್ಕೆ ಇಲ್ಲಿ ಸ್ಥೂಲವಾದ ನಿರೂಪಣೆ ದೊರಕುತ್ತದೆ. ರಾಜಕೀಯ ಚರಿತ್ರೆಯಂತೂ ಬಹು ಮುಖ್ಯವೆಂಬುದರಲ್ಲಿ ಸಂದೇಹವಿಲ್ಲ. ಆದರೆ ಅದಕ್ಕಿಂದ ಮಿಗಿಲಾದದ್ದು ಇಲ್ಲಿನ ಜನಜೀವನ, ಧಾರ್ಮಿಕ ಶ್ರದ್ಧೆಗಳು, ಅವರ ತಾತ್ವಿಕ ನೆಲೆಗಟ್ಟು, ನೈತಿಕ ನಿಯಮಗಳು, ಆರ್ಥಿಕ ಮತ್ತು ಸಾಮಾಜಿಕ ಪರಿಸ್ಥಿತಿಗಳು, ಅವರ ಸಂಸ್ಕೃತಿ ಮತ್ತು ಕಲೆಗಳು ಬಹು ಮುಖ್ಯವಾದ ವಿಷಯಗಳಾಗಿವೆ. ಈ ವಿಷಯ ಕುರಿತು ಇಲ್ಲಿ ತಕ್ಕಷ್ಟು ವಿಷಯ ಸಂಗ್ರಹ ಮಾಡಿ ನಿರೂಪಿಸಲು ಲೇಖಕರು ವಿಶೇಷ ಪ್ರಯತ್ನ ಮಾಡಿದ್ದಾರೆ. ರಾಷ್ಟ್ರೀಯ ಮಹತ್ವವನ್ನುಳ್ಳ ಈ ವಿಚಾರಗಳ ಬಗ್ಗೆ ವಿಶೇಷ ಗಮನ ಕೊಡಬೇಕಾದ ಸಂದರ್ಭ ಈಗ ಬಂದಿದೆ.
ಕಳೆದ ಅರವತ್ತು ವರ್ಷಗಳಲ್ಲಿ ಪ್ರವಹಿಸುತ್ತ ಬಂದಿರುವ ಕರ್ನಾಟಕದ ಸಮಕಾಲೀನ ಚರಿತ್ರೆಯನ್ನು ಕನ್ನಡ ಜನ ತಿಳಿಯಲಿ ಎಂಬುದೇ ಈ ಸಂಕಲನದ ನಮ್ರವಾದ ಆಶಯ ವಾಗಿದೆ. ಒಂದರ್ಥದಲ್ಲಿ ಕರ್ನಾಟಕದ ಈ ಹೋರಾಟದ ಅಂಶಗಳು, ಇಡೀ ಭಾರತೀಯ ಹೋರಾಟದ ಜೀವಂತ ಕ್ರಮದಿಂದ, ಅಲ್ಲಿನ ಒಂದೆರಡು ವಿಶೇಷ ಅಂಶಗಳನ್ನು ಬಿಟ್ಟರೆ ಹೆಚ್ಚಿಗೆ ಏನೂ ಭಿನ್ನವಾಗಿಲ್ಲ ಎಂಬುದನ್ನು ಓದುಗರು ಗಮನಿಸದೆ ಇರಲಾರರು.
ಇಂಥದೊಂದು ಮಹತ್ವದ ಕೃತಿ ಪ್ರಕಟವಾಗುವಾಗ ಸಂಪಾದಕ ಸಮಿತಿಯ ಸದಸ್ಯರ ಬಗ್ಗೆ ನೆನೆದುಕೊಳ್ಳುವುದು ಸಂತೋಷದ ಸಂಗತಿ. ಚರಿತ್ರೆ ವಿಶ್ವಕೋಶದಂತಹ ಮಹತ್ವದ ಕೃತಿಯನ್ನು ಪ್ರಕಟಿಸುವಾಗಿನಿಂದ ಇಂದಿನ ಸಂದರ್ಭದವರೆಗೂ ಬೌದ್ದಿಕ ಶಿಸ್ತಿನೊಂದಿಗೆ ಕಾರ್ಯನಿರ್ವಹಿಸಿ, ನಮ್ಮನ್ನು ಈ ದಿಸೆಯಲ್ಲಿ ಕಾರ್ಯಮಗ್ನರಾಗಲು ತೊಡಗಿಸಿದ ವಿಭಾಗದ ಪ್ರಾಧ್ಯಾಪಕರಾದ ಡಾ.ತಂಬಂಡ ವಿಜಯ್ ಪೂಣಚ್ಚ ಅವರನ್ನು ಕೃತಜ್ಞತೆಯಿಂದ ನೆನೆಯಲೇಬೇಕು. ಸಂಪುಟ ರಚನೆಯ ಸಂದರ್ಭದಲ್ಲಿ ಸೂಕ್ತ ಸಲಹೆ ಸೂಚನೆಗಳನ್ನು ನೀಡಿದ ಚರಿತ್ರೆ ವಿದ್ವಾಂಸರೂ ಹಾಗೂ ಕುವೆಂಪು ವಿಶ್ವವಿದ್ಯಾಲಯದ ಕುಲಪತಿಗಳಾದ ಡಾ.ಎಸ್.ಎ.ಬಾರಿ ಅವರಿಗೆ ಹಾಗೂ ಪ್ರಾಧ್ಯಾಪಕರಾದ ಡಾ.ರಾಜಾರಾಮ ಹೆಗಡೆ ಅವರಿಗೆ ಕೃತಜ್ಞತೆಗಳು. ಸಹೋದ್ಯೋಗಿಗಳಾದ ಪ್ರೊ.ಲಕ್ಷ್ಮಣ್ ತೆಲಗಾವಿ, ಡಾ.ಸಿ.ಆರ್. ಗೋವಿಂದರಾಜು, ಡಾ.ಕೆ.ಮೋಹನ್‌ಕೃಷ್ಣ ರೈ, ಡಾ.ವಿರೂಪಾಕ್ಷಿ ಪೂಜಾರಹಳ್ಳಿ ಅವರ ನೆರವು ಗಣನೀಯವಾದದ್ದು. ಈ ಕೃತಿಗೆ ವಿಶ್ವವಿದ್ಯಾಲಯದ ಒಳಗಿನ ಹಾಗೂ ಹೊರಗಿನ ವಿದ್ವಾಂಸರು ಮಹತ್ವದ ಲೇಖನಗಳನ್ನು ಒದಗಿಸಿದ್ದಾರೆ. ಇವರಿಗೆ ಕೃತಜ್ಞತೆಯನ್ನು ಸಲ್ಲಿಸುತ್ತೇನೆ. ಈ ಕೃತಿಯು ಹೊರಬರಲು ಒಪ್ಪಿಗೆ ನೀಡಿದ ವಿಶ್ವವಿದ್ಯಾಲಯದ ಮಾನ್ಯ ಕುಲಪತಿಗಳಾದ ಡಾ.ಎ.ಮುರಿಗೆಪ್ಪ ಅವರಿಗೆ, ಕುಲಸಚಿವರಾದ ಹಾಗೂ ಪ್ರಸಾರಾಂಗದ ನಿರ್ದೇಶಕರಾದ ಡಾ.ಮಂಜುನಾಥ ಬೇವಿನಕಟ್ಟಿ ಹಾಗೂ ಪ್ರಸಾರಾಂಗದ ಹಿಂದಿನ ನಿರ್ದೇಶಕರಾದ ಡಾ.ಮೋಹನ ಕುಂಟಾರ್ ಅವರಿಗೆ ಕೃತಜ್ಞತೆಗಳು. ವಿಶೇಷಸೂಚಿ ಮಾಡಲು ಸಹಕರಿಸಿದ ಡಾ.ಗಿರಿಜಾ ಹಾಗೂ ವಿಭಾಗದ ಸಂಶೋಧನಾ ವಿದ್ಯಾರ್ಥಿಗಳಾದ ಹಿರಿಬಿದ್ರಿ ಹೋಳಿಬಸಪ್ಪ, ಎಸ್.ಮುನಿರಾಜು, ಅಮರೇಶ ಆಲ್ಕೋಡ್,  ಕೆ.ವೆಂಕಟೇಶ್, ಬಿ.ಎಚ್.ಸಂತೋಷಕುಮಾರ್ ಹಾಗೂ ಜಿ. ವಿಜಯಲಕ್ಷ್ಮಮ್ಮ ಅವರನ್ನು ಆತ್ಮೀಯವಾಗಿ ನೆನೆಯುತ್ತೇನೆ.
ಈ ಕೃತಿಯನ್ನು ಅಚ್ಚುಕಟ್ಟಾಗಿ ಪ್ರಸಾರಾಂಗದ ವತಿಯಿಂದ ಪ್ರಕಟಿಸಲು ಶ್ರಮಿಸಿದ ಸಹಾಯಕ ನಿರ್ದೇಶಕರಾದ ಶ್ರೀ ಬಿ.ಸುಜ್ಞಾನಮೂರ್ತಿ, ಶ್ರೀ ಎಚ್.ಬಿ.ರವೀಂದ್ರ  ಹಾಗೂ ಡಾ.ಎಸ್.ಮೋಹನ್ ಅವರ ಸಹಕಾರಕ್ಕೆ ಹಾಗೂ ಮುಖಪುಟ ಹಾಗೂ ಅಕ್ಷರ ಸಂಯೋಜನೆ ಮಾಡಿದ ಶ್ರೀ ಸಾವಳಗಿ ಶಿವಲಿಂಗೇಶ್ವರ ಗ್ರಾಫಿಕ್ಸ್‌ನ ಶ್ರೀಮತಿ ಬಿ.ರಶ್ಮಿ ಕೃಪಾಶಂಕರ್ ಅವರಿಗೆ ಕೃತಜ್ಞತೆಗಳು.
ಅಧ್ಯಾಯ 1: ಸ್ವಾತಂತ್ರ್ಯ ಹೋರಾಟ ಚಾರಿತ್ರಿಕ ಅವಲೋಕನ
ಇಂದು ನಾವು ಕಾಣುತ್ತಿರುವ ಕರ್ನಾಟಕ ರಾಜ್ಯವು ಒಂದು ರಾಜಕೀಯ ಆಡಳಿತ ಘಟಕವಾಗಿ ಅಸ್ತಿತ್ವಕ್ಕೆ ಬಂದುದು 1956ರಲ್ಲಿ. ಆಗ ಅದು ಮೈಸೂರು ಎಂಬ ಹೆಸರಿನಲ್ಲಿ ರೂಪು ತಳೆದು, 1973ರಲ್ಲಿ ಕರ್ನಾಟಕ ಎಂಬ ಈಗಿನ ಹೆಸರನ್ನು ಪಡೆಯಿತು.
1799ರ ನಾಲ್ಕನೇ ಮೈಸೂರು ಯುದ್ಧ ಮತ್ತು 1817ರ ಮೂರನೆಯ ಮರಾಠ ಯುದ್ಧಗಳ ಮೂಲಕ ದಕ್ಷಿಣ ಭಾರತವು ಇಡಿಯಾಗಿ ಬ್ರಿಟಿಷರ ಹತೋಟಿಗೆ ಒಳಪಟ್ಟಿತು. ಇದರಲ್ಲಿ ಎಲ್ಲ ಕನ್ನಡ ಭಾಷಾ ಪ್ರದೇಶಗಳು ಸೇರಿದ್ದರೂ ನಾನಾ ರಾಜಕೀಯ ಕಾರಣಗಳ ಫಲವಾಗಿ ಅವು 19 ವಿವಿಧ ರಾಜಕೀಯ ಆಡಳಿತ ಘಟಕಗಳಲ್ಲಿ ಹರಿದು ಹಂಚಿ ಹೋದವು. ಅದಕ್ಕೂ ಮುಂಚೆ ಕನ್ನಡ ಭಾಷಿಕ ಜನರೆಲ್ಲ ಒಂದೇ ರಾಜಕೀಯ ಆಡಳಿತಕ್ಕೆ ಒಳಪಟ್ಟಿದ್ದುದು ಅಪರೂಪ. ಈ 19 ಘಟಕಗಳನ್ನು ಸ್ಥೂಲವಾಗಿ ಹೀಗೆ ವಿಂಗಡಿಸಬಹುದು.
1.  ಬ್ರಿಟೀಷ್ ನೇರ ಆಳ್ವಿಕೆ : ಮುಂಬಯಿ ಪ್ರಾಂತದ ಬೆಳಗಾವಿ, ಬಿಜಾಪುರ, ಧಾರವಾಡ, ಉತ್ತರ ಕನ್ನಡ ಜಿಲ್ಲೆಗಳು. ಮದರಾಸ್ ಪ್ರಾಂತ್ಯದ ದಕ್ಷಿಣ ಕನ್ನಡ, ಬಳ್ಳಾರಿ ಜಿಲ್ಲೆಗಳು ಮತ್ತು ಕೊಳ್ಳೇಗಾಲ ತಾಲ್ಲೂಕು, ಕೊಡಗು
2.  ಮೈಸೂರು ಸಂಸ್ಥಾನ : ಇಂದಿನ ಮೈಸೂರು, ಚಾಮರಾಜನಗರ, ಬೆಂಗಳೂರುನಗರ, ಬೆಂಗಳೂರು ಗ್ರಾಮಂತರ, ಕೋಲಾರ, ತುಮಕೂರು, ಮಂಡ್ಯ, ಹಾಸನ, ಚಿಕ್ಕಮಗ ಳೂರು, ಶಿವಮೊಗ್ಗ ಚಿತ್ರದುರ್ಗ, ದಾವಣೆಗೆರೆ ಜಿಲ್ಲೆಯ ಪ್ರದೇಶಗಳು.
3.  ಹೈದಾರಾಬಾದ್ ಸಂಸ್ಥಾನ : ಬೀದರ್, ಗುಲ್ಬರ್ಗ, ರಾಯಚೂರು (ಇಂದಿನ ಕೊಪ್ಪಳ ಜಿಲ್ಲೆಯೂ ಸೇರಿದಂತೆ) ಜಿಲ್ಲೆಗಳು
4.       ಕೊಲ್ಲಾಪುರ, ಸಂಡೂರು, ಸಾಂಗ್ಲಿ ಮುಂತಾದ 14 ದೇಶೀಯ ಸಂಸ್ಥಾನಗಳು – ಇವುಗಳಲ್ಲಿ ಕೆಲವು ಭಾಗಶಃ ಮತ್ತು ಕೆಲವು ಪೂರ್ಣ ಕನ್ನಡ ಪ್ರದೇಶಗಳು.
5. ಬೆಂಗಳೂರು, ಬೆಳಗಾವಿ ಮತ್ತು ಬಳ್ಳಾರಿ ದಂಡು ಪ್ರದೇಶಗಳು.
ಈ ಎಲ್ಲ ಪ್ರದೇಶಗಳಲ್ಲಿಯೂ ಸ್ವಾತಂತ್ರ್ಯಾಕಾಂಕ್ಷೆ ಹಾಗೂ ರಾಷ್ಟ್ರೀಯ ಭಾವನೆಗಳು ಭಾರತದ ಇತರೆಡೆಗಳಂತೆಯೇ ಅಭಿವೃದ್ದಿಗೊಂಡವಾದರೂ ಸ್ವಾತಂತ್ರ್ಯ ಹೋರಾಟವು ತಳೆದ ರೂಪಗಳಲ್ಲಿ ಭೇದಗಳಿವೆ. ಆದ್ದರಿಂದ ಮೊದಲಿಗೆ ಕರ್ನಾಟಕಕ್ಕೆಲ್ಲ ಅನ್ವಯವಾಗುವ ಒಂದು ಸ್ಥೂಲ ಹಿನ್ನೆಲೆಯನ್ನು ನೀಡಿ, ಅನಂತರ ಹೋರಾಟದ ವಿಚಾರವನ್ನು ಪ್ರಸ್ತಾಪಿಸಲಾಗುವುದು. ಹೋರಾಟದ ವಿವರಣೆಯನ್ನು ಈ ರೀತಿ ವಿಂಗಡಿಸಲಾಗಿದೆ. ಮೊದಲಿಗೆ 1857ರ ದಂಗೆ ಮತ್ತು ಅದಕ್ಕೂ ಹಿಂದಿನ ಹೋರಾಟಗಳು, ಅನಂತರ ನಾವು ನೀಡಿರುವ ವಿಂಗಡಣೆಯ ಪ್ರಕಾರ ವಿವರಣೆ ಮತ್ತು 40ರ ದಶಕದ ಹೋರಾಟಗಳು. ಇವುಗಳನ್ನು ಪ್ರಸ್ತಾಪಿಸಿ, ಕೊನೆಯಲ್ಲಿ ಸ್ವಾತಂತ್ರ್ಯ ಬಂದ ಮೇಲೆ ಜರುಗಿದ ಆದರೆ ಅದಕ್ಕೇ ಸಂಬಂಧಪಟ್ಟ ಎರಡು ಹೋರಾಟಗಳನ್ನು ವಿವರಿಸಲಾಗುವುದು.

ಅಧ್ಯಾಯ 2: ಏಕೀಕರಣ
ಏಕೀಕರಣ ಎಂಬ ಪದಕ್ಕೆ ನಿಘಂಟು ಒಂದುಗೂಡಿಸುವುದು ಎಂಬ ಅರ್ಥವನ್ನು ಕೊಡುತ್ತದೆ. ದೇಶದ ಕೆಲವು ಭಾಗಗಳನ್ನು ಆಡಳಿತೀಯ ಮತ್ತು ರಾಜಕೀಯ ಉದ್ದೇಶಗಳಿಗಾಗಿ ಒತ್ತಟ್ಟಿಗೆ ತರುವುದನ್ನು ಇಲ್ಲಿ ಅದು ಸೂಚಿಸುತ್ತದೆ. ದೇಶದ ಇತರ ರಾಜ್ಯಗಳಂತಲ್ಲದೆ ಭಾಷೆಯ ಆಧಾರದ ಮೇಲೆ 1956ರಲ್ಲಿ ಕರ್ನಾಟಕದ ಏಕೀಕರಣವಾಯಿತು. ಭಾರತದ ರಾಜ್ಯಗಳು ಎರಡು ಹಂತಗಳಲ್ಲಿ ರೂಪುಗೊಂಡವು. ಒಂದು ಹಂತ 1948ಲ್ಲಿ ರಾಜ್ಯಗಳು ಸಂಯೋಜನೆಗೊಂಡ ಸಂದರ್ಭ. ಎರಡನೆಯದು, ಮೇಲೆ ಹೇಳಿದಂತೆ 1956ರಲ್ಲಿ ಭಾಷೆಯ ಆಧಾರದ ಮೇಲೆ ಪುನಾರಚನೆಗೊಂಡ ಸಂದರ್ಭ. ವಸಾಹತುಶಾಹಿಯ ಇತಿಹಾಸವನ್ನು ಓದಿದರೆ, ಭಾರತ ಭೂಪ್ರದೇಶದ ಮೂರನೆಯ ಒಂದು ಭಾಗದಷ್ಟು ನೆಲವು ಬ್ರಿಟಿಷರ ನೇರ ಆಡಳಿತ ಹತೋಟಿಗೆ ಹೊರತಾಗಿ ದೇಶೀಯ ರಾಜಮಹಾರಾಜರ ಕೈಗಳಲ್ಲಿದ್ದಿತು ಎಂಬುದು ವ್ಯಕ್ತವಾಗುತ್ತದೆ. ಈ ಸಂಸ್ಥಾನಗಳಲ್ಲಿಯೂ ಬ್ರಿಟಿಷರ ಪರೋಕ್ಷ ಅಧಿಕಾರವಿದ್ದರೂ, ರಾಜ್ಯಗಳು (ಸುಮಾರು 600ರಷ್ಟು) ಅನೇಕ ವಿಧಗಳಲ್ಲಿ ವ್ಯಾಪಕ ವ್ಯತ್ಯಾಸಗಳನ್ನು ಹೊಂದಿದ್ದುವು. ಈ ರಾಜ್ಯಗಳ ಆಡಳಿತ ರಚನೆಯೂ ಬೇರೆ ಬೇರೆಯಾಗಿತ್ತು. 60 ರಾಜ್ಯಗಳಲ್ಲಿ ಮಾತ್ರ ಏನೋ ಒಂದು ಬಗೆಯ ಶಾಸಕಾಂಗ ಎನಿಸಿಕೊಳ್ಳುವುದು ಇದ್ದಿತು; ಮಿಕ್ಕಂತೆ ಅವೆಲ್ಲ ಏಕವ್ಯಕ್ತಿಯ ಆಳ್ವಿಕೆಗೆ ಒಳಪಟ್ಟಿದ್ದುವು. ಹಿಂದಿನ ಮೈಸೂರು ಸಂಸ್ಥಾನವೂ ಅಂಥದೊಂದು. ಭಾರತದ ರಾಜ್ಯಗಳು ಬಹುತೇಕ ಆಡಳಿತೀಯ ಪರಿಗಣನೆಗಳ ಮೇಲೆ ವ್ಯವಸ್ಥೆಗೊಂಡಿದ್ದುವು. 1947ಕ್ಕೆ ಮುಂಚೆ ಅವು ಹೊಂದಿದ್ದ ಸ್ಥಾನಮಾನವೂ ಅದಕ್ಕೆ ಆಧಾರವಾಗಿದ್ದಿತು. ಇದರಿಂದಾಗಿ, ಭಾಷಾವಾರು ಪ್ರಾಂತಗಳ ಬೇಡಿಕೆಯ ರೂಪದಲ್ಲಿ ವಿವಿಧ ರಾಷ್ಟ್ರ ಮೂಲದ ಗುಂಪುಗಳು ಮೇಲೆದ್ದು ಒತ್ತಾಯಪಡಿಸತೊಡಗಿದವು. ಅಂತಿಮವಾಗಿ ನಾಯಕತ್ವವು ರಾಜ್ಯಗಳ ಪುನರ್ವಿಂಗಡಣೆಗೆ ಒಪ್ಪಬೇಕಾಯಿತು. 1953ರಲ್ಲಿ ರಾಜ್ಯ ಪುನರ್ವಿಂಗಡಣಾ ಆಯೋಗವೊಂದು ನೇಮಿತವಾಯಿತು. 1956ರ ಪರಿಸ್ಥಿತಿಯನ್ನು ಹೆಚ್ಚು ಕಡಿಮೆ ಭಾಷಾ ಪ್ರದೇಶಗಳಿಗೆ ಹೊಂದಿಕೊಳ್ಳುವಂತೆ ರೂಪಿಸಲಾಯಿತು. ವಿವಿಧ ಭಾಷೆಗಳು ಮತ್ತು ಸಾಂಸ್ಕೃತಿಕ ತಂಡಗಳು ಪಾಲುಗೊಳ್ಳುವಂತೆ, ಅವರಿಗೆ ತೃಪ್ತಿಯ ಭಾವನೆಯುಂಟಾಗುವಂತೆ ಕೆಲವು ರಾಜ್ಯಗಳಿಂದ ಘಟಕಗಳನ್ನು ಕಿತ್ತು ಬೇರೆಯದಕ್ಕೆ ಜೋಡಿಸಲಾಯಿತು.
110-310 ಮತ್ತು 180-450 ಉತ್ತರ ಅಕ್ಷಾಂಶಗಳ ನಡುವೆ; 740-120 ಮತ್ತು 780-400 ಪೂರ್ವ ರೇಖಾಂಶಗಳ ನಡುವೆ; ಉತ್ತರ-ದಕ್ಷಿಣ ಸುಮಾರು 700 ಕಿ.ಮೀ. ಗರಿಷ್ಠ ಉದ್ದ, ಪೂರ್ವ-ಪಶ್ಚಿಮ ಸುಮಾರು 400 ಕಿ.ಮೀ ಇರುವ ಕರ್ನಾಟಕ  ಉತ್ತರದಲ್ಲಿ ಮಹಾರಾಷ್ಟ್ರ ರಾಜ್ಯ, ವಾಯುವ್ಯದಲ್ಲಿ ಗೋವಾ, ಪೂರ್ವದಲ್ಲಿ ಆಂಧ್ರ ಪ್ರದೇಶ, ದಕ್ಷಿಣ ಮತ್ತು ಆಗ್ನೇಯಗಳಲ್ಲಿ ತಮಿಳುನಾಡು, ನೈರುತ್ಯದಲ್ಲಿ ಕೇರಳ ಹಾಗೂ ಪಶ್ಚಿಮದಲ್ಲಿ ಅರೇಬಿಯನ್ ಸಮುದ್ರಗಳನ್ನು ತನ್ನ ಮೇರೆಗಾಳನ್ನಾಗಿ ಹೊಂದಿದೆ. ಭಾರತ ಪರ್ಯಾಯ ದ್ವೀಪದ ಪಶ್ಚಿಮ-ಮಧ್ಯ ಭಾಗದಲ್ಲಿರುವ ಈ ಪ್ರದೇಶದಲ್ಲಿ ಮುಖ್ಯವಾಗಿ ಕನ್ನಡ ಮಾತನಾಡುವ ಜನರಿದ್ದಾರೆ. ರಾಜ್ಯದಲ್ಲಿ ಅರೇಬಿಯನ್ ಸಮುದ್ರಕ್ಕೂ ಪಶ್ಚಿಮ ಘಟ್ಟಗಳಿಗೂ ನಡುವೆ ಕಿರಿದಾದ ಸುಮಾರು 400 ಕಿ.ಮೀ. ಉದ್ದವಾದ ಅತ್ಯಂತ ಮನೋಹರವಾದ ಕರಾವಳಿಯಿದೆ; ಅಪೂರ್ವ ನೈಸರ್ಗಿಕ ದೃಶ್ಯಗಳಿಂದಲೂ, ನಿತ್ಯ ಹರಿದ್ವರ್ಣ ಕಾಡುಗಳಿಂದಲೂ ಕೂಡ ಭವ್ಯವಾದ ಬೆಟ್ಟಸಾಲುಗಳ ಪಶ್ಚಿಮ ಘಟ್ಟಗಳಿವೆ; ದಕ್ಷಿಣದಲ್ಲಿ ಅಗಲವಾದ ಏರು ಇಳಿವುಗಳಿಂದ ಕೂಡಿದ ಭೂಭಾಗವಿದೆ; ಹಿಂದಿನ ಮೈಸೂರು ಸಂಸ್ಥಾನದ ಮುಖ್ಯ ಭಾಗವಾದ ತೊಟ್ಟಿಯಾಕಾರದ ಪ್ರದೇಶವಿದೆ; ಉತ್ತರದಲ್ಲಿ ಅಷ್ಟಾಗಿ ಏರು ಇಳಿವು ಇಲ್ಲದ, ಒಂದೇ ಬಗೆಯ, ಕಪ್ಪನೆಯ ಹತ್ತಿ ಮಣ್ಣಿನ ಹಾಗೂ ಮರಗಳಿಲ್ಲದ ವಿಶಾಲ ಬಯಲುಗಳ ಪ್ರದೇಶವಿದೆ.
ಹೆಸರಿಗೆ ಸಂಬಂಧಿಸಿದಂತೆ, ಹಲವು ಬೇರೆ ಬೇರೆ ಸಿದ್ಧಾಂತಗಳಿವೆ. ಮುಖ್ಯವಾದ ಕೆಲವನ್ನು ಮಾತ್ರ ಇಲ್ಲಿ ನೋಡಬಹುದು. ಕರ್ನಾಟಕ, ಕರ್ನಾಟ ಮತ್ತ ಕನ್ನಡ ಎಂಬ ಪದಗಳು ಪ್ರದೇಶವನ್ನೂ ಭಾಷೆಯನ್ನೂ ಉಲ್ಲೇಖಿಸುವಂತೆ ತೋರುತ್ತದೆ. ಚಕ್ರವರ್ತಿ ಅಮೋಘವರ್ಷ ನೃಪತುಂಗನೆಂದು (ಆಸ್ಥಾನದ ವಿದ್ವಾಂಸರಾದ ಶ್ರೀವಿಜಯ ಇದರ ಕರ್ತೃ ಎಂದು ಹೇಳಲಾಗುತ್ತಿದೆ) ಹೇಳಲಾದ ಕವಿರಾಜಮಾರ್ಗ ಮತ್ತು ಆಂಡಯ್ಯನ ಕಬ್ಬಿಗರ ಕಾವ್ಯಗಳಲ್ಲಿ ಕನ್ನಡ ಎಂಬ ಪದವು ಭೂಪ್ರದೇಶವನ್ನು ಸೂಚಿಸುವಂತೆ ಉಲ್ಲೇಖಿತವಾಗಿದೆ. ಚನ್ನಬಸವೇಶ್ವರ ಮತ್ತು ನಿಜಗುಣಶಿವಯೋಗಿಗಳ ಕೃತಿಗಳಲ್ಲಿ ಅದು ಒಂದು ಜಾತಿಯನ್ನೂ ಸೂಚಿಸುತ್ತದೆ. ಅಂತೂ ಮೂಲತಃ ಈ ಪದವು ಒಂದು ಭೂಪ್ರದೇಶವನ್ನೂ ಒಂದು ಭಾಷೆಯನ್ನೂ ಸೂಚಿಸಲು ಬಳಕೆಯಾಗುತ್ತಿತ್ತು. ಕರ್ನಾಟಕವು ಕಣ್ ಅಥವಾ ಕಲ್ ಎಂಬುದರಿಂದ ಬಂದಿದೆ. ಅವರು ಇಂದಿನ ಮಹಾರಾಷ್ಟ್ರದ ಖಾಂದೇಶ್ ಪ್ರದೇಶದಲ್ಲಿ ನೆಲೆಸಿದ್ದ ಗೋವಳಿಗ ಬುಡಕಟ್ಟಿನ ಜನರು, ಅವರಿಂದಾಗಿ ಈ ಪ್ರದೇಶಕ್ಕೆ ಕಣ್ಣದೇಶ ಎಂಬ ಹೆಸರು ಬಂದಿತು ಎಂಬುದಾಗಿ ಶಂಬಾ ಜೋಶಿ ಅಭಿಪ್ರಾಯ ಪಡುತ್ತಾರೆ. ಆದರೆ ಖಾಂದೇಶವನ್ನು ಮೊದಲು ಕಣ್ಣದೇಶವೆಂದು ಕರೆಯುತ್ತಿದ್ದರೆನ್ನುವುದಕ್ಕೂ ಕಣ್ಣ ಅಥವಾ ಕಲ್ಲ ಜನರಿಂದ ಅದಕ್ಕೆ ಆ ಹೆಸರು ಬಂದಿತು ಎಂಬುದಕ್ಕೂ ನಿರ್ಣಾಯಕವಾದ ಆಧಾರಗಳನ್ನು ಒದಗಿಸಿಲ್ಲ. ಇನ್ನೊಂದು ಸಿದ್ಧಾಂತ ಕರ್ನಾಟಕ ಎಂಬ ಹೆಸರು ಕರ-ನಾಡು, ಕಪ್ಪು ಮಣ್ಣಿನ ನೆಲ ಎಂಬುದರಿಂದ ಬಂದಿದೆ ಎನ್ನುವುದು. ಕರ್ನಾಟಕದ ಹೆಚ್ಚಿನ ಭಾಗಗಳು ದಖನ್ ಪ್ರಸ್ತಭೂಮಿಯಲ್ಲಿದ್ದು ಕಪ್ಪುಮಣ್ಣಿನಿಂದ ತುಂಬಿವೆ ಎನ್ನುವ ವಿವರಣೆ ಒಪ್ಪಿಗೆಯಾಗುವಂಥದಾಗಿದೆ. ಆದರೆ ಹೆಸರಿನ ಮೂಲವು ಕರುನಾಡು ಎಂಬ ಇನ್ನೊಂದು ವಾದಕ್ಕೆ ಇನ್ನೂ ಬಲವಾದ ಆಧಾರವಿದೆ. ತಮಿಳಿನ ಪ್ರಾಚೀನ ಕೃತಿಗಳಾದ ಶಿಲಪ್ಪಧಿಕಾರಂ ಮತ್ತು ತೋಳ್ಗಾಪ್ಪಿಯಂಗಳಲ್ಲಿ ಈ ಭೂಪ್ರದೇಶವನ್ನು ಕರುನಾಟ ಎಂದು ಕರೆದಿದೆ. ತಮಿಳರು ಈ ಸೂಕ್ತವಾದ ಹೆಸರನ್ನು ಕೊಟ್ಟರು. ಪೂರ್ವ ಘಟ್ಟಗಳ ಆಚೆಗೆ ಪ್ರಸ್ಥಭೂಮಿಯಲ್ಲಿರುವ ಎತ್ತರವಾದ ಭೂಮಿ ಎಂಬುದು ಅವರ ಅರ್ಥವಾಗಿತ್ತು. ಕರುನಾಡ ಅಥವಾ ಎತ್ತರದ ಭೂಮಿ ಎನ್ನುವುದು ಸಂಸ್ಕೃತದಲ್ಲೂ ಕೇಳಿಬರುತ್ತದೆ. ಬಾದಾಮಿ ಚಾಲುಕ್ಯರ ಸೈನ್ಯವನ್ನು ಕರ್ಣಾಟಕಬಲ ಎಂದು ಕರೆಯಲಾಗಿತ್ತು. 12ನೆಯ ಶತಮಾನದ ಚಾವಾದ ಒಂದು ಶಾಸನವೂ ಕರ್ನಾಟಕವನ್ನು ಉಲ್ಲೇಖಿಸುತ್ತದೆ.
1956ಕ್ಕೆ ಹಿಂದಿನ ಮೈಸೂರು ರಾಜ್ಯಕ್ಕೆ ಹೋಲಿಸಿದರೆ, ಇಂದಿನ ಕರ್ನಾಟಕದಲ್ಲಿ, ಮೈಸೂರು ರಾಜರು ಆಳುತ್ತಿದ್ದ ಸಂಸ್ಥಾನವೂ ಮುಂಬಯಿ ಪ್ರೆಸಿಡೆನ್ಸಿ, ಮದರಾಸು ಪ್ರೆಸಿಡೆನ್ಸಿ, ಹೈದರಾಬಾದು ಮತ್ತು ಕೊಡಗುಗಳ ಕೆಲವು ಪ್ರದೇಶಗಳೂ ಸೇರಿವೆ. ಕರ್ನಾಟಕವು ಬಹು ಪ್ರಾಚೀನತೆಯುಳ್ಳ ಪ್ರದೇಶ. ಕೊನೆಯ ಪಕ್ಷ 2000 ವರ್ಷಗಳ ಹಿಂದೆಯೇ ಹಾಗೆ ಸಂಬೋಧಿತವಾಗಿತ್ತು. ಮೊದಲ ಬಾರಿಗೆ ಕರ್ನಾಟಕ ಬಾದಾಮಿ ಚಾಲುಕ್ಯ ಅರಸ ಎರಡನೆಯ ಪುಲಿಕೇಶಿಯ(610-642) ಕಾಲದಲ್ಲಿ ಏಕೀಕೃತವಾಯಿತು. ಎರಡನೆಯ ಪುಲಿಕೇಶಿಯು ಸ್ಥಾಪಿಸಿದ ಸಾಮ್ರಾಜ್ಯವು ಕಾವೇರಿಯಿಂದ ನರ್ಮದೆಯವರೆಗೆ ವ್ಯಾಪಿಸಿತ್ತು. ರಾಜವಂಶಗಳು ಬದಲಾದರೂ (ಬಾದಾಮಿ ಚಾಲುಕ್ಯರು, ರಾಷ್ಟ್ರಕೂಟರು ಮತ್ತು ಕಲ್ಯಾಣ ಚಾಲುಕ್ಯರು) ಸಾಮ್ರಾಜ್ಯವು ಮಾತ್ರ ಸುಮಾರು ಐದು ಶತಮಾನಗಳ ಕಾಲ ಸುಭದ್ರವಾಗಿ ಉಳಿಯಿತು. ಭಾರತ ಉಪಖಂಡದ ಕೇಂದ್ರ ಭಾಗದಲ್ಲಿದ್ದು ಕರ್ನಾಟಕದ ಆಧಾರಿತ ಸಾಮ್ರಾಜ್ಯವು ಒಂದಕ್ಕಿಂತ ಹೆಚ್ಚು ರೀತಿಗಳಲ್ಲಿ ಭಾರತಿಯ ಇತಿಹಾಸ ಮತ್ತು ಸಂಸ್ಕೃತಿಗಳ ಮೇಲೆ ಪ್ರಭಾವ ಬೀರಿತು. ಪುಲಿಕೇಶಿಯ ವಂಶದ ಸೈನ್ಯವನ್ನು ಕರ್ನಾಟಕ ಬಲ ಎಂದು ಕರೆದು ‘‘ಅಜೇಯವಾದದ್ದು’’ ಎಂದು ವರ್ಣಿಸಲಾಯಿತು. ಅರಬ್ ಸಂದರ್ಶಕ ಸುಲೇಮಾನ್ (ಕ್ರಿ.ಶ.851) ಈ ಸಾಮ್ರಾಜ್ಯವನ್ನು ಜಗತ್ತಿನ ನಾಲ್ಕು ಬೃಹತ್ ಸಾಮ್ರಾಜ್ಯಗಳಲ್ಲಿ ಒಂದು ಎಂದು ಹೇಳುತ್ತಾನೆ. ತಾನು ‘ಕಣಾಣು’ ಎಂದು ಹೇಳಿಕೊಳ್ಳಲು ವೈಯಕ್ತಿಕ ಹೆಮ್ಮೆಪಡಬೇಕಾದ ಕಾಲ ಅದಾಗಿತ್ತು. ಬಂಗಾಳದ ಸೇನರು ತಮ್ಮನ್ನು ‘‘ಕರ್ಣಾಟ ಕ್ಷತ್ರಿಯ’’ರೆಂದು ಹೇಳಿಕೊಂಡರು. ಬಿಹಾರದ ಮಿಥಿಲೆಯಲ್ಲಿ ಸ್ಥಾಪಿತವಾದ ಒಂದು ರಾಜವಂಶವು ತನ್ನನ್ನು ‘‘ಕರ್ಣಾಟ ವಂಶ’’ವೆಂದು ಕರೆದುಕೊಂಡಿತು. ದೂರದ ಕಾಶ್ಮೀರದ ಕವಿ ಬಿಲ್ಹಣನು, ಸೂಕ್ತ ಪೋಷಕನನ್ನು ಹುಡುಕಿಕೊಂಡು ಕರ್ನಾಟಕದ ರಾಜಧಾನಿ ಕಲ್ಯಾಣಕ್ಕೆ ಬಂದನು. ಕರ್ನಾಟಕವು ಹಿಂದೂ ದೇವತೆಗಳಿಗಾಗಿ, ಬೌದ್ಧ ಮತ್ತು ಜೈನರನ್ನು ಅನುಕರಿಸಿದ ಕಲ್ಲಿನಲ್ಲಿ ಕೊರೆದ ಗುಹಾಂತರ ದೇವಾಲಯಗಳಲ್ಲಿ ನಿರ್ಮಿಸಿತು. ಈ ಪ್ರಯತ್ನವು ಶಿಖರವನ್ನು ಮುಟ್ಟುವುದು ಈಗ ಮಹಾರಾಷ್ಟ್ರಕ್ಕೆ ಸೇರಿರುವ ಎಲ್ಲೋರದ ಕೈಲಾಸ ದೇವಾಲಯದಲ್ಲಿ. ದೇವಾಲಯ ವಾಸ್ತುಶಿಲ್ಪದಲ್ಲಿ ಐಹೊಳೆಯಲ್ಲಿ ಬಾದಾಮಿ ಚಾಲುಕ್ಯರು ನಡೆಸಿದ ಪ್ರಯೋಗಗಳನ್ನು ಪರ್ಸಿಬ್ರೌನ್, ‘‘ದೇವಾಲಯ ವಾಸ್ತುಶಿಲ್ಪದ ತೊಟ್ಟಿಲುಗಳಲ್ಲಿ ಒಂದು’’ ಎಂದು ವರ್ಣಿಸಿದ್ದಾನೆ. ಅದು ಆಂಧ್ರ, ಮಹಾರಾಷ್ಟ್ರ, ಗುಜರಾತ್, ಒರಿಸ್ಸಾ ಮತ್ತು ಮಧ್ಯಭಾರತದ ದೇವಾಲಯಗಳ ಮೇಲೆ ಪ್ರಭಾವ ಬೀರಿತು. ಕರ್ನಾಟಕವು ತನ್ನ ಸಂಯೋಜಿತ ಸಂಸ್ಕೃತಿಗೆ ಕೂಡ ಪ್ರಸಿದ್ಧವಾಗಿದೆ. ಕಲೆಯಲ್ಲಿ ಇಂಡೋ-ಸಾರ್ಸೆನಿಕ್ ಕಲೆಯ ವಿಶೇಷ ಪಂಥಗಳು ಗುಲ್ಬರ್ಗ, ಬೀದರ್ ಮತ್ತು ಬಿಜಾಪುರಗಳಲ್ಲಿ ವ್ಯಕ್ತವಾದುವು. ಕರ್ನಾಟಕ ಸಂಗೀತದಲ್ಲಿ, ಪರ್ಷಿಯನ್ ಪಲುಕುಗಳು ಕಸಿಗೊಂಡು ದರ್ಬಾರ, ಕಲ್ಯಾಣ ಮೊದಲಾದ ಹೊಸರಾಗಗಳನ್ನು ಪುರಂದರ ಮೊದಲಾದ ಸಂತರು ವಿಕಾಸಗೊಳಿಸಿದರು. ಬಿಜಾಪುರದ ಅರಸ ಎರಡನೆಯ ಇಬ್ರಾಹಿಂ ಹಿಂದೂ ಸಂಗೀತವನ್ನು ಮುಸ್ಲಿಮರಿಗೆ ಪರಿಚಯ ಮಾಡುವ ಸಲುವಾಗಿ ಕಿತಾಬ್-ಎ-ನವರಸ್ ಎಂಬ ಕೃತಿಯನ್ನು ರಚಿಸಿದನು. ಈ ಪುಸ್ತಕದ ಪ್ರಾರಂಭದಲ್ಲಿ ಗಣಪತಿ ಮತ್ತು ಸರಸ್ವತಿಯರ ಪ್ರಾರ್ಥನೆಗಳಿವೆ. ಖ್ವಾಜಾ ಬಂದೇ ನವಾಜ್ ಮತ್ತು ಬಾಬಾಬುಡನ್ ತಮ್ಮ ಕಾಲದಲ್ಲಿ ಅಪಾರ ಜನಪ್ರಿಯರಾಗಿದ್ದುದಲ್ಲದೆ ಈಗಲೂ ಜನರು ಅವರನ್ನು ಭಕ್ತಿಯಿಂದ ಗೌರವಿಸುತ್ತಾರೆ.

ಅಧ್ಯಾಯ 3: ಏಕೀಕರಣ ಕಥನ*
[* ಕರ್ನಾಟಕ ಏಕೀಕರಣ ಕಥನ ಎಂಬ ಕೃತಿಯನ್ನು ಯಥಾವತ್ತಾಗಿ ಬಳಸಲು ಅವಕಾಶ ನೀಡಿದ ಡಾ.ಎಸ್.ಚಂದ್ರಶೇಖರ ಅವರಿಗೆ ಹಾಗೂ ಕೃತಿಯನ್ನು ಈ ಮೊದಲು ಪ್ರಕಟಿಸಿದ ಕನ್ನಡ ಪುಸ್ತಕ ಪ್ರಾಧಿಕಾರಕ್ಕೆ ನಾವು ಅಭಾರಿಯಾಗಿದ್ದೇವೆ. -ಸಂ.]
ಪ್ರವೇಶ
ಆಧುನಿಕ ಕರ್ನಾಟಕ ಕಂಡ ಎರಡು ಮುಖ್ಯ ಐತಿಹಾಸಿಕ ಘಟನೆಗಳೆಂದರೆ, ಸ್ವಾತಂತ್ರ್ಯ ಸಂಗ್ರಾಮ ಮತ್ತು ರಾಜ್ಯದ ಏಕೀಕರಣ. ಸ್ವಾತಂತ್ರ್ಯ ಸಂಗ್ರಾಮ ಇಡೀ ಭಾರತಕ್ಕೆ ಸಂಬಂಧಿಸಿದ್ದರೆ, ಏಕೀಕರಣ ಕೆಲವು ಪ್ರದೇಶಗಳಿಗೆ ಸೀಮಿತವಾಗಿತ್ತು. ಆದರೆ ಈ ಎರಡೂ ಚಳವಳಿಗಳು ಒಟ್ಟಾಗಿಯೇ ನಡೆದವು. ಭಾರತದ ಉಳಿದ ಪ್ರದೇಶಗಳಂತೆ ಕನ್ನಡ ಪ್ರಾಂತ್ಯಗಳೂ ಪರಕೀಯ ಬ್ರಿಟಿಷರ ಆಳ್ವಿಕೆಗೆ ಒಳಪಟ್ಟಿದ್ದು ನಿಜ. ಆದರೆ ಕನ್ನಡಿಗರ ಬದುಕು ತೀರಾ ದುಸ್ಥಿತಿಯಲ್ಲಿತ್ತೆಂದೇ ಹೇಳಬೇಕು. ಏಕೆಂದರೆ ಅವರು ಇಪ್ಪತ್ತೆರಡು ವಿಭಿನ್ನ ಆಡಳಿತ ಘಟಕಗಳಲ್ಲಿ ಹರಿದು ಹಂಚಿಹೋಗಿದ್ದರು. ಈ ಛಿದ್ರೀಕರಣ ಬರೀ ಕನ್ನಡಿಗರ ಕರ್ನಾಟಕದ ಛಿದ್ರೀಕರಣವಾಗಿರದೆ, ಅವರು ನೆರೆಯ ಭಾಷಿಕರ ನಡುವೆ ಮೈಸೂರನ್ನು ಹೊರತುಪಡಿಸಿ ಅಲ್ಪಸಂಖ್ಯಾತರಂತೆ ಬದುಕುವ ಅನಿವಾರ್ಯತೆ ಸೃಷ್ಟಿಸಿತ್ತು.
ವಸಾಹತುಗಳಾಗಿದ್ದ ಜಗತ್ತಿನ ಹಲವಾರು ದೇಶಗಳು ಸಾಮ್ರಾಜ್ಯವಾದಿ ಜಿಗಣೆಗಳಿಂದ ತಮ್ಮ ನೆತ್ತರವನ್ನು ಹೀರಿಸಿಕೊಂಡಿವೆ. ಭಾರತ ಇಡಿಯಾಗಿ ಈ ಸಂಕಷ್ಟಕ್ಕೆ ಒಳಗಾಗಿತ್ತಾದರೂ, ಕರ್ನಾಟಕದ ಪರಿಸ್ಥಿತಿ ಹೆಚ್ಚು ಗಂಭೀರವಾಗಿತ್ತು. ಕಾರಣ: ವಸಾಹತುಶಾಹಿ ಒಂದು ಕಡೆಯಿಂದ ಭಾರತದ ಸಂಪನ್ಮೂಲಗಳನ್ನು ಕೊಳ್ಳೆ ಹೊಡೆಯುತ್ತಿದ್ದರೆ, ವಸಾಹತುವಾದಿ ಬಾಲಂಗೋಚಿಗಳಾಗಿದ್ದ ದೇಶೀ ಅರಸರು ಮತ್ತು ನೆರೆಯ ಪ್ರಾಂತದವರು ಕನ್ನಡಿಗರ ಸಂಪತ್ತನ್ನು ಬಳಸಿಕೊಳ್ಳುವ ಪರಿಸ್ಥಿತಿ ಇತ್ತು. ಅಂದರೆ ಇಬ್ಬಗೆಯ ಶೋಷಣೆಗೆ ಕನ್ನಡಿಗ ಕರ್ನಾಟಕ ಒಳಗಾಗಿದ್ದರು. ಬ್ರಿಟಿಷರ ‘ಒಡೆದು ಆಳುವ ನೀತಿ’ಗೆ ಜ್ವಲಂತ ಉದಾಹರಣೆ ಎಂದರೆ ಕರ್ನಾಟಕವೇ. ಹೀಗೆನ್ನುವಾಗ ಆಗಬಹುದಾದ ಒಂದು ಗೊಂದಲವನ್ನು ಇಲ್ಲಿಯೇ ನಿವಾರಿಸಿಕೊಳ್ಳುವುದು ಬಹಳ ಮುಖ್ಯ. ಇಂದಿನ ಅರ್ಥದಲ್ಲಿ, ರೂಪದಲ್ಲಿ, ಕರ್ನಾಟಕ ಮತ್ತು ಭಾರತ ಭೌಗೋಳಿಕವಾಗಿಯಾಗಲಿ, ಆಡಳಿತಾತ್ಮಕ ವಾಗಿಯಾಗಲಿ, ರಾಜಕೀಯವಾಗಿ ಆಗಲಿ ಸ್ವಾತಂತ್ರ್ಯ ಪೂರ್ವದಲ್ಲಿ ಎಂದೂ ಒಂದಾಗಿರಲಿಲ್ಲ. ಕರ್ನಾಟಕವೆಂಬ ರಾಜಕೀಯ ಕಲ್ಪನೆ ಪೂರ್ಣವಾಗಿ ಆಧುನಿಕವಾದದ್ದು. ಭಾರತ ರಾಷ್ಟ್ರವೆಂಬುದು ಹೇಗೋ ಹಾಗೆಯೇ ಕರ್ನಾಟಕವೂ ರಾಜಕೀಯವಾಗಿ ರೂಪುಗೊಂಡಿದ್ದು ಆಧುನಿಕ ಕಾಲದಲ್ಲೇ. ಚರಿತ್ರೆಯಲ್ಲಿ ಕನ್ನಡ ಪ್ರಾಂತಗಳನ್ನು ಕೆಲವು ನೆರೆಯ ಪ್ರಾಂತಗಳೊಂದಿಗೆ ಒಂದು ರಾಜ್ಯವಾಗಿ, ಒಂದು ಮಾರುಕಟ್ಟೆಯಾಗಿ, ವ್ಯವಸ್ಥಿತ ಆಡಳಿತವಾಗಿ, ಬೆಸೆಯುವ ಪ್ರಯತ್ನವೇನಾದರೂ ಆಗಿದ್ದರೆ ಅದು ಟಿಪ್ಪುಸುಲ್ತಾನನ ಕಾಲದಲ್ಲಿ. ಆದರೆ ಆ ಪ್ರಯತ್ನವೂ ಪ್ರಜ್ಞಾಪೂರ್ವಕವಾಗಿ ಇಂದಿನ ಅರ್ಥದಲ್ಲಿ ರಾಷ್ಟ್ರೀಯ ಘಟಕವನ್ನಾಗಿ ಕಟ್ಟುವ ಪ್ರಯತ್ನವೆನ್ನಲು ಆಗದು. ಆದರೆ ಬ್ರಿಟಿಷ್ ವಸಾಹತುದಾರರು ಅದನ್ನು ಭಂಗಗೊಳಿಸಿದರು. ಕಾರಣ, ಬ್ರಿಟೀಷರು ತಾವು ಸಾಧಿಸಿದ್ದನ್ನು ಇತರರು ಸಾಧಿಸಕೂಡದು, ಹಾಗಾದರೆ ಅವರ ಅಧಿಕಾರಕ್ಕೆ ಕುತ್ತು ಎಂದು ಅರಿತಿದ್ದರು. ಆದ್ದರಿಂದಲೇ ಒಂದು ಸಂಘಟಿತ ಅರಸೊತ್ತಿಗೆಯಾಗಿ ರೂಪುಗೊಳ್ಳುತ್ತಿದ್ದ ಟಿಪ್ಪುವಿನ ಮೈಸೂರನ್ನು ಚಿಂದಿ ಮಾಡಿ ಹಂಚಿಕೊಂಡರು. ಆದರೆ ಕನ್ನಡ ಮತ್ತು ಕರ್ನಾಟಕಗಳಿಗೆ ಒಂದು ರಿೀತಿಯ ಸಾಹಿತ್ಯಕ ಸಾಂಸ್ಕೃತಿಕ ಅನನ್ಯತೆ ಇತ್ತು. ಈ ಅನನ್ಯತೆಗಳನ್ನು ಹೆಕ್ಕಿ ತೆಗೆಯುವ ಅವನ್ನು ಜೋಡಿಸಿ ಕಟ್ಟುವ ಮತ್ತು ಪೋಷಿಸುವ ಮುನ್ನಡೆಸುವ ಕೆಲಸವೂ ಹಲವಾರು ಏಳು ಬೀಳುಗಳೊಂದಿಗೆ ನಡೆದು ಬಂದಿತು.
ಸಾವಿರಾರು ವರ್ಷಗಳ ಭಾಷಿಕ ಸಾಂಸ್ಕೃತಿಕ ಹಿನ್ನೆಲೆಯಿದ್ದ ಕನ್ನಡ ಪ್ರದೇಶಗಳು 1799ರ ನಂತರ ಗುರುತೂ ಸಿಗದಂತೆ ಛಿದ್ರೀಕರಣಗೊಂಡವು. ಬ್ರಿಟಿಷರು ಮಾಡಿದ ಈ ವ್ಯವಸ್ಥೆ ಕನ್ನಡಿಗರಿಗೆ ಅವ್ಯವಸ್ಥೆಯ ಆಗರವಾಗಿದ್ದು ಯಾವುದೇ ವೈಚಾರಿಕ ವಿವರಣೆಗೆ ನಿಲುಕುವಂತಿರಲಿಲ್ಲ. ವಸಾಹತುವಾದಿಗಳ ರಕ್ಷಣೆ ಮತ್ತು ಆರ್ಥಿಕ ಲಾಭವೇ ಈ ವರ್ಗೀಕರಣದ ಮೂಲವಾಗಿತ್ತು. ಕರ್ನಾಟಕದ ಭೂಭಾಗದ ಮೇಲಿನ ಪರಕೀಯ ಪ್ರಭುತ್ವದ ಕಪಿಮುಷ್ಟೀ ಹೇಗಿತ್ತೆಂದರೆ, ದೇಶೀಸಂಸ್ಥಾನದ ರಾಜರುಗಳನ್ನೂ ಅವರು ನಂಬುತ್ತಿರಲಿಲ್ಲ. ಆದ್ದರಿಂದಲೇ ಇಲ್ಲಿಯ ಯಾವ ದೇಶೀಸಂಸ್ಥಾನಕ್ಕೂ ಕಡಲ ತೀರಕ್ಕೆ ಪ್ರವೇಶವಿರಲಿಲ್ಲ. ಸುತ್ತಲೂ ಭೂ ಆವೃತವಾದ ಈ ಸಂಸ್ಥಾನಗಳ ವ್ಯಾಪಾರ ವಾಣಿಜ್ಯ ವೆಲ್ಲಾ ವಸಾಹತುವಾದಿಗಳ ಅನುಮತಿ ಇಲ್ಲದೇ ನಡೆಯುವಂತಿರಲಿಲ್ಲ. ಆದ್ದರಿಂದ ಆರ್ಥಿಕವಾಗಿ ಕನ್ನಡಿಗ-ಕರ್ನಾಟಕ ಕಳೆದುಕೊಂಡಿದ್ದು ಅಪಾರ. ಬೇಸತ್ತು ದಂಗೆಯೆದ್ದವರನ್ನು ನಿರ್ದಯವಾಗಿ ಹತ್ತಿಕ್ಕಲಾಯಿತು. ಈ ಪ್ರಕ್ರಿಯೆಯಲ್ಲಿ ಹಲವಾರು ಭೂಭಾಗಗಳನ್ನು 1799ರ ನಂತರವೂ ಬ್ರಿಟಿಷ್ ಆಡಳಿತ ತನ್ನ ನೇರ ಆಳ್ವಿಕೆಗೆ ಒಳಪಡಿಸಿಕೊಂಡಿತು. ಹೀಗೆ ಆಕ್ರಮಿಸಲಾದ ಪ್ರದೇಶಗಳನ್ನು ಮುಖ್ಯವಾಗಿ ಐದು ಭಾಗಗಳಲ್ಲಿ ಸೇರಿಸಲಾಯಿತು.
1. ಮೈಸೂರು ಸಂಸ್ಥಾನ
2. ಹೈದರಾಬಾದ್ ಸಂಸ್ಥಾನ
3. ಕೊಡಗು
4. ಬಾಂಬೆ ಕರ್ನಾಟಕ
5. ಮದರಾಸು ಕರ್ನಾಟಕ
ಹೀಗೆ ಬೇರೆ ಬೇರೆ ಭಾಗಗಳಲ್ಲಿ ಹಂಚಿಹೋದ ಭಾಗದ ಜನತೆಯ ಸ್ಥಿತಿ ಅತಂತ್ರ ವಾಗಿತ್ತು. ಬಾಂಬೆ ಪ್ರಾಂತ್ಯದ ಕನ್ನಡಿಗರು ಅಲ್ಲಿ ಪ್ರಬಲರಾಗಿದ್ದ ಮರಾಠಿಗರು ಮತ್ತು ಮರಾಠಿ ಭಾಷೆಯ ಒತ್ತಡಗಳಿಗೆ ಈಡಾದರು. ಪರಕೀಯ ಇಂಗ್ಲಿಷ್ ಭಾಷೆ ಮತ್ತು ಇಂಗ್ಲಿಷರ ಆಡಳಿತದ ಪ್ರಭಾವದಿಂದ ಒಂದು ಕಡೆ ಸಂಕಷ್ಟಕ್ಕೆ ಈಡಾದರೆ, ಶಾಲೆ, ಕಾಲೇಜು ಮತ್ತು ಆಡಳಿತ ಕಚೇರಿಗಳಲ್ಲಿ ಮರಾಠಿ ಭಾಷೆಯ ಹೇರಿಕೆಯಿಂದ ಇನ್ನೊಂದು ಕಡೆ ಬಳಲಿದರು. ಅದೂ ಸಾಲದೆಂಬಂತೆ ಈ ಕನ್ನಡ ಪ್ರದೇಶ ‘ದಕ್ಷಿಣ ಮರಾಠ ದೇಶ’ ವೆಂದು ಕರೆಯಲ್ಪಟ್ಟಿತು. ಹೈದರಾಬಾದ್ ಕರ್ನಾಟಕವಂತೂ ನಿಜಾಮನ ಸರ್ವಾಧಿಕಾರದಿಂದ ನಲುಗಿ ಹೋಗುತ್ತಿತ್ತು. 1940ರ ತನಕ ಈ ಪ್ರದೇಶಗಳಲ್ಲಿ ರಾಜಕೀಯ ಚಟುವಟಿಕೆಯ ಮಾತಿರಲಿ, ಯಾವುದೇ ಬಗೆಯ ಸಾಮಾಜಿಕ ಸಾಂಸ್ಕೃತಿಕ ಕಾರ್ಯಕ್ರಮಗಳಿಗೂ ಆಸ್ಪದವಿರಲಿಲ್ಲ. ಮದರಾಸು ಪ್ರಾಂತ್ಯದಲ್ಲಿ ಕನ್ನಡಿಗರು ತಮಿಳರು, ತೆಲುಗರು ಮತ್ತು ಮಲೆಯಾಳಿಗಳ ನಡುವೆ ಕಾಲ ಹಾಕುತ್ತಿದ್ದರು.
ಎಚ್ಚರ
ಹತ್ತೊಂಬತ್ತನೇ ಶತಮಾನದ ನಡುವಿನ ಹೊತ್ತಿಗೆ ಕನ್ನಡಿಗರಲ್ಲಿ ಪ್ರಜ್ಞಾವಂತರಾದವರು ತಮಗಾಗಿರುವ ಹಾನಿಯ ಪ್ರಮಾಣವನ್ನು ಅರಿಯತೊಡಗಿದರು. ಈ ಅರಿವು ತಮ್ಮ ಭಾಷೆ ಮತ್ತು ಸಾಹಿತ್ಯ ಸಂಸ್ಕೃತಿಗಳ ಅನನ್ಯತೆಯನ್ನು ಗುರ್ತಿಸಿ, ಪೋಷಿಸುವಂಥ ವೈಯಕ್ತಿಕ ಪ್ರಯತ್ನಗಳ ಮೂಲಕ ಪ್ರಕಟವಾಗತೊಡಗಿತು. ಹಾಗೆ ನೋಡಿದರೆ ಈ ಸಾಂಸ್ಕೃತಿಕ ಅನನ್ಯತೆಗಳ ಬಗ್ಗೆ ಅರಿವು ಮೂಡತೊಡಗಿದ್ದು ತಾವು ಏನನ್ನೋ ಕಳೆದುಕೊಳ್ಳುತ್ತಿದ್ದೇವೆ ಎಂಬ ಭಾವನೆಯಿಂದ. ಈ ಭಾವನೆಗೆ ಪರೋಕ್ಷವಾಗಿ ಒತ್ತಾಸೆಯಾದದ್ದು ಪರಕೀಯ ಆಂಗ್ಲರ ಆಡಳಿತವಾದರೆ, ಪ್ರತ್ಯಕ್ಷವಾಗಿ ದೇಶೀಯರಲ್ಲಿ ಹುಟ್ಟಿದ ಅತಂತ್ರ ಪ್ರಜ್ಞೆ. ಈ ಬೆಳವಣಿಗೆಗೆ ಕಾರಣವಾಯಿತೆನ್ನಿಸುತ್ತದೆ. ಅದೇ ಶತಮಾನದಲ್ಲಿ ಹಲವಾರು ಭಾರತೀಯರು ಪಾಶ್ಚಾತ್ಯ ಉದಾರವಾದದಿಂದ, ಮಾನವತಾವಾದದಿಂದ ಪ್ರಭಾವಿತರಾಗಿದ್ದರು. ಈ ಪರಿಕಲ್ಪನೆಗಳು ದೇಶೀಯರಲ್ಲಿ ‘ತಮ್ಮತನ’ ಜಾಗೃತಗೊಳ್ಳಲು ಸಹಾಯಕವಾಯಿತು. ಈ ‘ತಮ್ಮತನ’ ‘ಅನನ್ಯತೆ’ಗಳು. ಟಿಸಿಲೊಡೆದು ಬೆಳೆವ ಪ್ರಕ್ರಿಯೆಯಲ್ಲಿ ಮೂಡಿಬಂದದ್ದೇ ರಾಷ್ಟ್ರೀಯತೆ. ರಾಷ್ಟ್ರೀಯತೆಯ ಭಾಗವಾಗಿ ಅಂಕುರಿಸಿದ್ದೇ ‘ಉಪರಾಷ್ಟ್ರೀಯತೆ’.
ರಾಷ್ಟ್ರೀಯತೆಯನ್ನು ಹಲವು ರೀತಿ ವ್ಯಾಖ್ಯಾನಿಸಲಾಗಿದೆ ಮತ್ತು ವ್ಯಾಖ್ಯಾನಿಸಲಾಗುತ್ತಿದೆ. ಅವನ್ನು ಸಂಕ್ಷಿಪ್ತವಾಗಿ ಹೀಗೆ ಗುರುತಿಸಬಹುದು:
1. ಒಂದು ಜನಸಮುದಾಯ ಅಥವಾ ಹಲವು ಜನಸಮುದಾಯಗಳು, ರಾಷ್ಟ್ರೀಯ, ಉಪರಾಷ್ಟ್ರೀಯ ಸಮುದಾಯವಾಗಿ, ರಾಷ್ಟ್ರೀಯ, ಉಪರಾಷ್ಟ್ರೀಯ ಪ್ರಭುತ್ವವಾಗಿ, ರಾಷ್ಟ್ರೀಯ ಸಂಸ್ಕೃತಿಗಳಾಗಿ ರೂಪುಗೊಳ್ಳುವ ಪ್ರಕ್ರಿಯೆ.
2. ಪರಕೀಯರ ಆಕ್ರಮಣ, ಆಳ್ವಿಕೆ, ಶೋಷಣೆ, ದಬ್ಬಾಳಿಕೆಗಳಿಂದ ಸ್ವತಂತ್ರವಾಗಲು ಹವಣಿಸುವ ಸಂಘಟಿತ ಪ್ರಯತ್ನ ಹಾಗೂ ಹೋರಾಟ.
ಈ ಪ್ರಕ್ರಿಯೆ ಬಹಳ ಸಂಕೀರ್ಣ ಸ್ವರೂಪದ್ದು. ಸಾಮಾನ್ಯವಾಗಿ ವಿಶಾಲಾರ್ಥದಲ್ಲಿ ಒಂದು ಸೈದ್ಧಾಂತಿಕ ತಾತ್ವಿಕ ಚೌಕಟ್ಟಿಗೆ ಒಳಪಟ್ಟು, ಸಂಘಟಿತ ನಾಯಕತ್ವದಲ್ಲಿ ಈ ಹೋರಾಟ ನಡೆಯುತ್ತದೆ. ಮಾರ್ಕ್ಸ್, ಎಂಗೆಲ್ಸ್, ಲೆನಿನ್ನರು ರಾಷ್ಟ್ರೀಯತೆಯನ್ನು ವಿವರಿಸುವ ರೀತಿ ಸ್ವಲ್ಪ ಭಿನ್ನವಾಗಿದೆ. ಇವರ ಚಿಂತನಾಕ್ರಮದ ಪ್ರಕಾರ ರಾಷ್ಟ್ರೀಯತೆ ಬಂಡವಾಳವಾದಿ ಚಾರಿತ್ರಿಕ ಘಟ್ಟದ ಕೂಸು. ರಾಷ್ಟ್ರೀಯ ಶಕ್ತಿಗಳ ಜಯವೆಂದರೆ ಊಳಿಗಮಾನ್ಯ ಶಕ್ತಿಗಳ ನಿರ್ನಾಮ ಮತ್ತು ಏಕೀಕೃತ ಮಾರುಕಟ್ಟೆಯ ಉಗಮವೆಂಬುದೇ ಅವರ ಅಭಿಮತ. ಗಾಂಧೀಜಿ ಅದನ್ನು ನೈತಿಕ, ಆಧ್ಯಾತ್ಮಿಕ ಪರಿಭಾಷೆಯಲ್ಲಿ ಅರ್ಥೈಸುತ್ತಲೇ ವಿಕೇಂದ್ರೀಕೃತ ಸ್ವತಂತ್ರ ಸ್ವದೇಶಿ ಸ್ವರಾಜ್ಯವೆನ್ನುತ್ತಾರೆ.
ಅದೇನೇ ಇರಲಿ ಭಾರತೀಯ ಸನ್ನಿವೇಶದಲ್ಲಿ ರಾಷ್ಟ್ರೀಯತೆಯನ್ನು ಕುರಿತು ವಿವೇಚಿಸು ವಾಗ ಎರಡು ಮುಖ್ಯ ಅಂಶಗಳನ್ನು ಗಮನಿಸಬೇಕು.
1. ಭಾರತ ತನ್ನ ರಾಷ್ಟ್ರೀಯತೆ ಉಪರಾಷ್ಟ್ರೀಯತೆಯನ್ನು ಕಂಡುಕೊಂಡದ್ದು ವಸಾಹತು ಸನ್ನಿವೇಶದಲ್ಲಿ, ಅಂದರೆ ಪರಕೀಯರ ಆಳ್ವಿಕೆಯ ಸಂದರ್ಭದಲ್ಲಿ.
2. ಭಾರತ ಏಕರೂಪದ ರಾಜಕೀಯ, ಆರ್ಥಿಕ, ಸಾಂಸ್ಕೃತಿಕ, ಸಾಮಾಜಿಕ ವ್ಯವಸ್ಥೆಯಾಗಿರದೆ ಬಹುಮುಖೀ ವ್ಯವಸ್ಥೆಯ ಭೌಗೋಳಿಕ ಪ್ರದೇಶವಾಗಿದ್ದುದು.
ಆದ್ದರಿಂದ ಬಹುಮುಖೀ ವ್ಯವಸ್ಥೆಗಳಿರುವ ಅದರಲ್ಲೂ ಪೂರ್ಣವಾಗಿ ಪರಕೀಯವಾದ ವಸಾಹತುವಾದಿ ಶಕ್ತಿಯೊಂದು ಆಳುತ್ತಿರುವ ನಾಡುಗಳ ರಾಷ್ಟ್ರೀಯತಾ ಪ್ರಶ್ನೆಗಳನ್ನು ಎತ್ತಿಕೊಂಡಾಗ ತೀವ್ರ ಎಚ್ಚರದಿಂದ ಇರಬೇಕಾಗುತ್ತದೆ. ಯಾವುದೇ ಬಹುಮುಖೀ ಜೀವನಕ್ರಮ, ಸಂಸ್ಕೃತಿ, ಭಾಷೆ, ಇತಿಹಾಸಗಳನ್ನು ಒಳಗೊಂಡಿರುವ ನಾಡು ತನ್ನಲ್ಲಿ ಹಲವಾರು ರಾಷ್ಟ್ರೀಯತೆಗಳನ್ನು ಒಳಗೊಂಡಿರುತ್ತದೆ. ಯಾವುದೋ ಒಂದು ಸಂಕೀರ್ಣ ಎಳೆ, ಸೂಕ್ಷ್ಮ ಎಳೆ ಅವುಗಳನ್ನು ಸಡಿಲವಾಗಿ ಒಂದುಗೂಡಿಸಿರುತ್ತದೆ. ನವಿರಾದ ಈ ಎಳೆಯನ್ನು ಅಷ್ಟೇ ಸೂಕ್ಷ್ಮವಾಗಿ ಒರಟಾಗಿ ಜಗ್ಗದೆ ಹರಿದುಕೊಂಡು ಹೋಗಬಹುದಾದ ಸನ್ನಿವೇಶ ನಿರ್ಮಾಣ ಮಾಡದೆ ನಿರ್ವಹಿಸಿಕೊಂಡು ಹೋಗಬೇಕಾದ ಅನಿವಾರ್ಯತೆ ಇರುತ್ತದೆ. ಹೀಗಾದಾಗ ಈ ಬಂಧ ಹಾಗೆಯೇ ಮುಂದುವರಿಯುತ್ತದೆ. ಅದನ್ನು ಮುಂದುವರಿಸಿಕೊಂಡು ಹೋಗುವ ಪ್ರಯತ್ನಗಳಿಗೆ ತೀವ್ರ ಅಡೆತಡೆಗಳೂ ಇರುತ್ತವೆ. ಅದೂ ಭಾರತದಂಥ ಒಂದು ಬಹುಮುಖೀ ಸಮಾಜ, ಸಂಸ್ಕೃತಿ ಒಡೆದು ಆಳುವ ನೀತಿಯನ್ನೇ ತನ್ನ ಆಡಳಿತಕ್ಕಾಗಿ ನಂಬಿ ಕೂತಿದ್ದ ಬ್ರಿಟಿಷ್ ವಸಾಹತುವಾದಿಗಳ ಹಿಡಿತದಲ್ಲಿದ್ದಾಗ ಈ ಅಡೆತಡೆಗಳು ಹೇರಳವಾಗಿದ್ದುದು ಸಹಜ. ಈ ಕಂಟಕಗಳನ್ನು ನಿವಾರಿಸಿಕೊಳ್ಳುವುದು ಸುಲಭ ಸಾಮಾನ್ಯ ಕೆಲಸವೇನಾಗಿರಲಿಲ್ಲ. ಈ ಸಮಸ್ಯೆಯನ್ನು ನಿವಾರಿಸಿಕೊಂಡು ಭಾರತವನ್ನು ಒಂದುಗೂಡಿಸಿ ಅದರ ಸ್ವಾತಂತ್ರ್ಯ ರಾಷ್ಟ್ರೀಯ ಹೋರಾಟ ಮುನ್ನುಗ್ಗಬೇಕಾಗಿತ್ತು. ಈ ಅರಿವಿದ್ದ ಜನ ಕೆಲವರಾದರೂ ಭಾರತದಲ್ಲಿದ್ದರು. ತಮ್ಮತನ ಅನನ್ಯತೆಗಳನ್ನು ಮರೆತಂತಿದ್ದ ಭಾರತೀಯರು ಕ್ರಮೇಣ ಎಚ್ಚರಗೊಳ್ಳತೊಡಗಿದರು. ತಮ್ಮ ವಿಮೋಚನೆಗಾಗಿ ಹಂಬಲಿಸಿದರು. ಈ ಪ್ರಕ್ರಿಯೆಯಲ್ಲಿ ಬೆಳೆದದ್ದೇ ರಾಷ್ಟ್ರೀಯತೆ. ವಿವಿಧ ಭಾಷೆ, ಧರ್ಮ, ಸಂಸ್ಕೃತಿಗಳ ಭಾರತವನ್ನು ಒಂದುಗೂಡಿಸಿ ಪರಕೀಯರ ದಬ್ಬಾಳಿಕೆ ವಿರುದ್ಧ ಸಂಘಟಿಸಲು ತೊಡಗಿದವರು ಕೆಲವೇ ಜನ. ಹಾಗೆಂದು ಏಕತ್ರಗೊಳಿಸುವ ಭರದಲ್ಲಿ ಬಹುಮುಖತೆ, ವೈವಿಧ್ಯತೆಗಳನ್ನು ಅವರು ಕಡೆಗಣಿಸಲಿಲ್ಲ. ಹಾಗೆ ಮಾಡುವುದು ಭಾರತಕ್ಕೆ ಆತ್ಮಹತ್ಯಾತ್ಮಕವೆಂದು ಕೆಲವು ರಾಷ್ಟ್ರೀಯನಾಯಕರಿಗಾದರೂ ತಿಳಿದಿತ್ತು. ಆದ್ದರಿಂದಲೇ ದೇಶೀ ಭಾಷೆ, ಸಂಸ್ಕೃತಿ, ನಡೆ, ನುಡಿಗಳ ವಿಕಸನಕ್ಕೆ ಅವರು ಅವಕಾಶ ಕಲ್ಪಿಸಿದರು. ‘ವೈವಿಧ್ಯತೆಯಲ್ಲಿ ಏಕತೆ’ ಎಂಬುದು ರಾಷ್ಟ್ರೀಯ ಚಳವಳಿಯ ಘೋಷಿತ ಮಂತ್ರವಾಯಿತು.
ರಾಷ್ಟ್ರೀಯತೆ ಎನ್ನುವುದು ಮೂಲತಃ ರಾಜಕೀಯ ಪರಿಕಲ್ಪನೆಯೇ. ಆದರೆ ಅದು ಬಹುತೇಕ ಕಡೆ ವ್ಯಕ್ತಗೊಂಡದ್ದು ಸಾಂಸ್ಕೃತಿಕ ಪರಿಭಾಷೆಯಲ್ಲಿ. ಭಾರತದಲ್ಲಿ ಈ ಪ್ರಕ್ರಿಯೆ ಪ್ರಾರಂಭವಾದದ್ದು 19ನೇ ಶತಮಾನದ ಉತ್ತರಾರ್ಧದಲ್ಲಿ. ಅದು ತನ್ನ ಅಭಿವ್ಯಕ್ತಿಯನ್ನು ಪಡೆದುಕೊಂಡದ್ದು ಸಾಂಸ್ಕೃತಿಕ, ಸಾಹಿತ್ಯಕ, ಧಾರ್ಮಿಕ ಕ್ಷೇತ್ರದಲ್ಲಿ. ಹಾಗೆಂದು ಈ ಪ್ರಕ್ರಿಯೆಯಲ್ಲಿ ರಾಜಕೀಯಲೇಪ ಇರಲಿಲ್ಲವೆಂದಲ್ಲ. ಆದರೆ ಅದು ಕ್ರಮೇಣ ಪರೋಕ್ಷವಾಗಿ, ಸಂಕೀರ್ಣವಾಗಿ ಮೈದಾಳಿತು. ರಾಜಕೀಯ ಪರಿಭಾಷೆಯ ರಾಷ್ಟ್ರೀಯತೆಗೂ ಮತ್ತು ಸಾಂಸ್ಕೃತಿಕ ರಾಷ್ಟ್ರೀಯತೆಗೂ ಸಂಕೀರ್ಣವಾದ ಸಂಬಂಧವಿದೆ. ದೇಶೀ ಸಾಂಸ್ಕೃತಿಕ ಸ್ಪರ್ಶವಿಲ್ಲದ ರಾಜಕೀಯ ರಾಷ್ಟ್ರೀಯತೆ ಕಳೇಬರ ಮಾತ್ರ. ಅದು ಯಾರದ್ದೆಂದು ಗುರುತಿಸಲೂ ಸಾಧ್ಯವಿರುವುದಿಲ್ಲ. ಈ ಅರಿವಿದ್ದವರು, ಸಾಹಿತ್ಯಕ, ಸಾಂಸ್ಕೃತಿಕ ಕ್ಷೇತ್ರ ದಲ್ಲಿ ಸೃಜನಾತ್ಮಕ ಸಕ್ರಿಯವಾದಾಗ ರಾಜಕೀಯ ರಾಷ್ಟ್ರೀಯತೆ ಅರ್ಥಪೂರ್ಣವಾಗುತ್ತದೆ.
ವಸಾಹತುಶಾಹಿಯ ಎಲ್ಲ ಕುರೂಪಗಳನ್ನು ಕುರಿತು, ಬೌದ್ದಿಕ ತೀಕ್ಷ್ಣತೆಯಿಂದ ಅದನ್ನು ಬೆತ್ತಲುಗೊಳಿಸಿ, ಪರೋಕ್ಷವಾಗಿ ಪ್ರತಿರೋಧ ಒಡ್ಡಿದ ಮೊದಲಿಗರು ಸಾಹಿತಿ ಗಳು. ಅನಂತರ ಇತರರು. ವಿವಿಧ ಭಾಷೆ, ಸಂಸ್ಕೃತಿ, ಜನಾಂಗಗಳ ಭಾರತ ತನ್ನ ಸಾಹಿತ್ಯಾಭಿವ್ಯಕ್ತಿಯಲ್ಲಿ ಆಯಾ ಸಾಂಸ್ಕೃತಿಕ, ಪ್ರಾದೇಶಿಕ ವೈಶಿಷ್ಟ್ಯಗಳನ್ನು ಉಳಿಸಿಕೊಂಡೇ ದೇಶೀಯವೂ, ರಾಷ್ಟ್ರೀಯೂ, ವಸಾಹತುಶಾಹಿ ವಿರೋಧಿಯೂ ಆಗಬೇಕಾಗಿತ್ತು ಮತ್ತು ಅದು ಅನಿವಾರ್ಯವೂ ಆಗಿತ್ತು. ಹಾಗೆ ನೋಡಿದರೆ ಭಾರತದ ಸಾಂಸ್ಕೃತಿಕ ಸ್ವಾಯತ್ತತೆ, ಸ್ವಾತಂತ್ರಗಳನ್ನು ಕಾಯ್ದ ಶಕ್ತಿ, ವಿಶಾಲಾರ್ಥದಲ್ಲಿ ರಾಷ್ಟ್ರೀಯತೆಯೇ. ಈ ಪ್ರಯತ್ನ ತನ್ನ ಪರಿಸರವನ್ನು ಬಣ್ಣಿಸುವಲ್ಲಿ ತನ್ನ ಭಾಷೆಯ ವಿಸ್ತೃತ ಬಳಕೆಯಲ್ಲಿ ತನ್ನ ಸುತ್ತಮುತ್ತಲಿನವರ ಪ್ರಗತಿಗಾಗಿ ದುಡಿಯುವಲ್ಲಿ ತನ್ನ ಪರಂಪರೆಯನ್ನು ಉಳಿಸಿ, ಬೆಳೆಸುವುದರಲ್ಲಿ ಮತ್ತು ಆಮೂಲಕ ತನ್ನ ಅನನ್ಯತೆಯನ್ನು ಗಟ್ಟಿಗೊಳಿಸಿಕೊಳ್ಳುವುದರಲ್ಲಿ ಕಂಡುಬರುತ್ತದೆ.
ಈ ಅನನ್ಯತೆಗಳ ಚೌಕಟ್ಟಿನಲ್ಲಿ ಉಗಮವಾದದ್ದೇ ‘ಏಕೀಕರಣ’. ಈ ‘ಏಕೀಕರಣ’ ಹುಟ್ಟಿ ವಿಕಾಸವಾದದ್ದು ಬಹುತೇಕ ಆಯಾ ಭಾಷಾವಾರು ಪ್ರದೇಶಗಳಲ್ಲಿ. ಭಾಷಾವಾರು ರಾಜ್ಯಗಳನ್ನು ರಚಿಸುವ ಆಲೋಚನೆಗಳು 19ನೇ ಶತಮಾನದ ಕೊನೆಯ ವೇಳೆಗೆ ಹಲವು ಚಿಂತಕರ ಗಮನ ಸೆಳೆಯಿತು. ಒಂದೇ ಭಾಷೆಯನ್ನಾಡುವ ಜನರನ್ನು ಒಟ್ಟುಗೂಡಿಸುವಲ್ಲಿ ಭಾಷೆಯು ಅತ್ಯುತ್ತಮ ಮಾಧ್ಯಮವಾಗಬಲ್ಲದೆಂದು ಅವರು ಅರಿತರು. ಅಷ್ಟೇ ಅಲ್ಲದೆ, ಇಂಗ್ಲಿಷ್ ಭಾಷೆ ಮತ್ತು ವಸಾಹತುವಾದಿ ಸಂಸ್ಕೃತಿಗಳಿಗೆ ವಿದೇಶಿಯರು ತೀರಾ ಮಾರು ಹೋಗದಂತೆ ತಡೆಯುವ ಸಾಧನವಾಗಿಯೂ ದೇಶೀಭಾಷೆಗಳು ಸಹಾಯಕವಾಗಬಲ್ಲದೆಂದೂ ಅವರು ತಿಳಿದಿದ್ದರು. ಭಾರತದ ಸಂದರ್ಭದಲ್ಲಿ ಇದು ವ್ಯಕ್ತವಾದದ್ದು ಭಾಷಾಭಿಮಾನ, ಆತ್ಮಗೌರವ, ದೇಶಾಭಿಮಾನ ಇವುಗಳ ಮೂಲಕವೇ. ಕನ್ನಡ ಪ್ರಾಂತ್ಯಗಳಲ್ಲಿ ಆದದ್ದೂ ಅದೇ ಆದರೂ ಕರ್ನಾಟಕದ ವಿಶಿಷ್ಟತೆಯನ್ನು ಕಡೆಗಣಿಸಲಾಗದು. ಆ ವಿಶಿಷ್ಟತೆಯೆಂದರೆ ಅವುಗಳ ಛಿದ್ರೀಕರಣ ಮತ್ತು ಆಯಾ ತುಣುಕುಗಳಲ್ಲಿದ್ದ ಕನ್ನಡ ಭಾಷಿಕರು ಅನುಭವಿಸುವ ಕಷ್ಟ-ಕಾರ್ಪಣ್ಯಗಳು. ಭಾರತದ ಯಾವ ಭಾಷಾ ಪ್ರಾಂತ್ಯದ ಜನರೂ ಕನ್ನಡಿಗರಷ್ಟು ಶೋಷಣೆ, ದಬ್ಬಾಳಿಕೆಗಳಿಗೆ ಒಳಗಾಗಿರಲಿಲ್ಲವೆಂದರೆ ಅದರಲ್ಲಿ ಅತಿಶಯೋಕ್ತಿ ಇಲ್ಲ. ನಿಜ, ಆಂಧ್ರ, ಕೇರಳ ಮತ್ತು ಒರಿಸ್ಸಾಗಳೂ ಛಿದ್ರೀಕೃತವಾಗಿದ್ದವು. ಆದರೆ ಕರ್ನಾಟಕದಷ್ಟಲ್ಲ. ಕನ್ನಡ ಪ್ರದೇಶಗಳು ಈಗಾಗಲೇ ವಿವರಿಸಿದಂತೆ ಅತಿಯಾದ ಆಂತರಿಕ ಮತ್ತು ಬಾಹ್ಯ, ಆರ್ಥಿಕ ಮತ್ತು ಸಾಂಸ್ಕೃತಿಕ ಶೋಷಣೆಗೆ ಒಳಗಾಗಿದ್ದವು.
ಆ ಶೋಷಣೆಯೇ ‘ಏಕೀಕರಣ’ ಕಲ್ಪನೆಗೆ ನಾಂದಿ. ಈ ಬಗ್ಗೆ ಅಸ್ಪಷ್ಟವಾಗಿ ಮಾತನಾಡಿದವರು, ಅದನ್ನು ಸಾಕಾರಗೊಳಿಸುವ ಆರಂಭಿಕ ಪ್ರಯತ್ನಗಳನ್ನು ಮಾಡಿದವರು ಸಂವೇದನಾಶೀಲರಾದ ಬೆರಳೆಣಿಕೆಯಷ್ಟು ಮಂದಿ. ಅವರಲ್ಲಿ ಮೊದಲಿಗರೆಂದರೆ ಡೆಪ್ಯುಟಿ ಚನ್ನಬಸಪ್ಪ ಮತ್ತು ವೆಂಕಟರಂಗೋಕಟ್ಟಿ. ಈ ಮಹನೀಯರಿಬ್ಬರೂ ಬಾಂಬೆ ಕರ್ನಾಟಕದವರು.
1857 ಆಧುನಿಕ ಭಾರತದ ಚರಿತ್ರೆಯಲ್ಲಿ ಒಂದು ನಿರ್ಣಾಯಕ ಘಟ್ಟ. ಭಾರತದ ಮೊದಲ ಸ್ವಾತಂತ್ರ ಸಂಗ್ರಾಮವೆಂದು ಕರೆಯಲ್ಪಡುವ ಮಹಾನ್ ಘಟನೆ ನಡೆದದ್ದು 1857-58ರಲ್ಲಿ. ತದನಂತರ ಭಾರತ ವ್ಯಾಪಾರಿ ಸಂಸ್ಥೆಯಾದ ಬ್ರಿಟಿಷ್ ಈಸ್ಟ್ ಇಂಡಿಯಾ ಕಂಪನಿಯ ಆಳ್ವಿಕೆಯಿಂದ ಬ್ರಿಟಿಷ್ ಸಾಮ್ರಾಜ್ಯದ ನೇರ ಆಡಳಿತಕ್ಕೆ ಒಳಪಟ್ಟಿತ್ತು. ಈ ಸಂದರ್ಭದಲ್ಲೇ ಬ್ರಿಟಿಷ್ ಸಂಸತ್ತು ಭಾರತದ ಬಗ್ಗೆ ವ್ಯಾಪಕ ಚರ್ಚೆ ನಡೆಸಿತು. ಈ ಚರ್ಚೆಯಲ್ಲಿ ಪ್ರಾಸಂಗಿಕವಾಗಿ ಭಾಷಾವಾರು ಪ್ರಾಂತ್ಯರಚನೆಯ ಬಗ್ಗೆ ಪ್ರಸ್ತಾಪ ಮಾಡಿದ ವ್ಯಕ್ತಿ ಜಾನ್‌ಬ್ರೈಟ್. ಹಾಗೆ ನೋಡಿದರೆ 1858ರ ನಂತರ ಪ್ರದೇಶಗಳ ಮರುವಿಂಗಡನೆ ಪ್ರಾರಂಭಿಸಿದ್ದು ಬ್ರಿಟಿಷ್ ಸರ್ಕಾರವೇ. ಆದರೆ ಅದು ಭಾರತೀಯರ ಅಪೇಕ್ಷೆಯಂತಲ್ಲ. 1862ರಲ್ಲಿ ಉತ್ತರ ಕನ್ನಡ ಜಿಲ್ಲೆಯನ್ನು ಮುಂಬೈನಿಂದ ಬಾಂಬೆ ಪ್ರಾಂತಕ್ಕೆ ಬಂಗಾಳ ಪ್ರಾಂತದಲ್ಲಿದ್ದ ಸಿಲ್ಹಟ್ ಜಿಲ್ಲೆಯವರು ಅಸಮಾಧಾನಗೊಂಡರು.
ಕರ್ನಾಟಕ ಮತ್ತಿತರ ದಕ್ಷಿಣದವರು ಹಲವಾರು ಹೊರಗಿನ ಮತ್ತು ಒಳಗಿನ ರಾಜಕೀಯ, ಸಾಂಸ್ಕೃತಿಕ ಬೆಳವಣಿಗೆಗಳಿಂದ ಒತ್ತಡಕ್ಕೆ ಸಿಲುಕಿದರು. ಬಾಂಬೆ ಕರ್ನಾಟಕದಲ್ಲಿ ಕನ್ನಡ ಭಾಷಾ ಶಾಲೆಗಳನ್ನು ಪ್ರಾರಂಭಿಸಬೇಕೆಂಬ ಪ್ರಯತ್ನಗಳಿಂದ ಈ ಪ್ರಕ್ರಿಯೆಗೆ ಚಾಲನೆ ಸಿಕ್ಕಿತು. ಕ್ರಮೇಣ 1890ರ ವೇಳೆಗೆ ಸಂಘಟಿತ ಪ್ರಯತ್ನಗಳು ಕಂಡುಬಂದವು. ಆ ಹೊತ್ತಿಗೆ ಕನ್ನಡ ಪತ್ರಿಕೆಗಳು, ನಿಯತಕಾಲಿಕೆಗಳು ಪ್ರಕಟವಾಗುತ್ತಿದ್ದವು. ‘ಕರ್ನಾಟಕ’ವೆಂಬ ಪದವೂ ಚಾಲ್ತಿಗೆ ಬಂದಿತ್ತು. ಮೈಸೂರು ಪ್ರಾಂತ್ಯದಲ್ಲಿ ಮಹಾರಾಜರ ಸಹಾನುಭೂತಿ ಯೊಂದಿಗೇ ‘ಕರ್ನಾಟಕ ಭಾಷೋಜ್ಜೀವಿನಿ ಸಭಾ’ ಎಂಬ ಸಂಸ್ಥೆ 1887ರಲ್ಲಿ ಅಸ್ತಿತ್ವ ಪಡೆದುಕೊಂಡಿತು. ಈ ಸಭೆ ಕನ್ನಡ ಭಾಷೆ, ಸಾಹಿತ್ಯ ಕ್ಷೇತ್ರಗಳಿಗೆ ತನ್ನ ಕೆಲಸವನ್ನು ಸೀಮಿತಗೊಳಿಸಿಕೊಂಡಿತ್ತು.
ಏಕೀಕರಣ ಪ್ರಯತ್ನಗಳಲ್ಲಿ ಮೊದಲ ನಿರ್ಣಾಯಕವಾದ ಹೆಜ್ಜೆಯೆಂದರೆ ಧಾರವಾಡದಲ್ಲಿ ರಾ.ಹ.ದೇಶಪಾಂಡೆ ಮತ್ತು ಸಂಗಡಿಗರಿಂದ 1890ರಲ್ಲಿ ‘ಕರ್ನಾಟಕ  ವಿದ್ಯಾವರ್ಧಕ ಸಂಘ’ದ ಸ್ಥಾಪನೆ. ಈ ಸಂಘದ ಮುಖವಾಣಿಯಾಗಿ 1896ರಲ್ಲಿ ಪ್ರಾರಂಭವಾದ ಪತ್ರಿಕೆ ‘ವಾಗ್ಭೂಷಣ’. ಹಾಗೆ ನೋಡಿದರೆ ಸಮಸ್ತ ಭಾರತದಲ್ಲಿ ಭಾಷೆ, ಸಾಹಿತ್ಯಗಳ ಉನ್ನತಿಯ ಉದ್ದೇಶದಿಂದ ಮೊದಲ ಸಂಘ ಸಂಸ್ಥೆಗಳು ಪ್ರಾರಂಭವಾದದ್ದು ಕನ್ನಡಿಗರಿಂದಲೇ. ಏಕೆಂದರೆ ಈ ದಿಸೆಯಲ್ಲಿ ಅಪಾರ ಕ್ರಿಯಾಶೀಲತೆಯಿಂದ ಅದ್ಭುತವಾದದ್ದನ್ನು ಸಾಧಿಸಿದ ಬಂಗಾಳಿ, ಮರಾಠಿ ಮತ್ತು ತೆಲುಗು ಪ್ರಾಂತ್ಯಗಳಲ್ಲೂ ಈ ಉದ್ದೇಶದಿಂದ ಸಂಘಸಂಸ್ಥೆಗಳು ಪ್ರಾರಂಭವಾದದ್ದು ಕರ್ನಾಟಕದ ತರುವಾಯ. ಹಾಗೆಯೇ ಭಾಷಾವಾರು ಪ್ರಾಂತ್ಯಗಳ ರಚನೆಯ ಹೋರಾಟಗಳಲ್ಲಿ ಮುಂಚೂಣಿಯಲ್ಲಿದ್ದ, ಬಿಹಾರ, ಆಂಧ್ರ, ಒರಿಸ್ಸಾ, ಕೇರಳದವರೂ ಸಂಘಟಿತ ಪ್ರಯತ್ನಕ್ಕೆ ತೊಡಗಿದ್ದು ಕರ್ನಾಟಕದವರಿಗಿಂತ ತಡವಾಗಿ. ‘ಬಂಗಾಳಿ ಸಾಹಿತ್ಯ ಪರಿಷತ್’ 1895 ಮತ್ತು ‘ಉತ್ಕಲ ಏಕೀಕರಣ ಪರಿಷತ್ 1903’ರಲ್ಲಿ ಅಸ್ತಿತ್ವಕ್ಕೆ ಬಂದವು. ಅದೇನೇ ಇದ್ದರೂ ಕನ್ನಡಿಗರ ಪ್ರಯತ್ನ ತಮ್ಮ ಭಾಷೆ, ಸಂಸ್ಕೃತಿಗಳ ದೀನಸ್ಥಿತಿಯನ್ನು ದೂರ ಮಾಡುವುದಕ್ಕಾಗಿ ಕರ್ನಾಟಕ ವಿದ್ಯಾವರ್ಧಕ ಸಂಘವು ಹಲವಾರು ಕಡೆ ಸಭೆ, ಸಮಾರಂಭಗಳನ್ನು ನಡೆಸುತ್ತ ಕನ್ನಡ ಸಂಸ್ಕೃತಿ, ಚರಿತ್ರೆ, ಕನ್ನಡ ಭಾಷೆಗಳ ಬಗ್ಗೆ ಅರಿವು ಮೂಡಿಸುವ ಪ್ರಯತ್ನದಲ್ಲಿ ತೊಡಗಿತ್ತು.
ವಂಗಭಂಗ ಚಳವಳಿ
ಈ ಆರಂಭಿಕ ಪ್ರಯತ್ನಗಳು ತೀವ್ರಗೊಂಡದ್ದು 1904-05ರ ತರುವಾಯ. ಆ ವರ್ಷದಲ್ಲಿ ಬ್ರಿಟಿಷರ ‘ಒಡೆದು ಆಳುವ ನೀತಿ’ ಧರ್ಮ-ಭಾಷೆ ಎರಡಕ್ಕೂ ವಿಸ್ತರಿಸಿತು. ಅಲ್ಲಿಯ ತನಕ ಬಹುತೇಕ ಧರ್ಮ-ಮತಗಳಿಗೆ ಸೀಮಿತಗೊಂಡಿದ್ದ ಒಡೆದು ಆಳುವ ನೀತಿ, ಭಾಷೆಗೆ ವಿಸ್ತರಿಸಿತು. ಹಿಂದಿನ ಅಸಹಜ ಪ್ರಾಂತೀಯ ವರ್ಗೀಕರಣವನ್ನು ‘ಚರಿತ್ರೆಯ ಆಕಸ್ಮಿಕ’ಗಳೆಂದು ನುಣುಚಿಕೊಳ್ಳುತ್ತಿದ್ದ ಪರಂಗಿ ಸರ್ಕಾರ, ಈಗ ನೇರವಾಗಿ ಬಂಗಾಳ ವಿಭಜನೆಯನ್ನು ಘೋಷಿಸುವ ಮೂಲಕ ತನ್ನನ್ನು ತಾನು ಬತ್ತಲುಗೊಳಿಸಿಕೊಂಡಿತು. ‘ವಂಗಭಂಗ’ವು ಭಾಷಾವಾರು ಪ್ರಾಂತ ಚಳವಳಿ ಮತ್ತು ರಾಷ್ಟ್ರೀಯ ಚಳವಳಿಯ ಹಾದಿಯಲ್ಲಿ ಒಂದು ಮೈಲಿಗಲ್ಲು. ಏಕೆಂದರೆ ಸುಪ್ತವಾಗಿದ್ದ ರಾಷ್ಟ್ರೀಯ ಭಾವನೆಗಳನ್ನು ಈ ಘಟನೆ ಸ್ಫುಟಗೊಳಿಸಲು ಸಹಾಯಕವಾಯಿತು.
‘ಭಾರತಕ್ಕೆ ನೆಗಡಿಯಾದರೆ, ಬಂಗಾಳ ಸೀನುತ್ತದೆ’ ಎಂಬ ನಾಣ್ಣುಡಿ ಇದೆ. ಕಾರಣ, ಭಾರತದ ಬಹುತೇಕ ಎಲ್ಲ ಆಧುನಿಕ ಚಟುವಟಿಕೆಗಳು ಪ್ರಾರಂಭವಾದದ್ದು ಬಂಗಾಳದ ಮಣ್ಣಿನಿಂದ. ಆಧುನೀಕರಣ ಪ್ರಕ್ರಿಯೆಗಳಾದ ಶಿಕ್ಷಣ, ಸುಧಾರಣೆ, ರಾಷ್ಟ್ರೀಯತೆ, ತೀವ್ರವಾದ, ಬಾಂಬು ಇದೆಲ್ಲವೂ ಬಂಗಾಳದಿಂದಲೇ ಆರಂಭಗೊಂಡವು. 1911ರ ವರೆಗೆ ವಸಾಹತು ಭಾರತದ ರಾಜಧಾನಿಯೂ ಬಂಗಾಳದ ರಾಜಧಾನಿ ಕಲಕತ್ತಾ ನಗರವೇ ಆಗಿದ್ದಿತು. ಬ್ರಿಟಿಷ ಆಡಳಿತಕ್ಕೆ ಸಂಘಟಿತ ಪ್ರತಿರೋಧ ಶುರುವಾದದ್ದೂ ಬಂಗಾಳದಿಂದ. ಭಾರತದ ನವೋದಯದ ಮುಂಚೂಣಿಯಲ್ಲಿದ್ದ ಬಂಗಾಳ ಸ್ವಾತಂತ್ರ್ಯ ಚಳವಳಿಯ ಕೇಂದ್ರವೂ ಆಗಿತ್ತು. ಬ್ರಿಟಿಷರು ಬಂಗಾಳವನ್ನು ‘ರಾಜದ್ರೋಹದ ಕಾರ್ಯಾಗಾರ’ವೆಂದೇ ಬಣ್ಣಿಸುತ್ತಿದ್ದರು. ಇಪ್ಪತ್ತನೇ ಶತಮಾನದ ಆದಿಯಲ್ಲಿ ಕ್ರಾಂತಿಕಾರಿ ರಾಷ್ಟ್ರೀಯತೆ ಬಂಗಾಳದಲ್ಲಿ ಕಾಣಿಸಿಕೊಂಡಾಗ ಬ್ರಿಟಿಷ್ ಸರ್ಕಾರ ಬೆಚ್ಚಿತು. ಬಂಗಾಳ ಮತ್ತು ಆ ಮೂಲಕ ಎಚ್ಚೆತ್ತ ರಾಷ್ಟ್ರೀಯ ಭಾರತದ ಗಮನವನ್ನು ಬೇರೆಡೆ ತಿರುಗಿಸಲು ವಸಾಹತುಶಾಹಿ ಸರ್ಕಾರ ಬಂಗಾಳ ವಿಭಜನೆಗೆ ಕೈಹಾಕಿತು. ಆ ಬಗ್ಗೆ ಅಂದಿನ ಭಾರತದ ವೈಸ್‌ರಾಯ್‌ನಾಗಿದ್ದ ಕರ್ಜನ್ 19.10.1905ರಂದು ಬಂಗಾಳದ ವಿಭಜನೆ ಜಾರಿಗೆ ಬರುತ್ತದೆಂದು ಆಜ್ಞೆ ಹೊರಡಿಸಿದ. ವಂಗಭಂಗಕ್ಕೆ ತೀವ್ರರೀತಿಯ ಪ್ರತಿಕ್ರಿಯೆ ವ್ಯಕ್ತವಾಯಿತು. ಪೂರ್ವ (ಇಂದಿನ ಬಾಂಗ್ಲಾದೇಶ) ಮತ್ತು ಪಶ್ಚಿಮ ಬಂಗಾಳಗಳ ಬಂಗಾಲಿಗಳು ಈ ಕ್ರಮವನ್ನು ವಿರೋಧಿಸಿದರು. ಹಿಂದೂ ಮುಸ್ಲಿಮರ ಸಂಖ್ಯೆ ಸರಿಸಮವಾಗಿತ್ತು. ಪೂರ್ವದಲ್ಲಿ ಮುಸ್ಲಿಮರು ಬಹುಸಂಖ್ಯಾತರಾಗಿದ್ದಾರೆ, ಪಶ್ಚಿಮದಲ್ಲಿ ಹಿಂದೂಗಳು ಬಹುಸಂಖ್ಯಾತ ರಾಗಿದ್ದರು.
ಬ್ರಿಟಿಷರು ವಂಗಭಂಗಕ್ಕೆ ಏನೇ ಬಹಿರಂಗ ಕಾರಣಗಳನ್ನು ಕೊಟ್ಟರೂ ಆಂತರ್ಯ ದಲ್ಲಿದ್ದುದು ಮತೀಯ ವಿಭಜನೆಯೇ. ಒಂದೇ ಏಟಿಗೆ ಎರಡು ಹಕ್ಕಿಗಳನ್ನು ಹೊಡೆಯುವ ಕಾರ್ಯತಂತ್ರ ಈ ಕ್ರಮದಲ್ಲಿ ಅಡಗಿತ್ತು. ಒಂದು, ಹಿಂದೂ ಮುಸ್ಲಿಮರನ್ನು ರ್ಬೇಪಡಿಸಿ, ಅವರನ್ನು ದಾರಿ ತಪ್ಪಿಸುವುದು. ಎರಡು, ಬಲಿಷ್ಠವಾಗುತ್ತಿದ್ದ ರಾಷ್ಟ್ರೀಯ ಚಳವಳಿಯನ್ನು ಹಳಿತಪ್ಪಿಸಿ ದುರ್ಬಲಗೊಳಿಸುವುದು. ಆದರೆ ಬಂಗಾಳಿಗಳನ್ನು ಬೆಸೆದಿಟ್ಟುಕೊಂಡದ್ದು ಹೆಚ್ಚಾಗಿ ಅವರ ಭಾಷೆ ಮತ್ತು ಸಂಸ್ಕೃತಿ. ಎಚ್ಚೆತ್ತ ಬಂಗಾಳ ಈ ವಿಭಜನೆಯನ್ನು ತೀವ್ರವಾಗಿ ವಿರೋಧಿಸಿತು. ವಿಭಜನೆ ಕಾರ್ಯಗತವಾಗುವ ದಿನ ಬಂಗಾಲಿಗಳು ಸಾಂಕೇತಿಕವಾಗಿ ಒಗ್ಗಟ್ಟನ್ನು ಪ್ರದರ್ಶಿಸಿದ್ದು ರಾಖಿಗಳನ್ನು ಕಟ್ಟುವ ಮೂಲಕ, ಉಪವಾಸವನ್ನು ಆಚರಿಸುವ ಮೂಲಕ, ಪ್ರತಿಭಟನಾ ಸೂಚಕವಾಗಿ ಸಾವಿರಾರು ಸಹಿ ಸಂಗ್ರಹಿಸಿ ಅದನ್ನು ಲಂಡನ್ನಿಗೆ ರವಾನಿಸುವ ಮೂಲಕ. ಬಂಗಾಳ ವಿಭಜನೆಯೇ ನಿಮಿತ್ತವಾಗಿ ‘ಸ್ವದೇಶಿ’ ಚಳವಳಿ ಪ್ರಾರಂಭವಾಯಿತು. ಕೊನೆಗೂ ಒತ್ತಡಕ್ಕೆ ಮಣಿದ ಸರ್ಕಾರ 1911ರಲ್ಲಿ ಬಂಗಾಳ ವಿಭಜನೆಯನ್ನು ರದ್ದುಗೊಳಿಸಿತು.
ಈ ಎಲ್ಲ ಬೆಳವಣಿಗೆಗಳು ಕನ್ನಡಿಗರನ್ನು ಪ್ರಭಾವಿಸಿದವು. ತಿಲಕರ ರಾಷ್ಟ್ರೀಯ ಚಿಂತನೆ ಚಟುವಟಿಕೆಗಳಿಂದ ಮುಂಬೈ ಕರ್ನಾಟಕದ ಹಲವಾರು ಜನ ಆಕರ್ಷಿತರಾಗಿದ್ದರು. ಅವರಲ್ಲಿ ಅಗ್ರಗಣ್ಯರೆಂದರೆ ಆಲೂರು ವೆಂಕಟರಾವ್. ಸ್ವದೇಶಿ ಚಳವಳಿಯಲ್ಲಿ ಸಕ್ರಿಯವಾಗತೊಡಗಿದ ಆಲೂರರು ಅದರ ಬಿಸಿ ಆರಿದ ಮೇಲೆ ಕೆಲವು ಕಾಲ ಏಕೀಕರಣಕ್ಕೆ ಪೂರ್ಣಾವಧಿ ತೊಡಗಿಸಿಕೊಂಡರು. ವಂಗಭಂಗದ ರದ್ದು ಭಾಷಾವಾರು ಪ್ರಾಂತ ರಚನೆಯಲ್ಲಿ ಆಸಕ್ತರಾಗಿದ್ದವರನ್ನು ಉತ್ತೇಜಿಸಿತು. ಜೊತೆಗೆ ಜನರಲ್ಲಿ ಭಾಷಾಭಿಮಾನ, ಪ್ರಾಂತಾಭಿಮಾನಗಳು ಗರಿಗಟ್ಟುತ್ತಲೇ ರಾಷ್ಟ್ರೀಯ ಸ್ವಾತಂತ್ರ ಚಳವಳಿಯೂ ಸಶಕ್ತವಾಗುತ್ತ ನಡೆಯಿತು. ಭಾರತದ ಆಗುಹೋಗುಗಳ ಬಗ್ಗೆ ಸದಾ ಎಚ್ಚರದಿಂದಿದ್ದ ಲಯನರ್ ಕರ್ಟಿಸ್ ಎಂಬ ಇಂಗ್ಲಿಷ್ ಸಂಸದ ಭಾರತದ ಪ್ರಾಂತಗಳು ಪುನರ್ ವಿಂಗಡಣೆಯಾದರೆ ಆಂತರಿಕವಾಗಿ ಶಾಂತಿ ಸೌಹಾರ್ದಗಳು ನೆಲೆಗೊಳ್ಳಲು ಸಹಾಯಕವಾಗುವುದೆಂದು ಅಭಿಪ್ರಾಯಪಟ್ಟ. ಈ ಪುನರ್ ವಿಂಗಡನೆಗೆ ಜನಾಂಗ, ಧರ್ಮಗಳು ಪೂರಕವಾದರೂ ‘ಭಾಷೆ  ಎಲ್ಲಕ್ಕಿಂತ ಮುಖ್ಯ ನೆಲೆ’ಯಾಗಬೇಕೆಂದು ವಾದಿಸಿದ.

ಅಧ್ಯಾಯ 4: ಹೈದರಾಬಾದ್ ಕರ್ನಾಟಕ ವಿಮೋಚನಾ : ಹೋರಾಟ ಕೆಲವು ಟಿಪ್ಪಣಿಗಳು*
[* ಗುಲಬರ್ಗಾ ವಿಶ್ವವಿದ್ಯಾಲಯದ ಪ್ರಸಾರಾಂಗವು 2006ರಲ್ಲಿ ಪ್ರಕಟಿಸಿದ ‘‘ಹೈದ್ರಾಬಾದ್ ಕರ್ನಾಟಕದಲ್ಲಿ ರಾಜಕೀಯ ಚಳವಳಿಗಳು 1946-2000’’ ಎಂಬ ಕೃತಿಯಿಂದ ಈ ಲೇಖನವನ್ನು ಆಯ್ದುಕೊಳ್ಳಲಾಗಿದೆ.ೊಪ್ರಸ್ತುತ ಲೇಖನವನ್ನು ಬಳಸಿಕೊಳ್ಳಲು ಅನುವು ಮಾಡಿದ ಡಾ.ಬಿ.ಸಿ. ಮಹಾಬಲೇಶ್ವರಪ್ಪ ಅವರಿಗೆ ಕೃತಜ್ಞತೆಗಳು. -ಸಂ.]
ಹೈದರಾಬಾದ್ ಕರ್ನಾಟಕದ ಇತಿಹಾಸ ಮತ್ತು ಸಂಸ್ಕೃತಿ ವೈವಿಧ್ಯಮಯ ವಾಗಿದ್ದು, ಸಂಶೋಧಕರಿಗೆ ಒಂದು ಚಿನ್ನದ ಗಣಿಯಾಗಿದೆ. ಈ ಭಾಗದ ಸನ್ನತಿ, ಗುರುಸಣಗಿ, ಹುಣಸಗಿ, ಮಸ್ಕಿ, ಕೊಪ್ಪಳ, ಕಾಳಗಿ, ನಾಗಾವಿ, ಅರಳನೂರು, ಸೇಡಂ ಪ್ರದೇಶಗಳು ಶಿಲಾಯುಗದ ಕುರುಹುಗಳಾಗಿವೆ. ಮೌರ್ಯರ ಕಾಲಕ್ಕೆ ಇವೆಲ್ಲವುಗಳು ಬೌದ್ಧ ಕೇಂದ್ರಗಳಾಗಿ ಕಂಗೊಳಿಸಿದವು. ರಾಷ್ಟ್ರಕೂಟರು, ಕಲ್ಯಾಣ ಚಾಲುಕ್ಯರು, ಕಲಚೂರಿಗಳು, ವಚನಕಾರರು, ತತ್ವಪದಕಾರರು, ಸೂಫಿಸಂತರು, ವಿಜಯನಗರ, ಬಹಮನಿ ಮತ್ತು ನಿಜಾಮರು ಹೈದ್ರಾಬಾದ್ ಕರ್ನಾಟಕದ ಇತಿಹಾಸ ಮತ್ತು ಸಂಸ್ಕೃತಿಯ ಬೆಳವಣಿಗೆಯ ಪರಂಪರೆಗೆ ಕೊಡುಗೆ ಸಲ್ಲಿಸಿದ್ದಾರೆ. ಕೃಷ್ಣಾ, ಭೀಮಾ, ಕಾಗಿನ, ಕಾರಂಜಾ, ಬೆಣ್ಣೆತೊರಾ ಮುಂತಾದ ನದಿಗಳು ಮತ್ತು ಇತರ ನೈಸರ್ಗಿಕ ಸಂಪನ್ಮೂಲಗಳು ಇಲ್ಲಿನ ಇತಿಹಾಸವನ್ನು ಶ್ರೀಮಂತಗೊಳಿಸಿವೆ. ಗುಲಬರ್ಗಾದ ಏಳು ಗುಮ್ಮಟಗಳ ಕೋಟೆ, ನಾಗಾವಿಯ ವಿಶ್ವವಿದ್ಯಾಲಯ, ಬೀದರಿನ ಮದರಸಾ, ಮುದಗಲ್ ಮತ್ತು ರಾಯಚೂರಿನ ಕೋಟೆ ಕೊತ್ತಲಗಳು, ಹಂಪಿಯ ಸ್ಮಾರಕಗಳು, ದಕ್ಷಿಣ ಕಾಶಿಯೆಂದು ಪ್ರಸಿದ್ಧವಾಗಿರುವ ಹಳೆಯ ದೇವಾಲಯಗಳು ಹೈದರಾಬಾದ್ ಕರ್ನಾಟಕ ಧರ್ಮ, ಕಲೆ ಮತ್ತು ಸಂಸ್ಕೃತಿಯ ಪ್ರತಿಬಿಂಬವಾಗಿವೆ. ಅಲ್ಲದೇ, ನೃಪತುಂಗನ ಆಸ್ಥಾನಕವಿ ಶ್ರೀವಿಜಯನ ‘ಕವಿರಾಜಮಾರ್ಗ’, ಭೀಮಕವಿಯ ‘ಬಸವಪುರಾಣ’, ಆರನೇ ವಿಕ್ರಮಾದಿತ್ಯನ ಕಾಲದ ವಿಜ್ಞಾನೇಶ್ವರನು ರಚಿಸಿತ ‘ಮಿತಾಕ್ಷರ’(ಹಿಂದೂ ಉತ್ಕೃಷ್ಟ ಕಾನೂನು ಗ್ರಂಥ), ಮಹಾವೀರಾಚಾರ್ಯರ ‘ಗಣಿತ ಶಾಸ್ತ್ರ’, ಆದಿಲ್‌ಶಾಹಿ ಕಾಲದ ರಫಿಉದ್ದೀನ್ ಸಿರಾಜ್ ರಚಿಸಿದ ‘ತಝರೆಂತುಲ್ ಮುಲಕ್’ ಎನ್ನುವ ಪರ್ಶಿಯನ್ ಕೃತಿ ಇತ್ಯಾದಿ ಗ್ರಂಥಗಳು ಹೈದ್ರಾಬಾದ್ ಕರ್ನಾಟಕ ಪ್ರದೇಶದ ಸಾಹಿತ್ಯ, ವಿಜ್ಞಾನ ಮತ್ತು ಇತಿಹಾಸದ ಆಕರಗಳಾಗಿವೆ. ಬೌದ್ಧ, ಜೈನ, ವೈಷ್ಣವ, ವೀರಶೈವ ಮತ್ತು ಇಸ್ಲಾಂ ಧರ್ಮಗಳ ಸಂಗಮ ಹೈದ್ರಾಬಾದ್ ಕರ್ನಾಟಕ ಪ್ರದೇಶವಾಗಿದೆ. ಇಲ್ಲಿನ ಸಿರಿ ‘ಬಿದರಿಕಲೆ’ ಮತ್ತು ಹನ್ನೆರಡನೇ ಶತಮಾನದಲ್ಲಿ ಸಮಾಜೋ-ಧಾರ್ಮಿಕ ಕ್ರಾಂತಿಗೆ ಭಕ್ತಿಭಂಡಾರಿ ಬಸವಣ್ಣ, ಅಲ್ಲಮಪ್ರಭು ಅಧ್ಯಕ್ಷತೆಯಲ್ಲಿ ಅನುಭವಮಂಟಪವನ್ನು ಸ್ಥಾಪಿಸಿ, ಇಡೀ ಸಾಮಾನವ ಕುಲವನ್ನು ಅಂತಃಕರುಣೆಯಿಂದ ಕೂಡಿದ ಕಾಯಕ ನಿಷ್ಠೆಯನು ಮೆರೆಯುವ ದಾಸೋಹದ ಪ್ರಭಾವಕ್ಕೆ ತಂದು ವಿಶ್ವ ಸಂಸ್ಕೃತಿಯ ವಿಕಾಸದಲ್ಲಿ ಹೊಸಹೊಳಪು ನೀಡಿದ್ದು ವಿಶೇಷ. ಹೈದ್ರಾಬಾದ್ ಕರ್ನಾಟಕ ಪ್ರದೇಶವು ದಾಸ ಸಾಹಿತ್ಯದ ಮತ್ತು ಸೂಫಿಧರ್ಮದ ಕಣಜವಾಗಿದೆ. ಇದೇ ರೀತಿ ಕನ್ನಡ, ಸಂಸ್ಕೃತ ಸಾಹಿತ್ಯದ ಮೇರುಕೃತಿಗಳಿಗೂ ಸ್ಫೂರ್ತಿದಾಣ ಹೈದ್ರಾಬಾದ್ ಕರ್ನಾಟಕ ಪ್ರದೇಶ, ಪಂಪ, ಪೊನ್ನ, ಶಿವಕೋಟ್ಯಾಚಾರ್ಯ, ಲಕ್ಷ್ಮೀಶ, ದೇವರ ದಾಸಿಮಯ್ಯ, ವಿಜಯದಾಸರು ತಮ್ಮ ಏರು ಕೃತಿಗಳನ್ನು ನೀಡಿದ್ದು ಇದೇ ಪರಿಸರದಲ್ಲಿ. ಕಾಲಪ್ರಪಂಚದಲ್ಲಿ ಆಳಂದ ಶಂಕರರಾವ್, ಎಸ್.ಎಂ.ಪಂಡಿತ, ಕೃಷ್ಣಕಾಣಿಹಾಳ್ ಮುಂತಾದವರು ಕುಂಚಬ್ರಹ್ಮದಲ್ಲಿ ಮಾಡಿದ ಸೇವೆ ವಿಶ್ವಖ್ಯಾತಿಯಾಗಿದೆ. ವಿ.ಜಿ.ಅಂದಾನಿಯವರು ಮತ್ತು ಜಿ.ಎಸ್.ಖಂಡೇರಾವ್ ಕಲ್ಬುರ್ಗಿಯ ‘ಐಡಿಯಲ್ ಫೈನಾರ್ಟ್ ಸಂಸ್ಥೆ’ಯ ಮೂಲಕ ಈ ಪರಂಪರೆಯನ್ನು ಕಾಯ್ದುಕೊಂಡಿದ್ದಾರೆ. ಈ ಪ್ರದೇಶವು. 1347ರಲ್ಲಿ ಬಹಮನಿ ರಾಜ್ಯದ ಸ್ಥಾಪನೆಯನ್ನು ಕಂಡಿತು. ಇದರಿಂದಾಗಿ ಇಡೀ ಪ್ರದೇಶವು ಮುಸ್ಲಿಮರ ಆಳ್ವಿಕೆಗೆ ಒಳಗಾಯಿತು. ಮುಂದೆ ನಿಜಾಮರ ಆಳ್ವಿಕೆಗೆ(1724-1948) ತುತ್ತಾದಾಗ ಇಲ್ಲಿನ ಆಡಳಿತದ ಸ್ಥಿತಿಗತಿಯಲ್ಲಿ ತೀವ್ರವಾದ ಬದಲಾವಣೆಯಾಯಿತು. ಇಂದು ಈ ಪ್ರದೇಶವು ಹಿಂದೂ ಮುಸ್ಲಿಮ ಸಂಸ್ಕೃತಿಯ ಭಾವೈಕ್ಯದ ಪ್ರತೀಕವಾಗಿದೆ.
ಭಾರತದ ಸ್ವಾತಂತ್ರ್ಯ ಸಂಗ್ರಾಮದ ಕಾಲದಲ್ಲಿ ಕಾಡ್ಗಿಚ್ಚಿನಂತೆ ದೇಶಾದ್ಯಂತ ಹಬ್ಬಿದ ರಾಷ್ಟ್ರೀಯತೆಯ ಉನ್ಮಾದದ ಅನುಭವವು ಸ್ವಾತಂತ್ರ್ಯಾನಂತರ ಚಾರಿತ್ರಿಕ ಸಂಶೋಧ, ಚರಿತ್ರೆಯ ಪುನರ್‌ವ್ಯಾಖ್ಯಾನದ ಕೆಲಸದಲ್ಲಿ ಬಂದಷ್ಟು ಮತ್ತಾವ ಕೆಲಸದಲ್ಲೂ ಉಂಟಾ ಗಿಲ್ಲ. ಬ್ರಿಟಿಷ್ ಸಾಮ್ರಾಜ್ಯವು ಭಾರತದಲ್ಲಿ ಅಸ್ತಂಗತವಾದಿ ತಕ್ಷಣ ನಮ್ಮ ರಾಷ್ಟ್ರೀಯ ಇತಿಹಾಸಕಾರರು ಬ್ರಿಟಿಷ್ ಸಾಮ್ರಾಜ್ಯಶಾಹಿ, ವಸಾಹತುಶಾಹಿ ಚರಿತ್ರೆಯನ್ನು ಪುನರ್ ರೂಪಿಸುವ ಚಳವಳಿಯನ್ನೇ ಪ್ರಾರಂಭಿಸಿದರು. ಭಾರತದ ರಾಷ್ಟ್ರೀಯ ಚಳವಳಿಯ ಸಂದೇಶ ಹಾಗೂ ಹೋರಾಟದ ಸ್ಫೂರ್ತಿಯ ಪ್ರವಾಹದೋಪಾದಿಯಲ್ಲಿ ಚಾರಿತ್ರಿಕ ಸಂಶೋಧನೆ ಕಾರ್ಯದೊಳಗೆ ಪ್ರವೇಶಿಸಿತು. ಈ ರೀತಿಯಲ್ಲಿ ಹರಿದುಬಂದ ಸಾಹಿತ್ಯದಲ್ಲಿ ರಾಷ್ಟ್ರೀಯ ಪ್ರಜ್ಞೆ ಹಾಗೂ ದೇಶಭಕ್ತಿಯ ಕಿಚ್ಚು ಆಳವಾಗಿ ಬೇರೂರಿತ್ತು. ಅದು ಬ್ರಿಟಿಷ್ ಸಾಮ್ರಾಜ್ಯಶಾಹಿ, ವಸಾಹಾತುಶಾಹಿ ಕುರುಹುಗಳನ್ನೆಲ್ಲಾ ನೆಲಸಮ ಮಾಡಿತು.
ಇಂತಹ ಚಳವಳಿ ಹಾಗೂ ಪ್ರಜ್ಞೆ ಕೇವಲ ಸ್ವಾತಂತ್ರ್ಯಪೂರ್ವದ ಇತಿಹಾಸವನ್ನು ತಿರಸ್ಕರಿಸುವುದರಲ್ಲಿ ಸಮಾಧಾನಪಟ್ಟುಕೊಳ್ಳದೆ ಸ್ವಾತಂತ್ರ್ಯ ಚಳವಳಿಯ ಇತಿಹಾಸವನ್ನು ಮತ್ತೊಮ್ಮೆ ಹೊಸದಾಗಿ ಹಾಗೂ ರಾಷ್ಟ್ರೀಯ ದೃಷ್ಟಿಕೋನದಲ್ಲಿ ಪುನಃರೂಪಿಸುವ ಕೆಲಸ ದಲ್ಲೂ ತೊಡಗಿತು. ಸ್ವಾತಂತ್ರ್ಯ ನಂತರದ ಮೊದಲ ದಶಕದಲ್ಲಿ ಪಟ್ಟಾಭಿ ಸೀತಾರಾಮಯ್ಯ ಅವರು ‘ಭಾರತದ ರಾಷ್ಟ್ರೀಯ ಕಾಂಗ್ರೆಸ್‌ನ ಚರಿತ್ರೆ’, ತಾರಾಚಂದ್‌ರವರ ರಾಷ್ಟ್ರೀಯ ಭಾವ್ಯಕತೆ ಸ್ವರೂಪದ ಪ್ರಕಟಣೆಗಳು ಬೆಳಕು ಕಂಡವು. ಇತಿಹಾಸ ಸಂಶೋಧನೆಯ ಎರಡನೇ ಹಂತದಲ್ಲಿ ಭಾರತದ ಇತಿಹಾಸಕಾರರು ಸ್ವಾತಂತ್ರ್ಯ ಚಳವಳಿಯ ಪ್ರಾದೇಶಿಕ ಆಯಾಮವನ್ನು ಕುರಿತು ಬರೆದರು. ಚಾರಿತ್ರಿಕ ಸಂಶೋಧನೆಯ ಮೂರನೇ ಹಂತದಲ್ಲಿ ದೇಶದ ಮೂಲೆ ಮೂಲೆಗಳಲ್ಲಿ ನಡೆದ ಸ್ವಾತಂತ್ರ್ಯ ಚಳವಳಿಯ ಸ್ವರೂಪದ ತೀಕ್ಷ್ಣ ವಿಶ್ಲೇಷಣೆ ನಡೆಯಿತು. ನಾಲ್ಕನೇ ಹಂತದಲ್ಲಿ ಚಾರಿತ್ರಿಕ ಸಂಶೋಧನೆಯಲ್ಲಿ ದೊಡ್ಡ ಪ್ರವಾಹವೇ ಸಂಭವಿಸಿತು. ಚರಿತ್ರೆಯ ಪರಿಕಲ್ಪನೆ, ಅಧ್ಯಯನ ವಿಧಾನ ಅಧ್ಯಯನದ ಸಾಧನ, ಸ್ವಾತಂತ್ರ್ಯ ಚಳವಳಿಗಾರರು ಅನುಸರಿಸಿದ ವಿಧಾನ, ಮಾರ್ಗ ಮುಂತಾದವುಗಳನ್ನು ಕುರಿತು ಮುಕ್ತ ಚರ್ಚೆ ನಡೆಯಿತು ಹಾಗೂ ಅನೇಕ ಗ್ರಂಥಗಳು ಪ್ರಕಟಗೊಂಡವು. ಕೊನೆಯ ಹಂತದಲ್ಲಿ ಸ್ವಾತಂತ್ರ್ಯ ಚಳವಳಿಯನ್ನು ಬಲಗೊಳಿಸಿದ ಉಪಚಳವಳಿಯನ್ನು ಕುರಿತು ಆಳವಾದ ಅಧ್ಯಯನಗಳು ನಡೆದವು.
ಅಧ್ಯಯನದ ಮಹತ್ವ ಹಾಗೂ ವ್ಯಾಪ್ತಿ
ಭಾರತದ ಸ್ವಾತಂತ್ರ್ಯ ಚಳವಳಿಯ ಇತಿಹಾಸವು ಒಂದು ಮಹಾಕಾವ್ಯವಾಗಿದೆ. ಚಳವಳಿಯಲ್ಲಿ ಭಾಗವಹಿಸಿದ್ದ ಮಹಾನ್ ವ್ಯಕ್ತಿಗಳು, ಅವರು ರೂಪಿಸಿದ ತತ್ವಗಳು, ಅವರು ರೂಪಿಸಿದ ಮಹಾ ಆದರ್ಶಗಳ, ಗುರಿಗಳ, ಮಹತ್ವದ ಘಟನೆಗಳ, ನಾಟಕೀಯ ಏರುಪೇರುಗಳ ಬೃಹತ್ ದಾಖಲೆ ಇದಾಗಿದೆ. ಪ್ರಾಯಶಃ ಸ್ವಾತಂತ್ರ್ಯ ಚಳವಳಿಯಲ್ಲಿ ಸಂಭವಿಸಿದ ಅಂತಹ ಒಂದು ನಾಟಕೀಯ ಘಟನೆಯೆಂದರೆ ಭಾರತದ ಗಣರಾಜ್ಯದಲ್ಲಿ ವಿಲೀನಗೊಳ್ಳದೆ ಸ್ವತಂತ್ರ ಸಂಸ್ಥಾನವಾಗಿ ಇರಲು ಬಯಸಿದ್ಧ ಹೈದ್ರಾಬಾದ್ ನಿಜಾಮನ ಹುಚ್ಚು ಸಾಹಸವಾಗಿದೆ. ಇಡೀ ಭಾರತದೇಶ 1947ರ ಆಗಸ್ಟ್ 15ರಂದು ಸ್ವಾತಂತ್ರ್ಯಗಳಿಸಿದ ಮಹಾ ಸಂತೋಷ ಸಾಗರದಲ್ಲಿ ಮುಳುಗಿದ್ದಾಗ ನಿಜಾಮನ ಸಂಸ್ಥಾನದಲ್ಲಿ ಜನರು ಆಂತಕದಲ್ಲಿದ್ದರು. ಈ ಘಟನೆಯ ಸರ್ಕಾರ ಮತ್ತು ಜನತೆ ಹಾಗೂ ಸಂಸ್ಥಾನದ ಎರಡು ಕೋಮುಗಳ ನಡುವೆ ಘರ್ಷಣೆ ಸ್ಫೋಟಕ್ಕೆ ಕಾರಣವಾಯಿತು. ನಿಜಾಮನ ಸಂಸ್ಥಾನದಲ್ಲಿ ನಡೆದ ಸ್ವಾತಂತ್ರ್ಯ ಹೋರಾಟವು ರಾಜಕೀಯ ದಾಸ್ಯದಿಂದ ಬಿಡುಗಡೆಯನ್ನು ಗಳಿಸುವ ಜೊತೆಗೆ ವಿಚ್ಛಿದ್ರಕಾರಿ ಶಕ್ತಿಗಳ ದಮನದ ಗುರಿಯನ್ನೂ ಹೊಂದಿತ್ತು.
ದುರದೃಷ್ಟದ ಸಂಗತಿಯೆಂದರೆ ಇಂತಹ ಸ್ವಾತಂತ್ರ್ಯ ಸಂಗ್ರಾಮದ ವೀರಗಾಥೆಯ ಚಾರಿತ್ರಿಕ ಹಾಗೂ ರಾಷ್ಟ್ರೀಯ ಮಹತ್ವವು ಇದುವರೆಗೂ ಬೆಳಕಿಗೆ ಬಂದಿಲ್ಲ ಎಂಬುದನ್ನು ಗಮನಿಸಬಹುದಾಗಿದೆ. ನಿಜಾಮ ಸಂಸ್ಥಾನದಲ್ಲಿ ಹಾಗೂ ಹೈದ್ರಾಬಾದ್ ಕರ್ನಾಟಕ ಪ್ರದೇಶದ ಜಿಲ್ಲೆಗಳಾದ ಬೀದರ್, ಗುಲಬರ್ಗಾ ಮತ್ತು ರಾಯಚೂರು ಜಿಲ್ಲೆಗಳಲ್ಲಿ ನಡೆದ ಹೋರಾಟವು ಭಾರತದ ಸ್ವಾತಂತ್ರ್ಯ ಹೋರಾಟದ ಅಂತಿಮ ಮಜಲಾಗಿದೆ. ಈ ಹೋರಾಟವು ಹಲವಾರು ದೃಷ್ಟಿಯಿಂದ ಮಹತ್ವದಾಗಿದೆ. ಭಾರತದ ಉಳಿದ ಭಾಗಗಳಲ್ಲಿ ನಡೆದದ್ದಕ್ಕಿಂತ ವಿಭಿನ್ನವಾಗಿ ಸಂಪ್ರದಾಯವಾದಿ ಹಾಗೂ ಸರ್ವಾಧಿಕಾರಿ ಸರ್ಕಾರ ಮತ್ತು ಮಂತಾಂಧತೆಯಿಂದ ಹುಚ್ಚಾಗಿದ್ದ ಕೋಮುಶಕ್ತಿಯ ವಿರುದ್ಧ ಇಲ್ಲಿ ಹೋರಾಟವು ನಡೆಯಿತು. ಈ ಪ್ರದೇಶದ ಜನರ ಸ್ವಾತಂತ್ರ್ಯದ ಬಗೆಗಿದ್ದ ಅದಮ್ಯವಾದ ಬಯಕೆ ಹಾಗೂ ಅದಕ್ಕಾಗಿ ಎಂತಹ ಬಲಿದಾನಕ್ಕೂ ಹೆದರದವರ ವೀರಗಾಥೆಯಾಗಿದೆ. ಗುಲಾಮಗಿರಿ ಹಾಗೂ ಮತಾಂಧತೆಯ ಸಂಕೋಲೆಯಲ್ಲಿ ಬಂಧಿಯಾಗಿದ್ದ ಭಾರತವನ್ನು ಬಿಡುಗಡೆ ಗೊಳಿಸಲು ಪಣತೊಟ್ಟು ಕೊನೆಯಿಲ್ಲದ ಕಷ್ಟ-ನಷ್ಟ, ನೋವು-ಸಂಕಟ ಅನುಭವಿಸಿದ ರಾಷ್ಟ್ರೀಯವಾದಿಗಳ ಹೋರಾಟ ಇದಾಗಿದೆ.
ಪ್ರಸ್ತುತ ಅಧ್ಯಯನಕ್ಕೆ ಕಾರಣವಾದ ಅಂಶಗಳು ಹಲವಾರು, ಮೊದಲನೆಯದಾಗಿ ಸ್ವಾತಂತ್ರ್ಯ ಚಳವಳಿಯ ಪರವಾಗಿ ಹಾಗೂ ವಿರುದ್ಧವಾಗಿ ಕೆಲಸ ಮಾಡಿದ ಶಕ್ತಿಗಳನ್ನು ಗುರುತಿಸುವುದು. ಎರಡನೆಯದಾಗಿ ಸ್ವಾತಂತ್ರ್ಯ ಸಂಪಾದನೆಯ ಸಾಧನೆಯಲ್ಲಿ ಕಾಂಗ್ರೆಸ್ ಸಂಸ್ಥೆಗೆ ಸಂಪೂರ್ಣ ಕೀರ್ತಿತರುವ ಉತ್ಸಾಹದಲ್ಲಿ ಇತಿಹಾಸಕರಾರರಿಂದ ಅಲಕ್ಷ್ಯಕ್ಕೆ ಗುರಿಯಾಗಿದ್ದ ಇತರ ಪ್ರಸಿದ್ಧ ಸಂಸ್ಥೆಗಳಾದ ಆರ್ಯಸಮಾಜ, ಹಿಂದೂ ಮಹಾಸಭಾ ಹಾಗೂ ನಾಗರಿಕ ಸ್ವಾತಂತ್ರ್ಯ ಸಂಘಗಳು ವಹಿಸಿದ ಪಾತ್ರವು ಇಲ್ಲಿ ಗಮನಾರ್ಹವಾಗಿದೆ.
ಭಾರತದಲ್ಲಿ ಸ್ವಾತಂತ್ರ್ಯ ಚಳವಳಿಯ ಸೌಮ್ಯವಾದಿ, ಅಹಿಂಸಾವಾದಿಯಾಗಿತ್ತೇ ಹೊರತು ಉಗ್ರವಾದಿಯಾಗಿರಲಿಲ್ಲ ಎಂಬುದು ಈ ಚಳವಳಿಯ ಒಂದು ವಿಶೇಷತೆಯಾಗಿದೆ. ಆದರೆ ಹೈದ್ರಾಬಾದ್ ರಾಜ್ಯದಲ್ಲಿ ನಡೆದ ಸ್ವಾತಂತ್ರ್ಯ ಚಳವಳಿಯು ಸೌಮ್ಯವಾದಿಗಿಂತ ಹೆಚ್ಚಾಗಿ ಉಗ್ರ-ಹಿಂಸಾವಾದಿಯಾಗಿದ್ದು ಕ್ರಾಂತಿ ಸ್ವರೂಪ ಪಡೆದಿತ್ತು. ಹೈದ್ರಾಬಾದ್ ಕರ್ನಾಟಕದ ಸ್ವಾತಂತ್ರ್ಯ ಚಳವಳಿಯು ಈ ಹಿನ್ನೆಲೆಯಲ್ಲಿ ಭಾರತದಲ್ಲಿ ಉಳಿದ ಭಾಗಗಳಲ್ಲಿ ನಡೆದ ಚಳವಳಿಗಿಂತ ವಿಭಿನ್ನವಾಗಿತ್ತು. ಏಕೆಂದರೆ ಇಲ್ಲಿ ಜನರು ಸ್ವಾತಂತ್ರ್ಯಕ್ಕಾಗಿ ಸಶಸ್ತ್ರ ಹೋರಾಟ ನಡೆಸಿದರು. ಭಾರತವು ಸ್ವಾತಂತ್ರ್ಯ ಗಳಿಸಲು ನಡೆಸಿದ ಮಹಾಸಂಗ್ರಾಮದಲ್ಲಿ ಇದು ‘ಅಂತಿಮ ಹೋರಾಟ’ ಎಂಬ ಹಿರಿಮೆಗೆ ಅರ್ಹವಾಗಿದೆ. ಇತಿಹಾಸಕಾರರ ಗಮನಕ್ಕೆ ಬಾರದೆ, ಕಣ್ಮರೆಯಾಗುತ್ತಿದ್ದ ಈ ಚಳವಳಿಗೆ ಸಂಬಂಧಿಸಿದ ವಿವರ ದಾಖಲೆ, ಆಕರ, ಮಾಹಿತಿಗಳನ್ನು ಸಂಗ್ರಹಿಸಲಾಗಿದೆ.
ಭಾರತದ ಗಣರಾಜ್ಯದಲ್ಲಿ ನಿಜಾಮನ ಸಂಸ್ಥಾನ ವಿಲೀನಗೊಂಡ ತಕ್ಷಣ ಹೋರಾಟ ನಿಲ್ಲಲಿಲ್ಲ. ಈ ಪ್ರದೇಶದಲ್ಲಿ, ಅದು ಭಾಷಾವಾರು ಪ್ರಾಂತ್ಯರಚನೆಯ ಚಳವಳಿಯಾಗಿ ರೂಪಾಂತರಗೊಂಡಿತು. ಅಂತಿಮವಾಗಿ ಈ ಹೋರಾಟವು ಹೈದ್ರಾಬಾದ್ ಕರ್ನಾಟಕ ಪ್ರದೇಶವನ್ನೊಳಗೊಂಡ ಅಖಂಡ ಕರ್ನಾಟಕದ ಉದಯದಲ್ಲಿ ಪರ್ಯಾವಸಾನಗೊಂಡಿತು.
ಹೈದ್ರಾಬಾದ್ ಕರ್ನಾಟಕ ಕುರಿತ ಅಧ್ಯಯನಗಳ ಒಂದು ಸಮೀಕ್ಷೆ
ಹೈದ್ರಾಬಾದ್ ಕರ್ನಾಟಕದ ಚರಿತ್ರೆ ಬಗ್ಗೆ ಈವರೆಗೆ ಪ್ರಕಟವಾದ ಗ್ರಂಥ ರಾಶಿಯನ್ನು ವಿವರವಾಗಿ ಅವಲಕೋಕಿಸಿದಾಗ ಈ ಪ್ರದೇಶದ ಸ್ವಾತಂತ್ರ್ಯ ಸಂಗ್ರಾಮದ ಆಳ ಹರವುಗಳನ್ನು ಚಾರಿತ್ರಿಕ ಚೌಕಟ್ಟಿನಲ್ಲಿ ಹಿಡಿದಿಡಲು ಸಾಧ್ಯವಾಗಿಲ್ಲ ಎಂದು ವಿದಿತವಾಗುತ್ತದೆ. ಜೀವನಚರಿತ್ರೆ, ಆತ್ಮಚರಿತ್ರೆ, ಲೇಖನಗಳು, ಕಥೆ, ಕಾದಂಬರಿ, ನಾಟಕ ಇತ್ಯಾದಿಗಳು ಬೇರೆ ಬೇರೆ ಭಾಷೆಗಳಲ್ಲಿ ಪ್ರಕಟವಾದ ಗ್ರಂಥಗಳು ಸಾಕಷ್ಟಿವೆ ಮುಖ್ಯವಾಗಿ ‘ಆರದ ದೀಪ’, ‘ಪ್ರಗತಿಗಾಗಿ ಸ್ವಾತಂತ್ರ್ಯ’, ಚಂದ್ರಶೇಖರ ಪಾಟೀಲರ ಪರಿಚಯ, ಡಾ.ಚುರ್ಚಿಹಾಳಮಠ ಸ್ಮರಣ ಸಂಚಿಕೆ, ‘ಪ್ರಭುರಾವ್ ಕಾಂಬ್ಲೆವಾಲೆ’, ‘ಶಿರೂರು ವೀರಭದ್ರಪ್ಪ’, ‘ಗವಿದೀಪ್ತಿ’, ‘ರಾಷ್ಟ್ರವೀರ’, ‘ರಾಯಚೂರಿನ ಸ್ವಾತಂತ್ರ್ಯ ಆಂದೋಳನ’, ‘ಪ್ರಾಂತಃಸ್ಮರಣೀಯರು’, ‘ಹೈದ್ರಾಬಾದ್ ಕರ್ನಾಟಕ ಸ್ವಾತಂತ್ರ್ಯ ಸಂಗ್ರಾಮ್ ಔರ್ ಆರ್ಯಸಮಾಜ‘, ‘ಹೈದ್ರಾಬಾದ್ ಆರ್ಯೊಂಕಿ ಸಾಧನ್ ಔರ್ ಸಂಘರ್ಷ’, ‘ರಾಷ್ಟ್ರೀಯ ಶಿಕ್ಷಣ’, ‘ಹೈದ್ರಾಬಾದ್ ಕರ್ನಾಟಕದಲ್ಲಿ ರಾಷ್ಟ್ರೀಯತೆಯ ಉದಯ’, ‘ಬಡೆಸಾಬ್ ಪುರಾಣ’, ‘ನಾಯಿ ಮತ್ತು  ಪಿಂಚಣಿ’, ‘ಸ್ವಾತಂತ್ರ್ಯ ವೀರ ಮತ್ತು ಇತರ ಕಥೆಗಳು’, ವಿನಾಯಕರಾವ್ ಅಭಿನಂದನ ಗ್ರಂಥ ಮುಂತಾದವು ಹರಾಟದ ಕೆಲವು ಆಯ್ದ ಘಟನೆಗಳ ವಿವರವನ್ನು ಮಾತ್ರ ಒದಗಿಸುತ್ತವೆ. ಮೇಲಾಗಿ ಈ ಕೃತಿಗಳಲ್ಲಿ ಬಹಳಷ್ಟು ಕಥೆಯನ್ನು ಹೇಳುವ ಸಾಹಿತ್ಯ ಕೃತಿಗಳಾಗಿವೆ. ಈ ಬರಹಗಳಲ್ಲಿ ಘಟನೆ-ವಿವರಗಳಿಗೆ ಚಾರಿತ್ರಿಕ ಹಾಗೂ ಕಾಲಾನುಕ್ರಮಣಿಕೆಗೆ ಮಹತ್ವ ನೀಡಿಲ್ಲ. ಈ ಎಲ್ಲ ಬರಹಗಳನ್ನು ಕೇವಲ ನಮ್ಮ ಅಧ್ಯಯನದ ಒಂದು ಪ್ರಮೇಯವನ್ನು ರೂಪಿಸಿಕೊಳ್ಳಲು ಬಳಸಿಕೊಳ್ಳಬಹುದು. ಈ ಭಾಗದ ಮಹಾಸಂಗ್ರಾಮದ ಪೂರ್ಣಚಿತ್ರವನ್ನು ಇವು ನೀಡಲಾರವು. ಕೆಲವು ಬರಹಗಳಂತೂ ಕೇವಲ ಸಣ್ಣಪುಟ್ಟ ಘಟನೆಗಳನ್ನು ವಿವರಣೆಗೆ ತೃಪ್ತಿಪಟ್ಟುಕೊಂಡಿದೆ.
‘ಒಂದು ಯುಗದ ಅಂತ್ಯ’, ಸ್ವಾಮಿ ರಮಾನಂದತೀರ್ಥರ ‘ಆತ್ಮಚರಿತ್ರೆ’ ಹಾಗೂ ಎನ್ ರಮೇಶನ್‌ರವರ ಸಂಪಾದಕತ್ವದಲ್ಲಿ ರಚಿತವಾದ ಮೂರು ಸಂಪುಟಗಳ ಹೈದ್ರಾಬಾದ್ ಸ್ವಾತಂತ್ರ್ಯ ಸಂಗ್ರಾಮ, ಸೂರ್ಯನಾಥ ಕಾಮತ್ ಸಂಪಾದಿಸಿರುವ ‘ಸ್ಮೃತಿಗಳು’ ಮುಂತಾ ದವು ಸಹ ಈ ಪ್ರದೇಶದ ಮೂಲೆೆ ಮೂಲೆಗಳಲ್ಲಿ ಜನ ನಡೆಸಿದ್ದ ಸ್ವಾತಂತ್ರ್ಯ ಸಂಗ್ರಾಮದ ಸಂಪೂರ್ಣ ವಿವರವನ್ನು ಒಳಗೊಂಡಿಲ್ಲ. ಚರಿತ್ರೆಯಲ್ಲಿ ‘ವಸ್ತುನಿಷ್ಠತೆ’ಯನ್ನು ಕಾಯ್ದು ಕೊಳ್ಳುವ ದೃಷ್ಟಿಯಿಂದ ಹೈದ್ರಾಬಾದ್ ಕರ್ನಾಟಕದ ಚರಿತ್ರೆಗೆ ಸಂಬಂಧಿಸಿದ ಈ ಸ್ಮೃತಿಗಳು, ಕೃತಿಗಳನ್ನು ಸರಿಯಾಗಿ ಪರಾಮರ್ಶಿಸಬೇಕಾಗಿದೆ. ಹೋರಾಟಗಾರರು ಪ್ರತಿ ನಿಧಿಸಿದ್ದ ಸಂಸ್ಥೆ ಅಥವಾ ಅವರ ಮುಂದಾಳುಗಳ ಬಗೆಗಿನ ಭಾವನಾತ್ಮಕ ನಿಷ್ಠೆಯಿಂದ ಈ ಸ್ಮೃತಿಗಳು ಮುಕ್ತವಾಗಿಲ್ಲ. ವ್ಯಕ್ತಿಗಳ ವೈಯಕ್ತಿಕ ನಿಲುವು, ನಿರ್ಧಾರ, ಪೂರ್ವಗ್ರಹಪೀಡಿತ ವಿಚಾರಗಳ ಈ ಬರಹಗಳಲ್ಲ ವ್ಯಾಪಕವಾಗಿ ಕಂಡುಬರುತ್ತಿರುವುದರಿಂದ ಹೈದ್ರಾಬಾದ್ ಕರ್ನಾಟಕದ ಏಕೀಕರಣದ ಚರಿತ್ರೆಯನ್ನು ಪುನಃ ಹೊಸದಾಗಿ ಪರಿವೀಕ್ಷಿಸುವ ಅವಶ್ಯಕತೆ ಇದೆ.
ಅಧ್ಯಯನ ವಿಧಾನ ಮತ್ತು ಆಕರಗಳು
ಹೈದ್ರಾಬಾದ್ ಕರ್ನಾಟಕದ ಬಗ್ಗೆ ಸಂಶೋಧನೆ ಮಾಡುವ ಸಂಬಂಧದಲ್ಲಿ ಚಾರಿತ್ರಿಕ ವಿಧಾನವನ್ನು ಅನುಸರಿಸಬಹುದಾಗಿದೆ. ಸೂಕ್ತವೆಂದು ಕಂಡುಬರುವ ಘಟನೆಗಳನ್ನು ವಿವರಿಸಲು ಸರ್ವೆವಿಧಾನ ತಂತ್ರವನ್ನೂ ಬಳಸಲಾಗಿದೆ. ಚಾರಿತ್ರಿಕ ವಿಧಾನದ ಮೂಲ ನಿಯಮದಂತೆ ಈ ಅಧ್ಯಯನದಲ್ಲಿ ಸಮಕಾಲೀನ ಹಾಗೂ ತೀರ ಸಮಕಾಲೀನ ದಾಖಲೆ- ಕಡತಗಳನ್ನು ಆಕರವಾಗಿ ಬಳಸಲಾಗಿದೆ. ಹೈದ್ರಾಬಾದ್ ಕರ್ನಾಟಕ ಪ್ರದೇಶದ ರಾಜಕೀಯ ಮತ್ತು ಸಾಂಸ್ಕೃತಿಕ ವಿಲೀನದ ಇತಿಹಾಸದ ಪುನಃರಚನೆಯಲ್ಲಿ ಬಳಸಿದ ಆಕರಗಳನ್ನು ಮಾಹಿತಿಗಳನ್ನುೊಪ್ರಾಥಮಿಕ ಹಾಗೂ ದ್ವಿತೀಯ ಮೂಲಾಧರಗಳೆಂದು ಎರಡು ಭಾಗಗಳಾಗಿ ವಿಂಗಡಿಸಬಹುದು.
ಪತ್ರವ್ಯವಹಾರ, ಶಾಸಕಾಂಗಗಳಲ್ಲಿನ ನಡವಳಿಕೆ, ವಾರ್ತಾಪತ್ರಿಕೆ, ವಾರಪತ್ರಿಕೆ, ಜನಪದ ಹಾಡುಗಳು, ನ್ಯಾಯಾಲಯದ ಕಡತ, ಹೈದ್ರಾಬಾದ್‌ನ ರಾಜ್ಯ ಪತ್ರಗಾರದಲ್ಲಿನ ದಾಖಲೆಗಳು, ರಾಜ್ಯಪುನಃರಚನೆ ಆಯೋಗದ ವರದಿ, ಸ್ವಹಸ್ತ ಲಿಖಿತ ವಿವರಗಳು, ಧ್ವನಿ ಸುರುಳಿಗಳು, ಆತ್ಮಚರಿತ್ರೆ, ಭಾವಚಿತ್ರಗಳು, ದಿನಚರಿಗಳು ಈ ಪ್ರದೇಶದ ಕರ್ನಾಟಕ ಸಂಘಟದ ಕಾರ್ಯಚಟುವಟಿಕೆಗಳ ವಿವರ, ಗುಲಬರ್ಗಾದ ಯುವಕ ಸಂಘ, ಉದ್‌ಗೀರ್‌ನ ವೀರಶೈವ ಪರಿಷತ್‌ನ ಗೊತ್ತುವಳಿಗಳು, ಗಡಿ ಚಳವಳಿಯ ಶಿಬಿರಾಧಿಪತಿಗಳ ವ್ಯಕ್ತಿಗತ ಕಡತಗಳು, ಸ್ಮೃತಿಗಳು, ಪ್ರಶಸ್ತಿ ಪತ್ರಗಳು ಮುಂತಾದವುಗಳು ಈ ಅಧ್ಯಯನದಲ್ಲಿ ಉಪಯೋಗಿಸಿದ ಪ್ರಾಥಮಿಕ ಅಥವಾ ಮೂಲಾಧಾರಗಳಾಗಿವೆ.
ಈ ಮೇಲೆ ವಿವರಿದ ವರ್ಗಿಕೃತ ಆಕರಗಳನ್ನು ಕೂಲಂಕುಷವಾಗಿ ಪರಿಶೀಲಿಸಲಾಗಿದೆ. ನನ್ನ ಅಧ್ಯಯನ ಸಂದರ್ಭದಲ್ಲಿ ರಾಷ್ಟ್ರೀಯವಾದಿಗಳು ಹಾಗೂ ರಜಾಕಾರರು ತಮಗೆ ಸಂಬಂಧಿಸಿದವರಿಗೆ ಬರೆದ ಪತ್ರಗಳ ಮೂಲ ಪ್ರತಿಗಳು ದೊರಕಿವೆ. ಈ ಪತ್ರಗಳು ಅಂದಿನ ರಜಾಕಾರರು ನಡೆಸಿದ್ದ ಹತ್ಯಾಕಾಂಡದ ಮೇಲೆ ವಿವರವಾದ ಬೆಳಕು ಚೆಲ್ಲುತ್ತವೆ. ನಿಜಾಮ ಸರ್ಕಾರ ಹಾಗೂ ರಜಾಕಾರರ ವಿರುದ್ಧ ನಡೆದ ಗಡಿ ಚಳವಳಿಯಲ್ಲಿ ಸಕ್ರಿಯವಾಗಿ ಪಾಲುಗೊಂಡಿದ್ದ ಚಂದ್ರಶೇಖರ ಪಾಟೀಲ ಮಹಾಗಾಂ, ಅಳವಂಡಿ ಶಿವಮೂರ್ತಿಸ್ವಾಮಿ, ಶರಣಗೌಡ ಇನಾಂದಾರ್ ಮುಂತಾದವರು ನಡೆಸಿದ ಶೌರ್ಯಗಳನ್ನು ಕುರಿತು ರಚಿತವಾಗಿದ್ದ ಜನಪದ ಹಾಡುಗಳ ಸಂಗ್ರಹ ಈ ನಿಟ್ಟಿನಲ್ಲಿ ಮುಖ್ಯವಾದವು.
ಈ ಅಧ್ಯಯನದಲ್ಲಿ ದಿನಪತ್ರಿಕೆ ನಿಯತಕಾಲಿಕೆಗಳನ್ನು ವ್ಯಾಪಕವಾಗಿ ಬಳಸಿಕೊಳ್ಳಲಾಗಿದೆ. ಸಂಯುಕ್ತ ಕರ್ನಾಟಕ, ಲೋಕಮಾತಾ, ಲೋಕವಾಣಿ, ಶರಣ ಸಂದೇಶ, ದಿ ಹಿಂದೂ, ಡೆಕನ್ ಕ್ರಾನಿಕಲ್, ನಗರಿಕ, ಶಿಯಾಸತ್ ರಹಬರ್ ಐದಖನ್, ಇಮ್ರೋಜ್ ಮುಂತಾದ ಪತ್ರಿಕೆಗಳ ಹಳೇ ಸಂಚಿಕೆಗಳು ಗಮನಾರ್ಹವಾಗಿದೆ.
ಇಲ್ಲಿ ಬಳಸಿರುವ ಆಕರಗಳಲ್ಲಿ ಪ್ರಾಯಶಃ ಅತ್ಯಂತ ಮಹತ್ವದವುಗಳೆಂದರೆ ‘ಸ್ವಲಿಖಿತ ದಾಖಲೆಗಳು’, ಹೈದ್ರಾಬಾದ್ ವಿಮೋಚನಾ ಹೋರಾಟದಲ್ಲಿ ಭಾಗವಹಿಸಿದ್ದ ಸ್ವಾತಂತ್ರ್ಯ ಹೋರಾಟಗಾರರ ಜೊತೆ ಸುದೀರ್ಘವಾದ ಸಂದರ್ಶನಗಳನ್ನು ನಡೆಸಲಾಯಿತು. ಈ ಕಾಲದಲ್ಲಿ ಬಿತ್ತರಗೊಂಡ ವಿವರಗಳನ್ನು ಈ ಸಂಶೋಧಕ ಸ್ವಹಸ್ತದಿಂದ ಬರೆದುಕೊಂಡು ವಿಷಯ ಸತ್ಯತೆಯ ಬಗ್ಗೆ ಅವರುಗಳ ರುಜು ಪಡೆಯಲಾಗಿದೆ. ಈ ಬಗೆಯಲ್ಲಿ ಸಿದ್ಧವಾದ ಸಾಹಿತ್ಯವನ್ನೇ ಸ್ವಲಿಖಿತ ದಾಖಲೆಗಳು ಎಂದು ಕರೆಯಲಾಗಿದೆ. ಹೀಗೆ ಆಕರಗಳ ಸಂಗ್ರಹಕ್ಕೆ ವಸ್ತುನಿಷ್ಠೆ ವಿಧಾನಗಳನ್ನು ಅನುಸರಿಸಲಾಗಿದೆ. ಈ ಕಾರ್ಯದಲ್ಲಿ ಈ ಸಂಶೋಧಕನು  ಆರ್ಯಸಮಾಜ ಹಾಗೂ ಕಾಂಗ್ರೆಸ್ ಇನ್ನೂ ಮುಂತಾದ ಸಂಸ್ಥೆಗಳಿಗೆ ಸೇರಿದ್ದ ಮುಂದಾಳು ಗಳಾಗಿದ್ದ ಹಕಿಖತ್‌ರಾವ್, ಬಿಟಗುಪ್ಪಿಕರ್, ರಾಮಚಂದ್ರ ವೀರಪ್ಪ, ರಘುನಾಥ ಡಗೆ, ಎಸ್.ನಿಜಲಿಂಗಪ್ಪ, ಎಂ.ಚನ್ನಾರೆಡ್ಡಿ, ರಾಮಕೃಷ್ಣ ಹೆಗೆಡೆ, ವೀರೇಂದ್ರಪಾಟೀಲ್, ದತ್ತಾತ್ರೇಯರಾವ್ ಅವರಾದಿ, ಜಗನ್ನಾಥರಾವ್ ಚಂದ್ರಿಕಿ, ಕೊಲ್ಲೂರು ಮಲ್ಲಪ್ಪ ವಿಶ್ವನಾಥರೆಡ್ಡಿ ಮುದ್ನಾಳ, ವಿ.ವಿ.ದೇವಗಲಗಾಂವ್‌ಕರ್, ನಾರಾಯಣ ಕನ್ನಿಹಾಳ್, ವಿದ್ಯಾದರ ಗುರೂಜಿ, ಕಲ್ಯಾಣರಾವ್ ಮುರುಗತ್ತಿ, ಶಂಕರಶೆಟ್ಟಿ ಪಾಟೀಲ್, ಎ.ವಿ.ಪಾಟೀಲ್, ಸಂಗಪ್ಪ ರಟಗಲ್, ರಾಜಾವೆಂಕಟಪ್ಪ ನಾಯಕ, ಆರ್.ಜಿ.ಜೋಷಿ, ಎಚ್.ನಿಜಲಿಂಗಪ್ಪ, ಪಾಟೀಲ್ ಪುಟ್ಟಪ್ಪ, ಸಿ.ಎಂ.ಚುರ್ಚಿಹಾಳಮಠ್, ಸರದಾರ್ ಶರಣಗೌಡ ಇನಾಂದಾರ್, ಶಿವಮೂರ್ತಿಸ್ವಾಮಿ ಅಳವಂಡಿ, ಪೂಜ್ಯ ಶರಣಬಸಪ್ಪ ಅಪ್ಪ, ಹಜತ್ ಸಜ್ಜದ್ ನಶೀನ್ ಖಾಜಾ ನಿಜಾಮಿ, ಸಯ್ಯದ್ ಮೆಹಬುಲ್ಲಾಹಸನ್, ನ್ಯಾಯವಾದಿ ಅಲ್ಲಾವುದ್ದೀನ್, ಮಟಮಾರಿ ನಾಗಪ್ಪ, ಶಾಂತರಸ, ವ್ಯಾಕರಣತೀರ್ಥ ಚಂದ್ರಶೇಖರ ಶಾಸ್ತ್ರಿಗಳು ಮುಂತಾದವರನ್ನು ಸಂದರ್ಶಿಸಿದ ಪಠ್ಯಗಳು ಮಹತ್ವದ್ದಾಗಿದೆ.
ಹೀಗೆ ನಡೆಸಿದ ಸಂದರ್ಶನಗಳ ಮೂಲಕ ಸಿದ್ಧಪಡಿಸಿದ ಸಾಹಿತ್ಯವು ಸ್ವಲಿಖಿತ ದಾಖಲೆ, ಧ್ವನಿಸುರುಳಿ ಹಾಗೂ ಟಿಪ್ಪಣಿಗಳ ರೂಪದಲ್ಲಿ ಒಟ್ಟು ನಲವತ್ತು ಸ್ವಲಿಖಿತ ದಾಖಲೆಗಳು ಹಾಗೂ ಧ್ವನಿಸುರುಳಿಗಳಿದ್ದಾವೆ. ನಾವು ಸಂದರ್ಶಿಸಿದ ಹಾಗೂ ಸಂಪರ್ಕಿಸಿದ ವ್ಯಕ್ತಿಗಳು ಸಮಾಜದ ವಿವಿಧ ವರ್ಗಗಳಿಗೆ ಸೇರಿದವರಾಗಿದ್ದಾರೆ. ಈ ದಾಖಲೆಗಳು ಈ ನಿಟ್ಟಿನಲ್ಲಿ ಗಮನಾರ್ಹವಾದುದು. ಈ ಅಂಶಗಳನ್ನು ಕೆಳಗಿನಂತೆ ವಿವರಿಸಬಹುದಾಗಿದೆ.
ನಿಜಾಮ ಸಂಸ್ಥಾನ ಹಾಗೂ ಬ್ರಿಟಿಷರು
ಸ್ವತಂತ್ರ ಅಧಿಕಾರವನ್ನು ಘೋಷಿಸಿಕೊಳ್ಳುವ ಒಂದೇ ಒಂದು ಅವಕಾಶವನ್ನು ನಿಜಾಮರು ಬಿಡುತ್ತಿರಲಿಲ್ಲ. ಪ್ರಾರಂಭದಿಂದಲೂ ತಮಗೆ ದೈವದತ್ತ ಅರಸೊತ್ತಿಗೆ ಅಧಿಕಾರವಿದೆ ಎಂದು ಅವರು ನಂಬಿದ್ದರು. ರಾಜಕೀಯ ಸಿದ್ಧಾಂತಗಳಲ್ಲಿ ನಿಜಾಮರು ಸ್ಟುವರ್ಟ್ ಲೂಯಿಸ್ ಮತ್ತು ಕೈಸರ ಅರಸರನ್ನು ಮೀರಿಸಿದ್ದರು. ವಿಸ್ತರಣಾವಾದಿಗಳು ಹಾಗೂ ಯುದ್ಧ ನಿಪುಣರಾದ ಪೇಶ್ವೆಗಳ ಅಧೀನದಲ್ಲಿದ್ದ ಮರಾಠರ, ಮೈಸೂರಿನ ಹೈದರಾಲಿ ಮತ್ತು ಟಿಪ್ಪುಸುಲ್ತಾನರ ಏಳ್ಗೆ ಬ್ರಿಟಿಷರಿಗೂ ಮತ್ತು ನಿಜಾಮರಿಗೂ ಶಾಂತಿಯಿಂದಿರಲು ಬಿಡಲಿಲ್ಲ. 1798ರಲ್ಲಿ ನಿಜಾಮನು ರಕ್ಷಣೆಗಾಗಾ ಸಹಾಯಕ ಸೈನಪದ್ಧತಿ ಒಪ್ಪಂದಕ್ಕೆ ಸಹಿ ಹಾಸಿದನು. ಭಾರತದಲ್ಲಿ ಬ್ರಿಟಿಷರು ತಮ್ಮ ಪರಮಾಧಿಕಾರವನ್ನು ಕಾಯ್ದುಕೊಳ್ಳಲು ಮತ್ತು ಮರಾಠ ಮತ್ತು ಮೈಸೂರು ಶಕ್ತಿಗಳನ್ನು ನಿಯಂತ್ರಿಸಲು ಹೈದ್ರಾಬಾದ್ ಸಂಸ್ಥಾನವನ್ನು ಒಂದು ಬಫೆರ್ ರಾಜ್ಯವನ್ನಾಗಿ ಬಳಸಿದನು. 1857 ಸ್ವಾತಂತ್ರ್ಯ ಸಂಗ್ರಾಮದ ಅಲೆಗಳನ್ನು ದಕ್ಷಿಣ ಭಾರತದಲ್ಲಿ ತಡೆದಿದ್ದನ್ನು ಗಮನಿಸಿದರೆ, ಬ್ರಿಟಿಷರಿಗೆ ನಿಜಾಂ ಶಕ್ತಿಯ ಅನಿವಾರ್ಯತೆ ಗೊತ್ತಾಗುತ್ತದೆ. ಪ್ರಥಮ ಮಹಾಯುದ್ಧದ ಸಮಯದಲ್ಲಿ ನಿಜಾಂನು ಬ್ರಿಟನ್ನಿಗೆ 375 ಲಕ್ಷ ಹಣ ಹಾಗೂ ಸೇನಾ ತುಕಡಿಗಳನ್ನು ಕಳಿಸಿದನು. ನಿಜಾಮನಿಗೆ ಸೈನ್ಯ ಯುರೋಪ್ ಮತ್ತು ಟರ್ಕಿಯ ರಣರಂಗದಲ್ಲಿ ಮುಸ್ಲಿಮ ವಿರುದ್ಧ ಹೋರಾಡಿತು ದ್ವಿತೀಯ ಮಹಾಯುದ್ಧದದಲ್ಲಿ ಹೈದ್ರಾಬಾದಿನ ಎಲ್ಲಾ ಉದ್ದಿಮೆಗಳು ಯುದ್ಧೋಪಕರಣ ಉತ್ಪಾದನೆಯಲ್ಲಿ ತೊಡಗಿದ್ದವು. ಹೀಗೆ ನಿಜಾಂ ಸಂಸ್ಥಾನ ತನ್ನ ಅಸ್ತಿತ್ವ ರಕ್ಷಿಸಿಕೊಳ್ಳಲು ಬ್ರಿಟಿಷ್ ಸಾಮ್ರಾಜ್ಯದ ಅನನ್ಯ ಭಕ್ತರಾಗಿದ್ದರು. ಇದಕ್ಕೆ ಪ್ರತಿಯಾಗಿ ಬ್ರಿಟಿಷ್ ಸರ್ಕಾರವು ನಿಜಾಂರಿಗೆ ‘ಹೀಟ್ ಏಕ್ಸಾಲ್ಟೆಡ್ ಹೈನೆಸ್’ ಹಾಗೂ ‘ಫೇತ್‌ಫುಲ್ ಅಲೈ ಅಫ್ ದಿ ಬ್ರಿಟಿಷ್ ಗೌರ್ನಮೆಂಟ್’ ಎಂಬ ಬಿರುದುಗಳನ್ನು ನೀಡಿ ಗೌರವಿಸಿತು. ಈ ಹಿನ್ನೆಲೆಯಲ್ಲಿ ಬ್ರಿಟಿಷ್ ಸರ್ಕಾರ ನಿಜಾಮನಿಗೆ ಅನೇಕ ಸವಲತ್ತುಗಳನ್ನು ಮತ್ತು ಆಂತರಿಕ ಅಧಿಕಾರವನ್ನು ನೀಡಿತು. ನಿಜಾಮ ಸ್ವತಂತ್ರವಾದ ಧ್ವಜ, ರಾಷ್ಟ್ರಗೀತೆ, ಸೈನ್ಯ, ನಾಣ್ಯ, ಸಾರಿಗೆ, ರೈಲ್ವೆ, ಅಂಚೆ, ಅಕಾಶವಾಣಿ ಮತ್ತು ಶಿಕ್ಷಣ ವ್ಯವಸ್ಥೆಯನ್ನು ಹೊಂದಿದ್ದನು. ಬದುಕಿನಲ್ಲಿ ಎಲ್ಲಕ್ಕಿಂತ ಹೆಚ್ಚಾಗಿ ಸಂಪತ್ತು ಮತ್ತು ಅಧಿಕಾರವನ್ನೇ ಬಯಸುತ್ತಿದ್ದ ಮೀರ್ ಉಸ್ಮಾನ್ ಅಲಿಖಾನ್ ಬಹಾದ್ದೂರ್, 1911ನೆಯ ಆಗಸ್ಟ್ 29ರಂದು ಅಧಿಕಾರಕ್ಕೆ ಬಂದನು. ಸ್ವಾತಂತ್ರ್ಯ ಸಂಗ್ರಾಮದ ಕಥಾವಸ್ತು ಇವರ ಆಳ್ವಿಕೆಯಾಗಿದೆ.
ಇವನು ಕೃಶ, ವಾಮನ ಆಕಾರ ಕನ್ನಡಕಧಾರಿ. ಹಲವಾರು ಭವ್ಯ ಅರಮನೆಗಳಿದ್ದರೂ ಅತಿ ಚಿಕ್ಕದಾದುರಲ್ಲಿ ಅವರ ವಾಸ, ತೆಳು ಕಡ್ಡಿಯ ಕನ್ನಡಕ, ತಾಜ ಮಹಲ್‌ದ ಗುಮ್ಮಟದಂತೆ ಕಾಣುವ ರುಮಾಲು ಸುತ್ತುತ್ತಿದ್ದರು. ಸರ್ಕಾರಿ ಸಮಾರಂಭಗಳಿಗೆ ಮಾತ್ರ ಬಿಳಿ ಬಣ್ಣದ ಉದ್ದನೆಯ ಕೋಟು ಧರಿಸುತ್ತಿದ್ದರು. ಅದಕ್ಕೆ ಪದಕ ಹಾಗೂ ಆರು ಹೆವನ್ಸಲೈಟು ಅವರ ಗೈಡು ಎಂಬ ಶಬ್ದಗಳುಳ್ಳ ಭಾರತೀಯ ಸಂಸ್ಥಾನಿಕರ ಲಾಂಛನ ಅಂಟಿಸಲಾಗಿರುತ್ತಿತ್ತು. ಸೂರ್ಯ ಕಿರಣಗಳು ಕ್ಷಿತಿಜವನ್ನು ಮುತ್ತುವುದಕ್ಕೆ ಮೊದಲೇ ನಿಜಾಮ ಏಳುತ್ತಿದ್ದನು. ಪ್ರಾರ್ಥನೆಯ ನಂತರದ ಸುಗಂಧ ಪರಿಮಳ ಭರಿತ ನೀರಿನಿಂದ ಸ್ನಾನ ಮಾಡುತ್ತಿದ್ದರು. ಸೋಪು ಉಪಯೋಗಿಸುತ್ತಿರಲಿಲ್ಲ. ಆದರೆ ‘ರಿತಾ’ ಎಂಬ ಕಾಯಿಯ ಪುಡಿ ಹಚ್ಚಿಕೊಳ್ಳುತ್ತಿದ್ದರು. ಹಾಲುಕುಡಿದನಂತರ ಚಿನ್ನದ ತಟ್ಟೆಯಲ್ಲಿ ಅತ್ಯಂತ ಸಾದಾ ಊಟ ಮಾಡುತ್ತಿದ್ದರು. ಸರ್ಕಾರಿ ಸಮಾರಂಭಗಳಲ್ಲಿ ಅತಿಥಿಗಳಿಗೆ ಅವರು ಹಿಂದಿನ ರಾತ್ರಿ ಮುತ್ತುಗಳನ್ನು ತಿಂದ ನವಿಲುಗಳ ಮಾಂಸವನ್ನು ಉಣಬಡಿಸುವಲ್ಲಿ ಬಹಳಷ್ಟು ಖುಷಿಪಡುತ್ತಿದ್ದರು. ಸಾಮಾನ್ಯವಾಗಿ ಅವರ ಪ್ರೀತಿಯ ಖಾದ್ಯಗಳೆಂದರೆ ಪರಿಮಳಭರಿತ ‘ಮುಗಲೈ ಪಿಲೆ’ ಹಾಗೂ ಚಿಗರೆ ಮಾಂಸದ ಕಬಾಬ್. ಇಡೀ ದಿನ ಸರ್ಕಾರಿ ಕಾಗದ ಪತ್ರಗಳೊಂದಿಗೆ ವ್ಯವಹರಿಸುತ್ತಿದ್ದರು. ಉರ್ದು ಮತ್ತು ಪರ್ಶಿಯನ್ ಭಾಷೆಯ ಉಪಾಸಕರಾಗಿದ್ದರು. ಇವರ ಕಾಲದಲ್ಲಿ ನ್ಯಾಯಾಂಗ ವ್ಯವಸ್ಥೆ ಪರಿಣಾಮಕಾರಿಯಾಗಿತ್ತು.
ಹೈದ್ರಾಬಾದ್ ಸಂಸ್ಥಾನದಲ್ಲಿ ನಡೆದ ಸ್ವಾತಂತ್ರ್ಯ ಹೋರಾಟ ಹಾಗೂ ಹೈದ್ರಾಬಾದ್ ಕರ್ನಾಟಕ ಪ್ರದೇಶದಲ್ಲಿ ನಡೆದ ಏಕೀಕರಣ ಹೋರಾಟದ ಚರಿತ್ರೆಯನ್ನು ಪೂರ್ಣವಾಗಿ ಅರಿಯಲು ಹಾಗೂ ಅದರ ಮಹತ್ವ ಗುರುತಿಸಲು ಈ ಸಂಸ್ಥಾನ ಹಾಗೂ ಪ್ರದೇಶಗಳಲ್ಲಿದ್ದ ಸರ್ಕಾರದ ಸ್ವರೂಪ ಮತ್ತು ಆಳ್ವಿಕೆಗಳ ಚಾರಿತ್ರಿಕ ಅರಿವು ಅಗತ್ಯ. ಭಾರತದಲ್ಲೇ ಅತ್ಯಂತ ಶ್ರೀಮಂತವೂ ಆಗಿದ್ದ ಹೈದ್ರಾಬಾದ್ ಸಂಸ್ಥಾನವನ್ನು ಮಿರ್ ಖಮರುದ್ದೀನ್ ಚಿನ್ ಖಲಿಚ್‌ಖಾನ್ ಎಂಬುವನು ಸ್ಥಾಪಿಸಿದನು. ಇವನು ಔರಂಗಜೇಬನ ಸೈನಾಧಿಪತಿಯಾಗಿದ್ದ ಖಾಜಿ ಉದ್ದೀನ್ ಖಾನ್ ಫರೋಜ್ ಜಂಗ್‌ನ ಮಗನಾಗಿದ್ದ ಫಿರೋಜ್ ಜಂಗ್‌ನು ಮೊದಲ ಖಲೀಪ ಅಬುಬಕರ್‌ನ ವಂಶಸ್ಥ ಎಂಬ ಪ್ರತೀತಿ ಇತ್ತು. ಔರಂಗಚೇಬನ ಮರಣಕ್ಕೆ ಆರುವರ್ಷ ಮೊದಲು ಅಂದರೆ 1713ರಲ್ಲಿ ಚಕ್ರವರ್ತಿ ಫರೂಕ್‌ಶಿಯಾರ್ ಮಿರ್ ಖಮರುದ್ದೀನ್‌ನನ್ನು ನಿಜಾಮ-ಉಲ್-ಮುಲ್ಕಫಿರೋಜ್ ಜಂಗ್ ಎಂಬ ಬಿರುದಿನೊಂದಿಗೆ ದಖ್ಖನ್‌ನ ಸುಬೇದಾರ್‌ನನ್ನಾಗಿ ನೇಮಿಸಿದ್ದ. ಇವನು ಉತ್ತರದ ಮಾಳವದಿಂದ ದಕ್ಷಿಣದ ತಿರುಚಿನಾಪಳ್ಳಿಯವರೆಗೆ ಹರಡಿದ್ದ ಇಡೀ ದಖನ್ ಭಾಗವನ್ನು ಆಳುತ್ತಿದ್ದ. ಮುಂದೆ ಮೊಗಲ್ ಸುಲ್ತಾನ ಮಹಮದ್ ಶಹಾ ಇವನಿಗೆ ‘ಅಸಪ್ ಜಹಾ’ ಎಂಬ ಬಿರುದನ್ನು ನೀಡಿದನು. ಇವನು ವಂಶಸ್ಥರು ಇಂದಿಗೂ ಇದೇ ‘ಅಸಪ್ ಜಹಾ’ ಎಂಬ ಬಿರುದಿನಿಂದಲೇ ಗುರುತಿಸಲ್ಪಡುತ್ತಾರೆ. 1724ರಲ್ಲಿ ಶಿಖಾರ್‌ಖೇಡ್ ಎಂಬ ಯುದ್ಧದಲ್ಲಿ ಮುಖೇರಿಜ್‌ಖಾನ್‌ನನ್ನು ಸೋಲಿಸಿ ನಿಜಾಮನು ಸ್ವತಂತ್ರ ಹೈದ್ರಾಬಾದ್ ಸಂಸ್ಥಾನವನ್ನು ದಕ್ಷಿಣ ಭಾರತದಲ್ಲಿ ಸ್ಥಾಪಿಸಿದನು. ದೆಹಲಿಯ ಚಕ್ರವರ್ತಿ ಜೊತೆಗಿನ ಸಂಬಂಧವನ್ನು ಕಡಿದು ಹಾಕಿಕೊಂಡನು. ಹೀಗೆ ಸ್ವತಂತ್ರ ರಾಜ್ಯವನ್ನು ಘೋಷಿಸಿ ಹೈದ್ರಾಬಾದ್ ನಗರವನ್ನು ತನ್ನ ರಾಜಧಾನಿಯನ್ನಾಗಿ ಮಾಡಿಕೊಂಡು ಅಲ್ಲಿ ಅರಮನೆ ನಿರ್ಮಿಸಿದ್ದನು. ಹೀಗೆ 1707ರಲ್ಲಿ ಔರಂಗಜೇಬನ ಮರಣದ ನಂತರ ಉಂಟಾದ ಮೊಗಲ್ ಸಾಮ್ರಾಜ್ಯದ ವಿಘಟನೆಯೊಂದಿಗೆ ಅಸಪ್‌ಜಹಾನ ವಂಶಸ್ಥರ ಆಳ್ವಿಕೆ ಪ್ರಾರಂಭವಾಯಿತು.
1724 ರಿಂದ ಸೆಪ್ಟೆಂಬರ್ 13, 1948ರ ಪೋಲಿಸ್ ಕಾರ್ಯಾಚರಣೆಯವರೆಗೆ ಹೈದ್ರಾಬಾದ್ ಸಂಸ್ಥಾನವನ್ನು ಆಳಿದ ಏಳು ನಿಜಾಮರ ವಿವರ ಹೀಗಿದೆ.
1. ಮಿರ್ ಖಮರುದ್ದೀನ್ ಚಿನ್ ಖಿಲಜಿ ಖಾನ್(1724-1748)
2. ನವಾಬ್ ನಿಜಾಮ್ ಅಲಿಖಾನ್ (1761-1903)
3. ನವಾಬ್ ಸಿಕಂದರ್ ಬಹಾದ್ದೂರ್ (1804-1828)
4. ನಸೀರು ದೌಲಾ ಬಹಾದ್ದೂರ್ (1829-2857)
5. ಅಪಜಾಲುದೌಲಾ ಬಹಾದ್ದೂರ್ (1857-1869)
6. ಮಿರ್ ಮೆಹಬೂಬ್ ಅಲಿಖಾನ್ ಬಹಾದ್ದೂರ್ (18679-1911)
7. ನವಾಬ್ ಮಿರ್ ಉಸ್ಮಾನ್ ಆಲಿಖಾನ್ ಬಹಾದ್ದೂರ್ (1911-1948)
ಬದುಕಿನಲ್ಲಿ ಎಲ್ಲಕ್ಕಿಂತ ಹೆಚ್ಚಾಗಿ ಸಂಪತ್ತು ಮತ್ತು ಅರವನ್ನೇ ಒಲೈಸುತ್ತಿದ್ದ ಮೀರ್ ಉಸ್ಮಾನ್ ಅಲಿಖಾನ್ ಬಹಾದ್ದೂರ್ ಆಗಸ್ಟ್ 29, 1911ರಂದು ಅಧಿಕಾರಕ್ಕೆ ಬಂದನು. 1937ರಿಂದ 1948ರವರೆಗೆ ಈತನ ಆಸ್ಥಾನದಲ್ಲಿ ಪ್ರಧಾನಮಂತ್ರಿಗಳಾಗಿ ಸೇವೆ ಸಲ್ಲಿಸಿದವರ ವಿವರ ಹೀಗಿದೆ.
1. ಅಕ್ಬರ್ ಹೈದರಿ
2. ಸರ್ ಮಿರ್ಜಾಇಸ್ಮಾಯಿಲ್
3. ಚಟ್ಟಾರಿಯ ನವಾಬ
4. ಮಿರ್ ಲಿಯಾಕ್ ಅಲಿ
‘ಮಜ್ಲೀಸ್-ಎ-ಇಥ್ಥೈಹಾದ್-ಉಲ್-ಮುಸ್ಲಿಮೀನ್’ ಸಂಸ್ಥೆಯ ಅತ್ಯಂತ ಪ್ರಭಾವಶಾಲಿ ವ್ಯಕ್ತಿಗಳಾಗಿದ್ದವರೆಂದರೆ ನವಾಬ್ ಬಹಾದ್ದೂರ್ ಯಾರ್ ಜಂಗ್ ಮತ್ತು ಕಾಸಿಮ್ ರಜವಿ. ನಿಜಾಮನ ಆಶೀರ್ವಾದ ಹೊಂದಿದ್ದ ಇಥ್ಥೈಹಾದ್ ಸಂಸ್ಥಾನದ ರಾಜಕೀಯ ಹಾಗೂ ಧಾರ್ಮಿಕ ಹಿತಾಸಕ್ತಿಗಳನ್ನು ಪೋಷಿಸುತ್ತಿದ್ದ ಬಹುಮುಖ್ಯ ಕೋಮುಶಕ್ತಿಯಾಗಿತ್ತು.
ತನ್ನ ಸ್ವತಂತ್ರ್ಯ ಅಧಿಕಾರವನ್ನು ಘೋಷಿಸಿಕೊಳ್ಳುವ ಒಂದೇ ಒಂದು ಅವಕಾಶವನ್ನೂ  ನಿಜಾಮನು ಬಿಡುತ್ತಿರಲಿಲ್ಲ. ಬ್ರಿಟಿಷ್ ರೆಸಿಡೆಂಟ್‌ನ ಸಲಹೆಯನ್ನೂ ಧಿಕ್ಕರಿಸಿ ತನ್ನದೇ ‘ಫಸಲಿ’ಯಲ್ಲಿ ಪರಮಾನ್‌ಗಳನ್ನು ಜಾರಿಗೊಳಿಸುತ್ತಿದ್ದ. ಆದರೆ ವಿಸ್ತರಣಾವಾದಿಗಳು ಹಾಗೂ ಯುದ್ಧ ನಿಪುಣರಾದ ಪೇಶ್ವೆಗಳ ಅಧೀನದಲ್ಲಿದ್ದ ಮರಾಠರು ನಿಜಾಮನನ್ನು ಶಾಂತಿ ನೆಮ್ಮದಿಯಿಂದಿರಲು ಬಿಡಲಿಲ್ಲ. 1761ರ ಪಾಣಿಪತ್ ಕದನದ ವಿನಾಶಕಾರಿ ಪರಿಣಾಮ, ವಿದೇಶಿ ಆಕ್ರಮಣಕಾರರ ರಾಜಕೀಯ ಪ್ರಭುತ್ವ ಹಾಗೂ ಮೈಸೂರಿನಲ್ಲಿ ಹೈದಾರಾಲಿಯ ರಾಜಕೀಯ ಚಾಣಾಕ್ಷತನವಾಗಲಿ ಅಥವಾ ನಾನಾ ಫಡ್ನವೀಸ್‌ನ ರಾಜಕೀಯ ಮುತ್ಸದ್ದಿತನವಾಗಲಿ ಅಥವಾ ಮಿಲಿಟರಿ ಜ್ಞಾನವಾಗಲಿ ನಿಜಾಮನಿಗಿರಲಿಲ್ಲ. ಇದರಿಂದಾಗಿ ನೆರಹೊರೆಯ ರಾಜಕೀಯ ಶತ್ರುಗಳ ಆಕ್ರಮಣವನ್ನು ತಡೆಯಲು ಹಾಗೂ ತನ್ನ ಸ್ವಾತಂತ್ರ್ಯ ಮತ್ತು ಸೀಮಿತ ಸಾರ್ವಭೌಮತ್ವವನ್ನು ಕಾಯ್ದುಕೊಳ್ಳಲು ಅಂದು ಪ್ರವರ್ಧಮಾನಕ್ಕೆ ಬರುತ್ತಿದ್ದ ಬ್ರಿಟಿಷರ ನೆರವನ್ನು ಸಹಜವಾಗಿ ನಿಜಾಮನು ಬಯಸಿದನು. ಬ್ರಿಟಿಷ್ ಗೌವರ್ನರ್ ಜನರಲ್ ಲಾರ್ಡ್‌ವೆಲ್ಲೆಸ್ಲಿಯ ‘ಸಹಾಯಕ ಸೈನ್ಯ’ ಪದ್ಧತಿಯನ್ನು ಒಪ್ಪಂದಕ್ಕೆ 1798ರಲ್ಲಿ ನಿಜಾಮನು ಸಹಿ ಹಾಕಿದನು. ನಿಜಾಮನು ತನ್ನ ಸ್ವಾತಂತ್ರ್ಯವನ್ನು ಬ್ರಿಟಿಷರಲ್ಲಿ ಒತ್ತೆ ಇಟ್ಟನು. ಈ ಒಪ್ಪಂದದ ಪ್ರಕಾರ ನಿಜಾಮನು 6 ಬ್ಯಾಟಲಿಯನ್ ಸೈನಿಕರಿಂದ ಕೂಡಿದ್ದ ಸಹಾಯಕ ಸೈನ್ಯದ ವಾರ್ಷಿಕ ಖರ್ಚು 24,17,000 ರೂಪಾಯಿಗಳನ್ನು ಭರಿಸಬೇಕಾಯಿತು. ನಿಜಾಮ ಮತ್ತು ಪೇಶ್ವೆಯ ನಡುವಿನ ರಾಜಕೀಯ ಸಂಬಂಧವನ್ನು ನಿರ್ಧರಿಸುವ ಅಧಿಕಾರ ಬ್ರಿಟಿಷರ ಪಾಲಾಯಿತು.
ರಾಜಕೀಯ ನೀತಿಗಳು
ಪ್ರಾರಂಭವಾದ ದಿನಗಳನ್ನು ಬಿಟ್ಟರೆ ನಾಲ್ಕನೇ ನಿಜಾಮನು ನಾಸಿರುದೌಲನು 1826 ರಿಂದಲೂ ಬ್ರಿಟಿಷರ ಜೊತೆ ಸೌಹಾರ್ದಯುತ ರಾಜಕೀಯ ಸಂಬಂಧವನ್ನು ಕಾಯ್ದುಕೊಂಡಿದ್ದನು. ನಿಜಾಮನು ತನ್ನ ಬಾಹ್ಯ ಸಾರ್ವಭೌಮತ್ವವನ್ನು ಬ್ರಿಟಿಷರಿಗೆ ಒಪ್ಪಿಸಿ ಬಿಟ್ಟಿದ್ದನು. ನಿಜಾಮನ ಆಸ್ಥಾನದಲ್ಲಿ ಬ್ರಿಟಿಷರ ರೆಸಿಡೆಂಟನು ಚಕ್ರವರ್ತಿಯ ಸೈನ್ಯದ ಮೇಲಾಧಿಕಾರಿಯಾಗಿದ್ದನು. ದಮನ ಹಾಗೂ ಓಲೈಸುವ ನೀತಿಗೆ ಅನುಗುಣವಾಗಿ, ಮರಾಠ ಹಾಗೂ ಮೈಸೂರು ರಾಜಕೀಯ ಶಕ್ತಿಗಳ ಅಧಿಕಾರ ವಿಸ್ತರಿಸಿದಂತೆ, ತಮ್ಮ ಆರ್ಥಿಕ ಹಿತಾಸಕ್ತಿ ಮತ್ತು ದಕ್ಷಿಣ ಭಾರತದಲ್ಲಿ ತಮ್ಮ ಪರಮಾಧಿಕಾರವನ್ನು ಕಾಯ್ದುಕೊಳ್ಳಲು ಹೈದ್ರಾಬಾದ್ ಸಂಸ್ಥಾನವನ್ನು ಬ್ರಿಟಿಷರು ಒಂದು ಬರಪ್ ರಾಜ್ಯವನ್ನಾಗಿ ಬಳಸಿದರು. ಈ ಕಾರಣದಿಂದಾಗಿ ಬ್ರಿಟಿಷ್ ಸಾಮ್ರಾಜ್ಯಶಾಹಿ ವಿರುದ್ಧ ಸಿಡಿದೆದ್ದ ಹೈದರಾಲಿ ಮತ್ತು ಮರಾಠರಿಗೆ ನಿಜಾಮನು ನೆರವು ನೀಡಲಿಲ್ಲ. ಟಿಪ್ಪುಸುಲ್ತಾನನು ಸೋತ ನಂತರ 1796ರಲ್ಲಿ ಬ್ರಿಟಿಷರು ಮತ್ತು ನಿಜಾಮನ ನಡುವೆ ಉಂಟಾದ ಒಪ್ಪಂದದ ಪ್ರಕಾರ ಇಂದು ಹೈದ್ರಾಬಾದ್ ಕರ್ನಾಟಕ ಎಂದು ಕರೆಯುವ ಬೀದರ್, ಗುಲಬರ್ಗಾ, ಕೊಪ್ಪಳ ಹಾಗೂ ರಾಯಚೂರು ಜಿಲ್ಲೆಗಳಲ್ಲಿ ಬ್ರಿಟಿಷರು ನಿಜಾಮನಿಗೆ ಕಾಣಿಕೆಯಾಗಿ ನೀಡಿದರು. ಇದರಿಂದಾಗಿ ಹೈದ್ರಾಬಾದ್ ಸಂಸ್ಥಾನದ ಆಂತರಿಕ ವ್ಯವಹಾರದಲ್ಲಿ ನಿಜಾಮನಿಗೆ ಸಂಪೂರ್ಣ ಅಧಿಕಾರ ನೀಡಲಾಯಿತು.
1857ರ ದಂಗೆ ಮತ್ತು ಪರಿಣಾಮ
ಐದನೇ ನಿಜಾಮನ ಪ್ರಧಾನಮಂತ್ರಿ ಒಂದನೇ ಸಾಲಾರ್ ಜಂಗನು ಮೌನವಾಗಿ ಬಿಟ್ಟಿದಂತೆ ಬ್ರಿಟಿಷರ ಆಳ್ವಿಕೆ ಮತ್ತು ದಾಸ್ಯದಿಂದ ಮುಕ್ತರಾಗಲು ಪೇಶ್ವೆ ನಾನಾ ಸಾಹೇಬನ ಕರೆಯಂತೆ ಹಮ್ಮಿಗೆ ಕೆಂಚನಗೌಡ, ಮುಂಡರಿಗೆ ಭೀಮರಾವ್, ಸುರುಪುರದ ರಾಜ ವೆಂಕಟಪ್ಪ ನಾಯಕ ಮುಂತಾದವರ ಜೊತೆಗೆ ಏಕಕಾಲದಲ್ಲಿ ಹೈದ್ರಾಬಾದ್, ಮದರಾಸು, ಮೈಸೂರು, ತಿರುವಾಂಕೂರು ಹಾಗೂ ಕೊಚ್ಚಿನ್ ರಾಜ್ಯಗಳೂ ಸಹ ಪ್ರಥಮ ಸ್ವಾತಂತ್ರ್ಯ ಸಂಗ್ರಾಮದಲ್ಲಿ ಒಂದಾಗಿ ಸ್ಪಂದಿಸುತ್ತಿದ್ದವು. ಆದರೆ ನಿಜಾಮನು ಬ್ರಿಟಿಷರೆಂಬ ಅಂಕುಶ ವನ್ನು ಸಣ್ಣಪುಟ್ಟ ಸಂಸ್ಥಾನಗಳನ್ನು ಹತ್ತಿಕ್ಕಲು ಬಳಸುತ್ತಿದ್ದನು. ಇಷ್ಟಾದರೂ ಸಹ ಸುರಪುರದ ಮತ್ತು ಹಲಗಲಿಯ ಬೇಡರು ಮತ್ತು ಇತರ ವೀರರು ವೀರಾವೇಶದಿಂದ ಹೋರಾಡಿ ಬ್ರಿಟಿಷ್ ಸೈನ್ಯದಲ್ಲಿ ಉನ್ನತ ಅಧಿಪತಿಯಾಗಿದ್ದ ಕ್ಯಾಪ್ಟನ್ ನ್ಯೂಬರಿಯನ್ನು ಕೊಂದುಹಾಕಿದನು. ಬ್ರಿಟಿಷರು ಮತ್ತು ನಿಜಾಮನೂ ಒಂದುಗೂಡಿ ದೇಶಭಕ್ತಿ ಉನ್ಮಾದದಿಂದ ನಡೆಸಿದ ಜನರ ಹೋರಾಟವನ್ನು ದಮನ ಮಾಡಿದರು. ಇಷ್ಟಾದರೂ ಸಹ ಸುರಪುರದ ರಾಜಾ ವೆಂಕಟಪ್ಪ ನಾಯಕನು ಸ್ವಾತಂತ್ರ್ಯಕ್ಕಾಗಿ ಹೋರಾಟ ಮಾಡಿ ಹುತಾತ್ಮನಾದನು.
ಸ್ವಾತಂತ್ರ್ಯಕ್ಕಾಗಿ ಹೋರಾಟ ನಡೆಸಬೇಕೆಂಬ ದಕ್ಷಿಣ ಭಾರತದ ಜನತೆಯ ಅಭಿಲಾಷೆಯು ನಿಜಾಮ ನವಾಬ್ ಅಫ್‌ಜಾಲುದೌಲ ಮತ್ತು ದಿವಾನ ಸರ್ ಸಾಲಾರ್‌ಜಂಗ್‌ರವರ ಬ್ರಿಟಿಷ್ ಪರ ನೀತಿಯಿಂದಾಗಿ ಈಡೇರಿರಲಿಲ್ಲ. 1858ರಲ್ಲಿ ಬಾಂಬೆ ಪ್ರಾಂತದ ಗೌವರ್ನರನು ಗವರ್ನರ್ ಜನರಲ್‌ಗೆ ಬರೆದ ಒಂದು ಪತ್ರದಲ್ಲಿ ನಿಜಾಮನು ಕೈ ಬಿಟ್ಟರೆ ಎಲ್ಲವೂ ಕೈ ಬಿಟ್ಟಂತೆ ಎಂದು ಒಕ್ಕಣೆ ಬರೆದಿದ್ದ. ನಿಜಾಮನು ಬ್ರಿಟಿಷರ ಅತ್ಯಂತ ನಿಷ್ಟಾವಂತ ಹಿಂಬಾಲಕನಾಗಿದ್ದುದರಿಂದಲೇ 1857ರ ಸಂಗ್ರಾಮದ ಅಲೆಗಳು ದಕ್ಷಿಣ ಭಾರತದಲ್ಲಿ ಸಂಪೂರ್ಣ ಹರಡಲಿಲ್ಲ.
1857ರ ದಂಗೆಯ ನಂತರ ಬ್ರಿಟಿಷ್ ರೆಸಿಡೆಂಟನು ನಿಜಾಮನಿಗೆ ಅಸಪ್ ಜಹಾ ಧ್ವಜ ಹಾಗೂ ತನ್ನ ರಾಷ್ಟ್ರಗೀತೆಯೊಂದಿಗೆ ಕಂದಾಯ, ಹಣದ ಮುದ್ರಣ, ಪೋಲಿಸು, ಬ್ಯಾಂಕು, ಸಾರಿಗೆ, ಉದ್ದಿಮೆ ಮುಂತಾದ ಕ್ಷೇತ್ರಗಳಲ್ಲಿ ಪೂರ್ಣ ಅಧಿಕಾರವನ್ನು ನೀಡಲಾಗಿತ್ತು. ಆದರೆ ಸೇನಾಪಡೆ ಹಾಗೂ ರಾಜಕೀಯ ಸಂಬಂಧ ಕುರಿತಂತೆ ನಡೆಯಬೇಕಾಗಿತ್ತು.
1926ರಲ್ಲಿ ನಿಜಾಮನು ತನ್ನ ಸ್ವತಂತ್ರ ಅಧಿಕಾರ ಹಾಗೂ ಬ್ರಿಟಿಷರಿಗೆ ಸಮಾನವಾದ ಸ್ಥಾನಮಾನ ಪಡೆಯಲು ಮಾಡಿದ ಯತ್ನವನ್ನು ಗೌವರ್ನರ್ ಜನರಲ್ ಲಾರ್ಡ್ ರೀಡಿಂಗ್ ಸಮರ್ಥವಾಗಿ ಹತ್ತಿಕ್ಕಿದ್ದಲ್ಲದೆ. ಇಥ್ಥೆಹಾದ್‌ನ ಮತಾಂಧತೆಯಿಂದ ಮೆರೆಯುತ್ತಿದ್ದ  ನಿಜಾಮನ ದುರಾಡಳಿತವನ್ನು ನಿಯಂತ್ರಿಸಲು ಹಲವಾರು ಕ್ರಮ ಕೈಗೊಂಡನು. ಹೈದ್ರಾಬಾದ್ ಸಂಸ್ಥಾನದ ಆಂತರಿಕ ವ್ಯವಹಾರಗಳಲ್ಲಿ ನಿರ್ಣಾಯಕ ಹಸ್ತಕ್ಷೇಪ ನಡೆಸಲು ಬೇಕಾದ ತನ್ನ ಪರಮಾಧಿಕಾರವನ್ನು ಘೋಷಿಸುವುದರ ಜೊತೆಗೆ ಮಾರ್ಚ್ 27, 1927ರಂದು ಪರಿಸ್ಥಿತಿಯನ್ನು ಹತೋಟಿಗೆ ತರಲು ನಾಲ್ವರ ಬ್ರಿಟಿಷ್ ಅಧಿಕಾರಿಗಳನ್ನು ನೇಮಿಸಲಾಯಿತು. ವೈಸರಾಯನು ತನ್ನ ಒಂದು ಸಂದೇಶದಲ್ಲಿ ನಿಜಾಮನ ಸ್ಥಾನಮಾನವು ಭಾರತದ ಉಳಿದೆಲ್ಲಾ ಸಂಸ್ಥಾನಿಕರ ಸ್ಥಾನಮಾನಕ್ಕಿಂತ ಯಾವುದೇ ವಿಧದಲ್ಲಿ ಭಿನ್ನವಲ್ಲ ಎಂದು ಘೋಷಿಸಿದನು. ಬ್ರಿಟಿಷರ ನೇರ ಮೇಲ್ವಿಚಾರಣೆಯಲ್ಲಿ ನಿಜಾಮನು ಆಡಳಿತ ನಡೆಸಬೇಕಾಯಿತು.
ಇದೇ ವೇಳೆಗೆ 1930ರಲ್ಲಿ ಮಹಾತ್ಮಗಾಂಧಿಯವರ ಮುಂದಾಳತ್ವದಲ್ಲಿ ನಡೆಯುತ್ತಿದ್ದ ಸ್ವಾತಂತ್ರ್ಯ ಹೋರಾಟದಲ್ಲಿ ಜನತೆಯ ಅಸಮಾಧಾನವು ಉಗ್ರಪ್ರತಿಭಟನೆ ರೂಪದಲ್ಲಿ ಸ್ಫೋಟಗೊಂಡಿತ್ತು. ಸುಮಾರ 80,000 ರೈತರು ಗುಜರಾತ್‌ನ ಬಾರ್ಡೋಲಿಯಲ್ಲಿ ಭೂಕಂದಾಯ ಕೊಡಲು ನಿರಾಕರಿಸಿ ಬ್ರಿಟಿಷ ಸರ್ಕಾರದ ದಮನಕಾರಿ ನೀತಿಯನ್ನು ಧೈರ್ಯದಿಂದ ಧಿಕ್ಕರಿಸಿದ್ದರು. ಅಸಹಕಾರ ಚಳವಳಿಯಲ್ಲಿ ‘ಜನತೆಗೆ ಪ್ರಾತಿನಿಧ್ಯ ಕೊಡುವವರೆಗೆ ತೆರಿಗೆ ನೀಡುವುದಿಲ್ಲ’ ಎಂದು ದೊಡ್ಡ ಧ್ವನಿಯಲ್ಲಿ ಜನತೆ ಘೋಷಿಸಿತು. ಹೈದ್ರಾಬಾದ್ ಸಂಸ್ಥಾನದಲ್ಲಿ ಸ್ವಾತಂತ್ರ್ಯ ಚಳವಳಿಯನ್ನು ಹತ್ತಿಕ್ಕಲು ಬ್ರಿಟಿಷ್ ಸರ್ಕಾರದ ನೆರವು ಬೇಕೇ ಬೇಕು ಎಂಬುದು ನಿಜಾಮನಿಗೆ ಮನದಟ್ಟಾಯಿತು. ಇದರಿಂದಾಗಿ ನಿಜಾಮನು ಬ್ರಿಟಿಷರ ‘ನಿಷ್ಠಾವಂತ’ ಸಾಮಂತನಾಗಿ ಉಳಿದುಕೊಂಡು ತನ್ನ ಸಂಸ್ಥಾನದಲ್ಲಿ ‘ಕೋಮುವಾದಿ ಹಾಗೂ ದಮನಕಾರಿ’ ನೀತಿಯನ್ನು ನಿರ್ಭೀತಿಯಿಂದ ಜಾರಿಗೆ ತಂದನು. ಬ್ರಿಟಿಷರಿಗೆ ಬೇಕಾದುದು ಕೂಡ ಇದೇ ಆಗಿತ್ತು. ಬ್ರಿಟಿಷ್ ರೆಸಿಡೆಂಟರ್ ಹಾಗೂ ಇತ್ತೆಹಾದ್ ಮಾರ್ಗದರ್ಶನದಲ್ಲಿ ನಡೆಯುತ್ತಿದ್ದ ಕೊನೆಯ ನಿಜಾಮ ಮಿರ್ ಉಸ್ಮಾನ್ ಅಲಿಖಾನ್ ಬಹಾದ್ದೂರನು ಜನತೆಯ ಅಶೋತ್ತರಗಳಿಗೆ ಕಿವುಡನಾಗಿದ್ದನು. ಜನರು ನಿಜಾಮನ ನೇತೃತ್ವದಲ್ಲಿ ಜನಪ್ರಿಯ ಸರ್ಕಾರ ರಚಿಸುವ ಕನಸು ಕಟ್ಟಿದ್ದರು.
ಸಂವಿಧಾನಾತ್ಮಕ ಸುಧಾರಣೆಗಳು
ಭಾರತದಲ್ಲಿನ ಉಳಿದೆಲ್ಲಾ ಸಂಸ್ಥಾನಗಳಂತೆ ಹೈದ್ರಾಬಾದ್ ಸಂಸ್ಥಾನವೂ ಕೂಡ ಮಧ್ಯಯುಗೀನ ಪ್ರತಿಗಾಮಿ ಸರ್ವಾಧಿಕಾರಿ ಪರಂಪರೆಯ ಪಳೆಯುಳಿಕೆಯಾಗಿತ್ತು. ಆಡಳಿತ ವ್ಯವಸ್ಥೆಯ ಸಾರಸಗಟಾಗಿ ಸರ್ವಾಧಿಕಾರಿ ಸ್ವರೂಪದ್ದಾಗಿತ್ತು. ನಿಜಾಮನಿಗೆ ಸಲಹೆ ಮಾರ್ಗದರ್ಶನ ನೀಡುತ್ತಿದ್ದ ಮತ್ತು ಆತನ ನೇರ ನಿಯಂತ್ರಣದಲ್ಲಿದ್ದ ಕಾರ್ಯಾಂಗ ನೌಕರಶಾಹಿ ಆಡಳಿತ ವ್ಯವಸ್ಥೆ ಮೇಲೆ ಸಂಪೂರ್ಣ ಅಧಿಕಾರ ಹೊಂದಿತ್ತು. ನಿಜಾಮನು ಆಸ್ಥಾನದಲ್ಲಿ ಬ್ರಿಟಿಷ್ ಸರ್ಕಾರದ ಒಬ್ಬ ಪ್ರತಿನಿಧಿಯು ಹೈದ್ರಾಬಾದ್‌ನಲ್ಲಿ ನೆಲೆಸಿರುತ್ತಿದ್ದನು. ಅವನನ್ನು ರೆಸಿಡೆಂಟ್ ಬಹಾದ್ದೂರ್ ಎಂದು ಸಂಬೋಧಿಸಲಾಗುತ್ತಿತ್ತು. ಹೈದ್ರಾಬಾದ್ ಸಂಸ್ಥಾನದ ಆಡಳಿತವು ಇವನ ಸಲಹೆ ಮಾರ್ಗದರ್ಶನಕ್ಕೆ ಅನುಗುಣವಾಗಿ ನಡೆಯುತ್ತಿತ್ತು. ವಾಸ್ತವವಾಗಿ ಹೈದ್ರಾಬಾದ್ ಸಂಸ್ಥಾನದಲ್ಲಿ  ಒಬ್ಬರಲ್ಲದೆ ಇಬ್ಬರು ಅಂದರೆ ನಿಜಾಮ ಮತ್ತು ಬ್ರಿಟಿಷರು ಅಧಿಕಾರ ನಡೆಸುತ್ತಿದ್ದರು.
ಮೊದಲನೆಯ ಮಹಾಯುದ್ಧವನ್ನು ಅನುಸರಿಸಿ ಸಂಭವಿಸಿದ ದೌಲತ್ ಶಾಸನ ಜಲಯನ್‌ವಾಲಾಬಾಗ್ ಹತ್ಯಾಕಾಂಡ, ಖಿಲಾಫತ್ ಚಳವಳಿಗಳ ಪರಿಣಾಮವಾಗಿ ಬ್ರಿಟಿಷರ ದಮನಕಾರಿ ನೀತಿಯು ಸ್ವಲ್ಪಟ್ಟಿಗೆ ಸೌಮ್ಯವಾಗಿಬಿಟ್ಟಿತು ಮತ್ತು ಅವರು ಮಾಂಟಿಗೋ ಚೇಮ್ಸ್‌ಪೋರ್ಡ್ ಸುಧಾರಣೆಗಳನ್ನು ಜಾರಿಗೆ ತಂದರು. ಭಾರತದಲ್ಲಿ ಜವಾಬ್ದಾರಿ ಸರ್ಕಾರ ರಚಿಸುವ ದಿಕ್ಕಿನಲ್ಲಿ ಬ್ರಿಟಿಷರು ತೆಗೆದುಕೊಂಡ ಪ್ರಥಮ ಹೆಜ್ಜೆ ಇದಾಗಿತ್ತು. ಬ್ರಿಟಿಷ್ ಭಾರತದಲ್ಲಿ ಜರುಗುತ್ತಿದ್ದ ಈ ಬದಲಾವಣೆಗಳ ಪರಿಣಾಮದಿಂದ ಹೈದ್ರಾಬಾದ್ ಸಂಸ್ಥಾನವು ಮುಕ್ತವಾಗಿರುವಂತಿಲ್ಲ. ಬದಲಾಗುತ್ತಿದ್ದ ರಾಜಕೀಯ ಏರುಪೇರುಗಳ ಗತಿ ದಿಕ್ಕುಗಳನ್ನು ಗಮನಿಸಿ 1919ರಲ್ಲಿ ನಿಜಾಮನು ಸಂಸ್ಥಾನದಲ್ಲಿ ರಾಜಕೀಯ ಸುಧಾರಣೆಗಳನ್ನು ತರಲು ಸಲಹೆ ಸೂಚನೆ ನೀಡಲು ಸರ್ ಅಲಿ ಇಮಾಮ್ ಆಯೋಗವನ್ನು ರಚಿಸಿದನು. ಈ ಆಯೋಗವು ತನ್ನ ವರದಿಯನ್ನು ಸರ್ಕಾರಕ್ಕೆ ಸಲ್ಲಿಸುವ ಮೊದಲೇ ಸರ್ ಅಲಿ ಇಮಾಮ್‌ರವರು ರಾಜೀನಾಮೆ ನೀಡಿದರು. ಅನಂತರ ನಿಜಾಮನು ಆರ್.ಬಿ.ಮುಗ್ದಮ್ ಆಯೋಗವನ್ನು ಅದೇ ಉದ್ದೇಶಕ್ಕಾಗಿ ನೇಮಿಸಿದನು. ಆಡಳಿತ ವ್ಯವಸ್ಥೆಯಲ್ಲಿ ಚುನಾಯಿತ ಪ್ರತಿನಿಧಿಗಳ ಸಂಸ್ಥಾನದಲ್ಲಿ ರಾಜಕೀಯ ಸುಧಾರಣೆಗಳನ್ನು ಒತ್ತಾಯಿಸುವ ಸಲುವಾಗಿ 1921ರಲ್ಲಿ ರೂಪುಗೊಂಡಿದ್ದ ರಾಜಕೀಯ ಸುಧಾರಣಾ ಸಂಘದ ಸ್ಥಾಪನೆಗೆ ನಿಜಾಮನು ಅನುಮತಿ ನೀಡಲಿಲ್ಲ. ಆದ್ದರಿಂದ ಾಷ್ಟ್ರೀಯವಾದಿಗಳಾಗಿದ್ದ ವಾಮನ ನಾಯಕ್, ವೈ.ಎಂ.ಕಾಳೆ, ವಿನಾಯಕರಾವ್, ವಿದ್ಯಾಲಂಕಾರ್ ಮತ್ತು ಕಾಶಿನಾಥ ರಾವ್ ವೈದ್ಯ ಮುಂತಾದವರು ಸಂವಿಧಾನಾತ್ಮಕ ಸುಧಾರಣೆಗಳನ್ನು ಜಾರಿಗೊಳಿಸು ವಂತೆ ನಿಜಾಮನ ಮೇಲೆ ಒತ್ತಡ ಹೇರುವ ಸಲುವಾಗಿ ಸಂಸ್ಥಾನದದ್ಯಂತ ಜನರ ಗಮನ ಸೆಳೆಯಲು ಕರಪತ್ರ ಮುದ್ರಿಸುವ ಭೂಗತ ಚಟುವಟಿಕೆಗಳನ್ನು ಪ್ರಾರಂಭಿದರು. 1932ರಲ್ಲಿ ಜನರಲ್ಲಿ ರಾಜಕೀಯ ಜಾಗೃತಿ ಮೂಡಿಸುವ ಸಲುವಾಗಿ ‘ಹಿಂದೂ ಉನ್ನತ ಸಮಿತಿ’ಯನ್ನು ರಾಷ್ಟ್ರೀಯವಾದಿಗಳು ಪ್ರಾರಂಭಿಸಿದರು. ರಾಷ್ಟ್ರೀಯವಾದಿ ಮುಸ್ಲಿಮ ನಾಯಕರುಗಳಾದ ಬ್ಯಾರಿಸ್ಟರ್ ಅಕ್ಬರ್ ಅಲಿಖಾನ್, ಮಿರ್ಜಾ ಜಹೀದ್‌ಬೇಕ್, ಅಬುಹಸನ್ ಸಯ್ಯದ್ ಅಲಿ ಮೊದಲಾದವರು ಹಿಂದೂಗಳ ಜೊತೆ ಸೇರಿ ಹೈದ್ರಾಬಾದ್ ಸಂಸ್ಥಾನದ ಉಚ್ಚ ನ್ಯಾಯಾಲಯದಲ್ಲಿ ನಿವೃತ ನ್ಯಾಯಾಧೀಶ ಸರ್, ನಜಾಮತ್ ಜಂಗ್‌ರವರ ಅಧ್ಯಕ್ಷತೆಯಲ್ಲಿ 1934ರಲ್ಲಿ ‘ಸಂಸ್ಥಾನ ನಾಗರೀಕ ಲೀಗ್’ ಸ್ಥಾಪಿಸಿ ಚುನಾವಣೆ ನಿಯಮದ ಆಧಾರದ ಮೇಲೆ ವಿಧಾನಸಭೆ ನಾಗರೀಕ ಎಂದು ಒತ್ತಾಯಿಸ ತೊಡಗಿದರು. ಕಾನೂನಿನ ಕಣ್ಣಿನಲ್ಲಿ ಎಲ್ಲಾ ಹೈದ್ರಾಬಾದಿಗಳು ಸಮಾನ; ಎಲ್ಲರಿಗೂ ಪೂರ್ಣನಾಗರಿಕ ಹಕ್ಕುಗಳು ದತ್ತವಾಗಬೇಕು ನಾಗರಿಕರ ಜೀವ ಮತ್ತು ಧಾರ್ಮಿಕ ಸ್ವಾತಂತ್ರ್ಯಗಳನ್ನು ಒದಗಿಸಬೇಕು ಎಂದು ಲೀಗು ಘೋಷಸಿತು; ಚುನಾಯಿತ ಸದಸ್ಯರಿರುವ ವಿಧಾನಸಭೆಗೆ ಕಾರ್ಯಾಂಗವು ವಿಧೇಯವಾಗಿರುವುದು ಅವಶ್ಯಕ ಎಂದು ಲೀಗ್ ಒತ್ತಾಯಿಸಿ ಲೀಗ್ ಸ್ವತಂತ್ರ ನ್ಯಾಯಾಂಗದ ಪರಮಾಧಿಕಾರದಲ್ಲಿ ನಂಬಿಕೆ ಇಟ್ಟಿತು. ಲೀಗ್‌ನ ಈ ಬಗೆಯ ಕಾರ್ಯಚಟುವಟಿಕೆಗಳಿಂದ ನಿಜಾಮನು ‘ಕಪ್ಪುಸುತ್ತೋಲೆ’ ಹೊರಡಿಸಿ ಲೀಗನ್ನು ನಿಷೇಧಿಸಿದನು.
ಈ ಮಧ್ಯೆ ಬ್ರಿಟಿಷ್ ಸರ್ಕಾರವು 1935ರಲ್ಲಿ ಒಂದು ಕಾನೂನನ್ನು ಜಾರಿಗೊಳಿಸಿ ಪ್ರಾಂತೀಯ ಸ್ವಾಯತ್ತತೆಯನ್ನು ಘೋಷಿಸಿತು. ಹೈದ್ರಾಬಾದ್ ಸಂಸ್ಥಾನದಲ್ಲಿನ ಜನರಿಗೂ ಸಹ ಇದನ್ನು ಪಡೆಯುವ ಅಭಿಲಾಷೆ ಸಹಜವಾಗಿ ಮೂಡಿಬಂತು. ತಮ್ಮ ಭವಿಷ್ಯವನ್ನು ತಾವೇ ರೂಪಿಸಿಕೊಳ್ಳುವ ಸ್ವಾತಂತ್ರ್ಯಬೇಕು ಎಂಬ ಭಾವನೆ ಹೈದ್ರಾಬಾದ್‌ನ ನಾಗರಿಕಲ್ಲೂ ಮೂಡಿಬಂತು. ಈ ಬಗೆಯ ರಾಜಕೀಯ ಬೆಳವಣಿಗೆಯಿಂದ ಉತ್ಸಾಹಿತರಾದ ಪ್ರಾಂತೀಯ ಸಾಹಿತ್ಯ ಸಮಾವೇಶಗಳನ್ನು ಸಂಘಟಿಸುತ್ತಿದ್ದ, ರಾಜ್ಯದ ಹೊರಗೆ ಹೈದ್ರಾಬಾದ್ ಸಂಸ್ಥಾನ ಸಮಾವೇಶಗಳಲ್ಲಿ ಪಾಲ್ಗೊಳ್ಳುತ್ತಿದ್ದ ಜನರ ಮನಸ್ಸಿನಲ್ಲಿ ಸ್ವಾತಂತ್ರ್ಯದ ಕಿಚ್ಚನ್ನು ಹಚ್ಚುವುದರಲ್ಲಿ ಯಶಸ್ವಿಯಾಗಿದ್ದ ಹೈದ್ರಾಬಾದ್ ಸಂಸ್ಥಾನದ ರಾಷ್ಟ್ರೀಯವಾದಿಗಳು 1938ರಲ್ಲಿ ನಾಗರಿಕ ಮತ್ತು ರಾಜಕೀಯ ಹಕ್ಕುಗಳಿಗಾಗಿ ಆರ್ಯಸಮಾಜ, ಹಿಂದೂ ಮಹಾಸಭಾ, ರಾಜ್ಯ ಕಾಂಗ್ರೆಸ್‌ಗಳ ನೇತೃತ್ವದಲ್ಲಿ ಸತ್ಯಾಗ್ರಹ ಚಳವಳಿ ಪ್ರಾರಂಭಿಸಲು ನಿಶ್ಚಿಯಿಸಿದರು. ಈ ಸತ್ಯಾಗ್ರಹದ ಪರಿಣಾಮವಾಗಿ 1938ರಲ್ಲಿ ನಿಜಾಮನು ‘ದೇವದೂತ ಸಿದ್ಧಾಂತ’ವನ್ನು ಕೈಬಿಡಬೇಕಾಯಿತು. ಅಂತಿಮವಾಗಿ ದಿವಾನ್ ಬಹಾದ್ದೂರ್ ಆರ್ವಮುದ್ದು ಅಯ್ಯಂಗಾರ್‌ರವರ ಅಧ್ಯಕ್ಷತೆಯಲ್ಲಿ ಒಂದು ಸುಧಾರಣೆ ಯೋಜನೆ ರೂಪಿಸಿಕೊಡಲು  ಸಂವಿಧಾನಾತ್ಮಕ ಸುಧಾರಣಾ ಆಯೋಗವನ್ನು ನೇಮಿಸಿದನು. ನಿಜಾಮನು ತನ್ನ ಸಾರ್ವ ಭೌಮತ್ವವನ್ನು ಸಂಪೂರ್ಣವಾಗಿ ಜನತೆಗೆ ವರ್ಗಾಯಿಸಲು ಸಿದ್ಧನಿರಲಿಲ್ಲ. ಆದರೆ ರಾಜ್ಯ ಸರ್ಕಾರದ ಮಟ್ಟದಲ್ಲಿ ವಿವಿಧ ಹಿತಾಸಕ್ತಿಗಳ ಗುಂಪುಗಳಿಗೆ ಅವಕಾಶ ನೀಡಲು ಸಿದ್ಧನಿದ್ಧನು. ಈ ನಂಬಿಕೆಗಳ ಹಿನ್ನೆಲೆಯಲ್ಲಿ ಆಯೋಗವು ತನ್ನ ಕಲಹೆ ನೀಡಬೇಕಾಗಿತ್ತು.
ಈ ಆಯೋಗವು 88 ಸದಸ್ಯರಿರುವ ಪ್ರಜಾಪರಿಷತ್ತಿನಲ್ಲಿ ಶೇ.12ರಷ್ಟಿರುವ ಮುಸ್ಲಿಮರಿಗೆ ಶೇ.50ರಷ್ಟು ಪ್ರಾತಿನಿಧ್ಯವಿರಬೇಕೆಂದು ಸಲಹೆ ಮಾಡಿತು. ಇನ್ನು ಉಳಿದ ಶೇ.50ರಷ್ಟು ಸದಸ್ಯತ್ವವನ್ನು ಕ್ರಿಶ್ಚಿಯನ್ನರೂ ಸೇರಿದಂತೆ ಹಿಂದೂಗಳು ಹೊಂದಬಹು ದಾಗಿತ್ತು. ಯಾರು ವಾರ್ಷಿಕ ರೂ.100ಗಳಷ್ಟು ಭೂಕಂದಾಯ ಸಲ್ಲಿಸುತ್ತಿದ್ದಾರೊ ಅವರಿಗೆ ಮಾತ್ರ ಮತ ಚಲಾಯಿಸುವ ಹಕ್ಕನ್ನು ನೀಡಲಾಗಿತ್ತು. ನಿಜಾಮನು ರೂಪಿಸಿದ್ದ ‘ಪ್ರಜಾಪರಿಷತ್’ ನಲ್ಲಿನ 88 ಸದಸ್ಯರ ವಿವರ ಹೀಗಿತ್ತು.

ಒಟ್ಟು 88
ಪ್ರಜಾಪ್ರಭುತ್ವದ ಬೇಡಿಕೆಯನ್ನು ಜನರ ಅಶೋತ್ತರಗಳಿಗೆ ಮನ್ನಣೆಯನ್ನೂ ನಿಜಾಮನು ಈ ಬಗೆಯಲ್ಲಿ ಪೂರೈಸಿದನು ಸ್ವಾಮಿ ರಮಾನಂದತೀರ್ಥರ ನಾಯಕತ್ವದ ರಾಜ್ಯ ಕಾಂಗ್ರೆಸ್ಸು ಈ ಸೂತ್ರವನ್ನು ಸಂಪೂರ್ಣವಾಗಿ ತಿರಸ್ಕರಿಸಿತು. ನಿಜಾಮನು ಇಂಥ ಕೋಮುವಾದಿ ಸುಧಾರಣೆ ಮೂಲಕ ರಾಷ್ಟ್ರೀಯವಾದಿ ಚಳವಳಿಯನ್ನು ಹತ್ತಿಕ್ಕಲು ಪ್ರಯತ್ನಿಸಿದ್ದಾನೆ ಎಂದು ಅದು ಘೋಷಿಸಿತು. ಈ ಬಗೆಯ ಸುಧಾರಣೆ ಮೂಲಕ ಹಿಂದೂಗಳಲ್ಲಿ ಭಿನ್ನಾಭಿಪ್ರಾಯ ಮೂಡಿಸುವುದು ಅವನ ಉದ್ದೇಶವಾಗಿತ್ತು. ಈ ಸುಧಾರಣೆಯಿಂದ ಸಂಸ್ಥಾನದ ಬಹುಸಂಖ್ಯಾತ ಸಮುದಾಯಕ್ಕೆ ಮುಸ್ಲಿಮ ಸಮುದಾಯ ಶರಣಾಗಬೇಕಾದೀತು ಎಂಬ ಕಾರಣಕ್ಕಾಗಿ ಇಥ್ಥಹಾದ್ ಕೂಡ ತಿರಸ್ಕರಿಸಿತು. ಸಂವಿಧಾನಾತ್ಮಕ ಸುಧಾರಣೆಗಳನ್ನು ಜಾರಿಗೊಳಿಸುವುದರಲ್ಲಿ ನಿಜಾಮನು ಅನುಸರಿಸುತ್ತಿದ್ದ ವಿಳಂಬ ನೀತಿಯಿಂದಾಗಿ ದೇಶಭಕ್ತರಿಗೆ ಸತ್ಯಾಗ್ರಹ ಬಿಟ್ಟು ಬೇರೆ ಮಾರ್ಗವೇ ಇಲ್ಲದಂತಾಯಿತು. ಆಗಿಂದಾಗ್ಗೆ ನಿಜಾಮನು ರಾಷ್ಟ್ರೀಯವಾದಿ ಹೋರಾಟಗಾರರ ಬಂಧನಕ್ಕೆ ಫರ್ಮಾನ್‌ಗಳನ್ನು ಹೊರಡಿಸುತ್ತಿದ್ದನು. ನಿಜಾಮನ ಈ ನೀತಿಯನ್ನು ವಿರೋಧಿಸಲು ವಿನಾಯಕರಾವ್ ವಿದ್ಯಾಲಂಕಾರ್‌ರವರ ನಾಯಕತ್ವದಲ್ಲಿ ವಕೀಲರ ವೇದಿಕೆಯನ್ನು ನಿರ್ಮಿಸಲಾಯಿತು. ಇವೆಲ್ಲಾ ಬೆಳವಣಿಗೆಗಳು ರಾಷ್ಟ್ರೀಯವಾದಿಗಳು ಹಾಗೂ ನಿಜಾಮನ ಪಡೆಗಳ ನಡುವೆ ಘರ್ಷಣೆಗೆ ಕಾರಣವಾದವು.
ಸಾಮಾನ್ಯ ಜನರ ಸ್ಥಿತಿಗತಿಗಳು
ಇತಿಹಾಸದ ಅಧ್ಯಯನವೆಂದರೆ ಘಟನೆಗಳ ಕಾರ್ಯಾಕಾರಣ ಸಂಬಂಧದ ಅಧ್ಯಯನ ಘಟನೆಗಳ ಸ್ಫೋಟಕ್ಕೆ ಸನ್ನಿವೇಶವು ಕಾರಣವಾಗಿರುತ್ತದೆ. ಸ್ವಾತಂತ್ರ್ಯ ಸಂಗ್ರಾಮಕ್ಕೆ ಧುಮುಕಿದ ಜನರಿಗೆ ಪ್ರೇರಣೆ ನೀಡಿದ ಅಂಶಗಳಾವುವು ಎಂಬುದನ್ನು ಅರ್ಥಮಾಡಿಕೊಳ್ಳಲು ಅಂದು ಹೈದ್ರಾಬಾದ್ ಸಂಸ್ಥಾನದಲ್ಲಿ ಮುಖ್ಯವಾಗಿ ನಮ್ಮ ಅಧ್ಯಯನವು ಒಳಗೊಳ್ಳುವ ಪ್ರದೇಶದಲ್ಲಿ ಜನರ ಸ್ಥಿತಿಗತಿ ಹೇಗಿತ್ತು ಎಂಬುದನ್ನು ಮೊದಲು ತಿಳಿದುಕೊಳ್ಳಬೇಕು. ಹೈದ್ರಾಬಾದ್ ಕರ್ನಾಟಕದ ರಾಜಕೀಯ ಹಾಗೂ ಸಾಂಸ್ಕೃತಿಕ ಪರಂಪರೆಯು ರಾಷ್ಟ್ರಕೂಟರು, ಚಾಲುಕ್ಯರು, ಕಲ್ಯಾಣದ ಕಲಚೂರಿಗಳು, ವಿಜಯನಗರ, ಬಹಮನಿ ಮುಂತಾದ ಪ್ರಭುತ್ವ ಗಳು ಬಳಿವಳಿಯಾಗಿ ನೀಡಿದ ಭವ್ಯ ಪರಂಪೆಯಾಗಿತ್ತು. ಅನಾದಿಕಾಲದಿಂದಲೂ ಈ ಪ್ರದೇಶದ ಸಂಸ್ಕೃತಿಯನ್ನು ಕೃಷ್ಣಾ, ಭೀಮಾ, ಕಾಗಿನ ಮುಂತಾದ ನದಿಗಳು ಉಪನದಿಗಳ ಶ್ರೀಮಂತಗೊಳಿಸುತ್ತಾ ಬಂದಿವೆ. 1926ರಲ್ಲಿ ಮುಂಬಯಿಯಲ್ಲಿ ನಡೆದ  ಎರಡನೇ ಹೈದ್ರಾಬಾದ್ ರಾಜಕೀಯ ಸಮಾವೇಶದ ಅಧ್ಯಕ್ಷರೂ ಹಾಗೂ ಪ್ರಸಿದ್ಧ ವಿದ್ವಾಂಸರೂ ಆಗಿದ್ದ ವೈ.ಎಮ್.ಕಾಳೆಯವರು ಈ ಪ್ರದೇಶದ ಸಾಂಸ್ಕೃತಿಕ ಪರಂಪರೆಯು ಗಟ್ಟಿಯಾದ ಹಿಂದು ಮುಸ್ಲಿಮ ಸೌಹಾರ್ದತೆ ಮೇಲೆ ನಿಂತಿದೆ ಎಂದು ಅಭಿಪ್ರಾಯಪಟ್ಟಿದ್ದಾರೆ. ಈ ಪ್ರದೇಶದಲ್ಲಿರುವ ಗ್ರೀಕ್ ಕಲೆಯ ಅವಶೇಷ, ಎಲ್ಲೋರ ಗುಹೆಗಳಲ್ಲಿ ಅರಳಿ ನಿಂತಿರುವ ಕಲಾಸ್ಮಾರಕ, ಅಜಂತಾ ವರ್ಣಚಿತ್ರಗಳು, ಹಿಂದೂ ಬೌದ್ಧ ವಾಸ್ತುಶಿಲ್ಪ ಮುಂತಾದವು ಪ್ರತಿಯೊಬ್ಬರನ್ನೂ ಆಶ್ಚರ್ಯಚಕಿತರನ್ನಾಗಿಸುತ್ತವೆ.
12ನೆಯ ಶತಮಾನದಲ್ಲಿ ಶ್ರೀ ಬಸವೇಶ್ವರವರ ನೇತೃತ್ವದಲ್ಲಿ ನಡೆದ ಸಾಮಾಜಿಕ ಧಾರ್ಮಿಕ ಚಳವಳಿಗೆ ಭದ್ರ ನೆಲೆಯಾಗಿದ್ದ ಈ ಪ್ರದೇಶವು 1347ರಲ್ಲಿ ಬಹುಮನಿ ಸಾಮ್ರಾಜ್ಯದ ಸ್ಥಾಪನೆಯನ್ನು ಕಂಡಿತು.
ಕೊನೆಯ ನಿಜಾಮನ ಆಳ್ವಿಕೆಯಲ್ಲಿ ಹೈದ್ರಾಬಾದ್ ಕರ್ನಾಟಕ ಪ್ರದೇಶವು ಸಾಮಾಜಿಕ ವಿಷಮತೆ, ರಾಜಕೀಯ ಏರುಪೇರುಗಳು, ಆರ್ಥಿಕ ಶೋಷಣೆ ಹಾಗೂ ಧಾರ್ಮಿಕ ಅತ್ಯಾಚಾರಗಳನ್ನು ಅನುಭವಿಸಿತು. ಈ ಬಗೆಯ ಸ್ಥಿತಿಗತಿಗಳು ಆರ್ಯಸಮಾಜ, ಹಿಂದೂ ಮಹಾಸಭಾ ಹಾಗೂ ರಾಜ್ಯ ಕಾಂಗ್ರೆಸ್‌ನ ಗಮವನ್ನು ಸೆಳೆದವಲ್ಲದೆ ಮಿರ್ ಉಸ್ಮಾನ್ ಅಲಿಖಾನ್ ಬಹಾದ್ದೂರ್ ಮತ್ತು ಆತನ ಇತ್ತೇಹಾದ್ ಸೃಷ್ಟಿಸಿದ್ದ ಭಯೋತ್ಪಾದಕತೆ ಹಾಗೂ ಕೋಮುವಾದದ ವಿರುದ್ಧ ಪವಿತ್ರ ಯುದ್ಧ ಘೋಷಿಸುವಂತೆ ಮೂಲಭೂತ ಹಕ್ಕುಗಳಿಗಾಗಿ ಹೋರಾಡುವಂತೆ ಪ್ರೇರಣೆ ನೀಡಿದವು.
ಧಾರ್ಮಿಕ ಸ್ಥಿತಿ
ಮುಸ್ಲಿಮ ಸಾಮ್ರಾಜ್ಯ ನಿರ್ಮಿಸಲು ಬೇಕಾದ ನೀತಿಗಳನ್ನು ನಿಜಾಮ ಮತ್ತು ಅವನ ಇತ್ತೇಹಾದ್ ರೂಪಿಸುತ್ತಿದ್ದವು. ಇಡೀ ಮುಸ್ಲಿಮ ವಿಶ್ವಕ್ಕೆ ಸಾಮ್ರಾಟನಾಗುವ ಮಹಾದಾಸೆ ನಿಜಾಮನದಾಗಿತ್ತು. ಹಿಂದೂಗಳಿಗೆ ಧಾರ್ಮಿಕ ಸ್ವಾತಂತ್ರ್ಯವಿರಲಿಲ್ಲ. ಅವರಿಗೆ ದೇವಾಲಯ ನಿರ್ಮಿಸಿಕೊಳ್ಳಲು ಅವಕಾಶವಿರಲಿಲ್ಲ. ಶ್ರಾವಣ ಮಾಸದಲ್ಲಿ ಧಾರ್ಮಿಕ ಕಾರ್ಯಕ್ರಮಗಳನ್ನು ನಡೆಸಲು ಅನುಮತಿ ಇರಲಿಲ್ಲ. ಧಾರ್ಮಿಕ ಆಚರಣೆಗಳಿಗೆ ಪ್ರೋಗಣೇಶನ ಹಬ್ಬ ಬಸವ ಜಯಂತಿಗಳ ಸಂದರ್ಭಗಳಲ್ಲಿ ಮೆರವಣಿಗೆ ನಡೆಯುವಂತಿರಲಿಲ್ಲ. ಗುಲಬರ್ಗಾದಲ್ಲಿ ಶ್ರೀ ಶರಣಬಸವೇಶ್ವರ ದೇವಾಲಯದ ಗೋಪುರದ ಕಳಸ ಸ್ಥಾಪಿಸಲು ಅನುಮತಿ ನೀಡಲಿಲ್ಲ. ರಾಜ ಮಹಾರಾಜರ ಪ್ರೋಮೆರೆಯುತ್ತಿದ್ದ ಧಾರ್ಮಿಕ ಸಂಸ್ಥೆಗಳಾದ ಮಠಗಳು ದೇವಾಲಯಗಳು, ಆಶ್ರಮಗಳು ಈ ರಾಜರ ಆಳ್ವಿಕೆಯಲ್ಲಿ ನಿರ್ಲಕ್ಷಕ್ಕೆ ಒಳಗಾದವು. ಹಿಂದೂಗಳನ್ನು ಮುಸ್ಲಿಮರಾಗಿ ಮತಾಂತರಿಸುವ ಕಾರ್ಯ ಹಾಗೂ ದೇವಾಲಯಗಳನ್ನು ಮಸೀದಿಗಳಾಗಿ ಮಾಡುವ ಕಾರ್ಯವು ರಾಜಾಕಾರರ ನೇತೃತ್ವದಲ್ಲಿ ತೀವ್ರಗತಿಯಲ್ಲಿ ಮುಂದುವರಿದವು. ನವಾಬನು ಆಡಳಿತದ ಸೂತ್ರಗಳನ್ನು ಬಹುತೇಕ ಮುಸ್ಲಿಮ ಅಧಿಕಾರಿಗಳ ವಶಕ್ಕೆ ಕೊಟ್ಟಿದ್ದನು. ಇದರಿಂದ ಸಂಸ್ಥಾನದ ಪ್ರದೆಗಳ ಮೇಲೆ ಉಂಟಾಗಬಹುದಾದ ದುಷ್ಟಪರಿಣಾಮಗಳ ಬಗ್ಗೆ ಅವನು ತಲೆ ಕೆಡಿಸಿಕೊಳ್ಳಲಿಲ್ಲ. ಖಜಾನೆಗೆ ಕಂದಾಯ ಸಂದಾಯವಾದರೆ ನಿಜಾಮನಿಗೆ ಸಾಕಾಗಿತ್ತು. ಅಧಿಕಾರಿಗಳು, ಜಹಗೀರ್‌ದಾರರು, ಇತ್ತೇಹಾರ್‌ನ ಅನುಯಾಯಿಗಳು ಇವರಿಗೆ ಬದುಕಿಗಿಂತ ಸಂಪತ್ತಿನ ಮೋಹ ಅತಿಯಾಗಿತ್ತು. ಹೈದ್ರಾಬಾದ್ ಸಂಸ್ಥಾನದಲ್ಲಿ ಮುಸ್ಲಿಮರು ಗ್ರಾಮಾಂತರ ಪ್ರದೇಶಗಳಿಗಿಂತ ಹೆಚ್ಚಾಗಿ ಸಣ್ಣ ದೊಡ್ಡ ನಗರಗಳಲ್ಲಿ ನೆಲೆಸಲು ಬಯಸುತ್ತಿದ್ದರು. ಗ್ರಾಮಾಂತರ ಪ್ರದೇಶಗಳಲ್ಲಿ ಮಸೀದಿ ನಿರ್ಮಿಸಲು ಉಚಿತ ವಾಗಿ ಹಣಕಾಸು ನೆರವು ನೀಡಲಾಗುತ್ತಿತ್ತು. ಬ್ರಿಟಿಷರ ಆಡಳಿತಗಾರರ ಸಮುದಾಯಕ್ಕೆ ಸೇರಿದ್ದ ಕ್ರಿಶ್ಚಿಯನ್ನರ ಬಗ್ಗೆ ನಿಜಾಮನ ಅಧಿಕಾರಿಗಳು ಮೃದುವಾಗಿರುತ್ತಿದ್ದರು. ಗ್ರಾಮಾಂತರ ಪ್ರದೇಶಗಳಲ್ಲಿನ ಜನರು ಎಷ್ಟು ಮುಗ್ಧರಾಗಿದ್ದರೆಂದರೆ ಅವರು ನಿಜಾಮನನ್ನು ದೇವರೆಂದೇ ಪರಿಗಣಿಸಿದ್ದರು ಮತ್ತು ಅವನು ಗ್ರಾಮಗಳಿಗೆ ಭೇಟಿ ನೀಡಿದಾಗ ‘ನಜರಾನ’ವನ್ನು ಸಲ್ಲಿಸುತ್ತಿದ್ದರು.
ಆರ್ಥಿಕ ಪರಿಸ್ಥಿತಿ
ಭಾರತದಲ್ಲಿದ್ದ 565 ಸಂಸ್ಥಾನಗಳಲ್ಲಿ ಹೈದ್ರಾಬಾದ್ ಸಂಸ್ಥಾನ 82,689 ಚದರ ಮೈಲಿ ವಿಸ್ತೀರ್ಣವುಳ್ಳ ಬೃಹತ್ ಸಂಸ್ಥಾನವೆಂಬ ಕೀರ್ತಿಪಡೆದಿತ್ತು. 1941ರ ಜನಗಣತಿ ಪ್ರಕಾರ ಹೈದ್ರಾಬಾದ್ ಸಂಸ್ಥಾನದ ಜನಸಂಖ್ಯೆ 1,63,38,539 ಇತ್ತು. ನಿಜಾಮನ ಖಾಸಗಿ ಆಸ್ತಿಯ ವಿಸ್ತೀರ್ಣ 8,109 ಚದರ ಮೈಲಿಗಳಷ್ಟಿತ್ತು. ಇದರಿಂದ ವಾರ್ಷಿಕ 2,50,00,000 ರೂಪಾಯಿ ವರಮಾನ ಬರುತ್ತಿತ್ತು. ಇಷ್ಟೆಲ್ಲಾ ಸಂಪನ್ಮೂಲಗಳಿದ್ದರೂ ಜನರ ಜೀವನಮಟ್ಟವು ಅತ್ಯಂತ ಕೆಳಮಟ್ಟದ್ದಾಗಿತ್ತು. ಅವರ ಜೀವನಮಟ್ಟವು ಪ್ರಾಣಿಗಳಿಗಿಂತ ಹೀನಾಯವಾಗಿತ್ತು. ಜಮೀನ್ದಾರಿ ಪಾಳೆಗಾರರು, ಬ್ರಿಟಿಷರು ಹಾಗೂ ನಿಜಾಮ ಹೀಗೆ ಮೂರು ವಿಧದ ಅಧಿಕಾರಿಗಳಿಂದ ಶೋಷಣೆಗೆ ಒಳಗಾಗಿದ್ದ ಜನರ ಜೀವನಮಟ್ಟವು ಉತ್ತಮವಾಗಿರಲು ಹೇಗೆ ಸಾಧ್ಯ ಸುಮಾರು 25.629 ಚದುರ ಮೈಲಿ ವಿಸ್ತೀರ್ಣ ಜಮೀನಿನ ಮೇಲೆ ಅಧಿಕಾರ ಪಡೆದಿದ್ದ ಜಮೀನ್ದಾರಿ ಪಾಳೆಗಾರಿಕೆಯಿಂದ ಗ್ರಾಮಾಂತರ ಪ್ರದೇಶಗಳಲ್ಲಿ ಜನರಿಗೆ ಆರ್ಥಿಕ ಸ್ವಾತಂತ್ರ್ಯವೇ ಇರಲಿಲ್ಲ. ಜಮೀನ್ದಾರಿ ಪೈಗಳ ಕೃಪೆಯಲ್ಲಿ ರೈತರು ಬದುಕಬೇಕಾಗಿತ್ತು. ಜಮೀನ್ದಾರಿ ಪಾಳೆಗಾರಿಕೆ, ಸಾಂಪ್ರದಾಯಿಕ ಗುಲಾಮಿತನ ಜೀತದ ದುಡಿಮೆ, ಅವಮಾನವೀಯ ಹಾಗೂ ಭ್ರಷ್ಟ ಆಡಳಿತದಿಂದಾಗಿ ಆರ್ಥಿಕತೆಯು ಜರ್ಜರಿತವಾಗಿತ್ತು. ಸಾಮಾನ್ಯ ಜನರಿಂದ ಜಮೀನ್ದಾರರು ಜಮೀನನ್ನು ಮೋಸ ಕಪಟಗಳಿಂದ ಕಬಳಿಸುತ್ತಿದ್ದರು. ಅಧಿಕಾರಿಗಳನ್ನು ತಮ್ಮ ವಶದಲ್ಲಿಟ್ಟುಕೊಂಡಿದ್ದ ಇವರು ಜನರ ಗಮನಕ್ಕೆ ತಾರದೆ ಜಮೀನನ್ನು ತಮ್ಮ ಹೆಸರಿನಲ್ಲಿ ನೊಂದಾಯಿಸಿಕೊಂಡು ಕಾನೂನಿನ ಪ್ರಕಾರ ಮಾಲೀಕರಾಗಿ ಬಿಡುತ್ತಿದ್ದರು.
ಅಭಿವ್ಯಕ್ತಿ ಸ್ವಾತಂತ್ರ್ಯ
ನಿಜಾಮನ ಸರ್ವಾಧಿಕಾರಿ ಆಳ್ವಿಕೆಯಲ್ಲಿ ಮೂಲಭೂತ ಹಕ್ಕುಗಳಾದ ಅಭಿವ್ಯಕ್ತಿ ಸ್ವಾತಂತ್ರ್ಯ, ಧಾರ್ಮಿಕ ಸ್ವಾತಂತ್ರ್ಯ, ಸಂಘ ಕಟ್ಟಿಕೊಳ್ಳುವ ಸ್ವಾತಂತ್ರ್ಯ, ಪತ್ರಿಕಾ ಸ್ವಾತಂತ್ರ್ಯ, ಸಮಾನ ಅವಕಾಶಗಳ ಸ್ವಾತಂತ್ರ್ಯ ಮುಂತಾದ ಹಕ್ಕುಗಳನ್ನು ನಾಗರಿಕರಿಂದ ಕಿತ್ತುಕೊಳ್ಳಲಾಗಿತ್ತು. ರಾಷ್ಟ್ರೀಯವಾದಿಗಳ ಸಂಚಾರದ ಮೇಲೆ ಕಟ್ಟುನಿಟ್ಟಿನ ನಿಗಾ ಇಡಲಾಗಿತ್ತು. ನಿಜಾಮನ ಕಾರ್ಯಾಂಗ ಮಂಡಳಿ ಸದಸ್ಯರನ್ನು ಚುನಾವಣೆ ಆಧಾರದ ಮೇಲೆ ಆರಿಸಬೇಕು ಎಂದು ಒತ್ತಾಯಿಸುತ್ತಿದ್ದವರ ಮೇಲೂ ಕಣ್ಣಿಡಲಾಗಿತ್ತು. ಅವರನ್ನು ಕಾರಣ ಅಜ್ಞೆ ಇಲ್ಲದೆ ಬಂಧಿಸಲಾಗುತ್ತಿತ್ತು. ಮೊಗಲಾಯಿ ಅಧಿಕಾರಿಗಳು ಈ ರೀತಿಯಲ್ಲಿ ಬಂಧಿಸಿದವರನ್ನು ಕ್ರೂರವಾಗಿ ಹಿಂಸಿಸುತ್ತಿದ್ದರು.
ಪತ್ರಿಕೆಗಳು
ಸಾರ್ವಜನಿಕಾಭಿಪ್ರಾಯದ ಪ್ರತಿಬಿಂಬ ಹಾಗೂ ಪ್ರಜಾಪ್ರಭುತ್ವಾದಿ ಸರ್ಕಾರದ ನಾಲ್ಕನೇ ಸ್ತಂಭವಾದ ಪತ್ರಿಕೆಗಳು ಸ್ವಾತಂತ್ರ್ಯ ರಾಷ್ಟ್ರೀಯತೆ ಕುರಿತು ಬರಹ ಪ್ರಕಟಿಸುವಂತಿರಲಿಲ್ಲ. ಜಮೀನ್ದಾರಿ ಪಾಳೆಗಾರಿಕೆಯ ಕರಾಳಮುಖ, ರಜಾಕಾರದ ಹಾವಳಿ, ತೆಲಂಗಾಣದಲ್ಲಿ ಕಮ್ಯುನಿಸ್ಟರ ಭಯೋತ್ಪಾದಕತೆ ಮುಂತಾದ ಸಂಪಾದಕೀಯಗಳನ್ನು ಬರೆಯುತ್ತಿದ್ದ ರಾಷ್ಟ್ರೀಯವಾದಿ ಮುಸ್ಲಿಮ ತರುಣ ಇಮ್ರೋಜ್ ಉರ್ದು ದಿನಪತ್ರಿಕೆಯ ಸಂಪಾದಕ ಶ್ರೀ ಶೋಬುಲ್ಲಾಖಾನ್‌ನನ್ನು ರಜಾಕಾರರು 1948ರ ಆಗಸ್ಟ್ 21ರಂದು ಕ್ರೂರವಾಗಿ ಕೊಲೆಗೈದು ಸರ್ಕಾರದ ನೀತಿಯನ್ನು ಕುರಿತು ಟೀಕೆ ಟಿಪ್ಪಣಿ ಮಾಡಲು ನೀಜಾಮನು ಅವಕಾಶ ಕೊಡುತ್ತಿರಲಿಲ್ಲ. ಹೈದ್ರಾಬಾದ್ ಸಂಸ್ಥಾನದಲ್ಲಿ ಪ್ರಕಟವಾಗುತ್ತಿದ್ದ ಪತ್ರಿಕೆಗಳು ಎ.ಐ.ಸಿ.ಸಿ.ಯ ನಿರ್ಣಯಗಳನ್ನಾಗಲಿ, ಆರ್ಯ ಸಮಾಜ ಅಥವಾ ರಾಜ್ಯ ಕಾಂಗ್ರೆಸ್‌ನ ವಿಚಾರಗಳನ್ನಾಗಲಿ ಪ್ರಕಟಿಸಲು ಅನುಮತಿ ಇರಲಿಲ್ಲ. ನಿಜಾಮನ ಆಳ್ವಿಕೆ ಪರವಾಗಿ ಬರೆಯುತ್ತಿದ್ದ ಮತ್ತು ಇತ್ತೇಹಾದ್ ಅನ್ನು ವೈಭವೀಕರಿಸುತ್ತಿದ್ದ ಪತ್ರಿಕೆಗಳ ಸಭಾವನೆ ಕೊಡಲಾಗುತ್ತಿತ್ತು. ಸ್ವರಾಜ್ಯಕ್ಕಾಗಿ ನಡೆಯುತ್ತಿದ್ದ ಜನಾಂದೋಲನದ ಪರವಾಗಿದ್ದ ಪತ್ರಿಕೆಗಳನ್ನು ಕೋಮುವಾದಿಗಳೆಂದು ನಿಜಾಮನು ನಿಷೇಧ ಹೇರುತ್ತಿದ್ದನು. ನಿಜಾಮ ಈ ರೀತಿಯ ದಮನಕಾರಿ ನೀತಿಯಿಂದಾಗಿ 1935ರಲ್ಲಿ 35ರಷ್ಟಿದ್ದ ಪತ್ರಿಕೆಗಳ ಸಂಖ್ಯೆಯು 1945ರಲ್ಲಿ 22ಕ್ಕೆ ಇಳಿದವು. ಮುದ್ರಣ ಕಾಗದವನ್ನಾಗಲಿ ಅಥವಾ ಮುದ್ರಣ ಕಾರ್ಯಕ್ಕಾಗಲಿ ಅನುಮತಿ ಕೊಡುವಾಗ ಗೃಹ ಸಚಿವಾಲಯವು ತಾರತಮ್ಯ ನೀತಿ ಅನುಸರಿಸುತ್ತಿತ್ತು. 1939ರವರೆಗೆ ನಿಜಾಮನ ಆಳ್ವಿಕೆ ಇದ್ದ ಹೈದ್ರಾಬಾದ್ ಕರ್ನಾಟಕದಲ್ಲಿ ಒಂದಾದರೂ ಕನ್ನಡ ಪತ್ರಿಕೆ ಪ್ರಸಾರವಾಗುತ್ತಿರಲಿಲ್ಲ. ಮತ್ತು ಸಂಸ್ಥಾನದ ಹೊಕಗಿನ ಬ್ರಿಟಿಷ್ ಭಾರತದಿಂದ ಭೂಗತವಾಗಿ ಪತ್ರಿಕೆಗಳನ್ನು ತರಿಸಿಕೊಳ್ಳಬೇಕಾಗಿತ್ತು.
ಶಿಯಾಸತ್, ಇಮ್ರಾಜ್ ಮತ್ತು ಮುಶೀರ್ ಐ ದಖನ್ ಎಂಬ ಉರ್ದು ಭಾಷೆಯ ಪತ್ರಿಕೆಗಳು, ದಖನ್ ಕ್ರಾನಿಕಲ್ ಎಂಬ ಇಂಗ್ಲಿಷ್ ಪತ್ರಿಕೆ, ಮರಾಠ ಮತ್ತು ಕೇಸರಿ ಎಂಬ ಮರಾಠಿ ಭಾಷೆಯ ಪತ್ರಿಕೆಗಳು, ಹೈದ್ರಾಬಾದ್ ಕರ್ನಾಟಕ ನಾಗರಿಕ, ಶರಣಸಂದೇಶ, ಲೋಕವಾಣಿ ಎಂಬ ಕನ್ನಡ ಪತ್ರಿಕೆಗಳು, ಗೋಲ್ಕಂಡ ಮತ್ತು ವಿಭೂತಿ ಎಂಬ ತೆಲಗು ಪತ್ರಿಕೆಗಳು, ಆರ್ಯಭಾನು ಎಂಬ ಹಿಂದಿ ಪತ್ರಿಕೆಗಳು ರಾಷ್ಟ್ರೀಯವಾದಿ ಸ್ಪೂರ್ತಿಯಿಂದ ಕೂಡಿದ್ದವು. ನಿಜಾಮ ವಿಜಯ್, ವಕ್ತ್ ಮಿಜಾಮ್ ಪೈಸ್ ಅಕ್ಬರ್ ಶಹೀಪಾ ಮತ್ತು ರಹಬರ್ ಐ ದಖನ್ ಎಂಬ ಉರ್ದು ಪತ್ರಿಕೆಗಳು ನಿಜಾಮನ ನೀತಿಯನ್ನು ಹಾಹೊಗಳು ತ್ತಿದ್ದವು. ನಿಜಾಮನ ಪ್ರತ್ಯೇಕತಾವಾದವನ್ನು ಹಾಗೂ ಹಿಂದೂಗಳನ್ನು ಮುಸ್ಲಿಮರಾಗಿ ಮತಾಂತರಿಸುವ ಇತ್ತೆಹಾದ್ ತತ್ವವನ್ನು ಜನಪ್ರಿಯಗೊಳಿಸಲು ಶ್ರಮಿಸುತ್ತಿದ್ದ ಪತ್ರಿಕೆಗಳಿಗೆ ಆಸ್ಥಾನದಿಂದ ಆಪಾರ ಅನುದಾನ ಸಿಗುತ್ತಿತ್ತು. ನಿಜಾಮನ ಆಸ್ಥಾನದಲ್ಲಿ ಇಂಥ ಪತ್ರಿಕೆಗಳ ಸಂಪಾದಕರಿಗೆ ಅಮೋಘ ಸ್ವಾಗತ ದೊರೆಯುತ್ತಿತ್ತು. ದಕ್ಷಿಣದ ರಾಷ್ಟ್ರೀಯತೆಯ ಪ್ರತಿಮೂರ್ತಿಯಾದ ಚಕ್ರವರ್ತಿ ನಿಜಾಮನು ದೀರ್ಘಕಾಲ ಬಾಳಲಿ ಎಂಬ ಗೋಷಣೆಯು ಈ ಎಲ್ಲಾ ಪತ್ರಿಕೆಗಳ ಮಾರ್ಗಸೂಚಿಯಾಗಿತ್ತು.
ರಾಜಕೀಯ ಸಮಾವೇಶಗಳು ಮತ್ತು ನಿಜಾಮನ ಫರ್ಮಾನುಗಳು
ಪಂಡಿತ ಜವಾಹರಲಾಲ್ ನೆಹರೂ ಅವರು ಹೈದ್ರಾಬಾದ್ ಸಂಸ್ಥಾನದಲ್ಲಿ ರಾಜಕೀಯ ಸಮಾರಂಭಗಳನ್ನು ತಿಳಿದವರೇ ಇಲ್ಲ ಎಂದು ಒಂದು ಕಡೆ ಹೇಳಿದ್ದಾರೆ. ಅಲ್ಲಿೊಸಾಮಾಜಿಕ, ಧಾರ್ಮಿಕ ಕಾರ್ಯಕ್ರಮಗಳನ್ನು ಸಹ ಅನುಮಾನದಿಂದ ನೋಡಲಾಗುತ್ತಿತ್ತು ಎಂದಿದ್ದಾರೆ. ಹೈದ್ರಾಬಾದ್ ಸಂಸ್ಥಾನದೊಳಗೆ ರಾಷ್ಟ್ರೀಯ ನಾಯಕರಿಗೆ ಪ್ರವೇಶವಿರಲಿಲ್ಲ. ಮಹಾತ್ಮಗಾಂಧಿಯವರು 1934ರಲ್ಲಿ ಹೈದ್ರಾಬಾದ್ ಸಂಸ್ಥಾನಕ್ಕೆ ಭೇಟಿ ಕೊಡುತ್ತಾರೆ ಎಂಬ ಸುದ್ದಿಯು ಆಡಳಿತ ವರ್ಗದಲ್ಲಿ ಆತಂಕ ಸೃಷ್ಟಿಸಿಬಿಟ್ಟಿತು. ಹೈದರಾಬಾದ್ ಸಂಸ್ಥಾನದ ಆಡಳಿತ ವ್ಯವಸ್ಥೆ ಅನುಸರಿಸುತ್ತಿದ್ದ ಪ್ರಜಾಪ್ರಭುತ್ವ ವಿರೋಧಿ ಹಾಗೂ ದಮನಕಾರಿ ವಿಧಾನಗಳು ಎಲ್ಲಿ ಬಹಿರಂಗಗೊಂಡು ಬಿಡುತ್ತವೊ ಮತ್ತು ಆಸಪ್‌ಜಹಾನ ಪರಮಾಧಿಕಾರಕ್ಕೆ ಎಲ್ಲಿ ಕುತ್ತು ಬಂದು ಬಿಡುತ್ತದೊ ಎಂಬ ಭಯ ಸೃಷ್ಟಿಯಾಯಿತು.
ಸಂಸದೀಯ ಪ್ರಜಾಪ್ರಭುತ್ವ ಸ್ಥಾಪನೆಯನ್ನು ಒತ್ತಾಯಿಸುವ ಸಲುವಾಗಿ ಮಹಾತ್ಮ ಗಾಂಧಿಯವರು ಅಸಹಕಾರ ಚಳವಳಿಯನ್ನು ದೇಶಾದ್ಯಂತ ಪ್ರಾರಂಭಿಸಲು ಕರೆಕೊಟ್ಟಾಗ ನಿಜಾಮನು 1921ನೆಯ ಸೆಪ್ಟೆಂಬರ್ 8ರಂದು ಒಂದು ಫರ್ಮಾನನ್ನು ಹೊರಡಿಸಿದನು. ರಾಜಕೀಯ ಸಮಾವೇಶ ಅಥವಾ ರಾಜಕೀಯ ಸ್ವರೂಪದ ಯಾವುದೇ ಸಭೆ ಸಮಾರಂಭಗಳನ್ನು ಸರ್ಕಾರದ ಕಾರ್ಯಾಂಗ ಮಂಡಳಿಯ ಅನುಮತಿ ಇಲ್ಲದೆ ನಡೆಸಕೊಡದು ಮತ್ತು ಇಂಥ ಸಭೆ ಸಮಾರಂಭಗಳ ನಡವಳಿಕೆ, ಕಾರ್ಯಕ್ರಮ ಪಟ್ಟಿಯನ್ನು ಕಾರ್ಯಾಂಗ ಮಂಡಳಿಯ ಅನುಮೋದನೆಗಾಗಿ ಮುಂಚಿತವಾಗಿ ಸಲ್ಲಿಸಬೇಕು ಎಂಬ ಒಕ್ಕಣಿಕೆಯು ಆ ಫರ್ಮಾನಿ ನಲ್ಲಿತ್ತು. ಮೋತಿಲಾಲನೆಹರು ಮತ್ತು ಡಾ.ಅನ್ಸಾರಿಯವರ ಮರಣದ ನಿಮಿತ್ತ ಸಂತಾಪಸೂಚಕ ಸಭೆಗಳಿಗೂ ಕೂಡ ಅನುಮತಿ ನಿರಾಕರಿಸಲಾಯಿತು.
ಇದೇ ರೀತಿ ಕಾರ್ಯಾಂಗವು ದಿನಾಂಕ 1357ನೆಯ ಡಿಸೆಂಬರ್ 21ರಂದು  ಪಾಸಲಿ ಯಲ್ಲಿ ಘಸ್ತಿ ಸಂಖ್ಯೆ 53 ಆಜ್ಞೆಯೊಂದನ್ನು ಜಾರಿಗೊಳಿಸಿತು. ಉರ್ದು ಭಾಷೆಯಲ್ಲಿರುವ ಮೂಲ ಬರಹ ರಾಜ್ಯ ಗೆಜೆಟಿಯರ್‌ನಲ್ಲಿ ಪ್ರಕಟವಾಗಿದೆ. ಅದರ ಕನ್ನಡ ರೂಪ ಹೀಗಿದೆ:
ಯಾವುದೇ ವ್ಯಕ್ತಿ ಸಾರ್ವಜನಿಕ ಸಮಾರಂಭ ನಡೆಸಲು ಇಚ್ಚಿಸಿದರೆ ಆ ಸಮಾರಂಭ ಉದ್ದೇಶವನ್ನು ಲಿಕಿತ ರೂಪದಲ್ಲಿ ಹೈದ್ರಾಬಾದ್ ಅಥವಾ ಅದರ ಸುತ್ತಮುತ್ತಲಾದರೆ ಪೊಲೀಸು ಕಮೀಷನ್‌ರವರಿಗೆ ಮತ್ತು ಉಳಿದ ಸ್ಥಳಗಳಲ್ಲಾದರೆ ಸಂಬಂಧಿಸಿದ ಕಲೆಕ್ಟರ್‌ರವರಿಗೆ ಹತ್ತು ದಿನ ಮುಂಚೆ ಅನುಮತಿಗಾಗಿ ಸಲ್ಲಿಸಬೇಕು.
ಕಮೀಷನ್‌ರ ಅಥವಾ ಕಲೆಕ್ಟರ್‌ರವರಿಗೆ ಉದ್ದೇಶಿತ ಸಮಾರಂಭ ಅಥವಾ ಸಮಾವೇಶವು ಸರ್ಕಾರದ ವಿರುದ್ಧ ಪ್ರಚೋದನೆ ಉಂಟು ಮಾಡುವಂಥಹದು ಎಂದು ಅನ್ನಿಸಿದರೆ ಅನುಮತಿ ಕೊಡಲಾಗುತ್ತಿರಲಿಲ್ಲ. ಈ ಆದೇಶವನ್ನು ಉಲ್ಲಂಘಿಸುವವರಿಗೆ 200 ರೂಪಾಯಿ ದಂಡ ಜೊತೆಗೆ ಒಂದು ತಿಂಗಳು ಜೈಲುವಾಸ ಅಥವಾ ಅಧಿಕಾರಿಗಳಿಗೆ ಸರಿಯೆನಿದ ಯಾವುದೇ ಶಿಕ್ಷೆ ಎಂದು ನಿರ್ಧರಿಸಲಾಗಿತ್ತು.
ನಿಜಾಮ ಸರ್ಕಾರವು 1933ನೆಯ ಏಪ್ರಿಲ್ 24ರಂದು ಒಂದು ಸಂದೇಶ ಹೊರಡಿಸಿ ರಾಜಕೀಯ ಸಭೆ ಎಂದರೆ ಯಾವುದು ಎಂಬ ಕೆಳಕಂಡ ವ್ಯಾಖ್ಯೆ ನೀಡಿತು.
ನಿಜಾಮ ಸಂತೋಷದಿಂದ ತಿಳಿಸುವುದೇನೆಂದರೆ ರಾಜಕೀಯ ಸಭೆಗಳು ಎಂದರೆ ಕೋಮು ಸಂಘರ್ಷಕ್ಕೆ ಅಥವಾ ಸರ್ಕಾರ ವಿರೋಧಿ ಭಾವನೆಗೆ ಪ್ರಚೋದನೆ ನೀಡುವಂತಹವು
ಎಂದು ವ್ಯಾಖ್ಯೆ ನೀಡಿತು.
ರಾಷ್ಟ್ರೀಯವಾದಿಗಳ ಚಟುವಟಿಕೆಗಳನ್ನು ಹತ್ತಿಕ್ಕಲು ನಿಜಾಮನು ರಾಜಕೀಯ ಎಂಬ ಪದವನ್ನು ತನಗೆ ಬೇಕಾದ ಉದ್ದೇಶಕ್ಕೆ ತಕ್ಕಂತೆ ವ್ಯಾಖ್ಯಾನಿಸಿದವು. ಉದಾಹರಣೆಗೆ ಎರಡನೆಯ ಮಹಾಯುದ್ಧದ ಸಂದರ್ಭದಲ್ಲಿ ಕಮ್ಯುನಿಸ್ಟ್ ರಷ್ಟವು ಇಂಗ್ಲೆಂಡ್ ವಿರುದ್ಧ ಯುದ್ಧ ಮಾಡುತ್ತಿತ್ತು. ಇದನ್ನು ತನ್ನ ಅನುಕೂಲಕ್ಕೆ ಬಳಸಿಕೊಂಡ ನಿಜಾಮನು ನಿಜಾಮ ಕರ್ನಾಟಕ ಪರಿಷತ್ ಚಟುವಟಿಕೆಗಳೆಂದು ತೀರ್ಮಾನಿಸಿ ಸಾರ್ವಜನಿಕ ಹಿತರಕ್ಷಣೆ ಕಾನೂನಿನ್ವಯ ಅದರ ಮುಂದಾಳುಗಳನ್ನೆಲ್ಲಾ ವಾರೆಂಟ್ ಇಲ್ಲದೆ ಬಂಧಿಸಿದನು. ವಾಸ್ತವಿಕವಾಗಿ ಈ ಫರ್ಮಾನುಗಳು ಇತ್ತೆಹಾದ ಚಟುವಟಿಕೆಗಳಿಗೆ ಅನ್ವಯವಾಗುತ್ತಿರಲಿಲ್ಲ. ನಿಜಾಮ ಪಕ್ಷವಾದ ಇತ್ತೆಹಾದ್ ತನಗೆ ಇಷ್ಟಬಂದ ರೀತಿಯಲ್ಲಿ ನಡೆದುಕೊಳ್ಳಬಹುದಿತ್ತು. ಜವಾಬ್ದಾರಿ ಸರ್ಕಾರವನ್ನು ಯಾರೂ ಒತ್ತಾಯಿಸಿಕೂಡದು. ಏಕೆಂದರೆ ಅಲ್ಲಾಹ- ಹಜರತ್’ಗೆ ಮಾತ್ರ ಪ್ರಜೆಗಳನ್ನು ಆಳುವ ಹಕ್ಕಿದೆ ಎಂದು ನಿಜಾಮನು ಘೋಷಿಸಿದನು. ಹೈದ್ರಾಬಾದ್ ಸಂಸ್ಥಾನದಲ್ಲಿ ಜವಾಬ್ದಾರಿ ಸರ್ಕಾರಕ್ಕಾಗಿ ಒತ್ತಾಯಿಸುವುದು ಪಕ್ಷ ರಾಜಕೀಯವಾಗುತ್ತದೆ. ಮತ್ತು ಅದು ನಿಜಾಮನಿಗೆ ಅವಿಧೇಯತೆ ತೋರಿದಂತೆ ಎಂದು ನಿಜಾಮನು ಘೋಷಿಸಿದನು.
ಕನ್ನಡ ಭಾಷೆ
ಹೈದ್ರಾಬಾದ್ ಸಂಸ್ಥಾನದಲ್ಲಿನ 1.6ಕೋಟಿ ಜನಸಂಖ್ಯೆಯು ಸಾಮಾಜಿಕ ಧಾರ್ಮಿಕ ಹಾಗೂ ಸಾಂಸ್ಕೃತಿಕ ಸೌಹಾರ್ದತೆಯಿಂದ ಬದುಕುತ್ತಿದ್ದ ಒಂದು ದೊಡ್ಡ ಭಾರತೀಯ ಸಮುದಾಯವಾಗಿತ್ತು. ಇದರಲ್ಲಿ 70 ಲಕ್ಷ ಜನ ತೆಲುಗರು, 40 ಲಕ್ಷ ಜನ ಮರಾಠಿಗರು ಮತ್ತು 20 ಲಕ್ಷ ಜನ ಕನ್ನಡಿಗರು ಇದ್ದರು. ನಿಜಾಮನ ಮಲತಾಯಿ ಧೋರಣೆಯಿಂದಾಗಿ ಕನ್ನಡ ಭಾಷೆಯ ಬೆಳವಣಿಗೆಯು ಕುಂಟಿತಗೊಂಡಿತ್ತು. ಆಳುವ ವರ್ಗದ ಭಾಷೆಯಾದ  ಉರ್ದುವನ್ನು ಆಡಳಿತ ಭಾಷೆಯನ್ನಾಗಿ ಹೇರಲಾಗಿತ್ತು ಮತ್ತು ಪ್ರಾಥರ್ಮಿಕ ಶಾಲೆಯಿಂದ  ಸ್ನಾತಕೋತ್ತರ ಪದವಿ ಮಟ್ಟದವರೆಗೆ ಶಿಕ್ಷಣ ಮಾಧ್ಯಮವು ಉರ್ದು ಭಾಷೆಯಾಗಿತ್ತು. 1948ರವರೆಗೆ ನಿಜಾಮನ ಆಳ್ವಿಕೆಯಲ್ಲಿ ಹೈದ್ರಾಬಾದ್ ಕರ್ನಾಟಕದಲ್ಲಿ ಕನ್ನಡ ಭಾಷೆ ಸಾಹಿತ್ಯವು ಪೂರ್ಣ ನಿರ್ಲಷ್ಯಕ್ಕೆ ಗುರಿಯಾಯಿತು.
ನೌಕರಿಯಲ್ಲಿ ಮೀಸಲಾತಿ
ಸ್ವತಂತ್ರ್ಯ ಹೈದ್ರಾಬಾದ್ ಸ್ಥಾಪನೆಯನ್ನು ಸಾಧಿಸಲಿಕ್ಕಾಗಿ ಸಂಸ್ಥಾನದ ಸರ್ಕಾರಿ ನೌಕರಿ ಗಳಲ್ಲಿ ಶೇ.80ರಷ್ಟು ನೌಕರಿಗಳನ್ನು ಶೇ.12 ರಷ್ಟಿದ್ದ ಮುಸ್ಲಿಮರಿಗೆ ಮೀಸಲಿರಿಸ ಲಾಗಿತ್ತು. ಉಳಿದ ನೌಕರಿಗಳನ್ನು ಶೇ.88ರಷ್ಟು ಜನಾಂಗದವರು ಹಂಚಿಕೊಳ್ಳಬೇಕಾಗಿತ್ತು. ಮೀಸಲಾತಿ ನೀತಿಗನುಗುಣವಾಗಿ 1354ರಲ್ಲಿ ನಿಜಾಮನು ನೇಮಿಸಿದ್ಧ ನಾಗರೀಕ ಸೇವಾ ಪಟ್ಟಿಯು ಕುತೂಹಲಕಾರಿಯಾಗಿದೆ.

(ವಿವರಣೆ : ಆಯ್ದ ಕೆಲವು ಇಲಾಖೆಗಳ ವಿವರ)
ಶಿಕ್ಷಣ
ಹೈದ್ರಾಬಾದ್ ಕರ್ನಾಟಕ ಪ್ರದೇಶದ ಶೈಕ್ಷಣಿಕ ಹಿಂದುಳಿದಿರುವಿಕೆಯು ಪ್ರಸಿದ್ಧ ನಾಣ್ಣುಡಿಯಾಗಿ ಬಿಟ್ಟಿದೆ. ಭಾರತದ ಉಳಿದ ಭಾಗ ಪಾಶ್ಚಿಮಾನ್ಯ ಶಿಕ್ಷಣದ ಪ್ರಭಾವದಿಂದ ಗಣನೀಯ ಪ್ರಗತಿ ಹೊಂದುತ್ತಿದ್ದರೆ ಹೈದ್ರಾಬಾದ್ ಕರ್ನಾಟಕವು ವಿಶ್ವದಲ್ಲಿನ ಬೆಳವಣಿಗೆಗೆ ಸ್ಪಂದಿಸಿದ ಮೌಢ್ಯದಲ್ಲಿ ಮುಳುಗಿಬಿಟ್ಟಿತು. ಅಕ್ಷರಜ್ಞಾನದ ನಿರ್ಲಕ್ಷ್ಯದಿಂದಾಗಿ ಜನತೆಯು ಬಡತನ ಮತ್ತು ಅನಾರೋಗ್ಯದಿಂದ ನರಳುತ್ತಿತ್ತು. 1875-76ರಲ್ಲಿ ಪ್ರಾರಂಭವಾಗಿದ್ದ ಆಂಗ್ಲ ಭಾರತೀಯ ಭಾಷಾ ಸಂಯುಕ್ತ ಶಾಲೆಗಳನ್ನೆಲ್ಲಾ ನಿಜಾಮನು 1917ರಲ್ಲಿ ಉರ್ದು ಶಿಕ್ಷಣ ಮಾಧ್ಯಮದ ಉಸ್ಮಾನಿಯ ಪ್ರೌಢಶಾಲೆಗಳಾಗಿ ಪರಿವರ್ತಿಸಿ ದನು. ಪ್ರಧಾನವಾಗಿ ಗ್ರಾಮೀಣ ಲಕ್ಷಣವನ್ನು ಹೊಂದಿದ್ದ ಹೈದ್ರಾಬಾದ್ ಸಂಸ್ಥಾನದಲ್ಲಿ ಜನರ ಶಿಕ್ಷಣಕ್ಕೆ ಯಾವುದೇ ಅನುಕೂಲಗಳನ್ನು ಒದಗಿಸಿರಲಿಲ್ಲ. 19ನೇ ಶತಮಾನದ ಕೊನೆ ಭಾಗದಲ್ಲಿ ಹೈದ್ರಾಬಾದ್ ನಗರದಲ್ಲಿ ಪ್ರಾರಂಭವಾಗಿದ್ದ ಕೆಲವು ಶಾಲೆಗಳು ಶ್ರೀಮಂತ ಮತ್ತು ಉನ್ನತ ಮಧ್ಯಮ ವರ್ಗದ ಮುಸ್ಲಿಮ ಸಮುದಾಯದ ಹಾಗೂ ಕೆಲವೇ ಕೆಲವು ಶ್ರೀಮಂತ ಹಿಂದೂ ಮನೆತನಗಳ ಮಕ್ಕಳಿಗೆ ಮಾತ್ರ ಶಿಕ್ಷಣ ಒದಗಿಸುವ ಕೇಂದ್ರಗಳಾಗಿದ್ದವು.
1931ರಲ್ಲಿ ಹೈದ್ರಾಬಾದ್ ಕರ್ನಾಟಕದಲ್ಲಿ ಉನ್ನತ ಶಿಕ್ಷಣ ಮಟ್ಟವೆಂದರೆ ಮುಖ್ತಾಬ್ ಮಾಧ್ಯಮಿಕ ಶಾಲೆ ಆಗಿತ್ತು. ಇಂಥ ಶಾಲೆಗಳ ಸಂಖ್ಯೆಯನ್ನು ಬೆರಳಲ್ಲಿ ಎಣಿಸಬಹುದಿತ್ತು. ಶಾಲಾ ಅಧ್ಯಾಪಕರು ಮಾಸಿಕ ಮೂರು ರೂಪಾಯಿ ಸಂಬಳ ಪಡೆಯು ತ್ತಿದ್ದರು ಕೊಪ್ಪಳ ಮತ್ತು ರಾಯಚೂರು ವಿಭಾಗದ ವಿದ್ಯಾರ್ಥಿಗಳು ಪ್ರೌಢಶಾಲಾ ಶಿಕ್ಷಣಕ್ಕಾಗಿ ಬರದೂರದ ಗುಲಬರ್ಗಾಕ್ಕೆ ಹೋಗಬೇಕಾಗಿತ್ತು. ಇಲ್ಲವೇ ಹೈದ್ರಾಬಾದ್‌ಗೆ ಹೋಗಬೇಕಾಗಿತ್ತು. ಇಡೀ ಹೈದ್ರಾಬಾದ್ ಕರ್ನಾಟಕ ಪ್ರದೇಶದ ಶೈಕ್ಷಣಿಕ ಅವಶ್ಯಕತೆ ಪೂರೈಸಲು ಗುಲಬರ್ಗಾದಲ್ಲಿ ಒಂದೇ ಒಂದು ಪ್ರೌಢಶಾಲೆಯನ್ನು 1932ರಲ್ಲಿ ಇಂಟರ್ ಮಿಡಿಯೆಟ್ ಕಾಲೇಜಾಗಿ ಉನ್ನತ ದರ್ಜೆಗೇರಿಸಲಾಯಿತು. ಹದಿನಾರು ಜಿಲ್ಲೆಗಳನ್ನು ಹೊಂದಿದ್ದ ಇಡೀ ಹೈದ್ರಾಬಾದ್ ಸಂಸ್ಥಾನದಲ್ಲಿ ಸಾಹಿತ್ಯ ಮತ್ತು ವಿದ್ಯಾರ್ಜನೆಯ ಕೇಂದ್ರವಾಗಿ ಹೈದ್ರಾಬಾದ್ ನಗರದಲ್ಲಿ 1917ರಲ್ಲಿ ಉಸ್ಮಾನಿಯಾ ವಿಶ್ವವಿದ್ಯಾಲಯವು ಸ್ಥಾಪಿಸಲ್ಪಟ್ಟಿತು.
ಶಿಕ್ಷಣ ಕ್ಷೇತ್ರದಲ್ಲಿ ಖಾಸಗಿ ಸಂಸ್ಥೆಗಳನ್ನು ಸಂಪೂರ್ಣವಾಗಿ ನಿರ್ಬಂಧಿಸಲಾಗಿತ್ತು. ಅವುಗಳಿಗೆ ಯಾವುದೇ ಬಗೆಯ ಪ್ರೋನಿಜಾಮನು ಒಡ್ಡಿದ ಎಲ್ಲಾ ಬಗೆಯ ಆಂತಕಗಳನ್ನೂ ಎದುರಿಸಿ ಹೈದ್ರಾಬಾದ್ ಕರ್ನಾಟಕ ಪ್ರದೇಶಗಳಲ್ಲಿ ಸ್ಥಾಪಿಸಿದ್ದ ರಾಷ್ಟ್ರೀಯ ಸಾಲೆಗಳಿಗೆ ಸರ್ಕಾರದ ಮನ್ನಣೆ ಪಡೆದುಕೊಳ್ಳಲು ಸ್ವಾಮಿ ರಮಾನಂದತಿರ್ರು ದೆಡ್ಡ ಹೋರಾಟ ನಡೆಸಬೇಕಾಯಿತು. ಹೈದ್ರಾಬಾದ್ ಕರ್ನಾಟಕದ ಶೈಕ್ಷಣಿಕ ಹಿಂದುಳಿದಿರುವಿಕೆಯನ್ನು ಕೆಳಗಿನ ಪಟ್ಟಿಯಿಂದ ತಿಳಿದುಕೊಳ್ಳಬಹುದು.

1930ರಲ್ಲಿ ನಡೆದ ಸಂಸ್ಥಾನವಾದ ಮದರಾಸಿನಲ್ಲಿದ್ದ ಸಾಕ್ಷರತೆ ಶೇ.10.8. ಆದರೆ ಹೈದ್ರಾಬಾದ್ ಸಂಸ್ಥಾನದಲ್ಲಿದ್ದ ಸಾಕ್ಷರತೆ ಪ್ರಮಾಣ ಕೇವಲ ಶೇ.7. ಶಾಲೆಯಲ್ಲಿ ಹಿಂದೂ ಮುಸ್ಲಿಮ ವಿದ್ಯಾರ್ಥಿಗಳ ಅನುಪಾತ 1:2 ಇತ್ತು. ಆದರೆ ಇವೆರಡು ಜನಾಂಗಗಳ ಅನುಪಾತವು 8:1 ಇತ್ತೆಂಬುದು ಗಮನಾರ್ಹವಾಗಿದೆ.
15ನೇ ಆಗಸ್ಟ್ 1947ರಂದು ಭಾರತಕ್ಕೆ ದೊರೆತ ಸ್ವಾತಂತ್ರ್ಯವು ಅಪೂರ್ಣವಾಗಿತ್ತು. ಏಕೆಂದರೆ ಹೈದ್ರಾಬಾದ್ ನಿಜಾಮನು ಸೇರಿಸಿಕೊಂಡು ಹಲವಾರು ಸಂಸ್ಥಾನಾಧಿಪತಿಗಳು ಸ್ವಾತಂತ್ರ್ಯ ಘೋಷಿಸಿಕೊಳ್ಳಲು ಹವಣಿಸುತ್ತಿದ್ದವು. ಭಾರತದ ಒಕ್ಕೂಟದಲ್ಲಿ ವಿಲೀನಗೊಳ್ಳಲು ಸದ್ದರಿರಲಿಲ್ಲ. ಇದರಿಂದಾಗಿ ಭಾರತದ ಅಖಂಡತೆ ದೊಡ್ಡ ಕುತ್ತು ಉಂಟಾಯಿತು. ಹೈದ್ರಾಬಾದ್ ಸಂಸ್ಥಾನದ ಪ್ರಜೆಗಳಿಗೆ ಇದೊಂದು ಸವಾಲಾಗಿ ಪರಿಣಮಿ ಸಿತು. ಅವರೆಲ್ಲರೂ ಸಂಸ್ಥಾನವನ್ನು ಭಾರತ ಒಕ್ಕೂಟದೊಳಗೆ ವಿಲೀನಗೊಳಿಸ ಬೇಕೆಂದು ಒತ್ತಾಯಿಸುತ್ತಿದ್ದರು. ಜವಾಬ್ದಾರಿ ಸರ್ಕಾರದ ರಚನೆಯನ್ನೂ ಒತ್ತಾಯಿಸುತ್ತಿದ್ದರು. ಹೈದ್ರಾಬಾದ್ ಸಂಸ್ಥಾನದ ಕಾಂಗ್ರೆಸ್ ಕ್ರಿಯಾಶೀಲ ನೇತಾರಸ್ವಾವಿ ರಮಾನಂದ ತೀರ್ಥರವರು ಈ ಸವಾಲನ್ನು ಸ್ವೀಕರಿಸಿದರು. ನಿಜಾಮನ ಕೋಮುವಾದಿ ಸರ್ವಾಧ%
ಅಧ್ಯಾಯ 5: ಹೈದರಾಬಾದ್ ವಿಮೋಚನ ಚಳವಳಿ ಗುಲ್ಬರ್ಗಾ ಜಿಲ್ಲಾ ಪಾತ್ರ
ನಿಜಾಮರ ಆಳ್ವಿಕೆಯಿಂದ ಹೈದರಾಬಾದ್ ಕರ್ನಾಟಕ ಮುಕ್ತವಾಗಿ ಐವತ್ತೈದು ವರ್ಷಗಳು ಮುಗಿದುಹೋದವು. ಭಾರತಕ್ಕೆ ರಾಜಕೀಯ ಸ್ವಾತಂತ್ರ್ಯ ಸಿಕ್ಕಿ ಐವತ್ತನೇ ವರ್ಷವನ್ನು (1947) ಭಾರತದ ಸರ್ಕಾರ ದೇಶಾದ್ಯಂತ ಸಂಭ್ರಮದದಿಂದ ಆಚರಿಸಿತಷ್ಟೆ.ಈ ಸಂದರ್ಭದಲ್ಲಿ ಹೈದರಾಬಾದ್ ಕರ್ನಾಟಕ ಪ್ರಾಂತ್ಯದ ಜನರು, ತಮ್ಮ ಪ್ರಾಂತ್ಯಕ್ಕೆ ಒಂದು ವರ್ಷ ತಡವಾಗಿ ಸ್ವಾತಂತ್ರ್ಯ ಸಿಕ್ಕಿದ್ದನ್ನು ನೆನಪಿಸಿಕೊಂಡರು. ಅದರಂತೆ ಐವತ್ತನೇ ಸ್ವಾತಂತ್ರ್ಯೋತ್ಸವವನ್ನು ಸೆಪ್ಟೆಂಬರ್ 17, 1998ರಂದು ಆಚರಿಸಿದರು.ಈ ಪ್ರಾಂತ್ಯದಲ್ಲಿ ಸ್ವಾತಂತ್ರ್ಯೋತ್ಸವವನ್ನು ಆಗಸ್ಟ್ 15ರಂದೇ ಆಚರಿಸುತ್ತ ಬಂದಿದ್ದರು. ಸೆಪ್ಟೆಂಬರ್ 17ರಂದು ಆಚರಿಸಲು ಸರಕಾರವು ಅನುವು ಮಾಡಿಕೊಟ್ಟಿತು. ನಿಜಾಮರ ಆಡಳಿತದ ವಿರುದ್ಧ ಹೈದರಾಬಾದ್ ಕರ್ನಾಟಕ ವಿಮೋಚನೆಗಾಗಿ ಜನರು ನಡೆಸಿದ ಹೋರಾಟ, ಅನುಭವಿಸಿದ ನೋವು ಎಲ್ಲವೂ ರೋಮಾಂಚನವನ್ನುಂಟು ಮಾಡುವಂಥದ್ದೆಂದು ಸ್ವಾತಂತ್ರ್ಯ ಹೋರಾಟಗಾರರು ವೇದಿಕೆ ಮೇಲೆ ಹೇಳತೊಡಗಿದರು. ವಿಚಿತ್ರವೆಂದರೆ ಈ ಹೋರಾಟವನ್ನು ಚರಿತ್ರೆಯಲ್ಲಿ ಸರಿಯಾಗಿ ಯಾರೂ ದಾಖಲು ಮಾಡುವ ಕಡೆಗೆ ಗಮನ ಹರಿಸಲಿಲ್ಲ. ಬ್ರಿಟಿಷ್ ನಿಜಾಮರ ವಿರುದ್ಧ, ನಿಜಾಮ ರಜಾಕಾರರ ವಿರುದ್ಧ, ಪಠಾಣರ ವಿರುದ್ಧ, ಹಂತ ಹಂತವಾಗಿ ಈ ಪ್ರಾಂತ್ಯದ ಜನರು ಸ್ವಾತಂತ್ರ್ಯಕ್ಕಾಗಿ ಹೋರಾಡಿರುವುದನ್ನು ಹೋರಾಟಗಾರರು ತಮ್ಮ ಸ್ಮೃತಿಯಲ್ಲಿ ಉಳಿಸಿಕೊಂಡು ಬಂದಿದ್ದಾರೆಯೇ ಹೊರತು ದಾಖಲೆಗಳ ವಿಚಾರದಲ್ಲಿ ಮಿತಿಗಳನ್ನು ಹೊಂದಿದ್ದಾರೆ.
‘ಸ್ವಾತಂತ್ರ್ಯಾಂದೋಲನ’(ಧ್ರುವನಾರಾಯಣ, 1987) ಎಂಬ ಕೃತಿಯಲ್ಲಿ ಪ್ರಥಮವಾಗಿ ಹೋರಾಟದ ವಿವರಗಳು ಸಂಕಲನಗೊಂಡಿವೆ. ‘ಸ್ವಾತಂತ್ರ್ಯಾ ಸಂಗ್ರಾಮದ ಸ್ಮೃತಿಗಳು’ (ಕಾಮತ್, 1965:75) ಕೃತಿಯಲ್ಲಿ ಹೋರಾಟಗಾರರ ನೆನಪುಗಳು ಸ್ವಲ್ಪ ದಾಖಲಾಗಿವೆ. ಈಚೆಗೆ ಹೈದರಾಬಾದ್ ಕರ್ನಾಟಕದಲ್ಲಿ ರಾಜಕೀಯ ಚಳವಳಿಗಳು(ಬಿ.ಸಿ. ಚುರ್ಚಿ ಹಾಳಮಠ) ಹಾಗೂ ಕೊಪ್ಪಳ ಜಿಲ್ಲಾ ಆಡಳಿತದ ವತಿಯಿಂದ ‘ವಿಮೋಚನೆ’ ಈ ಎರಡು ಕೃತಿಗಳಲ್ಲಿ ವಿಪುಲ ಮಾಹಿತಿಗಳು ಸೇರಿಕೊಂಡಿವೆ. ರಾಮಣ್ಣ ಹವಳೆ ಅವರ ‘ಸ್ವಾತಂತ್ರ್ಯ ಹೋರಾಟದಲ್ಲಿ ಗಜೇಂದ್ರಗಡ ಶಿಬಿರ’ ಎಂಬ ಕೃತಿ ಇದಕ್ಕೆ ಸಂಬಂಧಿಸಿದೆ. ಅಮರೇಶ ನುಗಡೋಣಿ ಅವರ ‘ರಾಯಚೂರು ಜಿಲ್ಲೆಯಲ್ಲಿ ಹೈದರಾಬಾದ್ ಕರ್ನಾಟಕ ವಿಮೋಚನಾ ಚಳವಳಿ’ ಹಾಗೂ ‘ಹೈದರಾಬಾದ್ ಕರ್ನಾಟಕದ ಹಾಡು-ಪಾಡು’ ಈ ವಿಷಯದ ಮೇಲೆ ಹೆಚ್ಚಿನ ಬೆಳಕನ್ನು ಚೆಲ್ಲುವ ಕೃತಿಗಳಾಗಿವೆ.
ಇಂದು ಇತಿಹಾಸಕಾರರು ಹಾಗೂ ಸಾಹಿತಿಗಳು ‘ಹೈದರಾಬಾದ್ ಕರ್ನಾಟಕ ವಿಮೋಚನ’ದಿನವನ್ನು ಈ ಪ್ರಾಂತ್ಯದಲ್ಲಿ ಆಚರಿಸುವ ಸಂಭ್ರಮದಲ್ಲಿ ಹೋರಾಟದ ನೆನಪುಗಳು ಮರುಕಳಿಸುತ್ತಿವೆ. ಆಗಿನ ನಿಜಾಮ ಆಡಳಿತದ ವಿರುದ್ಧ ಮಾತನಾಡುವ ಮುಸ್ಲಿಮರ ಮನಸ್ಸನ್ನು ಕದಡಿದಂತಾಗುತ್ತದೆ. ಯಾಕೆಂದರೆ, ರಜಾಕಾರರು ಎಂದರೆ ಮುಸ್ಲಿಮರ ಪಡೆ ಎಂಬ ಭಾವನೆ ಇದ್ದೇ ಇದೆ.  ಪ್ರಮುಖವಾಗಿ ಈ ದೃಷ್ಟಿಯಿಂದ ಇಲ್ಲಿನ ವಿಮೋಚನಾ ಚಳವಳಿಯನ್ನು ಕುರಿತು ಅಧ್ಯಯನಗಳು ನಡೆಯುವಾಗಲೂ ಅವು ಮತೀಯವಾಗದಂತೆ ಎಚ್ಚರ ವಹಿಸುವ ಅಗತ್ಯವಂತೂ ಹೆಚ್ಚಿದೆ. ಯಾಕೆಂದರೆ, ‘ಹಿಂದೂ’ ಗಳ ಪ್ರಾಂತ್ಯವನ್ನು ‘ಮುಸ್ಲಿಮ್’ ಅರಸರು ಆಳಿದರೆಂಬ ಸಂಗತಿಯಲ್ಲಿ ಅನೇಕ ಪೂರ್ವ ಗ್ರಹಗಳಿಗೆ ಒಳಗಾಗುವ ಸಾಧ್ಯತೆಯಿದೆ ಎನ್ನುವ ಅಮರೇಶ ನುಗಡೋಣಿ ಅವರ ಮಾತು ಇಲ್ಲಿ ಹೆಚ್ಚಿನ ರೀತಿಯಲ್ಲಿ ಪ್ರಸ್ತುತವಾಗಿದೆ.
ಉತ್ತರ ಭಾರತದಲ್ಲಿ ಆಳ್ವಿಕೆ ಮಾಡುತ್ತಿದ್ದಂತಹ ಮೊಗಲರ ಆಡಳಿತದಲ್ಲಿ ಬಿರುಕುಗಳು ಕಾಣಿಸಿಕೊಂಡವು. ಈ ಅವಕಾಶವನ್ನು ಉಪಯೋಗಿಸಿಕೊಂಡು ಸುಬೇದಾರರ ಮೀರ್ ಕಮರುದ್ದೀನ್ (1728ೊರಿಂದ 1748) ಕಾಲದಲ್ಲಿ ರಾಯಚೂರು, ಗುಲ್ಬರ್ಗಾ, ಬೀದರ್, ವಿಜಾಪುರ, ಧಾರವಾಡ ಜಿಲ್ಲಾ ಪ್ರದೇಶವನ್ನು ಒಳಗೊಂಡಂತೆ  ಒರಿಸ್ಸಾ, ತಂಜಾವೂರಿನವರೆಗೆ ಇತ್ತು. ಕರ್ನಾಟಕದ ಉತ್ತರ ಪ್ರಾಂತ್ಯದ ಕಡೆಗೆ  ಮರಾಠರು ಪ್ರಬಲ ರಾಗುತ್ತಿದ್ದರು. ತುಂಗಭದ್ರ ನದಿಯವರೆಗೆ ನಿಜಾಮನ ಆಳ್ವಿಕೆಯಿತ್ತು. ವಿಜಾಪುರ,ೊಧಾರವಾಡ ಭಾಗಗಳಲ್ಲಿ, ಸವಣೂರಿನ ನವಾಬರು ನಿಜಾಮರ ಅಧೀನದಲ್ಲಿದ್ದು ಆಳುತ್ತಿದ್ದರು. ಬಾದಾಮಿ,  ಬಾಗಲಕೋಟೆ ಮುಂತಾದ ಪ್ರದೇಶಗಳಲ್ಲಿ ಮರಾಠರ ಪ್ರಾಬಲ್ಯೊಹೆಚ್ಚಾಗಿತ್ತು. ಹೀಗಾಗಿ ಉತ್ತರದ ಪ್ರಾಂತ್ಯವು ನಿಜಾಮರಿಗೆ  ಪೂರ್ಣವಾಗಿ ಸ್ಥಿರವಾಗಿ ಉಳಿಯುತ್ತಿರಲಿಲ್ಲ. ಇವನ ನಂತರ ಅಧಿಕಾರಕ್ಕಾಗಿ ಅಂತಃಕಲಹ ನಡೆಯಿತು. ಕಮರುದ್ದೀನನ ಮಗ ನಾಸಿರ್‌ಜಂಗನನಿಗೂ ಹಾಗೂ ಮಗಳ  ಮಗ ಮುಝಾಪರ್ ಜಂಗನಿಗೂ ಅಧಿಕಾರಕ್ಕಾಗಿ ಪೈಪೋಟಿ ನಡೆಯಿತು. ಇದನ್ನು ಕಂಡ ಬ್ರಿಟಿಷರು ಹಾಗೂ ಫ್ರೆಂಚರು ನಡುವೆ  ಸೇರಿ ಕೊಂಡರು.ೊಫ್ರೆಂಚರು ಮುಜಾಫರ್ ಜಂಗನನ್ನು ಬ್ರಿಟಿಷರ ನಾಸಿರ್‌ಜಂಗನನ್ನು ಬೆಂಬಲಿಸಿದರು. ಮುಜಾಫರ್ ಜಂಗ್ ಫ್ರೆಂಚರ ಬೆಂಬಲದಿಂದ ಅಧಿಕಾರಕ್ಕೆ ಬಂದರೂ ಇದೇ ಕಲಹದಲ್ಲಿ ಮರಣೊಹೊಂದಿದ. ಮುಂದೆ ನಾಸಿರ್‌ಜಂಗ್ ತಮ್ಮ ಸಬಲತ್ ಜಂಗನು ಅಧಿಕಾರದಲ್ಲಿದ್ದಾಗ, ಇವನ ತಮ್ಮ ನಿಜಾಮ್ ಅಲಿ ಬಂಡಾಯ ಹೂಡಿದ. ಆಗ ಸಬಲತ್ ಜಂಗನು ಬ್ರಿಟಿಷರ ಮೊರೆ ಹೋದ. ಇದೇ ಬ್ರಿಟೀಷರಿಗೆ ಹೈದರಾಬಾದಿನ ರಾಜಕೀಯದಲ್ಲಿ ಪ್ರವೇಶಕ್ಕೆ ದಾರಿಯಾಯಿತು. ಬ್ರಿಟಿಷರಿಗೆ ಅನೇಕ ರೀತಿಯ ಸಹಾಯ ಮಾಡುವುದು ನಿಜಾಮರಿಗೆ ಅನಿವಾರ್ಯವಾಯಿತು. ನಿಜಾಮ್ ಅಲಿ 1761ರಲ್ಲಿ ಅಧಿಕಾರಕ್ಕೆ ಬಂದನು. ಇವನ ಕಾಲದಲ್ಲಿ ಮೈಸೂರು ಪ್ರಾಂತ್ಯದಲ್ಲಿ ಹೈದರ್ ಪ್ರಬಲವಾಗಿ ಬೆಳೆಯುತ್ತಿದ್ದ. ಇದನ್ನು ನಿಜಾಮ್ ಅಲಿ ಸಹಿಸದೆ, ಹೈದರ್ ಅಲಿ ಅಧಿಕಾರಕ್ಕೆ ಬರಲು ಹಕ್ಕಿಲ್ಲವೆಂದು ವಿರೋಧಿಸಿದ. ಮುಂದೆ ಟಿಪ್ಪುಸುಲ್ತಾನನ ಕಡೆ ವಾಲದಂತೆ ಬ್ರಿಟಿಷರು ಇಬ್ಬರನ್ನು ನಿರಂತರವಾಗಿ ದ್ವೇಷಿಸಿದರು. ಯಾವುದೇ ಕಾರಣಕ್ಕೂ ನಿಜಾಮನನ್ನು ಟಿಪ್ಪುಸುಲ್ತಾನನ ಕಡೆ ವಾಲದಂತೆ ಬ್ರಿಟಿಷರು ನೋಡಿಕೊಂಡರು.  ಕೊನೆಗೆ ಬ್ರಿಟಿಷರು ಟಿಪ್ಪುವನ್ನು ಅಂತ್ಯಗೊಳಿಸಿದ್ದು ನಿಜಾಮನ ಬೆಂಬಲದಿಂದ ಎಂಬುವುದು ಇಂದು ಚರಿತ್ರೆ. ಇದರಿಂದ ಬ್ರಿಟಿಷರ ಸರ್ಕಾರ ನಿಜಾಮರಿಗೆ ಅನೇಕ ಸವಲತ್ತುಗಳನ್ನು ನೀಡಲು ಮುಂದಾಯಿತು. ಇದಕ್ಕೆ ಮತ್ತೊಂದು ಕಾರಣವೆಂದರೆ ಈ ಹಂತದಲ್ಲಿ ಸಂಸ್ಥಾನಕ್ಕೆ ಬಂದ ರಾಜರೆಲ್ಲರೂ ದುರ್ಬಲರಾಗಿಯೇ ಇದ್ದರು. ಮೊದಲಿನಿಂದಲೂ ನಿಜಾಮರು ಪ್ರತ್ಯೇಕವಾದ ಸೈನ್ಯ, ನಾಣ್ಯ, ಸಾರಿಗೆ, ರೈಲ್ವೆ, ಅಂಚೆ, ಆಕಾಶವಾಣಿ, ಶಿಕ್ಷಣ ಮುಂತಾದ ಸೌಲಭ್ಯವನ್ನು ಹೊಂದಿದ್ದರು.  ಒಂದು ಪೈಸೆಯಿಂದ ನೂರು ರೂಪಾಯಿಯವರೆಗೆ ನಾಣ್ಯಗಳ ಮೇಲೆ ನಿಜಾಮನ ಮುದ್ರೆಯಿತ್ತು. ಈ ನಾಣ್ಯಗಳಿಗೆ ಪ್ರಪಂಚದ ಮಾರುಕಟ್ಟೆಯಲ್ಲಿ ವಿನಿಮಯ ದರವು ಗೊತ್ತಾಗಿ ಅಂತಾರಾಷ್ಟ್ರೀಯ ಮಾನ್ಯತೆಯೂ ಪಡೆದಿತ್ತು. ಮೀರ್‌ಉಸ್ಮಾನ್ ಅಲಿಖಾನ್ ಇಂಗ್ಲೆಂಡ್, ಫ್ರಾನ್ಸ್, ಅಮೆರಿಕಾ, ತುರ್ಕಿಸ್ಥಾನ, ಕೆನಡ ಮುಂತಾದ ದೇಶಗಳ ಜೊತೆ ಸಂಪರ್ಕವನ್ನು ಹೊಂದಿದ್ದ.ೊ ಭಾರತದಲ್ಲಿದ್ದಂತಹ ಸುಮಾರು 556 ಸಂಸ್ಥಾನಗಳಲ್ಲಿ ಹೈದರಾಬಾದ್ ಸಂಸ್ಥಾನವೇ ಅತ್ಯಂತ ದೊಡ್ಡದು. ಭೌಗೋಳಿಕವಾಗಿ ಹಾಗೂ ಜನಸಂಖ್ಯೆಯ ದೃಷ್ಟಿಯಿಂದ ವಿಶಾಲವಾಗಿತ್ತು. ತೆಲಂಗಾಣದ ಎಂಟು ಜಿಲ್ಲೆಗಳು, ಮರಾಠವಾಡದ ಐದು ಜಿಲ್ಲೆಗಳು, ಕರ್ನಾಟಕದ ಮೂರು ಜಿಲ್ಲೆಗಳು ಸೇರಿ ಒಟ್ಟು 16 ಜಿಲ್ಲೆಗಳು ಈ ಸಂಸ್ಥಾನದಲ್ಲಿದ್ದವು. ತೆಲಂಗಾಣದ 80 ಲಕ್ಷ, ಮರಾಠವಾಡದ 40, ಲಕ್ಷ, ಕರ್ನಾಟಕದ 20 ಲಕ್ಷ ಹೀಗೆ ಒಂದೂವರೆ ಕೋಟಿ ಜನಸಂಖ್ಯೆಯನ್ನು ಹೊಂದಿತ್ತು. ಸಂಸ್ಥಾನದಲ್ಲಿ ಐದು ಕೋಟಿ ಎಕರೆ ಜಮೀನು ಸಾಗುವಳಿಯಲ್ಲಿತ್ತು. ಇದರಲ್ಲಿ ಎರಡು ಕೋಟಿ ಎಕರೆ ಜಮೀನು ಜಹಗೀರುದಾರರ, ಒಂದು ಕೋಟಿ ಎಕರೆ ಜಮೀನು ದೇಶಮುಖರ ಹಾಗೂ ದೇಸಾಯಿಗಳ ಒಡೆತನದಲ್ಲಿತ್ತು. ಸ್ವತಃ ನಿಜಾಮನಿಗೆ ಐವತ್ತು ಲಕ್ಷ ಎಕರೆಗಿಂತಲೂ ಹೆಚ್ಚು ಜಮೀನಿತ್ತು. ಸಂಸ್ಥಾನದಲ್ಲಿ ಬಹುಸಂಖ್ಯಾತರು ಹಿಂದೂಗಳು. ಮುಸ್ಲಿಮರು ಅಲ್ಪಸಂಖ್ಯಾತರಾಗಿದ್ದರು. 1947ರಲ್ಲಿ ಭಾರತಕ್ಕೆ ರಾಜಕೀಯ ಸ್ವಾತಂತ್ರ್ಯ ಬಂದಾಗ ಈ ಸಂಸ್ಥಾನದ ನಿಜಾಮ ಮೀರ್ ಉಸ್ಮಾನ್ ಅಲಿಖಾನ್ ಸ್ವತಂತ್ರ ಭಾರತದಲ್ಲಿ ತನ್ನ ಸಂಸ್ತಾನವನ್ನು ವಿಲೀನಗೊಳಿಸಲು ನಿರಾಕರಿಸಿ ಸ್ವತಂತ್ರವಾಗಿ ಉಳಿಯಲು ನಿರ್ಧರಿಸಿದನು.  ಈ ದಿನಗಳಲ್ಲೇ ರಜಾಕಾರರು ಸೃಷ್ಟಿಯಾದರು.
 
ರಜಾಕಾರರು
1947ರಲ್ಲಿ ಸ್ವತಂತ್ರ ಭಾರತದಲ್ಲಿ ನಿಜಾಮನು ಸಂಸ್ಥಾನವನ್ನು ವಿಲೀನಗೊಳಿಸಲು ನಿರಾಕರಿಸಿದ್ದರ ಪರವಾಗಿ ‘ಇತ್ತೇಹಾದ್ ಮುಸಲ್ಮೀನ್’ ಎಂಬ ಸಂಘಟನೆಯು ಕಟಿಬದ್ಧವಾಯಿತು. ಈ ಸಂಘಟನೆಯ ಸದಸ್ಯರ ಸಂಖ್ಯೆಯು ಪ್ರಾರಂಭದಲ್ಲಿ ಕಡಿಮೆ ಪ್ರಮಾಣದಲ್ಲಿತ್ತು. ನಂತರ ಬೆಳೆಯುತ್ತ ಅರೆಮಿಲಿಟರಿಯ ರೂಪದಲ್ಲಿ ಬದಲಾಗುತ್ತ ರಜಾಕಾರರು ಎಂಬ ಹೆಸರಿನಲ್ಲಿ ಕಾಣಿಸಿಕೊಂಡರು. ಇದರ ಮುಖಂಡ ಕಾಶಿಂ ರಜ್ವಿ, ಇವನು ಮೂಲತಃ ಮತೀಯವಾದಿಯಾಗಿದ್ದ. ನಿಜಾಂ ಆಳ್ವಿಕೆಯನ್ನು ಬೆಂಬಲಿಸುತ್ತ ನಿಜಾಂ ಸರ್ಕಾರದ ಸವಲತ್ತುಗಳನ್ನು ಸ್ವೇಚ್ಛೆಯಿಂದ ಬಳಸುತ್ತ ಮತಾಂಧನಾಗಿ ರೂಪುಗೊಂಡ ಈ ರಜಾಕಾರರು ಸಂಸ್ಥಾನದ ತುಂಬ ಜನರ ಮೇಲೆ ಕ್ರೌರ್ಯದಿಂದ ದಬ್ಬಾಳಿಕೆ ನಡೆಸತೊಡಗಿದರು. 1948ರ ಹೊತ್ತಿಗೆ ಒಂದು ಲಕ್ಷ ರಜಾಕಾರರಿದ್ದರು. ತಮ್ಮ ಪಡೆಗೆ ತಮ್ಮವರನ್ನು  ಬಲವಂತದಿಂದ ಸೇರಿಸಿಕೊಂಡರು. ಇವರ ಜೊತೆಗೆ ಪಠಾಣರು,  ನಿಜಾಮ ಪೊಲೀಸರು ಸೇರಿಕೊಂಡು ಹಳ್ಳಿಗಳಲ್ಲಿ ದಾಳಿ ಮಾಡಿದರು. ಅತ್ಯಾಚಾರಗಳು, ದರೋಡೆಗಳು, ಸಾವು ನೋವುಗಳಿಂದ ಇಡೀ ಸಂಸ್ಥಾನವೇ ತಲ್ಲಣಗೊಂಡಿತು. ಬೀದರ್, ರಾಯಚೂರು, ಗುಲ್ಬರ್ಗ ಜಿಲ್ಲಾ ಪ್ರದೇಶದ ಜನರು ರಜಾಕಾರರ ಕ್ರೌರ್ಯಕ್ಕೆ ಅಂಜಿ ಗಡಿಗಳನ್ನು ದಾಟಿ ವಲಸೆ ಹೋದರು. ರಜಾಕಾರರ ದಬ್ಬಾಳಿಕೆ ಎಂದು ಬರೆದ ಇಂರೋಜ್ ಉರ್ದು ಪತ್ರಿಕೆಯ ಸಂಪಾದಕ ಷೋಯಬುಲ್ಲಾಖಾನನನ್ನು ರಜಾಕಾರರು ಗುಂಡಿಟ್ಟು ಕೊಂದರು. ಹಳ್ಳಿ ಹಳ್ಳಿಗಳಲ್ಲಿ ದರೋಡೆಗಳು, ಮಾನಭಂಗಗಳು, ಸಾವುಗಳು ಸಹಜ ಎಂಬಷ್ಟರಮಟ್ಟಿಗೆ ನಡೆಯತೊಡಗಿದವು. ಈ ಪರಿಸ್ಥಿತಿಯನ್ನು ಅರಿತ ಭಾರತ ಸರ್ಕಾರ ನಿಜಾಮನಿಗೆ ಮೊದಲು ಹಿಂಸೆ, ದಬ್ಬಾಳಿಕೆ, ಸಾವುಗಳನ್ನು ನಿಲ್ಲಿಸಲು ಸೂಚಿಸಿತು. ಆದರೆ ಇದು ನಿಜಾಮನಿಂದ ಸಾಧ್ಯವಾಗಲಿಲ್ಲ. ಯಾಕೆಂದರೆ, ನಿಜಾಮನೇ ರಜಾಕಾರರ ಕೈಗೊಂಬೆಯಾಗಿ ಅಸಹಾಯಕ ನಾಗಿದ್ದ. ಈ ಹಂತದಲ್ಲಿ ರಜಾಕಾರರು ಸಾರಿಗೆ ವ್ಯವಸ್ಥೆ, ಸೈನ್ಯ, ಮದ್ದು-ಗುಂಡುಗಳನ್ನು ಮತ್ತು ಆಕಾಶವಾಣಿಯನ್ನು ಸ್ವತಂತ್ರವಾಗಿ ಬಳಸುವಷ್ಟು ಶಕ್ತಿ ಪಡೆದುಕೊಂಡಿದ್ದರು.
 
ಶಿಬಿರಗಳ ಉಗಮ
ಮೇಲಿನ ಘಟನೆಗಳನ್ನು ಗಂಭೀರವಾಗಿ ಮನಗಂಡ ಹೈದರಾಬಾದ್ ಕರ್ನಾಟಕದ ಅನೇಕ ರಾಜಕೀಯ ಮುಖಂಡರು ಜನರನ್ನು ಸಂಘಟಿಸಿ ನಿಜಾಮನ ವಿರುದ್ಧ  ಸ್ವತಂತ್ರ ಭಾರತಕ್ಕಾಗಿ ಹೋರಾಡುವ ಬದಲು ರಜಾಕಾರರ ವಿರುದ್ಧ ಹೋರಾಡುವ ಬಗ್ಗೆ ಆಲೋಚಿಸಿದರು. ರಾಷ್ಟ್ರೀಯ ಕಾಂಗ್ರೆಸ್ ನಾಯಕರ ಜೊತೆ ಸಮಾಲೋಚಿಸಿದರು. ಹಿಂಸಾತ್ಮಕ ಹೋರಾಟಕ್ಕೆ ಹಿರಿಯ ನಾಯಕರ ಒಪ್ಪಿಗೆ ದೊರೆಯಲಿಲ್ಲ. ಆದರೆ ಪರಿಸ್ಥಿತಿಯ ಒತ್ತಡಕ್ಕೆ ಚಳವಳಿಗೆ ಆದೇಶ ನೀಡಿದು. ರಜಾಕಾರರ ದಾಳಿಗೆ ತಲ್ಲಣಗೊಂಡು ಪರಪ್ರಾಂತ್ಯಗಳಿಗೆ ವಲಸೆ ಹೋಗಲು ಪ್ರಾರಂಭಿಸಿದ್ದ ಜನರಿಗೆ ಧೈರ್ಯ ತುಂಬುವುದು, ಜನರನ್ನು ಸಂಘಟಿಸಿ ಜನಾಂದೋಲನ ನಡೆಸುವುದಕ್ಕೆ ಹೈದರಾಬಾದ್ ಕರ್ನಾಟಕ ಕಾಂಗ್ರೆಸ್‌ನ ನಾಯಕರು ತೀವ್ರವಾಗಿ ಶ್ರಮಿಸಿದರು. ಹೋರಾಟಕ್ಕಾಗಿ, ‘ಕ್ರಿಯಾಸಮಿತಿ’ ರಚನೆಯಾಯಿತು. ಅನ್ನದಾನಪ್ಪ ದೊಡ್ಡಮೇಟಿ, ಜನಾರ್ದನರಾವ್ ದೇಸಾಯಿ, ಗುರುಭೀಮ ರಾಯ್ ಪಾಟೀಲ, ಭೈರಪ್ಪ ಪಾಟೀಲ ಬೂಸನೂರ, ಅಣ್ಣಾರಾವ್ ವೀರಭದ್ರಪ್ಪ ಪಾಟೀಲ, ಸರದಾರ್ ಶರಣಗೌಡ ಪಾಟೀಲ ಇನಾಂದಾರ್ ಹಾಗೂ ದಿಗಂಬರರಾವ್ ಕಲ್ಮಣಕರ್ ಮುಂತಾದವರ ನೇತೃತ್ವದಲ್ಲಿ ಗಡಿಭಾಗದಲ್ಲಿ ಶಿಬಿರಗಳನ್ನು ಸ್ಥಾಪಿಸಿಕೊಂಡು ರಜಾಕಾರರ ಹಾಗೂ ಪಠಾಣರ ವಿರುದ್ಧ ಹೋರಾಟವನ್ನು ಸಂಘಟಿಸಲು ನಿರ್ಧರಿಸಿದರು. ಈ ಶಿಬಿರಗಳನ್ನು ವ್ಯವಸ್ಥಿತವಾಗಿ ಕಟ್ಟಿ, ಸ್ವಾತಂತ್ರ್ಯಕ್ಕಾಗಿ ಹೋರಾಡುವ ಉತ್ಸಾಹಿ ಯುವಕರನ್ನು ಆಯ್ಕೆ ಮಾಡಲಾಯಿತು.
ಗುಲ್ಬರ್ಗಾದಲ್ಲಿ ಅಣ್ಣಾರಾವ್ ವೀರಭದ್ರಪ್ಪ ಪಾಟೀಲ, ಸರದಾರ್ ಶರಣಗೌಡ ಪಾಟೀಲ ಇನಾಂದಾರ್ ಹಾಗೂ ದಿಗಂಬರ್‌ರಾವ್ ಕಲ್ಮಣಕರ್ ಮುಂತಾದವರ ನೇತೃತ್ವ ದಲ್ಲಿ ‘ಶಿಬಿರ’ಗಳನ್ನು ಸ್ಥಾಪಿಸಲಾಯಿತು. ಈ ಶಿಬಿರಗಳಲ್ಲಿ ಒಬ್ಬ ಶಿಬಿರಾಧಿಪತಿ, ದಳನಾಯಕ, ಕೋಶಾಧಿಪತಿ ಹಾಗೂ ಆಹಾರ ವ್ಯವಸ್ಥೆ ಮಾಡುವವರು ಇದ್ದರು.ೊಒಂದೊಂದು ಶಿಬಿರಗಳಲ್ಲಿ ಈ ಮುಖ್ಯಸ್ಥರ ಜೊತೆಗೆ ನೂರಾರು ಜನರು ಹೋರಾಟಕ್ಕೆ ಸಿದ್ಧರಾಗುತ್ತಿದ್ದರು. ರಜಾಕಾರರ ವಿರುದ್ಧ ಸಶಸ್ತ್ರ ಹೋರಾಟ ಮಾಡುವುದೇ ಈ ಶಿಬಿರಗಳ ಉದ್ದೇಶವಾಯಿತು. ಈ ಶಿಬಿರಗಳಿಗೆ ಸೇರುವವರಿಗೆ ಸೈನಿಕ ತರಬೇತಿಯನ್ನು ವ್ಯವಸ್ಥಿತವಾಗಿ ನೀಡಲಾಗಿತ್ತು. ಈ ತರಬೇತಿ ನೀಡಲು  ಅಜಾದ್ ಸೈನ್ಯದಲ್ಲಿದ್ದವರು ಬಂದರು. ತೆಲಂಗಾಣ, ಮದ್ರಾಸ್, ಮಹಾರಾಷ್ಟ್ರ ಜನರಿಗೆ ಧೈರ್ಯ ಬಂತು. ಶಿಬಿರಗಳಿಗೆ ಹೆಚ್ಚಿನ ನೆರವು ದೊರೆಯಿತು. ಹೈದರಾಬಾದ ಕರ್ನಾಟಕದ ತುಂಬ ನೂರಾರು ಶಿಬಿರಗಳ ನೆಲೆಗಳಲ್ಲಿ ಸಹಾಯ ಮಾಡಿದರು. ಮುಂಡರಗಿ, ಗಜೇಂದ್ರಗಡ, ಸಿಂದಗಿ, ದುದನಿ, ಗೌಡಗಾಂವ, ವಾಗ್ದರಗಿ, ಕೇಸರಿ ಜವಳಗಾಗಳು ಗುಲ್ಬರ್ಗದ ಮುಖ್ಯ ಶಿಬಿರಗಳಾಗಿದ್ದವು. ಈ ಶಿಬಿರದ ಹೋರಾಟಗಾರರು ಹಾಗೂ ರಜಾಕಾರರ ನಡುವೆ  ಕೆಲವು ಕಡೆ ಯುದ್ಧದ ರೀತಿಯಲ್ಲಿ ಹೋರಾಟ ನಡೆದು ಸಾವಿರಾರು ಜನ ಪ್ರಾಣ ಕಳೆದುಕೊಂಡರು. ಈ ಶಿಬಿರಗಳ ಮೂಲಕ ಸ್ವಾಭಿಮಾನಿಗಳು ಹೋರಾಡಿದ ಪರಿಣಾಮವಾಗಿ ರಜಾಕಾರರು ಧೈರ್ಯಗುಂದಿದರು. ಗುಲ್ಬರ್ಗ ಹಾಗೂ ರಾಯಚೂರು ಸರಹದ್ದಿನ ಎಷ್ಟೋ ಹಳ್ಳಿಗಳು ಸ್ವತಃ ಸ್ವಾತಂತ್ರ್ಯವನ್ನು ಘೋಷಿಸಿಕೊಂಡು, ಸ್ಥಳೀಯ ಸರಕಾರವನ್ನು ಪಂಚಾಯಿತಿ ರಾಜ್ಯ ಮಾದರಿಯಲ್ಲಿ ರಚಿಸಿಕೊಂಡವು. ಸಂಸ್ಥಾನದಲ್ಲಿ ಕದನಗಳು ನಡೆದು ಸಾವು ನೋವಿನಿಂದ ಅರಾಜಕತೆ ಉಂಟಾದದ್ದು ಕಂಡ ಭಾರತ ಸರಕಾರವು ನಿಜಾಂ ಸರಕಾರದ ವಿರುದ್ಧ ಪೊಲೀಸ್ ಕಾರ್ಯಾಚರಣೆಯನ್ನು ನಡೆಸಲು ನಿರ್ಧರಿಸಿತು. ಗೃಹಮಂತ್ರಿಗಳಾಗಿದ್ದಂತಹ ಸರದಾರ ವಲ್ಲಭಬಾಯಿ ಪಟೇಲರು ಜನರಲ್ ಚೌಧರಿಯವರ ನೇತೃತ್ವದಲ್ಲಿ ಭಾರತೀಯ ಸೇನೆ ಯನ್ನು ಸೆಪ್ಟೆಂಬರ್ 13, 1948ರಂದು ಕಳಿಸಿದರು. ಭಾರತೀಯ ಸೇನೆಯುೊಹೈದರಾಬಾದ್ ಸಂಸ್ಥಾನವನ್ನು ಪ್ರವೇಶಿಸಿ ರಜಾಕಾರರದಿಂದ ಉಂಟಾದ ಅರಾಜಕತೆಯನ್ನು ಶಾಂತಗೊಳಿಸಿತು. ಹೈದರಾಬಾದ್ ಸಂಸ್ಥಾನ ನಿಜಾಮನ ಆಳ್ವಿಕೆಯಿಂದ ಬಿಡುಗಡೆಯಾಗಿ ಸ್ವತಂತ್ರವಾಯಿತು. ಹೈದರಾಬಾದ್ ಕರ್ನಾಟಕ ರಾಜಕೀಯವಾಗಿ ಮುಕ್ತವಾಯಿತು.
 
ಗುಲ್ಬರ್ಗ ಜಿಲ್ಲೆಯ ಶಿಬಿರಗಳು

ಧುದನಿ ಶಿಬಿರ
ಮಹಾರಾಷ್ಟ್ರ ಸೊಲ್ಲಾಪುರ ಜಿಲ್ಲೆಯ ಅಕ್ಕಲಕೋಟೆ ತಾಲ್ಲೂಕಿನಲ್ಲಿರುವ ಈ ಗ್ರಾಮವು ಕರ್ನಾಟಕದ ಗಡಿ ಪ್ರದೇಶವಾಗಿದೆ. ಈ ಗ್ರಾಮವು ರೈಲು ಸಂಚಾರ ಹೊಂದಿದ್ದು, ಮಾಹಿತಿಗಳನ್ನು ಸಂಗ್ರಹಿಸಲು ಮತ್ತು ರವಾನಿಸಲು ಸೂಕ್ತವಾದ ಸೌಲಭ್ಯವನ್ನು ಧುದನಿ ಗ್ರಾಮವು ಹೊಂದಿತ್ತು. ಇಲ್ಲಿನ ಜನರು ಹಿಂದಿ, ಉರ್ದು, ಮರಾಠಿ ಹಾಗೂ ಕನ್ನಡ ಭಾಷೆಯನ್ನು ಬಲ್ಲವರಾಗಿದ್ದು, ಅನೇಕ ಪ್ರಮುಖ ನಗರಗಳೊಂದಿಗೆ ಸಂಪರ್ಕ ಹೊಂದಿದ್ದರು. ರಜಾಕಾರರ ಹಾವಳಿಯಿಂದ ಬೇಸತ್ತ ಜನತೆ ಧುದನಿ ಗ್ರಾಮದಲ್ಲಿ ಸಭೆ ಸೇರಿ ವಿಮೋಚನಾ ಹೋರಾಟದ ಮುಂದಾಳತ್ವ ವಹಿಸಿಕೊಂಡು ಶಿಬಿರವೊಂದನ್ನು ಸ್ಥಾಪಿಸಿದರು. ಈ ಶಿಬಿರಕ್ಕೆ ಮಧುಗುಣಜಿಯ ಗುರುಭೀಮರಾವ್ ಪಾಟೀಲರು ಮುಂಚೂಣಿಯ ವ್ಯಕ್ತಿಯಾಗಿ ಶಿಬಿರವನ್ನು ನಡೆಸಿಕೊಂಡು ಹೋಗುವ ಜವಾಬ್ದಾರಿ ಹೊತ್ತುಕೊಂಡರು. ಆಗ ಸುತ್ತಮುತ್ತಲಿನ ಊರುಗಳ ಅನೇಕ ಜನರು ಒಟ್ಟಾಗಿ ಪಾಲ್ಗೊಳ್ಳುವ ಮೂಲಕ ವಿಮೋಚನಾ ಹೋರಾಟಗಾರರ ಸಂಖ್ಯೆಯನ್ನು ಹೆಚ್ಚಿಸಿದುದಲ್ಲದೆ ಹೋರಾಟದ ಕಿಚ್ಚನ್ನು ಹೆಚ್ಚಿಸುವಲ್ಲಿ ಯಶಸ್ವಿಯಾದರು.
ಧುದನಿಯ ಅಕ್ಕಪಕ್ಕದ ಊರುಗಳಾದ ಸಿನ್ನೂರು, ಬಳೂರಗಿ, ನಂದರಗಾ ಮತ್ತು ಜೀವರ್ಗಿಗಳಲ್ಲಿ ಪಠಾಣರ ದಾಳಿಯು ತೀವ್ರವಾಗಿತ್ತು. ಬೇಸತ್ತ ಜನತೆ ತಮ್ಮ ನೋವು ಗಳನ್ನು ಧುದನಿ ಶಿಬಿರಾಧಿಪತಿಗೆ ಹೇಳಿಕೊಂಡರು. ಒಮ್ಮೆ ಪಠಾಣರ ಹಾವಳಿಯನ್ನು ಮುಂಚಿತವಾಗಿ ಅರಿತುಕೊಂಡ ಸಿನ್ನೂರು, ಬಳೂರಗಿ ಗ್ರಾಮದ ಜನತೆಯ ಸಹಾಯದಿಂದ ಪಠಾಣರ ಸೈನಿಕರ ಮೇಲೆರಗಿ ಖಡ್ಗಗಳು ಹಾಗೂ ಬಂದೂಕುಗಳನ್ನು ವಶಪಡಿಸಿಕೊಂಡರು. ರಜಾಕಾರರು ಮತ್ತೆ ಜನತೆಯ ಸಹಾಯದಿಂದ ಪಠಾಣರ ಸೈನಿಕರ ಮೇಲೆರಗಿ ಖಡ್ಗಗಳು ಹಾಗೂ ಬಂದೂಕುಗಳನ್ನು ವಶಪಡಿಸಿಕೊಂಡರು. ರಜಾಕಾರರು ಮತ್ತೆ ಜನತೆಯ ಮೇಲೆರಗಿ ಬರದಂತೆ ತಡೆಯೊಡ್ಡಿದರು. ಜೀವರ್ಗಿಯ ವಿಠಲಗೌಡರು ಪಠಾಣರಿಗೆ ತೀವ್ರವಾದ ಪ್ರತಿರೋಧ ಒಡ್ಡಿದರು. ಗುರುಭೀಮರಾವ್ ಪಾಟೀಲರು ಪ್ರತಿಯೊಂದು ಹಳ್ಳಿಗೆ ಹೋಗಿ ಅವರ ಸಮಸ್ಯೆಗಳನ್ನು ಕೇಳುತ್ತಿದ್ದರು. ಇವರ ಜೊತೆಗೆ ನಂದರಗಾ ಗ್ರಾಮದ ಜಹಗೀರದಾರ ಆದ ಪಚ್ಚೇಸಾಬ್ ಈ ಗ್ರಾಮಗಳ ಕುಂದುಕೊರತೆ ನೋಡಿ ಕೊಳ್ಳುತ್ತಿದ್ದರು. ಇವರು ನಿಜಾಂ ಸರ್ಕಾರದಲ್ಲಿ ಜಹಗೀರದಾರರಾಗಿ ಕಾರ್ಯ ನಿರ್ವಹಿಸುತ್ತಿದ್ದರು. ಇವರು ಮುಸ್ಲಿಮ ಜನಾಂಗದವರಾದರೂ ನಿಜಾಮ ಮತ್ತು ರಜಾಕಾರರ  ಕೆಟ್ಟ ಕಾರ್ಯಗಳಿಗೆ ಆಸ್ಪದ ಕೊಡುತ್ತಿರಲಿಲ್ಲ.  ಇವರು ಊರನ್ನು ಕಾವಲು ಕಾಯಲು ಒಬ್ಬ ವಾಲೀಕಾರನನ್ನು ನೇಮಿಸಿದರು. ಇವರ ೊತೆಗೆ ಶರಣದೊಡ್ಡಮನಿ, ಹಸನಪ್ಪ ದೊಡ್ಡಮನಿಯವರು ಪಚ್ಚೇಸಾಬರ ಬೆನ್ನೆಲುಬಾಗಿ ನಿಂತು ಕಾರ್ಯನಿರ್ವಹಿಸಿದರು. ಇವರ ಜೊತೆಗೆ ಶರಣ ದೊಡ್ಡಮನಿ, ಹಸನಪ್ಪ ದೊಡ್ಡಮನಿ, ಚಂದ್ರಶಾವಾಗ್ದರಿಗಿ, ದೌಲಪ್ಪ, ಚಂಡಕಿ, ಪಾರಪ್ಪ ದೊಡ್ಡಮನಿ, ಗೌವಪ್ಪ ದೊಡ್ಡಮನಿ, ರೇವಣಸಿದ್ದಪ್ಪ ಪಾಟೀಲ್ ಜೀವರ್ಗಿ, ಶಿವರಾಯ ಪಾಟೀಲ ಜೀವರ್ಗಿ, ಮಲ್ಲೇಸಪ್ಪ ಮಗಣಗೇರಿ, ದುಂಡಪ್ಪ ಪೂಜಾರಿ, ಯಲ್ಲಪ್ಪಅಳ್ಲಗಿ ಇವರೆಲ್ಲರೂ ಕೈಜೋಡಿಸಿ ರಜಾಕಾರರ ಹಾವಳಿಗೆ ತಡೆಗೋಡೆ ಯಾದರು. ಹೀಗೆ ಹಗಲು ರಾತ್ರಿಗಳೆನ್ನದೆ ಶರಣಪ್ಪ ದೊಡ್ಡಮನಿ, ಹಸನಪ್ಪ ದೊಡ್ಡಮನಿ, ಪಾರಪ್ಪ, ಗೌವಪ್ಪ ದೊಡ್ಡಮನಿ ಇವರು ಊರನ್ನು ಕಾವಲು ಕಾಯುತ್ತಿದ್ದರು.
ದಿಗ್ಗಸಂಗಿ ಗ್ರಾಮದ ಮೇಲೆ ನಡೆಸಿದ ಆಕ್ರಮಣದಲ್ಲಿ ರಜಾಕಾರರಿಂದ ಮೂವತ್ತು ಬಂದೂಕುಗಳನ್ನು ವಶಪಡಿಸಿಕೊಂಡರು. ಸಣಲಿಗಿ ಗ್ರಾಮದ ಮೇಲೆ ರಜಾಕಾರರು ನಡೆಸಿದ  ಆಕ್ರಮಣವನ್ನು  ಎದುರಿಸಿ ಐದು ಬಂದೂಕು ಹಾಗೂ ಅವರಿಂದ ಕುದುರೆ ಗಳನ್ನು ಚಂದ್ರಶೇಖರ ಬೈರಮಡಗಿ, ಸಿದ್ಧರಾಮಪ್ಪ ತೆಲ್ಲೂರ, ಅಣವಿರಯ್ಯ, ಸ್ಟೇಷನ್ ಗಾಣಗಾಪುರ ಮುಂತಾದವರು ವಶಪಡಿಸಿಕೊಂಡರು. ಅರ್ಜಣಗಿ, ಕುಲಾಲಿ, ರೇವೂರ್ ಗ್ರಾಮದ ಜನತೆಗೆ ರಜಾಕಾರರು ಹಾಗೂ ಪಠಾಣರು ಅನೇಕ ತೊಂದರೆಗಳನ್ನು ಕೊಡುತ್ತಿದ್ದರು. ಈ ಗ್ರಾಮಗಳ ಜನತೆಯನ್ನು ಹೆದರಿಸಿ ಅವರಲ್ಲಿದ್ದ ಹಣ, ಆಭರಣ ಹಾಗೂ ವರ್ಷವಿಡೀ ಕಷ್ಟಪಟ್ಟು ದುಡಿದು ಸಂಗ್ರಹಿಸಿದ ದವಸಧಾನ್ಯಗಳನ್ನು ಕಬಳಿಸಿ ಕೊಳ್ಳುತ್ತಿದ್ದರು.ೊಇದರಿಂದ ನೊಂದ ಜನರು ಗುರುಭೀಮರಾವ್ ಪಾಟೀಲರನ್ನು ಸಂಪರ್ಕಿಸಿ ತಮ್ಮ ಕಷ್ಟಗಳನ್ನು ಹೇಳಿಕೊಂಡರು. ಪಾಟೀಲರು ತಕ್ಷಣವೇ ಕಾರ್ಯಪ್ರವೃತ್ತರಾಗಿ ಗುರುನಾಥ ಮಾತೋಳಿ, ಮಲ್ಲೇಶಪ್ಪ ನಿಂಬಾಳಿ, ಶಿವಪ್ಪ ಭೂಸನೂರ, ಈರಣ್ಣ ಭೂಸನೂರ, ಶಿವಪ್ಪ ಮಾಶಾಳ ಮುಂತಾದ ಯುವಕರನ್ನು ಸೇರಿಸಿ ಒಂದು ತಂಡ ರಚಿಸಿದರು. ಇವರಿಗೆ ಶಸ್ತ್ರಾಸ್ತ್ರ ತರಬೇತಿಯನ್ನು ಕೊಟ್ಟು ರಜಾಕಾರರ ಹಾಗೂ ಪಠಾಣರ ಮೇಲೆ ದಾಳಿ ಮಾಡಲು ಸೂಚಿಸಿದರು. ಇವರ ಮಾರ್ಗದರ್ಶನದಲ್ಲಿ ಈ ಯುವಕರು ರಜಾಕಾರರ ಹಾಗೂ ಪಠಾಣರ ದೌರ್ಜನ್ಯಗಳನ್ನು ತಡೆದರಲ್ಲದೇ ಅವರಲ್ಲಿದ್ದ ಹತ್ತು ಬಂದೂಕು, ಹದಿನೈದು ಖಡ್ಗಗಳು ಮತ್ತು ಅನೇಕ ಭರ್ಚಿಗಳನ್ನು ವಶಪಡಿಸಿಕೊಂಡರು. ಗವೂರ ಮತ್ತು ಮಾಶಾಳ ಗ್ರಾಮಗಳಲ್ಲಿ ರಜಾಕಾರರು ಅನೇಕ ಮದ್ದು ಗುಂಡುಗಳನ್ನು ಹಾಗೂ ಬಂದೂಕು ತಯಾರಿಸುತ್ತಿದ್ದರು. ಇದನ್ನರಿತ ಶಿವಗೌಡಪ್ಪ ಮಾಶಾಳ, ಸಿದ್ಧರಾಮ ಮಾಶಾಳ,  ಹರಿಹರರಾವ್ ಅಫಜಲಪೂರ್, ತುಕ್ಕಪ್ಪ ಪ್ಯಾಟಿ, ಇಟ್ಟರಿಪ್ಪ ಅಫಜಲಪೂರ ಮುಂತಾದವರು ಸೇರಿ ರಜಾಕಾರರ ಮದ್ದುಗುಂಡುಗಳನ್ನು ಧುದನಿ ಗೌಡಗಾಂವ ಶಿಬಿರಗಳ ಕಾರ್ಯಕರ್ತರಿಗೆ ಕಳುಹಿಸಿಕೊಟ್ಟರು. ನಂತರ ಇಡೀ ಶಿಬಿರದ ಜವಾಬ್ದಾರಿಯನ್ನು ನಿರ್ವಹಿಸುವಲ್ಲಿ ಕಾರಣೀಭೂತರಾದರು.
 
ಗೌಡಗಾಂವ ಶಿಬಿರ
‘ಧುದನಿ’ ಶಿಬಿರದಂತೆ “ಗೌಡಗಾಂವ” ಎಂಬಲ್ಲಿಯೂ ಒಂದು ಶಿಬಿರವನ್ನು ವಿಮೋಚನಾ ಹೋರಾಟಗಾರರು ಸಂಘಟಿಸಿದು. ಈ ಶಿಬಿರವು ಅಫಜಲಪೂರ ತಾಲ್ಲೂಕಿನ ಮಧ್ಯದಲ್ಲಿ ಬರುವ ಸ್ಟೇಷನ್ ಹತ್ತಿರವಿದೆ. ಇದರ ನೇತೃತ್ವವನ್ನು ಬೈರಪ್ಪ ಪಾಟೀಲ ಭೂಸನೂರ ಮತ್ತು ಧರ್ಮವೀರ ಸೂರ್ಯವಂಶಿಯವರು ನಿರ್ವಹಿಸಿದ್ದರು. ಕುಸುಮಾಕರ ದೇಸಾಯಿ, ಅಪ್ಪಾರಾವ ಪಾಟೀಲ ಮಹಾಗಾಂವ ಮುಂತಾದ ಕ್ರಿಯಾಶೀಲ ಕಾರ್ಯಕರ್ತರು ಈ ಶಿಬಿರದಲ್ಲಿ ಪಾಲ್ಗೊಂಡಿದ್ದರು. 1948ರ ಆಗಸ್ಟ್ ತಿಂಗಳಲ್ಲಿ ಚಿರುಚಾಕಿನ ಚೋಳ ಮತ್ತು ಜಂಬಗಿ ಗ್ರಾಮದಲ್ಲಿ ಅನೇಕ ವಿಮೋಚನಾ ಹೋರಾಟಗಾರರು ಸಭೆ ಸೇರಿದ್ದರು. ಗೌಡಗಾಂವ ಶಿಬಿರದಲ್ಲಿ ನೂರಕ್ಕೂ ಹೆಚ್ಚು ಸಂಖ್ಯೆಯಲ್ಲಿದ್ದ ಶಿಬಿರದ ಕಾರ್ಯಕರ್ತರಲ್ಲಿ ಅನೇಕರು ಹೋರಾಟಗಾರರು ಸಭೆ ಸೇರಿದ್ದರು. ಗೌಡಂಗಾವ ಶಿಬಿರದಲ್ಲಿ ನೂರಕ್ಕೂ ಹೆಚ್ಚು ಸಂಖ್ಯೆಯಲ್ಲಿದ್ದ ಶಿಬಿರದ ಕಾರ್ಯಕರ್ತರಲ್ಲಿ ಅನೇಕರು ಉಗ್ರವಾದಿ ಧೋರಣೆಗಳನ್ನು ಹೊಂದಿದ್ದರು. ಈ ಶಿಬಿರವು ತನ್ನ ಸುತ್ತಮುತ್ತಲಿನ ಸುಮಾರು ಇಪ್ಪತ್ತು ಕಿಲೋಮೀಟರ್ ದೂರದವರೆಗೆ ತನ್ನ ನಿಯಂತ್ರಣವನ್ನು ಸಾಧಿಸಿತ್ತು.
ಗಜಾನನ ದೇವಲ್‌ಗಾಣಗಾಪೂರ್, ದತ್ತಾತ್ರೇಯ, ಶಾಂತಪ್ಪ ಕಡಗಂಚಿ ಚಂದ್ರಶೇಖರ ಬೈರಾಮಡಗಿ, ತುಕ್ಕಪ್ಪ ಪ್ಯಾಟಿ ಮುಂತಾದ ಯುವಕರು ಪ್ರಾಣಭಯವನ್ನು ತೊರೆದು ರಜಾಕಾರರ ವಿರುದ್ಧ ಹೋರಾಡಿದ್ದರು. ಗೌಡಗಾಂವ ಶಿಬಿರದ ಕಾರ್ಯಕರ್ತರು ಗಾಣಗಾಪೂರ ಸ್ಟೇಷನ್ ಹತ್ತಿರ ಇದ್ದ ನಿಜಾಂ ಪೊಲೀಸ್ ಠಾಣೆಯನ್ನು ಹಾಗೂ ಕಂದಾಯ ಇಲಾಖೆ ಯನ್ನು ಲೂಟಿ ಮಾಡಿದರಲ್ಲದೆ, ಕೋಗನೂರ್, ಬೈರಾಮಡಗಿ, ದಿಗ್ಗಸಂಗಿ, ನೀಲೂರ್, ಗ್ರಾಮಗಳಿಗೆ ಹೋಗಿ ಅಲ್ಲಿದ್ದ ರಜಾಕಾರರ ಗೂಢಚಾರಿಗಳನ್ನು ಸೆರೆಹಿಡಿದು ಕೊಂದು ಹಾಕಿದರು. ಆಗ ನಿಜಾಮನ ದೃಷ್ಟಿಯಲ್ಲಿ ಈ ಹೋರಾಟಗಾರರು ಉಗ್ರಗಾಮಿಗಳಾಗಿ ಕಾಣಿಸಿದರು. 1948ರ ಸೆಪ್ಟೆಂಬರ್ ತಿಂಗಳಲ್ಲಿ ನಿಂಬರ್ಗ ಮಡ್ಯಾಳ, ಯಳಸಂಗಿ ಮುಂತಾದ ಕಡೆ ನಿಜಾಮನ ಪೊಲೀಸ್ ಠಾಣೆ ಮತ್ತು ಕಂದಾಯ ಕಛೇರಿಗಳಿಗೆ ಬೆಂಕಿಯಿಟ್ಟರು. ಈ ಹೋರಾಟದ ಸ್ವರೂಪವನ್ನು ಅರಿತ ನಿಜಾಂ ಸೈನಿಕರು ದಿಕ್ಕಾಪಾಲಾಗಿ ಓಡಿಹೋದರು. ಆದರೂ ಛಲಬಿಡದೆ ವಿಮೋಚನಾ ಹೋರಾಟಗಾರರು ಪಠಾಣನನ್ನು ಹುಡುಕಿ ಕೊಂದುಹಾಕಿದರು. ಮತ್ತೊಂದು ಕಡೆ ನಿಜಾಂ ಸೈನಿಕರು ಹಾಗೂ ರಜಾಕಾರರು ಸೇರಿ ಗೌಡಗಾಂವ ಶಿಬಿರಾರ್ಥಿಗಳನ್ನು ಸೆರೆಹಿಡಿಯಲು ಹೊಂಚು ಹಾಕುತ್ತಿದ್ದರು. ಈ ಸುದ್ದಿ ತಿಳಿದ ಭೂಸನೂರ ಭೈರಪ್ಪ ಪಾಟೀಲ, ಅಫಜಲಪುರದ ಧರ್ಮವೀರ ಸೂರ್ಯವಂಶಿ ಮತ್ತು ಕಲಬುರ್ಗಿಯ ಕುಸುಮಾಕರ ದೇಸಾಯಿಯವರೂ ಮುಂತಾದ ಯುವಕರು ನಿಜಾಂ ಸೈನ್ಯದ ವಿರುದ್ಧ ಹೋರಾಡಲು ಮುಂದಾದರು. ಅದರಲ್ಲಿ ಕೆಲವರು ನಿಜಾಂ ಪೊಲೀಸ್‌ರಿಂದ ಸೆರೆಮನೆವಾಸ ಅನುಭವಿಸಿದರೆ ಮತ್ತೆ ಕೆಲವರು ಪ್ರಾಣ ಕಳೆೆದುಕೊಂಡರು. ಪ್ರಾಣ ಕಳೆದುಕೊಂಡವರಲ್ಲಿ ಮಹಾಗಾಂವದ ಅಪ್ಪಾರಾವ್ ಪಾಟೀಲರು ಒಬ್ಬರು.
ಗೌಡಗಾಂವ ಶಿಬಿರದ ಸಮೀಪದ ಗ್ರಾಮಗಳಾದ ಸ್ಟೇಷನ್ ಗಾಣಗಾಪುರ ಹಾಗೂ ಸುತ್ತಮುತ್ತಲಿನ ಹಳ್ಳಿಗಳ ಜನತೆಗೆ ರಜಾಕಾರರು ತೊಂದರೆಗಳನ್ನು ಕೊಡುತ್ತಿದ್ದರು ಹಾಗೂ ಮುಂಬೈ ಮತ್ತು ಮದ್ರಾಸಿನಿಂದ ಬರುವ ರೈಲುಗಳನ್ನು ಮಧ್ಯ ನಿಲ್ಲಿಸಿ ಪ್ರಯಾಣಿಕರನ್ನು ಹೆದರಿಸಿ ಹಣ ಮತ್ತು ಆಭರಣಗಳನ್ನು ರಜಾಕಾರರು ದೋಚುತ್ತಿದ್ದರು. ಕೆಲ ಹೆಣ್ಣುಮಕ್ಕಳ ಮೇಲೆ ಮಾನಭಂಗ ಮಾಡಿದ್ದಲ್ಲದೆ ಅವರ ಕೆಲ ಹೆಣ್ಣುಮಕ್ಕಳ ಪ್ರಾಣ ತೆಗೆಯುತ್ತಿದ್ದರು. ಇಂತಹ ಘಟನೆಗಳು ಈ ಭಾಗದಲ್ಲಿ ಅತೀ ಹೆಚ್ಚಿನ ಪ್ರಮಾಣದಲ್ಲಿ ನಡೆದವು. ಗೌಡಗಾಂವ ಗ್ರಾಮದ ಜನತೆಯನ್ನು ರಜಾಕಾರರು ಅನೇಕ ರೀತಿಯಲ್ಲಿ ಹಿಂಸಿಸುತ್ತಿದ್ದರು. ಗೌಡಗಾಂವ, ಬೈರಾಮಡಗಿ ಹಾಗೂ ಬೆಣ್ಣಿಸೂರ ಗ್ರಾಮಗಳ ಜನತೆ ಯನ್ನು ರಜಾಕಾರರು ಅನೇಕ ರೀತಿಯಲ್ಲಿ ಹಿಂಸಿಸುತ್ತಿದ್ದರು. ಗೌಡಗಾಂವ, ಬೈರಾಮಡಗಿ ಹಾಗೂ ಬೆಣ್ಣಿಸೂರ ಗ್ರಾಮಗಳ ಜನರು ಪಠಾಣರಿಗೆ ಹೆದರಿ ಬೇರೆ ಕಡೆ ವಲಸೆ ಹೋಗಲು ಪ್ರಾರಂಭಿಸಿದರು. ಈ ಗ್ರಾಮಗಳ ಜನರ ರಕ್ಷಣೆಗಾಗಿ ಗೌಡಗಾಂವ ಶಿಬಿರದ ಮುಖಂಡರಾದ ಭೈರಪ್ಪ ಪಾಟೀಲರು ಒಂದು ತಂಡವನ್ನು ರಚಿಸಿದರು. ಅದರಲ್ಲಿ ವೀರಯ್ಯ ಸ್ಟೇಷನ್ ಗಾಣಗಾಪೂರ, ಚಂದ್ರಶೇಖರ ಬೈರಾಮಡಗಿ, ಶಿವಪ್ಪ ಭೂಸನೂರ, ಗುರುಶಾಂತಪ್ಪ ಭೂಸನೂರ ಮುಂತಾದ ಗೌಡಗಾಂವ ಶಿಬಿರದ ಕಾರ್ಯಕರ್ತರು ಸೇರಿ ರಜಾಕಾರರ ಕ್ಯಾಂಪುಗಳ್ನು ಪತ್ತೆ ಹಚ್ಚಿದರು. ಆದರೆ ಅವರ ಮೇಲೆ ದಾಳಿಮಾಡಲು ಶಸ್ತ್ರಾಸ್ತ್ರಗಳ ಕೊರತೆಯಿಂದ ಅವರನ್ನು ಎದುರಿಸಲು ಅಶಕ್ತರಾದರು. ಶಿಬಿರದ ಶಿಬಿರಾಧಿಪತಿಯಾದ ಭೈರಪ್ಪ ಪಾಟೀಲರು ಕೊಲ್ಲೂರು ಮಲ್ಲಪ್ಪ ಅವರಿಗೆ ಗುಪ್ತಚಾರರಿಂದ ಪತ್ರ ವ್ಯವಹಾರದ ಮೂಲಕ ವಿಷಯ ತಿಳಿಸಿ ಶಸ್ತ್ರಾಸ್ತ್ರಗಳನ್ನು ತರಿಸಿಕೊಂಡರು. ಅನೇಕ ಬಂದೂಕು ಹಾಗೂ ಕೈಬಾಂಬುಗಳನ್ನು ಸಂಗ್ರಹಿಸಿ ರಜಾಕಾರರ ಮೇಲೆ ಶಿಬಿರದ ಕಾರ್ಯಕರ್ತರು ದಾಳಿ ಮಾಡಿದರು. ಈ ದಾಳಿಯಲ್ಲಿ ಒಂಬತ್ತು ಜನ ರಜಾಕಾರರು ತಮ್ಮ ಪ್ರಾಣವನ್ನು ಕಳೆದು ಕೊಂಡರು. ಸತತವಾಗಿ ಎರಡು ಗಂಟೆಗಳ ಕಾಲ ಗುಂಡಿನ ಸುಮರಿಮಳೆಯನ್ನು ನಡೆಸಿ ದರು. ರಜಾಕಾರರ ಗುಂಡಿಗೆ ಗೌಡಗಾಂವ ಶಿಬಿರದ ಕಾರ್ಯಕರ್ತರಾದ ಬಸವಣಗೌಡ ಹಾಗೂ ಮಲ್ಲಣದಸ್ತಿ ಎನ್ನುವರು ಬಲಿಯಾದರು. ಚೌಡಪೂರ, ಆತನೂರ ಗ್ರಾಮಗಳಲ್ಲಿ ನಿಜಾಮನ ಕಂದಾಯ ಕಛೇರಿಯಲ್ಲಿದ್ದ ಮೂರು ಸಾವಿರ ರೂಪಾಯಿ ವಶಪಡಿಸಿಕೊಂಡು ಗೌಡಗಾಂವ ಶಿಬಿರದ ಖರ್ಚು ವೆಚ್ಚಕ್ಕೆ ಉಪಯೋಗಿಸಿಕೊಂಡರು. ರಜಾಕಾರರ ಕಪಿಮುಷ್ಟಿ ಯಲ್ಲಿದ್ದ ಮಾಡ್ಯಾಳ, ಯಳಸಂಗಿ, ಬೆಣ್ಣಿಸೂರ, ನಿಂಬಾಳ ಮುಂತಾದ ಗ್ರಾಮಗಳನ್ನು ಮುಕ್ತಿಗೊಳಿಸಿದರು. ಈ ಶಿಬಿರದಲ್ಲಿ ಹಿಂದೂ ಕಾರ್ಯಕರ್ತರಲ್ಲದೇ ಮುಸ್ಲಿಂ ಕಾರ್ಯಕರ್ತರಾದ ಕಿರಂಸಾಬ, ಮಹ್ಮದ ಅಲಿ ಸೇರಿ ನಿಜಾಮನ ದಬ್ಬಾಳಿಕೆಯನ್ನು ಎದುರಿಸಿದರು.
 
ವಾಗ್ದರಿಗಿ ಶಿಬಿರ
ಮಹಾರಾಷ್ಟ್ರ ಸೊಲ್ಲಾಪುರ ಜಿಲ್ಲೆ ಅಕ್ಕಲಕೋಟೆ ತಾಲೂಕಿನಲ್ಲಿರುವ ವಾಗ್ದರಿಗಿ ಗ್ರಾಮದಲ್ಲಿ ರಜಾಕಾರರ ಹಾವಳಿ ಹೆಚ್ಚಾಗಿತ್ತು. ಇದನ್ನು ಮನಗಂಡ ಅಲ್ಲಿನ ಜನತೆ ಶಿಬಿರವೊಂದನ್ನು ಸ್ಥಾಪಿಸಿದರು. ನಿಜಾಮರ ದುರಾಡಳಿತದಿಂದ ಕಂಗೆಟ್ಟು ಅಲ್ಲಿಯ ಜನರಲ್ಲಿ ಧೈರ್ಯ ತುಂಬಲು ಕೇವಲ ಅಲ್ಪಸಂಖ್ಯೆಯ ವ್ಯಕ್ತಿಗಳಿಂದ ಆರಂಭವಾದ ಈ ಶಿಬಿರವು ದಿನೇ ದಿನೇ ಹೋರಾಟಗಾರರ ಸಂಖ್ಯೆಯನ್ನು ಹೆಚ್ಚಿಸಿಕೊಳ್ಳುತ್ತ ಹೋಯಿತು. ಬಾಬಾ ಸಾಹೇಬ ಪರಾಂಜಿ ಅವರ ಮಾರ್ಗದರ್ಶನದಲ್ಲಿ ಮುನ್ನಡೆಯುತ್ತಿದ್ದ ಈ ಶಿಬಿರಕ್ಕೆ ಗೋಪಾಲ ದೇವಶಾಸ್ತ್ರಿಯವರು ಅಧಿಪತಿಗಳಾಗಿದ್ದರು. ಇವರು 1947ರಲ್ಲಿ ರಜಾಕಾರರು ‘ಹಿರೋಲಿ’ ಗ್ರಾಮದ ಮೇಲೆ ದಾಳಿ ಮಾಡಿದಾಗ ಪ್ರತಿಹೋರಾಟ ನಡೆಸಿ ರಜಾಕಾರರನ್ನು ಹಿಮ್ಮೆಟ್ಟಿಸಿದರು. ಈ ಸಂದರ್ಭದಲ್ಲಿ ಗೋಪಾಲದೇವಶಾಸ್ತ್ರಿ ಅವರಿಗೆ ಕೈಬಾಂಬ್ ಸ್ಫೋಟದಿಂದ ಗಾಯಗಳಾಗಿದ್ದರಿಂದ ನಂತರ ಶಿಬಿರವನ್ನು ಮುನ್ನಡೆಸಲು ಅಣ್ಣಾರಾವ್ ಪಾಟೀಲ ಎಂಬುವರು ಸರ್ವಾನುಮತದಿಂದ ಆಯ್ಕೆಯಾಗಿ ಮುನ್ನಡೆಸಿದರು.
ಒಮ್ಮೆ ಆಳಂದ ಗ್ರಾಮದಲ್ಲಿ ನಡೆಯುತ್ತಿದ್ದ ಆಂಜನೇಯ ಸ್ವಾಮಿ ಜಾತ್ರಾ ಮಹೋತ್ಸವದಲ್ಲಿ ರಜಾಕಾರರು ದಾಳಿ ಮಾಡಿ ದೇವರಪಲ್ಲಿಗೆ ಬೆಂಕಿ ಹಚ್ಚಿದರು. ಇದರಿಂದ ರೊಚ್ಚಿಗೆದ್ದ ಜನರು ರಜಾಕಾರರನ್ನು ಹಿಡಿದು ಮನಬಂದಂತೆ ತಳಿಸಿದರು. ಅಲ್ಲದೆ ನಿಜಾಂ ಪೊಲೀಸರನ್ನು ಸೆರೆಹಿಡಿದು ಅವರಲ್ಲಿದ್ದ ಬಂದೂಕುಗಳನ್ನು ವಶಪಡಿಸಿ ಕೊಂಡರು. ಸ್ವತಃ ತಾವೇ ಆಳಂದ ಗ್ರಾಮವನ್ನು ಸ್ವಾತಂತ್ರ್ಯಗ್ರಾಮವೆಂದು ಘೋಷಿಸಿಕೊಂಡು ನಿಜಾಮರಿಗೆ ಸೆಡ್ಡುಹೊಡೆದು ನಿಂತರು. ಸಹಜವಾಗಿಯೇ ರಜಾಕಾರರು ಹಾಗೂ ನಿಜಾಮರು ಆಳಂದ ಗ್ರಾಮವನ್ನು ತಮ್ಮ ತೆಕ್ಕೆಗೆ ಪಡೆದುಕೊಳ್ಳಲು ಪ್ರಯತ್ನಿಸಿ ವಿಫಲ ರಾದರು. ಆದರೆ ಅಣ್ಣಾರಾವ್ ಪಾಟೀಲರ ತಂದೆ ವೀರಭದ್ರಪ್ಪ ಅವರನ್ನು ರಜಾಕಾರರು ಸೆರೆಹಿಡಿದರು. ಆದರೆ ಇದರಿಂದಾಗುವ ಅನಾಹುತವನ್ನು ತಪ್ಪಿಸಲು ನಿಜಾಂ ಸರ್ಕಾರದ ಪೊಲೀಸರೇ ವೀರಭದ್ರಪ್ಪನವರನ್ನು ಬಿಡುಗಡೆಗೊಳಿಸಿದರು. ಶಿಬಿರದಲ್ಲಿದ್ದ ಶಂಕರಶೆಟ್ಟಿ ಪಾಟೀಲರು ಗುರುನಾಥರಾವ್, ದಿಗಂಬರ ಕತಾರೆ, ಮಾರುತಿರಾವ್ ಬುಲಬುಲ್ಲೆ ಅವರು ಅಣ್ಣಾರಾವ್ ಪಾಟೀಲರ ಜೊತೆಸೇರಿ ಜನತೆಯ ಕುಂದುಕೊರತೆಗಳ ಬಗ್ಗೆ ಚರ್ಚಿಸಿ ತೀರ್ಮಾನ ಕೈಗೊಳ್ಳುತ್ತಿದ್ದರು. ಶಿಬಿರದ ಕೆಲವು ಯುವಕರು ಶಸ್ತ್ರಾಸ್ತ್ರ ತರಬೇತಿ ಪಡೆದು ಕೊಂಡಿದ್ದರು. ಇವರ ಸಹಾಯದಿಂದಾಗಿ ಗಾಣಗಾಪುರ ಹಾಗೂ ಸರಸಂಭ ಗ್ರಾಮಗಳು ರಜಾಕಾರರಿಂದ ಮುಕ್ತಿಗೊಂಡವು. ನಿಜಾಂ ಸರ್ಕಾರದ ಕಛೇರಿಗಳ ಮೇಲೆ ದಾಳಿಮಾಡಿ ಅವುಗಳನ್ನು ನಾಶಗೊಳಿಸಿದರು. ಅಲ್ಲದೆ ಆಳಂದ ಹಾಗೂ ಬಾಲ್ಕಿ ಗ್ರಾಮಗಳಲ್ಲಿದ್ದ ಈಚಲ ಮರಗಳನ್ನು ಕಡಿಯುವ ಚಳವಳಿಯನ್ನು ವಾಗ್ದರಿಗಿ ಶಿಬಿರದ ಶಿಬಿರಾರ್ಥಿಗಳು ಕೈಗೊಂಡರು. ಕೆಲವು ದಿನ ಅಣ್ಣಾರಾವ್ ವೀರಭದ್ರಪ್ಪ ಪಾಟೀಲರು ಖಂಡಾಳಕ್ಕೆ ಹೋಗಿ ಅಲ್ಲಿಂದ ಅಕ್ಕಲಕೋಟೆ, ಸೊಲ್ಲಾಪುರ ಭಾಗಗಳಲ್ಲಿ ಸಂಚರಿಸಿ ಶಸ್ತ್ರಾಸ್ತ್ರಗಳ ತರಬೇತಿಯನ್ನು ಪಡೆದುಕೊಂಡರು. ವಾಗ್ದರಿಗಿ ಗಡಿಭಾಗಗಳಲ್ಲಿ ರಜಾಕಾರರ ಕ್ರೂರ ವರ್ತನೆಗೆ ತತ್ತರಿಸಿದ ಜನತೆ ಕಣ್ಣೀರಿಡುತ್ತಿದ್ದರು. ಇಂತಹ ಸಮಯದಲ್ಲಿ ಅಣ್ಣಾರಾವ್ ಪಾಟೀಲರು ತಮ್ಮ ಶಿಬಿರದ  ಯುವಕರನ್ನು ಒಂದುಗೂಡಿಸಿ ಸರಸಂಭ, ಸಕ್ಕರಗಿ, ಮೋಘ, ತಡಕಲ ಹೀಗೆ ಒಟ್ಟು 66 ಗ್ರಾಮಗಳನ್ನು ರಜಾಕಾರರ ದಬ್ಬಾಳಿಕೆಯಿಂದ ಮುಕ್ತಗೊಳಿಸಿದರು. ನಾಯಕರು ಪ್ರತಿಯೊಂದು ಹಳ್ಳಿಗೂ ಭೇಟಿ ನೀಡಿ ನಿಜಾಮರ ವಿರುದ್ಧ ಅಸಹಕಾರ ಚಳವಳಿಯನ್ನು ಹೂಡಲು ಜನರನ್ನು ಹುರಿದುಂಬಿಸಿದರು.
 
ಸಿಂದಗಿ ಶಿಬಿರ
ಧುದನಿ, ಗೌಡಗಾಂವ, ವಾಗ್ದರಿಗಿ ಶಿಬಿರಗಳಂತೆಯೇ ಜಿಲ್ಲೆಯ ಗಡಿಭಾಗದಲ್ಲಿ ಸಿಂದಗಿ ಶಿಬಿರವನ್ನು ಸ್ಥಾಪಿಸಲಾಗಿತ್ತು. ಪ್ರಸ್ತುತ ಈ ಗ್ರಾಮ ಬಿಜಾಪುರ ಜಿಲ್ಲೆಯ ಒಂದು ತಾಲೂಕು ಕೇಂದ್ರವಾಗಿದೆ. ಈ ಪ್ರದೇಶವು ಹೆಚ್ಚಿನ ಪ್ರಮಾಣದಲ್ಲಿ ರಜಾಕಾರರ ಹಾವಳಿಗೆ ತುತ್ತಾಗಿತ್ತು. ಸರದಾರ್ ಶರಣಗೌಡ ಪಾಟೀಲ್ ಇನಾಂದಾರ್ ಅವರು ಇಲ್ಲಿ ಶಿಬಿರವನ್ನು ಸ್ಥಾಪಿಸಿ ಮುಂದಾಳತ್ವ ವಹಿಸಿಕೊಂಡರು. ಬಸವಂತರಾವ್ ಗುರು ಮಿಟಕಲ್, ಚನ್ನಬಸಪ್ಪ ಕುಳಗೇರಿ, ಮುಖ್ತೇದಾರ್ ದಾಸ್‌ರಾವ್ ಮುಂತಾದವರು ಶಿಬಿರದ ಕಾರ್ಯಕರ್ತರಾಗಿ ಕೆಲಸ ಮಾಡಿದರು. ಈ ಶಿಬಿರದಲ್ಲಿ 25 ಕುದುರೆಗಳು ಹಾಗೂ ಮೂರು ಜೀಪುಗಳು ಶಿಬಿರಾರ್ಥಿಗಳ ಉಪಯೋಗಕ್ಕೆ ಬಳಸಲಾಗುತ್ತಿದ್ದುದು ವಿಶೇಷವಾಗಿದೆ. ಶರಣಗೌಡರು ಗಡಿಭಾಗದಲ್ಲಿ ಸಂಚರಿಸಿ ಅನೇಕ ಗ್ರಾಮಗಳಿಗೆ ಭೇಟಿ ಕೊಟ್ಟು ಜನತೆಗೆ ಧೈರ್ಯ ಹೇಳಿದರು. ಕಕ್ಕಳ ಮೇಲಿ, ಮೂಡಬಾಳ, ಹಡಗಲಿ, ಭೂಟನೂರು ಗ್ರಾಮಗಳ ಮೇಲೆ ರಜಾಕಾರರು ಅತಿಯಾದ ದೌರ್ಜನ್ಯವೆಸಗಿದರು. ಇದನ್ನು ಮನಗಂಡ ಶರಣಗೌಡರು ಮಲ್ಲಪ್ಪ ಹರಿಜನ, ಅಚ್ಚಪ್ಪಗೌಡ, ಬಸವಣ್ಣಪ್ಪ ಆಂದೋಲ ಮುಂತಾದ ನಾಯಕರನ್ನು ಸೇರಿಸಿ ರಜಾಕಾರರ ಮೇಲೆ ಪ್ರಬಲವಾದ ದಾಳಿ ಮಾಡಿದರು. ಆ ದಾಳಿಯಲ್ಲಿ ಅನೇಕ ರಜಾಕಾರರು ಪ್ರಾಣ ಕಳೆದುಕೊಂಡರು. ಕೆಲ ರಜಾಕಾರರು ಧುದನಿ ಶಿಬಿರದ ಕಡೆ ಓಡಿದರು. ಇದೇ ರೀತಿ ಜೇವರ್ಗಿ, ಸುರಪುರ, ಶಹಾಪುರ ಪ್ರದೇಶಗಳಲ್ಲಿಯೂ ರಜಾಕಾರರ ಹುಟ್ಟಡಗಿಸಲು ಶರಣಗೌಡರು ಮುಂದಾದರು. ಸಿಂದಗಿ ಶಿಬಿರದ ಶಿಬಿರಾರ್ಥಿಗಳಾದ ಮಲ್ಲಾರರಾವ್ ಕೆಂಬಾವಿ, ಸಿದ್ರಾಮಪ್ಪ ಯತನಾಳ, ಶಿವಲಿಂಗಪ್ಪ ಪಾಟೀಲರು ಸೇರಿಕೊಂಡು ಜೀರಟಗಿ, ಹಲ್ಲೂರ್, ಯಡ್ರಾಮಿ ಕಲ್ಲೂರ ಮುಂತಾದ ಗ್ರಾಮಗಳ ಮೇಲೆ ರಜಾಕಾರರು ಎಸಗುತ್ತಿದ್ದ ದೌರ್ಜನ್ಯಕ್ಕೆ ತಡೆಯೊಡ್ಡಿದರು.
 
ಕೇಸರ ಜವಳಗಾ ಶಿಬಿರ
ಗುಲ್ಬರ್ಗಾ ಹಾಗೂ ಸೊಲ್ಲಾಪುರ ಜಿಲ್ಲೆಯ ಗಡಿಭಾಗಗಳಲ್ಲಿ ರಜಾಕಾರರ ಹಾವಳಿ ಹೆಚ್ಚಾಗತೊಡಗಿತ್ತು. ರಜಾಕಾರರನ್ನು ಸದೆಬಡಿಯಲು ವಿಮೋಚನಾ ಹೋರಾಟಗಾರರಾದ ಜಗನ್ನಾಥರಾವ್ ಚಂಡ್ರಿಕಿ, ಶರಣಗೌಡ ಪಾಟೀಲ, ಗುರುಭೀಮರಾವ್ ಪಾಟೀಲರು, ಗೋವಿಂದದಾಸ್ ಸರಾಫ್ ಅವರ ಸೂಚನೆ ಹಾಗೂ ಸಲಹೆಯ ಮೇಲೆ ಕೇಸರ ಜವಳಗಾ ಶಿಬಿರವನ್ನು ಸ್ಥಾಪಿಸಲಾಯಿತು. ಈ ಶಿಬಿರದ ಮುಖಂಡತ್ವವನ್ನು ಡಿ.ಬಿ.ಕಲ್ಮಣಕರ್ (ಮಾಜೀ ವಿಧಾನಸಭಾ ಅಧ್ಯಕ್ಷರು) ಅವರು ವಹಿಸಿಕೊಂಡಿದ್ದರು.
ಈ ಶಿಬಿರವು ಧುದನಿ, ಗೌಡಗಾಂವ, ವಾಗ್ದರಿಗಿ ಶಿಬಿರಗಳ ನಿಕಟ ಸಂಪರ್ಕವನ್ನು ಹೊಂದಿತ್ತು. ಈ ಮೂರು ಶಿಬಿರಗಳ ಕಾರ್ಯಕರ್ತರು ಕೇಸರ ಜವಳಗಾ ಶಿಬಿರದಲ್ಲಿ ಕಾರ್ಯ ನಿರ್ವಹಿಸುತ್ತಿದ್ದರು. ಕೇಸರ ಜವಳಗಾ ಶಿಬಿರದ ಶಿಬಿರಾಧಿಪತಿ ಹಾಗೂ ನೂರದಪ್ಪ ರುದ್ರವಾಡಿ, ಹನುಮಂತರಾಯ ರುದ್ರವಾಡಿ, ದೂಳಪ್ಪ ಅನೂರ, ಅಪ್ಪಾರಾವ ಜವಳಗಿ, ಸಿದ್ಧರಾಮಪ್ಪ ಜವಳಗಿ ಹೀಗೆ ಅನೇಕ ಶಿಬಿರಾರ್ಥಿಗಳು ಕೂಡಿ 10.07.1948 ರಂದು ಸರಸಂಭಾ ಗ್ರಾಮದ ರಜಾಕಾರರ ಮೇಲೆ ದಾಳಿ ಮಾಡಿದರು. ಈ ದಾಳಿಯಲ್ಲಿ ಹೋರಾಟಗಾರರಿಗೆ ರಜಾಕಾರರನ್ನು ಎದುರಿಸಲು ಕಷ್ಟವಾಯಿತು. ಕೆಲವು ಕಾರ್ಯಕರ್ತರು ತಮ್ಮ ತೊಂದರೆಗಳನ್ನು ಶಿಬಿರದ ಮುಖಂಡರಾದ ಕಲ್ಮಣಕರರಲ್ಲಿ ಹೇಳಿಕೊಂಡರು. ಆಗ ಪರಿಸ್ಥಿತಿಯನ್ನು ಅರಿತುಕೊಂಡ ಇವರು ಕಾರ್ಯಕರ್ತರನ್ನು ಪಾಟಿಯಾಲ, ಪುಣೆ, ಡೆಹರಾಡೂನ್, ಸತಾರ ಮುಂತಾದ ಪ್ರದೇಶಗಳಿಗೆ ಶಸ್ತ್ರಾಸ್ತ್ರ ತರಬೇತಿ ಪಡೆಯಲು ಕಳಿಸಿಕೊಟ್ಟರು. ಕೆಲದಿನಗಳ ಕಾಲ ಶಸ್ತ್ರಾಸ್ತ್ರ ತರಬೇತಿ ಪಡೆದ ಯುವಕರು ಕೇಸರ ಜವಳಗಾ ಶಿಬಿರಕ್ಕೆ ಮರಳಿ ರಜಾಕಾರರ ತಾಣಗಳನ್ನು ಧ್ವಂಸ ಮಾಡತೊಡಗಿದರು.
ಅನೂರ ಗ್ರಾಮದ ಮೇಲೆ ದಿನನಿತ್ಯ ಪಠಾಣರು ಅಧಿಕಾರವನ್ನು ನಡೆಸುತ್ತಿದ್ದರು. ಊರಿನ ಹೊರಭಾಗದಲ್ಲಿ ಪಠಾಣರು ದೊಡ್ಡದೊಡ್ಡ ಕ್ಯಾಂಪನ್ನು ಹಾಕಿಕೊಂಡು ಅನೂರ ಗ್ರಾಮದ ಜನರಲ್ಲಿ ಹಫ್ತಾ ವಸೂಲಿ ಮಾಡುತ್ತಿದ್ದರು. ರೈತರು ಬೆಳೆದ ದವಸ ಧಾನ್ಯಗಳಲ್ಲಿ ಅರ್ಧದಷ್ಟು ಪಠಾಣರಿಗೆ ಕೊಡಬೇಕಾಗಿತ್ತು. ಇದರಿಂದ ಬೇಸತ್ತ ತಿಪ್ಪಣ್ಣ ಅನೂರ ಮತ್ತು ಧೂಳಪ್ಪ ಅನೂರ ಅವರು ಕೇಸರ ಜವಳಿಗಾ ಶಿಬಿರದ ಶಿಬಿರಾಧಿಪತಿಗಳಲ್ಲಿ ಮೊರೆ ಹೋದರು. ಶಿಬಿರಾಧಿಪತಿ ಡಿ.ಬಿ.ಕಲ್ಮಣಕರ್ ಅವರು ತಕ್ಷಣವೇ ಕಾರ್ಯಪ್ರವೃತ್ತರಾಗಿ ಶಸ್ತ್ರಾಸ್ತ್ರ ತರಬೇತಿಹೊಂದಿದ ತಂಡವನ್ನು ಅಲ್ಲಿನ ಪಠಾಣರ ಮೇಲೆ ದಾಳಿ ಮಾಡಲು ತಿಳಿಸಿದರು. ಶಿಬಿರಾರ್ಥಿಗಳು ಮಿಂಚಿನ ದಾಳಿ ಮಾಡಿ ಪಠಾಣರನ್ನು ಭೀಕರವಾಗಿ ಕೊಲೆಗೈದರು. ಈ ಶಿಬಿರದ ಮತ್ತೊಂದು ಸಾಹಸವೆಂದರೆ ಪಡಸಾವಳಾಗಿ ಗ್ರಾಮವನ್ನು ರಜಾಕಾರರಿಂದ ಮುಕ್ತಗೊಳಿಸಲು ಘೋರ ಹೋರಾಟವೇ ನಡೆಯಿತು. ಈ ಹೋರಾಟದಲ್ಲಿ ಮೂರು ಜನ ರಜಾಕಾರರನ್ನು ಕೊಲೆ ಮಾಡಿ ಅವರಲ್ಲಿದ್ದ ಹೊಸ ರಿವಾಲ್ವಾರ್‌ಗಳನ್ನು ವಶಪಡಿಸಿಕೊಂಡರು. ಹೀಗೆ ವಶಪಡಿಸಿಕೊಂಡ ರಿವಾಲ್ವಾರ್‌ಗಳಿಂದ ತಿಳಿದುಬಂದ ಪ್ರಮುಖ ಅಂಶವೆಂದರೆ ಆಸ್ಟ್ರೇಲಿಯಾದ ಶಸ್ತ್ರಾಸ್ತ್ರ ಸರಬರಾಜುಗಾರ ಸಿಡ್ನಿಕಾಬನ್ ರಹಸ್ಯವಾಗಿ ನಿಜಾಂ ಸರಕಾರಕ್ಕೆ ಶಸ್ತ್ರಾಸ್ತ್ರ ಸರಬರಾಜು ಮಾಡುತ್ತಿದ್ದಾ ಎಂಬುವುದು. ಅವನು ಕರಾಚಿಯನ್ನು ಪ್ರಧಾನ ಕಛೇರಿಯನ್ನಾಗಿ ಮಾಡಿಕೊಂಡು ಶಸ್ತ್ರಾಸ್ತ್ರಗಳನ್ನು ಕಳ್ಳಸಾಗಾಣಿಕೆ ಮಾಡುತ್ತಿದ್ದ. ಇದರಿಂದ ಇವರಿಗೆ ಅಂತಾರಾಷ್ಟ್ರೀಯ ಸಂಬಂಧವಿತ್ತೆಂದು ಹೇಳಬಹುದಾಗಿದೆ.
ಈ ಶಿಬಿರಕ್ಕೆ ಡಿ.ಬಿ.ಕಲ್ಮಣಕರ್ ಅವರ ಕೊಡುಗೆ ಅಪಾರ. ಈ ಭಾಗದ ಜನತೆಗೆ ಸ್ವಾತಂತ್ರ್ಯ, ಭ್ರಾತೃತ್ವದ ಅರ್ಥವನ್ನು ಮನನ ಮಾಡಿಕೊಟ್ಟವರು ಇವರು. ಕೇಸರ ಜವಳಗಾ ಶಿಬಿರಕ್ಕೆ ಕಲಬುರ್ಗಿಯ ನಾರಾಯಣರಾವ್ ಕಾನಿಹಾಳ್, ಭೂಸನೂರಿನ ಭೈರಪ್ಪ ಪಾಟೀಲ್, ತಡಕರ್‌ನ ದೇಶಮುಖರು ಶಾಂತಪ್ಪ ಮುನೋಳಿ, ಚಿಕ್ಕವೀರಯ್ಯಸ್ವಾಮಿ, ರುಕ್ಮಯ್ಯ ಗುತ್ತೇದಾರ್, ಅಮೂರಿನ ಸಾಯಬಣ್ಣಪ್ಪ ಕಾರಾಬರಿ, ಸಿದ್ಧಲಿಂಗಪ್ಪೊಪಾಟೀಲ್, ರುದ್ರವಾಡಿಯ ರಿಯಾಸ್‌ಖಾನ್ ಮೊದಲಾದವರು ಜಾತಿಭೇದ ಮರೆತು ರಜಾಕಾರರೊಡನೆ ಹೋರಾಡಲು ಸಹಕರಿಸಿದರು. ಕಲ್ಮಣಕರ್ ಅವರು ಹಳ್ಳಿಗಳಿಗೆ ಹೋಗಿ ಜನರಲ್ಲಿ ನಿಜಾಂ ವಿರುದ್ಧ ಹೋರಾಡುವ ಅರಿವು ಮೂಡಿಸಿದರು. ಅನೇಕ ಯುವಕರನ್ನು ಸಂಘಟಿಸಿ ಈಚಲ ಮರಗಳನ್ನು ಕಡಿದು ನಿಜಾಮನಿಗೆ ಧಿಕ್ಕಾರ ಕೂಗುವಂತೆ ಪ್ರೇರೇಪಿಸಿದರು. ಸುಮಾರು 50ರಿಂದ 60 ಗ್ರಾಮಗಳಲ್ಲಿ ಈ ರೀತಿಯ ಅರಿವಿನ ಕೆಲಸ ಕೈಗೊಂಡು ಪ್ರಜ್ಞೆ ಮೂಡಿಸಿದರು.
ಹೀಗೆ ಗುಲಬರ್ಗಾ ಜಿಲ್ಲೆಯ ಶಿಬಿರಗಳು ಹೈದರಾಬಾದ್ ವಿಮೋಚನಾ ಹೋರಾಟದಲ್ಲಿ ಜನರನ್ನು ರಜಾಕಾರರ ಹಾಗೂ ಪಠಾಣರ ದಬ್ಬಾಳಿಕೆಯಿಂದ ರಕ್ಷಿಸಲು ಶ್ರಮಿಸಿದವು. ಈ ಗಡಿಶಿಬಿರಾರ್ಥಿಗಳು ತಮ್ಮ ಜೀವದ ಹಂಗುತೊರೆದು ಜನತೆಯ ಸುರಕ್ಷತೆಗಾಗಿ ಹೋರಾಡಿದರು. ಧುದನಿ, ಗೌಡಗಾಂವ, ವಾಗ್ದರಿಗಿ, ಕೇಸರ ಜವಳಗಾ, ಸಿಂಧಗಿ ಹೀಗೆ ಅನೇಕ ಉಪ ಶಿಬಿರಗಳು ಹೈದರಾಬಾದ್ ಪ್ರದೇಶಗಳಲ್ಲಿ ನಿಜಾಂ ಹಾಗೂ ರಜಾಕಾರರ ವಿರುದ್ಧ ಹೋರಾಡಿದವು. ಶಿಬಿರದ ಶಿಬಿರಾಧಿಪತಿಯು ಶಿಬಿರಾರ್ಥಿಗಳಿಗೆ ಊರಿನ ರಕ್ಷಣೆಯ ಜೊತೆಗೆ ಶಸ್ತ್ರಾಸ್ತ್ರ ತರಬೇತಿ, ಅವುಗಳನ್ನು ತಯಾರಿಸುವುದನ್ನು ಪ್ರಮುಖವಾಗಿ ತಿಳಿಸುತ್ತಿದ್ದರು. ರಜಾಕಾರರಿಗೆ ತುತ್ತಾದ ಜನರಿಗೆ ಆಶ್ರಯ ನೀಡುವ ತಾಣಗಳಾಗಿದ್ದವು. ಈ ಶಿಬಿರಗಳಿಗೆ ಅನೇಕ ಶ್ರೀಮಂತ ದಾನಿಗಳು ಹಣ ಹಾಗೂ ದವಸಧಾನ್ಯಗಳನ್ನು ದಾನವಾಗಿ ನೀಡುತ್ತಿದ್ದರು. ಇವರೆಲ್ಲರ ಸಹಕಾರ ಹೋರಾಟದಿಂದಾಗಿ ಹೈದರಾಬಾದ್ ನಿಜಾಮರಿಂದ ಮುಕ್ತವಾಗಿ ಸ್ವತಂತ್ರ ಭಾರತದೊಂದಿಗೆ ವಿಲೀನವಾಯಿತು.
 
ದೌರ್ಜನ್ಯದ ವಿರುದ್ಧ ಹೋರಾಟದ ಲಾವಣಿ
ಹೈದರಾಬಾದ್ ವಿಮೋಚನಾ ಹೋರಾಟದ ಸಮಯದಲ್ಲಿ ರಜಾಕಾರರ ನಾಯಕ ಕಾಸಿಮ ರಜವೀಯ ದೌರ್ಜನ್ಯ, ದಬ್ಬಾಳಿಕೆ, ಅನ್ಯಾಯ ಅಷ್ಚು ಇಷ್ಟಲ್ಲ. ಇದನ್ನು ಕಣ್ಣಾರೆ ಕಂಡ  ಶ್ರೀಕಂಠಶಾಸ್ತ್ರೀ ಅಮರಾರ್ಯ ಹಿರೇಮಠ ನಲವಡಿ ಅವರು ರಜಾಕಾರರ ದಬ್ಬಾಳಿಕೆ ಹಾಗೂ ಆ ದಬ್ಬಾಳಿಕೆಯನ್ನು ತಡೆಯಲು ಸ್ಥಳೀಯ ಜನರು ಒಂದಾದ ರೀತಿಯನ್ನು ಅಕ್ಷರದಲ್ಲಿ ದಾಖಲಿಸಿದ ಕವಿ. ಈ ಲಾವಣಿಯನ್ನು ಕನ್ನಡ ವಿಶ್ವವಿದ್ಯಾಲಯದ ಪ್ರಸಾರಾಂಗವು 1999ರಲ್ಲಿ ಪ್ರಕಟಿಸಿದೆ. ಈ ಲೇಖನದಲ್ಲಿ ಸಮಗ್ರ ಲಾವಣಿಯನ್ನು ಯತವತ್ತಾಗಿ ಉಲ್ಲೇಖಿಸಲಾಗಿದೆ. ಈ ಲಾವಣಿ ರಜಾಕಾರರ ದೌರ್ಜನ್ಯದ ಸಂದರ್ಭದಲ್ಲಿ ಜನರು ಅನುಭವಿಸಿದ ಹಸಿವು, ನೋವು, ಆಕ್ರಂದನ, ಆಸ್ತಿಪಾಸ್ತಿ ನಷ್ಟ ಹಾಗೂ ಆರ್ಥಿಕ ದುಃಸ್ಥಿತಿ, ಸಾಮಾಜಿಕ ಅಧಃಪತನ ಮುಂತಾದ ವಿವಿಧ ಸ್ತರಗಳನ್ನು ಚರ್ಚಿಸಿರುವುದನ್ನು ಗಮನಿಸಬಹುದಾಗಿದೆ.
(ಸುನೋ ಸುನೋ ಏ ದುನಿಯಾ ವಾಲೋ ಬಾಪೂಜಿಕಾ ಅಮರಕಾನೀ ಎಂಬಂತೆ)
 
ಕೇಳಿರಿದೋ ಈ ಕ್ರಾಂತಿಯ ಕಥೆಯಾ ಹೈದರಾಬಾದಿನ ಶರಣಾಗತಿಯಾ
ಕಾಂಗ್ರೆಸ್ಸಿನ ಕರೆ ಕಮ್ಮೀರಿನ ಮೊರೆ ಕಾಸೀಮ ರಜವೀ ನರಹತಿಯಾ ||ಪ||
1
ಭಾರತದೇಶವು ಸ್ವತಂತ್ರವಾಯಿತು ಬ್ರಿಟಿಶ್ ರಾಜ್ಯದಾಳಿಕೆ ಮುಗಿದು
ಭಾರತ ಸಂಸ್ಥಾನಿಕರು ಸೇರಿದರು ಹಿಂದೀ ಒಕ್ಕೂಟವನೊಲಿದು
ಭಾರತಿ ಕಣ್ಣಲಿನೋಡಿ ನಲಿದಳು ಆನಂದಾಶ್ರುಗಳನ್ನು ಸುರಿದು
ಸಾರಲೇನು ಹದಗೆಟ್ಟಿತು ಹೈದರಾಬಾದವು ಕಾಂಗ್ರೆಸ್ಸನ್ನು ಜರಿದು
ಯಾರದಿಲ್ಲಿ ಅಧಿಕಾರವೆಂದ ನೈಜಾಮ ದೊರೆಯು ಮಾರ್ಗವ ತೊರೆದು.
2
ಪ್ರಜಾರಾಜ್ಯಾವಾಗಲು ಬೇಕೆಂದರು ದೇಶನಿಷ್ಠ ಕಾಂಗ್ರೆಸ್ಸಿಗರು
ನಿಜಾಮ ಪ್ರಭುವಿಗೆ ನಾನಾ ಬಗೆಯಲ್ಲಿ ನಮ್ರ ನಿವೇದನೆ ಮಾಡಿದರು
ಪ್ರಜಾಮತದಿ ರಾಜ್ಯವ ನಡೆಸೆಂದರು ರಾಜನೀತಿಯನು ಬಲ್ಲಿವರು
ಅಜೇಯರಾಗಲಿ ಸಹಕಾರದಿ ಹಿಂದು ಮುಸ್ಲಿಮ ಸಹೋದರರು
ಸಜಾತೀಯತೆಯು ನಷ್ಟವಾಗಲೆಂದರು ನಾಡಿನ ಸರ್ವಪ್ರಜರು.
3
ಕೇಳದಾದ ನೈಜಾಮ ಪ್ರಭುವು ಕಾಂಗ್ರೆಸ್ಸಿನ ಕೂಗನು ಮೈಮರೆದು
ಹಾಳಾಗುವ ಆಲೋಚನೆ ಮಾಡಿದ ಮಂತ್ರಿಮಂಡಲವ ಕರೆಕರೆದು
ಏಳಗೊಡದೆ ಕಾಂಗ್ರೆಸ್ಸಿಗರು ಸೆರೆಹಿಡಿಯಿರೆಂದು ಕತ್ತಿಯ ಹಿರಿದು
ತಾಲೆಗೆಟ್ಟ ಹೈದರಾಬಾದಿನೊಳು ಮೂಡಿತಂದು ಗ್ರಹ ಮೈದೆರೆದು
ಕಾಳಗತ್ತಲೆಯ ಕಾರಭಾರದಲಿ ಕೆಡುಹಲು ಬಂದಿತು ಮುಂದರಿದು
4
ನಿಜಾಮರಾಜ್ಯದಿ ಧೂಮಕೇತುವು ಮೂಡಿತು ಕೇಡಿನ ಸೂಚನೆಯಾ
ಮಾಡಿತಾಕ್ಷಣ ಕೊಲೆಗಡಕರ ರಜಾಕಾರರ ಸಂಘ ಸ್ಥಾಪನೆಯಾ
ಇತ್ತೆಹಾದಿ ಎಂಬ ನಾಮವಿತ್ತಾನಾ ಸಂಸ್ಥೆಗೆ ರಜವೀ ಸ್ವಾರ್ಥಮಯಾ
ಹಿಂದೂ ಜನರನ್ನು ಕೊಂದು ಹಾಕಿಸಿದ ಹರಿಸಿದ ರಕ್ತಾದ ಕಾಲುವೆಯಾ
ಕಣ್ಣೀರಲಿ ಮೈದೊಳಿಸಿದನೆಲ್ಲರ ಕಾಸೀಮ ರಜವೀ ಕಲ್ಲೆದೆಯಾ
5
ಹೈದರಾಬಾದಿನ ನಾಲ್ಕು ನಿಟ್ಟಿನಲ್ಲಿ ನಡೆಸಿದ ನಾಡಿನೊಳನ್ಯಾಯ
ಸುಲಿಗೆ ಕೊಳ್ಳೆ ಕೊಲೆ ಮಾಡಿರೆಂದು ರಜಾಕಾರರನಟ್ಟಿದ ಪಾಪಮಯ
ಅಕ್ಕ ತಂಗಿಯರ ಮಾನಭಂಗಕೆ ಮಾಡಿಸಿದನು ನಿಷ್ಠರುಣಾಹೃದಯ
ನಡೆದತ್ಯಾಚಾರವ ಕೇಳಿದರೂ ಮಿಡುಕಲಿಲ್ಲ ಜಿನ್ನಾ ಹೃದಯ
6
ಸಾವಿರಾರು ಜನ ನಿರಪರಾಧಿಗಳ ಸಜೀವ ಸುಡಿಸಿದ ಚಿತ್ರಗಳು
ಗಂಡರ ಕಂಬಕೆ ಕಟ್ಟಿ ಹೆಂಡರನು ಕೆಡಿಸಿದ ಪಾಪದ ಕೃತ್ಯಗಳು
ಸಣ್ಣ ಕೂಸುಗಳ ಚೆಂಡನಾಡಿ ತೂರಾಡಿದ ರಾಕ್ಷಸ ನೃತ್ಯಗಳು
ಮಾನಕಂಜಿ ಭಾವಿಯ ಹಾರಿದರು ಅಸಂಖ್ಯ ಹಿಂದು ಮಾತೃಗಳು
ಪಾಪಕೃತ್ಯಗಳ ನೋಡಿ ಭಾರತೀ ಕಣ್ಣಲಿ ನೀರನು ಸುರಿಸಿದಳು.
7
ಹತ್ತೊಂಬತ್ತನೂರಾ ನಾಲ್ವತ್ತೆಂಟನೆಯ ಜನವರಿ ತಿಂಗಳ ಕಡೆ ಮೊದಲು
ಕೊಲೆಗಾರಂಭವದಾಯಿತು ಹೈದರಾಬಾದಿನ ಹಿಂದೂ ಜನತೆಯೊಳು
ಮೂರುನೂರು ಐವತ್ಮೂರು ಹಳ್ಳಿಗಳ ಸುಟ್ಟು ಸುಲಿದ ಚಿನ್ನಾಟಗಳು
ಸಿರಿವಂತರ ಮನೆ ಲೂಟಿಸಿ ಜಗ್ಗಿದ ಕೋಟ್ಯಾವಧಿ ಧನ ನಾಣ್ಯಗಳು
ಹರಿದು ಹೋಗುತಿರೆ ಸ್ವಾಮಿ ರಮಾನಂದರು ಕೇಳ್ದರು ನಾಡಿನ ಗೋಳು.
8
ನೋಡಿ, ನಡೆದ ಕೊಲೆ ಹೈದರಾಬಾದಿನ ನಾಡೊಳು ಮೂಡಿದ ಉದಯರವಿ
ಗಾಢ ಕತ್ತಲೆಯ ಕಳೆಯಲು ಬಂದನು ರಮಾನಂದ ಲೋಕಾನುಭವಿ
ಹೂಡಿದ ಮಾನವ ಸ್ವಾತಂತ್ರ್ಯದ ರಥಕೆರಡು ಕುದುರೆಗಳ ಶೀಘ್ರ ಜವಿ
ಜೋಡಿಸಿ ಕಟ್ಟಿದ ಸತ್ಯಶಾಂತಿಗಳ ಗಾಂಧಿತತ್ವಾಮೃತದ ಸವಿ
ಕೇಡಿನಿಂದ ಕಡೆಗಾಗಲೆಂದು ನೈಜಾಮರಿಗರುಹಿದ ಶಾಂತಿ ಪವಿ.
9
ದೊರೆ ನಿಜಾಮ ಕೇಳ್ ಭಾರತ ರಾಜ್ಯವು ಸ್ವತಂತ್ರವಾದುದ ನೀನರಿಯಾ
ಅರಸು ಪ್ರಜೆಗಳ ಸ್ವಾತಂತ್ರ್ಯವ ಕಸಿವುದು ಪಾಪವೆಂಬುದನು ನೀನರಿಯಾ
ತೊರೆದು ಪ್ರಜಾಮತ ರಾಜ್ಯವಾಳಿದರೆ ಚಿರಕಾಲವು ನೀ ಬಾಳುವೆಯಾ
ಭರತರಾಜ್ಯದಲಿ ಲೀನವಾಗಿ ನೀ ಹೋದರೇನು ಹಾಳಾಗುವೆಯಾ
ಉರಿಯ ಹಚ್ಚಿ ಮುಸ್ಲೀಮರು ಉರಿದ ಕಿಚ್ಚ ನೀ ನೋಡುವೆಯಾ
10
ಮೀರಲಾಯಕ ಅಲಿ ಮಂತ್ರಿ ನಿಜಾಮರ ಕಾರಸ್ಥಾನೀ ಮಂಡಲವು
ವೈರಭಾವದಿಂ ಮೀರಿ ಹಿತೋಕ್ತಿಯ ಗೈಸಿದ ತೀರ್ಥರ ಬಂಧನವು
ಘೋರ ತಾಪದುರಿ ಕಿಡಿಗಳನುಗುಳಿತು ಕಾರಿತು ಬೆಂಕಿ ಪ್ರಜಾಮನವು
\u3225?;ರಿ ಪುಣ್ಯ ನಿಜಾಮ ದೊರೆಗಳನು ದುರ್ಗತಿಗೊಯ್ಯುವುದೇ ನಿಜವು
ಊರಕೇರಿಯಲಿ ನಗರ ಬೀದಿಯಲಿ ಉದ್ಭವಿಸಿತು ಕೋಲಾಹಲವು.
11
ನೀತಿವಂತ ನಿರ್ಮಲ ಮನಸಿನ ಇಂಬ್ರೋಜ ಪತ್ರ ಸಂಪಾದಕರು
ಖ್ಯಾತವಂತ ಶೋಬುಲ್ಲಾಖಾನನು ಮುಸಲೀಮ್ ಧರ್ಮಪ್ರಚಾರಕರು
ಪಾತಕನವಿದು ಪ್ರಜೆಗಳ ಕೊಲ್ಲುವುದು ಬೇಡವೆಂದು ನಿಜ ಸಾರಿದರು
ಘಾತಿಸುತವರನು ಕೊಲೆ ಮಾಡಿಸಿದರು ರಜವೀ ರಾಜ್ಯ ಸ್ಥಾಪಕರು.
12
ಗಾಣದಾಳ ಸ್ಟೇಶನ್ನದಿ ಗಾಡಿಯ ನಿಲ್ಲಿಸಿ ಲೂಟಿಯ ಮಾಡಿದರು
ಮಾನವತಿಯರನು ಹಿಡಿದೆಳೆದೊಯ್ಯುತೆ ಮಾನಹಾನಿಯನ್ನೆಸಗಿದರು
ಕೋಣನಂಥ ರಜಾಕಾರರು ಕೆಲವರ ಪ್ರಾಣಗಲನ್ನೇ ಹೀರಿದರು
ಪ್ರಾಣಭಯವ ತೋರಿಸಿ ನಾರಿಯರನ್ನೊಯ್ದು ಕಮ್ಗೆ ಮರೆಮಾಚಿದರು
ಗೋಣೆಗೆ ನೇಣನು ಸುತ್ತಿ ಗಿಡಗಳಿಗೆ ಜೋತುಗಟ್ಟಿ ತೂಗಾಡಿದರು.
13
ಎತ್ತಲು ಸುತ್ತಲು ಕೊಯ್ಯುವ ಕೊಲ್ಲುವ ಕೃತ್ಯಗಳನು ಕಿವಿಗೇಳಿದವು
ಎತ್ತು ಎಮ್ಮೆ ಕುರಿ ಕೋಣ ಕೋಳಿಗಳ ನೆತ್ತರದಿಂ ತೊಯ್ದಿತು ನೆಲವು
ಅತ್ತು ಕರೆದು ಕೊರಚಿಟ್ಟು ಚೀರುತಿಹ ಮುತ್ತೈದೆರ ಬಾಯಾರಿದವು
ಹೆತ್ತೆ ಏಕೆ ಹಡದಮ್ಮ ನಮ್ಮನೆಂದತ್ತು ಅತ್ತು ಕೊರಳುಬ್ಬಿದವು
ಕತ್ತು ಮುರಿದು ಕೂಸುಗಳ ಚಲ್ಲಿದರು ಕಾಣಲಿಲ್ಲ ತಾಯಿಗೆ ಮಗವು.
14
ಭಾರತ ಹೈದರಬಾದ ಒಪ್ಪಂದದ ಮುರಿದು ಗೈದ ಒಳಸಂಧಾನ
ಮೀರಲಾಯಕ ಅಲಿ ಮಂತ್ರಿ ನಡೆಸಿದನು ಗುಪ್ತಯುದ್ಧ ಕಾರಸ್ಥಾನ
ಹೇರಿ ವಿಮಾನದಿ ತಂದುಕೊಟ್ಟ ಶಸ್ತ್ರಗಲನ್ನು ಸಿನೆ ಕಾಟನ್ನಾ
ಮಾರಿದ ಹಣ ಐವತ್ತು ಕೋಟಿ ನೈಜಾಮರಿತ್ತು ಕಳುಹಿದರವನಾ
ಚೋರ ಕ್ರೂರತನ ಹೈದರಬಾದಿನ ಕೇಳಲಿಲ್ಲ ಪಾಕಿಸ್ತಾನ.
15
ಕೇಳಿ ಹೈದರಾಬಾದಿನ ಕೋಲಾಹಲ ಕೆರಳಿತು ಭಾರತ ಸರಕಾರ
ಹೇಳಿ ಬುದ್ದಿ ನೈಜಾಮ ದೊರೆ ಮಾು ರಕ್ಷಣೆಯ ವಿಚಾರ
ಕೇಳಲಿಲ್ಲ ಹೈದರಾಬಾದಿನ ದೊರೆ ನಡೆಯಿತು ಮಾನವ ಸಂಹಾರ
ಮೇಳಗೊಡದಾಯಿತು ಮೌಂಟಬ್ಯಾಟನ್ನರು ನಡೆಸಿದರು ಸಹಕಾರ

ಬಹುಭಾಷಾ ಸಂಸ್ಕೃತಿಯ ನೆಲೆಬೀಡಾದಂತಹ ಗುಲಬರ್ಗ ಜಿಲ್ಲೆಯಲ್ಲಿ ಮಹಾರಾಷ್ಟ್ರದ ಗಡಿಸೀಮೆಯಲ್ಲಿ ರಜಾಕಾರರು ನಡೆಸಿದ ದೌರ್ಜನ್ಯ ಹೇಳಲಾಗದ್ದು. ಮೌಖಿಕ ಪರಂಪರೆಯ ಚರಿತ್ರೆಯಾದ ಲಾವಣಿ, ಬುಲಾಯಿ ಹಾಡುಗಳು, ಗೀಗೀ ಪದಗಳು ಮತ್ತು ಹೈದರಾಬಾದ್ ಕರ್ನಾಟಕ ವಿಮೋಚನೆಯಲ್ಲಿ ಹೋರಾಡಿದಂತಹ ಹೋರಾಟಗಾರರನ್ನು ಬಾಯಿಯಿಂದ ಬಾಯಿಗೆ ತಿಳಿಹೇಳಿದ್ದಾರೆ. ಅಂದಿನ ಕ್ರೌರ್ಯ, ಹೋರಾಟ ಇಂದಿಗೂ ಕೆಲವು ಜನರಲ್ಲಿ ಅಚ್ಚಳಿಯದೇ ಉಳಿದಿದೆ. ಗುಲ್ಬರ್ಗಾ ಜಿಲ್ಲೆಯಲ್ಲಿ ರಜಾಕಾರರು ನಡೆಸಿದ ದೌರ್ಜನ್ಯದ ಸ್ಥಳಗಳು ಇಂದಿಗೂ ಐತಿಹಾಸಿಕ ನೆನಪುಗಳಾಗಿ ಉಳಿದುಕೊಂಡಿವೆ.
ಇಡೀ ಭಾರತ ದೇಶವೇ ಸ್ವಾತಂತ್ರ್ಯಗೊಂಡರೂ ಹೈದರಾಬಾದ್ ಕರ್ನಾಟಕದ ಜನತೆ ನಿಜಾಮನ ವಿರುದ್ಧ ಸ್ವಾತಂತ್ರ್ಯ ಹೋರಾಟ ಮಾಡಬೇಕಾಯಿತು. ಪ್ರತ್ಯೇಕ ಪಾಕಿಸ್ತಾನ ಮಾಡುವ ಕನಸಿನಲ್ಲಿದ್ದ ನಿಜಾಮ ಹಾಗೂ ಇವನ ಸೇವಕರು ಈ ಭಾಗದ ಜನತೆಗೆ ನೆಮ್ಮದಿಯಿಂದರಲು ಬಿಡಲಿಲ್ಲ. ಇದಕ್ಕೆ ಈ ಭಾಗದ ಮಹಾತ್ಮರಾದ ಸ್ವಾಮಿ ರಮಾನಂದ ತೀರ್ಥರು ಅವಕಾಶ ಮಾಡಿಕೊಡಲಿಲ್ಲ. ಇವರು ಹಾಕಿಕೊಟ್ಟ ಮಾರ್ಗದಲಿ ಸಾವಿರಾರು ದೇಶಪ್ರೇಮಿಗಳು ಹೈದರಾಬಾದ್ ವಿಮೋಚನೆಗಾಗಿ ತಮ್ಮ ತನು, ಮನ, ದನಗಳನ್ನು ಮುಡುಪಾಗಿಟ್ಟು ಹೋರಾಡಿದರು. ಅಂಥವರಲ್ಲಿ ದತ್ತಾತ್ರೇಯ ಸಂಗೋಳಿಗಿ, ಶಂಭಪವಾರ್ ಮುಂತಾದವರು ಪ್ರಮುಖರಾಗಿದ್ದಾರೆ. ಸಾವಿರಾರು ಜನರ ಮೇಲೆ ಹಾಗೂ ಅನೇಕ ಗ್ರಾಮಗಳನ್ನೇ ರಜಾಕಾರರು ಹಾವಳಿ ಹಾಗೂ ದೌರ್ಜನ್ಯ ನಡೆಸಿ, ಅತ್ಯಾಚಾರ ಮಾಡಿ, ಹತ್ಯೆಗೈದರೂ ಸಹ ಜನರು ಹಿಂಜರಿಯಲಿಲ್ಲ. ಸಂಘಟಿತರಾದ ಜನರು ಕೆಚ್ಚೆದೆಯಿಂದ ನಿಜಾಮ ಹಾಗೂ ರಜಾಕಾರರ ವಿರುದ್ಧ ಹೋರಾಡಿದರು. ಇದಕ್ಕಾಗಿ ಶಿಬಿರಗಳನ್ನು ಸ್ಥಾಪಿಸಿ ಕೊಂಡು ಅವುಗಳಿಗೆ ಸೇನಾ ಗುಂಪುಗಳನ್ನು ನೇಮಿಸಿಕೊಂಡು ರಜಾಕಾರರಿಗೆ ಎದೆಯೊಡ್ಡಿ ನಿಂತರು. ಇವರಿಗೆ ಸುದ್ದಿ ಮಾಧ್ಯಮಗಳು, ಪತ್ರಿಕೆಗಳು ಪ್ರತ್ಯಕ್ಷವಾಗಿ ಹಾಗೂ ಪರೋಕ್ಷ ವಾಗಿ ಬೆಂಬಲಕ್ಕೆ ನಿಂತವು. ಇದರಿಂದಾಗಿ ರಜಾಕಾರರ ಹಾವಳಿಯಿಂದ ಅನೇಕ ಗ್ರಾಮಗಳೇ ಮುಕ್ತಗೊಂಡವು. ಈ ಹೋಾಟದ ಫಲವಾಗಿಯೇ ಹೈದರಾಬಾದ್ ಮುಕ್ತವಾಗಿ ಭಾರತದೊಂದಿಗೆ ವಿಲೀನವಾಯಿತು.

ಅಧ್ಯಾಯ 7: ಹೈದ್ರಾಬಾದ್ ವಿಮೋಚನ ಚಳವಳಿ ಕೊಪ್ಪಳ ಜಿಲ್ಲೆಯ ಪಾತ್ರ
ಭಾರತದ ಸ್ವಾತಂತ್ರ್ಯ ಇತಿಹಾಸವನ್ನು 1857ರ ಮಾರ್ಚ್ 29ರಂದು ಮಂಗಲಪಾಂಡೆ ಇಂಗ್ಲಿಷ್ ಸೈನ್ಯದ ಸಾರ್ಜೆಂಟ್ ಮೇಜರನತ್ತ ಗುಂಡು ಹಾರಿಸಿ, ಏಪ್ರಿಲ್ 8ರಂದು ಫಾಸಿ ಏರಿ ಹುತಾತ್ಮತೆಯಿಂದ ಉದ್ಘಾಟಿಸಿದ. ಝಾನ್ಸಿರಾಣಿ ಲಕ್ಷ್ಮೀದೇವಿ ಸ್ವಾತಂತ್ರ್ಯ ಯಜ್ಞಕುಂಡಕ್ಕೆ ಹವಿಸ್ಸಾದಳು. ಅನೇಕರು ಯುದ್ಧ ಮಾಡುತ್ತ ಆತ್ಮಾರ್ಪಣೆ ಮಾಡಿದರು. ದಯಾನಂದ, ವಿವೇಕಾನಂದ, ಅರವಿಂದರ ಆವಾಹನೆಗಳು ಲೋಕಮಾನ್ಯ ಬಾಲಗಂಗಾಧರ ತಿಲಕರ ಸಿಂಹಗರ್ಜನೆ, ಗಾಂಧೀಜಿ ಅವರ ಅಹಿಂಸೆ ಹೋರಾಟ ಅದರ ಮಧ್ಯದಲ್ಲಿಯೇ ಕ್ರಾಂತಿ ಪಂಥಕ್ಕೆ ಧಿಂಗ್ರಾ, ಭಗತಸಿಂಗ್, ರಾಜಗುರು, ಸಖದೇವ, ಚಂದ್ರಶೇಖರ ಆಜಾದ್ ರಂತಹವರು ಒಂದಲ್ಲ ಎರಡಲ್ಲ ಸಾವಿರಾರು ಜನರು ತಮ್ಮನ್ನು ಸಮರ್ಪಿಸಿಕೊಂಡರು. ಎಲ್ಲರೂ ಅಂದುಕೊಂಡಂತೆ ಸ್ವಾತಂತ್ರ್ಯ ಪರ್ವವು 1947 ಆಗಸ್ಟ್ 15ಕ್ಕೆ ಪೂರ್ಣಗೊಳ್ಳಲಿಲ್ಲ. ಅದು ಹೈದರಾಬಾದ್ ಪ್ರಾಂತದಲ್ಲಿ ಮತ್ತೆ ಕಾಶ್ಮೀರದಲ್ಲಿ ಮುಂದುವರಿಯಿತು.
ಭಾರತೀಯ ಭಾವೋಜ್ವಲದ ಸಂಕೇತವಾದ ತ್ರಿವರ್ಣ ಧ್ವಜವು ದಿಲ್ಲಿಯ ಕೆಂಪುಕೋಟೆಯ ಮೇಲೆ ಹಾರಿದರೆ ಹೈದರಾಬಾದ್ ರಾಜ್ಯಕ್ಕೆ ಅದು ನಿಷೇಧಿತ ವಸ್ತುವಾಯಿತು. ಗಾಂಧಿ ಟೋಪಿ ತಿರಸ್ಕೃತವಾಯಿತು. ವಂದೇ ಮಾತರಂ ಗೀತೆ ದೇಶದ್ರೋಹದ ಹಾಡಾಯಿತು. ಭಾರತದ ಸ್ವಾತಂತ್ರ್ಯ ನಾಯಕರಾದ ಗಾಂಧೀಜಿ, ನೆಹರು, ಸರ್ದಾರ್ ವಲ್ಲಭಬಾಯಿ ಪಟೇಲ್, ಮೌಲಾನಾ ಅಬ್ದುಲ್ ಕಲಂ ಆಜಾದ್ ಮೊದಲಾದವರ ಭಾವಚಿತ್ರಗಳು ನಿಜಾಮ ಸರ್ಕಾರದಿಂದ ಬಹಿಷ್ಕೃತವಾದವು. ಹೈದರಾಬಾದ್ ನವಾಬ ಇಂಗ್ಲಿಷರು ನೀಡಿದ ಸ್ವಾತಂತ್ರ್ಯದನುಸಾರ ಕೂಡಿಕೆ ಇಲ್ಲದೆ ಯಥಾಸ್ಥಿತಿ ಅನ್ವಯಿಸಿ ಭಾರತದ ಒಕ್ಕೂಟ ರಾಜ್ಯದಲ್ಲಿ ಸೇರಲು ನಿರಾಕರಿಸಿದನು. 1947ನೆಯ ಜೂನ್ 26ರಲ್ಲಿ ಸ್ವತಂತ್ರ ರಾಜ್ಯ ವೆಂದು ಘೋಷಿಸಿದನು. ರಾಜ್ಯಶಾಹಿ ಆಡಳಿತವನ್ನು ಮುಂದುವರೆಸಲು ನಿರ್ಧರಿಸಿದನು.
ಹೈದರಾಬಾದ್ ಪ್ರಾಂತದ ಸ್ವಾತಂತ್ರ್ಯ ಇತಿಹಾಸ ಪ್ರಾರಂಭವಾಗುವುದು 1938ರ ‘ವಂದೇ ಮಾತರಂ’ ಚಳವಳಿಯಿಂದ. ಈ ದೇಶಭಕ್ತಿಗೀತೆ ಹಾಡಲು ಉಸ್ಮಾನಿಯಾ ವಿಶ್ವವಿದ್ಯಾಲಯದ ವಿದ್ಯಾರ್ಥಿಗಳು ಸಜ್ಜಾಗಿದ್ದರು. ಈ ಸಂದರ್ಭದಲ್ಲಿ ಹಿರಿಯ ನಾಯಕರನ್ನು ಒಪ್ಪಿಸಿ ನಿಜಲಿಂಗಪ್ಪ ಅವರು ರಮಾನಂದ ತೀರ್ಥರನ್ನು ಅಪ್ಪಿಕೊಂಡು ಕಣ್ಣೀರು ಸುರಿಸಿದರಂತೆ. ಮುಂದಿನ ಆಗು-ಹೋಗುಗಳಿಗೆ ಹೈದರಾಬಾದ್ ಪ್ರಾಂತ್ಯದ ಜನ ಬಲಿ ನೀಡಬೇಕಾಗಿದೆಯೇನೋ ಎಂದು ಚಿಂತಿಸಿದುದು ಉಲ್ಲೇಖನಾರ್ಹ.
1947 ಆಗಸ್ಟ್ 7ರ ದಿನವನ್ನು ಹೈದರಾಬಾದ್ ಪ್ರಾಂತವು ಸಂಘ ರಾಜ್ಯವನ್ನು ಸೇರುವ ದಿನವೆಂದು ಆಚರಿಸಲು ಕಾಂಗ್ರೆಸ್ಸ್ ಕರೆ ನೀಡಿತು. ನಿಜಾಮ ಸರಕಾರ ಅದನ್ನು ಬಹಿಷ್ಕರಿಸಿದರೂ ರಾಜ್ಯದಾದ್ಯಂತ ದೊಡ್ಡ ದೊಡ್ಡ ಪ್ರತಿಭಟನಾ ಸಭೆಗಳು. ಮೆರವಣಿಗೆ, ಪ್ರಭಾತಫೇರಿ, ಹರತಾಳ, ಮುಷ್ಕರ, ಸತ್ಯಾಗ್ರಹಗಳು ಪಟ್ಟಣ ಹಳ್ಳಿ ಎನ್ನದೆ ಶಾಲೆ-ಕಾಲೇಜು, ವಿಶ್ವವಿದ್ಯಾನಿಲಯ, ಕಾರ್ಖಾನೆ, ರೈತ ಕಾರ್ಮಿಕ, ಬಡವ ಬಲ್ಲಿದ ಎನ್ನದೆ ಎಲ್ಲರೂ ಸ್ವಾತಂತ್ರ್ಯದ ತೇರನ್ನು ಹೊತ್ತು ಅಮಿತ ಉತ್ಸಾಹ ದಿಂದ ತಮ್ಮ ಅದಮ್ಯ ಬಯಕೆಯನ್ನು ಎತ್ತಿ ತೋರಿಸಿದರು. ರಾಯಚೂರು, ಕೊಪ್ಪಳ, ಗಂಗಾವತಿಗಳಲ್ಲಿಯೂ ಇಂತಹ ಸಭೆಗಳು ನಡೆದವು. ಕೊಪ್ಪಳದ ಜನಾರ್ಧನರಾವ್ ದೇಸಾಯಿ ಮತ್ತು ಅವರ ಸ್ನೇಹಿತರು ನಿಷೇಧಾಜ್ಞೆ ಉಲ್ಲಂಘಿಸಿ ಮಾತನಾಡಿ ದಸ್ತಗಿರಿಯಾದರು.
ನಿಜಾಮನ ಆಳ್ವಿಕೆಯನ್ನು ಪ್ರತಿಭಟಿಸಿ 1947 ಆಗಸ್ಟ್ 15ರಂದು ಕಿನ್ನಾಳದಲ್ಲಿ ಸಿದ್ದಪ್ಪ ಮಾಸ್ತರ, ಕೊಪ್ಪಳದಲ್ಲಿ ಪಂಚಾಕ್ಷರಿ ಹಿರೇಮಠ, ಕುಕನೂರಿನಲ್ಲಿ ಶ್ಯಾಮರಾವ್ ದೇಸಾಯಿ, ರಾಜಾಸಾಹೇಬ್ ಪಿಂಜಾರ್, ಮಾಲಗಿತ್ತಿಯಲ್ಲಿ ರಾಚಪ್ಪ ಸೂಡಿ, ಕುಷ್ಟಗಿಯಲ್ಲಿ ಚಳಗೇರಿ ಭೀಮಾಚಾರ್ಯ ಮೊದಲಾದವರು ಧ್ವಜ ಏರಿಸಿ ಸ್ವಾತಂತ್ರ್ಯವನ್ನು ಘೋಷಿಸಿಕೊಂಡರು. ಕೊಪ್ಪಳ, ಯಲಬುರ್ಗಾ, ಕುಕನೂರು, ಕಿನ್ನಾಳ, ವಂಕಲಕುಂಟಾ, ಕವಲೂರು, ನವಲಿ, ಕುಷ್ಟಗಿ ಮುಂತಾದೆಡೆಗಳಲ್ಲಿ ಸತ್ಯಾಗ್ರಹ ಮಾಡಿ ನೂರಾರು ಜನರು ಬಂಧನಕ್ಕೆ ಒಳಗಾದರು.
ಇದೇ ಸಂದರ್ಭದಲ್ಲಿ ಭಾರತದ ಮುಂಬೈ ಪ್ರಾಂತದ ಗಡಿಗಳಿಗೆ ಸಮೀಪವಿದ್ದ ಗುಡ್ಡದ ಮಲ್ಲಾಪುರ, ತಿಳ್ಳಿಹಾಳ, ಸಾಂತಗೇರಿ, ಚಿಕ್ಕ ಅಳಗುಂಡಿ, ಇಟಗಿ, ಬೊಮ್ಮನಾಳ, ಬಸಾಪೂರ, ಪುರತಗೇರಿ, ಹುಣಿಸೆಮರಡಿ, ಯರಗೇರಿ, ಮೂಗನೂರು, ಮುಗಳಿ, ಬಲಗೋಡ, ಗುಳಗಳ್ಳಿ ಹೊಸೂರು, ಹೊನ್ನಿಗನೂರು, ಕಾಟ್ರಳ್ಳಿ, ಕರಮೂಡಿ ಮೊದಲಾದ 24 ಹಳ್ಳಿಗಳು ಸ್ವತಂತ್ರ ಸಾರಿದವು. ಗಾಂಧೀಜಿಯವರ ಕಲ್ಪನೆಯ ಸಾಕಾರದಂತೆ ಇವನ್ನು ಗ್ರಾಮರಾಜ್ಯಗಳೆಂದು ಸಾರಿದರು. ಗೌಡ, ಕುಲ್ಕರ್ಣಿ ಅವರು ರಾಜೀನಾಮೆ ನೀಡಿದರು. ವಿಲೇಜ್ ಡಿಫೆನ್ಸ್ ಫೋರ್ಸ್ ಹುಟ್ಟಿಕೊಂಡಿತು. ಈ ಹಳ್ಳಿಗಳು ರಜಾಕಾರರ ಹಾವಳಿಯಿಂದ ಮುಕ್ತಿ ಪಡೆವಲ್ಲಿ ಪ್ರಮುಖ ಹೆಜ್ಜೆ ಇದು. ಬಹುಶಃ ಕಲ್ಪನೆಗೂ ಮಿಗಿಲಾದ ಧೈರ್ಯ ತೋರಿಸಿದರು. ಈ ದೀರ್ಘವಾದ ಹಿನ್ನೆಲೆಯಲ್ಲಿ ಸ್ವಾತಂತ್ರ್ಯ ಹೋರಾಟದ ಶಿಬಿರಗಳನ್ನು ಗಮನಿಸುವುದರಿಂದ ಅದರ ಅಂತರಾರ್ಥ ಕಲ್ಪನೆ ಬಂದೀತು.
ಹೈದರಾಬಾದ್ ಪ್ರಾಂತದ ಸ್ವಾತಂತ್ರ್ಯ ಹೋರಾಟದ ಚಿತ್ರಣದಲ್ಲಿ ಶಿಬಿರಗಳು ಪ್ರಮುಖ ಆದ್ಯತೆ ಪಡೆಯುತ್ತವೆ. ಬಹುಸಂಖ್ಯಾತ ಹಿಂದುಗಳು ಹಾಗೂ ಅನೇಕ ರಾಷ್ಟ್ರೀಯವಾದಿ ಮುಸ್ಲಿಮರು ಸೇರಿ ಪ್ರಜಾತಂತ್ರ ಬಯಸಿದರು. ಸ್ವಾತಂತ್ರ್ಯದ ಬೇಡಿಕೆ ಯಾಗಿ ಸತ್ಯಾಗ್ರಹ ಚಳವಳಿಗಳು, ನೂಲುವುದು, ಹರಿಜನೋದ್ಧಾರದ ಕಾರ್ಯಕ್ರಮಗಳು ಹೆಚ್ಚಿದಂತೆಲ್ಲ ರಾಜಕೀಯ ಮತ್ತು ಸಾಮಾಜಿಕ ಚಿಂತನೆಗಳಲ್ಲಿ ಗಾಂಧೀಜಿ ಮಾರ್ಗದಲ್ಲಿ ಸೂಕ್ತ ರೂಪ ಧರಿಸುತ್ತಿರುವುದನ್ನು ಕಂಡು ಸರ್ವ ಮುಸಲ್ಮಾನರ ರಕ್ಷಣೆಯನ್ನು ಗುತ್ತಿಗೆ ತೆಗೆದುಕೊಂಡಂತೆ ವರ್ತಿಸುತ್ತಿದ್ದ ಧರ್ಮದ ಆಫೀಮಿನಿಂದ ಸಂಘಟನೆ ಮಾಡುತ್ತ ನಿಜಾಮ ರಾಜ್ಯಶಾಹಿಯ ವಿರುದ್ಧ ಮಾಡುವ ಹೋರಾಟಗಳೆಲ್ಲ ಅಲ್ಲಾನ ವಿರುದ್ಧ ಮಾಡುವ ಸೈತಾನಿ ಕೃತ್ಯಗಳೆಂದು, ಅದನ್ನು ನಿವಾರಿಸಲು ಯಾವುದೇ ಕ್ರಮ ಕೈಕೊಂಡರೂ ಅದು ‘ಜೆಹಾದ್’ ಎಂದು (ಧರ್ಮಯುದ್ಧ) ಸಮರ್ಥಿಸಲು ಹೊರಟಿತು. ಅದಕ್ಕಾಗಿ ರಜಾಕಾರ(ಅರೆ ಸೈನಿಕರು)ರನ್ನು ನಿಯಮಿಸಿಕೊಂಡು ಸ್ವಾತಂತ್ರ್ಯದ ಕಿಚ್ಚನ್ನು ನಂದಿಸಲು ಮುಂದಾಯಿತು. ರಜಾಕಾರರು ಹಿಂದುಗಳ ಮನೆ ದರೋಡೆ, ಸ್ತ್ರೀಯರ ಮೇಲೆ ಅತ್ಯಾಚಾರ, ದಬ್ಬಾಳಿಕೆಗೆ ಪ್ರಾರಂಭಿಸಿತು. ಅಲ್ಲಲ್ಲಿ ಹಿಂದೂಗಳನ್ನು ಒತ್ತಾಯವಾಗಿ ಮುಸ್ಲಿಂರನ್ನಾಗಿ ಪರಿವರ್ತಿಸುವ ಮತಾಂತರ, ವ್ಯಭಿಚಾರ ವೃತ್ತಿ, ಆರ್ಥಿಕವಾಗಿ ಶೈಕ್ಷಣಿಕವಾಗಿ ನಲುಗಿ ಹೋಗಿದ್ದ ಜನರ ಮೇಲೆ ಲೇವಿ, ಕರೋಡಗಿರಿ, ಹಪ್ತೆ ಮತ್ತು ಪುಂಡಗಂದಾಯ ಹೇರಿ ಶೋಷಿಸುವ ರೀತಿಯಿಂದ ಜನರು ಪ್ರತಿಭಟನೆಗಾಗಿ ಕುದಿಯುತ್ತಿದ್ದರು.
ಈ ಸಂದರ್ಭದಲ್ಲಿ ಉಂಟಾದ ರಾಜಕೀಯ ವಿಚಾರಧಾರೆ, ಸ್ವಾತಂತ್ರ್ಯದ ಕಲ್ಪನೆ, ದೇಶ ಎನ್ನುವ ಪ್ರೀತಿ, ಬೆಳೆದು ನಮ್ಮ ಸಮಸ್ಯೆಗಳಿಗೆ ಮೂಲವಾದ ರಾಜ್ಯಶಾಹಿಯ ನೊಗವನ್ನು ಕಿತ್ತೊಗೆಯಬೇಕೆಂಬ ಆಶಯ ತನ್ನಿಂದ ತಾನೇ ಗಟ್ಟಿಗೊಳ್ಳುತ್ತಿದ್ದ ಕಾಲವದು. ಆ ಕಾಲದಲ್ಲಿ ರಮಾನಂದತೀರ್ಥರು, ಸಮಾಜವಾದಿ ಪಕ್ಷದ ಆರ್.ವಿ.ಬಿಡಪ್, ಗಾಂಧಿವಾದಿ ಹರ್ಡೇಕರ ಮಂಜಪ್ಪ, ಜನಾರ್ಧನರಾವ್ ದೇಸಾಯಿ, ಜಿ.ಎಸ್. ಮೇಲುಕೋಟೆ, ಬಿಂದುಮಾಧವರಾವ್, ಕೋಳೂರು ಮಲ್ಲಪ್ಪ ಮೊದಲಾದವರು ಕೊಪ್ಪಳ ಜಿಲ್ಲೆ ಅಂತರ್ಗತ ರಾಯಚೂರು ಜಿಲ್ಲೆಯ ಗಡಿಯುದ್ದಕ್ಕೂ ಪ್ರವಾಸ ಮಾಡಿ. ನಿಜಾಮ ಸರ್ಕಾರದ ಆಡಳಿತದ ವಿರುದ್ಧ ಅಸಹಕಾರ ಆಂದೋಲನಕ್ಕೆ ಕರೆ ನೀಡಿ ರಾಜಕೀಯ ಬುಡಮೇಲು ಕೃತ್ಯಗಳನ್ನು ಸಂಘಟಿಸಲು ತಿಳಿಸಿ ಜನರಲ್ಲಿ ಧೈರ್ಯ ತುಂಬಿದರು. ಜನರನ್ನು ರಜಾಕಾರರಿಂದ ಕಾಪಾಡಲು ಸರ್ಕಾರಿ ಯಂತ್ರವನ್ನು ಸ್ಥಗಿತಗೊಳಿಸುವ ಉದ್ದೇಶದಿಂದ ಗಡಿಭಾಗದಾದ್ಯಂತ ಶಿಬಿರ ಸ್ಥಾಪನೆ ಮಾಡಿ ಭೂಗತ ಚಟುವಟಿಕೆ ಕೈಕೊಳ್ಳಲು ಕರೆ ನೀಡಿದರು. ಆ ಪರಿಣಾಮವಾಗಿ ಜನ್ಮತಾಳಿದ ಪ್ರಮುಖ ಶಿಬಿರಗಳಾದ ಮುಂಡರಗಿ, ಗಜೇಂದ್ರಗಡ(ಇಳಕಲ್, ಗುಡ್ಡದ ಮಲ್ಲಾಪುರ, ಹನುಮನಾಳ), ಕಂಪ್ಲಿ, ತುಂಗಭದ್ರಾಗಳನ್ನು ಕೂಡಿಕೊಂಡು ಹಲವಾರು ಚಿಕ್ಕಪುಟ್ಟ ಶಿಬಿರಗಳು ಸ್ಥಾಪನೆಯಾದವು. ಇದಕ್ಕೆ ಕೇಂದ್ರ ಕಛೇರಿ ಗದಗಿನಲ್ಲಿದ್ದು ಅದು ಮಾರ್ಗದರ್ಶನ, ಶಸ್ತ್ರಾಸ್ತ್ರ ಸಹಾಯ, ಸಹಕಾರ ಸಂಘಟನೆ, ನಾಯಕರ ನಿರ್ದೇಶನ ಮತ್ತು ಇತರ ಕಾರ್ಯಕ್ರಮಗಳನ್ನು ಶಿಬಿರಗಳಿಗೆ ಪೂರಕವಾಗಿ ನಿಭಾಯಿಸುತ್ತಿತ್ತು.
 
ಗಜೇಂದ್ರಗಡ ಶಿಬಿರ
ಗಜೇಂದ್ರಗಡ ಶಿಬಿರವು ಈಗಾಗಲೇ ಚರ್ಚಿಸಿದಂತೆ ನಿಜಾಮ ಆಡಳಿತದ ವಿರುದ್ಧ ಜನಾಭಿಪ್ರಾಯ ಮೂಡಿಸುವುದು, ಜನಸಂಘಟನೆ ಮಾಡಿ ಆಡಳಿತ ಮಾಡಲು ಶಕ್ಯವಾಗದಂತೆ ಬುಡಮೇಲು ಕೃತ್ಯಗಳನ್ನು ಗೈಯುವುದು, ರಜಾಕಾರರಿಂದ ಸಂತ್ರಸ್ತರಾದ ಜನರಲ್ಲಿ ಧೈರ್ಯ ತುಂಬಿ ಓಡಿ ಬಂದವರನ್ನು ಕಾಪಾಡುವುದು ಮೊದಲಾದ ಗುರಿ ಇಟ್ಟುಕೊಂಡು ಶಿಬಿರ ಸ್ಥಾಪನೆಯಾಗಿ ಜಗನ್ನಾಥರಾವ್ ಕಾರಟಗಿ ಮತ್ತು ರಂಗಪ್ಪ ದೇಸಾಯಿ ಅವರಿಗೆ ಅದರ ಜವಾಬ್ದಾರಿಯನ್ನು ವಹಿಸಲಾಗಿತ್ತು. ಪುಂಡಲೀಕಪ್ಪ ಜ್ಞಾನಮೋಠೆ, ಬಿ.ವಿ.ದೇಸಾಯಿ, ಸೌದಿ ಗುರಾಚಾರ, ವಿಜಯರಾವ್ ದೇಸಾಯಿ ಮೊದಲಾದವರು ಕಾರ್ಯಕರ್ತರಾಗಿದ್ದರು. ಆಗ ಪುಂಡಲೀಕಪ್ಪನವರಿಗೆ ವಂಕಲಕುಂಟಿ ಭಾಗದಲ್ಲಿ ಸತ್ಯಾಗ್ರಹಿಗಳನ್ನು ಸಂಘಟಿಸಿ, ಸಂತೆ ದಿನ ಸತ್ಯಾಗ್ರಹ ಮಾಡಿಸುವುದು ಮತ್ತು ಶಿಬಿರಕ್ಕೆ ಬೇಕಾದ ಆಹಾರ ಪದಾರ್ಥಗಳನ್ನು ಆರ್ಥಿಕ ನೆರವನ್ನು ಪಡೆಯುವ ಜವಾಬ್ದಾರಿ ಇತ್ತು. ಇದನ್ನು ಜಯತೀರ್ಥ ರಾಜಪುರೋಹಿತ, ಶಿವಬಸಯ್ಯ ಮತ್ತು ಸುತ್ತಮುತ್ತಲಿನ ಜನರ ಸಹಾಯದಿಂದ ನೆರವೇರಿಸುತ್ತಿದ್ದರು.
ಈ ಕಾಲದ ಮರೆಯದ ಘಟನೆಯೆಂದರೆ ಗುರುವಾರ ಹಿರೇವಂಕಲಕುಂಟಿಯ ಸಂತೆಗೆ ಬಂದ ತರುಣ ಒಕ್ಕಲಿಗರು ಸತ್ಯಾಗ್ರಹಿಗಳಾಗುತ್ತಿದ್ದರು. ಗಾಂಧಿ ಟೋಪಿ ಹಾಕಿ ಜೈ ಹಿಂದ್ ಎಂದು ಕೂಗುವುದು, ತ್ರಿವರ್ಣ ಧ್ವಜ ಹಿಡಿದು ವಂದೇ ಮಾತರಂ ಗೀತೆ ಹೇಳುವುದು ನಡೆಯುತ್ತಿತ್ತು. ಈ ಕಾರ್ಯಕ್ರಮವನ್ನು ಅವರು ಮುಗ್ಧತೆಯಿಂದ ಗಾಂಧೀಜಿಯ ಸೇವೆ ಮಾಡುತ್ತಿದ್ದೇವೆ ಎಂದು ಭಾವಿಸಿ ಪೊಲೀಸರಿಗೆ ಎದೆ ಸೆಟೆಸಿ ನಡೆಯುತ್ತಿದ್ದರು. ಜನರು ಇವರ ದಿಟ್ಟತನಕ್ಕೆ ಬೊಟ್ಟುಕಚ್ಚಿ, ಕೆಲವರು ಮರೆಯಾಗುತ್ತಿದ್ದರೆ, ಹಲವರು ಇವರ ಜೊತೆ ನಡೆಯುತ್ತಿದ್ದರು. ಈ ಸಂದರ್ಭದಲ್ಲಿ ಕಲಭಾವಿ ದೇಸಾಯಿಯವರ ಹೆಂಡತಿ ಕಮಲಾಬಾಯಿ ದೇಸಾಯ್ತಿ ಬಂಡಿಯಲ್ಲಿ ಹತ್ತಾರು ಗೆಳತಿಯರೊಂದಿಗೆ ಬಂದು ಸತ್ಯಾಗ್ರಹಿಗಳಿಗೆ ಆರತಿ ಮಾಡಿ, ಹಣೆಗೆ ಕುಂಕುಮವಿಟ್ಟು ಗಾಂಧಿ ಟೊಪ್ಪಿಗೆ ಹಾಕಿ ಸಿಹಿ ತಿನಿಸಿ ವೀರೋಚಿತವಾಗಿ ಸತ್ಯಾಗ್ರಹಕ್ಕೆ ಕಳಿಸುವ ಆ ತಾಯಿಯ ಧೈರ್ಯ, ದೇಶಪ್ರೇಮ ಚಿರಸ್ಮರಣೀಯ. ಪೊಲೀಸರ ಬೆದರಿಕೆಯ ಮಧ್ಯದಲ್ಲಿ ಸರಕಾರದ ವಿರೋಧ ಕಟ್ಟಿಕೊಂಡು ಜೀವದ ಹಂಗು ತೊರೆದು ಮಾಡುತ್ತಿದ್ದ ಈ ದೇಶಸೇವಾ ಕಾರ್ಯ ನೆನೆದರೆ ಮೈಮನಗಳು ಜುಮ್ಮೆನ್ನುತ್ತಿದ್ದವು.
ನಿಜಾಮ ಸರ್ಕಾರದ ಕಣ್ಣಿನಲ್ಲಿ ದೇಶದ್ರೋಹಿ ಆದ ಪುಂಡಲೀಕಪ್ಪನವರನ್ನು ಹಿಡಿಯಲು ಪ್ರಯತ್ನಿಸುತ್ತಿದ್ದಾಗ ಹಿರೇವಂಕಲಕುಂಟಿಯ ಕುಲಕರ್ಣಿಯ ಹೆಂಡತಿ ಸುಭದ್ರಮ್ಮ ಇವರನ್ನು ಕಾಪಾಡಲು ಗುಪ್ತಚಾರಳಾಗಿ ಪೊಲೀಸರ ಇರುವಿಕೆ ತಿಳಿಸಿ ದಾರಿ ಬದಲಿಸಿ ಕಳುಹಿಸುತ್ತಾಳೆ. ಪುಂಡಲೀಕಪ್ಪನವರು ಹಿರೇವಂಕಲಕುಂಟಿಯಲ್ಲಿ ಅಡಗಿರುವಾಗ ಅಲ್ಲಿಯ ವಾಲೇಕಾರ ವಂಕಲಕುಂಟೆಪ್ಪ ಇವರ ಖಾದಿ ಬಟ್ಟೆಗಳನ್ನು ಒಗೆಯಲು ಹಳ್ಳಕ್ಕೆ ಹೋದಾಗ ಖಾದಿ ಬಟ್ಟೆಗಳನ್ನು ಹಿಂಡುತ್ತಿದ್ದಾಗ ಅವನನ್ನು ಪೊಲೀಸರು ಬಂಧಿಸಿದರು. ಪುಂಡಲೀಕಪ್ಪನವರು ಅಡಗಿರುವುದೆಲ್ಲಿ ಎಂದು ಪರಿಪರಿಯಾಗಿ ಕೇಳಿ ಮೊಣಕಾಲುಗಳಿಗೆ ರಕ್ತ ಬರುವಂತೆ ಹೊಡೆದು ಚಿತ್ರಹಿಂಸೆ ಕೊಟ್ಟರೂ ಆ ಹಿರಿಯ ಜೀವ ಬಾಯಿ ಬಿಡಲಿಲ್ಲ. ಇದಕ್ಕೆಲ್ಲ ಕಾರಣ ದೇಶಭಕ್ತಿಯ ಅಂತರ್ಜಲ.
ಗಜೇಂದ್ರಗಡ ಶಿಬಿರವು ನಿರೀಕ್ಷಿತ ಮಟ್ಟದಲ್ಲಿ ಕೆಲಸ ಮಾಡದೇ ಇರುವಾಗ ಸ್ಥಳೀಯರ ಹಾಗೂ ಕಾಂಗ್ರೆಸ್ ನಾಯಕರ ಸೂಚನೆಯಂತೆ ಶಿಬಿರಾಧಿಪತ್ಯವನ್ನು ಪುಂಡಲೀಕಪ್ಪನವರನ್ನು ಕರೆಯಿಸಿ ವಹಿಸಲಾಯಿತು. ಮುಂಡರಗಿ ಶಿಬಿರವನ್ನು ಹೊರತು ಪಡಿಸಿದರೆ ಇದೇ ದೊಡ್ಡ ಶಿಬಿರ. ಗಜೇಂದ್ರಗಡ ಶಿಬಿರದ ಬೆನ್ನ ಹಿಂದಿನ ಬೆಳಕು ಭೀಮಜ್ಜ ಮುರಡಿಯವರಾಗಿದ್ದರು. ಇವರೊಬ್ಬ ಸನ್ಯಾಸಿ. ದೇಶದ ಸ್ವಾತಂತ್ರ್ಯಕ್ಕಾಗಿ ತಮ್ಮ ತಪಸ್ಸನ್ನೇ ಧಾರೆಯೆರೆದು ಜನಸಂಘಟನೆ ಮಾಡಿ ನಿಜಾಮ ಸರ್ಕಾರದ ವಿರುದ್ಧ ಸತ್ಯಾಗ್ರಹ ಮಾಡಿದರು, ಜೈಲು ಸೇರಿದರು. ಹರಿಜನರ ಸೇವೆಗೆ ಕಂಕಣಕಟ್ಟಿದರು. ಆನಂದಾಶ್ರಮದ ಮುಖಾಂತರ ಹೊಸ ಸಮಾಜ ಕಟ್ಟುವಲ್ಲಿ ತಮ್ಮನ್ನು ತಾವು ಅರ್ಪಿಸಿಕೊಂಡು 1956ರಲ್ಲಿ ಪರಂಧಾಮವನ್ನೈದಿದರು.
ಪುಂಡಲೀಕಪ್ಪ ಅವರು ಶಿಬಿರಾಧಿಪತಿಯಾದ ಮೇಲೆ ಭೀಮಜ್ಜ ಅವರು ಗಜೇಂದ್ರಗಡ ಗವಿಯಲ್ಲಿಯೇ ಇದ್ದು ಅನುಷ್ಠಾನ ಮಾಡುತ್ತ ಶಿಬಿರದ ಧರ್ಮದರ್ಶಿಗಳಾಗಿದ್ದರು. ಕುಂದರಗಿ ಅಂದಾನೆಪ್ಪ, ಪಲ್ಲೇದ ಅಂದಾನೆಪ್ಪ ಮಂತ್ರಿ ಶೇಡಜಿ, ನಾಗಪ್ಪ ಮೊದಲಾದವರು ಈ ಶಿಬಿರದ ಆಶ್ರಯದಾತರಾಗಿದ್ದರು. ಈ ಶಿಬಿರದ ಒಟ್ಟಾರೆ ಕಾರ್ಯಕ್ರಮಗಳನ್ನು ಒಂದು ಸೂತ್ರದಲ್ಲಿ ನೋಡುವುದೇ ಲೇಸು. ಏಕೆಂದರೆ 13 ತಿಂಗಳಲ್ಲಿ ನಡೆದ ನೂರಾರು ಘಟನೆಗಳನ್ನು ಹೇಳಲು ಪುಟಗಳು ಸಾಲವು.
 
ವಿಧಾಯಕ ಚಳವಳಿಗಳು
ಸತ್ಯಾಗ್ರಹಿಗಳು, ಈಚಲ ಮರ ಕಡಿಯುವ ಘಟನೆಗಳು, ಹೆಂಡದಂಗಡಿ ಬಂದ್ ಮಾಡಿಸುವ ಕ್ರಮಗಳು, ಹರಿಜನರಿಗೆ ದೇವಾಲಯ ಪ್ರದೇಶಗಳು ವಿಧಾಯಕ ಚಳವಳಿಗಳೆಂದು ಕರೆಯಬಹುದು. ರಾಚಪ್ಪ ಸೂಡಿ, ರಾಘವೇಂದ್ರರಾವ್ ಪಟ್ಟಲಚಿಂತಿ, ಗುರುಲಿಂಗಯ್ಯ, ಬಸಪ್ಪ ವಾಲೀಕಾರ, ಶಿವಮಲ್ಲಪ್ಪ ಮಾಲಗಿತ್ತಿ ಮೊದಲಾದವರು ಕೂಡ 1948ನೆಯ ಆಗಸ್ಟ್ 18ರಂದು ಮಾಲಗಿತ್ತಿ, ಪಟ್ಟಲಚಿಂತಿ, ಬೊಮ್ಮಸಾಗರಗಳಲ್ಲಿ ಧ್ವಜವೇರಿಸಿ ಪ್ರಭಾತಫೇರಿ ನಡೆಸಿದರು. ಸೀತಮ್ಮ ಬಡಿಗೇರ ಮಾಲಗಿತ್ತಿಯ ಹೆಣ್ಣು ಮಗಳು. ಧ್ವಜ ಏರಿಸಿ ಸ್ವಾತಂತ್ರ್ಯಕ್ಕೆ ಸೆರಗು ಕಟ್ಟಿ ನಿಂತಳು. ಅನೇಕ ಕಡೆ ಕಾರ್ಯಾಚರಣೆಯಲ್ಲಿ ಭಾಗವಹಿಸಿ ಬತ್ತಿ ಬಾಂಬು ಒಗೆದಳು.
ಈಗಾಗಲೇ ಚರ್ಚಿಸಿದಂತೆ ಹಿರೇವಂಕಲಕುಂಟಿಯಲ್ಲಿ ನಡೆದ ಸತ್ಯಾಗ್ರಹಗಳು ಕಾಂಗ್ರೆಸ್ಸಿನ ವಿಧಾಯಕ ಕಾರ್ಯಕ್ರಮಗಳಾಗಿದ್ದವು. ಯರಿಕುರುಬಿನಾಳ, ಮಸಿಕುರುಬಿನಾಳ, ತುಮರಿಕೊಪ್ಪ, ಇಟಗಿ, ನಿಲೋಗಲ್, ಪಟ್ಟಲಚಿಂತಿ, ಮಡಿಕೇರಿ, ನೀರಲಕೊಪ್ಪ, ಚಿಕ್ಕ ಅಳಗುಂಡಿ, ಶಾಂತಗೇರಿ, ಕೊಡತಗೇರಿ, ಹುಣಸಿಮರಡಿ, ಗುಡ್ಡದ ಮಲ್ಲಾಪುರ ಮೊದಲಾದ ಸುತ್ತಮುತ್ತಲಿನ ಊರುಗಳಲ್ಲಿ ಈಚಲು ಗಿಡಗಳನ್ನು ಕಡಿದರು. ಇದರ ಸಾಮೂಹಿಕ ನಾಯಕತ್ವವನ್ನು ಗುಡ್ಡದ ದ್ಯಾವಲಾಪುರದ ಗುರನಗೌಡ್ರು, ಪಟ್ಟಲಚಿಂತಿಯ ರಾಘವೇಂದ್ರರಾವ್ ಪಟ್ವಾರಿ, ನಾರಾಯಣರಾವ್ ಕುಲಕರ್ಣಿ, ಸಬ್ ಕಮಾಂಡರ್ ಚೈಲಪ್ಪ ಎಚ್ಚರಪ್ಪ ಬಡಿಗೇರ, ಸೀತಮ್ಮ ಬಡಿಗೇರ ಮೊದಲಾದವರು ವಹಿಸಿದ್ದರು.
ಆಗ ಸೇಂದಿ, ಸರಾಯಿ ಕುಡಿಯುವುದು ದೇಶದ್ರೋಹವಾಗಿತ್ತು. ಸೇಂದಿ ಮಾರುವುದು ಸಮಾಜಘಾತುಕವಾಗಿತ್ತು. ಈ ಸಂದರ್ಭದಲ್ಲಿ ಪಟ್ಟಲಚಿಂತಿಯ ನಾರಾಯಣರಾವ್ ಪಟ್ಟಲಚಿಂತಿಯ ಸೇಂದಿ ಅಂಗಡಿ ಬಂದ್ ಮಾಡಿಸಿ ಜೇಲಿಗೆ ಹೋದುದು ಒಂದಾದರೆ ರಾಘವೇಂದ್ರರಾವ್ ಪಟ್ಟಾರಿ ಮತ್ತು ಅವರ ಸ್ನೇಹಿತರು ಕೂಡಿ ಬಿಳೇಕಲ್ ಸೇಂದಿ ಅಂಗಡಿಯನ್ನು ಸುಟ್ಟು ಹಾಕಿದುದು ಮಿಟ್ಟಲ ಕೋಡಿನ ಕೂಡ್ಲೆಪ್ಪ ಕಳ್ಳಭಟ್ಟಿ ಕ್ರಾಸಿನ ಸೇಂದಿ ಅಂಗಡಿ ಬೆಂಕಿ ಇಟ್ಟದ್ದು ಅವರ ದೇಶಪ್ರೇಮದ ಕಾರ್ಯವಾಗಿತ್ತು.
ಗುಡ್ಡದ ಮಲ್ಲಾಪುರ ಭಾಗದ ಪಟ್ಟಲಚಿಂತಿ, ಮೂಗನೂರು ಗುಡ್ದ ದ್ಯಾವಲಾಪುರ ಬಿಳೇಕಲ್ಲು, ಶ್ಯಾಡಲಗೇರಿ, ತುಗ್ಗಲಡೋಣಿ, ಕಡಿವಾಳ, ಜಾಗೀರ ಗುಡದೂರು, ತುಮರಿಕೊಪ್ಪ ಮೊದಲಾದ ಹಳ್ಳಿಗಳ ಜನರು ಸೇರಿ ಭಾರತ ಸರ್ಕಾರಕ್ಕೆ ಮನವಿ ಸಲ್ಲಿಸಿ ಪೊಲೀಸ್ ಕಾರ್ಯಾಚರಣೆ ಕೋರಿದ್ದರು. ನಿಜಾಮನ ಕಪಿಮುಷ್ಟಿಯಿಂದ ರಜಾಕಾರರ ಹಾವಳಿಯಿಂದ ಪಾರುಮಾಡಲು ಕೋರಿ ಪತ್ರ ಬರೆದು ದೆಹಲಿಗೂ ಗದುಗಿನ ಕಾಂಗ್ರೆಸ್ ಆಫೀಸಿಗೂ ಕಳಿಸಿದ್ದರು. ಇದೊಂದು ಸಹಿ ಚಳವಳಿ ಎಂದು ಈ ಭಾಗದಲ್ಲಿ ಹೆಸರಾಗಿದೆ.
ಸರ್ಕಾರಿ ಅಧಿಕಾರಿಗಳಾದ ಗೌಡ, ಕುಲ್ಕರ್ಣಿ, ಸೈನ್ಯದ ಪಠಾಣರು ಮತ್ತು ಪೊಲೀಸರು ನೀಡುತ್ತಿದ್ದ ಸುದ್ದಿಗಳನ್ನು ಒಯ್ಯುತ್ತಿದ್ದ ವಾಲೀಕಾರರಿಗೆ ಪೊಲೀಸರ ಬೆಂಗಾವಲು ಇರುತ್ತಿತ್ತು. ಬಿಳೇಕಲ್ ವಾಲೀಕಾರನು ಒಯ್ಯುತ್ತಿದ್ದ ಟಪಾಲನ್ನು ಸ್ವಾತಂತ್ರ್ಯ ಸೇನಾನಿಗಳು ಕಸಿದುಕೊಂದು ಸುಟ್ಟು ಹಾಕಿದರು. ಪೊಲೀಸರ ಮೇಲೆ ಕೈ ಬಾಂಬು ಎಸೆದು ಓಡಿಸಿದರು. ಇದು ಹನುಮನಾಳ ಶಿಬಿರದ ಗಡಿಯಲ್ಲಿ ಸರ್ವಸಾಮಾನ್ಯವಾಗಿತ್ತು. ಇದರ ಉದ್ದೇಶ ಅಸಹಕಾರ ತೋರುವುದು ಆಗಿತ್ತು. ಹನುಮನಾಳ ಗ್ರಾಮವು ಮುಂಬೈ ಪ್ರಾಂತಕ್ಕೆ ಸೇರಿತ್ತು. ಅಲ್ಲಿಂದ ಹೈದರಾಬಾದ್ ಪ್ರಾಂತಕ್ಕೆ ಆಮದು ಆಗುತ್ತಿದ್ದ ಚಿಮಣಿ ಎಣ್ಣೆ, ಬಟ್ಟೆ, ಅಬಕಾರಿ, ಆಹಾರ ಧಾನ್ಯಗಳನ್ನು ಸ್ವಾತಂತ್ರ್ಯಯೋಧರು ರಾತ್ರೋರಾತ್ರಿ ಜಪ್ತಿ ಮಾಡುತ್ತಿದ್ದರು. ಆಹಾರ ಧಾನ್ಯದ ಕೊರತೆಯಿಂದ ಬೆಲೆ ಏರಿದಾಗ ಜನರು ಸರ್ಕಾರಕ್ಕೆ ಹಿಡಿ ಶಾಪ ಹಾಕುವಂತೆ ಮಾಡುತ್ತಿದ್ದರು. ಈ ಸರ್ಕಾರ ಹೋದರೆ ಸಾಕೆಂಬ ಅಭಿಪ್ರಾಯ ಮೂಡಿಸುವಲ್ಲಿ ಹನುಮನಾಳ ಮತ್ತು ಗಜೇಂದ್ರಗಡ, ಇಲಕಲ್ ಶಿಬಿರಗಳು ಬಹಳಷ್ಟು ಕೆಲಸ ಮಾಡಿದವು. ಹನುಮನಾಳ ಶಿಬಿರವು ರಜಾಕಾರ ಹಾವಳಿಯಿಂದ ಓಡಿ ಬಂದವರಿಗೆ ಊಟ ವಸತಿ ಏರ್ಪಡಿಸಿತ್ತು.
 
ಲೇವಿ–ಹಪ್ತೆ ಲೂಟಿ
ನಿಜಾಮ ಸರ್ಕಾರವು ರೈತನು ಬೆಳೆದ ಹೊಲಕ್ಕೆ ಇಂತಿಷ್ಟು ಎಂದು ಯಾವುದೇ ವೈಜ್ಞಾನಿಕ ಕ್ರಮವಿಲ್ಲದೇ ಲೇವಿ ವಸೂಲಿ ಮಾಡುತ್ತಿತ್ತು. ಎಷ್ಟೋ ಸಲ ಬೆಳೆದದ್ದೆಲ್ಲ ಸರ್ಕಾರಕ್ಕೆ ಲೇವಿ ರೂಪದಲ್ಲಿ ಕೊಡಬೇಕಾಗಿತ್ತು. ಲೇವಿ ಬೆಲೆ ಅತ್ಯಂತ ಕಡಿಮೆ ಇದ್ದು ರೈತನು ಲುಕ್ಸಾನದಲ್ಲಿ ಬದುಕುತ್ತಿದ್ದನು. ಇದರಿಂದ ರೈತರು ಬೇಸತ್ತಿದ್ದರು. ಈ ಶೋಷಣೆಯನ್ನು ವಿರೋಧಿಸಿ, ಅದನ್ನು ಕಾಯುತ್ತಿದ್ದ ಪೊಲೀಸರನ್ನು ಹೊಡೆದೋಡಿಸಿ ರೈತರಿಂದ ವಸೂಲಿ ಮಾಡಿದ ಲೇವಿ ಧಾನ್ಯವನ್ನು ಶಿಬಿರದವರು ಒಯ್ಯುತ್ತಿದ್ದರು. ಜೀವದ ಪರಿವೇ ಇಲ್ಲದೆ ಸಾವು ನೋವುಗಳಿಗೆ ಅಂಜದೆ ನಡೆಯುವ ಭೂಗತ ಚಟುವಟಿಕೆಗಳು ಎಲ್ಲ ಶಿಬಿರದ ಲಕ್ಷಣಗಳಾಗಿದ್ದವು. ಬರಗಾಲದಲ್ಲಿಯೂ ಹಪ್ತೆ ವಸೂಲಿಯನ್ನು ಅತ್ಯಂತ ಕಿರಿಕಿರಿ ನೀಡಿ ಮಾನಹಾನಿ ಮಾಡಿ ವಸೂಲು ಮಾಡುತ್ತಿದ್ದರು. ಜೀವಕ್ಕೆ, ಮಾನಕ್ಕೆ ಬೆದರಿದವರು ಹೊಲಮನೆ ಮಾರಿ ಹಪ್ತೆ ಕಟ್ಟುತ್ತಿದ್ದರು. ಇದು ಜನರಲ್ಲಿ ಕೋಪ ತಂದಿತ್ತು. ಇದನ್ನು ವಿರೋಧಿಸಿ ತುಮರಿಗುದ್ದಿಯಲ್ಲಿ (15-10-1947) ಬಂದೂಕು ಹಾರಿಸಿ ಲೇವಿಧಾನ್ಯ ಕಾಯುತ್ತಿದ್ದ ವಾಲೇಕಾರನನ್ನು ಓಡಿಸಿ ಊರಿನ ಸಂಗನಗೌಡ, ಕುಲಕರ್ಣಿ ಕಿಷನರಾವ್ ನನ್ನು ಬೆದರಿಸಿ 50 ಕೊರಿ ಚೀಲ ಭತ್ತವನ್ನು ಶಿಬಿರಕ್ಕೆ ಒಯ್ದರು. ಈ ಕಾರ್ಯಾಚರಣೆಯಲ್ಲಿ ಬಿ.ವಿ.ದೇಸಾಯಿ, ರಾಮನಗೌಡ ಹಿರೇಗೊಣ್ಣಾಗರ ಮೊದಲಾದ ಇಪ್ಪತ್ತು ಜನರು ಭಾಗವಹಿಸಿದ್ದರು.
ಬೇವೂರಿನಲ್ಲಿ ಕುಲ್ಕರ್ಣಿ ವೆಂಕಟರಾವ್ ಬೀಡಿಕರನನ್ನು ಹೆದರಿಸಿ ದಾಳಿ ಮಾಡಿ 500 ರೂ. ಮಾಲ್ಗುಜಾರಿ ಲೂಟಿ ಮಾಡಿದರು. ಈ ಕಾರ್ಯಾಚರಣೆ ಸಾದಾಪುರ ಹನುಮಂತರಾವ್ ಕೊರ್ಲಳ್ಳಿ, ಶ್ರೀನಿವಾಸಾಚಾರ್ ಮೊದಲಾದ ಐದು ಜನರಿದ್ದರು. ಇದೇ ರೀತಿ ಮುಧೋಳ ದಲ್ಲಿ ದೇಸಾಯಿಯರ ಮನೆಯಲ್ಲಿ ಇಟ್ಟಿದ್ದ ಹಪ್ತೆಯನ್ನು ಸುಮಾರು 1300 ರೂ., ತ್ರೀನಾಟ್‌ತ್ರೀ ಗನ್, ಮದ್ದಿನ ಬಂದೂಕು, ಕತ್ತಿ ಮೊದಲಾದವು ಲೂಟಿ ಮಾಡಿದರು. ಈ ಕಾರ್ಯಾಚರಣೆಯಲ್ಲಿ ಜೆ.ಕೆ. ರಾಜಪುರೋಹಿತ. ಶ್ರೀನಿವಾಸಾಚಾರ್ಯ ಕಾಟಾಪುರ ಮೊದಲಾದ 13 ಜನ ಇದ್ದರು. ಗುನ್ನಾಳಿಗೆ ಕಂದಾಯ ವಸೂಲಿಗೆ ಬಂದಿದ್ದ ಹುಲಿಹೈದರ ಜಹಗೀರಿನ ತಹಸೀಲ್ದಾರನಿಗೆ ಜಯತೀರ್ಥ ರಾಜಪುರೋಹಿತ, ಮೊದಲಾದವರು ಸೇರಿ ಅವನಿಗೆ ಬುದ್ದಿ ಕಲಿಸಲು ರಾತ್ರೋ ರಾತ್ರಿ ಹೋಗಿ ಮಲಗಿದ್ದಾಗ ಲಾಠಿ ಏಟು ಕೊಟ್ಟರು. ಅಕಸ್ಮಾತ್ತಾಗಿ ಸ್ವಾತಂತ್ರ್ಯಯೋಧರ ಬಂದೂಕದಿಂದಲೇ ಗುಂಡು ಸಿಡಿದು ಸ್ವಾತಂತ್ರ್ಯ ಯೋಧ ಬಂಡೆಪ್ಪನಿಗೆ ಗುಂಡು ಬಡಿಯಿತು. ಕುಷ್ಟಗಿ ತಾಲೂಕಿನ ಗ್ವಾತಗಿಯಲ್ಲಿ ಮುಡಿಯಪ್ಪಗೌಡ, ಶ್ರೀನಿವಾಸಾಚಾರ್ಯ ಕಲ್ಲೂರು, ವಿಠೋಬಾಚಾರ್ಯ ಜೋಷಿ, ಕಾಟಾಪುರ ಮೊದಲಾವರು ಸೇರಿ ಪೊಲೀಸರ ಮೇಲೆ ಏರಿ ಹೋಗಿ ಮಾಲ್ಗುಜಾರಿ ಲೂಟಿ ಮಾಡಿದರು. ಪೊಲೀಸರು ಕಾಯುತ್ತಿದ್ದ ಮಿಟ್ಟಲಕೋಟ ಕರೋಡಗಿರಿ ಕಚೇರಿಗೆ ಬೆಂಕಿ ಇಟ್ಟು ಬಾಂಬು ಸಿಡಿಸಿ ಪೊಲೀಸರನ್ನು ಓಡಿಸಿದರು. ಈ ಕಾರ್ಯಾಚರಣೆಯಲ್ಲಿ ಗುಡ್ಡದ ಮಲ್ಲಾಪುರ ಶಿಬಿರದ ಕೂಡ್ಲೆಪ್ಪ ಕಾಳಪ್ಪ ಬಡಿಗೇರ, ರಾಘವೇಂದ್ರರಾವ್ ಪಟವಾರಿ ಮೊದಲಾದವರು ಇದ್ದರು. ಸರಿರಾತ್ರಿಯಲ್ಲಿ ನಿಲೋಗಲ್ ಕರೋಡಗಿರಿ ಕಚೇರಿ ಹಾಗೂ ಪೊಲೀಸ್ ಠಾಣೆಗೆ 3 ಕಡೆಯಿಂದ ಮುತ್ತಿಗೆ ಹಾಕಿ ಕಛೇರಿಗೆ ಬೆಂಕಿ ಇಟ್ಟು ಬಾಂಬ್ ಸಿಡಿಸಿದರು. ಈ ಸಾಹಸದಲ್ಲಿ ರಾಚಪ್ಪಸೂಡಿ, ಸೀತಮ್ಮ ಬಡಿಗೇರ, ಕಾಳಪ್ಪ ಬಡಿಗೇರ, ಲಕ್ಷ್ಮಪ್ಪ ತೆನರಪ್ಪ, ಗುರನಗೌಡ, ರಾಘವೇಂದ್ರ ಪಟ್ವಾರಿ ಮೊದಲಾದವರು ಜೀವದ ಭಯವಿಲ್ಲದೇ ಹೋರಾಡಿ ಪೊಲೀಸರನ್ನು ಓಡಿಸದರು.
 
ಪೊಲೀಸ್ ಠಾಣೆಗಳ ಮೇಲೆ ದಾಳಿ
ಸರ್ಕಾರಕ್ಕೆ ಭಯ ಹುಟ್ಟಿಸಿದ ಪ್ರಸಂಗಗಳು ಅನೇಕ. ಹೀಗೆ ಯಾವುದೇ ಸರ್ಕಾರವು ಜನಪ್ರಿಯತೆ ಕಳೆದುಕೊಂಡಾಗ ಅದರ ಕ್ರಿಯೆಗಳು ಸಾಮಾಜಿಕವಾಗಿ ಅಹಿತವಾದಾಗ ಜನರು ಸರ್ಕಾರದ ಎದುರು ಬೀಳುವುದು ಸಹಜ. ಆ ಪ್ರತಿಭಟನೆಯು ಹಿಂಸಾರೂಪ ತಳೆಯುತ್ತದೆ ಎಂಬುದನ್ನು ಈ ಕೆಳಗಿನ ಘಟನೆಗಳಲ್ಲಿ ಕಾಣಬಹುದು.
ಪೊಲೀಸರ ದುರ್ನೀತಿಯ ಫಲವಾಗಿ, ರಾಜ್ಯ ಸರ್ಕಾರದ ವಿಫಲತೆಯ ಪರಿಣಾಮವಾಗಿ ಸ್ವಾತಂತ್ರ್ಯ ಯೋಧರು ಹಿರೇವಂಕಲಕುಂಟಿ ಪೊಲೀಸ್ ಠಾಣೆಗೆ ದಾಳಿಯಿಕ್ಕಿದರು (1947ನೆಯ ಅಕ್ಟೋಬರ್ 8). ಹತ್ತು ಜನ ಪೊಲೀಸರನ್ನು ಕಟ್ಟಿಹಾಕಿ ಶಸ್ತ್ರಾಸ್ತ್ರಗಳನ್ನು ಒಯ್ದರು. ಅಲ್ಲಿ ಜಿ.ಕೆ.ರಾಜಪುರೋಹಿತ, ಸೇತುರಾಮಾಚಾರ್, ಮಧ್ವಾಚಾರ್ಯ ಮೊದಲಾದವರು ಇದ್ದರು. ಇವರಲ್ಲಿ ಲಿಂಗಯ್ಯಸ್ವಾಮಿ ಹಿರೇವಂಕಲಕುಂಟಿ, ಶ್ರೀಮತಿ ಸುಬ್ಬಮ್ಮ, ಶ್ರೀಮತಿ ಶಿವಬಸಯ್ಯ ಅವರು ಹೆಚ್ಚಿನ ಸಹಕಾರ ನೀಡಿದರು.
ಮಾಲಗಿತ್ತಿಯಲ್ಲಿ ರಜಾಕಾರರ ಠಾಣೆಯಲ್ಲಿ ಪೊಲೀಸರು ಇದ್ದರು. ಹಾಡುಹಗಲೇ ಲೂಟಿ, ಹೆಣ್ಣು ಮಕ್ಕಳ ಮೇಲೆ ಅತ್ಯಾಚಾರ ಇವು ಇವರ ದಿನಂಪ್ರತಿ ಕೆಲಸಗಳಾಗಿದ್ದವು. 1948ನೆಯ ಜನವರಿ 2ರಂದು ಇಟಗಿ ವೇಣುಗೋಪಾಲ, ನಾಗಪ್ಪನಗಡ ಶಿವಮಲ್ಲಪ್ಪ ಹನುಮನಾಳ ಶಿಬಿರ, ಗುಡ್ಡದ ಮಲ್ಲಾಪುರ ಶಿಬಿರದ ಬಸಪ್ಪ ಹೂಗಾರ ಮಹಾಲಿಂಗಪ್ಪ, ಪಟ್ಟಲಚಿಂತಿ, ರಾಘವೇಂದ್ರರಾವ್ ಮೊದಲಾವರು ದಾಳಿ ಮಾಡಿ 7 ಜನ ಕಾಯ್ದಿಟ್ಟ ಪಡೆಯನ್ನು ಕೊಂದರು. ಈ ಪ್ರಕರಣದಲ್ಲಿ ಜೈಲಿಗೆ ಹೋದ ಸ್ವಾತಂತ್ರ್ಯ ಯೋಧ ಹನುಮನಗೌಡ ಚಿತ್ರಹಿಂಸೆಯಿಂದ ಕೊಲ್ಲಲ್ಪಟ್ಟರೆ, ಭೀಮಗೌಡ ಮತ್ತು ಭುಜಂಗಪ್ಪ, ದೇಶ ಸ್ವತಂತ್ರವಾದ ಮೇಲೆ ಜೇಲಿನಿಂದ ಹೊರಗೆ ಬಂದರು. ಹೂಲಗಿರಿ ನಾಕಾ ಮತ್ತು ಪೊಲೀಸ್ ಕಚೇರಿ 1948ನೆಯ ಮಾರ್ಚ್ 5ರಂದು ಸುಡಲು ಹೋದ ಗುರುಚಾರ ಸೌದಿ, ಅಡಿವೆಪ್ಪ ಸಾಹು, ಗದ್ದಿಕೇರಿ ರಾಮರಾವ, ಗಂಗಾ ಬೇಡಕರ, ಜಿ. ಕೆ. ರಾಜಪುರೋಹಿತ ಮೊದಲಾದವರು ಪೊಲೀಸರ ಗುಂಡಿನ ದಾಳಿಯಲ್ಲಿ ಬದುಕುಳಿದದ್ದೇ ಸಾಹಸ. ಕಲಾಲಬಂಡಿಯಲ್ಲಿ ರಜಾಕಾರರ ಬೀಡು ಬಿಟ್ಟ ಸುದ್ದಿ ತಿಳಿದು ಹನುಮಂತರಾವ್ ಕಾಟಾಪುರ, ಜಿ.ಕೆ. ರಾಜಪುರೋಹಿತ, ಕೊರ್ಲಳ್ಳಿ ಶ್ರೀನಿವಾಸಾಚಾರ್ಯ ನಾಯಕತ್ವದಲ್ಲಿ 200-300 ಜನ ಸೇರಿ ಹೊರಟರು. ನಿಜಾಮ ಪಡೆಯೊಂದಿಗೆ ನೇರ ಯುದ್ಧ ನಡೆದು ಕೈಬಾಂಬು ಬಳಸಿದರು. ರೈಫಲ್ ಗುಂಡು ಸಿಡಿದವು. ಒಬ್ಬ ರಜಾಕಾರ ಕೊಲ್ಲಲ್ಪಟ್ಟನು. ಅವರನ್ನು ಕರೆಸಿದ ಜಂಗ್ಲಿಸಾಬ್ ಓಡಿಹೋದ, ರಜಾಕಾರರು ಓಡಿ ಹೋದರು. ಯಲಬುರ್ಗಾ ತಹಶೀಲ್ದಾರ ಕಚೇರಿಯ ಮೇಲೆ ದಿನಾಂಕ 1948ನೆಯ ಸೆಪ್ಟೆಂಬರ್ 10ರಂದು ಸ್ವಾತಂತ್ರ್ಯ ಹೋರಾಟಗಾರರು ದಾಳಿ ಮಾಡಿ ಪಠಾಣ ಸೈನ್ಯವನ್ನು ಓಡಿಸಿದರು. ಆ ಆಕ್ರಮಣದಲ್ಲಿ ಸಾವಿರಾರು ಜನ ಸ್ವಾತಂತ್ರ್ಯಯೋಧರು ಸೇರಿ ತಹಶೀಲ್ದಾರ ಕಚೇರಿಯನ್ನು ವಶಪಡಿಸಿಕೊಂಡದ್ದು ಐತಿಹಾಸಿಕ ಸತ್ಯ. ಈ ಕಾರ್ಯಾಚರಣೆ ಶಿಬಿರಾಧಿಪತಿ ಪುಂಡಲೀಕಪ್ಪ ಅವರ ನಾಯಕತ್ವದಲ್ಲಿ ನಡೆಯಿತು.
 
ನೇರ ಯುದ್ಧಗಳು
ಗಜೇಂದ್ರಗಡ ಶಿಬಿರದಿಂದ ಆರು ಮೈಲಿ ದೂರದಲ್ಲಿದ್ದ ತುಮರಿಕೊಪ್ಪದಲ್ಲಿ ಸಾವಿರಾರು ಜನರು ಸುತ್ತಮುತ್ತಲಿನ ಹಳ್ಳಿಯಿಂದ 1947ನೆಯ ನವೆಂಬರ್ 6ರಂದು ನೆರೆದಿದ್ದರು. ನೈಜಾಮ ಸೈನ್ಯ ಹೆಣ್ಣು ಮಕ್ಕಳ ಮೇಲೆ ನಡೆಸಿದ ಅತ್ಯಾಚಾರ, ಅಕ್ರಮಸುಂಕ, ಲೇವಿ, ಲೂಟಿ ಬಗ್ಗೆ ಜನರು ರೋಸಿ ಹೋಗಿ ಏನು ಮಾಡಬೇಕೆಂಬ ವಿಚಾರಕ್ಕಾಗಿ ಸೇರಿದ್ದರು. ಆಗ ಅಲ್ಲಿಗೆ ಹನ್ನೆರಡು ಜೀಪಿನಲ್ಲಿ ನಿಜಾಮ ಸೈನಿಕರು ಬರುವ ಸುದ್ದಿ ತಿಳಿಯಿತು. ಜನರು ಕತ್ತಿ ಕವಣೆ ಬೀಸುತ್ತ ಸಿಡಿಮದ್ದು, ಬೋರಗನ್ನುಗಳನ್ನು ತೆಗೆದು ಕೊಂಡು ಜೈಹಿಂದ್ ಎನ್ನುತ್ತ ಬಾದಿಮನಾಳ ಕತ್ರಿಗೆ ಬಂದು ನಿಂತರು. ಜನಪ್ರವಾಹವೇ ಅಲ್ಲಿತ್ತು. ಜೀಪಿನಲ್ಲಿ ಬಂದ ಸೈನಿಕರಿಗೆ ಈ ಅನಿರೀಕ್ಷಿತ ಆಕ್ರಮಣ ಪ್ರಸಂಗದಿಂದ ಗಾಬರಿಯಾಯ್ತು. ಸಮೀಪದ ವೆಂಕಟರಾವ್ ಸಾಳುಂಕಿ ಹೊಲದಲ್ಲಿ ನಿಂತು ತಮ್ಮ ಸುತ್ತಲೂ ಗೆರೆ ಕೊರೆದು ಇದನ್ನು ದಾಟಿ ಬರಬೇಡಿ ಸುಟ್ಟು ಬೂದಿಯಾಗುವಿರಿ ಎಂದು ಹೇಳಿ ತ್ರೀನಾಟ್ ತ್ರಿ ಗನ್ ಹಿಡಿದು ನಿಂತರು. ಪ್ರಾಣದ ಪರಿವಿಲ್ಲದ ಜೋಷ್‌ನಲ್ಲಿದ್ದ ಜನ ಗೆರೆಗೆ ಬಂದು ಸೆಡ್ಡು ಹೊಡೆದರು. ಕೆಲವರು ಮದ್ದುಗುಂಡು ಹಾರಿಸಲು ಪ್ರಾರಂಭಿಸಿದರು. ಕಲ್ಲು ಕವಣೆ ತೂರಿದರು. ಆಗ ಸೇನೆ ನೇರವಾಗಿ ಜನರ ಎದುರಿಗೆ ಗುಂಡಿಕ್ಕಿತು. ಈ ಕದನದಲ್ಲಿ ಸ್ವಾತಂತ್ರ್ಯ ಯೋಧ ಅಲಿಸಾಬ್ ಪಿಂಜಾರ, ಹಿರೇಗೊಣ್ಣಾಗರ ಮತ್ತು ಹನುಮಂತಪ್ಪ ಕುನ್ನಾಪುರವರಿಗೆ ಗುಂಡೇಟುಗಳು ಬಿದ್ದವು. ಹುತಾತ್ಮರಾದರು. ಗುಂಡೇಟಿಗೆ ಬೆದರಿ ಜನ ಹನುಮನಾಳದತ್ತ ಹಿರೇಗೊಣ್ಣಾಗರ ದತ್ತ ಓಡಿದರು. ನೂರಾರು ಜನರನ್ನು ಬಂಧಿಸಿದರು. ತುಮರಿಕೊಪ್ಪದಲ್ಲಿ ಇಳಿದುಕೊಂಡು ಮನಸ್ವಿ ಅತ್ಯಾಚಾರ ಮಾಡಿದರು. ಬಾದಿಮನಾಳಿನ ದುರಗವ್ವಾ ಡೊಳ್ಳಿನ ಹಾಗೂ ಹಾಬಲಕಟ್ಟಿ ಯಮನವ್ವಳನ್ನು ಅತ್ಯಾಚಾರ ಮಾಡಿಯೇ ಕೊಂದರು. ಅನೇಕ ಹೆಣ್ಣುಮಕ್ಕಳ ಶೀಲ ಹರಣವಾಯಿತು. ಈ ದುಃಖಕ್ಕೆ ಈಡಾದವರು ಇನ್ನೂ ಬದುಕುಳಿದು ಕಣ್ಣೀರು ಸುರಿಸುತ್ತ ದುರಂತವನ್ನು ಶಪಿಸುತ್ತಾರೆ.
ಇಲ್ಲಿ ಅನೇಕರು ಜೈಲು ಅನುಭವಿಸಿದರೂ ಅವರಿಗೆ ಸ್ವಾತಂತ್ರ್ಯಯೋಧರ ಮಾಶಾಸನ ವಿಲ್ಲ. ಸರ್ಕಾರದ ಕಡತಗಳು ಬರಿಗೈಗೆ ಮಾರಕವಾಗುತ್ತವೆ. ಸಾವಿನ ದವಡೆಯಲ್ಲಿರುವ ವಯಸ್ಸಿನ ಭಾರದಿಂದ ನಲುಗಿಹೋದ ಇವರಿಗೆ ಯಾವುದಾದರೂ ಕರುಣೆ ಹಸ್ತ ಕೈಚಾಚಬಹುದೆ? ಇದನ್ನು ಪ್ರಜಾತಂತ್ರವೇ ಹೇಳಬೇಕು(ಈ ಸತ್ಯಸಮೀಕ್ಷೆ ಬಯಸಿದವರು ತುಮರಿಕೊಪ್ಪಕ್ಕೆ ಹೋಗಿ ಬರಲಿ).
ಗುಡ್ಡದ ದ್ಯಾವಲಾಪುರ ಸಮೀಪದ ಊರುಗಳಲ್ಲಿದ್ದ ಸ್ವಾತಂತ್ರ್ಯ ಯೋಧರ ಮೇಲೆ ಕಣ್ಣಿಡಲು ಹುಸೇನಸಾಬ್ ಎಂಬ ನಿಜಾಮ ಪಡೆಯ ಗುಪ್ತಚಾರನಿದ್ದನು. ಅವನಿಂದ ಬೇಸರಪಟ್ಟವರು ಅವನನ್ನು ಹಿಡಿದು ಗಿಡಕ್ಕೆ ಕಟ್ಟಿಹಾಕಿ ಗುಂಡು ಹಾಕಿ ಕೊಂದರು. ಈ ಘಟನೆ ಅರಿತ ರಜಾಕಾರರು ಕಾಂಗ್ರೆಸ್ ಕಾರ್ಯಕರ್ತರನ್ನೆಲ್ಲ ಮುಗಿಸಿ ಹೈದರಾಬಾದಿಗೆ ತೆರಳಲು ಸಿದ್ಧರಾದರು. ಏಕೆಂದರೆ ಭಾರತ ಸೈನ್ಯ ಹೈದರಾಬಾದ್ ಪ್ರಾಂತ್ಯ ಮುತ್ತಿದೆ ಎಂದು ಸುದ್ದಿ ಹರಡಿತ್ತು. ಇದು ನಿಜವೂ ಆಗಿತ್ತು. 1948ನೆಯ ಸೆಪ್ಟೆಂಬರ್ 16ರಂದು ಈ ಕಾರ್ಯಾಚರಣೆಗೆಂದು ನಿಜಾಮ ಸೈನಿಕರು ಹೊರಟಾಗ ಈ ಸುದ್ದಿ ತಿಳಿದು ಸ್ವಾತಂತ್ರ್ಯಯೋಧರು ಅವರನ್ನು ಎದುರುಗೊಂಡು ತಡವಿದರು. ಫೈರಿಂಗ್ ಆರಂಭಿಸಿದರು. ತತ್‌ಕ್ಷಣ ಎಚ್ಚರವಾದ ಸೈನಿಕರು ಗುಡ್ಡದ ಆಶ್ರಯ ಪಡೆದು ಹೊಲದಲ್ಲಿ ನಿಂತಿದ್ದ ಗುಂಪಿನ ಮೇಲೆ ಗುಂಡು ಹಾರಿಸಲು ಪ್ರಾರಂಭಿಸಿದರು. ಯುದ್ಧ ಪ್ರಾರಂಭವಾಯಿತು. ಕಲ್ಲು, ಕವಣೆ, ಬಾಂಬು ಸಿಡಿದವು. ಈ ಯುದ್ಧದಲ್ಲಿ ಗುಡ್ಡದ ಮಲ್ಲಾಪುರ ಕ್ಯಾಂಪಿನ ಕಮಾಂಡರ್ ಶ್ರೀರಾಮುಲುಗೆ ಗುಂಡೇಟು ಬಿತ್ತು. ತಕ್ಷಣ ಸತ್ತ. ಹನುಮಾಳದ ಕಲ್ಲಪ್ಪ ಗುಡದೂರು ಗುಂಡೇಟಿಗೆ ನೆಲಕ್ಕೆ ಕುಸಿದನು. ನಿಜಾಮ ಸೈನಿಕರು ಗುಡ್ಡದ ಆಶ್ರಯದಲ್ಲಿ ಇದ್ದರೆ ಇವರು ಹೊಲದಲ್ಲಿ ಇದ್ದರು. ಅವರ ಕೈ ಮೇಲಾಯಿತು. ಸೇರಿದ ಜನ ಓಡಿದರು. ಪಠಾಣ ಸೈನಿಕರು ಕುಷ್ಟಗಿಗೆ ಹೊರಟರು.
ಗಜೇಂದ್ರಗಡದ ಸಮೀಪ ಕಗ್ಗಲ್ಲು ಹಳ್ಳದಲ್ಲಿ ಹೆಣ್ಣುಮಕ್ಕಳಿಗೆ ತೊಂದರೆ ಕೊಡುತ್ತಿದ್ದ ನಿಜಾಮ ಸೈನಿಕರನ್ನು ಹೊಡೆದೋಡಿಸಲು ಕಾಟಾಪುರ ಹನುಮಂತರಾವ ಕೊರ್ಲಳ್ಳಿ ಶ್ರೀನಿವಾಸಾಚಾರ ಮೊದಲಾದವರು ಹೊರಟರು. ಪಠಾಣರಿಗೂ ಇವರಿಗೂ ಗುಂಡಿನ ಕಾಳಗ ನಡೆಯಿತು. ಈ ಸುದ್ದಿ ಗಜೇಂದ್ರಗಡ ಶಿಬಿರ ತಲುಪುತ್ತಲೇ ಅವರು ಭಾರತ ಸರ್ಕಾರದ ಯೂನಿಯನ್ ಕ್ಯಾಂಪಿಗೆ ತಿಳಿಸಿ ಅವರ ಸಹಾಯ ಪಡೆದರು. ಯೂನಿಯನ್ ಕ್ಯಾಂಪು ಕ್ಯಾಪ್ಟನ್ ಸಾವಂತರ ಹಿರಿತನದಲ್ಲಿ ಬಂದರು. ಚಿಕ್ಕ ಯುದ್ಧವೇ ನಡೆಯಿತು. ಪಠಾಣರ ಗುಂಡು ಭಾರತೀಯ ಸೈನಿಕನೊಬ್ಬನ ಕೈಯಲ್ಲಿ ಹರಿದು ಹೋಯಿತು. ಆಗ ಭಾರತ ಸೈನ್ಯವು ರೊಚ್ಚಿಗೆದ್ದು ಅವರನ್ನು ಸುತ್ತಿತು. ಅನೇಕ ಪಠಾಣರು ಗಾಯ ಹೊಂದಿ ಅಲ್ಲಿಂದ ಕಂಬಿ ಕಿತ್ತರು. ಈ ಘಟನೆ ಜರುಗಿದುದು ಸುಮಾರು 1948ರ ಜುಲೈ ಎಂದು ತಿಳಿದುಬರುತ್ತದೆ.
ಈ ಎಲ್ಲ ಅನ್ಯಾಯಗಳನ್ನು ಅರಿತು ಹೈದರಾಬಾದ್ ಸರ್ಕಾರವನ್ನು ಮಣಿಸಲು ಭಾರತವು ಪೊಲೀಸ್ ಆಯಕ್ಷನ್ ಕೈಗೊಂಡಿತು. ಭಾರತ ಸರ್ಕಾರ ಪೋಲೋ ಆಪರೇಷನ್ ಕಾರ್ಯಾಚರಣೆ 1948ನೆಯ ಸೆಪ್ಟೆಂಬರ್ 9ರಿಂದ ಪ್ರಾರಂಭಿಸಿತು. ಹೈದರಾಬಾದ್ 1948ನೆಯ ಸೆಪ್ಟೆಂಬರ್ 17ರಂದು ಶರಣಾಯಿತು. ಇದು ಗಜೇಂದ್ರಗಡ ಶಿಬಿರದ ವೀರಗಾಥೆ. ಇಲ್ಲಿ ಕೇವಲ ಶಿಬಿರಾಧಿಪತಿ ಪುಂಡಲೀಕಪ್ಪ ಜ್ಞಾನಮೋಠೆಯವರಲ್ಲ. ಇಡೀ ಸಮುದಾಯವೇ ಸೇರಿತ್ತು. ಇಲಕಲ್ ಮಠ ಸಹ ಸೇರಿ ಸ್ವಾತಂತ್ರ್ಯ ಹೋರಾಟದಲ್ಲಿ ಪಾಲ್ಗೊಂಡಿತ್ತು. ಹೋರಾಟದ ವ್ಯಾಪ್ತಿಯಲ್ಲಿ ಇಲ್ಲಿಯ ಪಶುಪಕ್ಷಿ ಆದಿಯಾಗಿ ಕಲ್ಲುಮಣ್ಣು ನೀರು ನೆಲ ಎಲ್ಲವೂ ಇದ್ದವು.
1947ರಲ್ಲಿ ಶ್ರೀ ವೀರಭದ್ರಪ್ಪ ಶಿರೂರ ಇವರು ಕೆಲವೊಂದು ಕಾರ್ಯಕರ್ತರೊಡನೆ ಕೊಪ್ಪಳ ರೈಲು ನಿಲ್ದಾಣದಲ್ಲಿ ಜಯಪ್ರಕಾಶರನ್ನು ಸ್ವಾಗತಿಸಿ ಹೈದ್ರಾಬಾದ್‌ನ ಹೋರಾಟಕ್ಕೆ ಸಹಾಯ ನೀಡಬೇಕೆಂದು ಮನವಿ ಮಾಡಿಕೊಂಡರು. 1947ನೆಯ ಆಗಸ್ಟ್ 15 ಭಾರತವು ಸ್ವತಂತ್ರವಾದ ದಿನ. ಭಾರತದ ಮೂಲೆ ಮೂಲೆಗಳಲ್ಲಿ ವೈಭವದಿಂದ ಆಚರಿಸಲ್ಪಟ್ಟಿತು. ಆದರೆ ಹೈದರಾಬಾದ್ ಸಂಸ್ಥಾನದ ಪ್ರಜೆಗಳಿಗೆ ಮಾತ್ರ ಈ ಉತ್ಸಾಹದಲ್ಲಿ ಭಾಗವಹಿಸುವ ಪುಣ್ಯವಿರಲಿಲ್ಲ. ನಿಜಾಮ ಸರಕಾರವು ಒಂದು ಫರ್ಮಾನು (ಆಜ್ಞೆ) ಹೊರಡಿಸಿ ಯಾರೂ ಭಾರತ ರಾಷ್ಟ್ರ ಧ್ವಜವನ್ನು ಹಾರಿಸದಂತೆ ನೋಡಿಕೊಳ್ಳಬೇಕೆಂದು ಸೂಚಿಸಿತ್ತು. ಸಭೆ ಮೆರವಣಿಗೆಗಳ ಮೇಲೆ ಮೊದಲೇ ನಿರ್ಬಂಧ ಹಾಕಲಾಗಿತ್ತು. ಶ್ರೀ ಜನಾರ್ಧನರಾವ ವಕೀಲ ಕೊಪ್ಪಳ ಇವರು ಸಭೆಯ ಪ್ರತಿಬಂಧಕ ಆಜ್ಞೆಯನ್ನು ಮುರಿದು ಸೆರೆಯಾಳಾಗಿದ್ದರು. ದಿನಾಂಕ 15ರ ಕಾರ್ಯಕ್ರಮದ ಬಗ್ಗೆ ಶ್ರೀ ವೀರಭದ್ರಪ್ಪ ಶಿರೂರ ಇವರು ಕೊಪ್ಪಳ ಕಾತರಕಿ, ಕಿನ್ನಾಳ, ಯಲಬುರಗಿ, ಕುಕನೂರು ಈ ಕಡೆಗಳಲ್ಲಿ ಒಮ್ಮೆಲೇ ಧ್ವಜ ಹಾರಿಸಲು ನಿರ್ಣಯಿಸಿ ಅದರಂತೆ ಸಿದ್ಧತೆ ಮಾಡಿದ್ದರು. ಪೂರ್ವ ತಯಾರಿಯಂತೆ ಕೊಪ್ಪಳದಲ್ಲಿ ಶ್ರೀ ಲಕ್ಷ್ಮಣಾಚಾರ್ಯ ವಕೀಲ, ಶ್ರೀವೀರಭದ್ರಪ್ಪ ಶಿರೂರ, ಶ್ರೀ ಹಂಪಿ ನರಸಿಂಗರಾವ ಕೂಕನೂರಲ್ಲಿ ಶ್ರೀ ಇಟಗಿ ರಾಘವೇಂದ್ರರಾವ ವಕೀಲರು ಯಲಬುರ್ಗಿಯಲ್ಲಿ ಶ್ರೀ ಯಾರ್ವಣಕಿ ಶ್ರೀನಿವಾಸರಾಯರು ಕಿನ್ನಾಳಲ್ಲಿ ಶ್ರೀ ಸಿದ್ದಪ್ಪ ಮಾಸ್ತರರು ಕಾತರಕಿಯಲ್ಲಿ ಶ್ರೀ ಬಂಗಾರ ಶೆಟ್ಟರು ಈ ಪ್ರಕಾರ ಸುಮಾರು 20 ಜನ ಕಾರ್ಯಕರ್ತರು 15ನೇ ಅಗಸ್ಟಕ್ಕೆ ಧ್ವಜ ಹಾರಿಸಿ ಬಂಧಿತರಾದರು. ಕೊಪ್ಪಳದಲ್ಲಿ ಈ ದಿವಸ ಮುಂಜಾನೆ ಜನರ ಸಮೂಹವು ಶ್ರೀ ಲಕ್ಷ್ಮಣಾಚಾರ್ಯರ ಮನೆಯ ಮುಂದೆ ಬಂದು ನಿಂತಿತ್ತು. ಮೂವರು ಸತ್ಯಾಗ್ರಹಿಗಳು ಸಿದ್ಧತೆಯಿಂದ ಹೊರಬಂದು ಸ್ಟೇಶನ್ ಸಮೀಪದ ಬೈಲಲ್ಲಿ ಧ್ವಜವಂದನೆ ಮಾಡಿದರು. ಪ್ರಮಾಣ ಪತ್ರವನ್ನು ಓದಿದರು. 35-40 ಜನ ಪೊಲೀಸರು ಶಸ್ತ್ರಧಾರಿಗಳಾಗಿ ನಿಂತು ಕಾರ್ಯಕ್ರಮವು ಪೂರ್ತಿಯಾದ ಮೇಲೆ ಬಂಧಿಸಲಾಯಿತೆಂದು ಹೇಳಿದರು. ಇವರನ್ನು ಪೊಲೀಸ ಠಾಣೆಗೆ ಕರೆದೊಯ್ಯಲಾಯಿತು. ಸಾವಿರಾರು ಜನರು ಪೊಲೀಸ ಕಚೇರಿಯ ಬಳಿ ಬಂದು ನಿಂತು ‘‘ಮಹಾತ್ಮಾ ಗಾಂಧೀಜಿ ಕೆ ಜೈ’’ ಎಂದು ಜಯಘೋಷ ಹಾಕಹತ್ತಿದರು. ಶ್ರೀ ಲಕ್ಷ್ಮಣಾಚಾರ್ಯರು ಹೊರಗೆ ಬಂದು ಎಲ್ಲರಿಗೂ ಶಾಂತರೀತಿಯಿಂದ ಮನೆಗೆ ಹೋಗಲು ವಿನಂತಿ ಮಾಡಿಕೊಂಡರು.
ಸತ್ಯಾಗ್ರಹವು ದಿನದಿನಕ್ಕೆ ಹೆಚ್ಚುತ್ತ ನಡೆಯಿತು. ಕೊಪ್ಪಳ, ಯಲಬುರಗಿ ಈ ಎರಡು ತಾಲೂಕುಗಳಲ್ಲಿ ಸುಮಾರು 120ರವರೆಗೆ ಸತ್ಯಾಗ್ರಹಿಗಳ ಸಂಖ್ಯೆ ಬೆಳೆಯಿತು. ನೈಜಾಮ ಸರಕಾರವು ಹಾಗೂ ರಜಾಕಾರರು ರೊಚ್ಚಿಗೆದ್ದು ಮನಬಂದಂತೆ ತಮ್ಮ ಕೃತ್ಯಗಳನ್ನು ಮಾಡಹತ್ತಿದರು. ಶ್ರೀ ಚಾಕಲಬ್ಬಿ ವಕೀಲರನ್ನು ಸತ್ಯಾಗ್ರಹಿಗಳಿಗೆ ಸಹಾಯ ಮಾಡುತ್ತಿರುವರೆಂಬ ಕಾರಣಕ್ಕಾಗಿ ಅವರ ಮನೆಯ ಶೋಧ ನಡೆಸಿ ಅವರ ಮೇಲೆ ಖಟ್ಲೆ ಹಾಕಿದರು. ಸತ್ಯಾಗ್ರಹಿಗಳಿಗೆ ಶಿಕ್ಷೆವಿಧಿಸಿ ಹೈದರಾಬಾದ್, ಕಲಬುರ್ಗಿ, ರಾಯಚೂರು, ನಿಜಾಮಾಬಾದ್, ಔರಂಗಾಬಾದ್ ಸೆರೆಮನೆಯಲ್ಲಿ ಇಟ್ಟರು. ಕಾಂಗ್ರೆಸಿಗರ ಸತ್ಯಾಗ್ರಹವು ಭರದಿಂದ ನಾ ಮುಂದೆ ನೀ ಮುಂದೆ ಎಂದು ನಡೆಯುತ್ತಿರುವುದನ್ನು ಕಂಡು, ಸರಕಾರವು ಬೆದರಿತು. ಕಾಂಗ್ರೆಸ್ ಮುಖಂಡರೊಡನೆ ಒಪ್ಪಂದ ಮಾಡಿಕೊಂಡರು. ಸೆರೆಮನೆಯಿಂದ ಕೆಲವರನ್ನು ಬಿಟ್ಟರು. ಶ್ರೀ ವೀರಭದ್ರಪ್ಪ ಶಿರೂರ ಇವರನ್ನು ಬಿಟ್ಟ ಕೂಡಲೇ ನೇರವಾಗಿ ಗದುಗಿಗೆ ಹೋದರು. ಅಲ್ಲಿ ಶಿಬಿರಗಳ ಮುಖಂಡರನ್ನು ಕಂಡು ಮುಂದೆ ಹೇಗೆ ನಡೆಸಬೇಕೆಂಬ ಬಗ್ಗೆ ವಿಚಾರ ಮಾಡಿದರು. ನಿಜಾಮ ಸರಕಾರದ ಒಪ್ಪಂದವು ಇಲ್ಲಿಯ ಮುಸ್ಲಿಂ ರಜಾಕಾರರಿಗೆ ಒಪ್ಪಿಗೆ ಆಗಿರದೆ ಕಾಯಿದೆಯನ್ನೇ ತಮ್ಮ ಕೈಯಲ್ಲಿ ತೆಗೆದುಕೊಂಡು ದರೋಡೆ, ಲೂಟಿ, ಕೊಲೆ, ಸುಲಿಗೆ ನಡೆಸಿದರು. ಹೈದರಾಬಾದ್ ಮುಸ್ಲಿಮರ ರಾಜ್ಯ ವೆಂದೂ ಇವರ ರಕ್ಷಣೆಗಾಗಿ ಸಕಲ ಮುಸ್ಲಿಮರು ಬರಬೇಕೆಂದು ಕಾಸೀಮ ರಜವಿಯವರು ಘೋಷಣೆ ಮಾಡಿದರು. ಕೆಲವೊಂದು ಮುಸ್ಲಿಮರು ಮತಿಗೆಟ್ಟು ಕುಣಿದಾಡಿದರು. ರಜಾಕಾರರ ಕ್ಯಾಂಪುಗಳು ಸ್ಥಾಪಿತವಾದವು.
ಅಳವಂಡಿ, ಕವಲೂರ, ಬನ್ನಿಕೊಪ್ಪ, ಮುಧೋಳ ಗ್ರಾಮಗಳಲ್ಲಿ ಪಠಾಣರು ಬಂದು ನೆಲೆಸಿದರು. ಬೆಟಗೇರಿಯಲ್ಲಿ ಪೊಲೀಸರು ತಮ್ಮ ಠಾಣೆ ಹಾಕಿದರು. ಅಳವಂಡಿಯ ಶ್ರೀ ಶಿದ್ದಪ್ಪಯ್ಯನವರ ಮಠವೂ ಕವಲೂರ ಶ್ರೀ ಬಸನಗೌಡರ ಕಿಲ್ಲೇದ ಮನೆಯೂ ಮುಧೋಳದ ಶ್ರೀ ಉಪಾಸಪ್ಪ ದೇಸಾಯರ ವಾಡೆಯೂ ಪಠಾಣರ ವಾಸಸ್ಥಾನಗಳಾದವು. ಊರು ಊರಿಗೆ ಹಣಕ್ಕಾಗಿ ತಿರುಗಾಡಿದರು. ಇವರು ಬೇಡಿದ್ದು ಕೊಡಲೇಬೇಕು. ಎಷ್ಟೋ ಜನರು ಇವರಿಗೆ ಹೆದರಿ ಮನೆಮಾರು ಆಸ್ತಿಪಾಸ್ತಿ ಬಿಟ್ಟು ಓಡಿ ಹೋದರು. ಶ್ರೀ ಗದಿಗೆಪ್ಪ ದೇಸಾಯಿ ಮುಧೋಳ, ಶ್ರೀ ಗುರುರಾವ ದೇಸಾಯಿ ಕುಕನೂರ ಮೊದಲಾದವರನ್ನು ಕಾಂಗ್ರೆಸಿಗರಿಗೆ ಸಹಾಯ ಮಾಡುತ್ತಿರುವರು ಅನ್ನುವ ಕಾರಣಕ್ಕಾಗಿ ಅವರನ್ನು ಬಂಧಿಸಿದರು. ಕೆಲವು ಕಡೆಗಳಲ್ಲಿ ಹೆಣ್ಣು ಮಕ್ಕಳ ಮೇಲೆ ಅತ್ಯಾಚಾರವಾದ ವರದಿಗಳೂ ಬರಹತ್ತಿದವು. ಜನರು ಬೆಂಕಿಯಾಗಿ ಬಿಟ್ಟಿದ್ದರು. ಇವರಿಗೆ ಮಾರ್ಗದರ್ಶನವು ಬೇಕಾಗಿತ್ತು. ಹೈದರಾಬಾದ್ ಕಾಂಗ್ರೆಸ್ ಕ್ರಿಯಾ ಸಮಿತಿಯು ರಜಾಕಾರರ ಉಪಟಳವನ್ನು ಎದುರಿಸಲು ಸಂಘಟಿತರಾಗಲು ಆದೇಶವನ್ನಿತ್ತಿತು. ಅದೇ ಪ್ರಕಾರ ಅಲ್ಲಲ್ಲಿ ಶಿಬಿರಗಳು ಸ್ಥಾಪಿತವಾದವು. ಮುಂಡರಗಿಯಲ್ಲಿ ಶ್ರೀ ಶಿವಮೂರ್ತಿಸ್ವಾಮಿಗಳೂ ಬರದೂರಲ್ಲಿ ಶ್ರೀ ಮುಡಿಯಪ್ಪಗೌಡರೂ ಗಜೇಂದ್ರ ಗಡದಲ್ಲಿ ಶ್ರೀ ಪುಂಡಲೀಕಪ್ಪ ಇವರು ಶಿಬಿರದ ಮುಖ್ಯಸ್ಥರೆಂದು ನಿರ್ಣಯ ಮಾಡಲಾಯಿತು. ಹೈದರಾಬಾದ ಕರ್ನಾಟಕ ಪ್ರದೇಶ ಕಾಂಗ್ರೆಸ್ ಕಾರ್ಯಾಲಯವು ಗದುಗಿನಲ್ಲಿಯೇ ತನ್ನ ಕಾರ್ಯವನ್ನು ಮುಂದುವರಿಸಿತು.
 
ಮುಂಡರಗಿ ಶಿಬಿರ
ಮುಂಡರಗಿ ಶಿಬಿರದ ಕಾರ್ಯಕರ್ತರು ಕುಕನೂರ ಪೊಲೀಸ್ ಠಾಣೆಯನ್ನು ಮುತ್ತಿ ಅಲ್ಲಿಯ ಶಸ್ತ್ರಾಸ್ತ್ರಗಳನ್ನು ತೆಗೆದುಕೊಂಡು ಹೋದರು. ಯಲಬುರ್ಗಿಯ ತಹಶೀಲ ಕಚೇರಿಯ ಮೇಲೆ ದಾಳಿ ಮಾಡಿದರು. ಆದರೆ ಅದು ಯಶಸ್ವಿಯಾಗಲಿಲ್ಲ. ಸರಕಾರಿ ಯಂತ್ರವನ್ನೇ ನಿಲ್ಲಿಸುವುದಕ್ಕಾಗಿ ಸರಕಾರದ ಎಲ್ಲ ಅಸ್ತಿಗಳನ್ನು ನಾಶ ಮಾಡಹತ್ತಿದರು. ಕಂದಾಯ ಕೊಡುವುದನ್ನು ನಿಲ್ಲಿಸಿದರು. ಕೆಲವು ಗ್ರಾಮಗಳು ಸ್ವಾತಂತ್ರ್ಯ ಸಾರಿದವು. ಅಲ್ಲಿ ಪಂಚಾಯಿತ ಕಮಿಟಿಗಳನ್ನು ಸ್ಥಾಪಿಸಿ ಆಡಳಿತ ನಡೆಸಲಾಯಿತು. ಶ್ರೀ ವೀರಭದ್ರಪ್ಪ ಶಿರೂರ ಸೆರೆಮನೆಯಿಂದ ಬಿಡುಗಡೆಯಾಗಿ ಬಂದು ಮುಂಡರಗಿ ಶಿಬಿರದ ಗದುಗಿನ ಕಾರ್ಯಾಲಯದಲ್ಲಿ ಶಿಬಿರದ ಸಲಹೆಗಾರರಾಗಿ ಕೆಲಸ ಮಾಡಹತ್ತಿದರು. ಈ ಶಿಬಿರದಲ್ಲಿ ಸುಮಾರು 132ರವರೆಗೆ ಕಾರ್ಯಕರ್ತರು ಕೆಲಸ ಮಾಡುತ್ತಿದ್ದರು. ಇದರ ಶಾಖೆಗಳು ಹೆಸರೂರ, ಮುಂಡರಗಿ, ಮೇವುಂಡಿ, ಹಳ್ಳಿಕೇರಿ, ತಿಮ್ಮಾಪುರ, ಗದಗ, ಕೊಪ್ಪಳ ಈ ಕಡೆಗಳಲ್ಲಿದ್ದವು. ಬರದೂರ ಶಿಬಿರದಲ್ಲಿ 15-16 ಕಾರ್ಯಕರ್ತರಿದ್ದರು. ಗಜೇಂದ್ರಗಡ ಶಿಬಿರದಲ್ಲಿ 19-20 ಕಾರ್ಯಕರ್ತರಿದ್ದರು. ಪೊಲೀಸರ ಒಂದು ಗುಂಪು ಕವಲೂರಿಗೆ ಬಂದು ಜನರನ್ನು ಹೆದರಿಸಹತ್ತಿದಾಗ ಕೆಲವರು ಅವರನ್ನು ಎದುರಿಸಿ ಅವರ ಗುಂಡಿನೇಟಿಗೆ ಆಹುತಿಯಾದರು. ಬೆಟಗೇರಿಯ ಇಬ್ಬರು ನಿರಪರಾಧಿ ಹೆಣ್ಣುಮಕ್ಕಳನ್ನು ಪಠಾಣರು ಗುಂಡಿಟ್ಟು ಕೊಂದರು. ಬನ್ನಿಕೊಪ್ಪದ ಹತ್ತಿರ ದಾರಿಕಾರನೊಬ್ಬನನ್ನು ಕೊಲ್ಲಲಾಯಿತು. ಮುನಿರಾಬಾದದ ಸಮೀಪದ ಹಳ್ಳಿಗಳಲ್ಲಿ ಪಠಾಣರು ರಜಾಕಾರರು ಹೆಣ್ಣುಮಕ್ಕಳ ಮಾನಭಂಗ ಮಾಡಿದರು. ತುಂಗಭದ್ರಾ ಅಣೆಕಟ್ಟು ಕಟ್ಟಿದ ಗುಡ್ಡಗಳ ದೊಡ್ಡ ಆಯಕಟ್ಟಿನ ಸ್ಥಳಗಳಲ್ಲಿ ಮದ್ದು ಗುಂಡುಗಳ ಸಂಗ್ರಹ ಮಾಡಿ ಅಲ್ಲಿ ಪಠಾಣರು ತಮ್ಮ ಮುಖ್ಯ ಠಾಣೆಯನ್ನಾಗಿ ಮಾಡಿದ್ದರು. ಇಲ್ಲಿ ಸುಮಾರು 200 ರಜಾಕಾರರು ಇರುತ್ತಿದ್ದರು.
ಮುಂಡರಗಿ ಶಿಬಿರದ ಕಾರ್ಯಕರ್ತರು ಹೈದರಾಬಾದ್ ಭಾಗದಿಂದ ಹೊರಗೆ ಹೋಗುತ್ತಿದ್ದ ಜನರಿಗೆ ರಕ್ಷಣೆ ಕೊಡಲು ಗಡಿಯಲ್ಲಿ ಸಂಚರಿಸುತ್ತಿದ್ದರು. ಹೀಗೆ ಸಂಚರಿಸುವಾಗ ರಜಾಕಾರರಿಗೂ ಸ್ವಯಂಸೇವಕರಿಗೂ ಸಣ್ಣಪುಟ್ಟ ಘರ್ಷಣೆಗಳಾಗುತ್ತಿದ್ದವು. ಒಂದು ದಿವಸ ಮುಂಡರಗಿಯ ಸಮೀಪದ ಹಳ್ಳಿಯಾದ ಬೆಳಗಟ್ಟಿ ಎಂಬ ಗ್ರಾಮಕ್ಕೆ 3 ಗಂಟೆಯ ಸುಮಾರಿಗೆ 200 ರಜಾಕಾರರು ಪಠಾಣರು ಪೊಲೀಸರು ಕೂಡಿ ಬಂದಿದ್ದರು. ಈ ಸುದ್ದಿಯು ಹಳ್ಳಿಯ ಜನರನ್ನು ಗಾಬರಿಗೊಳಿಸಿತು. ಅವರು ಓಡುತ್ತ ಬಂದು ಮುಂಡರಗಿಯ ಶಿಬಿರದ ಕಾರ್ಯಾಲಯಕ್ಕೆ ಈ ಸುದ್ದಿ ಮುಟ್ಟಿಸಿದರು. ಅಂದು ಶಿಬಿರದಲ್ಲಿ ಅಲ್ಲಿ ಹೆಚ್ಚಾಗಿ ಕಾರ್ಯಕರ್ತರು ಇರಲಿಲ್ಲ. 8-10 ಜನರು ಮಾತ್ರ ಇದ್ದರು. ಒಮ್ಮೆಲೆ ಸಿಂಹದ ಮರಿಗಳಂತೆ ಜಿಗಿಯತ್ತ ಹೊಂಚು ಹಾಕಿ ಸುತ್ತಲು ಮುತ್ತಿಗೆ ಹಾಕಿ ಗುಂಡಿನ ಮಳೆಗರೆದರು. ರಜಾಕಾರರು ಹೆದರಿ ಓಡಿಹೋದರು. ಈ ಹೋರಾಟದಲ್ಲಿ  ಪ್ರಾಣೇಶಾ ಚಾರ್ಯರು, ಹೈದರಾಬಾದ ಪ್ರದೇಶ ಕಾಂಗ್ರೆಸ್ ಕಾರ್ಯದರ್ಶಿಗಳು,  ಕೃಷ್ಣಾಚಾರ್ಯ ಜೋಶಿಯವರು, ಡಾ. ಮೇಲುಕೋಟಿಯವರು ಸಲಹೆ, ಮಾರ್ಗದರ್ಶನ ಮಾಡುತ್ತಿದ್ದರು. ಕ್ರಿಯಾ ಸಮಿತಿಯ ಕಾರ್ಯಾಲಯ ಮದ್ರಾಸಿನಲ್ಲಿ ಇತ್ತು. ಎಲ್ಲ ಕಾರ್ಯಕರ್ತರ ಸಭೆಯನ್ನು ಅಲ್ಲಿಯೇ ಕರೆಯಲಾಗಿತ್ತು. ಈ ಭಾಗದಿಂದ ಕೊಟ್ಟೂರ ಬಸಯ್ಯ ಮೈನಳ್ಳಿ ವೀರಭದ್ರಪ್ಪ ಶಿರೂರ ಇವರು ಹೋಗಿದ್ದರು. ಹೋರಾಟವನ್ನು ಹೇಗೆ ಮುಂದುವರಿಸ ಬೇಕೆಂಬುವ ಬಗ್ಗೆ ಗಂಭೀರವಾಗಿ ವಿಚಾರ ವಿನಿಮಯ ಸೂಚನೆಯನ್ನು ಕೊಟ್ಟರು. ಆಗಿರುವ ಸಣ್ಣ ಪುಟ್ಟ ಶಿಬಿರಗಳನ್ನು ಒಟ್ಟು ಗೂಡಿಸಿ 400-500 ಸಂಖ್ಯೆಯುಳ್ಳ ದೊಡ್ಡ ಶಿಬಿರಗಳನ್ನು ಸಂಘಟಿಸಿ ಒಮ್ಮೆಲೇ 20 ಕಡೆಗಳಿಂದ ನುಗ್ಗಬೇಕು. ಒಳನುಗ್ಗಿದ ನಂತರ ಜನತೆಯೂ ನಮ್ಮನ್ನು ಬೆಂಬಲಿಸುವರು. ಕಾರ್ಯಕರ್ತರೂ ಇವರು ಹೀಗೆ ಹೇಳಿದ್ದನ್ನು ಒಪ್ಪಿದರು. ಗೋವಿಂದದಾಸ ಸರಾಫರು ಇದಕ್ಕೆ ಸಂಪೂರ್ಣ ಬೆಂಬಲ ನೀಡಿ ಮೊದಲನೆ ಸಂಘಟನೆಯನ್ನು ಮುಂಡರಗಿ ಶಿಬಿರವೇ ಮಾಡತಕ್ಕದ್ದು ಎಂದು ನಿರ್ಣಯವಾಯಿತು. ಇದರ ಪ್ರಯತ್ನವು ನಡೆಯಿತು. ಎಲ್ಲ ಶಿಬಿರಗಳು ಸಮ್ಮತಿಸಿದವು. ಎಲ್ಲಿ ಹೇಗೆ ಕಾರ್ಯ ಮಾಡಬೇಕೆಂಬುದನ್ನು ಗೊತ್ತುಪಡಿಸಲಾಯಿತು. ಇದಕ್ಕೆ ಮುಂಡರಗಿ ಶಿಬಿರದ ಕಾರ್ಯಕರ್ತರು ಒಪ್ಪಿ ಹುರುಪಿನಿಂದ ಕಾರ್ಯ ಮಾಡಲು ಸಿದ್ಧರಾದರು. ಇದರಲ್ಲಿ ಪ್ರಮುಖ ಕಾರ್ಯಕರ್ತರು.
1. ಶಿವಮೂರ್ತಿ ಸ್ವಾಮಿಗಳು, ಶಿಬಿರದ ಅಧಿಪತಿಗಳು
2. ವೀರಭದ್ರಪ್ಪ ಶಿರೂರ, ಶಿಬಿರದ ಸಲಹೆಗಾರರು
3. ಕರಿಶಿದ್ಧ ಸ್ವಾಮಿಗಳು, ಅಳವಂಡಿ
4. ಪಟ್ಟದಾರ್ಯರು, ಕೊಂಡದಕಟ್ಟಿಮಠ
5. ಪಂಚಾಕ್ಷರ ಸ್ವಾಮಿ, ಗುರುಪಾದಮಠ
6. ಎಚ್.ಕೊಟ್ರಪ್ಪನವರು, ಕೊಪ್ಪಳ
7. ಶಂಕರಪ್ಪ ಯರಾಸಿ, ಕೊಪ್ಪಳ
8. ಫಕೀರಪ್ಪ ಗದ್ದಿಕೇರಿ, ಅಳವಂಡಿ
9. ರಂಗರಾವ ದೇಸಾಯಿ, ಶಿದ್ನೆಕೊಪ್ಪ
10.ಶಂಕರಪ್ಪ ಬಂಗಾರ ಶೆಟ್ಟರ, ಕೊಪ್ಪಳ
11. ಸೋಮಪ್ಪ ಡಂಬಳ, ಕೊಪ್ಪಳ
ಬಸಲಿಂಗನಗೌಡರು ಪಾಟೀಲ ಇಟಗಿ ಮತ್ತು ದಾನಶೂರ ಬಸರಿಗಿಡದ ವೀರಪ್ಪನವರು ಯೋಗ್ಯ ಸಹಾಯ ಮಾಡುತ್ತ ಸಲಹೆ ನೀಡುತ್ತಲಿದ್ದರು. ಶಿಬಿರದ ಕಾರ್ಯಕರ್ತರಿಗೆ ಸೈನಿಕ ಶಿಕ್ಷಣವನ್ನು ಕೊಡಲಾಗಿತ್ತು. ಶಿಸ್ತು ಹಾಗೂ ಶಾಂತಿಯಿಂದ ನಡೆಯಲು ಸೂಚನೆಯನ್ನು ನೀಡಲಾಗಿತ್ತು. ಪ್ರತಿನಿತ್ಯ ಮುಂಜಾನೆ ಸಾಯಂಕಾಲ ಪ್ರಾರ್ಥನೆಯ ಕಾರ್ಯಕ್ರಮವನ್ನು ಇಡಲಾಗಿತ್ತು. ಎಲ್ಲರೂ ಒಕ್ಕಟ್ಟಿನಿಂದ ಪ್ರೇಮದಿಂದ ವಿಶ್ವಾಸದಿಂದ ರಜಾಕಾರರನ್ನು ಎದುರಿಸಿ ಜನತೆಗೆ ರಕ್ಷಣೆ ಕೊಡುತ್ತಿರುವುದನ್ನು ಕಂಡು ಇಲ್ಲಿಯ ಜನತೆಯಲ್ಲಿ ಧೈರ್ಯವೂ ಉತ್ಸಾಹವೂ ಬಂದಿತ್ತು. ಪ್ರತಿದಿನ ನೂರಾರು ಜನರು ಹೈದರಾಬಾದ್ ಭಾಗ ದಿಂದ ನಿರಾಶ್ರಿತರಾಗಿ ಬರಹತ್ತಿದರು. ಇವರ ಸಹಾಯಕ್ಕಾಗಿ ಗದುಗಿನಲ್ಲಿ ಒಂದು ಸಮಿತಿಯನ್ನು ರಚಿಸಲಾಗಿತ್ತು. ಇಲ್ಲಿಂದ ಬರುವ ಜನರಿಗೆ ಊಟದ ವಸತಿಯ, ಉದ್ಯೋಗದ ವ್ಯವಸ್ಥೆ ಮಾಡುವುದೇ ಈ ಕಮಿಟಿಯ ಕಾರ್ಯವಾಗಿತ್ತು. ವೀರಭದ್ರಪ್ಪ ಶಿರೂರ ಇವರು ಈ ಕಮೀಟಿಯ ಕಾರ್ಯದರ್ಶಿಗಳಾಗಿದ್ದರು. ಗದುಗಿನ ವ್ಯಾಪಾರಸ್ಥರು ನಿಧಿಯನ್ನು ಸಂಗ್ರಹಿಸಿ ಕೊಡುತ್ತಿದ್ದರು. ಕೈಲಾಸವಾಸಿ ಬಸರಿಗಿಡದ ವೀರಪ್ಪನವರಂತೂ ಸಕಲ ರೀತಿಯಿಂದ ಸಹಾಯ ನೀಡುತ್ತಿದ್ದರು. ಇವರು ದನಕರುಗಳಿಗೆ ಹೊಟ್ಟು ಮೇವು ಕೂಡ ಒದಗಿಸಿಕೊಟ್ಟರು. ತಮ್ಮ ಲಾರಿಯಲ್ಲಿ ಹೇರಿಕೊಂಡು ಹೆಸರೂರು, ಮುಂಡರಗಿ ಮೊದಲಾದ ಸ್ಥಳಗಳಿಗೆ ಮುಟ್ಟಿಸಿದರು.
ಕೊಪ್ಪಳ ನಾಡಿನ ರಜಾಕಾರರ ಹಾಗೂ ಪಠಾಣರ ಮತ್ತು ಪೊಲೀಸರ ಕೇಂದ್ರಗಳ ಮಾಹಿತಿಯನ್ನು ಮಾಡಿಕೊಳ್ಳಲು ಕೆಲವು ಸ್ವಯಂ ಸೇವಕರು ವೇಷ ಬದಲಾಯಿಸಿಕೊಂಡು ತಿರುಗಾಡುತ್ತಿದ್ದರು. ಮುಂದೆ ಕೆಲವು ದಿವಸಗಳಲ್ಲಿ ಹಿಂದೂಸ್ಥಾನ ಸರಕಾರವು ನೈಜಾಮ ಸರಕಾರದ ಅನ್ಯಾಯ ಅತ್ಯಾಚಾರಗಳನ್ನು ಸಹಿಸದೆ ಪೊಲೀಸ ಕ್ರಮವನ್ನು ಕೈಕೊಂಡಿತು. ಆಗ ಸರಕಾರವು ಶಿಬಿರದ ಕಾರ್ಯಕರ್ತರ ಸಲಹೆ ಸಹಾಯ ಪಡೆಯಿತು. ಅನೇಕ ಕಾರ್ಯಕರ್ತರಿಗೆ ಗುರುತಿನ ಕಾರ್ಡು ಕೊಡಲಾಯಿತು. ಆಡಳಿತದ ಹೊಣೆಗಾರಿಕೆಗಾಗಿ ರಾಯಚೂರ ಜಿಲ್ಲಾಧಿಕಾರಿಯೆಂದು ಕೊಟ್ಟರ ಬಸಯ್ಯನವರನ್ನು ಕೊಪ್ಪಳ ತಾಲೂಕಾಧಿಕಾರಿ ಎಂದು ವೀರಭದ್ರಪ್ಪ ಶಿರೂರ ಇವರನ್ನು ನೇಮಿಸಲಾಗಿತ್ತು. 1948ನೆಯ ಸೆಪ್ಟೆಂಬರ್ 13ರಂದು ಭಾರತ ಸರಕಾರವು ನೈಜಾಮ ರಾಜ್ಯದ ಮೇಲೆ ಪೊಲೀಸ್ ಕ್ರಮವನ್ನು ಕೈಕೊಂಡಿತು. 14ನೆಯ ತಾರೀಕಿಗೆ ಕೊಪ್ಪಳವನ್ನು ವಶಪಡಿಸಿಕೊಂಡಿತು. ಈ ಹಿನ್ನೆಲೆಯಲ್ಲಿ ರಜಕಾರರ ವಿರುದ್ಧ ಬಹಿರಂಗ ಹೋರಾಟಕ್ಕೆ ಇಲ್ಲಿನ ಹೋರಾಟಗಾರರು ನಿಂತರು. ಅಂತಹ ಕೆಲವು ಹೋರಾಟಗಾರರ ವಿವರವನ್ನು ನೀಡಲಾಗಿದೆ.
 
ಶಿವಮೂರ್ತಿಸ್ವಾಮಿ, ಅಳವಂಡಿ
ಹೈದರಾಬಾದ್ ಕಾಲೇಜಿನಲ್ಲಿ ಬಿ.ಎಸ್ಸಿ. ವ್ಯಾಸಂಗ ಮಾಡುತ್ತಿದ್ದ ಅಳವಂಡಿ ಶಿವಮೂರ್ತಿಸ್ವಾಮಿಗಳನ್ನು ‘ಜಿಂದಾ ಯಾ ಮುರ್ದಾ’ (ಜೀವಂತ ಇಲ್ಲವೆ ಹೆಣ) ಸೆರೆ ಹಿಡಿಯಲು ನಿಜಾಮ ಸರಕಾರ ವಾರಂಟ್ ಹೊರಡಿಸಿತ್ತು. ಕೊಪ್ಪಳ ತಾಲೂಕಿನ ಅಳವಂಡಿ ಕಟ್ಟೀಮನಿ ಸಂಸ್ಥಾನ ಹಿರೇಮಠ, ಶ್ರೀ ಸಿದ್ಧೇಶ್ವರ ಮಠ(ಪಟ್ಟದ್ದೇವರು)ದ ವಂಶಸ್ಥರು; ಇನಾಮದಾರರು. ಮಹಾತ್ಮಾ ಗಾಂಧಿ, ಸ್ವಾಮಿ ರಮಾನಂದತೀರ್ಥರಿಂದ ಪ್ರಭಾವಿತರಾಗಿ, ಕಾಲೇಜು ತೊರೆದು, ವಿದ್ಯಾರ್ಥಿ ಕಾಂಗ್ರೆಸ್ ಸೇರಿದರು. ರಜಾಕಾರರ-ಪಠಾಣರ ಹಾಗೂ ನಿಜಾಮ ಪೊಲೀಸರ ದೊಂಬಿ, ಲೂಟಿ, ಕೊಲೆ, ಮಾನಹರಣ, ಮುಗ್ಧ ಪ್ರಜೆಗಳ ಮೇಲಿನ ದರ್ಪ ದೌರ್ಜನ್ಯಗಳನ್ನು ಊರುಗಳಲ್ಲಿ ವಿಮೋಚನಾ ಶಿಬಿರ ತೆರೆದು ಹೋರಾಟ ಮಾಡಲು ಆದೇಶಿಸಿತು. ಶ್ರೀ ಶಿವಮೂರ್ತಿಸ್ವಾಮಿ ಇನಾಮದಾರ ಅಳವಂಡಿ ಇವರು ಮುಂಡರಗಿ ವಿರೂಪಾಕ್ಷಪ್ಪ, ಡಿ ಆರ್.ವಿಠ್ಠಲರಾವ್(ನಿವೃತ್ತ ಕರ್ನಾಟಕ ಹೈಕೋರ್ಟ್ ನ್ಯಾಯಾಧೀಶರು), ಪ್ರಭುರಾಜ ಪಾಟೀಲ (ಮಾಜಿ ಶಾಸಕರು : ಸಂಗನಾಳ), ಸೋಮಪ್ಪ ಡಂಬಳ(ವಕೀಲರು), ಎಂ. ವಿರೂಪಾಕ್ಷಪ್ಪ(ಮಾಜಿ ಶಾಸಕರು ಹಾಗೂ ವಕೀಲರು) ಮೊದಲಾದವರು ಇವರ ಬೆಂಬಲಕ್ಕೆ ನಿಂತರು. ಇವರ ಸೋದರ ಕರಿಸಿದ್ಧಸ್ವಾಮಿ ಇನಾಮದಾರರು ಅಣ್ಣನ ಹೋರಾಟದಲ್ಲಿ ಹುರುಪಿನಿಂದ ಭಾಗವಹಿಸಿದರು. ಇವರ ಪ್ರಭಾವಶಾಲಿ ವ್ಯಕ್ತಿತ್ವ ಹಾಗೂ ಭಾಷಣ ವೈಖರಿಗೆ ಜನರು ಆಕರ್ಷಣೆಗೊಳ್ಳುತ್ತಿದ್ದರು. ತಮ್ಮ ತಾಯಿಯವರಿಂದ ಬಂಗಾರದ ಬಳೆ ಪಡೆದು ತಮ್ಮ ಹೋರಾಟಕ್ಕೆ ಬೇಕಾದ ಹಣವನ್ನು ಯಾರು ಬಳಸುವಂತಹ ಪರಿಸ್ಥಿತಿ ನಿರ್ಮಾಣವಾಗಿತ್ತು. ಪಠಾಣರು, ರಜಾಕಾರರು ಇವರ ಮಠವನ್ನೇ ಲೂಟಿ ಮಾಡಿ ತಮ್ಮ ಮಿಲಿಟರಿ ಕ್ಯಾಂಪ್ ಮಾಡಿ ಕೊಂಡಿದ್ದಲ್ಲದೆ, ಅಳವಂಡಿಯ ಜನರಿಗೆ ಚಿತ್ರಹಿಂಸೆ ನೀಡಿದರು. ಸ್ತ್ರೀಯರ ಮಾನಹರಣ ಮಾಡಿದರು. ಹನುಮರೆಡ್ಡಿ ಕಲ್ಗುಡಿಯೆಂಬ ರೈತನನ್ನು ಎಳೆದುಕೊಂಡು ಹೋಗಿ ನೆರೆದ ನೂರಾರು ಜನರೆದುರು ಗುಂಡು ಹಾರಿಸಿ ಕೊಂದರು. ಶಿಬಿರಕ್ಕೆ ಉಪ್ಪಿನ ಬೆಟಗೇರಿ ಪಾತರದ ತಾಯಿ ಮಗಳಿಬ್ಬರು ಜೋಗಮ್ಮರಾಗಿ ರಜಾಕಾರರ ಗುಟ್ಟು ತಿಳಿಸುತ್ತಿದ್ದರು. ಇವರಿಬ್ಬರನ್ನು ಪಠಾಣರು ಚಿತ್ರಹಿಂಸೆ ನೀಡಿ ಕೊಂದು ಹಾಕಿದರು. ಅಳವಂಡಿ ಅವರು ಹೈದರಾಬಾದ್ ವಿಮೋಚನೆಗೊಂಡನಂತರ, ಎರಡು ಸಲ ಲೋಕಸಭಾ ಸದಸ್ಯರಾಗಿದ್ದರು. ಭಾರತ ಸ್ವಾತಂತ್ರ್ಯ ಹೋರಾಟ, ಹೈದರಾಬಾದ್ ವಿಮೋಚನಾ ಹೋರಾಟಗಳಲ್ಲದೆ, ಬಳ್ಳಾರಿಯನ್ನು ಕರ್ನಾಟಕಕ್ಕೆ ಉಳಿಸಿಕೊಳ್ಳುವಲ್ಲಿ ತೀವ್ರ ಹೋರಾಟ ಮಾಡಿದರು. ಕರ್ನಾಟಕ ಏಕೀಕರಣಕ್ಕಾಗಿ ಹೋರಾಡಿದ ಪ್ರಮುಖರಲ್ಲಿ ಶಿವಮೂರ್ತಿ ಸ್ವಾಮಿಗಳೂ ಒಬ್ಬರು. ಮತದಾರ ಸಂಘದ ರಾಷ್ಟ್ರಮಟ್ಟದ ಸಮಿತಿಯ ಉಪಾಧ್ಯಕ್ಷರಾಗಿ ಸೇವೆ ಸಲ್ಲಿಸಿದ್ದಾರೆ. ತುಂಗಭದ್ರಾನದಿಯ ಮುಳುಗಡೆ ಪ್ರದೇಶದ ಏತ-ನೀರಾವರಿಗೆ ಆಂಧ್ರಪ್ರದೇಶ ಸರಕಾರ ತಂಟೆ ತೆಗೆದಾಗ ಲೋಕಸಭೆಯಲ್ಲಿ ವಾದ ಮಾಡಿ ಕರ್ನಾಟಕ ಸರಕಾರದ ನೀರಾವರಿ ಇಲಾಖೆಗೆ ಪರಿಹಾರ ದೊರಕಿಸಿಕೊಟ್ಟರು.
 
ಶಿರೂರು ವೀರಭದ್ರಪ್ಪ
ಎಸ್.ನಿಜಲಿಂಗಪ್ಪನವರು ಮುಖ್ಯಮಂತ್ರಿಗಳಾಗಿದ್ದಾಗ ಕುಕನೂರು ಮೂಲಕ ಗಜೇಂದ್ರಗಡಕ್ಕೆ ಹೊರಟಿದ್ದರು. ದಾರಿಯಲ್ಲಿಯೇ ಯಲಬುರ್ಗಿ ಶಾಸಕರಾಗಿದ್ದ ಶಿರೂರು ವೀರಭದ್ರಪ್ಪನವರನ್ನು ಕಾಣಲು ಅವರ ಸ್ವಗ್ರಾಮ ಆಡೂರಿಗೆ ಹೋದರು. ಆಗ ತಮ್ಮ ಮನೆ ಮುಂದಿನ ದೇವರಗುಡಿಯಲ್ಲಿ ಕಡ್ಡಿಚಾಪೆಯ ಮೇಲೆ ತಲೆದಿಂಬಾಗಿ ಎರಡು ಇಟ್ಟಂಗಿಯಿಟ್ಟುಕೊಂಡು ಮಲಗಿ ಗಾಢ ನಿದ್ರಾವಶರಾಗಿದ್ದ ಶಾಸಕರನ್ನು,  ಕಂಡು ಆಶ್ಚರ್ಯ ಚಕಿತರಾದರು. ನಂತರ ಬಂದ ನಾಲ್ಕಾರು ಜನರು ಕೂತುಕೊಳ್ಳಲು ಸಹ ಅಸಾಧ್ಯವಾದ ಸಣ್ಣ ಮನೆಯನ್ನು ಕಂಡು, ಮುಖ್ಯಮಂತ್ರಿ ನಿಜಲಿಂಗಪ್ಪನವರು ದಂಗಾದರು. ನಿಜವಾದ ಅರ್ಥದಲ್ಲಿ ಗಾಂಧೀವಾದಿ ಆಗಿದ್ದವರು ಶಿರೂರು ವೀರಭದ್ರಪ್ಪನವರು.
ಇವರು 1934ರಲ್ಲಿ ಮಹಾತ್ಮಗಾಂಧೀಜಿ, 1936ರಲ್ಲಿ ಡಾ. ಬಾಬು ರಾಜೇಂದ್ರ ಪ್ರಸಾದರನ್ನು ಭಾನಾಪುರ ರೈಲು ನಿಲ್ದಾಣದಲ್ಲಿ ಕೆಳಗಿಳಿಸಿ ಕೊಪ್ಪಳ ಜಿಲ್ಲೆಯ ಮುಖಂಡರಾಗಿ, ಪ್ರತಿನಿಧಿಯಾಗಿ ಮನವಿ ಅರ್ಪಿಸಿ ಈ ಭಾಗದ ಸಂಕಷ್ಟಗಳನ್ನು ರಾಷ್ಟ್ರನಾಯಕರಿಗೆ ಆಗಲೇ ಮನವರಿಕೆ ಮಾಡಿಕೊಟ್ಟಿದ್ದರು. ಭಾರತ ಸ್ವಾತಂತ್ರ್ಯ ಸಂಗ್ರಾಮ ದಲ್ಲಿ ಸಕ್ರಿಯವಾಗಿ ಪಾಲ್ಗೊಂಡಿದ್ದರು. ಹೈದರಾಬಾದ್ ವಿಮೋಚನಾ ಹೋರಾಟದಲ್ಲಿ ಮುಂಚೂಣಿಯಲ್ಲಿದ್ದು ಹೋರಾಡಿದರು. ಅಳವಂಡಿ ಶಿವಮೂರ್ತಿ ಸ್ವಾಮಿಗಳಿಗೆ ಸದಾ ಬೆಂಗಾವಲಾಗಿದ್ದರು. ಮಹಾತ್ಮಾ ಗಾಂಧೀಜಿ ಸ್ಥಾಪಿಸಿದ ಲೋಕ-ಸೇವಕ ಸಂಘದಿಂದ ಶಿವಮೂರ್ತಿ ಸ್ವಾಮಿಗಳವರು, ಶಿರೂರು ವೀರಭದ್ರಪ್ಪನವರು ಕ್ರಮವಾಗಿ ಲೋಕಸಭಾ ಹಾಗೂ ವಿಧಾನಸಭಾ ಸದಸ್ಯರಾಗಿದ್ದರು. ಖಾದಿ ಗ್ರಾಮೋದ್ಯೋಗದಲ್ಲಿ ಅಪಾರ ಆಸಕ್ತಿ ಹೊಂದಿದ್ದರು. ಆಡೂರಿನಂಥ ಚಿಕ್ಕ ಹಳ್ಳಿಯಲ್ಲಿ ವಿಶ್ವನಾಥ ವಾಚನಾಲಯ ಸ್ಥಾಪಿಸಿ, ಜನರಿಗೆ ಓದಿನ ರುಚಿ ಹಚ್ಚಿಸಿದರು.  ಇವರು ಕೊಪ್ಪಳ ಜಿಲ್ಲೆಯ ರಾಜಕಾರಣ, ಸಮಾಜ ಸೇವೆಯಲ್ಲಿ ಮೊದಲ ಪಂಕ್ತಿಯ ನಾಯಕರಾಗಿದ್ದರು.
 
ತೆಗ್ಗಿನಮನಿ ಶಂಕರಗೌಡರು, ಬನ್ನಿಕೊಪ್ಪ
ನಿಜಾಮ ಸರಹದ್ದಿನ ಮುಂಡರಗಿ ಶಿಬಿರಾಧಿಪತಿ ಅಳವಂಡಿ ಶಿವಮೂರ್ತಿ ಸ್ವಾಮಿಗಳಾಗಿದ್ದರೆ. ಶಿಬಿರದ ಮಿಲಿಟರಿ ಕಮಾಂಡರ್ ಬನ್ನಿಕೊಪ್ಪದ ಯರಾಶಿ ಶಂಕರಪ್ಪನವರು, ಬನ್ನಿಕೊಪ್ಪದ ತಗ್ಗಿನಮನಿ ಶಂಕರಗೌಡರಂಥವರು ಗೆರಿಲ್ಲಾ ಮಾದರಿ ತರಬೇತಿ ಕಪ್ಪತ್ತಗುಡ್ಡದಲ್ಲಿ ಕ್ಯಾಪ್ಟನ್ ಜಗತ್ ಸಿಂಗ್‌ರಿಂದ ಪಡೆದ ಯೋಧರು. ಅವರು ಥ್ರೀನಾಟ್ ಥ್ರಿ ಬಂದೂಕು ಗುರಿಯಿರಿಸಿ ಹೊಡೆಯುವುದರಲ್ಲಿ ನಿಸ್ಸೀಮರು. ಗನ್ ಎದೆಗಾನಿಸಿಕೊಳ್ಳದೆ, ಪಿಸ್ತೂಲಿನಿಂದ ಗುಂಡು ಹಾರಿಸಿದಂತೆ ಥ್ರೀನಾಟ್ ಥ್ರೀ ಗನ್ನಿನಿಂದ ಗುರಿಯಿಟ್ಟು ಹೊಡೆಯುವಷ್ಟು ತಾಕತ್ತಿನ ಶೂರ ಸೈನಿಕ. ಮನೆ ಮಾರು ಕುಲ ಕುಟುಂಬ ಇವಾವನ್ನು ಲೆಕ್ಕಕ್ಕೆ ತೆಗೆದುಕೊಳ್ಳದೆ, ಪಠಾಣರನ್ನು, ರಜಾಕಾರರನ್ನು, ನಿಜಾಮ ಪೊಲೀಸ್ ಪಡೆಯನ್ನು ಎದುರಿಸಿ, ಗುಂಡಿಟ್ಟು ಹೊಡೆದುರುಳಿಸುವಷ್ಟು ಛಲ; ಹಾಗೆ ಹೋರಾಟ ಮಾಡಿದ್ದಾರೆ. ಪ್ರಭುರಾಜ ಪಾಟೀಲ, ಯರಾಶಿ ಶಂಕರಪ್ಪ, ತೆಗ್ಗಿನಮನಿ ಶಂಕರಗೌಡರಂಥ ತಾಕತ್ತಿನ ವೀರಯೋಧರಿದ್ದುದರಿಂದಾಗ, ಮುಂಡರಗಿ ಶಿಬಿರಕ್ಕೆ ಗೆಲುವು, ಕೀರ್ತಿ, ಮೆರುಗು ಕೂಡ ಬಂದಿತ್ತು. ರಾಜಕೀಯದ ಯಾವ ಸ್ಥಾನಮಾನ ಪಡೆಯುವ ಮುನ್ನವೇ ತಮ್ಮ ಹರೆಯದಲ್ಲೇ ನಿಧನರಾದದ್ದು ದುರ್ದೈವದ ಸಂಗತಿ!
 
ಪ್ರಭುರಾಜ ಪಾಟೀಲ, ಸಂಗನಾಳ
ಹೈದರಾಬಾದಿನಲ್ಲಿ ಕಾಲೇಜು ವ್ಯಾಸಂಗ ಮಾಡುತ್ತಿದ್ದಾಗ ಹೈದರಾಬಾದ್ ವಿಮೋಚನೆ ಗಾಗಿ ಕಾಲೇಜು ತ್ಯಜಿಸಿ, ಮುಂಡರಗಿ ಶಿಬಿರದ ಪ್ರಮುಖ ಸ್ಥಾನದಲ್ಲಿದ್ದು ತಮ್ಮ ಓರಿಗೆಯವರನ್ನು ಹುರಿದುಂಬಿಸಿ, ದಂಡು ಕಟ್ಟಿಕೊಂಡು ಹೋರಾಡಿದರು. ಕುಕನೂರು ಪೊಲೀಸ್ ಠಾಣೆ ಮೇಲಿನ ದಾಳಿಯಲ್ಲಿ ತಮ್ಮ ಶೌರ್ಯ, ಧೈರ್ಯ, ಸಾಹಸ ಪ್ರದರ್ಶಿಸಿ ‘ಹೀರೋ’ ಆಗಿದ್ದರು; ಎಲ್ಲರ ಮೆಚ್ಚುಗೆಗೆ ಪಾತ್ರರಾಗಿದ್ದರು; ಆದರೆ ಅವರೊಬ್ಬ ಮೃದು ಮಾತುಗಾರರಾಗಿದ್ದರು. ಮುಂಡರಗಿ ಶಿಬಿರ ಕೊನೆಯ ಹಂತದಲ್ಲಿ ತೂಕತಪ್ಪುತ್ತಿದ್ದಾಗ ಯರಾಶಿ ಶಂಕರಪ್ಪ ಮತ್ತು ಸಂಗಡಿಗರೊಂದಿಗೆ ಅದನ್ನು ಸರಿದಾರಿಗೆ ತಂದರು. ಅನಂತರ ಮುಂದೆ ಓದಿ ವಕೀಲರಾದರು. ಯಲಬುರಗಿ ಶಾಸಕರಾದರು. ತಮ್ಮ ಅಂತ್ಯಕಾಲದವರೆಗೂ ಸಾರ್ವಜನಿಕ ಸಂಪರ್ಕ ಪಡೆದುಕೊಂಡಿದ್ದರು.
 
ಸೋಮಪ್ಪ ಡಂಬಳ, ವಕೀಲರು
ಇವರು ಹೈದರಾಬಾದ್ ಸರಹದ್ದಿನ ಕೊನೆಯ ಹಳ್ಳಿ ಘಟ್ಟಿರೆಡ್ಡಿಹಾಳದ ಅಪ್ಪಟ ಹಳ್ಳಿಗ. ಹೈದರಾಬಾದಿನಲ್ಲಿ ವ್ಯಾಸಂಗ ಮಾಡುತ್ತಿದ್ದಾಗ ಶಿವಮೂರ್ತಿ ಸ್ವಾಮಿಗಳೊಡನೆ ಹೈದರಾಬಾದ್ ವಿಮೋಚನಾ ಹೋರಾಟದಲ್ಲಿ ತಮ್ಮನ್ನು ತೊಡಗಿಸಿಕೊಂಡು, ಮುಂಡರಗಿ ಶಿಬಿರದ ಉಪ ಶಿಬಿರಾಧಿಪತಿ, ತುಂಗಭದ್ರಾ ನದಿಯ ಆಚೆ ದಡದ ತಂಬ್ರಳ್ಳಿ-ಹಂಪಸಾಗರ ಶಿಬಿರಗಳ ಅಧಿಪತಿಯಾಗಿದ್ದು, ವಿಮೋಚನಾ ಹೋರಾಟದಲ್ಲಿ ಬೆಳಗಟ್ಟಿ, ಕುಕನೂರು, ಯಲಬುರ್ಗಾ ದಾಳಿಗಳಲ್ಲಿದ್ದು ವೀರಯೋಧರೆನ್ನಿಸಿದ್ದಾರೆ. ಅನಂತರ ವಕೀಲರಾಗಿ, ಶಿಕ್ಷಣರಂಗಕ್ಕೆ ಸೇವೆ ಸಲ್ಲಿಸಿದವರಾಗಿ, ಸಹಕಾರಿ ಧುರೀಣರಾಗಿ, ಸಂಕಷ್ಟದಲ್ಲಿದ್ದ ಕೊಪ್ಪಳ ಅರ್ಬನ್ ಬ್ಯಾಂಕ್ ಸುಧಾರಕರಾಗಿ, ಕೃಷಿಕರಾಗಿ, ಉದ್ಯಮಿಗಳಾಗಿ, ಗಟ್ಟಿ ಮಾತುಗಾರರಾಗಿ, ಜನರೊಂದಿಗೆ ಬೆರೆತುಕೊಂಡು, ವಕೀಲರಾಗಿಯೂ ಆಧುನಿಕ ಉಡುಪು ಬಿಟ್ಟು, ಉತ್ತರ ಕರ್ನಾಟಕದ ಪೇಟಾ(ಪಟಗ) ತಲೆಗೆ ಸುತ್ತಿಕೊಂಡು ಗಾಂಧಿವಾದಿಗಳಾದರು.
 
ಕೆ.ಸಿ.ಸಾರಂಗಮಠ
ಕಾಶೀನಾಥಸ್ವಾಮಿ ಚನ್ನಯ್ಯಸ್ವಾಮಿ ಸಾರಂಗಮಠ ಯಲಬುರ್ಗಾ ತಾಲೂಕಿನ ಸಂಗನಾಳದವರು. ಪ್ರಭುರಾಜ ಪಾಟೀಲರು, ಚಿಕ್ಕಮ್ಯಾಗೇರಿ ಲಿಂಗರಾಜ ದೇಸಾಯಿಗಳ ಒಡನಾಡಿಗಳಾಗಿ ಡಾ.ದೇವೇಂದ್ರ ಕುಮಾರ ಹಕಾರಿ, ಪಂಚಾಕ್ಷರಿ ಹಿರೇಮಠರ ಗೆಳೆಯರಾಗಿ, ಕೊಪ್ಪಳದ ಸರಕಾರಿ ಹೈಸ್ಕೂಲಿನಲ್ಲಿ ಓದುತ್ತಿದ್ದಾಗ ನಿಜಾಮರ ಆಡಳಿತ, ದೌರ್ಜನ್ಯ, ಸಂಸ್ಥಾನದ ಪಾರತಂತ್ರ್ಯದ ಕಹಿಯುಂಡು, ತಮ್ಮ ಗೆಳೆಯರನ್ನು ಸಂಘಟಿಸಿ, ಅದರ ನೇತೃತ್ವ ವಹಿಸಿ, ಮುಂಡರಗಿ ಶಿಬಿರ ಸೇರುವುದರ ಮೂಲಕ ಹೈದರಾಬಾದ್ ವಿಮೋಚನಾ ಹೋರಾಟದಲ್ಲಿ ಸಕ್ರಿಯವಾಗಿ ಭಾಗವಹಿಸಿದರು. ಬೆಟಗೇರಿ, ಬಿಸರಳ್ಳಿ ಸರಕಾರಿ ಕಾಗದ ಪತ್ರಗಳನ್ನು ಸುಡುವುದರಲ್ಲಿ, ಕುಕನೂರು-ಯಲಬುರ್ಗಾ ದಾಳಿಯಲ್ಲಿ ಪಾಲ್ಗೊಂಡವರು. ಕೊಪ್ಪಳ ಶ್ರೀ ಗವಿಮಠದಲ್ಲಿ ವಿದ್ಯಾರ್ಥಿಯಾಗಿದ್ದ ಕೆ.ಸಿ.ಸಾರಂಗಮಠರು ಹಿಂದೀ ಪರೀಕ್ಷೆ ಕೊರಲು ಮೇಲಿಂದ ಮೇಲೆ ಧಾರವಾಡಕ್ಕೆ ಹೋಗುತ್ತಿದ್ದುದರಿಂದ ಲಿಂಗಮಠಾ ಶಾಂತವೀರ ಮಹಾಸ್ವಾಮಿಗಳವರು ಇವರನ್ನು ‘ಧಾರವಾಡದ ಕಾಶಯ್ಯ’ನೆಂದು ಕರೆಯು ತ್ತಿದ್ದರು. ಈ ಮಾತೇ ಸತ್ಯವಾಗಿ ಇವರು ಧಾರವಾಡದಲ್ಲಿ ನೆಲೆಸಿ ಧಾರವಾಡದ ಕಾಶಯ್ಯರಾದರು.
 
ದೇವೇಂದ್ರಕುಮಾರ ಹಕಾರಿ
ಕವಿತೆ ಕಟ್ಟುವ ಹದಿಹರೆಯದ ಕೋಮಲ ಮನಸ್ಸಿನ ಭಾವನಾಜೀವಿ, ಕೈಯಲ್ಲಿ ಕೋವಿ ಹಿಡಿದು, ಹೈದರಾಬಾದ್ ವಿಮೋಚನೆಗೆ ರಣರಂಗದಲ್ಲಿ ಕ್ಷಾತ್ರ ತೇಜಸ್ಸಿನಿಂದ ಹೋರಾಡಿದ್ದು ದೇಶಭಕ್ತಿಯ ದ್ಯೋತಕ. ಸ್ವಾಮಿ ರಮಾನಂದ ತೀರ್ಥರು ಕಾಲೇಜು ತಿರಸ್ಕರಿಸಲು, ನಿಜಾಮ ಆಡಳಿತ ವಿರುದ್ಧ ಹೋರಾಡಲು ಕರೆ ಕೊಟ್ಟಿದ್ದರಿಂದ ಶಿವಮೂರ್ತಿಸ್ವಾಮಿ ಅಳವಂಡಿ ಅವರ ನೇತೃತ್ವದಲ್ಲಿ ಪ್ರಭುರಾಜ ಪಾಟೀಲ, ಬಿ.ವಿರೂಪಾಕ್ಷಪ್ಪ, ಎಂ. ವಿರೂಪಾಕ್ಷಪ್ಪ, ಡಿ.ಆರ್.ವಿಠ್ಠಲರಾವ್, ಸೋಮಪ್ಪ ಡಂಬಳ, ಪಂಚಾಕ್ಷರಿ ಹಿರೇಮಠ ಮೊದಲಾದವರು ಮುಂಡರಗಿ ಶಿಬಿರದಲ್ಲಿ ಹಕಾರಿಯವರೊಂದಿಗಿದ್ದರು. ದೇವೇಂದ್ರಕುಮಾರ ಹಕಾರಿಯವರು ಹೈದರಾಬಾದ್ ವಿಮೋಚನಾ ಹೋರಾಟದಲ್ಲಿ ಪಾಲ್ಗೊಂಡು ಶಿಬಿರದ ಜವಾಬ್ದಾರಿ ಸ್ಥಾನದಲ್ಲಿದ್ದುದಾಗಿ ದಾಖಲೆಗಳಿಂದ ತಿಳಿದುಬರುತ್ತದೆ. ತಮ್ಮೂರು ಚಿಕ್ಕೇನಕೊಪ್ಪದ ಪತ್ರಿವನದ ಅಧ್ಯಾತ್ಮದ ಅನುಭಾವಿಗಳ ಕೂಟ-ನಿಜಗುಣರ ಷಟ್‌ಶಾಸ್ತ್ರದ ಅನುಭವಾಮೃತ ಸವಿದು, ನಿಜಗುಣ ಶಿವಯೋಗಿಗಳನ್ನು ಕುರಿತು ‘ಚೆಲ್ವ ಕೋಗಿಲೆ’, ಕನ್ನಡ ನಾಡಿನ ಶಿಲ್ಪಕಲೆಯ ವೈಭವ ಸಾರುವ ‘ಕೂಗುತಿವೆ ಕಲ್ಲು’ ಕಾದಂಬರಿ ಬರೆದರು. ಆ ಕಾಲದ ಕಥಾ ಸಂಗ್ರಹ ‘ಒರೆಗಲ್ಲು’, ರಸವಿಮರ್ಶೆಯ ಕಿರುಹೊತ್ತಿಗೆಗಳು, ‘ಚಿನ್ಮಯಿ’ಯಿಂದ ಇತ್ತೀಚಿನ ಆಯ್ದ ಕವನಸಂಗ್ರಹದವರೆಗೆ ನಾಲ್ಕು ಕವನ ಸಂಗ್ರಹ ಪ್ರಕಟಿಸಿದ್ದಾರೆ. ಜಾನಪದ ಕುರಿತು ವಿಮರ್ಶಾ ಲೇಖನ ಸಂಗ್ರಹ ತಂದಿದ್ದಾರೆ. ಇವರು ಕರ್ನಾಟಕ ವಿ.ವಿ.ನಿವೃತ್ತ ಕನ್ನಡ ಪ್ರಾಧ್ಯಾಪಕರು.
 
ಪಂಚಾಕ್ಷರಿ ಹಿರೇಮಠ
ಕೊಪ್ಪಳ ತಾಲೂಕಿನ ಬಿಸರಹಳ್ಳಿ ಗ್ರಾಮದ ಹಿರೇಮಠದ ಮಲಕಯ್ಯ ಸ್ವಾಮಿಗಳು ಬಸಮ್ಮ ದಂಪತಿಗಳ ಮಗ. ಕಡುಬಡತನದಲ್ಲಿ ವಿದ್ಯಾರ್ಜನೆ ಪಡೆದು. ಕರ್ನಾಟಕ, ಭಾರತ ಹಾಗೂ ವಿಶ್ವ ಪರ್ಯಟನೆ ಮಾಡಿದರು.ೊಅಲ್ಲೆಲ್ಲ ಅಭಿಮಾನಿಗಳನ್ನು ಹೊಂದಿದ್ದಾರೆ. ವಿದ್ಯಾರ್ಥಿಯಾಗಿ ಕೊಪ್ಪಳ ಸರಕಾರಿ ಹೈಸ್ಕೂಲಿನಲ್ಲಿ ಓದುತ್ತಿರುವಾಗಲೇ ಭಾರತದ ಪ್ರಥಮ ಸ್ವಾತಂತ್ರ್ಯದ ದಿನದಂದು ರಾಷ್ಟ್ರಧ್ವಜ ಹಾರಿಸಿದ ದೇಶಭಕ್ತರು. ಅಳವಂಡಿ ಶಿವಮೂರ್ತಿ ಸ್ವಾಮಿಗಳವರ ನೇತೃತ್ವದ ಮುಂಡರಗಿ ಶಿಬಿರದಲ್ಲಿದ್ದು, ಕಪ್ಪತ್ತಗುಡ್ಡದಲ್ಲಿ ಕ್ಯಾಪ್ಟನ್ ಜಗತ್‌ಸಿಂಗ್‌ರಿಂದ ಗೆರಿಲ್ಲಾ ಮಾದರಿ ಯುದ್ಧ ತರಬೇತಿ ಪಡೆದು, ಬೆಳಗಟ್ಟಿ ಮುಖಾಮುಖಿ ಹೋರಾಟದಲ್ಲಿ ಸೈನಿಕರಿಗೆ ಉರುಳುತ್ತ ಕಾಡತೂಸು ಪೂರೈಸಿದ ಇವರ ಸಾಹಸದ, ರೋಮಾಂಚನದ ಸಂಗತಿಯನ್ನು ಸಿ.ಎಂ.ಚುರ್ಚಿಹಾಳಮಠರು ಇಂದಿಗೂ ನೆನಪಿಸಿ ರೋಮಾಂಚನಗೊಳಿಸುತ್ತಾರೆ. ವಾಲಿ ಚೆನ್ನಪ್ಪನವರ ನೇತೃತ್ವದಲ್ಲಿ ನಡೆದ ಯಲಬುರ್ಗಾ ದಾಳಿಯಲ್ಲಿ ಬಾಂಬ್ ಸಿಡಿದು ಗವಿಯಪ್ಪ ಹಿರೇಕುಂಬಿಯವರ ಕೈ ಹೋದರೆ, ಪಂಚಾಕ್ಷರಿಯವರ ಕಾಲು ಹೋಗಿಯೇ ಬಿಟ್ಟಿತೆಂಬಷ್ಟು ಸುಟ್ಟು ಗಾಯಗೊಂಡು, ಚಿಕಿತ್ಸೆಯಿಂದ ಗುಣಮುಖರಾದರು. ಹೈದರಾಬಾದ್ ವಿಮೋಚನೆಗೊಂಡ ನಂತರ ತಮ್ಮ ವ್ಯಾಪಕ ಅಧ್ಯಯನದಿಂದ ಬಹುಭಾಷೆಗಳಿಂದ ಹಲವಾರು ಕೃತಿಗಳನ್ನು ಅನುವಾದಗೊಳಿಸಿ ದ್ದಾರೆ. ಸಾಹಿತ್ಯದ ಎಲ್ಲ ಪ್ರಕಾರಗಳಲ್ಲಿ ಕೃಷಿಗೈದಿದ್ದಾರೆ. ಧಾರವಾಡದ ಕರ್ನಾಟಕ ವಿಶ್ವವಿದ್ಯಾಲಯದಲ್ಲಿ ಕನ್ನಡ ಪ್ರಾಧ್ಯಾಪಕರಾಗಿದ್ದು ನಿವೃತ್ತರಾಗಿದ್ದಾರೆ. ‘ವಾತ್ಸಲ್ಯ’ ಇವರ ಅಭಿನಂದನ ಗ್ರಂಥ.
 
ಕೊಟ್ರಬಸಯ್ಯ ಮೈನಳ್ಳಿ
ಕೊಪ್ಪಳ ತಾಲೂಕಿನ ಮೈನಳ್ಳಿ ಗ್ರಾಮದ ಬಡ ಮನೆತನದಲ್ಲಿ ಜನಿಸಿದ ಮೈನಳ್ಳಿ ಅವರು ಹೈದರಾಬಾದಿನಲ್ಲಿ ಓದುತ್ತಿದ್ದಾಗ, ಹೈದರಾಬಾದ್ ವಿಮೋಚನೆ ಕೆರೆಗೆ ಓಗೊಟ್ಟು ಮುಂಡರಗಿ ಶಿಬಿರದಲ್ಲಿ ಭಾಗವಹಿಸಿದ್ದರು. ಶಿಬಿರದಲ್ಲಿ ಜವಾಬ್ದಾರಿ ಕಾರ್ಯನಿರ್ವಹಿಸುತ್ತ ಬಂದರು. ಹೈದರಾಬಾದ್ ವಿಮೋಚನೆಗೊಂಡ ನಂತರ ಶಿಬಿರದ ಕಾರ್ಯಕರ್ತರಿಂದಾದ ಲೋಪದೋಷಗಳ ವಿಚಾರಣಾ ಸಮಿತಿಯ ಕಾರ್ಯದರ್ಶಿಯಾಗಿ ಜವಾಬ್ದಾರಿಯಿಂದ ಕಾರ್ಯ ನಿರ್ವಹಿಸಿದ ಕೀರ್ತಿ ಇವರಿಗೆ ಸಲ್ಲುತ್ತದೆ. ಸ್ವಾಮಿ ರಮಾನಂದ ತೀರ್ಥರು ಹೈದರಾಬಾದ್ ವಿಮೋಚನೆಗೊಂಡ ನಂತರ ಅವರಲ್ಲಾದ ಪರಿವರ್ತನೆಯ ಟೀಕಾಕಾರರಾದರು. ನಂತರ ಸರಕಾರಿ ಸೇವೆಗೆ ಸೇರಿ ವಿಶೇಷ ಜಿಲ್ಲಾಧಿಕಾರಿಗಳಾಗಿ ನಿವೃತ್ತರಾಗಿದ್ದರು. ಗುಲಬರ್ಗಾದಲ್ಲಿ ಹೈದರಾಬಾದಿನಲ್ಲಿ ಓದುತ್ತಿದ್ದಾಗ ಸಿದ್ಧಯ್ಯ ಪುರಾಣಿಕ(ಕಾವ್ಯಾನಂದ)ರು ಬಸವೇಶ್ವರರನ್ನು ಕುರಿತು ಬರೆದು ಪ್ರಯೋಗಿಸಿದ ‘ಆತ್ಮಾರ್ಪಣೆ’ ನಾಟಕದಲ್ಲಿ ಬೆಟ್ಟದೂರು ಚನ್ನಬಸವಪ್ಪ ವಕೀಲ ಮೊದಲಾದವರೊಡನೆ ಬಿಜ್ಜಳನ ಪಾತ್ರ ನಿರ್ವಹಿಸಿ ಹೌದೆನ್ನಿಸುವ ಅಭಿನಯ ನೀಡಿದ್ದನ್ನು ಇವರ ಸಂಗಾತಿಗಳು ನೆನಪಿಸುತ್ತಾರೆ. ಕೆಲವು ಕಾಲ ರಾಯಚೂರು ಜಿಲ್ಲಾ ಕಾಂಗ್ರೆಸ್ ಸಮಿತಿ ಅಧ್ಯಕ್ಷರಾಗಿದ್ದರು.
 
ಸಿ.ಎಂ.ಚುರ್ಚಿಹಾಳಮಠ
ಚುರ್ಚಿಹಾಳಮಠ ಚನ್ನಯ್ಯನವರು ಯಲಬುರ್ಗಾ ತಾಲೂಕಿನ ಎರೇಹಂಚಿನಾಳ ತಾಯಿ ತವರುಮನೆಯಲ್ಲಿ ಜನಿಸಿದರು. ಇವರದು ವೈದ್ಯಕೀಯ ವೃತ್ತಿ. ಭಾರತ ಸ್ವಾತಂತ್ರ್ಯ ಹೋರಾಟ, ಮೈಸೂರು ಚಲೋ ಚಳವಳಿ ಮತ್ತು ಹೈದರಾಬಾದ್ ವಿಮೋಚನಾ ಹೋರಾಟಗಳಲ್ಲಿ ಮುಂಚೂಣಿಯ ವೀರಯೋಧರಾಗಿ ದುಡಿದಿದ್ದಾರೆ. ಜೊತೆ ಜೊತೆಗೆ ಸಾಹಿತ್ಯ, ಸಂಸ್ಕೃತಿ, ಶಿಕ್ಷಣ, ರಾಜಕೀಯ, ಧರ್ಮ, ಆಯುರ್ವೇದ, ನಿಸರ್ಗ ಚಿಕಿತ್ಸೆ ಸೇವೆ, ಹೋಮ್‌ಗಾರ್ಡ್ಸ್(ಗೃಹರಕ್ಷಕ ದಳ) ಹೀಗೆ ಹಲವು ಹತ್ತು ಹವ್ಯಾಸಗಳನ್ನು ಮೈಗೂಡಿಸಿ ಕೊಂಡು ಹೋರಾಟದ ಹಿರಿಯ ವಕ್ತಾರರಾಗಿದ್ದಾರೆ. ಮುಂಡರಗಿ ಕ್ಷೇತ್ರದ ಕಾಂಗ್ರೆಸ್ ಪಕ್ಷದ ಎಂ.ಎಲ್.ಎ ಕೂಡ ಆಗಿದ್ದರು. ನಿಜಾಮ ಸರಹದ್ದಿನ ಮುಂಡರಗಿ ಶಿಬಿರ ಇನ್ನಿತರ ಎಲ್ಲ ಶಿಬಿರಗಳೊಡನೆ ಸಂಪರ್ಕ ಹೊಂದಿದ್ದರು. ಮುಂಡರಗಿ ಶಿಬಿರಕ್ಕೆ ಅಲ್ಲಿಯ ನಾಗರಿಕ ಸೇವಾ ಸಮಿತಿಯ ಮೂಲಕ ಎಲ್ಲ ರೀತಿಯ ನೆರವು ಉಚಿತ ವೈದ್ಯಕೀಯ ಚಿಕಿತ್ಸೆ ನೀಡುವಂಥ ಉದಾರ ವ್ಯಕ್ತಿತ್ವ, ಸಂಘಟನಾಶೀಲತೆ ಚುರ್ಚಿಹಾಳಮಠ ಡಾಕ್ಟರ ವ್ಯಕ್ತಿ ವೈಶಿಷ್ಟ್ಯವಾಗಿದೆ. ಮುಂಡರಗಿ ಕೊಪ್ಪಳ ಪ್ರದೇಶದ ಸಾಹಿತ್ಯಕ, ಸಾಂಸ್ಕೃತಿಕ ಹಾಗೂ ರಾಜಕೀಯ ಸಂಗತಿಗಳನ್ನು ಇತಿಹಾಸವಾಗಿಸುವ ಅದನ್ನು ಹೊರುತ್ತಿರುವ ಪ್ರಯತ್ನ ಅದರ ಕೀರ್ತಿ ಇವರದಾಗಿದೆ.
 
ಜಯತೀರ್ಥರಾಜ ಪುರೋಹಿತ
ಕೊಪ್ಪಳ ಹುಲಿಗಿ ಆಚಾರ್ಯರಲ್ಲಿ ಸಂಸ್ಕೃತಾಧ್ಯಯನ ಮಾಡಲು ಕನಕಗಿರಿಯಿಂದ ಬಂದು, ಇಂಗ್ಲಿಷ್ ಕಲಿಯುವ ಹಂಬಲದಿಂದ ನಾಗಪುರ ವಿಶ್ವವಿದ್ಯಾಲಯದಿಂದ ಮೆಟ್ರಿಕ್ ಪಾಸಾಗಿ, ಹೈದರಾಬಾದಿನಲ್ಲಿ ಓದುತ್ತಿದ್ದಾಗ ವಿಮೋಚನಾ ಹೋರಾಟದಲ್ಲಿ ದುಮುಕಿ, ಕೊಪ್ಪಳ ಯಲಬುರ್ಗಾ-ಕುಷ್ಟಗಿ ಹಾಗೂ ಗಂಗಾವತಿ ತಾಲೂಕುಗಳಲ್ಲಿ ಚಳವಳಿಯಲ್ಲಿ ಸಕ್ರಿಯವಾಗಿ ಭಾಗವಹಿಸಿ, ಹಲವಾರು ಗಂಡಾಂತರಕಾರಿ ಪ್ರಸಂಗಗಳಿಂದ ಪಾರಾಗಿ ಉಳಿದರು. ಇವರು ಖ್ಯಾತ ಕತೆಗಾರರು, ಕಾದಂಬರಿಕಾರರು. ಹೈದರಾಬಾದ್ ವಿಮೋಚನೆ ಕುರಿತು ಸಮಕಾಲೀನ ಕಥಾ ವಸ್ತುವುಳ್ಳ ‘ಹಾಲು ಜೇನು’ ಕಾದಂಬರಿ ಬರೆದಿದ್ದಾರೆ. ‘ಸುಳಿಗಾಳಿ’ ಮತ್ತೊಂದು ಕಾದಂಬರಿಗೆ ಸುಧಾ ವಾರಪತ್ರಿಕೆ ಬಹುಮಾನ ಬಂದಿದೆ. ಸರಕಾರಿ ಸೇವೆಯಲ್ಲಿದ್ದು ಐ.ಎ.ಎಸ್. ಪಡೆದು ಇವರು ಕನ್ನಡದಲ್ಲಿ ತೀರ್ಪುಗಳನ್ನು ಬರೆದಿದ್ದಾರೆ.
 
ಭೀಮನಗೌಡ ಪಾಟೀಲ
ಹೈದರಾಬಾದ್ ವಿಮೋಚನಾ ಹೋರಾಟದಲ್ಲಿ ಮುಂಡರಗಿ ಶಿಬಿರದ ಪಾತ್ರ ಹಿರಿದು. ಈ ಶಿಬಿರದಲ್ಲಿ ಯಲಬುರ್ಗಾ ತಾಲೂಕಿನ ಹೋರಾಟಗಾರರ ಪ್ರಾಧಾನ್ಯತೆ ಹೆಚ್ಚು! ಇನ್ನೂ ವಿದ್ಯಾರ್ಥಿಯಾಗಿದ್ದ ಬನ್ನಿಕೊಪ್ಪದ ಭೀಮನಗೌಡ ತಮ್ಮ ಊರಿನ ಹಿರಿಯರೊಂದಿಗೆ ಹಿರಿಯರಾಗಿ, ಧೈರ್ಯಸ್ಥೈರ್ಯಗಳಿಂದ ಹೋರಾಟದಲ್ಲಿ ಭಾಗವಹಿಸಿದ್ದಾರೆ. ನಂತರ ಪೊಲೀಸ್ ಇಲಾಖೆ ಸೇರಿ ಇನ್‌ಸ್ಪೆಕ್ಟರ್ ಆಗಿದ್ದರು.
 
ಹನುಮರೆಡ್ಡಿ ಕಲ್ಗುಡಿ
ಅಳವಂಡಿಯಲ್ಲಿ ಶ್ರೀ ಸಿದ್ಧೇಶ್ವರ ಸಂಸ್ಥಾನಮಠ(ಪಟ್ಟದ್ದೇವರಮಠ) ತುಂಬ ಪ್ರಖ್ಯಾತ. ಈ ಮಠದ ಪರಮಭಕ್ತರು ‘ಕಲ್ಗುಡಿ’ ಮನೆತನದವರು. ಪಠಾಣನೊಬ್ಬ ಇವರ ಗೊಬ್ಬರ ತಿಪ್ಪೆಯಲ್ಲಿ ಮಲವಿಸರ್ಜನೆ ಮಾಡಿದ್ದನ್ನು ಹನುಮರೆಡ್ಡಿ ಕಲ್ಗುಡಿ-ಪ್ರತಿಭಟಿಸಿದ್ದಕ್ಕಾಗಿ ಅಪಾರ ಬಂಧುಬಳಗ ಊರುತುಂಬ ಜನರಿದ್ದರೂ ರಜಾಕಾರರು ಮನೆಗೆ ನುಗ್ಗಿ ಹನುಮರೆಡ್ಡಿಯನ್ನೂ ಹಿಡಿದುಕೊಂಡು ಹೋಗಿ ಹಾಡಹಗಲು ಊರ ಮುಂದೆ ನೂರಾರು ಜನರೆದುರು ಗುಂಡು ಹಾಕಿ ಕೊಂದರು. ಪಠಾಣರ ಗುಂಡಿಗೆ ಆಹುತಿಯಾದ ಹುತಾತ್ವ!
 
ಪಂಚಪ್ಪ ಶೆಟ್ಟರು
ಅಳವಂಡಿಯಲ್ಲಿ ಭಕ್ತಿಗೆ-ವ್ಯಾಪಾರಕ್ಕೆ ಮುಂದು ಶೆಟ್ಟರ ಮನೆತನ. ಬಸಪ್ಪಶೆಟ್ಟರು,  ಸಿದ್ಲಿಂಗಪ್ಪಶೆಟ್ಟರು, ಅರಿವೆ ಅಂಗಡಿ ಸಿದ್ಲಿಂಗಪ್ಪ ಶೆಟ್ಟರು ಮೊದಲಾದವರ ಬಂಧು ಪಂಚಪ್ಪ ಶೆಟ್ಟರು. ವೀರಯೋಧರಾಗಿ ಮುಂಡರಗಿ ಶಿಬಿರದಲ್ಲಿದ್ದು ಬೆಳಗಟ್ಟಿಯ ಮುಖಾಮುಖಿ ಗುಂಡಿನ ಹೋರಾಟದಲ್ಲಿ ಥ್ರೀನಾಟ್ ಥ್ರೀ ಗನ್ ಹಿಡಿದು ಭಾಗವಹಿಸಿ ದ್ದವರು. ಪಠಾಣರನ್ನು ಹಿಡಿದುಕೊಂಡು ಹೋಗಿ ಅಳವಂಡಿ-ಹಲವಾಗಲಿ ನಡುವಿನ ಕರೇ ಹಳ್ಳದಲ್ಲಿ ಎತ್ತಿನ ಬಂಡಿಗೆ ಅವರನ್ನು ಹೂಡಿ ಬಾರುಕೋಲಿನಿಂದ ಅವರನ್ನು ಬಡಿಯುತ್ತ ಜೋರಾಗಿ ಓಡುವಂತೆ, ಮತ್ತೆ ಮತ್ತೆ ಹೊಡೆದು ರೋಷ ತಗ್ಗಿಸಿಕೊಂಡ ರೋಚಕ ಕಥೆ ಇವರದು.
 
ಘಂಟೂಸಾ ಮಗಜಿ
ಮುಂಡರಗಿಯ ಸ್ವಾತಂತ್ರ್ಯ ಯೋಧ ಘಂಟೂಸಾ ಮಗಜಿ ಬೆಳಗಟ್ಟಿಯಲ್ಲಿ ಶಿಬಿರದ ಹೋರಾಟಗಾರರು. ರಜಾಕಾರರ ಮುಖಾಮುಖಿ ಹೋರಾಟದಲ್ಲಿ ಎದೆಗೆ ಗುಂಡು ಬಡಿದರೂ ಸಿ.ಎಂ.ಚುರ್ಚಿಹಾಳಮಠದ ಸಕಾಲಿಕ ಚಿಕಿತ್ಸೆಯಿಂದ ಬದುಕಿ ಉಳಿದರು. ಅಂಥ ಇಚ್ಛಾಶಕ್ತಿ ಇವರದು! ಮುಂಡರಗಿ ಬಸ್ ಸ್ಟ್ಯಾಂಡಿನಲ್ಲಿ ಸೋಡಾ ಅಂಗಡಿಯಿಟ್ಟು ಕೊಂಡಿದ್ದ ಇವರು ಮುಂಡರಗಿ ಶಿಬಿರದಲ್ಲಿ ಪ್ರಮುಖ ಪಾತ್ರ ವಹಿಸಿದವರಾಗಿದ್ದಾರೆ.
 
ಡಿ.ಆರ್.ವಿಠ್ಠಲರಾವ್
ದೇವರಕೊಳ್ಳದ ರಾಮಣ್ಣ ಅವರ ಮಗ ವಿಠ್ಠಲರಾವ್ ಕಾತರಕಿಯ ನೇಕಾರ ಕುಟುಂಬ ದಿಂದ ಬಂದವರು. ಮನೆಯ ಬಡತನ-ಧಾರ್ಮಿಕ ವಾತಾವರಣದಲ್ಲಿ ಬೆಳೆದು, ಇಟಗಿಯ ಕಟ್ಟಿ ಸಿದ್ದಪ್ಪ ಮಾಸ್ತರರಿಂದ ಕಾತರಕಿಯಲ್ಲಿ ಪ್ರಾಥಮಿಕ ವಿದ್ಯಾಭ್ಯಾಸ, ಕೊಪ್ಪಳದ ಸರಕಾರಿ ಹೈಸ್ಕೂಲಿನಿಂದ ಮೆಟ್ರಿಕ್, ಹೈದರಾಬಾದಿನಲ್ಲಿ ಬಿ.ಎಸ್.ಸಿ., ಎಲ್.ಎಲ್.ಬಿ. ಪದವಿ. ಹೈದರಾಬಾದ್ ವಿಮೋಚನಾ ಹೋರಾಟದಲ್ಲಿ ವಿದ್ಯಾರ್ಥಿ ನಾಯಕರು, ಮುಂಡರಗಿ ಶಿಬಿರದಲ್ಲಿ ಬಿ.ವಿರೂಪಾಕ್ಷಪ್ಪ, ಪ್ರಭುರಾಜ ಪಾಟೀಲ, ಸೋಮಪ್ಪ ಡಂಬಳರೊಂದಿಗೆ ಪಾಲ್ಗೊಂಡರು. ನಾಡಿನ ವಿಮೋಚನೆಗಾಗಿ ತ್ಯಾಗ ಬಲಿದಾನಕ್ಕೂ ಸಿದ್ಧವಾಗಿದ್ದರು. ಆನಂತರ ರಾಯಚೂರು ಪ್ರಸಿದ್ಧ ಕ್ರಿಮಿನಲ್ ಲಾಯರಾಗಿ ಹೆಸರು ಮಾಡಿದರು. ಕರ್ನಾಟಕ ಹೈಕೋರ್ಟಿನ ನ್ಯಾಯಾಧೀಶರಾದರು. ಹಲವಾರು ಸರಕಾರಿ ಆಯೋಗಗಳಿಗೆ ಅಧ್ಯಕ್ಷರಾಗಿದ್ದರು. ಉತ್ತರ ಪ್ರದೇಶದ ಷಹಜಾನಪುರದ ಶ್ರೀೊರಾಮಚಂದ್ರ ಮಿಷನ್ ಶಾಖೆಗಳನ್ನು ರಾಯಚೂರು, ಗುಲಬರ್ಗಾ ಹಾಗೂ ಕರ್ನಾಟಕದ ಇನ್ನಿತರ ಕಡೆಗಳಲ್ಲಿ ಕಟ್ಟಿ ಬೆಳೆಸಿದ್ದರು.
 
ಎಚ್.(ಹಂಜಿ)ಕೊಟ್ರಪ್ಪ
ಆ ಕಾಲ ! ಕೊಪ್ಪಳದಲ್ಲಿ ಇಂಗ್ಲಿಷ್ ಓದಲು ಬರೆಯಲು ಬಲ್ಲವರು. ಸಾರ್ವಜನಿಕ ಜೀವನದಲ್ಲಿ ಓಡಾಡುತ್ತ ಶ್ರೀ ಅರವಿಂದರು ಗಾಂಧೀಜಿ ಅವರ ಪ್ರಭಾವದಿಂದ ಭಾರತ ಸ್ವಾತಂತ್ರ್ಯ, ಹೈದರಾಬಾದ್ ವಿಮೋಚನಾ ಹೋರಾಟಕ್ಕೆ ಅಣಿಗೊಂಡು ಹಿರಿಯರನ್ನು ಕಿರಿಯರನ್ನು ಒಗ್ಗೂಡಿಸಿದವರು. ಅನಂತರ ಕೊಪ್ಪಳದಲ್ಲಿ ವರ್ತಮಾನ ಪತ್ರಿಕೆಗಳ ಏಜಂಟರಾಗಿದ್ದುಕೊಂಡು ಸದ್ಗುಗದ್ದಲವಿಲ್ಲದೆ ಗುಪ್ತವಾಗಿ ರಜಾಕಾರರ ವಿರುದ್ಧ ಕಾರ್ಯನಿರ್ವಹಿಸಿದರು.
 
ಎಂ.ವಿರೂಪಾಕ್ಷಪ್ಪ
ಹಿರೇ ಸಿಂದೋಗಿಯ ಮಾದಿನೂರು ಕುಟುಂಬ ಕೃಷಿ, ಧಾರ್ಮಿಕ ಸೇವೆ, ವಿದ್ಯಾಭ್ಯಾಸ, ಸರಕಾರಿ ಸೇವೆಗಳಲ್ಲಿ ಅಗ್ರಸ್ಥಾನ ಪಡೆದಿದೆ. ಹೈದರಾಬಾದಿನಲ್ಲಿ ಓಡುತ್ತಿದ್ದ ಎಂ. ವಿರೂಪಾಕ್ಷಪ್ಪ, ಮುಂಡರಗಿ ಶಿಬಿರದಲ್ಲಿ ಜವಾಬ್ದಾರಿ ಸ್ಥಾನ ಹೊಂದಿದ್ದರು. ಹೋರಾಟದಲ್ಲಿ ಪಾಲ್ಗೊಂಡಿದ್ದರು. ನಿರಾಡಂಬರ ವ್ಯಕ್ತಿತ್ವ ಸೌಜನ್ಯತೆಗೆ ಹೆಸರಾದ ವಕೀಲರಾಗಿ, ಕೊಪ್ಪಳ ಕ್ಷೇತ್ರದ ಶಾಸಕರಾಗಿ ಸೇವೆ ಸಲ್ಲಿಸಿದ್ದಾರೆ.
 
ಗವಿಯಪ್ಪ ಬೆಳವಡಿ
ಮುಂಡರಗಿ ಶಿಬಿರದ ಯಲಬುರ್ಗಾ ತಹಸೀಲ ದಾಳಿ ಕಾರ್ಯಾಚರಣೆ ನೇತೃತ್ವ ವಹಿಸಿದ್ದ ಉತ್ತರ ಕರ್ನಾಟಕದ ಖ್ಯಾತ ಸ್ವಾತಂತ್ರ್ಯ ಹೋರಾಟಗಾರ ವಾಲಿ ಚೆನ್ನಪ್ಪನವ ರೊಂದಿಗೆ ಬಂದಿದ್ದರು. ಸವದತ್ತಿ ತಾಲೂಕಿನ ಹಿರೇಕುಂಬಿಯ ತಾಯಿ ಸಿದ್ಧಮ್ಮ ತಂದೆ ಸಿದ್ಧಪ್ಪ ಇವರ ಎಲ್ಲ ಹೆಣ್ಣು ಹಾಗೂ ಗಂಡು ಮಕ್ಕಳು ಭಾರತ ಸ್ವಾತಂತ್ರ್ಯ ಸಂಗ್ರಾಮದಲ್ಲಿ ಯೋಧರಾಗಿ ಹೋರಾಡಿದವರು. ಈ ಕುಟುಂಬದ ಎರಡನೇ ಗಂಡುಮಗ ಬೆಳವಡಿ ಗವಿಯಪ್ಪ. ಯಲಬುರ್ಗಾ ತಹಸೀಲ ಕಾರ್ಯಾಚರಣೆಯಲ್ಲಿ ಕೈಬಾಂಬ್ ಸ್ಫೋಟಗೊಂಡು ಎಡಗೈ ಸುಟ್ಟು ಹೋಯಿತು. ಅಂಥದರಲ್ಲಿಯೇ ಎಲ್ಲ ಸೈನಿಕರೊಂದಿಗೆ ಯಲಬುರ್ಗಿಯಿಂದ ಹಾಳಕೇರಿಯವರಿಗೆ ಓಡುತ್ತ ಹೋದರು. ಗದಗಿನ ಜರ್ಮನ್ ಆಸ್ಪತ್ರೆಯಲ್ಲಿ ಅರವಳಿಕೆ ನೀಡದೆ, ನಂಜಾದ ಇಡೀ ಕೈಯನ್ನು ಕತ್ತರಿಸಿದಾಗ ‘ಹಾ’ ಎಂದು ನರಳದ ಗಟ್ಟಿಗ! ಇವರ ತಾಯಿ ಸಿದ್ಧಮ್ಮ ರಣಾಂಗಣದಿಂದ ಓಡಿ ಬಂದ ಹೇಡಿಯೆಂದು ಉಗುಳಿದ್ದರಂತೆ. ತಾಯಿ ಮಗನಿಬ್ಬರ ವೀರತನವನ್ನು ಸಭೆ ಸಮಾರಂಭಗಳಲ್ಲಿ ಕರಿಸಿದ್ಧಸ್ವಾಮಿ ಇನಾಮದಾರರು ಕಥೆ ಮಾಡಿ ಹೇಳುತ್ತಿದ್ದರು. ಗದಗ ಜಿಲ್ಲಾ ಪಂಚಾಯಿತಿ ಉಪಾಧ್ಯಕ್ಷೆ ಶ್ರೀಮತಿ ಶಕುಂತಲಾ ದಂಡನರ ಚಿಕ್ಕಪ್ಪ, ಎಂ.ಎಲ್.ಸಿ. ಗವಿಸಿದ್ಧಪ್ಪ ಬೆಳವಡಿಯವರು ಇವರ ಹಿರಿಯಣ್ಣ.
 
ಲಕ್ಷ್ಮಣಾಚಾರ್ಯ ಅಗ್ನಿಹೋತ್ರಿ
ಮೂರುನೂರು ವರ್ಷಗಳ ಹಿಂದೆ ಮುಳಗುಂದದಿಂದ ಕೊಪ್ಪಳಕ್ಕೆ ಬಂದ ಅಗ್ನಿಹೋತ್ರಿ ಮನೆತನದಲ್ಲಿ ಲಕ್ಷ್ಮಣಾಚಾರ್ಯ ವಿಷ್ಣುತೀರ್ಥಾಚಾರ್ಯ ಅಗ್ನಿಹೋತ್ರಿ ಜನಿಸಿದರು. ಆಗಿನ ಮೆಟ್ರಿಕ್ ಪಾಸಾಗಿ ಕೊಪ್ಪಳದ ಉಸ್ಮಾನಿಯಾ (ಈಗಿನ ಸರಕಾರಿ ಹೈಸ್ಕೂಲು) ಹೈಸ್ಕೂಲಿನಲ್ಲಿ ಶಿಕ್ಷಕರು ಹುಡುಗರನ್ನು ಹೊಡೆಯುತ್ತಿದ್ದುದರಿಂದ ತಾಯಿ ಬೇಸರಗೊಂಡು ಮಾಸ್ತರಿಕೆ ಬಿಡಿಸಿದರು. ಹೈದರಾಬಾದಿನಲ್ಲಿ  ಎಲ್.ಎಲ್.ಬಿ.ಪದವಿ ಪಡೆದು 36 ವರ್ಷ ವಕಾಲತ್ತು ಮಾಡಿದರು. 32 ವರ್ಷ ವಕೀಲರ ಸಂಘದ ಅಧ್ಯಕ್ಷರಾಗಿದ್ದರು. ಇದು ನಿಜಾಮ ಆಡಳಿತದಲ್ಲಿ ದೊಡ್ಡ ದಾಖಲೆ.  ಜನಾರ್ಧನರಾವ್ ದೇಸಾಯಿ, ರಾಘವೇಂದ್ರರಾವ್ ಚಾಕಲಬ್ಬಿ, ತಿಮ್ಮನಗೌಡ ಬೇಳೂರ್, ಬನ್ನಿಕೊಪ್ಪ, ನರ್ಸಿಂಗರಾವ್ ಹಂಪೀಕರ ಮಾಸ್ತರ, ಧೀರೇಂಧ್ರಾಚಾರ್ಯವಾಡಪ್ಪ, ರಾಮದಾಸ, ಕೊಪ್ಪಳದಲ್ಲಿ ಹಾಗೂ ಹಳ್ಳಿ ಹಳ್ಳಿಗಳಲ್ಲಿ ಸಂಯುಕ್ತ ಕರ್ನಾಟಕ ಪತ್ರಿಕೆ ಹಂಚುತ್ತಿದ್ದ ‘‘ಕೊಪ್ಪಳದ ಗಾಂಧಿ’’, ಶೀರೂರ ವೀರಭದ್ರಪ್ಪ, ಕಾಟ್ರಹಳ್ಳಿ ಬಸವಂತರಾಯ್ ಹಿರೇಮಠ, ಇಟಗಿ ವಿರೂಪಾಕ್ಷಯ್ಯ ಮೊದಲಾದವರೊಂದಿಗೆ ಭಾರತ ಸ್ವಾತಂತ್ರ್ಯ ಸಂಗ್ರಾಮ ಹಾಗೂ ಹೈದರಾಬಾದ್ ವಿಮೋಚನೆಗಾಗಿ ಹೋರಾಡಿದವರು. 1942 ರಿಂದ 1947ರವರೆಗೆ ಜಿಲ್ಲಾ ಕಾಂಗ್ರೆಸ್ ಅಧ್ಯಕ್ಷರಾಗಿದ್ದರು, ಚಾಕಲಬ್ಬಿ ವಕೀಲರು ಕಾರ್ಯದರ್ಶಿಗಳಾಗಿದ್ದರು. 1947 ಆಗಸ್ಟ್ 15ರ ಪ್ರಥಮ ಸ್ವಾತಂತ್ರ್ಯೋತ್ಸವ ದಿನದಂದು ಕೋಟಿಯ ರಾಮದೇವರ ಗುಡಿಯಿಂದ ನೂರಾರು ಜನರೊಡನೆ ಮೆರವಣಿಗೆ ಯಲ್ಲಿ ಬಂದು ಈಗ ಹಲಗೇರಿ ಹಾಗೂ ಯತ್ನಟ್ಟಿ ಗೌಡರ ಮನೆಗಳಿರುವ(ಹೊಸ ಬಸ್ ಸ್ಟ್ಯಾಂಡ್ ಹತ್ತಿರ) ಜಾಗದ ಬಯಲಲ್ಲಿ ಭಾರತ ಧ್ವಜವನ್ನು ಹಾರಿಸಿ, ಶಿರೂರ ವೀರಭದ್ರಪ್ಪ ಹಂಪೀಕರರೊಂದಿಗೆ ಬಂಧಿತರಾದರು.
ಕೋಟೆ ವೆಂಕಟೇಶ್ವರ ದೇವಸ್ಥಾನದಲ್ಲಿ ಗಜಾನನ ಲೈಬ್ರರಿ ನಡೆಯುತ್ತಿತ್ತು. ಗಜಾನನ ಮಹೋತ್ಸವ, ಧಾರ್ಮಿಕ ಕಾರ್ಯಕ್ರಮಗಳು, ಕೀರ್ತನ, ದೇಶಭಕ್ತಿ ನಾಟಕಗಳ ಪ್ರಯೋಗಕ್ಕೆ ನಿಜಾಮ ಸರ್ಕಾರ ನಿಷೇಧ ಒಡ್ಡಿದಾಗ ಕೋರ್ಟಿನಲ್ಲಿ ವಾದ ಮಾಡಿ ಪರವಾನಿಗೆ ಕೊಡಿಸುತ್ತಿದ್ದರು. ಒಳ್ಳೆಯ ಸಂಘಟಕರು, ದೇಶಪ್ರೇಮಿಗಳು, ಸಾಹಿತ್ಯ ಹಾಗೂ ಸಂಸ್ಕೃತಿ ಹಾಗೂ ಕಲಾಪ್ರೇಮಿಗಳಾಗಿದ್ದರು. ಆ ಕಾಲದ ಗಜಾನನೋತ್ಸವಕ್ಕೆ ಬಿ. ಎಂ.ಶ್ರೀ., ಮಾಸ್ತಿ, ಗಳಗನಾಥರು, ಪಂಜೆಯವರು, ದೇವುಡು, ಜಿ.ಪಿ.ರಾಜರತ್ನಂ. ಸಿ.ಕೆ.ವೆಂಕಟರಾಮಯ್ಯ, ಶಿವರಾಮ ಕಾರಂತ, ಅ.ನ.ಕೃ., ದ.ರಾ.ಬೇಂದ್ರೆ, ವಿ.ಕೃ.ಗೋಕಾಕ, ರಂ.ಶ್ರೀ.ಮುಗಳಿ, ಮಿಂಚಿನಬಳ್ಳಿ ಬುರ್ಲಿ ಬಿಂದು ಮಾಧವರು, ಗೋರೆಬಾಳ ಹನುಮಂತ ರಾಯರು, ಆರ್ಯ ಸಮಾಜದ ಆಚಾರ್ಯ ನರೇಂದ್ರ ದೇವಜಿ, ಲೋಕನಾಯಕೊಜಯಪ್ರಕಾಶ ನಾರಾಯಣರು, ಕೀರ್ತನ ಕೇಸರಿ ಕೊಪ್ಪಳ ಜಯರಾಮಾಚಾರ್ಯರು, ಕರ್ನಾಟಕ ಗಾಂಧಿ ಹರ್ಡೇಕರ ಮಂಜಪ್ಪನವರು ಹಾಜರಿದ್ದರು. ನಾ.ಭಾ.ಶಾಸ್ತ್ರಿಗಳ ಸೋದರ ನಾರಾಯಣ ಶಾಸ್ತ್ರಿಗಳು ಹಾಗೂ ಕೋಟೆಯ ಜನ ಈ ಕಾರ್ಯಕ್ರಮ ಸಂಘಟಿಸುತ್ತಿದ್ದರು.
ಗೋಪಾಲಾಚಾರ್ಯ ಅಗ್ನಿಹೋತ್ರಿ, ಧೀರೇಂದ್ರಚಾರ್ಯ ವಾಡಪ್ಪಿ, ಮೃತ್ಯುಂಜಯ ಶಾಸ್ತ್ರಿ, ಸಿಂದೋಗಿ ಶಂಕ್ರಪ್ಪ ಮೊದಲಾದ ಕೋಟೆಯ ತರುಣರು ಕಿತ್ತೂರು ಚೆನ್ನಮ್ಮ, ಎಚ್ಚೆಮನಾಯ್ಕ, ಕುರುಕ್ಷೇತ್ರ, ಶಮಂತಕೋಪಾಖ್ಯಾನ ಹಾಗು ವಿಜಯನಗರ ಪತನ ಮುಂತಾದ ನಾಟಕಗಳಲ್ಲಿ ಪಾತ್ರ ವಹಿಸುತ್ತಿದ್ದರು. ಚಿಕೇನಕೊಪ್ಪದ ಮೌನ ತಪಸ್ವಿಗಳೆಂದು ಪ್ರಖ್ಯಾತರಾದ ಶ್ರೀ ಚನ್ನವೀರ ಶರಣರು ಗಾಂವಠಿ ಶಾಲಾ ಶಿಕ್ಷಕರಾಗಿದ್ದಾಗ ಲಕ್ಷ್ಮಣಾಚಾರ್ಯ ರಲ್ಲಿ ಬಂದು ಸ್ವಾತಂತ್ರ್ಯ ಹೋರಾಟದ ಬಗ್ಗೆ ಚರ್ಚಿಸುತ್ತಿದ್ದುದನ್ನು ನಾನು ಕಣ್ಣಾರೆ ಕಂಡಿದ್ದೆ ಎಂದು ಅವರ ಮಗ ನಿವೃತ್ತ ಹಿಂದಿ ಪಂಡಿತ ಉಡುಪಿಕೃಷ್ಣಾ ಚಾರ್ಯರು ತಿಳಿಸುತ್ತಾರೆ. ಬೀಡಿನಾಳ ದೇಸಾಯರು ಖಾದಿ ಪ್ರಚಾರಕ್ಕೆ ನೂಲುವ ಚರಕಗಳನ್ನು ತಂದು ಪ್ಯಾಟಿ ಈಶ್ವರ ದೇವಸ್ಥಾನದ ಎದುರಿಗಿರುವ ಹನುಮಂತ ದೇವರ ಗುಡಿಯಲ್ಲಿ ಖಾದಿ ನೂಲು ತೆಗೆಯಲು ಹೆಣ್ಣು ಮಕ್ಕಳಿಗೆ ಉದ್ಯೋಗ ಒದಗಿಸಲು ಪ್ರಯತ್ನಿಸುತ್ತಿದ್ದುದಾಗಿ ಅವರೇ ದಾಖಲಿಸಿರುತ್ತಾರೆ.
 
ಮುಸ್ಲಿಮ್ ಹೋರಾಟಗಾರರು
ಭಾರತ ಸ್ವಾತಂತ್ರ್ಯ ಸಂಗ್ರಾಮ ಹಾಗೂ ಹೈದರಾಬಾದ್ ವಿಮೋಚನೆ ಕುರಿತು ಸಂಯುಕ್ತ ಕರ್ನಾಟಕದಲ್ಲಿ ಈಗಲೂ ಬರೆಯುತ್ತಿರುವ ವಿ.ಹೆಚ್.ದೇಸಾಯಿಯವರು (ಹೈದರಾಬಾದಿನ ವಿದ್ಯಾಭವನದ ಸಂಚಾಲಕರು) ಹೈದರಾಬಾದಿನಲ್ಲಿ ತಾವು ಪತ್ರಿಕೆಗಳಿಗೆ ಬರೆದ ವರದಿಗಳನ್ನು ‘‘ಉಸ್ಮಾನ್’’ ಎಂಬ ಅಂಚೆ ಜವಾನ ಇವರಿದ್ದಲ್ಲಿಗೆ ತಪ್ಪದೇ ಹೋಗಿ ತೆಗೆದುಕೊಂಡು ಸುದ್ದಿ ರವಾನಿಸುತ್ತಿದ್ದನೆಂದು ತಮ್ಮ ಲೇಖನದಲ್ಲಿ ನೆನೆದಿದ್ದಾರೆ. ನಿಜಾಮರು ತಪ್ಪು ಹಾದಿ ಹಿಡಿದು ತಪ್ಪು ನಿರ್ಣಯ ತೆಗೆದುಕೊಂಡು ಪ್ರಜೆಗಳನ್ನು ಗಂಡಾಂತರಕ್ಕೆ ದಬ್ಬುತ್ತಿದ್ದಾನೆಂಬ ಅರಿವು ಆ ಅಂಚೆ ಜವಾನನಿಗಿತ್ತಂತೆ! ಇಮ್ರೊಜ್ ಪತ್ರಿಕಾ ಸಂಪಾದಕ ಶೋಯೆಬುಲ್ಲಾಖಾನರು ಗಾಂಧಿ ಅನುಯಾಯಿಯಾಗಿದ್ದರು, ರಾಷ್ಟ್ರೀಯವಾದಿ ಪತ್ರಕರ್ತರಾಗಿದ್ದರು. 1948ನೆಯ ಆಗಸ್ಟ್ 22ರಂದು ಅವರನ್ನು ಬೀದಿಯಲ್ಲಿ ಕೊಚ್ಚಿ ಹಾಕಲಾಯಿತು.
ಕೊಪ್ಪಳದಲ್ಲಿ ಹಲವಾರು ಮುಸಲ್ಮಾನ ಬಾಂಧವರು ತಮ್ಮ ಹಿಂದೂ ಬಾಂಧವರೊಂದಿಗೆ ಅನೋನ್ಯ ಸಂಬಂಧವನ್ನು ಹೊಂದಿದವರಾಗಿದ್ದರು. ನಿಜಾಮ ಆಡಳಿತ ರಜಾಕಾರರ ದಬ್ಬಾಳಿಕೆ ದೌರ್ಜನ್ಯ ಇವುಗಳಿಂದ ಬೇಸತ್ತವರಾಗಿದ್ದರು. ಡಾ. ಮುರ್ತುಜಾ ಬಾದಾಮಿ ಎಂಬುವರು 1987ರವರೆಗೆ ಬದುಕಿದ್ದರು. ಭಾರತ ಸ್ವಾತಂತ್ರ್ಯ ಹಾಗೂ ಹೈದರಾಬಾದ್ ವಿಮೋಚನೆಯ ಹೋರಾಟದಲ್ಲಿ ಸಕ್ರಿಯವಾಗಿ ಪಾಲ್ಗೊಂಡಿದ್ದರು. ಆಳರಸರ ವಿರುದ್ಧ ರಾಷ್ಟ್ರಪ್ರೇಮದ ಅನೇಕ ನಾಟಕಗಳನ್ನು ಪ್ರಯೋಗಿಸಿ, ನಿಜಾಮನನ್ನು ಬ್ರಿಟಿಷರನ್ನು ಗೇಲಿ ಮಾಡಿ ಪ್ರೇಕ್ಷಕರನ್ನು ರಂಜಿಸುತ್ತಿದ್ದರು. ಇವರಿಗೆ ನಾಟಕ ಕಲಿಸಿ ನಿರ್ದೇಶನ ನೀಡುತ್ತಿದ್ದವರು ರಾಂಪುರಿ ಇಮ್ಮಣ್ಣ ಮಾಸ್ತರರು ಮುಸಲ್ಮಾನರು. ಇವರ ಭೌಮಾಸುರ, ಮಹಾರಥಿ ಕರ್ಣ, ಸತ್ಯ ಹರಿಶ್ಚಂದ್ರ ಪಾತ್ರಗಳು ಸ್ಮರಣಾರ್ಹ. ಇವರ ನಾಟಕ ಮಂಡಳಿಯಲ್ಲಿ ಅನೇಕ ಕಲಾವಂತ ಮುಸ್ಲಿಂ ಯುವಕರು ಪ್ರಧಾನ ಹಾಗೂ ಪೋಷಕ ಪಾತ್ರಗಳನ್ನು ವಹಿಸುತ್ತಿದ್ದುದಾಗಿ ಅವರ ಅಳಿಯ ಮುನಿರುದ್ದೀನ ರಾಂಪುರಿಯವರು ಬಹಿರಂಗಪಡಿಸುತ್ತಾರೆ. ಬಾಲಕರಾಗಿದ್ದ ಮುನಿರುದ್ದೀನ ಮುಸ್ಲಿಂ ವಾತಾವರಣದಲ್ಲಿ ಬೆಳೆದಿದ್ದರೂ ಕನ್ನಡ ಮುಖ್ಯ ವಿಷಯದೊಂದಿಗೆ ಬಿ.ಎ.ಪದವಿಯನ್ನು ಪಡೆದ ಶುದ್ಧ ಉಚ್ಚಾರಣೆಯ ಮುಸ್ಲಿಂ ಕನ್ನಡಿಗ ! ಇವರ ಹಿರಿಯ ಸೋದರ ಚಾಂದ್ ಸುಲ್ತಾನಾ ಟೀಚರ್ ಉರ್ದು, ಪರ್ಷಿಯನ್, ಭಾಷೆಗಳಲ್ಲಿ ಪರಿಣತರಾಗಿದ್ದಷ್ಟೇ ಕನ್ನಡದಲ್ಲಿ ಪರಿಣತರಾಗಿದ್ದಾರೆ. ಮುರ್ತುಜಾ ಬಾದಾಮಿ, ಇಮ್ಮಣ್ಣ ಮಾಸ್ತರ, ಕನ್ನಡ ಸಾಂಸ್ಕೃತಿಕ ಹಾಗೂ ಕಲಾವಂತಿಕೆಯ ವಾತಾವರಣದಲ್ಲಿ ಬೆಳೆದು, ಡಾ. ಮಹಾಲಿಂಗಯ್ಯನವರ ಆಯುರ್ವೇದ ಚಿಕಿತ್ಸಾ ಪದ್ಧತಿಯನ್ನು ಕಣ್ಣಾರೆ ಕಂಡು ಅನುಭವಿಸಿ ಅದನ್ನು ಮೈಗೂಡಿಸಿಕೊಂಡ ವ್ಯಕ್ತಿ. ಈತ ಹದಿಹರೆಯದವನಾಗಿದ್ದಾಗ 1948ರಲ್ಲಿ ಈಗಿನ ಬನ್ನಿಕಟ್ಟಿ ಪ್ರದೇಶದಲ್ಲಿ ಈತನ ಖಾದಿ ಧೋತ್ರ, ಷರ್ಟು, ಗಾಂಧಿ ಟೊಪ್ಪಿಗೆಯನ್ನು ಕಂಡು ರಜಾಕಾರರು ಈತನನ್ನು ಕಾಫೀರ್ ಎಂದು ಕರೆದರು. ಇದರಿಂದ ಈತ ರೊಚ್ಚಿಗೆದ್ದಾಗ ರಜಾಕಾರರು ಮುರ್ತುಜಾನ ತಲೆಯ ಮೇಲಿದ್ದ ಗಾಂಧಿ ಟೊಪ್ಪಿಗೆಯನ್ನು ಕಸಿದುಕೊಂಡು ಮೇಲೆ ತೂರಿ ಅದಕ್ಕೆ ಗುಂಡಿಟ್ಟು ಸುಟ್ಟದ್ದಕ್ಕಾಗಿ ಅತ್ತು ಕರೆದವನು ಮುರ್ತುಜಾ. ಬಿಸರಳ್ಳಿಯ ಹುಸೇನ ಸಾಹೇಬ ಸೈದಾಸಾಬ ಎಂಬ ಯುವಕನು ಮುಂಡರಗಿ ಶಿಬಿರದಲ್ಲಿದ್ದು ಗೃಹರಕ್ಷಕ ದಳದಲ್ಲಿದ್ದು ಹೋರಾಟದಲ್ಲಿ ಭಾಗವಹಿಸಿ ಡಾ.ಸಿಂ.ಎಂ. ಚುರ್ಚಿಹಾಳ ಮಠ ಇವರ ಪ್ರೀತಿಗೆ ಪಾತ್ರನಾಗಿದ್ದನು.
 
ಬೆಟಗೇರಿಯ ಹೆಣ್ಣು ಮಕ್ಕಳ ದುರಂತ
ಕೊಪ್ಪಳ ತಾಲೂಕಿನ ಬೆಟಗೇರಿಯ ಗ್ರಾಮದ ತಾಯಿ ಶಾಮವ್ವ ಹಾಗು ಮಗಳು ಲಕ್ಷ್ಮವ್ವ ಪಾತ್ರದ ಜೋಗಮ್ಮರಾಗಿ ಬೆಟಗೇರಿ, ಅಳವಂಡಿ ಗ್ರಾಮಗಳಲ್ಲಿದ್ದ ರಜಾಕಾರರ ಕ್ಯಾಂಪಿನ ಚಟುವಟಿಕೆಗಳ ಮಾಹಿತಿಯನ್ನು ಮುಂಡರಗಿ ಶಿಬಿರಕ್ಕೆ ಮುಟ್ಟಿಸುತ್ತಿದ್ದರು. ಇದರಿಂದಾಗಿ ಬೆಳಗಟ್ಟಿ, ಅಳವಂಡಿ ಹಾಗೂ ಬೆಟಗೇರಿಗಳಲ್ಲಿ ರಜಾಕಾರರು ಮುಂಡರಗಿ ಶಿಬಿರದ ಹೋರಾಟಗಾರರ ಗುಂಡಿಗೆ ಬಲಿಯಾದರು. ಈ ಮಾಹಿತಿ ಈ ಪಾತರದ ಹೆಣ್ಣು ಮಕ್ಕಳಿಂದ ಸೋರಿ ಹೋಗುತ್ತಿದೆ ಎಂದು ರಜಾಕಾರರಿಗೆ ತಿಳಿಯಿತು. ಈ ಇಬ್ಬರು ಹೆಣ್ಣುಮಕ್ಕಳನ್ನು ಚಿತ್ರಹಿಂಸೆಯಿಂದ ಕೊಂದು ಹಾಕಿದರು. ಅದೇ ಊರಿನ ಸಿಕ್ಕ ಸಿಕ್ಕ ಜನರನ್ನು ಗುಂಡು ಹಾಕಿ ಕೊಂದರು.
 
ಸಾಧುಸಂತರು, ಮಠಾಧೀಶರು
ತಪಸ್ವಿ ಮುರಡಿ ಭೀಮಜ್ಜನು ಗಜೇಂದ್ರಗಡ ಶಿಬಿರದ ನೇತಾರನಾಗಿದ್ದು ಕುಷ್ಟಗಿಯ ಪುಂಡಲೀಕಪ್ಪ ಜ್ಞಾನಮೋಠೆಯವರ ಮಾರ್ಗದರ್ಶಕರಾಗಿದ್ದನು. ಸ್ವತಃ ಹೋರಾಟದಲ್ಲಿ ಪಾಲ್ಗೊಂಡಿದ್ದನು. ಚಿಕ್ಕೇನಕೊಪ್ಪದ ಮೌನ ತಪಸ್ವಿ ಶರಣರು ಗಾಂವಠೀ ಶಾಲಾಶಿಕ್ಷಕರಾಗಿ ದ್ದಾಗ ಹೋರಾಟದಲ್ಲಿ ಉತ್ಸುಕರಾಗಿದ್ದುದಾಗಿದ್ದರು. ಮುಂಡರಗಿ ಹಾಗೂ ಕೊಪ್ಪಳ ಮಠಾಧೀಶರು ಹೋರಾಟಗಾರರಿಗೆ ಆಶ್ರಯ ನೀಡಿದ್ದರು. ಮುಂಡರಗಿ ಶಿಬಿರವಿದ್ದುದೇ ತೋಂಟದಾರ್ಯಮಠದಲ್ಲಿ. ಕೊಪ್ಪಳ ತಾಲೂಕು ಬಿಸರಳ್ಳಿ ಗ್ರಾಮದಲ್ಲಿ ಊರಿನ ಜನ ರಜಾಕಾರರ ಹಾವಳಿಯಿಂದ ತತ್ತರಿಸುತ್ತಿದ್ದಾಗ ಆ ಊರಿನಲ್ಲಿದ್ದ ಅವಧೂತ ಸಾಧು ಗರಸಿನಜ್ಜ ರಜಾಕಾರರ ವಿರುದ್ಧ ನಿಂತದ್ದು ದಾಖಲಾರ್ಹ ಸಂಗತಿ. ಈ ಸಾಧು ಹಂಪಸಾಗರದ ಬ್ರಾಹ್ಮಣ ಕುಟುಂಬದಿಂದ ಬಂದವರಾಗಿದ್ದು ರಾಮಕೃಷ್ಣ ಬಾವಾ ಎಂಬ ಹೆಸರಿದ್ದರೂ ‘ಗರಸಿನ ಸಾಧು’ ಎಂದು ಬಲ್ಲವರಾಗಿದ್ದರು. ಅಳವಂಡಿ ಶಿವಮೂರ್ತಿ ಸ್ವಾಮಿಗಳಿಗೆ ಈ ಸಾಧು ತುಂಬಾ ಆಪ್ತರಾಗಿದ್ದರು. ಇವರ ಸ್ವಾತಂತ್ರ್ಯ ಪ್ರೇಮದ ವಾತಾವರಣದಿಂದಾಗಿ ತರುಣರಾಗಿದ್ದ ನಾರಾಯಣ ಮೂರ್ತಿ ವೇದಪಾಠಕ, ಶರಣ ಬಸವರಾಜ ಬಿಸರಳ್ಳಿ ಇವರು ರಜಾಕಾರರ ವಿರುದ್ಧ ಹೋರಾಡಿ ಹೆಸರುವಾಸಿಯಾಗಿದ್ದಾರೆ. ಗರಸಿನ ಸಾಧುವಿನ ಪ್ರಭಾವದಿಂದ ಪಂಚಾಕ್ಷರಿ ಹಿರೇಮಠ, ಶರಣಬಸವರಾಜ ಬಿಸರಳ್ಳಿ, ಮಹಾತ್ಮಾ ಗಾಂಧಿಯವರ ಚಿತಾಭಸ್ಮವನ್ನು ಸರ್ದಾರ ವೀರನಗೌಡರಿಂದ ಪಡೆದು ಗಾಂಧೀಕಟ್ಟೆಯನ್ನು ಬಿಸರಳ್ಳಿಯಲ್ಲಿ ಕಟ್ಟಿದರು. ಅದು ಇಂದಿಗೆ ಸಾರ್ವಜನಿಕ ಧ್ವಜಾರೋಹಣ ಕೇಂದ್ರವಾಗಿದೆ. ಹಿರೇಗೌಡರು ಮಾಲೀಪಾಟೀಲ ಅವರ ಮನವೊಲಿಸಿ ಅವರ ಹೊಸಮನಿ ಯಲ್ಲಿ ವಾಚನಾಲಯ ಆರಂಭಿಸಿದರು. ಆ ಕಟ್ಟಡವನ್ನು ಇಂದಿಗೂ ಅರ್ಧಶತಮಾನ ಕಳೆದರೂ ‘ಲೈಬ್ರರಿ’ ಎಂದೇ ಕರೆಯುತ್ತಾರೆ. ರಮಾನಂದತೀರ್ಥರು  ಇವರಿಗೆ ಹೆಚ್ಚಿನ ಪ್ರೇರಣೆ ನೀಡಿದರು.
 
ರೊಕ್ಕಪ್ಪ ವೀರಬಸಪ್ಪ ಆರ್ಯರ, ಯರೇಹಂಚಿನಾಳ
ರೊಕ್ಕಪ್ಪನವರು, ಯಲಬುರ್ಗಾ ತಾಲೂಕಿನ ಸೆರಗಿನ ಹಳ್ಳಿ ಯರೇಹಂಚಿನಾಳದ ಪ್ರಭಾವಿತ ವ್ಯಕ್ತಿ. ಹೈದ್ರಾಬಾದ್ ಕರ್ನಾಟಕ ಪಠಣರ ಹಾವಳಿಯಿಂದ ತತ್ತರಿಸಿ ಹೋಗಿತ್ತು. ಅದೇ ರೀತಿ ಯರೇಹಂಚಿನಾಳ ಸಹ ಇವರ ಹಾವಳಿಗೆ ತುತ್ತಾಗಿತ್ತು. ದೇಶದಲ್ಲಿ ಸ್ವತಂತ್ರ ಚಳವಳಿ ಅದರ ಚಳಕು ಈ ತುದಿಯ ಹಳ್ಳಿಗೂ ಬಡಿದಿತ್ತು. ಇದರ ಮುಂಚೂಣಿಯಲ್ಲಿದ್ದು ತನ್ನ ಸಂಗಡಿಗರಾದ ಅಂದಪ್ಪ ಕಮತರ, ಲಕ್ಷ್ಮಪ್ಪ ಕೋಳೂರು, ಕೊಟ್ರಯ್ಯ ಮೊಗಂಡಮಠ, ಚನ್ನಬಸಪ್ಪ ಆರ್ಯರ, ಅಂದಪ್ಪ ಮಾಸ್ತರ ಚಿತವಾಡಗಿ, ದಾಸರಡ್ಡಿಹನ್ಸಿ ಮುಂತಾದವರೊಂದಿಗೆ ರೊಕ್ಕಪ್ಪನವರು ಚಲೇಜಾವ್ ಚಳವಳಿಯಲ್ಲಿ ದುಮುಕಿ, ರೈಲುಕಂಬಿ ಕೀಳುವುದು, ಪೋಸ್ಟ್ ಆಫೀಷ್ ಚಾವಡಿ ಸುಡುವುದು ಮುಂತಾದ ಬ್ರಿಟಿಷ ವಿರೋಧಿ ವಿಧ್ವಂಸಕ ಕಾರ್ಯದಲ್ಲಿ ತೊಡಗಿದರು. ಇದೇ ವೇಳೆಯಲ್ಲಿ ತಮ್ಮೂರಿನ ಜನರಿಗೆ ಖಾದಿಯ ಮಹತ್ವದ ಬಗ್ಗೆ ಹೇಳುವುದರೊಂದಿಗೆ, ಸ್ವಾವಲಂಬನೆಯ ಬಗ್ಗೆ ತಿಳಿಸಿ 50 ಚರಕ ತರಿಸಿ ಖಾದಿ ಬಟ್ಟೆ ನೇಯ್ದು ಧರಿಸಲು ಆರಂಭಿಸಿದರಲ್ಲದೆ ಸ್ವತಃ ರೊಕ್ಕಪ್ಪನವರು ಚಕದಿಂದ ಬಟ್ಟೆ ನೇಯ್ದು, ಖಾದಿ ಧರಿಸಲು ಪ್ರಾರಂಭಿಸಿದರು. ತಮ್ಮ ಜೀವನ ಪರ್ಯಂತ ಅವರು ಖಾದಿ ಪ್ರಿಯರಾಗಿ ಖಾದಿ ಧರಿಸುತ್ತಿದ್ದರು.
ಹೀಗೆ ಅವರು ಊರನ್ನು ಸಂಘಟಿಸಿ ನಿಜಾಮಷಾಹಿ ವಿರುದ್ಧ ಹೋರಾಟಕ್ಕೆ ಸನ್ನದ್ಧರಾದರು. ಹಂಚಿನಾಳದಲ್ಲಿ ಆಗಾಗ ಆಗುವ ಪಠಾಣರ ದಾಳಿಯಿಂದ ಊರಜನ ತತ್ತರಿಸಿ ಹೋಗಿದ್ದರು. ಗುಂಪುಗಳನ್ನು ಮಾಡಿ ರಾತ್ರಿ ಊರು ಕಾಯುತ್ತಿದ್ದರು. ಮಾಳಿಗೆಗಳ ಮೇಲೆ ಕಲ್ಲು ಸಂಗ್ರಹಿಸಿ ಪಠಾಣರು ಬಂದರೆ ಅವರನ್ನು ಕಲ್ಲುಗಳಿಂದ ಹೊಡೆದೋಡಿಸುತ್ತಿದ್ದರು. ಇವರ ಗುಂಪು ತಿಮ್ಮಾಪೂರ ಶಿಬಿರ ಪ್ರಾರಂಭಿಸಿ ಮುಂದೆ ಮುಂಡರಗಿಗೆ ಹೋಗಿ ಮುಂಡರಗಿ ಶಿಬಿರದಲ್ಲಿ ವಿಲೀನಗೊಂಡರು. ಮುಂಡರಗಿ ಶಿಬಿರದಲ್ಲಿ ಯಲಬುರ್ಗಾ ತಾಲೂಕಿನ ಅನೇಕ ಮಿತ್ರರ ಗುಂಪುಗಳಿದ್ದವು ಅವರೊಂದಿಗೆ ಇವರೂ ಸೇರಿ ಹೋರಾಟದಲ್ಲಿ ಪಾಲ್ಗೊಂಡರು. ಹೋರಾಟದ ಫಲವಾಗಿ 1948 ಸೆಪ್ಟಂಬರದಲ್ಲಿ ನಿಜಾಮನ ನೊಗ ಕಿತ್ತೊಗೆದಾಗ ಇವರು ಭಾರತದ ರಾಷ್ಟ್ರಧ್ವಜ ಊರಲ್ಲಿ ಹಾರಿಸಿ ಜಯ ಜಯಕಾರ ಮಾಡಿ ಯರೇಹಂಚಿನಾಳ ಸ್ವತಂತ್ರ ಊರಾದಂತೆ ಜಯಘೋಷ ಮಾಡಿದರು. ನಂತರ ಇವರು ವ್ಯಾಪಾರದಲ್ಲಿ ತೊಡಗಿ, ದೊಡ್ಡ ವ್ಯಾಪಾರಿಗಳಾಗಿ ಕುಕನೂರನಲ್ಲಿ ಬಂದು ನೆಲಸಿದರು. ಸಾರ್ವಜನಿಕ ಕೆಲಸದಲ್ಲಿ ತೊಡಗಿ, ಅನೇಕ ಸಂಘ, ಸಂಸ್ಥೆಗಳೊಂದಿಗೆ ಸಂಪರ್ಕವಿರಿಸಿಕೊಂಡು ತಮ್ಮ ಸಾರ್ಥಕ ಜೀವನ ಸಾಗಿಸಿದರು.
 
ಲಿಂಗಪ್ಪ ಲಕ್ಷ್ಮಪ್ಪ ಬಡಿಗೇರ, ಚಿಕ್ಕೇನಕೊಪ್ಪ
ತೊಂಬತ್ತು ದಾಟಿದ್ದರೂ, ಹುಡುಗರಷ್ಟು ಚಟುವಟಿಕೆ. ಖಾದಿಯನ್ನು ಧರಿಸಿ ಆಯುರ್ವೇದದಲ್ಲಿ ಆಸಕ್ತಿ ಹೊಂದಿ ತಮ್ಮ ಉತ್ತಮ ಆರೋಗ್ಯದಿಂದ ಜೀವನ ಸಾಗಿಸುತ್ತ ಗುಲಬರ್ಗಾದಲ್ಲಿ ತಮ್ಮ ಮಕ್ಕಳು-ಮೊಮ್ಮಕ್ಕಳೊಂದಿಗೆ ಇದ್ದಾರೆ.
ಚಿಕ್ಕೇನಕೊಪ್ಪ ಯಲಬುರ್ಗಾ ತಾಲೂಕಿನ ಹೈದ್ರಾಬಾದ್ ಕರ್ನಾಟಕದ ಕೊನೆಯಂಚಿನ ಒಂದು ಊರು. ಪೂಜ್ಯ ಶರಣರ ಪುಣ್ಯಸ್ಥಳ. ಅನೇಕ ಹೋರಾಟಗಾರರನ್ನು ಕೊಟ್ಟ ಊರು. ಡಾ. ದೇವೇಂದ್ರಕುಮಾರ ಹಕಾರಿ ಅವರು ಇಲ್ಲಿಯವರೇ. ನಿಜಾಮಶಾಹಿ ವಿರುದ್ಧ ಹೋರಾಟ ಮಾಡಿದವರು ಇನ್ನೂ ಅನೇಕರು ಜೀವಂತವಾಗಿದ್ದು ಆಗಿನ ಕಥೆಯನ್ನು ವಿವರಿಸುತ್ತಾರೆ. ಅವರೆಲ್ಲರಲ್ಲಿ ಹಿರಿಯರು ಲಿಂಗಪ್ಪನವರು. ಇವರು ತಮ್ಮ ಸಂಗಡಿಗರನ್ನು ಕೂಡಿಸಿ ನಿಜಾಮನ ದಬ್ಬಾಳಿಕೆಯ ವಿರುದ್ಧ ಬಂಡೆದ್ದು, ಸತ್ಯಾಗ್ರಹ ಹೂಡಿ ಭೂಗತ ಕಾರ್ಯದಲ್ಲಿ ತೊಡಗಿದ್ದರು. ಚಿಕ್ಕೇನಕೊಪ್ಪದ ಶರಣರು ಇವರನ್ನು ಕಾಕಾ ಎಂದು ಗೌರವಿಸುತ್ತಿದ್ದರು.
1934ರಲ್ಲಿ ಲಿಂಗಪ್ಪನವರು ಮುನಿರಾಬಾದ ರೈಲ್ವೆ ಸ್ಪೇಶನ್‌ನಲ್ಲಿ ಮಹಾತ್ಮಗಾಂಧೀಜಿ ಯವರ ಸಂಗಡ ಹರಿಜನೋದ್ಧಾರಕ್ಕಾಗಿ ಹಣ ಕೂಡಿಸುವುದರಲ್ಲಿ ಗದುಗಿನವರೆಗೆ ಅವರೊಂದಿಗೆ ಪ್ರಯಾಣ ಬೆಳೆಸಿದರು.  ಇವರ ನಿಜಾಮಶಾಹಿ ವಿರುದ್ಧದ ಚಟುವಟಿಕೆಗಳನ್ನು ನೋಡಿದ ನಿಜಾಮ ಸರ್ಕಾರ ಇವರ ಮೇಲೆ ವಾರಂಟ್ ಜಾರಿ ಮಾಡಿ, ಕಂಡಲ್ಲಿ ಗುಂಡಿಕ್ಕಲು ಹುಕುಂ ಮಾಡಿತು. ಇದರಿಂದ ಇವರು ಭೂಗತರಾಗಿ, ಧಾರವಾಡ ಜಿಲ್ಲೆಯ ತಿಮ್ಮಾಪುರ, ನರೇಗಲ್ಲ, ಗಜೇಂದ್ರಗಡ ಶಿಬಿರಗಳಲ್ಲಿ ಕಾರ್ಯ ಮಾಡಹತ್ತಿದರು. ಶಿಬಿರದಲ್ಲಿದ್ದ 250ಕ್ಕೂ ಮಿಕ್ಕ ಹೋರಾಟಗಾರರಿಗೆ ಚಿಕ್ಕೇನಕೊಪ್ಪದ ಜನ ಆಹಾರ ಪೂರೈಸುತ್ತಿದ್ದರಂತೆ. ಈ ವೇಳೆಯಲ್ಲಿ ಈ ಜನರಿಗೆ ಪಠಾಣರು ತೊಂದರೆ ಕೊಡುತ್ತಿದ್ದರು. ಹೆಣ್ಣು ಮಕ್ಕಳಿಗಂತೂ ಬಹಳ ಕಿರುಕುಳ. ಆದ್ದರಿಂದ ಅವರು ತಮ್ಮ ಮಾನರಕ್ಷಣೆಗಾಗಿ ಯಾವಾಗಲೂ ತಮ್ಮ ಉಡಿಯಲ್ಲಿ ಕಲ್ಲು, ಕಾರದಪುಡಿ ಚೀಟು ಕಟ್ಟಿಕೊಂಡಿರುತ್ತಿದ್ದರು. ಲಿಂಗಪ್ಪನವರಿಗೆ ತಾವು ದೇಶಕ್ಕಾಗಿ ತಮ್ಮ ಭಾಗದ ಜನರಿಗಾಗಿ ಹೋರಾಡಿದ್ದು ಹೆಮ್ಮೆಯ ವಿಷಯ. ಶಿವಮೂರ್ತಿ ಸ್ವಾಮಿಗಳು ಶಿರೂರು ವೀರಭದ್ರಪ್ಪನವರ ಮತ್ತು ದೇವೇಂದ್ರಕುಮಾರ ಅವರ ಸಂಗಡ ಕೆಲಸ ಮಾಡಿದ್ದು ಅವರಿಗೆ ಹೆಮ್ಮೆ ಇತ್ತು. ಪೋಸ್ಟ್ ಆಫೀಸ್, ಪೋಲೀಸ್ ಸ್ಟೇಶನ್ ಲೂಟಿ ಮಾಡಿದ ನೆನಪುಗಳು ಇವರ ಮನಸ್ಸಿನಲ್ಲಿ ಇನ್ನೂ ಹಸಿಯಾಗಿ ಇದ್ದವೆಂದು ಅವರೇ ಬರೆದುಕೊಂಡಿರುವ ಪತ್ರದಲ್ಲಿ ತಿಳಿಯಬಹುದು.
 
ಅಜ್ಜಯ್ಯಸ್ವಾಮಿ ಕಂಬಾಳಿಮಠ, ಯಲಬುರ್ಗಾ
ಅಜ್ಜಯ್ಯಸ್ವಾಮಿ ಕಂಬಾಳಿಮಠರು ಯಲಬುರ್ಗಾ ತಾಲೂಕಿನ ಸುಪರಿಚಿತ ವ್ಯಕ್ತಿ. ಸಾಮಾಜಿಕ ಕಾರ್ಯಕರ್ತರು. ಪತ್ರಿಕಾ ವರದಿಗಾರರಾಗಿ ಕೆಲಸ ಮಾಡಿದರು. ಇತ್ತೀಚೆಗೆ ಶಿಕ್ಷಣ ಸಂಸ್ಥೆ ಕಟ್ಟುವ ಆಶೆಯಿಂದ ನಿರಾಶರಾದರು. ಆದರೂ ಶಾಲಾ ಮಕ್ಕಳಿಗೆ ಫ್ರೀ ಬೋರ್ಡಿಂಗ್ ತೆರದು ಪ್ರಸಾದ ಕೊಡುತ್ತಿದ್ದರು. ತಮ್ಮ ಮಠದಲ್ಲಿ ಅನೇಕ ಅನಾಥ ಮಕ್ಕಳಿಗೆ ಆಶ್ರಯ ಕೊಟ್ಟಿದ್ದರು. ಇವರೇ ಬರೆದುಕೊಂಡಂತೆ 1947-48ರ ವಿಮೋಚನೆಯಲ್ಲಿ ಭಾಗವಹಿಸಿದಾಗ ಇವರಿಗೆ ಕೇವಲ 16 ವರ್ಷ. ಮುಂಡರಗಿ ಶಿಬಿರದಲ್ಲಿ ಇವರನ್ನು ಗುಪ್ತ ವರದಿಗಳನ್ನು ಕಳಿಸುವ ಕೆಲಸಕ್ಕೆ ನೇಮಿಸಿದ್ದರಂತೆ.
 
ಶಂಕರಪ್ಪ ಯರಾಶಿ
ಪ್ರಗತಿಪರ ರೈತರನ್ನು ಪಡೆದ ಕೀರ್ತಿ ಸಂಪಾದಿಸಿದ ಬನ್ನಿಕೊಪ್ಪದಲ್ಲಿ ಜನಿಸಿದ ಲಿಂ.ಶಂಕರಪ್ಪ ಯರಾಶಿ ಬಿಳಿಜೋಳ, ಗೋಧಿ ಹೆಚ್ಚೆಚ್ಚು ಬೆಳೆದು ‘ಹಿರಿದಾದ ರಾಶಿ’ ಮಾಡಿದ್ದರಿಂದ ‘ಯರಾಶಿ’ ಎಂಬ ಹೆಸರಿಗೆ ಸಾರ್ಥಕತೆ ತಂದುಕೊಟ್ಟವರು. ಗೌರವ, ಗಾಂಭೀರ್ಯ, ನೇರ ನುಡಿಗಳ ಸಮರ್ಥ ಈ ಹಳ್ಳಿಯ ರೈತ. ಬಿಳಿಯ ಧೋತರ, ಅಂಗಿ, ಗಾಂಧಿ ಟೊಪ್ಪಿಗೆ ಬಿಟ್ಟರೆ ಬೇರೆ ಆಧುನಿಕ ಪೋಷಾಕು ಧರಿಸಲಿಲ್ಲ. ಇವರು ಅಪ್ಪಟ ಗಾಂಧೀ ತತ್ವದ ಅನುಯಾಯಿಯಾಗಿದ್ದರು.
ಇವರು ಮುಂಡರಗಿ ಶಿಬಿರದ ಸೈನಿಕ ಕಮಾಂಡರ್ ಆಗಿದ್ದರು. ಕಪ್ಪತ್ತಗುಡ್ಡದಲ್ಲಿ ಗೆರಿಲ್ಲಾ ಮಾದರಿಯ ತರಬೇತಿಯನ್ನು ಕ್ಯಾಪ್ಟನ್ ಜಗತ್‌ಸಿಂಗರಿಂದ ಪಡೆದಿದ್ದರು. ಕುಕನೂರು ಪೊಲೀಸ್ ಠಾಣೆಯ ದಾಳಿಯಲ್ಲಿ ಇವರು ಪ್ರಮುಖ ಪಾತ್ರ ವಹಿಸಿದ್ದರು. ಅಳವಂಡಿ ಭಾಗದ ಹೋರಾಟಗಾರರಲ್ಲಿ ಕೆಲವು ಪ್ರಮುಖರು ರಜಾಕಾರರ ಹೆಸರಿನ ದುರ್ಲಾಭ ಪಡೆದು ಲೂಟಿಗೆ ತೊಡಗಿದಾಗ ನಿಷ್ಠುರವಾಗಿ ಇವರು ಪ್ರಭುರಾಜ ಪಾಟೀಲರೊಂದಿಗೆ ವಿರೋಧಿಸಿ ನಿಯಂತ್ರಣ ಮಾಡಿದ್ದೂ ಪ್ರಶಂಸನೀಯ.
 
ಪರಾರ್ಮಶನ ಗ್ರಂಥಗಳು
1. ರಾಮಣ್ಣ ಹವಳೆ, 1998. ಸ್ವಾತಂತ್ರ್ಯ ಹೋರಾಟದಲ್ಲಿ ಗಜೇಂದ್ರಗಡ ಶಿಬಿರ, ಗಜೇಂದ್ರಗ
2. ರಾಮಣ್ಣ ಹವಳೆ, ಸ್ವಾತಂತ್ರ್ಯ ಸೇನಾನಿ ಪುಂಡಲೀಕಪ್ಪ ಜ್ಞಾನಮೋಠೆ
3. ದೇಸಾಯಿ ವಿ.ಎಚ್., ವಂದೇ ಮಾತರಂದಿಂದ ಜನಗಣಮನವರೆಗೆ
ಅಧ್ಯಾಯ 8 : ಸ್ವಾತಂತ್ರ್ಯೋತ್ತರ ಕರ್ನಾಟಕ ಒಂದು ನೋಟ*
[* ಕನ್ನಡ ವಿಶ್ವವಿದ್ಯಾಲಯದ ಪ್ರಸಾರಾಂಗದಿಂದ 2007ರಲ್ಲಿ ಡಾ.ಹಿ.ಚಿ.ಬೋರಲಿಂಗಯ್ಯ  ಅವರ ಸಂಪಾದಕತ್ವದಲ್ಲಿ ಪ್ರಕಟಗೊಂಡ ‘‘ಅಭಿವೃದ್ದಿ ಪಥ’ ಎನ್ನುವ ಕೃತಿಯಿಂದ ಡಾ.ಎಸ್.ಚಂದ್ರಶೇಖರ ಅವರ ಈ  ಲೇಖನವನ್ನು ಆಯ್ದುಕೊಳ್ಳಲಾಗಿದೆ. ಇದನ್ನು ಬಳಸಲು ಒಪ್ಪಿಗೆ ನೀಡಿದ ಸಂಪಾದಕರಿಗೆ ಹಾಗೂ ಲೇಖಕರಿಗೆ ಕೃತಜ್ಞತೆಗಳು -ಸಂ.]
ಸ್ವಾತಂತ್ರ್ಯ ಗಳಿಸಿಕೊಂಡ ಭಾರತ ಅರವತ್ತರ ಹೊಸ್ತಿಲಿನಲ್ಲಿದೆ. ಕರ್ನಾಟಕ ರಾಜ್ಯವು ಭಾರತದ ಒಂದು ಭಾಗವಾಗಿ ಸ್ವಾತಂತ್ರ್ಯಕ್ಕೆ ಸಂಪೂರ್ಣವಾಗಿ ಭಾಗಿಯಾದರೂ ರಾಜ್ಯದ ಚರಿತ್ರೆಯ ಮೊದಲ ದಶಕ ವಿಚಿತ್ರ ಗೊಂದಲಗಳನ್ನು, ಅನಿಶ್ಚಿತತೆಗಳನ್ನು ಎದುರಿಸಬೇಕಾಯಿತು. ಬ್ರಿಟಿಷ್ ಸಂಕೋಲೆಗಳಿಂದ ಬಿಡಿಸಿಕೊಂಡ ಕರ್ನಾಟಕದ ಜನತೆ ವಿವಿಧ ಸಂಸ್ಥಾನ, ಪ್ರದೇಶಗಳಲ್ಲಿ ಹರಿದು ಹಂಚಿ ಹೋಗಿದ್ದರು. ಸ್ವಾತಂತ್ರ್ಯ ಪೂರ್ವದಲ್ಲಿಯೇ ಈ ಪ್ರದೇಶಗಳ ಆಡಳಿತ ರಾಜಕೀಯ ಏಕೀಕರಣಕ್ಕೆ ಮತ್ತು ಜನತಾಂತ್ರಿಕ ಆಡಳಿತ ಸ್ಥಾಪನೆಗೆ ಪ್ರಯತ್ನಗಳು ನಡೆದಿದ್ದರೂ ಅವು ಸಾಕಾರಗೊಳ್ಳಲು 1956ರವರೆಗೆ ಹೋರಾಟಗಳನ್ನು ನಡೆಸುತ್ತ ಕಾಯಬೇಕಾಯಿತು. ಈ ದೊಡ್ಡ ದೇಶೀ ಸಂಸ್ಥಾನಗಳಾಗಿದ್ದ ಮೈಸೂರು ಮತ್ತು ಹೈದರಾಬಾದ್‌ಗಳ ಜನತೆ ಅಲ್ಲಿಯ ಮಹಾರಾಜರು-ನಿಜಾಮರ ಸರ್ವಾಧಿಕಾರದಿಂದ ಬಿಡಿಸಿಕೊಳ್ಳಲು ಭಿನ್ನ ರೀತಿಯ ಚಳವಳಿ ಹೋರಾಟಗಳನ್ನು ಹಮ್ಮಿಕೊಳ್ಳಬೇಕಾಯಿತು. ಮೈಸೂರು ಮಹಾರಾಜರು ಜನತಾಂತ್ರಿಕ ಸರ್ಕಾರದ ರಚನೆಯ ಬಗ್ಗೆ ಮೌನ ವಹಿಸಿದರೆ, ಹೈದರಾಬಾದ್ ನಿಜಾಮರು ಭಾರತ ಒಕ್ಕೂಟವನ್ನೇ ಸೇರಲು ನಿರಾಕರಿಸಿದರು. ಆದರೆ ಮೈಸೂರು ಜನತೆ ಮೈಸೂರು ಚಲೋ ಅರಮನೆ ಸತ್ಯಾಗ್ರಹಗಳನ್ನು ಸಂಘಟಿಸಿ ವ್ಯಾಪಕ ಪ್ರತಿಭಟನೆ ನಡೆಸಿದ ಪರಿಣಾಮ ಅರಸರು ತಲೆಬಾಗಬೇಕಾಯಿತು. ಹೈದರಾಬಾದ್‌ನಲ್ಲಂತೂ ರಜಾಕಾರ ಹಾವಳಿ, ಹಿಂಸೆ ವ್ಯಾಪಕವಾಗಿ ನಡೆದು, ಅಲ್ಲಿಯ ಜನತೆಯ ಧೃಡ ನಿರ್ಧಾರ, ಕೇಂದ್ರ ಸರ್ಕಾರದ ದಿಟ್ಟ ನಿಲುವು ಮತ್ತು ಅಂತಿಮವಾಗಿ ಸೈನ್ಯದ ಕಾರ್ಯಾಚರಣೆಯಿಂದಾಗಿ ನಿಜಾಮ ಸರ್ಕಾರ ಮಣಿದು ಹೈದರಾಬಾದ್ ಒಕ್ಕೂಟಕ್ಕೆ ಸೇರಿ ಮುಕ್ತಿಗೊಂಡಿತು. ಈ ಸಂಸ್ಥಾನಗಳಲ್ಲಿ ಹಲವು ಸಾವು-ನೋವುಗಳಾದವು. ಸ್ವಾತಂತ್ರ್ಯ, ಜನತಂತ್ರಕ್ಕಾಗಿ ಕನ್ನಡಿಗರು ತೆತ್ತ ಬೆಲೆ ಇದು.
ಪರಕೀಯ ಪ್ರಭುತ್ವ ಮತ್ತು ಸರ್ವಾಧಿಕಾರದಿಂದ ಸ್ವಾತಂತ್ರ್ಯವೇನೋ ದಕ್ಕಿತು. ಮೈಸೂರಿನಲ್ಲಿ ಕೆ.ಸಿ.ರೆಡ್ಡಿಯವರು ಮುಖ್ಯಮಂತ್ರಿಗಳಾಗಿ ಜವಾಬ್ದಾರಿ ಸರ್ಕಾರ ಸ್ಥಾಪನೆಯಾಯಿತು. ಹೈದರಾಬಾದ್‌ನಲ್ಲೂ ಜನತಂತ್ರ ಅಸ್ತಿತ್ವಕ್ಕೆ ಬಂತು. ಆದರೆ ಕನ್ನಡಿಗರ ಕರ್ನಾಟಕ ಏಕೀಕರಣದ ಕನಸು ಹಾಗೆಯೇ ಉಳಿಯಿತು. ಅದನ್ನು ನನಸು ಮಾಡಿಕೊಳ್ಳಲು ಮತ್ತೆ ಒಂಬತ್ತು ವರ್ಷಗಳ ಕಾಲ ಹೋರಾಟ ನಡೆಯಿತು.
ಕರ್ನಾಟಕ, ಏಕೀಕರಣದ ಸುವರ್ಣ ಮಹೋತ್ಸವ ಆಚರಿಸುವ ಈ ಸಂದರ್ಭದಲ್ಲಿ ಏಕೀಕರಣ ಚಳವಳಿಯ ಕುರಿತ ಸಂಕ್ಷಿಪ್ತ ಹಿನ್ನೋಟ ಅಗತ್ಯ. 19ನೇ ಶತಮಾನದ ಕೊನೆಯ ದಶಕಗಳಲ್ಲಿ ಏಕೀಕರಣದ ಅಸ್ತಿಬಾರ ಹಾಕಿದ್ದರೂ ಅದು ತೀವ್ರಗೊಂಡದ್ದು 1947ರ ತರುವಾಯ. ಕರ್ನಾಟಕ ವಿದ್ಯಾವರ್ಧಕ ಸಂಘ, ಕನ್ನಡ ಸಾಹಿತ್ಯ ಪರಿಷತ್ತು, ಕರ್ನಾಟಕ ಏಕೀಕರಣ ಸಮಿತಿ ಸಂಘಗಳು, ಅಖಂಡ ಕರ್ನಾಟಕ ರಾಜ್ಯ ನಿರ್ಮಾಣ ಪರಿಷತ್ತು, ಕನ್ನಡ ಚಳವಳಿಯ ವಿವಿಧ ಸಂಘ‑ಸಂಸ್ಥೆಗಳು ಈ ಚಳವಳಿಯನ್ನು ಮುನ್ನಡೆಸಿದವು. ಆಗತಾನೆ ಸ್ವಾತಂತ್ರ್ಯ ಗಳಿಸಿದ್ದ ಭಾರತ ಸಮಸ್ಯೆಗಳ ಆಗರವಾಗಿದ್ದು, ಭಾಷಾವಾರು ಪ್ರಾಂತಗಳ ರಚನೆಯ ಬಗ್ಗೆ ಕೇಂದ್ರ ಸರ್ಕಾರ ಉತ್ಸುಕವಾಗಿರಲಿಲ್ಲ. ಆದರೆ ಕನ್ನಡಿಗರಿಗೆ, ವಿಶೇಷವಾಗಿ ಉತ್ತರ ಕರ್ನಾಟಕದವರಿಗೆ ಈ ಸಮಸ್ಯೆಯನ್ನು ಆದ್ಯತೆಯ ಮೇಲೆ ಪರಿಹರಿಸಬೇಕಾಗಿತ್ತು. ಆದ್ದರಿಂದ ಸ್ಥಳೀಯ ಕಾಂಗ್ರೆಸ್ಸಿಗರ ಮೇಲೆ ಒತ್ತಡ ಹೇರುತ್ತಲೇ ಕೇಂದ್ರ ಸರ್ಕಾರದ ಗಮನ ಸೆಳೆಯಲು ಅವಕಾಶಕ್ಕಾಗಿ ಕಾದರು.
ಹುಬ್ಬಳ್ಳಿಯ ಉಪ ಚುನಾವಣೆಯೊಂದರಲ್ಲಿ ಕಾಂಗ್ರೆಸ್ ಅಭ್ಯರ್ಥಿಯ ವಿರುದ್ಧ ಏಕೀಕರಣ ಸಮಿತಿಯ ಅಭ್ಯರ್ಥಿಯನ್ನು ಸ್ಪರ್ಧೆಗಿಳಿಸಿ, ಪ್ರಚಂಡ ಬಹುಮತದಿಂದ ತಮ್ಮ ಅಭ್ಯರ್ಥಿಯನ್ನು ಗೆಲ್ಲಿಸಿ, ಕೇಂದ್ರ ಸರ್ಕಾರ ಮತ್ತು ಅದರ ನೇತೃತ್ವ ವಹಿಸಿದ್ದ ಕಾಂಗ್ರೆಸ್ ನಾಯಕರಿಗೆ ಬಿಸಿಮುಟ್ಟಿಸಿದರು. ಅಖಂಡ ಕರ್ನಾಟಕ ರಾಜ್ಯ ನಿರ್ಮಾಣ ಪರಿಷತ್ತು ಎಲ್ಲೆಡೆ ಸತ್ಯಾಗ್ರಹಗಳನ್ನು ನಡೆಸಿತು. ಸಾವಿರಾರು ಜನ ಪ್ರತಿಬಂಧಕಾಜ್ಞೆಗಳನ್ನು ಉಲ್ಲಂಘಿಸಿ ಜೈಲು ಸೇರಿದರು. ಬಳ್ಳಾರಿ ಜಿಲ್ಲೆಯ ಪ್ರಶ್ನೆಯಂತೂ ಕಗ್ಗಂಟಾಗಿತ್ತು. 1920ರಿಂದ 1956 ನವೆಂಬರ್ ತನಕವೂ ವಿವಿಧ ಮಜಲುಗಳನ್ನು ಹಾದು ಕೊನೆಗೂ ಮೂರು ತಾಲ್ಲೂಕುಗಳನ್ನು ಆಂಧ್ರಕ್ಕೆ ಬಿಟ್ಟು ಬಳ್ಳಾರಿ ಕರ್ನಾಟಕದಲ್ಲಿ ಸೇರಿತು. ಹಲವಾರು ಆಯೋಗಗಳು ರಾಜ್ಯಗಳ ಪುನರ್ ವಿಂಗಡನೆಯ ಬಗ್ಗೆ ವರದಿ ಕೊಟ್ಟವು. ಬ್ರಿಟಿಷರು ನೇಮಿಸಿದ ಸಮಿತಿಗಳನ್ನು ಹೊರತುಪಡಿಸಿಯೂ, ಕರ್ನಾಟಕ ಏಕೀಕರಣದ ಬಗ್ಗೆ, 1921ರಲ್ಲಿ ರಚಿಸಿದ ಎನ್.ಸಿ. ಕೇಳ್ಕರ್ ಸಮಿತಿಯಿಂದ ಮೊದಲ್ಗೊಂಡು ಧರ್ ಸಮಿತಿ, ನೆಹರೂ ಪಟೇಲ್ ಪಟ್ಟಾಭಿ ಸಮಿತಿ, ವಾಂಛೂ ಸಮಿತಿ, ಎಲ್.ಎಸ್. ಸಮಿತಿ, ಫಜಲ್ ಅಲಿ ಸಮಿತಿ ಮತ್ತು ನೆಹರೂ‑ಪಂತ್‑ ಮೌಲಾನಾ ಆಜಾದ್ ಸಮಿತಿ ಹೀಗೆ, ವಿವಿಧ ಹಂತಗಳಲ್ಲಿ ವರದಿ ಸಲ್ಲಿಸಿದವು. ಒಟ್ಟು ಸ್ವಾತಂತ್ರ್ಯೋತ್ತರ ಕರ್ನಾಟಕ ಅನುಭವಿಸಿದ, ಕಂಡ ರೋಚಕ ಪ್ರಕ್ರಿಯೆ ಅದು. 1956ರ ನವೆಂಬರ್ 1ರಂದು ‘ವಿಶಾಲ ಮೈಸೂರು’ ಅಸ್ತಿತ್ವಕ್ಕೆ ಬರುವುದರೊಂದಿಗೆ ಕರ್ನಾಟಕದ ಒಂದು ಮುಖ್ಯ ಘಟ್ಟ ಮುಗಿದಿದೆ. ರಾಜ್ಯಕ್ಕೆ ‘ಕರ್ನಾಟಕ’ವೆಂದು ಅಧಿಕೃತವಾಗಿ ನಾಮಕರಣವಾದುದು 1973ರಲ್ಲಿ.
ಜನತಂತ್ರ ವ್ಯವಸ್ಥೆ ಸ್ಥಾಪನೆಗೊಂಡು ರಾಜ್ಯದ ಏಕೀಕರಣವಾಯಿತು. ಸ್ವಾತಂತ್ರ್ಯೋತ್ತರ ಕರ್ನಾಟಕ ಹಲವಾರು ಸಮಸ್ಯೆಗಳನ್ನು ಎದುರಿಸಬೇಕಾಯಿತು. ಜನರ ಆಶೋತ್ತರಗಳು ಅಪಾರವಾಗಿದ್ದವು. ಬಡತನ, ನಿರುದ್ಯೋಗ, ಅನಕ್ಷರತೆಯಿಂದ ಜನತೆ ಬಳಲುತ್ತಿತ್ತು. ವಿಲೀನಗೊಂಡ ಪ್ರದೇಶಗಳು ಅದರಲ್ಲೂ ಹೈದರಾಬಾದ್ ಕರ್ನಾಟಕ ತೀರಾ ಹಿಂದುಳಿದಿತ್ತು. ಪ್ರಾದೇಶಿಕ ಅಸಮತೆಗಳಿದ್ದವು. ಭಾವೈಕ್ಯತೆ ಎನ್ನುವುದು ಬಹಳ ಮುಖ್ಯವಾದುದು. ನೂರಾರು ವರ್ಷಗಳ ಕಾಲ ವಿವಿಧ ಪ್ರಾಂತಗಳಲ್ಲಿ, ಆಡಳಿತಗಳಲ್ಲಿ ಹರಿದು ಹಂಚಿಹೋಗಿದ್ದ ಕನ್ನಡ ಭಾಷಿಕರು ಮತ್ತು ಭಾಷಾ ಅಲ್ಪಸಂಖ್ಯಾತ ಸಮುದಾಯಗಳು ಒಂದೇ ಆಡಳಿತದಡಿ ಬಂದು ಸೇರಿದವು. ಈ ಸೇರುವಿಕೆ ರಾಜಕೀಯ ಆಡಳಿತಾತ್ಮಕವಾಗಿತ್ತು. ಅದು ಸಾಂಸ್ಕೃತಿಕ ಭಾವನಾತ್ಮಕ ಮತ್ತು ಪರಸ್ಪರ ಹಿತಾಸಕ್ತಿಗಳ ಸಂಘರ್ಷಗಳಿಲ್ಲದ ಐಕ್ಯತೆಯಾಗಿ ವಿಕಾಸ ವಾಗಬೇಕಾಗಿತ್ತು. ಏಕೀಕರಣ ಅರ್ಥಪೂರ್ಣವಾಗಬೇಕಾದರೆ ಪರಸ್ಪರ ನಂಬಿಕೆ, ಅನ್ಯೋನ್ಯ ಮತ್ತು ನಾವೆಲ್ಲ ಒಂದು ಎನ್ನುವ ಭಾವನೆ ಅತ್ಯಗತ್ಯವಾಗಿತ್ತು.
ಏಕೀಕೃತ ಕರ್ನಾಟಕದಲ್ಲಿ ಈ ಭಾವೈಕ್ಯತೆಯನ್ನು ಸಾಧಿಸಲು ರಾಜ್ಯದ ನಾಯಕತ್ವ ಬೌದ್ದಿಕ, ಸಾಂಸ್ಕೃತಿಕ, ಆರ್ಥಿಕ ಮತ್ತು ಸಾಮಾಜಿಕ ನೆಲೆಗಟ್ಟುಗಳಲ್ಲಿ ಕಾರ್ಯತತ್ಪರವಾಗ ಬೇಕಾಯಿತು. ಕರ್ನಾಟಕ ಸಂಪದ್ಭರಿತ ರಾಜ್ಯ, ಅವುಗಳ ಬಳಕೆ ಮತ್ತು ಆ ಫಲ ಜನತೆಗೆ ಮುಟ್ಟುವಂತೆ ಕ್ರಮಕೈಗೊಳ್ಳುವ ಹಲವಾರು ಯೋಜನೆಗಳನ್ನು ಹಾಕಿಕೊಳ್ಳಲಾಯಿತು. ಕೃಷಿ, ಕೈಗಾರಿಕೆ, ಶಿಕ್ಷಣ, ಆರೋಗ್ಯ ಇವುಗಳಿಗೆ ಯೋಜನಾಬದ್ಧ ಆದ್ಯತೆ ನೀಡಿ ಸರ್ಕಾರ ಕಾರ್ಯ ಪ್ರವೃತ್ತವಾಯಿತು. 1952ರಿಂದ ಪ್ರಾರಂಭವಾದ ಪಂಚವಾರ್ಷಿಕ ಯೋಜನೆಗಳು ಮೇಲ್ಕಾಣಿಸಿದ ನಾಲ್ಕು ಕ್ಷೇತ್ರಗಳ ಅಭಿವೃದ್ದಿಗೆಂದು ಸಹಜವಾಗಿಯೇ ಆದ್ಯತೆ ನೀಡಿದವು. ರಾಜ್ಯದ ಸರ್ವಾಂಗೀಣ ಪ್ರಗತಿಗೆ ಸರ್ಕಾರವೂ ಬದ್ಧವಾಗಿತ್ತು. ಯಾವುದೇ ದೇಶದ, ಪ್ರದೇಶದ ಅಭಿವೃದ್ದಿಗೆ ರಾಜಕೀಯ ಇಚ್ಛಾಶಕ್ತಿ ಮತ್ತು ಸ್ಥಿರತೆ ಅತ್ಯಗತ್ಯ. ಸುದೈವವೆಂದರೆ ಕರ್ನಾಟಕದಲ್ಲಿ 1947ರಿಂದ 1980ರವರೆಗೂ ರಾಜಕೀಯ ಸ್ಥಿರತೆ ಇತ್ತು.
ಕೆ.ಸಿ.ರೆಡ್ಡಿ, ಕೆಂಗಲ್ ಹನುಮಂತಯ್ಯ ಏಕೀಕರಣ ಪೂರ್ವ ಮೈಸೂರಿನಲ್ಲಿ ಸ್ಥಿರತೆ ಒದಗಿಸುವುದರ ಜೊತೆಗೆ ರಾಜ್ಯವನ್ನು ಅಭಿವೃದ್ದಿ ಪಥದಲ್ಲಿ ಕೊಂಡೊಯ್ದರು. ಕೆಂಗಲ್ಲರಂತೂ, ಏಕೀಕರಣ ಚಳವಳಿಯಿಂದುಂಟಾದ ಭಿನ್ನಮತವನ್ನು ಎದುರಿಸಿಯೂ ಹಲವಾರು ಯೋಜನೆಗಳನ್ನು ಹಾಕಿಕೊಂಡರು. ಸಾಂಸ್ಕೃತಿಕ ಸಾಹಿತ್ಯಕ ಕ್ಷೇತ್ರದಲ್ಲೂ ಅವರದು ಒಳ್ಳೆಯ ಸಾಧನೆಯೇ. ರಾಜ್ಯದಲ್ಲಿ ಕನ್ನಡ ಸಂಸ್ಕೃತಿ ಇಲಾಖೆಯನ್ನು ಹೊಸ ದಾಗಿ ಸ್ಥಾಪಿಸಿದ ಕೀರ್ತಿ ಕೆಂಗಲ್ಲರಿಗೆ ಸೇರುತ್ತದೆ. ಏಕೀಕರಣೋತ್ತರ ವಿಶಾಲ ಕರ್ನಾಟಕ ದಲ್ಲಿ ಕ್ರಮವಾಗಿ ಎಸ್.ನಿಜಲಿಂಗಪ್ಪ, ಕಂಠಿ, ಜತ್ತಿ ಮತ್ತು ವೀರೇಂದ್ರ ಪಾಟೀಲರು 1956ರಿಂದ 1971ರವರೆಗೆ ಮುಖ್ಯಮಂತ್ರಿಗಳಾದರು. ಈ ಅವಧಿಯಲ್ಲಿ ರಾಜ್ಯದ ನೈಸರ್ಗಿಕ ಸಂಪನ್ಮೂಲಗಳನ್ನು, ಜನತೆಯ ಜೀವನಮಟ್ಟ ಸುಧಾರಿಸುವ ಉದ್ದೇಶಕ್ಕಾಗಿ ಸಮರ್ಪಕವಾಗಿ ಬಳಸಿಕೊಳ್ಳಲಾಯಿತು. ಕೃಷಿ, ಕೈಗಾರಿಕೆ ಅದಕ್ಕೆ ಪೂರಕವಾಗಿ ವಿದ್ಯುತ್, ನೀರಾವರಿ ಯೋಜನೆಗಳನ್ನು ಹಾಕಿಕೊಳ್ಳಲಾಯಿತು. ಶಿಕ್ಷಣ, ಆರೋಗ್ಯ, ಸಮಾಜ ಕಲ್ಯಾಣ ಮುಂತಾದ ಮೂಲಭೂತ ಸೌಕರ್ಯಗಳ ಅಭಿವೃದ್ದಿಗಾಗಿ ಕ್ರಮ ಕೈಗೊಳ್ಳಲಾಯಿತು. ರಾಜ್ಯದೆಲ್ಲೆಡೆ ಕೃಷಿ ಮತ್ತು ಕೈಗಾರಿಕೆಗಳಿಗೆ ಅಗತ್ಯವಿದ್ದ ಮಾನವ ಸಂಪನ್ಮೂಲ ಒದಗಿಸಲು ಕೃಷಿ ತರಬೇತಿ ಕೇಂದ್ರಗಳು, ವಿಶ್ವವಿದ್ಯಾನಿಲಯಗಳು, ತಾಂತ್ರಿಕ ಶಿಕ್ಷಣ ಕೇಂದ್ರಗಳು ಪ್ರಾರಂಭವಾದವು. ನೀರಾವರಿ ಮತ್ತು ವಿದ್ಯುತ್ ಪೂರೈಕೆಗಾಗಿ, ಹೇಮಾತಿ, ಶರಾವತಿ, ಹಾರಂಗಿ, ಮಲಪ್ರಭಾ, ಘಟಪ್ರಭಾ, ತುಂಗಭದ್ರಾ, ಕೃಷ್ಣಾ ಯೋಜನೆಗಳನ್ನು ಪ್ರಾರಂಭಿಸಲಾಯಿತು ಅಥವಾ ಅವುಗಳನ್ನು ವಿಸ್ತರಿಸಲಾಯಿತು. ಸಾರ್ವಜನಿಕ ಕ್ಷೇತ್ರದಲ್ಲಿ ವಿಮಾನ ಕಾರ್ಖಾನೆ, ಬಿ.ಇ.ಎಲ್., ಐ.ಟಿ.ಐ., ಎಚ್.ಎಂ.ಟಿ., ಬಿ.ಎಚ್.ಇ.ಎಲ್. ಮುಂತಾದ ಬೃಹತ್ ಕೈಗಾರಿಕೆಗಳು ಸ್ಥಾಪಿತವಾದವು. ವಿದ್ಯುತ್ ಕೊರತೆ ನೀಗಲು ರಾಯಚೂರಿನಲ್ಲಿ ಥರ್ಮಲ್ ಯೋಜನೆ ಪ್ರಾರಂಭವಾದರೆ, ಅನಂತರ ಉತ್ತರ ಕನ್ನಡ ದಲ್ಲಿ ಕೈಗಾ ಅಣುಶಕ್ತಿ ಕೇಂದ್ರ ಸಾಕಾರಗೊಂಡಿತು. ಅಭಿವೃದ್ದಿ ಕಾಮಗಾರಿಗಳು ಯಶಸ್ವಿಯಾಗಿ ನಡೆದವು. ಈ ಅವಧಿಯ ಕರ್ನಾಟಕದ ಆರ್ಥಿಕ ಪ್ರಗತಿ ಗಮನಾರ್ಹವಾಗಿದೆ. ಅದು ಒಟ್ಟಾರೆ ಭಾರತದ ಸರಾಸರಿ ಅಭಿವೃದ್ದಿಗಿಂತ ಹೆಚ್ಚಿನ ಪ್ರಮಾಣದ್ದಾಗಿತ್ತು. ಅಂದರೆ ಭಾರತದ ವಾರ್ಷಿಕ ಆರ್ಥಿಕ ಪ್ರಗತಿ ಶೇ. 3.8 ಇದ್ದರೆ ಕರ್ನಾಟಕದ ಪ್ರಗತಿ ಶೇ. 4ಕ್ಕಿಂತಲೂ ಹೆಚ್ಚಿತ್ತು. 1970ರ ನಂತರ ರಾಷ್ಟ್ರದ ಆರ್ಥಿಕ ಪ್ರಗತಿ ಹೆಚ್ಚುತ್ತಾ ಹೋದರೆ ಕರ್ನಾಟಕ ಕುಂಟುತ್ತ ಸಾಗಿತು. ಏಕೆಂದರೆ ರಾಷ್ಟ್ರದ ಸರಾಸರಿ ಪ್ರಗತಿಗಿಂತ ಕರ್ನಾಟಕದ ಪ್ರಗತಿ ಕಡಿಮೆ ಪ್ರಮಾಣದಲ್ಲಿದೆ.
ಕೃಷಿ‑ಕೃಷಿಕ ಕರ್ನಾಟಕ ಅರ್ಥವ್ಯವಸ್ಥೆಯ ಬೆನ್ನೆಲುಬು. ಎಪ್ಪತ್ತರವರೆಗೆ ಮಂದಗತಿ ಯಲ್ಲಾದರೂ ಮುನ್ನಡೆದಿದ್ದ ಕೃಷಿ ಮತ್ತು ಕೈಗಾರಿಕಾ ಉತ್ಪಾದನೆಗಳು 1974ರಿಂದೀಚೆಗೆ ಸ್ಥಗಿತಗೊಂಡಂತಿದೆ. ಕೈಗಾರಿಕಾ ಕ್ಷೇತ್ರದಲ್ಲಿಯೂ ಈ ಮಾತು 1995ರೊವರೆಗಾದರೂ ನಿಜ. ಈ ಕ್ಷೇತ್ರದಲ್ಲೂ ಉತ್ಪಾದನಾ ಪ್ರಮಾಣ ಕ್ಷೀಣಿಸುತ್ತ ಸಾಗಿ ರಾಷ್ಟ್ರದ ಸರಾಸರಿಗಿಂತ ಕಡಿಮೆಯಾಯಿತು. 1994‑95ರಲ್ಲಿ ರಾಷ್ಟ್ರದ ಸರಾಸರಿ ಕೈಗಾರಿಕಾ ಪ್ರಗತಿ ಶೇಕಡಾ 7ರಿಂದ 8 ಇದ್ದರೆ ರಾಜ್ಯದ ಪ್ರಗತಿ 4ಕ್ಕೆ ಇಳಿದಿತ್ತು. ಇದಕ್ಕೆ ಪ್ರಮುಖ ಕಾರಣ ವಿದ್ಯುತ್ ಮತ್ತು ಇಂಧನ ಉತ್ಪಾದನೆಯಲ್ಲಿ ರಾಜ್ಯ ಪ್ರಗತಿ ಸಾಧಿಸಲು ಸಾಧ್ಯ ವಾಗದೇ ಹೋದದ್ದು. ಇಡೀ ರಾಷ್ಟ್ರದಲ್ಲಿ ಈ ಅವಧಿಯಲ್ಲಿ ವಿದ್ಯುತ್ ಅಭಾವ ಶೇ. 7.3 ಇದ್ದರೆ ಕರ್ನಾಟಕದಲ್ಲಿ ಅದು 21.9ರಷ್ಟಿತ್ತು. ಇದಕ್ಕೆ ಮುಖ್ಯ ಕಾರಣ ರಾಜ್ಯದ ಆದಾಯದಲ್ಲಿ ವಿವಿಧ ವಲಯಗಳಿಗೆ ಹರಿಸಿದ ಪಾಲು ವಿವಿಧ ಯೋಜನೆಗಳ ಅನುಷ್ಠಾನದ ಫಲ ಯಾರಿಗೆ ಅತ್ಯಗತ್ಯವಾಗಿ ದೊರಕಬೇಕಾಗಿದ್ದಿತೋ ಅವರಿಗೆ ಸೇರಲಿಲ್ಲ. ಜನಸಾಮಾನ್ಯರ ಬದುಕಿನಲ್ಲಿ ಗಮನಾರ್ಹವಾದ ಪ್ರಗತಿಯೂ ಕಾಣಲಿಲ್ಲ. ಜನಸಾಮಾನ್ಯ ರೆಂದರೆ ಸಹಜವಾಗಿಯೇ ಗ್ರಾಮಾಂತರ ಪ್ರದೇಶದಲ್ಲಿ ಕೃಷಿ ಮತ್ತಿತರ ಕೈಕಸುಬುಗಳಲ್ಲಿ ನಿರತರಾದವರು. ಕೃಷಿಯೇತರ ಕ್ಷೇತ್ರಗಳಿಗೆ ಹೋಲಿಸಿದರೆ, ಕೃಷಿ ಮತ್ತು ಕೃಷಿ ಸಂಬಂಧಿ ಕ್ಷೇತ್ರಗಳನ್ನು ಅವಲಂಬಿಸಿ ಉಪಜೀವನ ನಡೆಸುತ್ತಿದ್ದವರ ಆದಾಯದಲ್ಲಿ ಏರಿಕೆಯಾಗಲಿಲ್ಲ. ಅಂದರೆ ಗ್ರಾಮೀಣ ಮತ್ತು ನಗರ ಪ್ರದೇಶಗಳ ನಡುವೆ ಆರ್ಥಿಕ ಅಸಮಾನತೆ ಹೆಚ್ಚುತ್ತ ಹೋಯಿತು.
ಒಂದೆಡೆ ರಾಷ್ಟ್ರದ ರಾಜಕೀಯ ವಿದ್ಯಮಾನಗಳು ಎಲ್ಲ ಪ್ರಾಂತಗಳ ಮೇಲೂ ಪ್ರಭಾವ ಬೀರಿದರೆ, ರಾಜ್ಯದ ವಿದ್ಯಮಾನಗಳೂ ಅಪಾರವಾದ ರಾಜಕೀಯ ಸಾಮಾಜಿಕ ಏರಿಳಿತಗಳಿಗೆ ಕಾರಣವಾದವು. ಯೋಜನೆಗಳ, ಅಭಿವೃದ್ದಿಯ ಫಲ ಸಾಮಾನ್ಯ ಜನತೆಗಿಂತ ಹೆಚ್ಚಾಗಿ ಗ್ರಾಮೀಣ ಪ್ರದೇಶಗಳಿಗಿಂತ ಹೆಚ್ಚಾಗಿ ಶ್ರೀಮಂತರಿಗೆ ಮತ್ತು ನಗರ ವಾಸಿಗಳಿಗೆ ಸೇರಿತು. ಆದ್ದರಿಂದ ಜನರಲ್ಲಿ ಅಸಮಾಧಾನ ಹೆಚ್ಚುತ್ತ ಹೋಯಿತು. ರಾಜಕೀಯ ಅಧಿಕಾರ ಮೇಲ್ಜಾತಿಗಳ ಕೈಯಲ್ಲಿ ಅದರಲ್ಲೂ ವಿಶೇಷವಾಗಿ ಲಿಂಗಾಯಿತರಲ್ಲಿ ಕೇಂದ್ರೀಕೃತವಾಯಿತೆಂಬ ಭಾವನೆಯಿತ್ತು. 1956ರಿಂದ 1971ರವರೆಗೆ ಮುಖ್ಯಮಂತ್ರಿಗಳಾಗಿದ್ದವರೆಲ್ಲ ಲಿಂಗಾಯಿತ ಕೋಮಿಗೆ ಸೇರಿದ್ದು ಆ ಬಗ್ಗೆ ಅಸಮಾಧಾನ ಉಂಟಾಯಿತು. ಸಮಾಜವಾದಿ,ೊಕಮ್ಯುನಿಸ್ಟ್, ಸ್ವತಂತ್ರ ಪಕ್ಷಗಳು, ಜನಸಂಘ ಮುಂತಾದ ವಿರೋಧ ಪಕ್ಷಗಳಿದ್ದರೂ ಅವು ಪರ್ಯಾಯ ಗಳಾಗುವ ಶಕ್ತಿ ಪಡೆದಿರಲಿಲ್ಲ. ಶಾಂತವೇರಿ ಗೋಪಾಲಗೌಡರಂತಹ ಧೀಮಂತರು ಸಮಾಜ ವಾದಿ ಪಕ್ಷದಲ್ಲಿದ್ದರೂ ನಾಯಕರಲ್ಲಿದ್ದ ವೈಯಕ್ತಿಕ ಭಿನ್ನಾಭಿಪ್ರಾಯಗಳಿಂದ ಪಕ್ಷ ಬಸವಳಿಯಿತು.
1969ರಲ್ಲಿ ಘಟಿಸಿದ ಕಾಂಗ್ರೆಸ್ ಒಡಕು ಬಹುಸಂಖ್ಯಾತ ಹಿಂದುಳಿದ, ದಲಿತ ಜಾತಿಗಳವರು ಒಂದು ರೀತಿಯಲ್ಲಿ ರಾಜಕೀಯ ಧ್ರುವೀಕರಣಗೊಳ್ಳಲು ಪ್ರೇರೇಪಿಸಿತು. ಕರ್ನಾಟಕದ ವೀರೇಂದ್ರ ಪಾಟೀಲರ ಕಾಂಗ್ರೆಸ್ ಸರ್ಕಾರ, ನಿಜಲಿಂಗಪ್ಪನವರ ನೇತೃತ್ವದ ಸಂಸ್ಥಾ ಕಾಂಗ್ರೆಸ್ಸಿನೊಂದಿಗೆ ಗುರ್ತಿಸಿಕೊಂಡಿತು. ಹಿಂದುಳಿದ ಕೋಮಿಗೆ ಸೇರಿದ ಬಹುತೇಕ ಕಾಂಗ್ರೆಸ್ಸಿಗರು ಮತ್ತು ವಿರೋಧ ಪಕ್ಷಗಳಲ್ಲಿದ್ದ ಹಲವರು ಇಂದಿರಾಗಾಂಧಿ ನೇತೃತ್ವದ ಕಾಂಗ್ರೆಸ್ ಸೇರಿದರು. ಕಾಂಗ್ರೆಸ್ಸಿನ ಒಡಕು, ಇಂದಿರಾ ಅವರ ‘ಗರೀಬೀ ಹಟಾವೋ’ ಘೋಷಣೆ ಮಹತ್ವಾಕಾಂಕ್ಷಿಗಳನ್ನೂ, ಯುವಕರು, ಮಹಿಳೆಯರು ಮತ್ತು ಕಡೆಗಣಿಸಲ್ಪಟ್ಟ ವರೆಂದುಕೊಂಡಿದ್ದ ಹಿಂದುಳಿದ ದಲಿತ ನಾಯಕರನ್ನೂ ಇಂದಿರಾ ಕಾಂಗ್ರೆಸ್ಸಿಗೆ ಆಕರ್ಷಿಸಿತು. 1971ರ ಮಧ್ಯಂತರ ಲೋಕಸಭಾ ಚುನಾವಣೆಯಲ್ಲಿ ರಾಜ್ಯದ ಎಲ್ಲ ಕ್ಷೇತ್ರಗಳಲ್ಲೂ ಇಂದಿರಾ ಕಾಂಗ್ರೆಸ್ ಗೆದ್ದಿತು. ವೀರೇಂದ್ರರ ಸರ್ಕಾರ ಬಿಕ್ಕಟ್ಟಿಗೆ ಒಳಗಾಯಿತು. ತಮ್ಮ ರಾಜಕೀಯ ಭವಿಷ್ಯದ ಸುರಕ್ಷತೆಯನ್ನರಸಿದ ಸಂಸ್ಥಾ ಕಾಂಗ್ರೆಸ್‌ನ ಬಹುತೇಕ ಶಾಸಕರು ಇಂದಿರಾೊಕಾಂಗ್ರೆಸ್‌ಗೆ ಪಕ್ಷಾಂತರ ಮಾಡಿದ ಪರಿಣಾಮ ವೀರೇಂದ್ರರ ಸರ್ಕಾರ ಪತನವಾಯಿತು.
1972ರಲ್ಲಿ ನಡೆದ ವಿಧಾನಸಭಾ ಚುನಾವಣೆಗಳಲ್ಲಿ ಮತ್ತೆ ಇಂದಿರಾ ಕಾಂಗ್ರೆಸ್ ಜಯ ಗಳಿಸಿತು. ರಾಜ್ಯದಲ್ಲಿ ಆ ಪಕ್ಷದ ನೇತೃತ್ವ ವಹಿಸಿದ್ದ ದೇವರಾಜ ಅರಸ್ ಮುಖ್ಯಮಂತ್ರಿಯಾದರು. ಅರಸರು 1972ರಿಂದ 1980ರವರೆಗೆ(1977‑78ರ ಸ್ವಲ್ಪ ಅವಧಿಯನ್ನುಳಿದು) ಮುಖ್ಯಮಂತ್ರಿಯಾಗಿದ್ದರು. ಅರಸರ ಕಾಲದಲ್ಲಿ ಕರ್ನಾಟಕದ ರಾಜಕೀಯ ಮಹತ್ತರ ತಿರುವುಗಳನ್ನು ಪಡೆದುಕೊಂಡಿತು. ಅಲ್ಲಿಯವರೆಗೆ ಅಧಿಕಾರ ನಡೆಸಿದ್ದ ಲಿಂಗಾಯತ ರಾಜಕೀಯ ಮುಖಂಡರನ್ನು ನೇಪಥ್ಯಕ್ಕೆ ಸರಿಸಿದ ಅರಸರು ಇತರರನ್ನು ಆಯಕಟ್ಟಿನ ಖಾತೆಗಳಿಗೆ ಮಂತ್ರಿಗಳನ್ನಾಗಿಸಿದರು.
ಹಿಂದುಳಿದ ವರ್ಗ ಜಾತಿಗಳ ಸಮಸ್ಯೆಗಳಿಗೆ ಪರಿಹಾರವೆಂಬಂತೆ ಆ ವರ್ಗಗಳಿಗೆ ಸಾಮಾಜಿಕ ನ್ಯಾಯ ದೊರಕಿಸಿಕೊಡಬೇಕಾದ್ದು ಪ್ರಭುತ್ವದ ಸಾಂವಿಧಾನಿಕ ಕರ್ತವ್ಯ. ಮೈಸೂರು ಸಂಸ್ಥಾನದಲ್ಲಿ ಆ ಬಗ್ಗೆ ಸ್ವಾತಂತ್ರ್ಯ ಪೂರ್ವದಿಂದಲೂ ಪ್ರಯತ್ನಗಳು ನಡೆದಿದ್ದವು. ಸ್ವಾತಂತ್ರ್ಯಾನಂತರ ಅವು ಮುಂದುವರಿಯಬೇಕಾಗಿದ್ದು, ಸರ್ಕಾರ ಬಹುತೇಕ ತಾತ್ಕಾಲಿಕ ಕ್ರಮ ತೆಗೆದುಕೊಳ್ಳುತ್ತಿತ್ತೆನ್ನುವ ಸಂಶಯ ಹಲವರಲ್ಲಿತ್ತು. ಇನ್ನೂ ಕೆಲವರಲ್ಲಿ ಸಮಸ್ಯೆಯ ಆಳ ಅರಿಯುವ ಬಗ್ಗೆ ಮೇಲ್ವರ್ಗಗಳಿಂದಲೇ ನಿಯಂತ್ರಿಸಲ್ಪಡುತ್ತಿದ್ದ ಸರ್ಕಾರಕ್ಕೆ ಆಸಕ್ತಿಯಿರಲಿಲ್ಲವೆನ್ನುವ ಅಭಿಪ್ರಾಯವೂ ಇದೆ. ಜೊತೆಗೆ ಅಧಿಕಾರ ಹಂಚಿಕೆಯಲ್ಲಿಯೂ ಮೇಲ್ವರ್ಗದವರ ಪರವಾದ ತಾರತಮ್ಯ ಭಾವನೆಯಿತ್ತೆಂಬ ಆಪಾದನೆಯಲ್ಲೂ ಸತ್ಯಾಂಶವಿದೆ. ಹಾಗೆಯೇ ಕರ್ನಾಟಕದಲ್ಲಿ ಬಡವರ, ಭೂಹೀನರ ಸ್ಥಿತಿ ಎಳ್ಳಷ್ಟೂ ಉತ್ತಮವಾಗಿರಲಿಲ್ಲ. ಅದಕ್ಕೆ ಶ್ರೀಮಂತರೇ ರಾಜ್ಯ ರಾಜಕಾರಣವನ್ನು ನಿಯಂತ್ರಿಸುತ್ತಿದ್ದು, ಆ ವರ್ಗಗಳಿಗೆ ಅನುಕೂಲವಾಗುವ ಕಾರ್ಯಕ್ರಮಗಳನ್ನು ಸರಿಯಾಗಿ ಅನುಷ್ಠಾನ ಮಾಡದೆ ಉಪೇಕ್ಷಿಸುತ್ತಿದ್ದರು. ಭೂ ಸುಧಾರಣಾ ಕಾಯ್ದೆಯಾಗಲಿ, ಜೀತ ಪದ್ಧತಿಯಾಗಲಿ, ಕನಿಷ್ಠ ವೇತನವಾಗಲಿ, ಖಾಸಗಿ ಬಂಡವಾಳಿಗರ ಲೇವಾದೇವಿ ವ್ಯವಹಾರ ವನ್ನಾಗಲಿ ನಿಯಂತ್ರಿಸಿ, ಕಾರ್ಯಗತಗೊಳಿಸುವ ರಾಜಕೀಯ ಇಚ್ಛಾಶಕ್ತಿಯ ಕೊರತೆ ಅಲ್ಲಿದ್ದಂತೆ ಕಾಣುತ್ತದೆ. ಇದಕ್ಕೆ ಹಿಂದುಳಿದ ವರ್ಗಗಳಿಗೆ ಕಲ್ಪಿಸಿದ ಸವಲತ್ತುಗಳನ್ನು ನಿಭಾಯಿಸಿದ ಕ್ರಮ ಬಲವಾದ ಉದಾಹರಣೆಯಾಗಿದೆ. 1977ರವರೆಗೆ ವಿವಿಧ ಹಿಂದುಳಿದವರಿಗೆ ಶೇ. 50 ಮೀಸಲಾತಿ ಇದ್ದರೂ ಕೇವಲ 28ರಷ್ಟು ಮಾತ್ರ ಆ ವರ್ಗದ ವರಿಗೆ ದಕ್ಕಿತ್ತು. ಇದಕ್ಕೆ ಸರ್ಕಾರದ ನಿರಾಸಕ್ತಿಯಲ್ಲದೆ ಬೇರೆ ಕಾರಣಗಳು ಇರಲು ಸಾಧ್ಯವೇ?
ದೇವರಾಜ ಅರಸು ತಮ್ಮ ಆಡಳಿತಾವಧಿಯಲ್ಲಿ ಈ ಸಮಸ್ಯೆಗಳ ಬಗ್ಗೆ ಗಮನ ಹರಿಸಿದರು. ಹಿಂದುಳಿದ ವರ್ಗಗಳನ್ನು ಕಾನೂನು ಚೌಕಟ್ಟಿನಲ್ಲಿ, ವೈಜ್ಞಾನಿಕವಾಗಿ ಗುರ್ತಿಸುವ ಕೆಲಸಕ್ಕಾಗಿ ಲಕ್ಷ್ಮಣ ಹಾವನೂರ ಅವರ ಅಧ್ಯಕ್ಷತೆಯಲ್ಲಿ ಆಯೋಗ ರಚಿಸಿದರು. 1977ರ ಫೆಬ್ರವರಿಯಲ್ಲಿ ಹಾವನೂರ ಆಯೋಗದ ವರದಿಯಾಧಾರಿತ ಸರ್ಕಾರಿ ಆಜ್ಞೆಯನ್ನು ಹೊರಡಿಸಲಾಯಿತು. ಆ ಸಂದರ್ಭದಲ್ಲಿ ಅವರು ಎದುರಿಸಿದ ರಾಜಕೀಯ ಸಮಸ್ಯೆಗಳು ಹಲವಾರು. ವರದಿಯ ಅನುಷ್ಠಾನಕ್ಕೆ ಗಂಭೀರ ರೂಪದ ವಿರೋಧವಿತ್ತು. ಅದನ್ನು ಶಮನಗೊಳಿಸಲೆನ್ನುವಂತೆ ಹಾವನೂರರ ಶಿಫಾರಸ್ಸು ಹೊರತಾಗಿ ಎರಡು ಬದಲಾವಣೆಗಳನ್ನು ಮಾಡಲಾಯಿತು. ಮುಸ್ಲಿಂ ಸಮುದಾಯವನ್ನು ಹಿಂದುಳಿದ ಸಮುದಾಯಕ್ಕೆ ಸೇರಿಸಿ, ವರದಿಯ ಪ್ರಕಾರ ಯಾವ ಮೀಸಲಾತಿಗೂ ಅರ್ಹತೆಯಿಲ್ಲದ ಬ್ರಾಹ್ಮಣ, ವೈಶ್ಯ, ಲಿಂಗಾಯತ ಮುಂತಾದ ಸಮುದಾಯಗಳಿಗೆ ವಾರ್ಷಿಕ ವರಮಾನದ ಆಧಾರದ ಮೇಲೆ ‘ವಿಶೇಷ ವರ್ಗ’ವೆಂದು ಆಜ್ಞೆಯಲ್ಲಿ ಮೀಸಲಾತಿ ಕಲ್ಪಿಸಲಾಯಿತು.
ಅರಸರ ಕಾಲದಲ್ಲಿ ಜಾರಿಗೆ ತಂದ ಇನ್ನೊಂದು ಮಹತ್ವದ ಕಾಯ್ದೆ ಎಂದರೆ ಭೂಸುಧಾರಣಾ ಕಾಯ್ದೆ. ಈ ಕಾಯ್ದೆ ಹಿಂದಿನ ಎಲ್ಲ ಕಾಯ್ದೆಗಳಿಗಿಂತ ಪರಿಣಾಮಕಾರಿ ಯಾಗಿತ್ತು. ಗೇಣಿದಾರರಿಗೆ ಅನುಕೂಲಕರವಾಗಿದ್ದು ಕೆಲವು ಪ್ರದೇಶಗಳ ಭೂಮಾಲೀಕರಿಗೆ ಸ್ವಲ್ಪ ಬಿಸಿ ಮುಟ್ಟಿಸಬಲ್ಲ ಕಾಯ್ದೆ ಇದಾಗಿತ್ತು. ರಾಜ್ಯಾದ್ಯಂತ ತಾಲ್ಲೂಕಿಗೊಂದರಂತೆ ನ್ಯಾಯ ಮಂಡಳಿಗಳೂ ರಚಿತವಾಗಿ, ಈ ಮಂಡಳಿಯ ಶೇಕಡ 60ಕ್ಕೂ ಹೆಚ್ಚು ತೀರ್ಮಾನಗಳು ಗೇಣಿದಾರರ ಪರವಾಗಿದ್ದವು. ಆದರೂ ಈ ಸುಧಾರಣೆ ಭೂಹೀನರಿಗೆ ಲಾಭದಾಯಕವಾಗಲಿಲ್ಲ. ಮೊದಲ ಹಂತವಾಗಿ ಅವರು ಈ ವಿಷಯವಾಗಿ ಉದಾರವಾದಿ ಕ್ರಮ ಜರುಗಿಸಿ ಗ್ರಾಮೀಣ ಹಿಂದುಳಿದ ವರ್ಗಗಳಲ್ಲಿ ಸಾಮಾಜಿಕ ರಾಜಕೀಯ ಜಾಗೃತಿಯುಂಟುಮಾಡಲು ಹಾಕಿಕೊಂಡ ಕಾರ್ಯಕ್ರಮಗಳಲ್ಲಿ ಭೂಸುಧಾರಣೆಯೂ ಒಂದಿರಬಹುದು. ಏಕೆಂದರೆ ಭೂಹೀನ ದಲಿತ ವರ್ಗಗಳಿಗೆ ಈ ಸುಧಾರಣೆಗಳಿಂದ ಪ್ರಯೋಜನವಾದದ್ದು ಅತ್ಯಲ್ಪ. ರಾಜ್ಯದಲ್ಲಿ 1971ರ ಜನಗಣತಿಯ ಪ್ರಕಾರ ಸುಮಾರು 30ಲಕ್ಷದಷ್ಟು ಭೂಹೀನ ಕುಟುಂಬಗಳಿದ್ದು ಇವರಲ್ಲಿ ಕೇವಲ ಶೇ.0.3ರಷ್ಟು ಭೂಹೀನರಿಗೆ ಮಾತ್ರ ಭೂಮಿ ದೊರೆಯಿತೆಂದರೆ ಈ ಕಾಯ್ದೆ ಎಷ್ಟರ ಮಟ್ಟಿಗೆ ಉಪಯುಕ್ತವಾಯಿತು ಎನ್ನುವುದನ್ನು ಊಹಿಸಬಹುದು. ಕರ್ನಾಟಕದಲ್ಲಿ 1947ರಿಂದ ರಾಜಕೀಯ ಆಧಿಪತ್ಯ ಪಡೆದಿದ್ದು ಬ್ರಾಹ್ಮಣ, ಲಿಂಗಾಯಿತ, ಒಕ್ಕಲಿಗ ಜಾತಿಗಳ ಹಿಡಿತವನ್ನು ಸಡಿಲಗೊಳಿಸಲು ಈ ಕ್ರಮ ನೆರವಾಯಿತು. ಆದರೆ ಈ ಜಾತಿಗಳ ವಿರುದ್ಧವೇ ಈ ಕಾಯ್ದೆ ಎಂದರೆ ಸರಿಯಾಗಲಾರದು. ಏಕೆಂದರೆ ಒಡೆದು ಆಳುವ ನೀತಿಯಲ್ಲಿ ಅರಸರದು ಎತ್ತಿದ ಕೈ. ವಿರೋಧಿಗಳ ಬಲಾಬಲಗಳನ್ನರಿತು ರಾಜಕೀಯಪಟ್ಟು ಹಾಕಿದ ರಾಜಕೀಯಪಟು ಅರಸು. ಬಲಾಢ್ಯ ಕೋಮುಗಳ ಮುಖಂಡರನ್ನು ಒಮ್ಮೆಲೆ ಮೈಮೇಲೆ ಎಳೆದುಕೊಳ್ಳಲು ಅರಸು ತಯಾರಿರಲಿಲ್ಲ. ಲಿಂಗಾಯತರನ್ನು ಮೊದಲು ಒಡೆಯಲು ತೀರ್ಮಾನಿಸಿ ಅವರು ಸಫಲರಾದರು. ನಗರವಾಸಿ, ಶ್ರೀಮಂತ ವ್ಯಾಪಾರಿ ಲಿಂಗಾಯತರನ್ನು ವ್ಯವಸಾಯ ಗ್ರಾಮೀಣರಿಂದ ಮೊದಲು ಬೇರ್ಪಡಿಸಿದ ಅರಸರು ಆರ್ಥಿಕವಾಗಿ ಹಿಂದುಳಿದ ಲಿಂಗಾಯತ, ಬ್ರಾಹ್ಮಣ ಜನರನ್ನು ಆ ಜಾತಿಗಳ ಅನುಕೂಲಸ್ಥರಿಂದ ಬೇರ್ಪಡಿಸಲು ಆ ಜಾತಿಗಳಿಗೆ ವಿಶೇಷ ವರ್ಗವೊಂದನ್ನು ಸೃಷ್ಟಿಸಿ ಮೀಸಲಾತಿ ಅನುಕೂಲ ಕಲ್ಪಿಸಿದರು. ಭೂಸುಧಾರಣೆಗಳಂತೂ ಮುಖ್ಯವಾಗಿ ಲಿಂಗಾಯಿತ, ಒಕ್ಕಲಿಗ ಮತ್ತು ಸ್ವಲ್ಪಮಟ್ಟಿಗೆ ಬ್ರಾಹ್ಮಣ ಸಮುದಾಯದವರಿಗೆ ಸಾಕಷ್ಟು ಕಿರಿಕಿರಿಯನ್ನುಂಟುಮಾಡಿದವು. ಆದರೆ ಕಾಗೋಡು ಸತ್ಯಾಗ್ರಹದ(1951‑51) ಕಾಲದಿಂದಲೂ ಭೂಸುಧಾರಣೆಗಾಗಿ ಒತ್ತಡವಿತ್ತು. ಅರಸರ ಭೂಸುಧಾರಣಾಕಾಯ್ದೆ ಎಡಪಂಥೀಯ ಚಳವಳಿಗಳನ್ನು ಬಲಹೀನ ಗೊಳಿಸುವಲ್ಲಿ ತಾತ್ಕಾಲಿಕವಾಗಿಯಾದರೂ ಯಶಸ್ವಿಯಾಯಿತು.
ಇವುಗಳ ಜೊತೆಗೆ ಗ್ರಾಮೀಣ ಪ್ರದೇಶದ ಅನಕ್ಷರಸ್ಥರಿಗಾಗಿ ವೃದ್ಧಾಪ್ಯ ವೇತನ, ದಲಿತ ಬಡಕುಟುಂಬಗಳಿಗೆ ಜನತಾಮನೆ, ಋಣವಿಮುಕ್ತಿ ಕಾಯಿದೆ, ಜೀತವಿಮುಕ್ತಿ, ಉಚಿತ ನಿವೇಶನ, ಪದವೀಧರರಿಗೆ ಸ್ಟೈಫಂಡ್ ಇದೆಲ್ಲವೂ ಸಮಾಜಕಲ್ಯಾಣ ಸಾಮಾಜಿಕ ನ್ಯಾಯದ ಕಾರ್ಯಕ್ರಮಗಳೇ. ಆದರೆ ಇವುಗಳ ಹಿಂದಿನ ಉದ್ದೇಶ ರಾಜಕೀಯ ಬಲಸಂವರ್ಧನೆ. ನಗರವಾಸಿಗಳ ಹಾಗೂ ಬುದ್ದಿಜೀವಿಗಳ ಬೆಂಬಲವನ್ನು ಗದ್ದುಗೆಯಿಂದ ಇಳಿಯುವ ತನಕ ಗಳಿಸಿಕೊಳ್ಳುವ ಪ್ರಯತ್ನ ಮಾಡುವುದಿರಲಿ, ಬೇಡವೇ ಬೇಡವೆಂದು ಖಡಾಖಂಡಿತವಾಗಿ ತಿರಸ್ಕರಿಸಿದ್ದೂ ಉಂಟು.
ರಾಜ್ಯದಲ್ಲಿ ರಾಜಕಾರಣಿಗಳು ತಮ್ಮ ಬೆಂಬಲ ಅನುಕೂಲಗಳಿಗಾಗಿ ಉಪಯೋಗಿಸಿ ಕೊಳ್ಳುತ್ತಿದ್ದ ಅಸಂಘಟಿತ ಆದರೆ ಪ್ರಬಲಶಕ್ತಿ ವಿದ್ಯಾರ್ಥಿ ಸಮೂಹ. ಸ್ವಾತಂತ್ರ್ಯ ಪೂರ್ವದಲ್ಲಿ ಬಹುತೇಕ ಆ ಶಕ್ತಿ ರಾಷ್ಟ್ರದ ಸ್ವಾತಂತ್ರಕ್ಕಾಗಿ ತ್ಯಾಗ‑ಬಲಿದಾನ‑ಹೋರಾಟಗಳ ರೂಪದಲ್ಲಿ ಬಳಕೆಯಾಯಿತು. ಸ್ವಾತಂತ್ರ್ಯೋತ್ತರ ಭಾರತದಲ್ಲಿ ವಿದ್ಯಾರ್ಥಿಗಳು ರಾಜಕೀಯದಲ್ಲಿ ಪಾಲ್ಗೊಳ್ಳಬೇಕೆ ಅಥವಾ ಬೇಡವೇ? ಎನ್ನುವ ಬಗ್ಗೆ ಗೊಂದಲ ಸೃಷ್ಟಿ ಯಾಯಿತು. ಸುಮಾರು 1967ರವರೆಗೂ ವಿದ್ಯಾರ್ಥಿ ಸಮೂಹ ಬಹುತೇಕ ಅಧಿಕಾರ ರಾಜಕಾರಣದಿಂದ ದೂರವಿತ್ತು. ಆದರೆ ಕಾಂಗ್ರೆಸ್ ಒಡಕಿನ ನಂತರ ಆ ಶಕ್ತಿ ರಾಜಕಾರಣ ದಲ್ಲಿ ಯಥೇಚ್ಛವಾಗಿ ಬಳಕೆಯಾಗತೊಡಗಿತು. ಕರ್ನಾಟಕದ ಮಟ್ಟಿಗಂತೂ ಈ ಮಾತು ಸತ್ಯ. ಅರಸರು ಈ ಸ್ಫೋಟಕ ಶಕ್ತಿಯನ್ನು ತಮ್ಮ ರಾಜಕೀಯಕ್ಕೆ ಯಶಸ್ವಿಯಾಗಿ ಬಳಸಿಕೊಂಡರು. ಕೆಲವು ವೇಳೆ ಸದುಪಯೋಗಪಡಿಸಿಕೊಂಡರೆ ಹಲವಾರು ಬಾರಿ ಆ ಬಳಕೆ ಪ್ರಶ್ನಾರ್ಹವಾದುದಾಗಿತ್ತು. ವೀರೇಂದ್ರ ಪಾಟೀಲರ ವಿರುದ್ಧ ನಡೆದ ‘ಎಕ್ಸ್‌ಪೋ 70’ ವಿದ್ಯಾರ್ಥಿ‑ಯುವಜನರ ಪ್ರತಿಭಟನೆಯ ಸಮಯದಲ್ಲಿ ಅರಸು ವಿದ್ಯಾರ್ಥಿ ನಾಯಕರನ್ನು ತಮ್ಮೆಡೆಗೆ ಸೆಳೆದುಕೊಂಡರು. ಈ ನಾಯಕರಿಗೆ ಎಲ್ಲ ವಿಧವಾದ ಬೆಂಬಲ ನೀಡಿದ್ದಲ್ಲದೆ, ಅಲ್ಪಸಂಖ್ಯಾತ ಕೋಮುಗಳಿಗೆ ಸೇರಿದ ವಿದ್ಯಾರ್ಥಿ ಯುವನಾಯಕತ್ವವನ್ನು ಬೆಳೆಸಿದರು. ಅರಸರ ಅಧಿಕಾರಾವಧಿಯಲ್ಲಿ ನಮಗೆ ಎದ್ದು ಕಾಣುವುದೆಂದರೆ ಸರ್ಕಾರದ ವಿರುದ್ಧ ಯಾವುದೇ ಚಳವಳಿ ನಡೆಯದೇ ಹೋದದ್ದು ಮತ್ತು ಅರಸರು ಅಂದು ಪೋಷಿಸಿದ ಹಲವಾರು ಜನ ಅವರ ನಂತರ ಅಧಿಕಾರದಲ್ಲಿ ಪ್ರತಿಷ್ಠಾಪನೆಯಾದರು. ಇವರಲ್ಲಿ ಮುತ್ಸದ್ದಿತನ, ಬೌದ್ದಿಕ ತಯಾರಿ ನಿರೀಕ್ಷಿಸಿದ ಮಟ್ಟದಲ್ಲಿಲ್ಲವೆನ್ನುವುದು ಬೇರೆ ಮಾತು. ಪರ್ಯಾಯ ರಾಜಕೀಯ ಶಕ್ತಿಯನ್ನು ಸಂಘಟಿಸುವ ಅರಸರ ಪ್ರಯತ್ನ ಸ್ವಾಗತಾರ್ಹವಾದದ್ದೇ. ಆದರೆ ತಮ್ಮ ಅಧಿಕಾರ ಹಿತಾಸಕ್ತಿಗಳಿಗೆ ಧಕ್ಕೆಯಾದಾಗ ತಮ್ಮ ಬೆಂಬಲಕ್ಕೆ ನಿಂತಿದ್ದವರನ್ನು ಅವರು ರಕ್ಷಿಸಲು ಹಿಂದೇಟು ಹಾಕಿದರು. ಅಷ್ಟೇ ಅಲ್ಲ ಕೆಲವು ಬಾರಿ ಅಂಥ ಬೆಂಬಲಿಗರ ವಿರುದ್ಧವೇ ತಮ್ಮ ಶಕ್ತಿ‑ಯುಕ್ತಿಗಳನ್ನು ಪ್ರಯೋಗಿಸಿದರು. ಇದಕ್ಕೆ ಉದಾಹರಣೆಯಾಗಿ ರೈತ ಚಳವಳಿ, ಬೂಸಾ ಪ್ರಕರಣಗಳಲ್ಲಿ ಅವರು ತೆಗೆದು ಕೊಂಡ ನಿಲುವುಗಳನ್ನು ಹೆಸರಿಸಬಹುದು. ಇನ್ನು ಕೆಲವು ವೇಳೆ, ಅವರು ಅನುಕೂಲದಿಂದ ರಾಜಕಾರಣ ಮಾಡಿದ್ದೂ ಉಂಟು. ಇದಕ್ಕೆ ಪೂರಕವಾಗಿ ಕಾರ್ಮಿಕಮಂತ್ರಿ, ಸಜ್ಜನ ಕೇ. ಶ್ರೀರಾಮುಲು ಅವರ ರಾಜೀನಾಮೆಯಲ್ಲಿ ಅರಸರ ಪಾತ್ರವನ್ನು ನೆನಪಿಸಿಕೊಳ್ಳಬಹುದು.
ಬಹುತೇಕ ರಾಜಕಾರಣಗಳು ಇದಕ್ಕೆ ಹೊರತಲ್ಲವಾದರೂ ಅರಸರು ಈ ಗುಂಪಿನಲ್ಲಿ ಎದ್ದು ಕಾಣುವ ವ್ಯಕ್ತಿ. ತಾವು ಹಿಂದುಳಿದವರಿಗಾಗಿ ಮೀಸಲಾತಿ ಜಾರಿಯಾಗಿದ್ದರೂ, ಬಿಹಾರದಲ್ಲಿ ಇವರಿಗೆ ಆಗ ವಿರೋಧಿಯಾಗಿದ್ದ ಕರ್ಪೂರಿ ಠಾಕೂರರು ಮೀಸಲಾತಿ ಘೋಷಿಸಿ ವಿರೋಧವನ್ನು ಎದುರಿಸುತ್ತಿದ್ದಾಗ, ಕರ್ಪೂರಿಯನ್ನು ಟೀಕಿಸಿದರು. ಭಾರತದ ಅಧಿಕಾರ ರಾಜಕೀಯದಲ್ಲಿ ಇದೆಲ್ಲ ಸಾಮಾನ್ಯವಾದರೂ ಅರಸರ ವಿಷಯದಲ್ಲಿ ಒಂದು ವೈಶಿಷ್ಟ್ಯವಿದೆ. ಒಬ್ಬನಾಯಕನ ಗುಣ, ವಿಶೇಷತೆಗಳನ್ನು ವಿಮರ್ಶಿಸುವಲ್ಲಿ, ಆತನ ಅಧಿಕಾರಾವಧಿ ಮತ್ತು ಅದರಿಂದ ಹೊರಗಿದ್ದ ಸ್ಥಿತಿಯಲ್ಲಿ ತೆಗೆದುಕೊಂಡ ನಿಲುವು ಮತ್ತು ಮಾಡಿದ ಕೆಲಸಗಳ ಒಂದು ತುಲನಾತ್ಮಕ ಅಧ್ಯಯನ ಉಪಯುಕ್ತವೆನ್ನಿಸುತ್ತದೆ. ಈ ತುಲನೆಯೂ ಒಂದು ಪೂರ್ಣಚಿತ್ರಣ ಕೊಡುವುದರಲ್ಲಿ ಸೋಲುತ್ತದೆ. ಏಕೆಂದರೆ, ಅಧಿಕಾರ ಮತ್ತು ಅದರ ಆಚೆಯಿದ್ದ ಸ್ಥಿತಿಗಳ ಮನುಷ್ಯ ಸ್ವಭಾವಕ್ಕೆ ತಮ್ಮದೇ ಮಿತಿಗಳಿರುತ್ತವೆ. ಅರಸರು ಅಧಿಕಾರದಲ್ಲಿದ್ದಾಗ ಸಾಮಾಜಿಕ ನ್ಯಾಯದ ಪರವಾಗಿ ಎಂಥ ಕಾಳಜಿಯಿತ್ತೋ, ಅನಂತರವೂ ಅದೇ ಪ್ರಮಾಣದಲ್ಲಿ ಅದು ಮುಂದುವರಿಯಿತು. ಆದರೆ ಅವರ ಪಕ್ಷ ರಾಜಕೀಯ ಮತ್ತು ಜನತಾಂತ್ರಿಕ ನಿಲುವುಗಳಲ್ಲಿ ಅಪಾರ ವ್ಯತ್ಯಾಸವನ್ನು ಕಾಣುತ್ತೇವೆ. ವಿರೋಧ ಪಕ್ಷಗಳನ್ನು ಕೇವಲವಾಗಿ ಪರಿಗಣಿಸಿ, ಅವನ್ನು ಹತ್ತಿಕ್ಕಲು ಕ್ರಿಯೆ ಕೈಗೊಂಡ ಅರಸರು, ತಾವೇ ವಿರೋಧ ಪಕ್ಷದಲ್ಲಿ ಕೂರುವಂತಾದಾ ಬಹಳ ವಿಲಕ್ಷಣ ಪರಿಸ್ಥಿತಿಯನ್ನೆದುರಿಸಿದರು.
ತಾವು ದೂರವಿಟ್ಟವರನ್ನು ತಬ್ಬಿಕೊಳ್ಳಲು ಹೋದಾಗ ಅರಸರ ಈ ನಿಲುವು ಎಷ್ಟೇ ಪ್ರಾಮಾಣಿಕವಾಗಿದ್ದರೂ ಅವರನ್ನು ಹಿಂದೆ ಎದುರಿಸಿದ ವಿರೋಧಿಗಳು ಅವರನ್ನು ಕೊನೆಯವರೆಗೂ ಒಪ್ಪಿಕೊಳ್ಳಲಿಲ್ಲ. ಒಟ್ಟಿನಲ್ಲಿ ಈ ಸ್ಥಿತಿ ಅರಸರ ಮತ್ತು ಕರ್ನಾಟಕದ ವಿರೋಧ ಪಕ್ಷಗಳ ದುರಂತವೂ ಹೌದು.
ಅರಸರ ಬಗ್ಗೆ ಇಷ್ಟೆಲ್ಲ ಚರ್ಚಿಸಲು ಕಾರಣವಿದೆ. ರಾಜ್ಯದ ರಾಜಕೀಯದಲ್ಲಿ ವಿಶಿಷ್ಟ ಛಾಪನ್ನು ಮೂಡಿಸಿದ ವ್ಯಕ್ತಿ ಅರಸು. ಅಧಿಕಾರ ರಾಜಕಾರಣದಲ್ಲಿ ಸುಲಭವಾಗಿ ಅಳಿಸ ಲಾಗದ ಹೊಸ ಭಾಷ್ಯ ಬರೆದ ಅರಸು ಸ್ವಾತಂತ್ರ್ಯಾನಂತರದ ಎರಡೂವರೆ ದಶಕಗಳ ಕಾಲ ಅಧಿಕಾರ ಪ್ರಾಬಲ್ಯ ಪಡೆದಿದ್ದ ಶಕ್ತಿಗಳನ್ನು ಗಮನೀಯವಾಗಿ ನಿಷ್ಕ್ರಿಯಗೊಳಿಸಿದ್ದೇ ಅಲ್ಲದೆ, ಸಮಾಜದ ಹಿಂದುಳಿದವರಲ್ಲಿ ಹೊಸ ಜಾಗೃತಿ ಮೂಡಿಸಲು, ಪರ್ಯಾಯ ನಾಯಕತ್ವ ಬೆಳೆಸಲು ತಮ್ಮದೇ ರೀತಿಯಲ್ಲಿ ಶ್ರಮಿಸಿದ ಕೀರ್ತಿ ಅವರಿಗೆ ಸಲ್ಲಬೇಕು.
ಆದರೆ ಅರಸು ತಾವು ಸಂಘಟಿಸಬೇಕೆಂದಿದ್ದವರನ್ನು ಸಂಘಟಿಸಲು ಪ್ರಯತ್ನಿಸಿದ್ದು ತಳಮಟ್ಟದಿಂದಲ್ಲ. ಇದರ ವಿರುದ್ಧ ದಿಕ್ಕಿನಲ್ಲಿ ಅಂದರೆ ಅಧಿಕಾರ ಗದ್ದುಗೆಯಿಂದ. ಯಾವುದೇ ಸಂಘಟನೆ ಉಳಿಯಬೇಕಾದರೆ ಅದರ ತಳಪಾಯ ದೃಢವಾಗಿರಬೇಕು. ಕರ್ನಾಟಕದಲ್ಲೇ ಏಕೆ, ನಮ್ಮ ದೇಶದ ಯಾವುದೇ ಭಾಗದಲ್ಲಿ ಕಮ್ಯುನಿಸ್ಟ್ ಮತ್ತು ಬಲಪಂಥೀಯರನ್ನು ಬಿಟ್ಟು ರಾಜಕೀಯ ಪಕ್ಷಗಳು ತಮ್ಮ ನೆಲೆಗಟ್ಟನ್ನು ಸಂಘಟನಾತ್ಮಕವಾಗಿ ಬೆಳೆಸಿಕೊಂಡಂತಿಲ್ಲ. ಅರಸರಿಗೆ ಹಿಂದುಳಿದವರ ರೊಚ್ಚು ತಾವೇ ನಿರೀಕ್ಷಿಸಿರದಿದ್ದ ರೀತಿಯಲ್ಲಿ ಸಹಾಯಕವಾಯಿತು. ಆ ರೊಚ್ಚು ಅವರ ವಿರೋಧಿಗಳೇ ಆಡಳಿತ ನಡೆಸುತ್ತಿದ್ದ ರಾಜ್ಯದಲ್ಲಿ 1971ರ ಮಧ್ಯಂತರ ಲೋಕಸಭಾ ಚುನಾವಣೆಯಲ್ಲಿ ಅರಸರೇ ಅಧ್ಯಕ್ಷರಾಗಿದ್ದ ಇಂದಿರಾ ಕಾಂಗ್ರೆಸ್ ಪಕ್ಷವನ್ನು ಎಲ್ಲ ಸ್ಥಾನಗಳಲ್ಲೂ ಗೆಲ್ಲಿಸುವುದರ ಮೂಲಕ ಆಸ್ಫೋಟಗೊಂಡಿತು. ಅರಸರು ಈ ಸ್ಥಿತಿಯನ್ನೇ ರಾಜಕೀಯ ಧ್ರುವೀಕರಣಕ್ಕೆ ಬಳಸಿಕೊಳ್ಳಲು ಪ್ರಯತ್ನಪಟ್ಟರು. ತಮ್ಮ ಪಕ್ಷದವರ ಸಾಮಾಜಿಕ‑ಆರ್ಥಿಕ ಹಿನ್ನೆಲೆಯನ್ನು ಗಣನೆಗೆ ತೆಗೆದುಕೊಂಡು ಶಾಸಕತ್ವ ಮತ್ತು ಇತರ ಅಧಿಕಾರ ಸ್ಥಾನಗಳನ್ನು ಹಂಚಲು ಪ್ರಾರಂಭಿಸಿದರು. ಪಕ್ಷದ ಪಧಾಧಿಕಾರಿಗಳನ್ನೂ ಅವರ ಹಿನ್ನೆಲೆಯನ್ನರಿತೇ ನೇಮಕ ಮಾಡುತ್ತ ಹೋದರು. ಎಲ್ಲ ಹಂತಗಳಲ್ಲಿಯೂ ನಾಯಕತ್ವವನ್ನು, ಅಧಿಕಾರೇತರರ ಅಧಿಕಾರವನ್ನು ಹೇರುತ್ತಲೇ ತಳಮಟ್ಟ ಮುಟ್ಟಲು ಅರಸರು ಪ್ರಯತ್ನಪೂರ್ವಕವಾಗಿಯೇ ಅಥವಾ ತಮಗೇ ತಿಳಿಯದೆಯೇ ಪ್ರಯತ್ನಿಸಿದರು. ಈ ಬದಲಾವಣೆಗಳೆಲ್ಲ ಸಹಜವಾದವುಗಳಾಗಿರಲಿಲ್ಲ, ಸ್ಪಷ್ಟ ರಾಜಕೀಯ ತಾತ್ವಿಕತೆಯೊಂದು ಅಲ್ಲಿ ಕಾಣುತ್ತಿರಲಿಲ್ಲ.
ಇದಕ್ಕೆ ವಿರುದ್ಧವಾಗಿ ಒಂದು ಸತ್ವಯುತ ತಾತ್ವಿಕ ತಳಹದಿಯುಳ್ಳ ಸಂಘಟನೆ ಪಕ್ಷದಲ್ಲಿ, ಸಂಘಟನಾತ್ಮಕ ಬದಲಾವಣೆಗಳು, ನಾಯಕತ್ವದಲ್ಲಿ, ಅಧಿಕಾರ ಕೇಂದ್ರದಲ್ಲಿ ಬದಲಾವಣೆ ತರಬಲ್ಲವು. ಇದು ಸಾಮಾನ್ಯ ರಾಜಕೀಯ ತರ್ಕ. ಆದರೆ ಭಾರತದ ರಾಜಕಾರಣ ಈ ಸಾರ್ವತ್ರಿಕ ಸತ್ಯವನ್ನು ಮೈಗೂಡಿಸಿಕೊಳ್ಳದಿರುವುದು ನಮ್ಮ ದೇಶ‑ರಾಜ್ಯಗಳ ಒಂದು ದೊಡ್ಡ ರಾಜಕೀಯ ಜನತಂತ್ರದ ಲೋಪ. ಅರಸರ ಮತ್ತು ಕರ್ನಾಟಕದ ರಾಜಕೀಯದಲ್ಲಿ ಆದ ಬದಲಾವಣೆ ಮೇಲೆ ಚರ್ಚಿಸಿದ ರೀತಿಯದೇ. ಬೇರೆ ಯಾವ ರಾಜ್ಯದ ಕಾಂಗ್ರೆಸ್ ಮುಖ್ಯಮಂತ್ರಿಗಳು ಸಾಮಾಜಿಕ‑ರಾಜಕೀಯವಾಗಿ ಸಾಧಿಸಲಾಗದೇ ಹೋದುದನ್ನು ಅರಸು ಸಾಧಿಸಿದರು ನಿಜ. ಆದರೆ ಈ ಸಾಧನೆಗಳ ಯಶಸ್ಸು ಹೆಚ್ಚಾಗಿ ತಮ್ಮ ನಾಯಕಿ ಇಂದಿರಾಗಾಂಧಿಯವರಿಗೆ ಸಲ್ಲಬೇಕು ಎನ್ನುವ ನಂಬಿಕೆಯನ್ನು ಬಲವಾಗಿ ನೆಟ್ಟರು. ಅಂದರೆ ಮುಖ್ಯಮಂತ್ರಿಯಾಗಿ ಅರಸರ ನಂತರ ಅಧಿಕಾರಕ್ಕೆ ಬಂದ ಗುಂಡೂರಾಯರು ಯಾವುದನ್ನು ‘ಇಂದಿರಾ ಕೃಪಾ ಪೋಷಿತ ನಾಟಕ ಮಂಡಳಿ’ ಎಂದು ಕರೆದರೋ ಆ ನಾಟಕ ಮಂಡಳಿಯ ಒಬ್ಬ ಪಾತ್ರಧಾರಿ ತಾನೆಂದು ಅರಸರು ಬಿಂಬಿಸಿ ಬಿಟ್ಟಿದ್ದರು. ಇದೇ ಅರಸರ ರಾಜಕೀಯ ಪತನಕ್ಕೆ ಕಾರಣವಾಯಿತು. ಇಂದಿರಾ ಅವರ ಕಾಂಗ್ರೆಸ್‌ನಿಂದ ಹೊರ ಬಂದ ಕೆಲವೇ ತಿಂಗಳುಗಳಲ್ಲಿ ಅರಸರ ಗದ್ದುಗೆ ತಲೆಕೆಳಗಾಯಿತು. ಅರಸರು ಕಟ್ಟಲು ಪ್ರಯತ್ನಿಸುತ್ತಿದ್ದ ಕೋಟೆ ಕುಸಿಯಿತು. ರಾಜಕೀಯ ಪರಿಣತರನ್ನು, ಬುದ್ದಿಜೀವಿಗಳನ್ನು ದೂರವಿಟ್ಟೇ ಅಧಿಕಾರ ನಡೆಸಿದ ಅರಸರು ನಂಬಿದ್ದು ‘ಅದೃಶ್ಯ ಮತದಾರರನ್ನು’ ಆ  ಮತದಾರರೇ ಅರಸರಿಗೆ ‘ಕೈ’ ಕೊಟ್ಟಿದ್ದರು, ಕಾರಣ ಸ್ಪಷ್ಟ.
ಅದೇನೇ ಇರಲಿ ಅರಸು ಪ್ರತಿಪಾದಿಸಿದ, ಜಾರಿಗೊಳಿಸಿದ ಕಾರ್ಯನೀತಿಯಲ್ಲಿ ಒಂದು ಪ್ರಗತಿಪರ ಧೋರಣೆಯನ್ನು ಕಾಣಬಹುದು. ಪಟ್ಟಭದ್ರ ವಿರೋಧವನ್ನೆದುರಿಸಿ ಅನೇಕ ಸಮಾಜ ಕಲ್ಯಾಣ ಕಾರ್ಯಕ್ರಮಗಳನ್ನು ಜಾರಿಗೆ ತಂದದ್ದೇ ಅಲ್ಲದೆ, ಒಂದು ಪರ್ಯಾಯ ರಾಜಕೀಯ ಶಕ್ತಿಯನ್ನು ಪ್ರಗತಿಪರ ರೀತಿಯಲ್ಲಿ ಬೆಳೆಸಬೇಕೆಂಬ ಅವರ ಹವಣಿಕೆ ಸ್ತುತ್ಯಾರ್ಹ. ಆ ದೃಷ್ಟಿಯಿಂದ ರಾಜ್ಯದ ಚರಿತ್ರೆಯಲ್ಲಂತೂ ಅಳಿಸಲಾಗದ ಒಂದು ಪ್ರಮುಖ ಪಾತ್ರವನ್ನು ಸಮಾಜ ವಿಜ್ಞಾನಿಗಳು ದಾಖಲಿಸಲೇ ಬೇಕಾದಷ್ಟು ಪ್ರಭಾವವನ್ನು ಅರಸು ಬೀರಿ ಹೋಗಿದ್ದಾರೆ.
ಮೇಲೆ ವಿವರಿಸಿದಂತೆ 1980ರಲ್ಲಿ ಅರಸರು ಅಧಿಕಾರ ಕಳೆದುಕೊಂಡರು. ಅರಸರ ರಾಜಕೀಯ ಸಾಧನೆ, ಸಾಮಾಜಿಕ ನ್ಯಾಯದ ಕಲ್ಪನೆಗಳು, ಕಾರ್ಯಕ್ರಮಗಳು ಏನೇ ಇದ್ದರೂ ಈಗಾಗಲೇ ಚರ್ಚಿಸಿದಂತೆ, ರಾಜ್ಯದ ಆರ್ಥಿಕ ಪ್ರಗತಿ ಕುಂಠಿತಗೊಂಡಿದ್ದಂತೂ ಸತ್ಯ. ಅವರ ಅಧಿಕಾರಾವಧಿಯಲ್ಲೇ ಭ್ರಷ್ಟಾಚಾರ ಸಾಂಸ್ಥಿಕ ರೂಪ ಪಡೆಯಿತೆನ್ನುವ ಮಾತಿನಲ್ಲಿ ಕೂಡ ಸತ್ಯಾಂಶವಿದೆ.
ಅರಸರ ನಂತರ, ಅವರನ್ನು ತೊರೆದು ಬಂದ ಶಾಸಕರ ಬಲದಿಂದ ಸರ್ಕಾರ ರಚಿಸಿದವರು ಶ್ರೀ ಆರ್. ಗುಂಡೂರಾವ್. ಭ್ರಷ್ಟಾಚಾರ, ಆರ್ಥಿಕ ಹಿಂಜರಿತ, ಹೆಚ್ಚುತ್ತಿದ್ದ ವಿದ್ಯಾವಂತರ ನಿರುದ್ಯೋಗ, ಕೃಷಿ ಕೈಗಾರಿಕಾ ವಲಯಗಳ ಹಿನ್ನೆಡೆ ಎಲ್ಲವೂ ಈ ಕಾಲದಲ್ಲಿ ಉಲ್ಬಣಗೊಂಡವು. 1980ರ ನಂತರ ಜನಸಾಮಾನ್ಯರ, ವಿಶೇಷವಾಗಿ, ರೈತ ಕಾರ್ಮಿಕರ ಸಮಸ್ಯೆಗಳ ಪರಿಹಾರಕ್ಕೆ ಆದ್ಯತೆ ಸಿಗದೆ ಈ ವರ್ಗಗಳು ಅಸಂತುಷ್ಟಗೊಂಡವು. ಸಾಮಾಜಿಕ ನ್ಯಾಯದ ಕಾರ್ಯಕ್ರಮಗಳು ಇದ್ದರೂ ಅವು ಸೇರಬೇಕಾದವರಿಗೆ ಸೇರದೇ ಹೋದವು. ಎಚ್ಚೆತ್ತ ರೈತಪ್ರಜ್ಞೆ ಚಳವಳಿಯ ಹಾದಿ ಹಿಡಿಯಿತು. ಹಾಗೆಯೇ ಕಾರ್ಮಿಕ ಚಳವಳಿಗಳೂ ಆರಂಭವಾದವು. ಜೊತೆಗೆ ತೀವ್ರ ಭಾವೋದ್ರೇಕ ಉಂಟುಮಾಡುವ ಶಿಕ್ಷಣದಲ್ಲಿ ಕನ್ನಡ ಭಾಷೆಯ ಸ್ಥಾನಮಾನದ ಬಗ್ಗೆ ತೀವ್ರತರ ಸಮಸ್ಯೆ ಉಂಟಾಯಿತು. ಸರ್ಕಾರದ ನಿಲುವನ್ನು ಖಂಡಿಸಿ ಸಾಹಿತಿ‑ಕಲಾವಿದ‑ಬುದ್ದಿಜೀವಿಗಳ ಬಳಗ ಚಳವಳಿ ಹಮ್ಮಿಕೊಂಡಿತು. ವಿದ್ಯಾರ್ಥಿ ಯುವಜನ ಸಮೂಹ ಈ ವಿಷಯದಲ್ಲಿ ರೊಚ್ಚಿಗೆದ್ದಿತು. ಗೋಕಾಕ್ ಚಳವಳಿಯೆಂದು ಪ್ರಸಿದ್ದಿಯಾದ ಕನ್ನಡ ಚಳವಳಿ ರಾಜ್ಯ ಸರ್ಕಾರವನ್ನು ಅಲುಗಾಡಿಸಿತು. ವರನಟ ರಾಜ್‌ಕುಮಾರ್ ಅವರೇ ಸ್ವತಃ ಚಳವಳಿಗೆ ದುಮುಕಿದರು. ರೈತ‑ಕಾರ್ಮಿಕ ಚಳವಳಿ ತೀವ್ರಗೊಂಡು ಹಲವಾರು ಕಡೆ ಪ್ರತಿಬಂಧಕಾಜ್ಞೆ, ಲಾಠಿಚಾರ್ಜು, ಗೋಲಿಬಾರ್‌ಗಳಾಗಿ ಸಾವು ನೋವುಗಳುಂಟಾದವು. ರಾಜ್ಯದ ರಾಜಕೀಯದಲ್ಲಿ ಹಲವಾರು ಬದಲಾವಣೆಗಳಾದವು. ಬಂಗಾರಪ್ಪನವರ ನೇತೃತ್ವದಲ್ಲಿ ಒಂದು ಗುಂಪು ಕಾಂಗ್ರೆಸ್ ತೊರೆದು ‘ಕ್ರಾಂತಿರಂಗ’ವನ್ನು ಹುಟ್ಟಿ ಹಾಕಿತು.
1976‑77ರ ತುರ್ತು ಪರಿಸ್ಥಿತಿಯಲ್ಲಿ ಅಸ್ತಿತ್ವಕ್ಕೆ ಬಂದಿದ್ದು, ವಿರೋಧ ಪಕ್ಷವಾಗಿದ್ದ ಜನತಾಪಕ್ಷ ದೇವೇಗೌಡರ ನೇತೃತ್ವದಲ್ಲಿ ರೈತರ ಪರ ನಿಲುವು ತಳೆದು ಪರಿಸ್ಥಿತಿಯನ್ನು ತನ್ನಪರ ಬಳಸಿಕೊಂಡಿತು. ಜನತಾಪಕ್ಷ ಮತ್ತು ಕ್ರಾಂತಿರಂಗ, ಭಾರತೀಯ ಜನತಾಪಕ್ಷಗಳು, 1983ರ ವಿಧಾನಸಭಾ ಚುನಾವಣೆಯಲ್ಲಿ ಕಾಂಗ್ರೆಸ್ಸನ್ನು ಎದುರಿಸಿದವು. ಕಮ್ಯುನಿಸ್ಟ್ ಪಕ್ಷಗಳೂ ಈ ಚುನಾವಣೆಯಲ್ಲಿ ತಮ್ಮ ಅಸ್ತಿತ್ವವನ್ನು ದೃಢಪಡಿಸಿದವು. ಇದೆಲ್ಲದರ ಪರಿಣಾಮವೆಂದರೆ ಕಾಂಗ್ರೆಸ್‌ನ ಸೋಲು. 1983ರಿಂದ 1989ರವರೆಗೆ ಮೊಟ್ಟಮೊದಲ ಬಾರಿಗೆ ಕಾಂಗ್ರೆಸ್ಸೇತರ ಸರ್ಕಾರಗಳು ರಾಜ್ಯವನ್ನು ಆಳಿದವು. ಶ್ರೀ ರಾಮಕೃಷ್ಣ ಹೆಗಡೆ, ಬೊಮ್ಮಾಯಿಯವರು ಈ ಅವಧಿಯಲ್ಲಿ ಮುಖ್ಯಮಂತ್ರಿಗಳಾದರು. 1985ರ ಮಧ್ಯಂತರ ಚುನಾವಣೆಯಲ್ಲಿ ಸ್ಪಷ್ಟ ಬಹುಮತದೊಂದಿಗೆ ಸರ್ಕಾರ ರಚಿಸಿದ ಜನತಾಪಕ್ಷ ಅಧಿಕಾರ ವಿಕೇಂದ್ರೀಕರಣಗೊಳಿಸುವ ಮಹತ್ತರ ತೀರ್ಮಾನ ಮಾಡಿತು. ನಜೀರ್‌ಸಾಬ್ ಇದರ ರೂವಾರಿ. ಭಾರತಕ್ಕೇ ಮಾದರಿಯಾದ ಈ ಪಂಚಾಯತ್‌ರಾಜ್ ವ್ಯವಸ್ಥೆ ಜಿಲ್ಲೆ, ತಾಲ್ಲೂಕು ಮತ್ತು ಮಂಡಲ ಹಂತಗಳಲ್ಲಿ ಜನಪ್ರತಿನಿಧಿಗಳೇ ತಮ್ಮ ಬೇಕು‑ಬೇಡಗಳನ್ನು ಚರ್ಚಿಸಿ ಯೋಜನೆಗಳನ್ನು ರೂಪಿಸುವ, ಜಾರಿಗೆ ತರುವ ಅಧಿಕಾರವನ್ನು ನೀಡಿತು. ಲಕ್ಷಾಂತರ ಮಂದಿ ನೀತಿ‑ನಿರೂಪಣೆ ಮತ್ತು ಅವುಗಳ ಅನುಷ್ಠಾನ ಮುಂತಾದ ಆಡಳಿತದಲ್ಲಿ ಸಕ್ರಿಯವಾಗಿ ಪಾಲ್ಗೊಳ್ಳಬಹುದಾದ ಅದ್ಭುತ ಜನತಾಂತ್ರಿಕ ಪ್ರಯೋಗ ಅದು. ಸ್ಥಳೀಯ ಅಗತ್ಯತೆಗಳನ್ನು ಗುರುತಿಸಿ, ಅದಕ್ಕೆ ಸೂಕ್ತವಾದ ಪರಿಹಾರೋಪಾಯಗಳನ್ನು ನಿರ್ಧರಿಸಿ ಅನುಷ್ಠಾನಗೊಳಿಸುವ ಜವಾಬ್ದಾರಿ, ಅಧಿಕಾರ ಎರಡನ್ನೂ ಕೊಟ್ಟದ್ದು ಈ ಕಾಯಿದೆಯ ವೈಶಿಷ್ಟ್ಯ. ಪಂಚಾಯತ್ ವ್ಯವಸ್ಥೆಯಲ್ಲಿ ಮಹಿಳೆಯರಿಗೆ ಮೀಸಲಾತಿ ಕಲ್ಪಿಸಿ ಆ ಮೂಲಕ ಅಧಿಕಾರ ವಂಚಿತ ವರ್ಗವೊಂದಕ್ಕೆ ಆಡಳಿತದಲ್ಲಿ ಅವಕಾಶ ಮಾಡಿಕೊಟ್ಟದ್ದು ಜನತಂತ್ರವನ್ನು ತಳಮಟ್ಟದವರೆಗೂ ತೆಗೆದುಕೊಂಡು ಹೋದದ್ದು ಈ ಕಾಯ್ದೆಯ ಹೆಗ್ಗಳಿಕೆ. ಅದೇ ರೀತಿ ರಾಜ್ಯದ ಬೊಕ್ಕಸದಿಂದ ಹಣ ಮತ್ತಿತರ ಅವಶ್ಯಕ ಸೇವೆಗಳನ್ನು ಒದಗಿಸಲು ಏರ್ಪಾಡು ಮಾಡಲಾಯಿತು. ಒಟ್ಟಾರೆ ಅಧಿಕಾರವನ್ನು ಅಧಿಕಾರಶಾಹಿಯಿಂದ ಜನಪ್ರತಿನಿಧಿಗಳಿಗೆ ಹಸ್ತಾಂತರಿಸುವ ಮಹದುದ್ದೇಶ ಈ ಪ್ರಯತ್ನದ ಹಿಂದೆ ಇದ್ದುದು ಸ್ಪಷ್ಟ. ಈ ಹಂತದಲ್ಲಿ ನೀರಾವರಿ ಸರ್ಕಾರದ ಗಮನ ಸೆಳೆಯಿತು. ಆದರೆ ಒಟ್ಟಾರೆ ಆರ್ಥಿಕ ಪ್ರಗತಿ ಹೇಳಿಕೊಳ್ಳುವಂಥ ಪ್ರಗತಿಯನ್ನೇನೂ ಕಾಣಲಿಲ್ಲ.
ರಾಜ್ಯದಲ್ಲಿ ಅತ್ಯಧಿಕ ಉದ್ಯೋಗ ಸೃಷ್ಟಿೊಮಾಡುವ ಪ್ರಾಥಮಿಕ ವಲಯದ ಮೇಲೆ ಸರ್ಕಾರ ತೊಡಗಿಸಿದ ರಾಜ್ಯದ ವರಮಾನ ಮತ್ತಷ್ಟು ಕ್ಷೀಣಿಸಿತು. 1969‑70ರಲ್ಲಿ ರಾಜ್ಯದ ವರಮಾನದ ಶೇ. 57.90ರಷ್ಟನ್ನು ಪ್ರಾಥಮಿಕ ವಲಯದ ಮೇಲೆ ವೆಚ್ಚ ಮಾಡುತ್ತಿದ್ದ ಸರ್ಕಾರ 1989‑90ರ ವೇಳೆಗೆ ಶೇ.37.51ರಷ್ಟು ಕಡಿಮೆ ವರಮಾನವನ್ನು ಮಾತ್ರ ಈ ವಲಯದಲ್ಲಿ ಖರ್ಚು ಮಾಡಿತ್ತು. ಇದಕ್ಕೆ ವಿರುದ್ಧವಾಗಿ ಅದೇ ವೇಳೆ ಕಡಿಮೆ ಉದ್ಯೋಗ ಸೃಷ್ಟಿ ಮಾಡುತ್ತಿದ್ದ ಎರಡನೆಯ ಮತ್ತು ಮೂರನೆಯ ವಲಯಗಳ ಮೇಲೆ 42.00ರಷ್ಟಿದ್ದ ಈ ವೆಚ್ಚ ಶೇ.62.49ಕ್ಕೆ ಏರಿತ್ತು. ಅಂದರೆ ಉದ್ಯೋಗ ಸೃಷ್ಟಿಗೆ ಆದ್ಯತೆ ಅಲ್ಲಿರಲಿಲ್ಲ. ಈ ವ್ಯತ್ಯಾಸ ಗ್ರಾಮ ಮತ್ತು ನಗರ, ಬಡವ ಮತ್ತು ಶ್ರೀಮಂತರ ನಡುವಿನ ಅಂತರವನ್ನು ತೀವ್ರಗೊಳಿಸಿತು. 1989‑90ರಲ್ಲಿ ರಾಷ್ಟ್ರಮಟ್ಟದಲ್ಲಿ ಬಡತನ ರೇಖೆಗಿಂತ ಕೆಳಗಿದ್ದವರ ಸಂಖ್ಯೆ ಶೇ.30 ಇದ್ದರೆ, ಕರ್ನಾಟಕದಲ್ಲಿ ಇದು ಶೇ.35ರಷ್ಟಿತ್ತು. ಅಂದರೆ ರಾಷ್ಟ್ರದ ಸರಾಸರಿಗಿಂತ ಕರ್ನಾಟಕದಲ್ಲಿದ್ದ ಬಡವರ ಸಂಖ್ಯೆ ಶೇ.5ರಷ್ಟು ಹೆಚ್ಚಿತ್ತು. ಸುಮಾರು ಆರು ವರ್ಷಗಳ ಕಾಲ ಅಧಿಕಾರ ನಡೆಸಿದ ಜನತಾಪಕ್ಷ ಆಂತರಿಕ ಕಲಹಗಳಿಗೆ ಪ್ರಸಿದ್ದಿಯಾಯಿತು. ಜನತೆಯೂ ಈ ಕಿತ್ತಾಟಗಳಿಂದ ಬೇಸತ್ತಿತ್ತು. ಆಂತರಿಕ ಕಲಹದಿಂದ ಸರ್ಕಾರ ಆಹುತಿಯಾದದ್ದು ಕರ್ನಾಟಕದಲ್ಲಿ. ಅಂತೂ ಮೊದಲಬಾರಿಗೆ ಈ ಕಿತ್ತಾಟದ ಲಾಭ ಪಡೆದ ಪಕ್ಷ ಕಾಂಗ್ರೆಸ್. 1978ರಲ್ಲಿ ಇಂದಿರಾಗಾಂಧಿಯವರಿಗೆ ರಾಜಕೀಯ ಪುನರ್ಜನ್ಮ ನೀಡಿದ ಚಿಕ್ಕಮಗಳೂರು ಲೋಕಸಭಾ ಉಪಚುನಾವಣೆಯಲ್ಲಿ ಇಂದಿರಾ ಗಾಂಧಿಯವರ ವಿರುದ್ಧ ಜನತಾಪಕ್ಷದ ಅಭ್ಯರ್ಥಿಯಾಗಿ ಸ್ಪರ್ಧಿಸಿ ಸೋತಿದ್ದ ವೀರೇಂದ್ರ ಪಾಟೀಲರ ಅಧ್ಯಕ್ಷತೆಯಲ್ಲಿ ಕರ್ನಾಟಕದ ಕಾಂಗ್ರೆಸ್ 1990ರ ಚುನಾವಣೆಯನ್ನು ಎದುರಿಸಿತು. ಕಾಂಗ್ರೆಸ್ ಹಿಂದೆಂದೂ ಗಳಿಸದ ಬಹುಮತವನ್ನು ಗಳಿಸಿತು.
224ರ ಸದಸ್ಯ ಬಲದ ವಿಧಾನಸಭೆಯಲ್ಲಿ ಕಾಂಗ್ರೆಸ್ಸು 180ರಷ್ಟು ಸ್ಥಾನಗಳನ್ನು ಗೆದ್ದಿತು. ಆದರೆ ರಾಜ್ಯದ ಅಧಿಕಾರ ರಾಜಕಾರಣ ಎಷ್ಟು ಬದಲಾಗಿತ್ತೆಂದರೆ, ವೀರೇಂದ್ರರಿಗೆ ಅದನ್ನು ನಿಭಾಯಿಸುವುದು ಕಷ್ಟವಾಗಿತ್ತು. ಅವರ ಕಾರ್ಯ ವೈಖರಿ ರಾಜ್ಯದ ಕಾಂಗ್ರೆಸ್ಸಿಗರಿಗಷ್ಟೇ ಅಲ್ಲದೆ, ರಾಷ್ಟ್ರ ಮಟ್ಟದ ಕಾಂಗ್ರೆಸ್ ನಾಯಕರಿಗೂ ಸರಿಹೊಂದಲಿಲ್ಲ. ಆಂತರಿಕ ಭಿನ್ನಮತ ಹೊಗೆ ಯಾಡುತ್ತಲೂ ಇತ್ತು. ಆದರೂ ವೀರೇಂದ್ರರ ಸರ್ಕಾರ ರಾಜ್ಯದ ಸಂಪನ್ಮೂಲಗಳನ್ನು ಕ್ರೋಡೀಕರಿಸುವಲ್ಲಿ, ಭ್ರಷ್ಟಾಚಾರವನ್ನು ಕಡಿಮೆಗೊಳಿಸುವಲ್ಲಿ ಸ್ವಲ್ಪಮಟ್ಟಿಗೆ ಯಶಸ್ವಿ ಯಾಯಿತು. ಹಾಗೆಯೇ ರಾಜ್ಯ ರಾಜಕೀಯದಲ್ಲಿ ಅಪಾರ ಪ್ರಭಾವ ಬೀರುತ್ತಿದ್ದ ಲಾಬಿ ಗಳಿಗೂ ಕಡಿವಾಣ ಹಾಕಲಾಯಿತು. ಪಟ್ಟಭದ್ರ ಹಿತಾಸಕ್ತಿಗಳಿಗೆ ಉಸಿರುಕಟ್ಟಿಸುವ ವಾತಾವರಣ ನಿರ್ಮಾಣವಾಯಿತು. ವೀರೇಂದ್ರರ ಸರ್ಕಾರವನ್ನು ಅಸ್ಥಿರಗೊಳಿಸುವ ಷಡ್ಯಂತ್ರಗಳೂ ಹೆಣೆಯಲ್ಪಟ್ಟವು. ವೀರೇಂದ್ರರಿಗೆ ಹೊಡೆದ ಪಾರ್ಶ್ವವಾಯು ಅವರ ಸರ್ಕಾರಕ್ಕೆ ಹೊಡೆದಂತಾಗಿ, ವೀರೇಂದ್ರರನ್ನು ಪದಚ್ಯುತಗೊಳಿಸಲಾಯಿತು. ಅನಂತರ  ಬಂಗಾರಪ್ಪ ಮತ್ತು ವೀರಪ್ಪ ಮೊಯಿಲಿಯವರು ಕ್ರಮವಾಗಿ 1991ರಿಂದ 95ರವರೆಗೆ ಮುಖ್ಯಮಂತ್ರಿಗಳಾದರು. ಅಂದರೆ ಅಪಾರ ಬಹುಮತವಿದ್ದೂ ಕಾಂಗ್ರೆಸ್ ಸರ್ಕಾರ ಮೂರು ಜನ ಮುಖ್ಯಮಂತ್ರಿಗಳನ್ನು ಬದಲಾಯಿಸಬೇಕಾಯಿತು.
ಇಡೀ ಭಾರತದಲ್ಲಿ ಹಣದುಬ್ಬರ, ಅಗತ್ಯ ವಸ್ತುಗಳ ಬೆಲೆ ಏರಿಕೆ, ಉತ್ಪಾದನೆ ಕುಸಿತ ಉಂಟಾಗಿ 1990ರ ದಶಕ ಕರ್ನಾಟಕದಲ್ಲೂ ವಿಚಿತ್ರ ತಲ್ಲಣವನ್ನು ಉಂಟುಮಾಡಿತು. ರಾಜಕೀಯ ಗೊಂದಲ, ಕಲಹಗಳು ರಾಜ್ಯದ ಆರ್ಥಿಕತೆಯ ಮೇಲೆ ಪ್ರತಿಕೂಲ ಪರಿಣಾಮ ಉಂಟುಮಾಡಿದವು.
ಈ ನಡುವೆ ಹಾವನೂರು ವರದಿ ಆಧಾರಿತ ಹಿಂದುಳಿದ ವರ್ಗಗಳ ಮೀಸಲಾತಿ ಆಜ್ಞೆ ಸರ್ವೋಚ್ಚ ನ್ಯಾಯಾಲಯದಲ್ಲಿ ಪ್ರಶ್ನಿತವಾಯಿತು. ಅದರ ಲೋಪ ದೋಷಗಳನ್ನು ಒಪ್ಪಿಕೊಂಡ ಸರ್ಕಾರ ಸರಿಪಡಿಸುತ್ತೇನೆಂಬ ಭರವಸೆ ನೀಡಿತು. ಅದರ ಫಲವಾಗಿ ವೆಂಕಟಸ್ವಾಮಿ ಆಯೋಗ, ಚಿನ್ನಪ್ಪರೆಡ್ಡಿ ಆಯೋಗಗಳು ನೇಮಕವಾಗಿ ವರದಿಗಳನ್ನು ಕೊಟ್ಟವು. ಆದರೆ ಸಾಂವಿಧಾನಿಕವಾಗಿ ಅವು ಊರ್ಜಿತವಾಗುವುದು ಕಷ್ಟವಾಯಿತು. ಈ ಮಧ್ಯೆ ಹಿಂದುಳಿದ ವರ್ಗಗಳ ಮೀಸಲಾತಿ ವಿಚಾರ ಕಗ್ಗಂಟಾಗಿ ಪರಿಣಮಿಸಿದೆ. ಒಟ್ಟು ಮೀಸಲಾತಿ ಪ್ರಮಾಣ ಶೇ.50ಕ್ಕಿಂತ ಹೆಚ್ಚಿರಬಾರದೆಂಬ ಸುಪ್ರೀಂಕೋರ್ಟ್ ನಿರ್ಣಯ ಮೀಸಲಾತಿ ಸೌಲಭ್ಯವನ್ನು ಕಡಿಮೆ ಮಾಡಿದೆ. 1995ರ ವೇಳೆಗೆ ಅಂತಾರಾಷ್ಟ್ರೀಯ, ರಾಷ್ಟ್ರೀಯ ಆರ್ಥಿಕ ಕ್ಷೇತ್ರಗಳಲ್ಲಾದ ಏರುಪೇರುಗಳಿಂದ ಭಾರತದಲ್ಲಿ ಶೇ.39ರಷ್ಟು ಜನ ಬಡತನದ ರೇಖೆಗಿಂತ ಕೆಳಗಿನವರೆಂದು ಅಂದಾಜು ಮಾಡಲಾಗಿತ್ತು. 1992ರಲ್ಲಿ ಭಾರತ ಜಾಗತೀಕರಣ ಉದಾರೀಕರಣದ ಪ್ರಕ್ರಿಯೆಗೆ ತನ್ನನ್ನು ಒಡ್ಡಿಕೊಂಡಿತು. ರಾಜ್ಯದ ಮೇಲೆ ಇದರಿಂದಾಗಬಹುದಾದ ಪರಿಣಾಮವನ್ನು ಕುರಿತ ವೈಜ್ಞಾನಿಕ ಅಧ್ಯಯನಗಳು ಇನ್ನು ಆಗಬೇಕಿದೆ. ಆದರೆ ಒಂದಂತೂ ಸ್ಪಷ್ಟ, ಕೆಲಸ ಮಾಡುವ ಮತ್ತು ಕೆಲಸ ಮಾಡಲೇಬೇಕಾದ ಅನಿವಾರ್ಯತೆ ಇರುವ ಕೈಗಳಿಗೆ ಉದ್ಯೋಗ ಸೃಷ್ಟಿ ಮಾತ್ರ ಕ್ರಮೇಣ ಕ್ಷೀಣಿಸುತ್ತಿರುವುದು ಕಂಡುಬರುತ್ತಿದೆ. ವಿಶ್ವ ವ್ಯಾಪಾರ ಸಂಸ್ಥೆ, ವಿಶ್ವ ವಾಣಿಜ್ಯ ಒಪ್ಪಂದಗಳು, ವಿಶ್ವಬ್ಯಾಂಕ್ ವಿಧಿಸುತ್ತಿರುವ ನಿಯಮಗಳು ಕೃಷಿ ಹಾಗೂ ಸಣ್ಣ ಮತ್ತು ಮಧ್ಯಮ ಕೈಗಾರಿಕೆಗಳ ಮೇಲೆ ಅಪಾರ ನೇತ್ಯಾತ್ಮಕ ಪರಿಣಾಮ ಬೀರುತ್ತಿವೆ. ಬೃಹತ್ ಉದ್ಯಮಗಳು ಬಹುರಾಷ್ಟ್ರೀಯ ಕಂಪೆನಿಗಳು ಜಗತ್ತಿನೆಲ್ಲೆಡೆ ತಮ್ಮ ಬಾಹುಗಳನ್ನು ಚಾಚುತ್ತಿವೆ.
1995ರಲ್ಲಿ ರಾಜ್ಯದ ವಿಧಾನಸಭೆಗೆ ನಡೆದ ಚುನಾವಣೆಗಳಲ್ಲಿ, ಐಕ್ಯಮತ್ಯದಿಂದ ಸೆಣೆಸಿದ ಜನತಾದಳವನ್ನು ಅಧಿಕಾರಕ್ಕೆ ತರಲಾಯಿತು. ಶ್ರೀಯುತರಾದ ದೇವೇಗೌಡ ಮತ್ತು ಜೆ.ಎಚ್.ಪಟೇಲ್ ಕ್ರಮವಾಗಿ ರಾಜ್ಯದ ಮುಖ್ಯಮಂತ್ರಿಗಳಾದರು. ರಾಜ್ಯವು ತಮ್ಮ ಪಾಲಿನ ಕೃಷ್ಣಾ ನದಿಯ ನೀರನ್ನು 2000ದ ವರ್ಷಾಂತ್ಯದೊಳಗೆ ಬಳಸಿಕೊಳ್ಳಬೇಕಾದ ಅನಿವಾರ್ಯತೆಯಿತ್ತು.ೊಆ ಯೋಜನೆಗಳನ್ನು ಪೂರ್ಣಗೊಳಿಸಲು ಅಪಾರ ಹಣ ಶ್ರಮಗಳನ್ನು ಹಾಕಲಾಯಿತು. ಮಿಕ್ಕಂತೆ ಆಡಳಿತ ಮಾಮೂಲಿಯಾಗಿಯೇ ನಡೆಯಿತು. ಹಿಂದಿನ ಸರ್ಕಾರಗಳನ್ನು ಕಾಡಿದ್ದ ಭಿನ್ನಮತ ಪಟೇಲರ ಸರ್ಕಾರವನ್ನೂ ಬಿಡಲಿಲ್ಲ. ಕಳೆದ ಸುಮಾರು ಎರಡು ದಶಕಗಳಿಂದ ರಾಜ್ಯದಲ್ಲಿ ರಾಜಕೀಯ ಅಸ್ಥಿರತೆ ಮನೆ ಮಾಡಿಕೊಂಡಂತಿದೆ. ಭಿನ್ನಮತ, ಸ್ವಪ್ರತಿಷ್ಠೆ, ಗುಂಪುಗಾರಿಕೆ, ಅಂತಃಕಲಹಗಳಿಂದ ರಾಜಕೀಯ ಇಚ್ಛಾಶಕ್ತಿಗೆ ಧಕ್ಕೆಯೊದಗಿದೆ. ಈ ಆಂತರಿಕ ಭಿನ್ನಮತ ಸಾರ್ವತ್ರಿಕವಾಗಿ ಎಲ್ಲ ಪಕ್ಷಗಳನ್ನೂ ಕಾಡುತ್ತಿದೆ. ಇವುಗಳ ಪರಿಣಾಮ ರಾಜ್ಯದ ಅಭಿವೃದ್ದಿಯ ಮೇಲೂ ತನ್ನ ಕರಿನೆರಳು ಚಾಚಿದೆ.
1999ರಲ್ಲಿ ಚುನಾವಣೆ ನಡೆದು, ಎಸ್.ಎಂ.ಕೃಷ್ಣರ ನೇತೃತ್ವದಲ್ಲಿ ಕಾಂಗ್ರೆಸ್ ಅಧಿಕಾರ ಹಿಡಿಯಿತು. ಒಂದು ರೀತಿಯಲ್ಲಿ ಹಿಂದಿನ ಮುಖ್ಯಮಂತ್ರಿಗಳಿಗೆ ಹೋಲಿಸಿದರೆ ಭಿನ್ನಮತ ಕೃಷ್ಣರನ್ನು ಅಷ್ಟಾಗಿ ಕಾಡಲಿಲ್ಲ. ದೇವೇಗೌಡರ ಆಡಳಿತಾವಧಿಯಿಂದ ಪ್ರಾರಂಭವಾಗಿ, ಪಟೇಲ್, ಕೃಷ್ಣ ಇವರ ನೇತೃತ್ವದ ಸರ್ಕಾರಗಳಲ್ಲಿ ರಾಜ್ಯ ಜಾಗತೀಕರಣ, ಉದಾರೀಕರಣಗಳ ಪ್ರಕ್ರಿಯೆಗೆ ಸಜ್ಜಾಗತೊಡಗಿತು. ಬೃಹತ್ ಬಹುರಾಷ್ಟ್ರೀಯ ಕಂಪೆನಿ ಗಳನ್ನು, ವಿದೇಶೀ ಬಂಡವಾಳವನ್ನು ಆಕರ್ಷಿಸುವ ಪ್ರಯತ್ನಗಳಿಗೆ ಚಾಲನೆ ದೊರೆಯಿತು. ಖಾಸಗಿ ಬಂಡವಾಳ ಹೂಡಿಕೆಗೆ ಇದ್ದ ಅಡೆ‑ತಡೆಗಳನ್ನು ನಿವಾರಿಸಲು ಕ್ರಮ ಕೈಗೊಳ್ಳಲಾಯಿತು. ಅದಕ್ಕಾಗಿ ಅಪಾರ ರಿಯಾಯಿತಿ ಸೌಲಭ್ಯಗಳನ್ನು ಕಲ್ಪಿಸಲಾಯಿತು. ಬಂಡವಾಳ ಹರಿದು ಬರತೊಡಗಿದೆ. ಆದರೆ ಈ ಬಂಡವಾಳ ಕೇಂದ್ರೀಕೃತವಾದದ್ದು ರಾಜಧಾನಿ ಬೆಂಗಳೂರಿನಲ್ಲಿ. ಬೆಂಗಳೂರು ‘ಸಿಲಿಕಾನ್ ಸಿಟಿ’ ಎಂಬ ಹೆಸರೇನೋ ಪಡೆಯಿತು. ಆದರೆ ಅದರ ನೇತ್ಯಾತ್ಮಕ ಪರಿಣಾಮಗಳನ್ನು ಎದುರಿಸುವ ನಿಟ್ಟಿನಲ್ಲಿ ಆಗಬೇಕಾದ ಕೆಲಸ ಆಗುತ್ತಿಲ್ಲವೆನ್ನುವ ಅಭಿಪ್ರಾಯವಿದೆ.
2004ರಲ್ಲಿ ನಡೆದ ರಾಜ್ಯ ವಿಧಾನಸಭಾ ಚುನಾವಣೆಯಲ್ಲಿ ಯಾವ ಪಕ್ಷಕ್ಕೂ ಸ್ಪಷ್ಟ ಬಹುಮತ ದೊರಕಲಿಲ್ಲ. ಮೂರು ದೊಡ್ಡ ಪಕ್ಷಗಳಲ್ಲಿ ಕನಿಷ್ಟ ಎರಡಾದರೂ ಒಮ್ಮತಕ್ಕೆ ಬಂದರೆ ಸರ್ಕಾರ ರಚನೆ ಸಾಧ್ಯವಿತ್ತು. ಹೀಗಾಗಿ ಕಾಂಗ್ರೆಸ್‑ಜನತಾ ದಳ ಸೇರಿ ಸಮ್ಮಿಶ್ರ ಸರ್ಕಾರ ರಚಿಸಿದವು. ಆದರೆ ಇಪ್ಪತ್ತು ತಿಂಗಳು ಮಾತ್ರ ಕಾಂಗ್ರೆಸ್ಸಿನ ಶ್ರೀ ಧರ್ಮಸಿಂಗ್ ನೇತೃತ್ವದಲ್ಲಿ ಈ ಸರ್ಕಾರ ಅಧಿಕಾರದಲ್ಲಿರಲು ಸಾಧ್ಯವಾಯಿತು. ಆಂತರಿಕ ಸಂಘರ್ಷ ದಿಂದಾಗಿಯೇ ಸರ್ಕಾರದ ಪತನವಾಯಿತು. ಆಗ ತೀವ್ರತರ ತಾತ್ವಿಕ ಭಿನ್ನಾಭಿಪ್ರಾಯವಿದ್ದರೂ ಚುನಾವಣೆ ಎದುರಿಸಲು ಇಷ್ಟವಿಲ್ಲದೆ ಬಿ.ಜೆ.ಪಿ. ಮತ್ತು ಜೆ.ಡಿ.ಎಸ್. ಪಕ್ಷಗಳ ಮೈತ್ರಿ ಮಾಡಿಕೊಂಡು ಜಾತ್ಯತೀತ ಜನತಾದಳದ ಶ್ರೀಯುತ ಕುಮಾರಸ್ವಾಮಿಯವರ ನೇತೃತ್ವದಲ್ಲಿ ಸರ್ಕಾರ ರಚನೆಯಾಯಿತು.
ಕಳೆದ ಎರಡು ದಶಕಗಳ ಕರ್ನಾಟಕದ ಅಧಿಕಾರ ರಾಜಕಾರಣವನ್ನು ಸೂಕ್ಷ್ಮವಾಗಿ ಗಮನಿಸಿದರೆ ಒಂದಂಶ ಸ್ಪಷ್ಟವಾಗುತ್ತದೆ. ಅದು ರಾಜಕೀಯ ಸಿದ್ಧಾಂತಗಳಿಗೆ ಕೊಡುತ್ತಿರುವ ತಿಲಾಂಜಲಿ. ವ್ಯಕ್ತಿ ಪ್ರತಿಷ್ಠೆಗಳ ಮೇಲಾಟ. ಯಾರು ಯಾವ ಸಿದ್ಧಾಂತಕ್ಕೆ ಬದ್ಧರು ಎಂಬ ಬಗ್ಗೆ ಗೊಂದಲ ಮನೆ ಮಾಡಿಕೊಂಡಿದೆ. ಅಧಿಕಾರಕ್ಕಾಗಿ ಆಸೆ ಪಡುವುದು, ಅದಕ್ಕಾಗಿ ಪ್ರಯತ್ನಿಸುವುದು, ಜನತಂತ್ರದಲ್ಲಿ ಸಹಜ. ಆದರೆ ಅದಕ್ಕೆ ತೆರುತ್ತಿರುವ ಬೆಲೆ?
ಯಾವುದೇ ಸರ್ಕಾರವೂ ಸಮರ್ಪಕವಾಗಿ ಕಾರ್ಯ ನಿರ್ವಹಿಸಲಾರದಾದವು. ರಾಜ್ಯ, ಜನತೆಯ ಹಿತಕ್ಕಿಂತ ಒಂದು ಗುಂಪಿನ, ವ್ಯಕ್ತಿಯ ಹಿತಾಸಕ್ತಿಗಳೇ ಮೇಲುಗೈ ಪಡೆಯುತ್ತ ಅಭಿವೃದ್ದಿ ಕಾರ್ಯಗಳು ಕುಂಠಿತಗೊಳ್ಳುತ್ತಿವೆ. ರಾಜ್ಯದ ನದಿ ನೀರಿನ ಬಳಕೆ ಹಂಚಿಕೆಗಳ ಸಮಸ್ಯೆ ರಾಜಕೀಯಸ್ಥರ ಕೈಯಲ್ಲಿ ಅಸ್ತ್ರವಾಗಿ ಬಳಕೆಯಾಗುತ್ತಿವೆ. ನೆರೆಯ ರಾಜ್ಯಗಳ ನಾಯಕತ್ವಕ್ಕಿದ್ದ ಇಚ್ಛಾಶಕ್ತಿ ನಮ್ಮ ನಾಯಕರಲ್ಲಿ ಇಲ್ಲದ್ದು ರಾಜ್ಯದ ದುರ್ದೈವ. ಅಭಿವೃದ್ದಿ ವಿಷಯದಲ್ಲಿ ಬೇರೆ ಬೇರೆ ಪ್ರಾಂತಗಳ ಜನರಲ್ಲಿ ಅಲಕ್ಷಿಸಲ್ಪಟ್ಟಿದ್ದೇವೆಂಬ ಭಾವನೆ ಬಲವಾಗುತ್ತಿದೆ. ಕೊಡಗು, ಉತ್ತರ ಕರ್ನಾಟಕ, ಹೈದರಾಬಾದ್ ಕರ್ನಾಟಕಗಳಲ್ಲಿ ಈ ಭಾವನೆ ಆಕ್ರೋಶವಾಗಿಯೂ ವ್ಯಕ್ತವಾಗಿದೆ. ಈ ಆಕ್ರೋಶವನ್ನು ಶಮನಗೊಳಿಸಲು ಆ ಪ್ರಾಂತ್ಯಗಳಿಗೆ ಸೀಮಿತಗೊಂಡಂತೆ ಅಭಿವೃದ್ದಿ ಮಂಡಳಿಗಳನ್ನು ರಚಿಸಿದರೂ ಅವುಗಳ ಫಲಿತಾಂಶ ಆಶಾದಾಯಕವಾಗಿಲ್ಲ. ಶಿಕ್ಷಣ ವಾಣಿಜ್ಯೀಕರಣಗೊಂಡಿದೆ. ಮಧ್ಯಮ ವರ್ಗದವರಲ್ಲಿ ಸ್ವಾರ್ಥ, ಸಿನಿಕತನ ಹೆಚ್ಚುತ್ತಿದೆ. ಜಾತಿ‑ಜಾತಿಗಳ ನಡುವೆ ಕೋಮು‑ ಕೋಮುಗಳ ನಡುವೆ, ಅಸಹನೆ, ಸಂಶಯ ಮತ್ತು ಅಸೂಯೆ ದ್ವೇಷಗಳು ಹೆಚ್ಚುತ್ತಿವೆ. ಸಾಮರಸ್ಯಕ್ಕೆ, ಶಾಂತಿಯುತ ಸಹಬಾಳ್ವೆಗೆ ಕರ್ನಾಟಕ ಅದನ್ನು ಬಲಹೀನಗೊಳಿಸುವ ನಿಟ್ಟಿನಲ್ಲಿ ಸಾಗಿದಂತಿದೆ. ಹುಬ್ಬಳ್ಳಿಯ ಈದ್ಗಾ ಮತ್ತು ಬಾಬಾ ಬುಡನ್ ದತ್ತ ಪೀಠದ ವಿಚಾರದಲ್ಲಿ ಕೋಮು ಪರಿಸ್ಥಿತಿ ಆಗಾಗ ಕದಡುತ್ತಿದೆ. ರಾಜ್ಯದ ಗಡಿ ಸಮಸ್ಯೆ ಆಗಾಗ ಭಾವೋದ್ರೇಕಕ್ಕೆ ಕಾರಣವಾಗುತ್ತಿದೆ.
ಈ ಅವಧಿಯ ಕರ್ನಾಟಕದಲ್ಲಿ ಹಲವಾರು ಜನಪರ, ಸಮೂಹ ಚಳವಳಿಗಳು ಹುಟ್ಟಿ‑ಬೆಳೆದು, ಕೆಲವು ನಿತ್ರಾಣಗೊಂಡಿವೆ. ಅವುಗಳಲ್ಲಿ ಪ್ರಮುಖವಾದವು ರೈತ‑ದಲಿತ, ಕಾರ್ಮಿಕ ಮತ್ತು ಕನ್ನಡ ಚಳವಳಿಗಳು. ರಾಜ್ಯದ ರೈತ ಚಳವಳಿಯ ಇತಿಹಾಸ ಏಳು ಬೀಳುಗಳ ಇತಿಹಾಸವಾಗಿದೆ. ಸಮಾಜವಾದಿಗಳು, ಕಮ್ಯುನಿಸ್ಟರು ರೈತ ಚಳವಳಿಯನ್ನು ಸಂಘಟಿಸಿದವರಲ್ಲಿ ಪ್ರಮುಖರು. ಕಾಗೋಡು ಸತ್ಯಾಗ್ರಹ, ಸಂಡೂರು ರೈತ ಹೋರಾಟ, ನರಗುಂದ‑ನವಲಗುಂದ ರೈತರ ಚಳವಳಿ, ಕಾವೇರಿ‑ತುಂಗಭದ್ರಾ ನದಿ ಪಾತ್ರದ ರೈತರ ಹೋರಾಟಗಳು ರೈತ ಸಂಘಟನೆಯಲ್ಲಿರುವ ಅಸ್ಪಷ್ಟತೆಗೆ, ತಾತ್ವಿಕ ಗೊಂದಲಗಳಿಗೆ ನಿದರ್ಶನ. ರೈತ ಚಳವಳಿಯೂ ತಾತ್ವಿಕ ಗೊಂದಲ ಮತ್ತು ವೈಯಕ್ತಿಕ ಪ್ರತಿಷ್ಠೆಗಳಿಂದಾಗಿ ಸೊರಗಿದೆ. ಅನೇಕ ಹೋರಾಟಗಳನ್ನು ಹಮ್ಮಿಕೊಂಡೂ ಜಾಗತೀಕರಣದ ಯುಗದಲ್ಲಿ ಅನೇಕ ಒತ್ತಡಗಳಿಗೆ ಒಳಗಾಗಿ, ಹಲವಾರು ಪ್ರಯೋಗಗಳಲ್ಲಿ ತೊಡಗಿದಂತೆ ಕಾಣುತ್ತಿದೆ. ಆ ನಿಟ್ಟಿನಲ್ಲಿ ದಲಿತ ಸಂಘಟನೆಗಳೊಂದಿಗೆ ಒಂದು ಪ್ರಮುಖ ರೈತ ಸಂಘಟನೆ ಕೈಜೋಡಿಸಿ ಕಟ್ಟಲು ಪ್ರಯತ್ನಿಸುತ್ತಿರುವ ‘ಸರ್ವೋದಯ ಕರ್ನಾಟಕ ಪಕ್ಷ’ ಒಂದು ಪ್ರಯೋಗ. 1970ರಲ್ಲಿ ರಾಜ್ಯದೆಲ್ಲೆಡೆ ದಲಿತರಲ್ಲಿ ಮೂಡುತ್ತಿದ್ದ ಜಾಗೃತಿಯ ಕುರು ಹಾಗಿ ದಲಿತ ಸಂಘಟನೆಗಳು ಹುಟ್ಟಿಕೊಂಡವು. ಅವುಗಳಲ್ಲಿ ಹೈದರಾಬಾದ್ ಕರ್ನಾಟಕದಲ್ಲಿ ಬಿ.ೊಶ್ಯಾಮಸುಂದರ್, ಮೈಸೂರು ಭಾಗದಲ್ಲಿ ಬಿ.ಕೃಷ್ಣಪ್ಪ  ಈ ಸಂಘಟನೆ ಗಳ ಹುಟ್ಟಿಗೆ ಕಾರಣಕರ್ತರಾದರು. ಇದರ ಹಿನ್ನೆಲೆಗೆ ಬಸವಲಿಂಗಪ್ಪನವರ ಬೂಸಾ ಪ್ರಕರಣವಿತ್ತು. ಶ್ಯಾಮಸುಂದರ್ ಅವರ ‘ಭೀಮಸೇನೆ’ ಸರ್ಕಾರದಿಂದ ‘ಮಿಲಿಟೆಂಟ್’ ಎನ್ನಿಸಿಕೊಂಡೂ, ಕೃಷ್ಣಪ್ಪನವರ ನೇತೃತ್ವದ ‘ದಲಿತ ಸಂಘರ್ಷ ಸಮಿತಿ’ ಸಿದ್ಧಾಂತ  ಮತ್ತು ಹೋರಾಟ ಎರಡಕ್ಕೂ ಪ್ರಾಮುಖ್ಯತೆ ನೀಡಿತು. ಆ ಮೂಲಕ ರಾಜ್ಯ‑ಹೊರ ರಾಜ್ಯಗಳ ಕೆಲವು ಪ್ರಗತಿ ಪರರನ್ನು ತನ್ನೆಡೆಗೆ ಆಕರ್ಷಿಸಿದುದರ ಜೊತೆಗೆ ಹಲವು ಕಡೆಗಳಲ್ಲಿ ಸೈದ್ಧಾಂತಿಕ ಶಿಬಿರಗಳನ್ನೂ ಏರ್ಪಡಿಸಿದ್ದು ಒಂದು ದಶಕಕ್ಕೂ ಹೆಚ್ಚುಕಾಲ ಅತ್ಯಂತ ಕ್ರಿಯಾಶೀಲವಾಗಿದ್ದ ದಲಿತ ಸಂಘರ್ಷ ಸಮಿತಿ ರಾಜ್ಯದಲ್ಲಿ ಅನೇಕ ಯುವ ಮುಖಂಡರನ್ನು ಸೈದ್ಧಾಂತಿಕವಾಗಿ ಬೆಳೆಸಿತು. ಕೃಷಿ ಕೂಲಿಗಳ, ನಗರ ಕಾರ್ಮಿಕರ ಸಮಸ್ಯೆಗಳನ್ನು ಎತ್ತಿಕೊಂಡು ಹೋರಾಟಗಳನ್ನು ನಡೆಸಿತು. ಅರಣ್ಯ ಮತ್ತು ಸರ್ಕಾರಿ ಭೂಮಿಯನ್ನು ಉತ್ತು‑ಬಿತ್ತುತ್ತಿದ್ದ ದಲಿತ ನಿರ್ಗತಿ ಕರಿಗೆ ಆ ಭೂಮಿಯನ್ನು ಶಾಶ್ವತವಾಗಿ ಅವರಿಗೇ ಬಿಡುವಂತೆ ಒತ್ತಾಯಿಸಿ ಚಳವಳಿ ಹಮ್ಮಿಕೊಂಡು ಹಲವಾರು ಕಡೆ ಯಶಸ್ವಿಯಾಯಿತು. ರಾಜ್ಯದ ಎಲ್ಲ ಕಡೆ ದಲಿತ ಸಂಘರ್ಷ ಸಮಿತಿ(ಡಿ.ಎಸ್.ಎಸ್)ಯ ಶಾಖೆಗಳು ಹುಟ್ಟಿಕೊಂಡವು. ಸಂಘಟನೆಗೆ ರಾಜ್ಯಮಟ್ಟದ ಸಮಿತಿಯೂ ರಚಿತವಾಯಿತು. ಶಕ್ತಿಶಾಲಿ ಲೇಖಕರಾದ ದೇವನೂರ ಮಹಾದೇವ, ಸಿದ್ಧಲಿಂಗಯ್ಯ, ಗೋವಿಂದಯ್ಯ ಮುಂತಾದವರ ಮಾರ್ಗದರ್ಶನವೂ ಅದಕ್ಕೆ ದೊರೆಯಿತು. ಸಾಂಸ್ಕೃತಿಕ ನೆಲೆಗಟ್ಟು ಯಾವುದೇ ಚಳವಳಿಗೆ ಮುಖ್ಯವೆಂದು ತಿಳಿದಿದ್ದ ನಾಯಕತ್ವ ಆ ನಿಟ್ಟಿನಲ್ಲಿಯೂ ಗಮನಾರ್ಹ ಕೆಲಸ ಮಾಡಿತು. ಹಾಗೆ ನೋಡಿದರೆ ಬಂಡಾಯ, ದಲಿತ ಸಾಹಿತ್ಯ ಚಳವಳಿಗಳು ಶೋಷಿತ ಸಮುದಾಯದಲ್ಲಿ ಮೂಡಿದ ಎಚ್ಚರದ ಪ್ರತೀಕಗಳೇ. ಬಾಬಾ ಸಾಹೇಬ್ ಅಂಬೇಡ್ಕರರ ಹೋರಾಟ ತಾತ್ವಿಕತೆಗಳು ಈ ಚಳವಳಿಗೆ ಸ್ಫೂರ್ತಿ ನೀಡಿದವು. ಆದರೆ 1990ರ ದಶಕದಲ್ಲಿ ದಲಿತ ಚಳವಳಿ ಹಲವು ಸೈದ್ಧಾಂತಿಕ ಮತ್ತು ವ್ಯಕ್ತಿನಿಷ್ಠ ಒತ್ತಡ-ಗೊಂದಲಗಳಿಗೆ ಒಳಗಾಯಿತು. ರಾಜ್ಯದ ಅಧಿಕಾರ ರಾಜಕಾರಣದ ಕಾಣದ ಕೈಗಳು ಅಲ್ಲಿ ಕೆಲಸ ಮಾಡಿದಂತೆ ಕಾಣುತ್ತದೆ. ರಾಷ್ಟ್ರಮಟ್ಟದಲ್ಲಿ ಬಹುಜನ ಸಮಾಜ ಪಕ್ಷದ ಸ್ಥಾಪನೆ ರಾಜ್ಯದ ದಲಿತ ಚಳವಳಿಗೆ ಬೇರೊಂದು ಆಯಾಮವನ್ನು ಒದಗಿಸಿತು. ಒಟ್ಟಾರೆ ರಾಜ್ಯದಲ್ಲಿ ಈಗ ಹಲವಾರು ದಲಿತ ಸಂಘಟನೆಗಳಿವೆ. ಪ್ರತಿ ರಾಜಕೀಯ ಪಕ್ಷವೂ ತಮ್ಮದೇ ಆದ ದಲಿತ ಘಟಕಗಳನ್ನು ಸ್ಥಾಪಿಸಿಕೊಂಡಿವೆ. ಆದರೆ ದಲಿತ ಸಂಘರ್ಷ ಸಮಿತಿಗಳು ಇಂದಿಗೂ ಹಲವಾರು ಸಮಸ್ಯೆಗಳನ್ನು ಎತ್ತಿಕೊಂಡು ಕ್ರಿಯಾಶೀಲವಾಗಿವೆ.
ಜಾಗತೀಕರಣ‑ಉದಾರೀಕರಣ‑ಮಾರುಕಟ್ಟೆ, ಆರ್ಥಿಕತೆ, ರೈತ‑ದಲಿತ‑ಕನ್ನಡ ಚಳವಳಿಗಳ ಮೇಲೆ ಅಪಾರ ಒತ್ತಡ ಹೇರಿದೆ. ಅದರೊಂದಿಗೆ ಸಮರ್ಥವಾಗಿ ಅನುಸಂಧಾನ ನಡೆಸಬೇಕಾದ ತುರ್ತು ಇದೆ. ಸಾರ್ವಜನಿಕ ಕ್ಷೇತ್ರದಲ್ಲಿನ ಮೀಸಲಾತಿ ಮುಂತಾದ ಅವಕಾಶಗಳು ಕ್ಷೀಣಿಸುತ್ತಿವೆ. ಖಾಸಗಿ ಕ್ಷೇತ್ರ ಮೀಸಲಾತಿಗೆ ವಿರುದ್ಧವಾಗಿದೆ. ಕೃಷಿ ಕ್ಷೇತ್ರ ಅವಗಣನೆಗೆ ಒಳಗಾಗಿ ಕಷ್ಟ ನಷ್ಟಕ್ಕೆ ಈಡಾಗಿದೆ. ರೈತರು ಸಾವಿರಾರು ಸಂಖ್ಯೆಯಲ್ಲಿ ಆತ್ಮಹತ್ಯೆಗೆ ಶರಣಾಗುತ್ತಿದ್ದಾರೆ. ಜಾಗತೀಕರಣದ ಹೊಡೆತದಿಂದಾಗಿ ಇಂಗ್ಲಿಷ್ ಮತ್ತು ವಿದೇಶಿ ಸರಕು ಸಂಸ್ಕೃತಿಯ ಬಗ್ಗೆ ವ್ಯಾಮೋಹ ಹೆಚ್ಚುತ್ತಿದೆ. ಈ ಮಧ್ಯೆ ಶಿಕ್ಷಣದಲ್ಲಿ ಕನ್ನಡದ ಸ್ಥಾನಮಾನದ ಬಗ್ಗೆ ವಾಗ್ವಾದ ಏರ್ಪಟ್ಟಿದೆ. ಇದು ಕೇವಲ ಭಾಷೆ ಸಂಸ್ಕೃತಿಗಳ ಪ್ರಶ್ನೆಯಲ್ಲ. ಒಂದು ರಾಜ್ಯದ ಅಭಿವೃದ್ದಿ ಪಥದ ಸಂಕೇತವೂ ಹೌದು. ದೃಶ್ಯ ಮಾಧ್ಯಮ ಆತಂಕಕಾರಿಯಾದ ಸಂಸ್ಕೃತಿಯನ್ನು ಬಿತ್ತರಿಸುತ್ತಿದೆ. ಮಾರುಕಟ್ಟೆ ಮತ್ತು ಸರಕು ಗ್ರಾಹಕ ಸಂಸ್ಕೃತಿಯೇ ವಿಜೃಂಭಿಸುವಂತೆ ಕಾಣುತ್ತಿದೆ. ಈ ಮಧ್ಯೆ ಹುಸಿ ಸ್ವದೇಶಿ, ಹುಸಿ ಧರ್ಮ, ಹುಸಿ ಸಂಸ್ಕೃತಿಗಳನ್ನು ಮಾರುಕಟ್ಟೆಯಲ್ಲಿ ಬಿಕರಿ ಮಾಡಲು ಕೆಲವು ಶಕ್ತಿಗಳು ಹವಣಿಸುತ್ತಿವೆ. ನಿಜ ದೇಶಿ, ನಿಜ ರಾಷ್ಟ್ರ ಸಂಸ್ಕೃತಿಗಳು ನೇಪಥ್ಯಕ್ಕೆ ಸರಿಯುತ್ತಿವೆ. ಅದಕ್ಕೆ ನಿಜವಾಗಿಯೂ ದಕ್ಕಬೇಕಾದ ಪ್ರಾಮುಖ್ಯತೆಯನ್ನು ತಂದುಕೊಡುವುದು ರೈತ‑ದಲಿತ‑ಭಾಷಾ ಚಳವಳಿಗಳಿಗೆ ಮಾತ್ರ ಸಾಧ್ಯ.
ಪ್ರಸ್ತುತ ‘ಕರ್ನಾಟಕ ಅಭಿವೃದ್ದಿರಂಗ’ದ ಸರ್ಕಾರ ಅಧಿಕಾರ ನಡೆಸುತ್ತಿದೆ. ಇಡೀ ರಾಷ್ಟ್ರದ ಮುಂದೆ ಇದ್ದಂತೆಯೇ, ಕರ್ನಾಟಕಕ್ಕೂ ಹಲವಾರು ಪ್ರಶ್ನೆಗಳಿದ್ದು, ಅವಕ್ಕೆ ಉತ್ತರ ಕಂಡುಕೊಳ್ಳಬೇಕಾಗಿದೆ. ರಾಜ್ಯದಲ್ಲಿ ಬಡತನ ರೇಖೆಗಿಂತ ಕೆಳಗಿರುವವರ ಸಂಖ್ಯೆ ಒಂದು ಅಂದಾಜಿನಂತೆ ಶೇ.40ರಷ್ಟಿದೆ. ಜಾಗತೀಕರಣದಿಂದಾಗಿ ನಿರುದ್ಯೋಗ ಸಮಸ್ಯೆ ತೀವ್ರವಾಗುತ್ತಿದೆ. ಗ್ರಾಮೀಣ ಪ್ರದೇಶದಲ್ಲಿ ಇದರ ಒತ್ತಡ ಇನ್ನೂ ಹೆಚ್ಚಾಗುವ ಸಂಭವವಿದೆ. ಇಂದಿನ ‘ವಿಶೇಷ ಆರ್ಥಿಕ ವಲಯ’ಗಳೂ ಅಗತ್ಯ ಎಚ್ಚರ ವಹಿಸದಿದ್ದರೆ ಗ್ರಾಮೀಣರನ್ನು ಮತ್ತಷ್ಟು ಸಂಕಷ್ಟಕ್ಕೆ ಸಿಲುಕಿಸುವ ಸಾಧ್ಯತೆಯಿದೆ. ಮೂಲಭೂತ ಶಿಕ್ಷಣ ಅಪಾಯದ ಅಂಚಿನಲ್ಲಿದೆ. ವ್ಯಕ್ತಿಯನ್ನು ಜವಾಬ್ದಾರಿಯುತ ಪ್ರಜೆಗಳನ್ನಾಗಿ‑ನಾಗರಿಕರನ್ನಾಗಿ ರೂಪುಗೊಳಿಸುವ ಸಮಾಜವಿಜ್ಞಾನಗಳು ಮತ್ತು ಮೂಲಭೂತ ವಿಜ್ಞಾನಗಳಿಗೆ ಆದ್ಯತೆ ಸಿಗುತ್ತಿಲ್ಲ. ಖಾಸಗಿ ಒಡೆತನದ ಶಿಕ್ಷಣ ಸಂಸ್ಥೆಗಳು ಮಾರುಕಟ್ಟೆಯ ಅಗತ್ಯಗಳನ್ನು ಪೂರೈಸುವ ತರಾತುರಿಯಲ್ಲಿ ಶಿಕ್ಷಣವನ್ನು ವಾಣಿಜ್ಯೀಕರಣಗೊಳಿಸುತ್ತಿವೆ. ಪರಿಣಾಮವೆಂದರೆ ಬಡ‑ದಲಿತ ಸಮುದಾಯ ಈ ಶಿಕ್ಷಣದಿಂದ ವಂಚಿತವಾಗುತ್ತಿವೆ. ಈ ಬಗ್ಗೆ ಕಾಳಜಿ ವಹಿಸಲು ಸಾಧ್ಯವಿದ್ದ ವಿಕೇಂದ್ರೀಕೃತ ವ್ಯವಸ್ಥೆ, ರಾಜಕೀಯ ಒತ್ತಡಗಳಿಂದಾಗಿ ಕೇಂದ್ರೀಕೃತವಾಗುತ್ತಿದೆ. ಸಾರ್ವಜನಿಕ ಶಿಕ್ಷಣ ಅಧಿಕಾರಶಾಹಿ ರಾಜಕಾರಣಿಗಳ ಏಕಸ್ವಾಮ್ಯಕ್ಕೆ ಒಳಗಾಗುತ್ತಿದ್ದರೆ, ಖಾಸಗಿ ವಲಯದ ಶಿಕ್ಷಣ ವಿದ್ಯೆಯ ವ್ಯಾಪಾರಗಳಿಂದ ನಿಯಂತ್ರಿಸಲ್ಪಡುತ್ತಿದ್ದು, ಅದು ಒಂದು ಬಲಿಷ್ಠ ಲಾಬಿಯಾಗಿ ಸರ್ಕಾರವನ್ನೇ ನಿಯಂತ್ರಿಸುವ ಶಕ್ತಿ ಪಡೆದುಕೊಂಡಿವೆ. ವಿವಿಧ ಕ್ಷೇತ್ರಗಳಲ್ಲಿ ಲಾಭ ಮಾಡಿಕೊಳ್ಳಲು ಹವಣಿಸುತ್ತಿರುವ ಲಾಬಿಗಳು ರಾಜಕೀಯ ಮತ್ತು ಆಡಳಿತವನ್ನು ಪ್ರತ್ಯಕ್ಷವಾಗಿ ಪರೋಕ್ಷವಾಗಿ ತಮ್ಮ ತೆಕ್ಕೆಗೆ ತೆಗೆದುಕೊಂಡಿವೆ. ಮೇಲ್ನೋಟಕ್ಕೆ ಈ ಎಲ್ಲವೂ ಒಂದು ರೀತಿಯ ‘ಅಭಿವೃದ್ದಿ’ಗೆ ಕಾರಣಗಳೆಂದು ಹೇಳುತ್ತಿದ್ದರೂ ರಾಜ್ಯದ ಬಹುಸಂಖ್ಯಾತ ಜನತೆಯ ಮೇಲೆ ಅವುಗಳ ದೀರ್ಘಕಾಲೀನ ಪರಿಣಾಮಗಳು ಮಾತ್ರ ದುರ್ಭರವಾಗುವ ಸಾಧ್ಯತೆ ಹೆಚ್ಚಿದೆ.
ಬಡವ‑ಶ್ರೀಮಂತರ ನಡುವೆ ಅಂತರ ಹೆಚ್ಚುತ್ತಿದೆ. ಅಂತಾರಾಷ್ಟ್ರೀಯ ಹಣಕಾಸು, ಆರ್ಥಿಕ‑ವಾಣಿಜ್ಯ ಸಂಸ್ಥೆಗಳ ನಿಬಂಧನೆಗಳು ಮಾರುಕಟ್ಟೆ ಆರ್ಥಿಕತೆ ನಿರುದ್ಯೋಗ ಹೆಚ್ಚಲು ಕಾರಣವಾಗಿವೆ. ಕೃಷಿ ಯೋಗ್ಯ ಭೂಮಿ ಮತ್ತಿತರ ನೈಸರ್ಗಿಕ ಸಂಪತ್ತು ದೇಶ ವಿದೇಶ ಬಂಡವಾಳ ಹೂಡಿಕೆಗೆ ಅಧೀನವಾಗಿ ಬಳಕೆಯಾಗುತ್ತಿದೆ. ಫಲಿತಾಂಶವೆಂದರೆ ತೀವ್ರಗಾಮಿತ್ವ, ಭಯೋತ್ಪಾದಕತೆ, ನಕ್ಸಲೈಟ್ ಚಳವಳಿಗಳು ಹಬ್ಬುತ್ತ ಹಿಂಸೆಗೆ ಹಾದಿ ಮಾಡಿಕೊಡುತ್ತಿವೆ. ಇವೆಲ್ಲ ಬಹುಸಂಖ್ಯಾತರ ಪಾಲಿಗೆ, ನೈಜ ಜನತಂತ್ರ, ಪ್ರಗತಿಗೆ ನೇಣಿನ ಕುಣಿಕೆಗಳಾಗುವ ಅಪಾಯವಿದೆ. ಎಚ್ಚರಿಕೆಯ ಗಂಟೆಗಳು ಮೊಳಗುತ್ತಿವೆ. ಅದನ್ನು ಕೇಳುವ ಕಿವಿಗಳು ನೋಡುವ ಕಣ್ಣುಗಳು ಎಲ್ಲರಿಗೂ ವಿಶೇಷವಾಗಿ ರಾಜಕೀಯ ನಾಯಕತ್ವಕ್ಕೆ ತೆರೆದುಕೊಂಡಿರಬೇಕಾದ ತುರ್ತು ಇದೆ. ಹಾಗೆಯೇ ಈ ಸಮಸ್ಯೆಗಳಿಗೆ ಪರಿಹಾರಗಳನ್ನು ಕೈಗೊಳ್ಳಬೇಕಾದ ಅನಿವಾರ್ಯತೆಯೂ ಇದೆ.
ಪರಾಮರ್ಶನ ಗ್ರಂಥಗಳು
1. ಚಂದ್ರಶೇಖರ್ ಎಸ್., 2002. ಆಧುನಿಕ ಕರ್ನಾಟಕದ ಆಂದೋಲನಗಳು, ತಿಪಟೂರು: ನಮ್ಮ ಪ್ರಕಾಶನ.
2. ಚಂದ್ರಶೇಖರ್ ಎಸ್., 2005. ಏಕೀಕರಣ : ಒಂದು ಕಥನ, ಬೆಂಗಳೂರು : ಕನ್ನಡ ಪುಸ್ತಕ ಪ್ರಾಧಿಕಾರ.
3. ಕರಿಗೌಡ ಬೀಚನಹಳ್ಳಿ(ಸಂ), 1995. ಕನ್ನಡ ಅಧ್ಯಯನ : ಭವಿಷ್ಯದ ಕರ್ನಾಟಕ, ಹಂಪಿ: ಪ್ರಸಾರಾಂಗ, ಕನ್ನಡ ವಿಶ್ವವಿದ್ಯಾಲಯ.
4. ತಂಬಂಡ ವಿಜಯ್ ಪೂಣಚ್ಚ ಮತ್ತು ಇತರರು (ಸಂ), 2001. ಚರಿತ್ರೆ, ಕನ್ನಡ ವಿಶ್ವವಿದ್ಯಾಲಯ ವಿಶ್ವಕೋಶ 4, ಹಂಪಿ: ಪ್ರಸಾರಾಂಗ, ಕನ್ನಡ ವಿಶ್ವವಿದ್ಯಾಲಯ.
5. ಗಂಗಾರಾಂ ಚಾಂಡಾಳ, 1992. ಕರ್ನಾಟಕ ದಲಿತ ಚಳವಳಿ ಮತ್ತು ಬಿ.ಆರ್. ಅಂಬೇಡ್ಕರ್, ಚಿಕ್ಕತಿರುಪತಿ: ಚೈತ್ರ ಪ್ರಕಾಶನ.
6. ಮುಜಾಫರ್ ಅಸ್ಸಾದಿ, 1997. ಪೆಸೆಂಟ್ ಮೂವ್‌ಮೆಂಟ್ಸ್ ಇನ್ ಕರ್ನಾಟಕ, ದೆಹಲಿ,
7. ರಾಜಶೇಖರ್ ಜಿ., 1987. ಕಾಗೋಡು ಸತ್ಯಾಗ್ರಹ, ಸಾಗರ: ಅಕ್ಷರ ಪ್ರಕಾಶನ.
8. ತಿಮ್ಮಯ್ಯ. ಜಿ. ಮತ್ತು ಅಬ್ದುಲ್ ಅಜೀಜ್, 1984. ಪೊಲಿಟಿಕಲ್ ಎಕಾನಮಿ ಆಫ್ ಲ್ಯಾಂಡ್ ರಿಫಾರ್ಮ್ಸ್, ನ್ಯೂಡೆಲ್ಲಿ: ಆಶಿಶ್ ಪಬ್ಲಿಷಿಂಗ್ ಹೌಸ್.
ಅಧ್ಯಾಯ 9 : ಗೋಕಾಕ ಚಳುವಳಿ*
[* ಕನ್ನಡ ವಿಶ್ವವಿದ್ಯಾಲಯದ ಪ್ರಸಾರಾಂಗವು 2005ರಲ್ಲಿ ಪ್ರಕಟಿಸಿದ ಹೊನ್ನಾರು ಮಾಲೆ ಎಂಬ ಮಾಲಿಕೆಯಲ್ಲಿ ಡಾ.ಪಾಟೀಲ ಪುಟ್ಟಪ್ಪ ಅವರು ರಚಿಸಿದ ‘‘ಕನ್ನಡ ನಾಡು ನುಡಿ’’ ಎಂಬ ಕೃತಿಯಿಂದ ಪ್ರಸ್ತುತ ಲೇಖನವನ್ನು ಆಯ್ದುಕೊಳ್ಳಲಾಗಿದೆ. ಈ ಲೇಖನವನ್ನು ಪ್ರಕಟಿಸಲು ಒಪ್ಪಿಗೆ ನೀಡಿದ ಲೇಖಕರಿಗೆ ಕೃತಜ್ಞತೆಗಳು -ಸಂ.ಏ]
ಗೋಕಾಕ ವರದಿಯ ಅನುಷ್ಠಾನಕೋಸ್ಕರ 1982ರಲ್ಲಿ ಕರ್ನಾಟಕದ ಉದ್ದಗಲಗಳಲ್ಲೆಲ್ಲ ಒಂದು ಅಭೂತಪೂರ್ವ ಹೋರಾಟ ನಡೆಯಿತು. ಯುವ ಪೀಳಿಗೆಗೆ ಸೇರಿದವರಿಗೆ ಆ ಹೋರಾಟದ ಬಗೆಗೆ ಏನೂ ತಿಳಿಯದು. ಅವರಲ್ಲಿ ಅನೇಕರು ಗೋಕಾಕ ವರದಿ ಅಂದರೇನು? ಅದಕೋಸ್ಕರ ಏಕೆ ಹೋರಾಟ ನಡೆಯಿತು? ಎಂದು ಹತ್ತು ಹಲವು ಪ್ರಶ್ನೆ ಕೇಳಿದ್ದಾರೆ.
ಕನ್ನಡ ಭಾಷೆಯನ್ನು ಶಿಕ್ಷಣದಲ್ಲಿ ಅನುಷ್ಠಾನಗೊಳಿಸುವುದಕ್ಕೋಸುಗ ಆ ಹೋರಾಟ ನಡೆಯಿತೆಂದು ಹೇಳಿ ಬಿಟ್ಟರೆ ಅದರ ಬಗೆಗೆ ಏನನ್ನೂ ಹೇಳಿದಂತೆ ಆಗುವುದಿಲ್ಲ. ಈ ರಾಜ್ಯ ನಿರ್ಮಾಣಗೊಂಡ ಮೇಲೆ ಕರ್ನಾಟಕದ ಸಿಂಹಾಸನವನ್ನು ಕನ್ನಡವೇ ಅಲಂಕರಿಸಬೇಕಾಗಿದ್ದಿತು. ಚೆಲುವ, ಕನ್ನಡ ನಾಡಿನಲ್ಲಿ ಕನ್ನಡವು ಇಲ್ಲದೇ ಹೋದರೆ, ಈ ಕನ್ನಡನಾಡು ಚೆಲುವಾಗಿ ಉಳಿಯುವುದು ಸಾಧ್ಯವಿಲ್ಲ. ಇಲ್ಲಿ ನಾನು ಕನ್ನಡಕ್ಕೋಸುಗ ನಡೆದ ಹೋರಾಟವನ್ನು ವಿವರಿಸಬೇಕೆಂದಿದ್ದೇನೆ.
ಕರ್ನಾಟಕವು ಭಾರತದ ಒಂದು ಬಹು ಪ್ರಾಚೀನ ಜನಪದ. ಕನ್ನಡ ಭಾಷೆ ಬಹು ವ್ಯಾಪಕವಾದ ಕ್ಷೇತ್ರವನ್ನು ಆವರಿಸಿಕೊಂಡಿದ್ದಿತು. ಕಾವೇರಿಯಿಂದ ಗೋದಾವರಿಯವರೆಗೆ ಅದರ ವ್ಯಾಪ್ತಿ ಇದ್ದಿತು. ಇಲ್ಲಿ ನಾನು ಆ ಹಳೆಯ ಇತಿಹಾಸವನ್ನು ಹೇಳಲು ಹೋಗು ವುದಿಲ್ಲ. ಮಹತ್ವದ ಕೆಲ ಸಂಗತಿಗಳ ಬಗ್ಗೆ ಸ್ಥೂಲ ಉಲ್ಲೇಖವನ್ನು ಮಾತ್ರ ನಾನು ಮಾಡುತ್ತೇನೆ. ಕ್ರಿಸ್ತಶಕದ ಆರಂಭ ಕಾಲದ ಒಂದು ಗ್ರೀಕ್ ನಾಟಕದಲ್ಲಿ ಕನ್ನಡ ಮಾತುಗಳು ಉಧೃತಗೊಳ್ಳಬೇಕಾದರೆ, ಆ ಕಾಲದಲ್ಲಿಯೇ ಕನ್ನಡ ಭಾಷೆ ಪ್ರಗಲ್ಭ ಸ್ಥಿತಿಗೆ ಬಂದು ಪ್ರಾಮುಖ್ಯತೆ ಪಡೆದಿರಲೇಬೇಕು. ಕನ್ನಡದ ಬೇರುಗಳು ಬಹು ವಿಶಾಲವಾದ ಪ್ರದೇಶದ ತುಂಬೆಲ್ಲ ಹಬ್ಬಿಕೊಂಡಿದ್ದವು. ತೀರ ಇತ್ತೀಚೆಗೆ, ಈ ಶತಮಾನದ ಆರಂಭ ಕಾಲದಲ್ಲಿ ಲೋಕಮಾನ್ಯ ಟಿಳಕರು, ಬೆಳಗಾವಿ ಜಿಲ್ಲೆಯ ಗುರ್ಲ ಹೊಸೂರಿನಲ್ಲಿ, ಸಮಾವೇಶಗೊಂಡಿದ್ದ ಕರ್ನಾಟಕ ರಾಜಕೀಯ ಪರಿಷತ್ತಿನಲ್ಲಿ ಹೇಳಿದ ಮಾತುಗಳನ್ನು ನೆನೆದರೆ ನಮ್ಮ ಮನಸ್ಸು ಜುಮ್ಮೆನ್ನುತ್ತದೆ. ದೇಹ ರೋಮಾಂಚನಗೊಳ್ಳುತ್ತದೆ. ಒಂದು ಕಾಲಕ್ಕೆ ಎರಡೂ ಪ್ರದೇಶಗಳ ಜನರು ಆಡುವ ಭಾಷೆ ಒಂದೇ ಆಗಿದ್ದಿತು. ಅದು ಕನ್ನಡವಾಗಿದ್ದಿತು. ಕನ್ನಡ ಭಾಷೆಯನ್ನು ಆಡುತ್ತಿದ್ದ ಪ್ರದೇಶದಲ್ಲಿ ಬೇರೆ ಭಾಷೆ ಆಡುವ ಜನರ ಪ್ರಭುತ್ವ ಬಂದ ಮೇಲೆ, ಕನ್ನಡದ ಮೇಲೆ ದಾಳಿ ನಡೆದು ಕರ್ನಾಟಕವು ಕೂಡ ಆಕುಂಚನಗೊಂಡಿತು. ದೊಡ್ಡ ಮಾರ್ಗ ಎನ್ನುವ ಕನ್ನಡ ಹೆಸರನ್ನು ಇಂದಿಗೂ ಇರಿಸಿಕೊಂಡಿರುವ ಸಾವಂತವಾಡಿ, ವೆಂಗುರ್ಲಾ ಕರ್ನಾಟಕದ್ದಾಗಿ ಉಳಿಯಲಿಲ್ಲ. ‘ದೊಡ್ಡ ಬೆಟ್ಟ’ವನ್ನು ಪಡೆದಿರುವ ನೀಲಗಿರಿ ಕರ್ನಾಟಕಕ್ಕೆ ಕಳೆದು ಹೋಯಿತು. ಅಚ್ಚಗನ್ನಡ ಪ್ರದೇಶವಾದ ಕಾಸರಗೋಡು ಕರ್ನಾಟಕದ ಕೈ ತಪ್ಪಿ ಹೋದುದು ಕನ್ನಡದ ಕರುಳು ಕಿತ್ತು ಬರುವ ಹೃದಯವಿದ್ರಾವಕ ಸಂಗತಿಯಾಗಿದೆ. 1956ರಲ್ಲಿ ಅಳಿದುಳಿದ ಕರ್ನಾಟಕ ಒಂದುಗೂಡಿ ನಮ್ಮ ರಾಜ್ಯ ನಿರ್ಮಾಣಗೊಂಡಿತು. ಹೊರಗೆ ಹೋದ ಕರ್ನಾಟಕ ಪ್ರದೇಶದಲ್ಲಿ ಕನ್ನಡದ ಅವಸ್ಥೆ ಏನು ಎನ್ನುವುದು ಪ್ರತ್ಯೇಕ ಪ್ರಶ್ನೆ. ಆದರೆ, ಕರ್ನಾಟಕವೆನಿಸಿದ ಪ್ರದೇಶದಲ್ಲಿ ಕನ್ನಡವನ್ನು ವ್ಯವಸ್ಥಿತವಾಗಿ ಹೇಗೆ ಉಳಿಸಿಕೊಳ್ಳ ಬೇಕೆನ್ನುವುದು ನಮ್ಮೆದುರು ಇರುವ ಪ್ರಚಲಿತ ಪ್ರಶ್ನೆ. ಫಜಲಾಲಿ ಆಯೋಗವು ಪ್ರಾಮುಖ್ಯವಾಗಿ ಭಾಷೆಯ ತಳಹದಿಯ ಮೇಲೆಯೇ ರಾಜ್ಯಗಳನ್ನು ಪುನರ್ಘಟಿಸುವ ತೀರ್ಮಾನ ಕೈಕೊಂಡಿತು. ಅದರ ಶಿಫಾರಸುಗಳ ಆಧಾರದ ಮೇಲೆ ಮಸೂದೆ ರಚನೆಗೊಂಡು ಪಾರ್ಲಿಮೆಂಟ್ ನೂತನ ರಾಜ್ಯ ನಿರ್ಮಿಸುವ ಕಾನೂನು ಮಾಡಿತು. ಈ ನೂತನ ರಾಜ್ಯಗಳು ಭಾಷೆಯ ತಳಹದಿಯ ಮೇಲೆಯೇ ನಿರ್ಮಾಣಗೊಂಡವು ಎಂದಾಗ, ಆಯಾ ರಾಜ್ಯದಲ್ಲಿ ಅಲ್ಲಿಯ ಭಾಷೆಗೆ ಪ್ರಾಧಾನ್ಯತೆ ಇರಬೇಕೆನ್ನುವುದು ಸುಸ್ಪಷ್ಟ. ಮಹಾರಾಷ್ಟ್ರದಲ್ಲಿ ಮರಾಠಿಗೆ, ಆಂಧ್ರ ಪ್ರದೇಶದಲ್ಲಿ ತೆಲುಗಿಗೆ, ತಮಿಳುನಾಡಿನಲ್ಲಿ ತಮಿಳಿಗೆ, ಕೇರಳದಲ್ಲಿ ಮಲಯಾಳಂ ಭಾಷೆಗೆ ಆದ್ಯತೆ ಇರುವಂತೆ, ಕರ್ನಾಟಕದಲ್ಲಿ ಕನ್ನಡ ಭಾಷೆಗೇ ಆದ್ಯತೆ ಇರಬೇಕು.
ಭಾಷಾ ರಾಜ್ಯಗಳೊಂದಿಗೆ ಭಾಷಾ ಅಲ್ಪಸಂಖ್ಯಾತರೂ ಕೂಡ ತಮ್ಮ ಸೂಕ್ಷ್ಮ ಮೋಕ್ಷ ತಾವಿರುವ ರಾಜ್ಯದ ಭಾಷೆಯೊಂದಿಗೇ ಇದೆ ಎನ್ನುವುದನ್ನು ತಿಳಿದುಕೊಳ್ಳಬೇಕಾದ ಅವಶ್ಯಕತೆ ಇದ್ದಿತು. ಆದರೆ ಕರ್ನಾಟಕದಲ್ಲಿರುವ ಬಹಳಷ್ಟು ಜನ ಈ ಭಾಷಾ ಅಲ್ಪಸಂಖ್ಯಾತರು ತಿಳಿದುಕೊಳ್ಳಲೇ ಇಲ್ಲ. ಅವರು ರಾಜ್ಯದ ಮುಖ್ಯ ಭಾಷಾ ಪ್ರವಾಹದಿಂದ ದೂರದಲ್ಲಿಯೇ ಇದ್ದವರಂತೆ ಬದುಕಿದ್ದಾರೆ. ಕೆಲ ವರ್ಷಗಳ ಹಿಂದೆ ಆಗ ರಾಷ್ಟ್ರಪತಿ ಆಗಿದ್ದ ಗ್ಯಾನಿ ಜೇಲ್‌ಸಿಂಗರು ಬೆಂಗಳೂರಿಗೆ ಆಗಮಿಸಿದ ಸಂದರ್ಭದಲ್ಲಿ ಅವರಿಗೆ ಕರ್ನಾಟಕದ ಕೆಲ ಭಾಷಾ ಅಲ್ಪಸಂಖ್ಯಾತರು ಒಂದು ಮನವಿ ಅರ್ಪಿಸಿ ಕನ್ನಡದ ಬಗೆಗೆ, ಕರ್ನಾಟಕದ ಬಗೆಗೆ ತಮಗಿರುವ ಅಸಹನೆಯನ್ನು ಬಹಿರಂಗವಾಗಿ ಪ್ರದರ್ಶನ ಮಾಡಿದರು. ಅವರ ಬೇಡಿಕೆಯನ್ನು ಕ್ರೋಡೀಕರಿಸಿ ಈ ರೀತಿ ಹೇಳಬಹುದು. ಇದು ಕರ್ನಾಟಕ ಹೌದು, ಆದರೆ ಕನ್ನಡ ರಾಜ್ಯ ಅಲ್ಲ. ನಮಗೆ ಇಂಗ್ಲೀಷು ಹಿಂದೀ ಕಲಿಯುವುದಕ್ಕೆ ಅವಕಾಶ ಇರಬೇಕು. ಕನ್ನಡವನ್ನಂತೂ ನಮಗೆ ಕಲಿಸಲೇ ಕೂಡದು. ಬೆಂಗಳೂರಿನಲ್ಲಿ ನಮಗೆ ಆರಕ್ಷಣೆ ಎನಿಸುತ್ತದೆ. ಆದುದರಿಂದ ಬೆಂಗಳೂರನ್ನು ಕೇಂದ್ರದ ಆಡಳಿತಕ್ಕೆ ಒಳಪಡಿಸಬೇಕು. ಭಾಷಾ ಅಲ್ಪಸಂಖ್ಯಾತರು ಬೇರೆ ರಾಜ್ಯಗಳಲ್ಲಿಯೂ ಇದ್ದಾರೆ. ಅಲ್ಲಿ ಯಾರೂ ಕರ್ನಾಟಕದ ಭಾಷಾ ಅಲ್ಪಸಂಖ್ಯಾತರು ಹೋದಷ್ಟು ದೂರ ಹೋಗಿಲ್ಲ. ಅವರು ತಾವಿರುವ ರಾಜ್ಯದ ಭಾಷೆಯೊಂದಿಗೆ ಬೆರೆತು ಸಮರಸಗೊಂಡು ಹೋಗಿದ್ದಾರೆ. ಮಹಾರಾ್ಟ್ರದಲ್ಲಿ ಅವರು ಮರಾಠಿ ಆಗಿದ್ದಾರೆ. ಆಂಧ್ರ ಪ್ರದೇಶದಲ್ಲಿ ಅವರು ತೆಲುಗು ಆಗಿದ್ದಾರೆ. ತಮಿಳುನಾಡಿನಲ್ಲಿ ತಮಿಳು ಆಗಿದ್ದಾರೆ. ಕೇರಳದಲ್ಲಿ ಮಲಯಾಳಿ ಆಗಿದ್ದಾರೆ. ತಮಿಳುನಾಡಿನ ಮಸೀದಿಗಳಲ್ಲಿ ತಮಿಳು ಭಾಷೆಯಲ್ಲಿ ಕುರಾನ್ ಪಠನ ನಡೆಯುತ್ತದೆ. ಅದೇ ರೀತಿ, ಕೇರಳದಲ್ಲಿ ಮಸೀದಿಯ ಬೋಧ ಭಾಷೆ ಮಲಯಾಳಂ ಆಗಿದೆ. ಮಹಾರಾಷ್ಟ್ರದಲ್ಲಿ ಚರ್ಚಿನ ಭಾಷೆ ಮರಾಠಿ ಆಗಿರುವುದು ಪಂಡಿತ ರಮಾಬಾಯಿ ಕಾಲದಿಂದಲೂ ನಡೆದುಕೊಂಡು ಬಂದಿದೆ. ತಮಿಳುನಾಡಿನಲ್ಲಿ ಚರ್ಚಿನ ಬೋಧೆ ಪ್ರಾರ್ಥನೆಗಳೆಲ್ಲವೂ ತಮಿಳಿನಲ್ಲಿಯೇ ನಡೆಯುತ್ತವೆ. ಕೇರಳದಲ್ಲಿ ಇದು ಉದ್ದಕ್ಕೂ ನಡೆದುಕೊಂಡು ಬಂದಿದೆ. ಕರ್ನಾಟಕದಲ್ಲಿ ಕೂಡ ಬಹುತೇಕವಾಗಿ ಎಲ್ಲ ಇಗರ್ಜಿಗಳಲ್ಲಿಯೂ ಧಾರ್ಮಿಕ ಕಾರ್ಯಗಳಲ್ಲಿ ಕನ್ನಡವೇ ಉಪಯೋಗವಾಗುತ್ತದೆ. ಬೆಂಗಳೂರಿನ ಕ್ಯಾಥೋಲಿಕ್ ಚರ್ಚು ಮಾತ್ರ ಇದಕ್ಕೆ ಅಪವಾದವಾಗಿದೆ. ಅಲ್ಲಿಯ ಧಾರ್ಮಿಕ ಸೇವೆ ಕನ್ನಡದಲ್ಲಿ ನಡೆಯಬೇಕೆಂದು ಕನ್ನಡ ಕ್ರಿಸ್ತೀಯರ ಬಹು ಬಲವಾದ ಒತ್ತಾಯ ಇದೆ.
ಈ ರಾಜ್ಯದಲ್ಲಿ ಉರ್ದು, ಮರಾಠಿ, ಮಲಯಾಳಿ, ತೆಲುಗು, ತಮಿಳು ಹಾಗೂ ಕೊಂಕಣಿ ಭಾಷೆಗಳನ್ನು ಆಡುವ ಜನರು ಗಣನೀಯ ಸಂಖ್ಯೆಯಲ್ಲಿದ್ದಾರೆ. ನಿಜ, ಆದರೆ ಅದಕ್ಕೋಸುಗ ಅವರು ಕನ್ನಡದಿಂದ ಪ್ರತ್ಯೇಕ ಉಳಿಯಬೇಕಾದುದಿಲ್ಲ. ನಿಸಾರ್ ಅಹಮ್ಮದ್ ಮುಸ್ಲಿಂ ಆಗಿಯೂ ಶ್ರೇಷ್ಠ ಕನ್ನಡಿಗರಾಗಿದ್ದಾರೆ. ಬೇಂದ್ರೆ ಮರಾಠಿ ಹೌದು, ಆದರೆ ಅವರಿಗಿಂತ ಶ್ರೇಷ್ಠ ಕನ್ನಡಿಗರು ಯಾರಿದ್ದಾರೆ? ನಾ. ಕಸ್ತೂರಿ ಮಲಯಾಳಿ ಹೌದು, ಆದರೆ ಅವರು ಕನ್ನಡಿಗರಲ್ಲವೆಂದು ಯಾರು ಹೇಳಬಲ್ಲರು? ಡಿ.ವಿ.ಜಿ. ತೆಲುಗು ಹೌದು. ಆದರೆ ಕನ್ನಡಿಗರಲ್ಲವೆಂದು ಹೇಳಿದರೆ, ಅವರಿಗಿಂತ ಹೆಚ್ಚಿನ ಕನ್ನಡಿಗರನ್ನು ಎಲ್ಲಿಂದ ತರಬೇಕು? ಮಾಸ್ತಿ ತಮಿಳರು ನಿಜ. ಆದರೆ ಅವರು ಕನ್ನಡಿಗರಲ್ಲವೆಂದು ಹೇಳುವ ಎದೆಗಾರಿಕೆ ಯಾವ ಕನ್ನಡಿಗನಲ್ಲಿದೆ? ಮಂಜೇಶ್ವರ ಗೋವಿಂದ ಪೈಗಳು ಕೊಂಕಣಿಯವರು. ಆದರೆ ಅವರು ಕನ್ನಡಿಗರಿಗಿಂತಲೂ ಹೆಚ್ಚೆನಿಸುವಂತೆ ಕನ್ನಡಕ್ಕೆ ಪರಿಪೋಷಣೆಯನ್ನು ಒದಗಿಸಿಕೊಟ್ಟರು. ಉರ್ದು ಭಾಷೆಯನ್ನು ಮುಸ್ಲಿಂ ಬಾಂಧವರಲ್ಲಿ ಅನೇಕ ಜನ ಆಡುತ್ತಾರೆ. ಆದರೆ ಅವರೆಲ್ಲರ ಭಾಷೆ ಉರ್ದು ಅಲ್ಲ. ಕರ್ನಾಟಕದ ಗ್ರಾಮಾಂತರ ಪ್ರದೇಶದ ಬಹುತೇಕ ಜನ ಮುಸ್ಲಿಮರಿಗೆ ಕನ್ನಡ ಬರುವಂತೆ ಉರ್ದು ಬರಲಾರದು. ಈ ಮುಸ್ಲಿಮರು ನೃಪತುಂಗನ ಕಾಲದಿಂದಲೂ ಕನ್ನಡಿಗರೇ ಆಗಿದ್ದಾರೆ. ತನ್ನ ಮುಸ್ಲಿಂ ಪ್ರಜೆಗಳಿಗೋಸುಗ ನೃಪತುಂಗನು ಮೊಟ್ಟ ಮೊದಲನೆಯ ಮಸೀದಿಯನ್ನು ಮಳಖೇಡದಲ್ಲಿ ಕಟ್ಟಿಸಿದ ನೆನ್ನುವುದನ್ನು ಇತಿಹಾಸಕಾರ ಅಲ್ಟೇಕರ್ ತಮ್ಮ ರಾಷ್ಟ್ರಕೂಟರ ಚರಿತ್ರೆಯಲ್ಲಿ ತಿಳಿಸಿದ್ದಾರೆ. ಗುಜರಾತ್‌ದಲ್ಲಿ ಶೇಕಡಾ 15ರಷ್ಟು ಉರ್ದು ಮಾತನಾಡುವ ಜನ ಇದ್ದಾರೆ. ಆದರೆ ಅಲ್ಲಿಯ ಸರಕಾರವು ಎರಡು ಸರಕಾರೀ ಪ್ರಕಟಣೆಗಳನ್ನು ಗುಜರಾತಿ ಭಾಷೆಯಲ್ಲಿಯೇ ಹೊರತರುತ್ತಿದೆ. ವಿಷಯದ ಬಗೆಗೆ ಭಾಷಾ ಅಲ್ಪಸಂಖ್ಯಾತ ಆಯೋಗದ ಆಯುಕ್ತರು, ಸರಕಾರದ ಪ್ರಕಟಣೆಗಳು ಉರ್ದು ಭಾಷೆಯಲ್ಲಿ ಬರೆದ, ಗುಜರಾತೀ ಭಾಷೆಯಲ್ಲಿ ಮಾತ್ರವೇ ಏಕೆ ಬರುತ್ತವೆ ಎಂದು ಸರಕಾರವನ್ನು ಕೇಳಿದರು. ಆದರೆ ಗುಜರಾತ್ ಸರಕಾರ ನೀಡಿದ ಉತ್ತರ ಅತ್ಯಂತ ಗಮನಾರ್ಹವಾಗಿದೆ. ರಾಜ್ಯದಲ್ಲಿ ಉರ್ದು ಭಾಷೆಯನ್ನು ಉಪಯೋಗಿಸುತ್ತಾರೆ. ಅದನ್ನು ಯಾರೊಬ್ಬರೂ ಅಲ್ಲಗಳೆಯಲಾರರು. ಆದರೆ, ಈ ಉರ್ದು ಭಾಷೆಯನ್ನು ಆಡುವವರೆಲ್ಲರ ಮಾತೃಭಾಷೆ ಗುಜರಾಥಿಯೇ ಆಗಿರುವುದರಿಂದ, ಸರಕಾರದ ಪ್ರಕಟಣೆಗಳನ್ನು ಬೇರೆ ಭಾಷೆಯಲ್ಲಿ ಪ್ರಕಟಿಸಬೇಕಾದ ಅವಶ್ಯಕತೆ ಇಲ್ಲ”. ಕರ್ನಾಟಕದಲ್ಲಿರುವ ಮತ್ತು ತೆಲುಗು ಭಾಷೆಯ ಜನರು ಹೊರಗಿನವರೇನೂ ಅಲ್ಲ. ಅವರು ಶತಮಾನಗಳಿಂದಲೂ ಇಲ್ಲಿಯೇ ಇದ್ದಾರೆ. ತಮಿಳರಲ್ಲಿ ಮಲಯಾಳಿಗಳಲ್ಲಿ ಕೆಲವರು ಮೂರು ನಾಲ್ಕು ದಶಕಗಳ ಹಿಂದೆ ಬಂದವರಾಗಿದ್ದಾರೆ. ಒಂದು ರಾಜ್ಯದ ಭಾಷೆಯನ್ನು ತಿಳಿಯುವುದಕ್ಕೆ, ಕಲಿಯುವುದಕ್ಕೆ ಇದು ಅತ್ಯಲ್ಪ ಅವಧಿಯೇನೂ ಅಲ್ಲ. ಕನ್ನಡ ಭಾಷೆ ಆಡಲು ಈ ಭಾಷಾ ಅಲ್ಪಸಂಖ್ಯಾತರು ಮುಂದಾಗದಿದ್ದರೆ, ಆ ತಪ್ಪು ಕೆಲ ಮಟ್ಟಿಗೆ ಕನ್ನಡಿಗರದೂ ಆಗಿದೆ. ಅವರು ಇಲ್ಲಿರುವ ಬೇರೆ ಭಾಷೆಯ ಜನರೊಂದಿಗೆ ಕನ್ನಡದಲ್ಲಿ ಮಾತನಾಡದೇ ಅವರ ಭಾಷೆಯಲ್ಲಿಯೇ ಮಾತನಾಡಬೇಕೆನ್ನುತ್ತಾರೆ.
ನಮ್ಮ ಪ್ರಮುಖ ರಾಜಕೀಯ ಮುಂದಾಳುಗಳಲ್ಲಿ ಒಬ್ಬರಾದ ಕೆಂಗಲ್ ಹನುಮಂತಯ್ಯ ನವರು ಈ ರಾಜ್ಯವು ಸಮ್ಮಿಶ್ರ ಕಾಂಪೋಜಿಟ್ ರಾಜ್ಯವೆಂದು ಹೇಳಿರುವ ಮಾತಿನಿಂದ ಈ ಭಾಷಾ ಅಲ್ಪಸಂಖ್ಯಾತರು ಉತ್ತೇಜಿತರಾಗಿದ್ದಾರೆ. ಕೇವಲ ಒಂದೇ ಭಾಷೆ ಆಡುವ ರಾಜ್ಯ ಯಾವುದೂ ಇಲ್ಲ. ಮಹಾರಾಷ್ಟ್ರ, ಗುಜರಾಥ, ಉತ್ಕಲ, ಬಂಗಾಲ, ಆಂಧ್ರ ಪ್ರದೇಶ, ತಮಿಳುನಾಡು, ಕೇರಳಗಳಲ್ಲಿಯೂ ಬೇರೆ ಭಾಷೆ ಆಡುವ ಜನ ಇದ್ದಾರೆ. ಆ ರಾಜ್ಯಗಳು ಸಮ್ಮಿಶ್ರ ರಾಜ್ಯ ಅಲ್ಲವಾದರೆ, ಕರ್ನಾಟಕವು ಹೇಗೆ ಸಮ್ಮಿಶ್ರ ರಾಜ್ಯ ಆಗಿರಬಲ್ಲದು? ಹನುಮಂತಯ್ಯನವರು ಹೇಳಿದ ಮಾತನ್ನು ಈ ಭಾಷಾ ಅಲ್ಪಸಂಖ್ಯಾತರು ಅಪಾರ್ಥವಾಗಿ ಭಾವಿಸಿಕೊಂಡಿದ್ದಾರೆ. ಇದು ಅನೇಕ ಭಾಷೆ ಆಡುವ ಜನರ ರಾಜ್ಯ, ಯಾರ ಬಗೆಗೂ ಇಲ್ಲಿ ತಿರಸ್ಕಾರ ಇಲ್ಲ. ಎಲ್ಲರೂ ಸೇರಿ ಇದು ಕರ್ನಾಟಕ ಎಂದು ಹನುಮಂತಯ್ಯ ವ್ಯಕ್ತಪಡಿಸಿದ ಸದಾಶಯವನ್ನು ತಪ್ಪು ಅರ್ಥದಲ್ಲಿ ಓದಿಕೊಂಡು, ಕನ್ನಡವನ್ನು ತಳ್ಳಿ ಹಾಕುವ ಮನೋಭಾವನೆಯನ್ನು ಅವರ ದೃಷ್ಟಿಯಿಂದಲೇ ಅನರ್ಥಕಾರಿಯಾಗಿದೆ. ಭಾಷಾ ಅಲ್ಪಸಂಖ್ಯಾತರು ಯಾವ ರಾಜ್ಯದಲ್ಲಿಯೇ ಇದ್ದರೂ ಅಲ್ಲಿಯ ಮುಖ್ಯ ಭಾಷೆಯ ಒಂದು ಭಾಗವಾಗಿಯೇ ಬೆಳೆಯಬೇಕು. ಮನೆಗೆ ಬಂದ ಸೊಸೆಯು ಮನೆಯವಳೇ ಆಗುವಂತೆ ಅವರು ಅವಿನಾಭಾವೀ ಸಂಬಂಧ ಬೆಳೆಸಿಕೊಳ್ಳಬೇಕು. ಸಂವಿಧಾನ ರೂಪಿಸಿದವರೂ ಕೂಡ, ಭಾಷಾ ಅಲ್ಪಸಂಖ್ಯಾತರು ತಾವಿರುವ ರಾಜ್ಯದ ಜೀವನದೊಂದಿಗೆ, ಭಾಷೆಯೊಂದಿಗೆ ಸಮರಸಗೊಳ್ಳಬೇಕೆಂದು ಆಶಿಸಿದ್ದರು. ಎಂತಲೇ ಅವರು ಸಂವಿಧಾನದಲ್ಲಿ, ಈ ಭಾಷಾ ಅಲ್ಪಸಂಖ್ಯಾತರು,ೊತಮ್ಮಮಾತೃಭಾಷೆಯಲ್ಲಿ ಪ್ರಾಥಮಿಕ ಶಾಲೆಯ ಕೊನೆಯ ಹಂತದವರೆಗೂ ಶಿಕ್ಷಣ ಪಡೆಯಲು ಹಕ್ಕುಳ್ಳವರಾಗಿದ್ದಾರೆ ಎಂದು ಹೇಳಿದ್ದಾರೆ.
1961ರಲ್ಲಿ ಪ್ರಧಾನ ಮಂತ್ರಿ ಜವಾಹರಲಾಲ್ ನೆಹರೂ ಅವರ ಅಧ್ಯಕ್ಷತೆಯಲ್ಲಿ ರಾಜ್ಯಗಳ ಮುಖ್ಯಮಂತ್ರಿಗಳು ಸಭೆ ಸೇರಿ, ಈ ಭಾಷಾ ಅಲ್ಪಸಂಖ್ಯಾತರು ದೊಡ್ಡ ಸಂಖ್ಯೆಯಲ್ಲಿ ಇರುವ ಪ್ರದೇಶಗಳಲ್ಲಿ ಸರಕಾರದ ಆಜ್ಞೆ, ಪರಿಪತ್ರ ಮೊದಲಾದವುಗಳನ್ನು ಅವರ ಭಾಷೆಗಳಲ್ಲಿ ಹೊರಡಿಸಬೇಕು ಎಂದು ಒಪ್ಪಿಕೊಂಡರು. ಅವರು ಆಗ ಒಪ್ಪಿದ ಈ ವಿಚಾರ ತಮಗೋಸುಗ ಲಭಿಸಿದ ಶಾಶ್ವತ ಭರವಸೆ ಎಂದು ಕೆಲ ಭಾಷಾ ಅಲ್ಪಸಂಖ್ಯಾತರು ತಪ್ಪು ತಿಳಿವಳಿಕೆಯನ್ನು ತಮ್ಮ ತಲೆಯಲ್ಲಿ ತುಂಬಿಕೊಂಡರು. ಆದರೆ, ಈ ತಪ್ಪು ತಿಳುವಳಿಕೆಯನ್ನು ಭಾಷಾ ಅಲ್ಪಸಂಖ್ಯಾತರ ಆಯೋಗದ ಆಯುಕ್ತರೇ ತೊಡೆದು ಹಾಕಿದ್ದಾರೆ. ಪ್ರಧಾನ ಮಂತ್ರಿಗಳ ನೇತೃತ್ವದಲ್ಲಿ ನಡೆದ ಮುಖ್ಯಮಂತ್ರಿಗಳ ಸಭೆಯ ನಡವಳಿಕೆಗಳಿಗೆ ಚಿರಂತನತೆ ಇಲ್ಲವೆಂದು ಅವರು ಸ್ಪಷ್ಟಪಡಿಸಿದ್ದಾರೆ. ಭಾಷಾ ಅಲ್ಪಸಂಖ್ಯಾತರಿಗೆ ಇಂಥ ಪ್ರತ್ಯೇಕ ರಿಯಾಯಿತಿ ಇರಬೇಕಾದ ಅವಶ್ಯಕತೆ ಇಲ್ಲವೆಂದು ಅವರು ಸಾರಿ ಹೇಳಿದ್ದಾರೆ. ಭಾಷಾ ಅಲ್ಪಸಂಖ್ಯಾತರ ಕುರಿತು ಬ್ರಿಟಿಶ್ ಕೋರ್ಟಿನಲ್ಲಿ ಒಂದು ಸ್ವಾರಸ್ಯಕರ ಪ್ರಕರಣ ಬಂದಿದ್ದಿತು. ಆ ಪ್ರಕರಣದಲ್ಲಿ ತಲೆದೋರಿದ ಪ್ರಶ್ನೆಯು ಭಾರತದಲ್ಲಿ, ವಿಶೇಷತಃ ಕರ್ನಾಟಕದಲ್ಲಿಯೂ ಪ್ರಸ್ತುತವೆನಿಸಿದೆ. ಪಾಕಿಸ್ತಾನಿ ಪಂಜಾಬದ ಒಬ್ಬ ಮನುಷ್ಯ ಇಪ್ಪತ್ತು ವರ್ಷಗಳಿಂದಲೂ ಬ್ರಿಟನ್ನಿನಲ್ಲಿ ಇದ್ದ. ತನಗೆ ಸಮಾಜ ಕಲ್ಯಾಣ ಯೋಜನೆ ಪ್ರಯೋಜನಗಳು ಸಿಕ್ಕುತ್ತಿಲ್ಲವೆಂದು ಅವನು ದೂರಿದ. ಸರಕಾರದವರೇನೂ ಅವನ ದೂರನ್ನು ತಮ್ಮ ಕಿವಿಯ ಮೇಲೆ ಹಾಕಿಕೊಳ್ಳಲಿಲ್ಲ. ಆಗ ಅವನು, ತನಗೆ ಸಮಾಜ ಕಲ್ಯಾಣದ ಪ್ರಯೋಜನಗಳನ್ನು ಒದಗಿಸಿಕೊಡುವಂತೆ ಸರಕಾರಕ್ಕೆ ನಿರ್ದೇಶನ ನೀಡುವಂತೆ ಕೋರಿ ಕೋರ್ಟಿಗೆ ಹೋದ. ಕೋರ್ಟಿನಲ್ಲಿ ಅವನು ತನ್ನ ಸಾಕ್ಷಿ ನುಡಿಯುವುದಿದ್ದಿತು. ತನಗೆ ಇಂಗ್ಲೀಷು ಬರುವುದಿಲ್ಲವಾದುದರಿಂದ ತನಗೆ ಒಬ್ಬ ದುಭಾಷಿಯನ್ನು ಕೊಡಬೇಕೆಂದೂ ತನ್ನ ಪಂಜಾಬಿಯನ್ನು ಆತ ಇಂಗ್ಲೀಷಿಗೆ ತುರ್ಜುಮೆ ಮಾಡಿ ತಿಳಿಸುವನೆಂದೂ ಅವನು ಕೋರ್ಟಿಗೆ ಅರಿಕೆ ಮಾಡಿಕೊಂಡ. ಅವನ ಈ ಕೋರಿಕೆಯನ್ನು ಕೇಳಿ ಅಲ್ಲಿಯ ನ್ಯಾಯಾಧೀಶರಿಗೆ ಅಚ್ಚರಿ ಎನಿಸಿತು.
ಏನು, ನಿನಗೆ ಇಂಗ್ಲೀಷು ಬರುವುದಿಲ್ಲವೇ? ಇಂಗ್ಲೆಂಡಿನಲ್ಲಿ ನೀನು ಇದ್ದು ಈಗಾಗಲೇ ಇಪ್ಪತ್ತು ವರ್ಷ ಕಳೆದಿವೆ. ನಿನ್ನನ್ನು, ಇಂಗ್ಲೀಷ್ ಕಲಿಯುವ ಬಗೆಗೆ ಮುಚ್ಚಳಿಕೆ ಬರೆಸಿಕೊಂಡು ಬಿಡುಗಡೆ ಮಾಡುತ್ತೇನೆ. ಎರಡು ವರ್ಷಗಳಲ್ಲಿ ನೀನು ಇಂಗ್ಲೀಷು ಕಲಿಯದಿದ್ದರೆ, ನಿನ್ನನ್ನು ಪಾಕಿಸ್ತಾನಕ್ಕೆ ದೇಶಾಂತರ ಕಳಿಸಲಾಗುವುದು
ಎಂದು ಅವರು ಅವನಿಗೆ ಎಚ್ಚರಿಸಿದರು. ರಾಜ್ಯದ ಭಾಷೆಯ ಬಗೆಗೆ ಕರ್ನಾಟಕದಲ್ಲಿ ಗೊಂದಲ ಇರುವಂತೆ ದೇಶದ ಬೇರೆ ಯಾವ ರಾಜ್ಯದಲ್ಲಿಯೂ ಇಲ್ಲ. ರಾಜ್ಯದ ಭಾಷೆಯ ಪ್ರಶ್ನೆ ಅಲ್ಲಿ ಸಂದೇಹಾತೀತವಾಗಿದೆ. ಅದಕ್ಕಿರುವ ಸಿಂಹಾಸನ ಸ್ಥಾನವನ್ನು ಪ್ರಶ್ನಿಸುವವರು ಅಲ್ಲಿ ಯಾರೂ ಇಲ್ಲ.ಇಲ್ಲಿ ಕರ್ನಾಟಕದಲ್ಲಿಯೂ ರಾಜ್ಯ ರಚನೆಯ ನಂತರ ಕನ್ನಡವನ್ನು ಜನಪ್ರಿಯಗೊಳಿಸಿ, ಅದಕ್ಕೆ ಸಾರ್ವತ್ರಿಕತೆ ತಂದುಕೊಡುವ ಬಗೆಗೆ ನಿಶ್ಚಿತ ಕ್ರಮ ಕೈಕೊಂಡು ದೃಢವಾದ ಹೆಜ್ಜೆ ಇರಿಸಿ ಮುಂದಾಗಿದ್ದರೆ, ಈಗ ಇಲ್ಲಿ ಕಾಣಿಸಿರುವ ಸಂದಿಗ್ಧ ಪರಿಸ್ಥಿತಿಗೆ ಅವಕಾಶವೇ ಇರಲಿಲ್ಲ. ತಾವಿರುವ ಪ್ರದೇಶಗಳಲ್ಲಿ ಕನ್ನಡದ ಬಗೆಗೆ, ಕನ್ನಡ ಮಾತನಾಡುವ ಜನರ ಬಗೆಗೆ ತಾತ್ಸಾರ ಇದೆಯೆಂದು ಹೇಳಿ ಆ ಪ್ರದೇಶದ ಪರಲು ಹರಿದುಕೊಂಡು ಕರ್ನಾಟಕಕ್ಕೆ ಬಂದವರಿಗೆ, ಭರವಸೆ ನೀಡುವ ಭವಿಷ್ಯ ಯಾವುದೂ ಕಾಣಲಿಲ್ಲ. ರಾಜ್ಯ ರಚನೆ ಆದೊಡನೆಯೇ ಕನ್ನಡಕ್ಕೆ ಇಲ್ಲಿ ಸಿಂಹಾಸನದ ಸ್ಥಾನ ಲಭಿಸದೇ ಹೋಯಿತು. ಇಪ್ಪತ್ತೆರಡು ಆಡಳಿತ ಪ್ರದೇಶಗಳಿಗೆ ಒಳಪಟ್ಟ ಈ ನಾಡನ್ನು ಒಂದೇ ರಾಜಕೀಯ ಹಾಗೂ ಆಡಳಿತ ಸಂಘಟನೆಗೆ ಒಳಪಡಿಸುವುದರಲ್ಲಿಯೇ ಆಡಳಿತ ನಿರ್ವಹಿಸಿದವರ ಶಕ್ತಿ ಶ್ರಮ ಹಾಗೂ ಸಮಯ ಕಳೆದು ಹೋದವು. ಕನ್ನಡದ ಕಡೆಗೆ ಕೊಡಬೇಕಾದ ಗಮನವನ್ನು ಅವರು ಕೊಡದೇ ಹೋದರು. ಈ ರಾಜ್ಯ ನಿರ್ಮಾಣಗೊಂಡ ಆರು ವರ್ಷಗಳ ನಂತರ ಆಡಳಿತ ನಡೆಸುವವರಿಗೆ ಕನ್ನಡದ ಬಗೆಗೆ ಅರಿವಾಯಿತು. ರಾಜ್ಯದ ಅಧಿಕೃತ ಭಾಷೆ ಕನ್ನಡವೆಂದು ರಾಜ್ಯದ ವಿಧಾನ ಮಂಡಲದಲ್ಲಿ ಗೊತ್ತುವಳಿಯೊಂದು ಸ್ವೀಕೃತವಾಯಿತು. ಕನ್ನಡ ಜನಪದಕ್ಕೆ ಯಾವುದು ಸಿಕ್ಕರೂ ಅದು ತುಂಬ ತಡವಾಗಿ ಸಿಕ್ಕಿದೆ. ಉತ್ಕಲ ಆದಾಗಲೇ ಕರ್ನಾಟಕವೂ ಆಗಬೇಕಾಗಿದ್ದಿತು. ಆದರೆ, ಕರ್ನಾಟಕವು ಉತ್ಕಲ ಆದ ಇಪ್ಪತ್ತು ವರ್ಷಗಳ ನಂತರ ಬಂದಿತು. ಈ ರಾಜ್ಯ ಬಂದರೂ ಇದಕ್ಕೆ ಕರ್ನಾಟಕ ಎನ್ನುವ ಹೆಸರು ಬರಲಿಲ್ಲ. ಕರ್ನಾಟಕ ಎನ್ನುವ ತನ್ನ ಸಹಜ ಹೆಸರನ್ನು ಪಡೆದುಕೊಳ್ಳಲಿಲ್ಲ. ಅದಕ್ಕೋಸುಗ ಮುಂದೆ ಹದಿನೇಳು ವರ್ಷ ಕಾಯಬೇಕಾಯಿತು. ರಾಜ್ಯ ಬಂದಿತು, ಹೆಸರು ಬಂದಿತು. ಕನ್ನಡದ ಉಸಿರು ಬರಬೇಕಾಗಿದೆ. ಮಹಾಶ್ವೇತೆಯ ಜೀವ ಮರಳಿ ಬರಲೆಂದು ಪ್ರತೀಕ್ಷೆ ಮಾಡುತ್ತ ಕುಳಿತ ಪುಂಡರೀಕನಂತೆ ಕನ್ನಡಿಗರು ಕರ್ನಾಟಕದಲ್ಲಿ ಕನ್ನಡ ಪ್ರಾಣ, ಉಸಿರು ತುಂಬುವುದನ್ನು ನೋಡುವ ತವಕದಿಂದ ಕಾತರಿಸಿ ಕುಳಿತಿದ್ದಾರೆ.
ಕನ್ನಡವು ಕೋರ್ಟು ಕಚೇರಿಗಳಲ್ಲಿ ಬರಬೇಕೆನ್ನುವುದು ಹೊಸ ಸಂಗತಿಯೇನೂ ಅಲ್ಲ. ಮುಂಬಯಿ ರಾಜ್ಯದ ಕನ್ನಡ ಪ್ರದೇಶಗಳಲ್ಲಿ ಅದು 1823ರಷ್ಟು ಹಿಂದೆ, ಮೈಸೂರು ರಾಜ್ಯದಲ್ಲಿ 1856ರಷ್ಟು ಹಿಂದೆ ಜಾರಿಗೆ ಬಂದಿದ್ದಿತು. ಕನ್ನಡವು ಕೋರ್ಟಿನಲ್ಲಿ, ಕಚೇರಿಯಲ್ಲಿ, ಉದ್ದಿಮೆ ಸ್ಥಾವರಗಳಲ್ಲಿ, ವ್ಯವಹಾರದಲ್ಲಿ ಸಾರ್ವಜನಿಕರಲ್ಲಿ, ಕರ್ನಾಟಕದ ಎಲ್ಲೆಡೆಗಳಲ್ಲಿಯೂ ಧ್ವನಿಗೊಳ್ಳಬೇಕು. ಪ್ರತಿಧ್ವನಿ ಗೊಳ್ಳಬೇಕು. ಇದು ಕರ್ನಾಟಕ, ಕನ್ನಡ ಎನ್ನುವುದು, ಕರ್ನಾಟಕದ ಒಳಗೆ ಇರುವವರಿಗೆ, ಕರ್ನಾಟಕಕ್ಕೆ ಹೊರಗಿನಿಂದ ಬರುವವರಿಗೆ ಅನಿಸಬೇಕು. ಕನ್ನಡವು ಕರ್ನಾಟಕದಲ್ಲಿ ಇರುವವರೆಲ್ಲರ ನಿಷ್ಠೆ, ಶ್ರದ್ಧೆ ಹಾಗೂ ಆರಾಧನೆಯ ವಿಷಯವೆನಿಸಬೇಕು. ಕನ್ನಡವು ಶಿಕ್ಷಣದಲ್ಲಿ ಇರಬೇಕು. ಆಡಳಿತದಲ್ಲಿ ಬರಬೇಕು. ಕನ್ನಡವನ್ನು ಬಿಟ್ಟರೆ ತಮಗೆ ಬೇರೆ ಗತ್ಯಂತರವೇ ಇಲ್ಲ ಎನ್ನುವುದು ಇಲ್ಲಿರುವ ಎಲ್ಲ ಜನರಿಗೂ ತಿಳಿಯಬೇಕಾದರೆ ಆಡಳಿತದ ಎಲ್ಲ ವ್ಯವಹಾರಗಳಲ್ಲೂ ಕನ್ನಡದಲ್ಲಿಯೇ ನಡೆಯಬೇಕು. ರಾಜ್ಯದಲ್ಲಿರುವ ಪ್ರತಿಯೊಂದು ಕುಟುಂಬಕ್ಕೂ ಸರಕಾರದೊಂದಿಗೆ ವ್ಯವಹರಿಸುವುದು ಏನಾದರೊಂದು ಇದ್ದೇ ಇರುತ್ತದೆ. ತಮಗೆ ಕನ್ನಡ ಬಾರದೇ ಹೋದರೆ ಸರಕಾರದೊಂದಿಗೆ ವ್ಯವಹರಿಸುವುದು ಸಾಧ್ಯವೇ ಇಲ್ಲ ಎನ್ನುವುದು ಈ ರಾಜ್ಯದಲ್ಲಿರುವ ಪ್ರತಿಯೊಬ್ಬನಿಗೂ ಮನವರಿಕೆ ಆಗಬೇಕು. ಈ ದಿಶೆಯಲ್ಲಿ ಸರಕಾರವು 1962ರಿಂದಲೂ ಕನ್ನಡವನ್ನು ಆಡಳಿತದಲ್ಲಿ ಅನುಷ್ಠಾನಗೊಳಿಸುವ ಬಗೆಗೆ ಸುತ್ತೋಲೆಗಳನ್ನು ಹೊರಡಿಸುತ್ತಲೇ ಬಂದಿದೆ. ಅವುಗಳ ಸಂಖ್ಯೆ ಇನ್ನೂರೈವತ್ತನ್ನೂ ಮಿಕ್ಕಿದೆಯೆಂದು ಹೇಳಿದರೆ ಕೇಳಿದವರ ಮನಸ್ಸಿಗೆ ಆಘಾತ ಉಂಟಾಗಬಹುದು. ಆದರೆ ಸತ್ಯಸಂಗತಿಯು ಕಟ್ಟು ಕಥೆಗಿಂತಲೂ ವಿಲಕ್ಷಣವಾಗಿರುತ್ತದೆ.
ಶಿಕ್ಷಣದಲ್ಲಿ ಕನ್ನಡದ ಸ್ಥಾನ ಏನಿರಬೇಕೆಂಬ ಬಗೆಗೆ ನಿಷ್ಕರ್ಷೆ ಮಾಡಲು ಸರಕಾರವು ಸಮಿತಿಯೊಂದನ್ನು ನೇಮಿಸಲಿಲ್ಲ. ಆದರೆ, ಅದು ಬಹು ವಿಚಿತ್ರ ಸನ್ನಿವೇಶದಲ್ಲಿ ಒಂದು ಭಾಷಾ ಸಮಿತಿಯನ್ನು ನೇಮಿಸಿತು. ಮುಖ್ಯಮಂತ್ರಿ ಗುಂಡೂರಾಯರು ಉಡುಪಿಗೆ ಹೋದಾಗ ಅಲ್ಲಿಯ ಸ್ವಾಮಿಗಳು ಶಿಕ್ಷಣದಲ್ಲಿ ಸಂಸ್ಕೃತಕ್ಕೆ ಪ್ರಾಶಸ್ತ್ಯ ಇರಬೇಕೆಂದು ಆಗ್ರಹಪಡಿಸಿದರು. ಗೋಕಾಕ ಸಮಿತಿ ನೇಮಕಕ್ಕೆ ಗುಂಡೂರಾಯರು ಉಡುಪಿಗೆ ನೀಡಿದ ಭೆಟ್ಟಿಯೇ ಕಾರಣವೆನಿಸಿತು. ಕರ್ನಾಟಕದ ರಚನೆಯಾದ ಮೇಲೆ ಕನ್ನಡಿಗರನ್ನು ಆಮೂಲಾಗ್ರವಾಗಿ ಅಲುಗಿಸಿದ ಘಟನೆಯೆಂದರೆ ಗೋಕಾಕ ವರದಿಯ ಅನುಷ್ಠಾನದ ಆಂದೋಲನವೊಂದೇ ಆಗಿದೆ. ಕನ್ನಡಿಗರಲ್ಲಿ ಹೊಸ ಜಾಗೃತಿ ಉಂಟಾಗುವುದಕ್ಕೆ ಗೋಕಾಕರು ಕಾರಣಕರ್ತರೆನಿಸಿದರು. ತಮ್ಮ ವರದಿಯ ಮೂಲಕ ಅವರು ಕನ್ನಡಿಗರಿಗೆ ಹೊಸ ಉಸಿರನ್ನು ಒದಗಿಸಿಕೊಟ್ಟರು. ಕರ್ನಾಟಕದ ಅಬಾಲ ವೃದ್ಧರಲ್ಲಿ, ವಿಶೇಷತಃ ಯುವ ಪೀಳಿಗೆಯಲ್ಲಿ ಹೊಸ ಪ್ರಾಣವಾಯು ಸಂಚರಿಸುವುದಕ್ಕೆ ಗೋಕಾಕ ವರದಿಯೇ ಕಾರಣವೆನಿಸಿತು. ಈ ನೆಲದಲ್ಲಿ ಆ ಎರಡು ಮೂರು ತಿಂಗಳು, ಅವರ ಹೆಸರು ಕೇಳಿ ಬಂದಂತೆ ಬೇರೆ ಯಾರ ಹೆಸರೂ ಕೇಳಿ ಬಂದಿಲ್ಲವೆಂದು ಹೇಳಿದರೆ, ಅದರಲ್ಲಿ ತಿಲ ಮಾತ್ರವೂ ಅತಿಶಯೋಕ್ತಿ ಇಲ್ಲ. ಗೋಕಾಕ ವರದಿಯು ಗೋಕಾಕ ಎಂಬ ಹೆಸರಿಗೆ ಅಮರತ್ವವನ್ನು ತಂದುಕೊಟ್ಟಿದೆ.
 
ಗೋಕಾಕ ವರದಿ ಹಿನ್ನೆಲೆ
ಕರ್ನಾಟಕ ಸರಕಾರ ಡಾ.ವಿನಾಯಕ ಕೃಷ್ಣ ಗೋಕಾಕರ ಅಧ್ಯಕ್ಷತೆಯಲ್ಲಿ ಭಾಷಾ ಸಮಿತಿಯೊಂದನ್ನು ನೇಮಿಸಿತು. ಆ ಸಮಿತಿ ಸಂಸ್ಕೃತಕ್ಕೆ ಪ್ರಾಧಾನ್ಯತೆ ತಂದು ಕೊಡುವುದಕ್ಕೋಸುಗವೇ ನೇಮಕಗೊಂಡಿದೆಯೆನ್ನುವ ಭಾವನೆ ಕನ್ನಡದ ಪ್ರತಿಪಾದಕರಲ್ಲಿ ಬೆಳೆದುಕೊಂಡಿತು. ಅದರ ಪರಿಣಾಮವಾಗಿ ಗೋಕಾಕ ಸಮಿತಿ ಧಾರವಾಡಕ್ಕೆ ಬಂದಾಗ ಅಕ್ಟೋಬರ್ 23, 1980ರಂದು ಅದು ಧಾರವಾಡದ ಕನ್ನಡಿಗರಿಂದ ಗೋಕಾಕರ ಶಿಷ್ಯ, ಚಂದ್ರಶೇಖರ ಪಾಟೀಲರಿಂದ ಘೆರಾವೋಕ್ಕೆ ಗುರಿಯಾಯಿತು. ಗೋಕಾಕರು ಅಲ್ಲಿಯ ಸರಕಾರೀ ಗಂಡು ಮಕ್ಕಳ ಟ್ರೇನಿಂಗ್ ಕಾಲೇಜಿನ ಪ್ರಾರ್ಥನಾ ಮಂದಿರದಲ್ಲಿ ಸಭೆ ನಡೆಸಿ ಸಾಕ್ಷ್ಯಗಳನ್ನು ಕೇಳಲು ಹೋದಾಗ ಅವರು, ‘ಗೋ ಬ್ಯಾಕ್ ಗೋಕಾಕ್’ ‘ಗೋಕಾಕರೇ ತಿರುಗಿ ಹೋಗಿ’ ಎಂಬ ಘೋಷಣೆಯ ಸ್ವಾಗತವನ್ನು ಕಂಡರು. ಅವರಿಂದ ಅಲ್ಲಿ ಸಭೆ ನಡೆಸುವುದಕ್ಕೆ ಆಗಲಿಲ್ಲ.
ಗೋಕಾಕರು ತಮ್ಮ ವರದಿಯಲ್ಲಿ ಏನು ಹೇಳುತ್ತಿದ್ದರೆನ್ನುವುದು ಆಗ ಯಾರಿಗೂ ಗೊತ್ತಿರಲಿಲ್ಲ. ಕರ್ನಾಟಕದಲ್ಲಿ ಕನ್ನಡವೇ ಏಕೈಕ ಪ್ರಥಮ ಭಾಷೆ ಆಗಿರಬೇಕೆನ್ನುವ ಉತ್ಸಾಹವೇ ಗೋಕಾಕರ ವಿರುದ್ಧದ ಆ ಮತಪ್ರದರ್ಶನಕ್ಕೆ ಕಾರಣವೆನಿಸಿದ್ದಿತು. ತಮಗೆ ಕನ್ನಡದ ಬಗೆಗೆ ಏನು ಮಾಡಬೇಕೆನ್ನುವುದು ಗೊತ್ತಿದೆಯೆಂದು ಗೋಕಾಕರು ಹೇಳಿದರಾದರೂ ಕನ್ನಡವನ್ನು ಕಡೆಗಣಿಸುವ ಪಿತೂರಿ ಸರಕಾರದಲ್ಲಿ ನಡೆದಿದೆಯೆನ್ನುವ ಸಂದೇಹ ಜನರ ಮನಸ್ಸಿನಲ್ಲಿ ಬಹು ಬಲವತ್ತರವಾಗಿ ಬೆಳೆದುಕೊಂಡಿದ್ದುದರಿಂದ, ಅವರ ಮಾತು ಕಿವುಡು ಕಿವಿಗಳ ಮೇಲೆ ಬಿದ್ದಂತಾಗಿ ಅದರ ಕಡೆಗೆ ಯಾರೊಬ್ಬರೂ ಗಮನ ಕೊಡಲಿಲ್ಲ. ತಮ್ಮ ವಿರುದ್ಧದ ಕೂಗು, ಪ್ರತಿಭಟನೆ ಮತ ಪ್ರದರ್ಶನಗಳಿಂದ ಗೋಕಾಕರು ತಮ್ಮ ಮನಸ್ಸಿನ ಪ್ರಸನ್ನತೆಯನ್ನು ಕಳೆದುಕೊಳ್ಳಲಿಲ್ಲ. ತಮ್ಮ ವಿಚಾರದ ನಿಚ್ಚಳತೆಯನ್ನು ಮಸುಕು ಮಾಡಿಕೊಳ್ಳಲಿಲ್ಲ. ಅವರು ಮರು ವರ್ಷದ ಆರಂಭಕ್ಕೆ ತಮ್ಮ ವರದಿಯನ್ನು ಸರಕಾರಕ್ಕೆ ಸಲ್ಲಿಸಿದರು. ಆದು ಒಂದು ರಾಜ್ಯದ ಭಾಷೆಗೆ ಇರಬೇಕಾದ ಸ್ಥಾನವನ್ನು ನಿಷ್ಕರ್ಷಿಸುವುದರಲ್ಲಿ ಒಂದು ಮೈಲುಗಲ್ಲೆನಿಸಿತು. ತಮ್ಮ ವರದಿಯಲ್ಲಿ ಗೋಕಾಕರು ಪ್ರಾದೇಶಿಕ ಭಾಷೆಗೆ ಪಟ್ಟ ಕಟ್ಟಿದರು. ಸಂಸ್ಕೃತದ ಮಹತ್ವವನ್ನು ಹೇಳಿದರಲ್ಲದೆ, ಅದಕ್ಕೆ ಪ್ರಾದೇಶಿಕ ಭಾಷೆಯ ಮಹತ್ವ ಇರಲಾರದೆನ್ನುವುದನ್ನೂ ತಿಳಿಸಿದರು. ಆದರೆ ಅದೇ ವೇೆಗೆ ಕನ್ನಡದ ಬೆಳವಣಿಗೆಗೆ ಸಂಸ್ಕೃತ ಬೇಕು ಎನ್ನುವುದನ್ನು ಹೇಳಿದರು. ಕನ್ನಡದಲ್ಲಿ ಸಂಸ್ಕೃತವು ಹಾಸುಹೊಕ್ಕಾಗಿ ಬೆರೆತುಕೊಂಡಿದೆ. ದ್ರಾವಿಡ ಭಾಷೆಗಳಿಗೆ ಅದು ಬಹಳಷ್ಟು ಶಬ್ದ ಸಂಪತ್ತನ್ನು ಒದಗಿಸಿಕೊಟ್ಟಿದೆ. ದಕ್ಷಿಣದ ಭಾಷೆಗಳನ್ನು ಅದು ಸಾಕು ತಾಯಿಯಂತೆ ಸಹಿಸಿಕೊಂಡು ಬಂದಿದೆಯೆಂದು ಹೇಳಿದರೂ ತಪ್ಪಾಗಲಾರದು. ಸಂಸ್ಕೃತದ ಈ ಕೊಡುಗೆಯನ್ನು ಯಾರೊಬ್ಬರಿಂದಲೂ ಅಲ್ಲಗಳೆಯುವುದಕ್ಕಾಗುವುದಿಲ್ಲ. ಆದರೆ ಅದು ಜನಸಾಮಾನ್ಯರ ಭಾಷೆ ಆಗುವುದು ಸಾಧ್ಯವಿಲ್ಲ. ಮಗುವಿಗೆ ತಾಯಿಯ ಎದೆಹಾಲು ಆಗುವಂತೆ ಬೇರೆ ಹೊಯ್‌ಹಾಲು ಆಗಲಾರದು. ಮಾತೃಭಾಷೆಯು ತಾಯಿ ಎದೆ ಹಾಲಿನಂತೆಯೇ ಇದೆ. ಸಂಸ್ಕೃತವು ಮಹತ್ವದ ಭಾಷೆಯಾದರೂ ಅದು ಕನ್ನಡದ ಸ್ಥಾನವನ್ನು ಪಡೆದುಕೊಳ್ಳಲಾರದು. ಪಂಡಿತರ ಭಾಷೆ ಪಂಡಿತರಿಗೋಸುಗ ಬೇಕು. ಅದನ್ನು ಪಾಮರರು ಜೀರ್ಣಿಸಿಕೊಳ್ಳಲಾರರು. ಆದರೆ ಸಾಹಿತ್ಯದ ಅಭ್ಯಾಸ ಮಾಡಬೇಕೆನ್ನುವವರಿಗೆ ಸಂಸ್ಕೃತದ ಓದು ಹೆಚ್ಚಿನ ಇಂಬನ್ನು ತಂದುಕೊಡುತ್ತದೆ.
ಬಹುಸಂಖ್ಯಾತ ಕನ್ನಡಿಗರ ಕಂಠದಲ್ಲಿ ಸಂಸ್ಕೃತ ಇಳಿಯಲಾರದೆನ್ನುವ ಕಾರಣದಿಂದಲೇ ರಾಮಾಯಣ ಮಹಾಭಾರತಗಳು ಕನ್ನಡದಲ್ಲಿ ಬಂದವು. ಜ್ಞಾನಾರ್ಜನೆ ಮಾಡಿಕೊಳ್ಳುವುದಕ್ಕೆ ಮಾತೃಭಾಷೆಯೇ ಹೆಚ್ಚು ಸುಲಭವಾದ ಸಾಧನ. ಇದನ್ನು ಗಮನಿಸಿಯೇ ಕವಿ ಮಹಲಿಂಗರಂಗ ‘ಸಂಸ್ಕೃತದೊಳಿನ್ನೇನು’ ಎಂದು ಕೇಳಿದ, ‘ಕಳೆದ ಸಿಗುರಿನ ಕಬ್ಬಿನಂದದಿ, ಅಳಿದ ಉಷ್ಣದ ಹಾಲಿನಂದದಿ’ ಎಂದು ಅವನು ಕನ್ನಡದ ಮೇಲ್ಮೈಯನ್ನು ಕೊಂಡಾಡಿದ. ಜನರಿಗೆ ತಿಳಿಸುವ ಭಾಷೆ ಸಂಸ್ಕೃತ ಅಲ್ಲವಾದರೆ, ಅದು ಇಂಗ್ಲೀಷು ಕೂಡ ಅಲ್ಲ. ಭಾಷೆಯ ಬೆಳವಣಿಗೆಗೆ ಸಂಸ್ಕೃತ ಬೇಕಾಗಿರುವಂತೆ, ಜ್ಞಾನದ ಬೆಳವಣಿಗೆಗೆ ಇಂಗ್ಲೀಷು ಬೇಕು. ವಿಪುಲ ಜ್ಞಾನಭಂಡಾರದ ಕೀಲಿಕೈ ಇಂಗ್ಲೀಷೇ ಆಗಿದೆಯೆಂದು ಹೇಳಿದರೆ ತಪ್ಪಾಗಲಾರದು. ಆದರೆ ಇಂಗ್ಲೀಷನ್ನು ಮಗುವಿನ ಮಾತೃಭಾಷೆ ತಳ್ಳಿಹಾಕಿ ಅದರ ಸ್ಥಾನದಲ್ಲಿ ತರುವುದಕ್ಕೆ ಆಗುವುದಿಲ್ಲ. ಶಿಕ್ಷಣ ಮಾಧ್ಯಮವು ಮಾತೃಭಾಷೆಯಲ್ಲಿಯೇ ಆಗಿರಬೇಕು. ಇಂಗ್ಲೀಷನ್ನು ಚೆನ್ನಾಗಿ ಬರೆಯುವವರೂ ಇಲ್ಲ. ಕಲಿಸುವವರೂ ಇಲ್ಲ. ಇಂಗ್ಲೀಷನ್ನು ಪ್ರಾಥಮಿಕ ಹಂತದಿಂದಲೇ ಶಿಕ್ಷಣದ ಮಾಧ್ಯಮವನ್ನಾಗಿ ಮಾಡಿದರೆ, ಇಂಗ್ಲೀಷ್, ಭಾಷೆ ಮಕ್ಕಳಿಗೆ ಚೆನ್ನಾಗಿ ಬರುವುದೆಂದು ತಿಳಿಯುವುದು ಒಂದು ಭ್ರಮೆಯೆಂದು ಗೋಕಾಕ್ ವರದಿಯಲ್ಲಿ ಸ್ಪಷ್ಟವಾಗಿ ಹೇಳಿದೆ. ಜ್ಞಾನವನ್ನು ಮಾತೃಭಾಷೆಯಲ್ಲಿ ಗ್ರಹಿಸುವುದು ಸುಲಭವೆನಿಸುತ್ತದೆ. ಇಂಗ್ಲೀಷಿನ ಜ್ಞಾನ ಸರಿಯಾಗಿ ಆಗುವಂತೆ ಅದನ್ನು ಒಂದು ಭಾಷೆಯೆಂದು ಚೆನ್ನಾಗಿ ಕಲಿಸಬೇಕು. ಕಲಿಸುವ ಪದ್ಧತಿಯಲ್ಲಿಯೂ ಬದಲಾವಣೆ ಆಗಬೇಕು.
ಭಾಷೆಗಳನ್ನು ಸುಲಭವಾಗಿ ಕಲಿಯುವ ದಿಢೀರ್ ಕ್ರಮಗಳು ಈಗ ಬಂದಿವೆ. ಐದಾರು ವಾರಗಳಲ್ಲಿ ಒಂದು ಭಾಷೆಯ ಜ್ಞಾನ ಮಾಡಿಕೊಡುವುದು ಸಾಧ್ಯ ಎನ್ನುವುದು ಸೋಜಿಗವನ್ನು ಉಂಟು ಮಾಡಬಹುದು. ಆದರೆ ಇದು ಸೋಜಿಗಪಡತಕ್ಕ ಸಂಗತಿಯೇನೂ ಅಲ್ಲ. ಒಂದು ಭಾಷೆಯನ್ನು ಆ ರೀತಿ ಅತ್ಯಲ್ಪ ಅವಧಿಯಲ್ಲಿ ಕಲಿತವರಿದ್ದಾರೆ. ಹಳೆಯ ಮೈಸೂರು ಸಂಸ್ಥಾನಕ್ಕೆ ಅಧಿಕಾರಿಯಾಗಿ ಬಂದ ಹಡ್ಸನ್ ಕೇವಲ ಆರು ವಾರಗಳಲ್ಲಿ ಕನ್ನಡ ಕಲಿತನೆನ್ನುವುದನ್ನು ಇತಿಹಾಸ ಹೇಳುತ್ತದೆ. ಅವನು ಕನ್ನಡ ಕಲಿತ. ಇಷ್ಟೇ ಅಲ್ಲ, ಸಾರ್ವಜನಿಕ ಶಿಕ್ಷಣ ಇಲಾಖೆಯ ಪ್ರಥಮ ಮುಖ್ಯಾಧಿಕಾರಿಯೂ ಆದ ಅವನು, ಜೇಬಿನಿಂದ ತನ್ನ ಸ್ವಂತದ ಹಣ ತೆಗೆದು ಆಗಿನ ಕಾಲದಲ್ಲಿ 72 ಕನ್ನಡ ಶಾಲೆಗಳನ್ನು ಆರಂಭಿಸಿದ ಕೀರ್ತಿ ಅವನದು. ಉತ್ತರ ಕರ್ನಾಟಕದಲ್ಲಿ ಡೆಪ್ಯುಟಿ ಚೆನ್ನಬಸಪ್ಪನವರು ಮಾಡಿದ್ದ ಕೆಲಸವನ್ನು ಅವನು ಮೈಸೂರಿನಲ್ಲಿ ಮಾಡಿದ. ಇಂಗ್ಲೆಂಡಿಗೆ ಹೋದ ಮೇಲೆ ತನ್ನ ಹಳೆಯ ನೆನಪುಗಳನ್ನು ಮೆಲುಕು ಹಾಕಲು ಲಂಡನ್ನಿನಲ್ಲಿ ಬೆಂಗಳೂರು ಕಾಟೇಜ್ ಕಟ್ಟಿದ. ಗೋಕಾಕರು ತ್ರಿಭಾಷಾ ಸೂತ್ರ ಅನುಸರಿಸಿ ಶಿಕ್ಷಣದಲ್ಲಿ ಮೂರು ಭಾಷೆಗಳ ಸ್ಥಾನವನ್ನು ನಿರ್ದೇಶಿಸಿದರು. 350 ಅಂಕಗಳ ಭಾಷಾ ಪರೀಕ್ಷೆಯಲ್ಲಿ ಕನ್ನಡವು 150 ಅಂಕಗಳ ಏಕೈಕ ಪ್ರಥಮ ಭಾಷೆ ಆಗಿರಬೇಕೆಂದು ಹೇಳಿದರು. ಕನ್ನಡಕ್ಕೆ ಪ್ರಥಮ ಆದ್ಯತೆ ನೀಡಿದ ಈ ವರದಿಯ ಮೇಲೆ ಸರಕಾರ ಯಾವುದೇ ನಿರ್ಣಯ ಕೈಕೊಳ್ಳದೇ ಅದು ಧೂಳು ತಿನ್ನುವಂತೆ ಬೀರುವಿನಲ್ಲಿ ಇರಿಸಿ ಸುಮ್ಮನೇ ಕುಳಿತು ಕೊಂಡಿದ್ದಿತು. ಸರಕಾರವು ಈ ವರದಿಯನ್ನೇ ಮೂಲೆಗೆ ತಳ್ಳುವುದೆನ್ನುವ ಭಯ ಸಂದೇಹಗಳು ಕನ್ನಡಿಗರಲ್ಲಿ ಕಾಣಿಸಿಕೊಂಡವು. ಅಲ್ಲಲ್ಲಿ ಸಭೆ ನಡೆದವು. ವರದಿಯನ್ನು ಅನುಷ್ಠಾನಗೊಳಿಸಲು ಒತ್ತಾಯಪಡಿಸಿ ಸಭೆ ಪ್ರತಿಭಟನೆ ಸಂಘಟನೆಗೊಂಡವು.
 
ಕೇಂದ್ರ ಕ್ರಿಯಾ ಸಮಿತಿಯ ರಚನೆ
ಇದರ ಬಗೆಗೆ ಏನಾದರೂ ಒಂದು ದೊಡ್ಡ ಸಂಘಟನೆ ಮಾಡಿ ಸರಕಾರದ ಮೇಲೆ ಬಲವಾದ ಒತ್ತಾಯ ತರಬೇಕೆಂದು ಫೆಬ್ರುವರಿ 23, 1982ರಂದು ಧಾರವಾಡದ ಕರ್ನಾಟಕ ವಿದ್ಯಾವರ್ಧಕ ಸಂಘದಲ್ಲಿ ಕನ್ನಡದ ಅನೇಕ ಸಂಘಟನೆಗಳು ಸಭೆ ಸೇರಿ, ಆ ಸಂಘದ ನೇತೃತ್ವದಲ್ಲಿ, ಅಖಿಲ ಕರ್ನಾಟಕದ ಕೇಂದ್ರ ಕನ್ನಡ ಕ್ರಿಯಾ ಸಮಿತಿಯೊಂದನ್ನು ರಚಿಸಿದವು. 1890ರಲ್ಲಿ ಸ್ಥಾಪನೆಗೊಂಡ ಧಾರವಾಡದ ಕರ್ನಾಟಕ ವಿದ್ಯಾವರ್ಧಕ ಸಂಘವು, ಹರಿದ ಹಂಚಿ, ಜೀವನ್ಮೃತವಾಗಿ ಬಿದ್ದಿದ್ದ ಕರ್ನಾಟಕದ ದೇಹದಲ್ಲಿ ಕನ್ನಡದ ಉಸಿರು ತುಂಬುವ ಕನ್ನಡಿಗರಲ್ಲಿ ಕನ್ನಡದ ಪ್ರಜ್ಞೆ ಬೆಳೆಸುವ ಕೆಲಸವನ್ನು ಮಾಡಿಕೊಂಡು ಬಂದಿದೆ. ನಿರಾಶೆಯ ಕಾರ್ಗತ್ತಲು ಕವಿದಿದ್ದ ಆಗಿನ ದಿನಗಳಲ್ಲಿ ರಾ.ಹ. ದೇಶಪಾಂಡೆಯವರು ಕನ್ನಡವನ್ನು ಬೆಳೆಸುವುದಕ್ಕೋಸುಗ ಒಂದು ಪಂಜು ಹಚ್ಚಿ ನಿಂತರು. ಧಾರವಾಡದ ನಗರದಲ್ಲಿಯೇ ಆಗ 29 ಮರಾಠೀ ಶಾಲೆಗಳೂ ಒಂದೇ ಒಂದು ಕನ್ನಡ ಶಾಲೆಯೂ ಇದ್ದ ಸಂಗತಿಯನ್ನು ನೆನೆದರೆ ಕನ್ನಡದ ಹಾಗೂ ಕನ್ನಡಿಗರ ಶೋಚನೀಯ ಸ್ಥಿತಿಯ ಕಲ್ಪನೆ ಬರಬಹುದು. ದೇಶಪಾಂಡೆಯವರು ಉತ್ತರ ಕರ್ನಾಟಕದಲ್ಲಿ ಎಂ.ಎ. ಆದವರಲ್ಲಿ ಮೊದಲಿಗರು. ಅವರ ಕನ್ನಡಪರ ನಿಲುವು ಮರಾಠೀಪರ ಅಧಿಕಾರಿಗಳು ತುಂಬಿದ್ದ ಮುಂಬಯಿ ಸರಕಾರಕ್ಕೆ ಸೇರಿಕೆ ಆಗಲಿಲ್ಲ. ಹೀಗಾಗಿ ಅವರು ಭಡತಿ ಪಡೆಯದೆ ಕೇವಲ ಹೈಸ್ಕೂಲ್ ಹೆಡ್ ಮಾಸ್ಟರ್ ಆಗಿ ನಿವೃತ್ತರಾಗಬೇಕಾಯಿತು. ಕರ್ನಾಟಕ ವಿದ್ಯಾವರ್ಧಕ ಸಂಘವು ಕರ್ನಾಟಕದ ಪ್ರದೇಶಗಳಲ್ಲಿ ಕನ್ನಡದ ಪ್ರಜ್ಞೆ ಬೆಳೆಸಿತು. ಹಳೆಯ ಮೈಸೂರಿನಲ್ಲಿ ಕರ್ನಾಟಕದ ಇನ್ನುಳಿದ ಪ್ರದೇಶಗಳಿಗಿಂತ ಹೆಚ್ಚು ಕನ್ನಡ ಇದ್ದೂ ಕೂಡ, ಅಲ್ಲಿಯ ಜನರು ಮಾರ್ಗದರ್ಶನಕ್ಕೋಸುಗ ಧಾರವಾಡದ ಕಡೆಗೆ, ಕರ್ನಾಟಕ ವಿದ್ಯಾವರ್ಧಕ ಸಂಘದ ಕಡೆಗೆ ನೋಡುತ್ತಿದ್ದರು. ಕನ್ನಡದ ಆಚಾರ್ಯ ಪುರುಷರಾದ ಪ್ರೊ.ಬಿ.ಎಂ. ಶ್ರೀಕಂಠಯ್ಯನವರು ಮೈಸೂರಿನ ಮಹಾರಾಜಾ ಕಾಲೇಜಿನಲ್ಲಿ ಓದಿಸುತ್ತಿದ್ದರಾದರೂ ತಮ್ಮ ಪ್ರಥಮ ಸಾರ್ವಜನಿಕ ಭಾಷಣವನ್ನು ಅವರು 1910ರಲ್ಲಿ ಧಾರವಾಡದ ಕರ್ನಾಟಕ ವಿದ್ಯಾವರ್ಧಕ ಸಂಘದಲ್ಲಿ ನೀಡಿದರು.
ಆಗ ಅವರು ತಮ್ಮ ಭಾಷಣಕ್ಕೆ ಆಯ್ದುಕೊಂಡ ವಿಷಯ ‘ಕನ್ನಡ ಮಾತು ತಲೆಯೆತ್ತುವ ಬಗೆ’ ಅವರು ಆ ಮಾತು ಹೇಳಿ ಒಂದು ಶತಮಾನವೇ ಸಮೀಪಿಸುತ್ತ ಬಂದಿದ್ದರೂ ಅವರ ಮಾತಿನ ಪ್ರಸ್ತುತತೆ ಇಂದಿಗೂ ಕಳೆದು ಹೋಗಿಲ್ಲ. ಬಿ.ಎಂ.ಶ್ರೀಯವರು ಮೈಸೂರಿಗೆ ಹಿಂದಿರುಗಿದ ಮೇಲೆ ದೇಶಪಾಂಡೆಯವರಿಗೆ ಕೃತಜ್ಞತೆ ಸೂಚಿಸಿ ಒಂದು ಕಾಗದ ಬರೆದರು. ಆ ಕಾಗದ ಇಂಗ್ಲೀಷಿನಲ್ಲಿ ಇದ್ದಿತು. ‘ಕನ್ನಡದ ಪ್ರಜ್ಞೆ ಬೆಳೆಸಬೇಕೆನ್ನುವ ನೀವು ಇಂಗ್ಲೀಷಿನಲ್ಲಿ ಬರೆದರೆ ಹೇಗೆ ಎಂಬರ್ಥ ಸೂಚಿಸುವ ಒಂದು ಪತ್ರವನ್ನು ದೇಶಪಾಂಡೆಯವರು ಅವರಿಗೆ ಬರೆದು ಹಾಕಿದರು. ಬಿ.ಎಂ.ಶ್ರೀಯವರು ತಮ್ಮ ತಪ್ಪನ್ನು ಒಪ್ಪಿಕೊಂಡು ಅಂಥ ಪ್ರಮಾದ ತಮ್ಮಿಂದ ಇನ್ನು ಮುಂದೆ ಎಂದೂ ಆಗುವುದಿಲ್ಲವೆಂದು ಹೇಳಿ ಕ್ಷಮಾಪಣೆ ಕೋರಿ, ಒಂದು ಮರು ಓಲೆ ಬರೆದರು. ಧಾರವಾಡದ ಕರ್ನಾಟಕ ವಿದ್ಯಾವರ್ಧಕ ಸಂಘದಲ್ಲಿ ಹಾಯ್ದುಬಂದರೆ ಕನ್ನಡದ ಕ್ರಿಯಾಶಾಲಿ ಚೇತನಗಳೊಂದಿಗೆ ಅನುಸಂಧಾನ ಮಾಡಿದ ಅನುಭವ ನಮಗೆ ಆಗುತ್ತದೆ. ರಾ.ಹ.ದೇಶಪಾಂಡೆ, ಶಾಂತಕವಿ, ಝಿಗ್ಲರ್, ಕಿಟೆಲ್, ಹೊನ್ನಾಪುರಮಠ, ಆಲೂರು ವೆಂಕಟ ರಾಯರು, ದ.ರಾ.ಬೇಂದ್ರೆ, ಶಿ.ಶಿ.ಬಸವನಾಳ, ಶಂ.ಬಾ. ಶ್ರೀರಂಗ, ಬೆಟಗೇರಿ ಕೃಷ್ಣಶರ್ಮ, ಮಾಳವಾಡ ಇವರೇ ಮೊದಲಾದವರೊಂದಿಗೆ ನಾವು ಸಂವಾದ ನಡೆಸಿದ ನೆನಪು ನಮ್ಮ ಸ್ಮರಣೆಗೆ ಬರುತ್ತದೆ. ಈ ಕರ್ನಾಟಕ ವಿದ್ಯಾವರ್ಧಕ ಸಂಘವು ಕನ್ನಡ ಸರಕಾರವೇ ಇರುವ ಮೈಸೂರಿನಲ್ಲಿ ಕನ್ನಡ ಸಾಹಿತ್ಯ ಪರಿಷತ್ತು ಇರಬೇಕೆಂದು ಒತ್ತಾಯಿಸಿತು. ಶ್ರೀನಿವಾಸರಾಯರು, ಕರ್ಪೂರ ಶ್ರೀನಿವಾಸರಾಯರು, ಆಲೂರು ವೆಂಕಟರಾಯರು ಬೆಂಗಳೂರಿಗೆ ಹೋಗಿ ಮೋಕ್ಷಗುಂಡಂ ವಿಶ್ವೇಶ್ವರಯ್ಯನವರನ್ನು ಮನವೊಲಿಸಿ ಸಾಹಿತ್ಯ ಪರಿಷತ್ತು 1915ರಲ್ಲಿ ಸ್ಥಾಪನೆ ಗೊಳ್ಳುವಂತೆ ಮಾಡಿದರು.  ಕನ್ನಡಿಗರ ಉಸಿರಿನ ಉಸಿರಾಗಿ, ಅನಿಸಿಕೆಗಳ ಧ್ವನಿಯಾಗಿ ಈ ವಿದ್ಯಾವರ್ಧಕ ಸಂಘವು ಕನ್ನಡದ ದೀಕ್ಷೆ ತೊಟ್ಟು ಕರ್ನಾಟಕದ ಸಂಕಲ್ಪ ದೀಕ್ಷೆ ತೊಟ್ಟು ಕರ್ನಾಟಕದ ಸಂಕಲ್ಪ ಸಿದ್ದಿಗೋಸುಗ ಉದ್ದಕ್ಕೂ ಶ್ರಮಿಸುತ್ತ ಬಂದಿದೆ. ಧಾರವಾಡದಲ್ಲಿ ಆಕಾಶವಾಣಿ ಕೇಂದ್ರ, ಕರ್ನಾಟಕ ವಿಶ್ವವಿದ್ಯಾಲಯದ ಸ್ಥಾಪನೆ, ಕರ್ನಾಟಕ ಏಕೀಕರಣ ಸಾಧನೆ, ಇಷ್ಟೆಲ್ಲ ಅದರ ಪ್ರಾಣಕ್ಕೆ ಹತ್ತಿದ ಪ್ರಶ್ನೆಗಳಾಗಿದ್ದವು.
ಅದೇ ಸಂಸ್ಥೆಯ ನೇತೃತ್ವದಲ್ಲಿ ಕನ್ನಡಕ್ಕೆ ಸಿಂಹಾಸನದ ಸ್ಥಾನವನ್ನು ತಂದುಕೊಡಲು ಈಗ ಒಂದು ಅಖಿಲ ಕರ್ನಾಟಕ ಕನ್ನಡ ಕೇಂದ್ರ ಕ್ರಿಯಾ ಸಮಿತಿ ಸ್ಥಾಪನೆಗೊಂಡು ಕಾರ್ಯ ಪ್ರವೃತ್ತವಾಗುವುದು ಕೂಡ ಒಂದು ಅಪೂರ್ವ ಯೋಗಾಯೋಗ ಎಂದು ಅನೇಕ ಜನರು ಭಾವಿಸಿದರು. ಕರ್ನಾಟಕವನ್ನು ತರಲು ಕಾರಣೀಭೂತವಾದ ಸಂಸ್ಥೆಯ ಮೇಲೆಯೇ ಕನ್ನಡವನ್ನು ತರುವ ಕೆಲಸವೂ ಬಿದ್ದಿತು. ಹೊರಿಸುವವರ ಮೇಲೆಯೇ ಹೊರಿಸುತ್ತಾರೆ. ಮಾಡಿದವರೇ ಮಾಡಬೇಕಾಗುತ್ತದೆ ಎನ್ನುವುದನ್ನು ಇದು ತೋರಿಸುತ್ತದೆ. ಗೋಕಾಕ್ ವರದಿಯ ಬಗೆಗೆ ಸರಕಾರ ಏನನ್ನೂ ಮಾಡಲಿಲ್ಲ. ಸಂದಿಗ್ಧ ಪರಿಸ್ಥಿತಿ ಹಾಗೆಯೇ ಉಳಿದುಕೊಂಡಿತು. ಕನ್ನಡದ ಪ್ರತಿಪಾದಕರಿಗೆ ಕಳವಳವೆನಿಸಿತು. ಅವರು ಕಸಿವಿಸಿಗೊಂಡರು. ಬಿಜಾಪುರದಲ್ಲಿ ಕೋರಳ್ಳಿಯವರು ಗೋಕಾಕ್ ವರದಿಯ ಅನುಷ್ಠಾನವನ್ನು ಒತ್ತಾಯಿಸಿ ಉಪವಾಸ ಕುಳಿತರು. ಮಾರ್ಚ್ 30, 1982ರಂದು ಕನ್ನಡ ಕ್ರಿಯಾ ಸಮಿತಿಯ ಸಭೆ ಸೇರಿ, ಒಂದು ದಿನದ ಸಾಂಕೇತಿಕ ಉಪವಾಸ ಸತ್ಯಾಗ್ರಹದಿಂದ ಗೋಕಾಕ್ ವರದಿಯ ಪರವಾದ ಆಂದೋಲನವನ್ನು ಆರಂಭಿಸಬೇಕೆಂದು ನಿರ್ಧಾರ ಕೈಕೊಳ್ಳಲಾಯಿತು. ಕ್ರಿಯಾ ಸಮಿತಿಗೆ ಡಾ.ಶಂ.ಬಾ.ಜೋಶಿ ಯವರನ್ನು ಅಧ್ಯಕ್ಷರೆಂದು ಆಯ್ಕೆ ಮಾಡಲಾಗಿದ್ದಿತು. ಅದಕ್ಕೆ ಶ್ರೀಯುತರಾದ ಪಾಟೀಲ ಪುಟ್ಟಪ್ಪ, ಬಸವರಾಜ ಕಟ್ಟಿಮನಿ, ಡಾ.ಆರ್.ಸಿ.ಹಿರೇಮಠ, ಚೆನ್ನವೀರ ಕಣವಿ, ಡಾ.ರಾ.ಯ. ಧಾರವಾಡಕರ, ಾ.ಎಸ್.ಎಂ. ವೃಷಭೇಂದ್ರಸ್ವಾಮಿ, ವ್ಹಿ.ಎಸ್.ಹಿರೇಗೌಡರು ಮೊದಲಾದವರು ಉಪಾಧ್ಯಕ್ಷರಾಗಿದ್ದರು. ಪ್ರೊ.ಚಂದ್ರಶೇಖರ ಪಾಟೀಲ, ಪ್ರೊ.ಎಂ.ಎಂ. ಕಲಬುರ್ಗಿ ಮತ್ತು ಪ್ರೊ.ಗುರುಲಿಂಗ ಕಾಪಸೆ ಕಾರ್ಯದರ್ಶಿ ಆಗಿದ್ದರು. ಏಪ್ರಿಲ್ ದಿನಾಂಕ ಎರಡರಂದು ಉಪವಾಸ ಸತ್ಯಾಗ್ರಹ ಆರಂಭಿಸುವುದಕ್ಕೆ ವಿಶಿಷ್ಟ ಕಾರಣ ಇದ್ದಿತು. ಏಪ್ರಿಲ್ ಒಂದರಂದು ಸತ್ಯಾಗ್ರಹಕ್ಕೆ ಕೂಡುವುದಾಗಿ ಹೇಳಿದ್ದರೆ, ಆ ದಿನದ ಮಹಿಮೆಯಿಂದ ಜನರು ಅದನ್ನು ನಂಬದೇ ಇರಬಹುದೆನ್ನುವ ಭಾವನೆ ಇದ್ದಿತು. ಉಪವಾಸ ಸತ್ಯಾಗ್ರಹದಲ್ಲಿ ಡಾ.ಶಂ.ಬಾ.ಜೋಶಿ, ಪಾಟೀಲ ಪುಟ್ಟಪ್ಪ, ಡಾ.ಆರ್.ಸಿ. ಹಿರೇಮಠ ಮತ್ತು ಬಸವರಾಜ ಕಟ್ಟೀಮನಿ ಇರಬೇಕೆಂದು ಮುಂಚಿತವಾಗಿಯೇ ತೀರ್ಮಾನ ಕೈಕೊಳ್ಳಲಾಗಿದ್ದಿತು. ಬಹಳೇ ಕಾತರದಿಂದ ನಿರೀಕ್ಷಿಸುತ್ತಿದ್ದ ಆ ದಿನ ಬಂದೇ ಬಿಟ್ಟಿತು. ಬೆಳಿಗ್ಗೆ ಧಾರವಾಡಕ್ಕೆ ಹೋದರೆ, ಪ್ರೊ.ಚಂದ್ರಶೇಖರ ಪಾಟೀಲರು ಬಂದು, ‘ನಮ್ಮ ಉಪವಾಸ ಸತ್ಯಾಗ್ರಹಕ್ಕೆ ವಿಘ್ನ ಬಂದಿದೆ. ಡಾ.ಶಂ.ಬಾ.ಜೋಶಿಯವರು ತಮಗೆ ಉಪವಾಸ ಹೂಡುವ ತತ್ವದಲ್ಲಿ ವಿಶ್ವಾಸವಿಲ್ಲ ಎನ್ನುತ್ತಾರೆ. ನಾವು ಅವರಲ್ಲಿಗೆ ಹೋಗಿ ಸೋತು ಬಂದಿದ್ದೇವೆ. ಅವರು ಬರದಿದ್ದರೆ ನಾವು ಅಪಹಾಸ್ಯಕ್ಕೆ ಗುರಿ ಆಗುತ್ತೇವೆ ಎಂದು ಹೇಳಿ, ನಾನೇ ಹೋಗಿ ಈಗ ಅವರನ್ನು ಮನವೊಲಿಸಿಕೊಂಡು ಕರೆತರಬೇಕು’ ಎಂದು ಕೇಳಿದರು. ಡಾ.ಶಂ.ಬಾ.ಜೋಶಿ ತತ್ವನಿಷ್ಠುರ ವ್ಯಕ್ತಿ. ಅವರು ಸುಲಭವಾಗಿ ಜಗ್ಗುವವರಲ್ಲ. ‘ನಾನು ಮಹಾತ್ಮಾ ಗಾಂಧಿಯವರ ಉಪವಾಸಕ್ಕೇ ಮೆಚ್ಚಿದವನಲ್ಲ. ನನಗೆ ಈ ಉಪವಾಸ ತತ್ವದಲ್ಲಿ ವಿಶ್ವಾಸವಿಲ್ಲ’ ಎಂದರು.
ನನಗಾದರೂ ಇದರ ಬಗೆಗೆ ವಿಶ್ವಾಸವಿಲ್ಲ. ನಾನೂ ಕೂಡ ನಿಮ್ಮ ಅಭಿಪ್ರಾಯದವನೇ, ಆದರೆ, ಒಂದು ವಾತಾವರಣ ನಿರ್ಮಾಣ ಮಾಡಬೇಕಾಗಿದೆ. ನಿಮ್ಮಂಥವರು ಇದ್ದರೆ ಅದು ದೇಶದ ಗಮನವನ್ನು ಸೆಳೆಯುತ್ತದೆ. ಈ ಉಪವಾಸ ಒಂದು ಸಾಂಕೇತಿಕ ಪ್ರತಿಭಟನೆ. ಕನ್ನಡ ಹೋರಾಟಕ್ಕೆ ಜೀವ ತುಂಬಲು ಇದು ಒಂದು ಸಾಧನ ನೀವು ಬರಲೇಬೇಕು. ‘ನಿಮ್ಮ ಬಲವಂತಕ್ಕೆ ನಾನು ಬರುತ್ತೇನೆ. ಆದರೆ, ನನಗೆ ಅಲ್ಲಿ ಎರಡು ಗಂಟೆಗಳಿಗಿಂತ ಹೆಚ್ಚು ಕುಳಿತುಕೊಳ್ಳುವುದಕ್ಕೆ ಆಗುವುದಿಲ್ಲ.
‘ನೀವು ಒಂದೇ ಗಂಟೆ ಕುಳಿತರೆ ಸಾಕು’. ‘ನಾನು ಮಧ್ಯಾಹ್ನ ಮುಂಬಯಿಗೆ ಹೋಗಬೇಕು.’ ‘ನಮ್ಮನ್ನು ಆಶೀರ್ವದಿಸಿ ನೀವು ಎಲ್ಲಿಗಾದರೂ ಹೋಗಿ’
ಡಾ. ಶಂಬಾರನ್ನು ನಾನು ನನ್ನೊಂದಿಗೆ ಕರೆತಂದಾಗ ಕರ್ನಾಟಕ ವಿದ್ಯಾವರ್ಧಕ ಸಂಘದ ಆವರಣದಲ್ಲಿ ನೆರೆದಿದ್ದ ಕನ್ನಡಾಭಿಮಾನಿಗಳಿಗೆಲ್ಲ ಸಂತೋಷ ಹಾಗೂ ಸೋಜಿಗ ಎರಡೂ ಏಕಕಾಲದಲ್ಲಿ ಉಂಟಾದವು. ನಿರುತ್ಸಾಹಗೊಂಡಿದ್ದ ಅವರ ಮುಖದಲ್ಲಿ ಹೊಸ ಉತ್ಸಾಹ ಕಾಣಿಸಿಕೊಂಡಿದ್ದಿತು. ಗೆಲುವಿನ ಕಳೆಯನ್ನು ಅವರು ತಮ್ಮ ಮುಖದ ಮೇಲೆ ಬರೆದು ಕೊಂಡಿದ್ದರು. ಒಮ್ಮೆಲೇ ವಿದ್ಯುತ್ ಸಂಚಾರವಾದಂತಾಗಿ ಚಟುವಟಿಕೆ ಆರಂಭಗೊಂಡವು. ಅದೊಂದು ಅಪೂರ್ವ ಘಟನೆ ಎನಿಸಿತು. ಉಪವಾಸದ ಆ ಪ್ರಸಂಗ ಅನೇಕ ಜನರನ್ನು ಆಕರ್ಷಿಸಿತು. ಭಾಷೆಗೋಸುಗ ಡಾ.ಶಂ.ಬಾ.ಜೋಶಿ ಮೊದಲಾದ ಜನರು ಉಪವಾಸ ಕುಳಿತರೆನ್ನುವುದು ಭಾರತದ ಪತ್ರಿಕೆಗಳಿಗೆಲ್ಲ ಬಹುದೊಡ್ಡ ಸುದ್ದಿ ಎನಿಸಿತು. ಉಪವಾಸ ಕುಳಿತ ಆ ಘಟನೆ ಬಹುದೂರದವರೆಗೆ ಧ್ವನಿ ತರಂಗಗಳನ್ನು ಎಬ್ಬಿಸಿತು. ಆ ಸುದ್ದಿಯನ್ನು ಬಿ.ಬಿ.ಸಿ. ಲಂಡನ್ನಿನಿಂದ, ತನ್ನ ರಾತ್ರಿ 10‑30 ಪ್ರಸಾರದಲ್ಲಿ ಬಿತ್ತರಿಸಿತು. ಏಪ್ರಿಲ್ 19ನೆಯ ತಾರೀಖು ಕರ್ನಾಟಕ ಏಕೀಕರಣಕ್ಕೋಸುಗ ನಡೆದ ಆಂದೋಲನವು ಕೂಡ ಭಾರೀ ಸುದ್ದಿ ಮಾಡಿ ಗೋಳಿಬಾರ್‌ದಲ್ಲಿ ಪರ್ಯವಸಾನಗೊಂಡಿತು. ಆ ಸುದ್ದಿ ಆಗ ಬಿ.ಬಿ.ಸಿಯಲ್ಲಿ ಬಿತ್ತರಣೆಗೊಂಡಿತು. ಅಂದು ಕರ್ನಾಟಕ ಏಕೀಕರಣವಾಯಿತು. ಇಂದು ಕನ್ನಡ ಭಾಷೆ ಸಿಂಹಾಸನದ ಮೇಲೆ ಬಂದು ಕುಳಿತುಕೊಳ್ಳುತ್ತದೆ ಎಂದು ನಾವು ಭಾವನೆ ಮಾಡಿಕೊಂಡೆವು. ಅಖಿಲ ಕರ್ನಾಟಕ ಕೇಂದ್ರ ಕನ್ನಡ ಕ್ರಿಯಾ ಸಮಿತಿಯು ಬಹಳ ಶಿಸ್ತಿನಿಂದ ಕಾರ್ಯ ನಿರ್ವಹಿಸಿಕೊಂಡು ನಡೆದುದು ಸಾರ್ವತ್ರಿಕ ಪ್ರಶಂಸೆಗೆ ಪಾತ್ರವಾಯಿತು. ಬಹುಶಃ ಅವರ ಬಳಿಯಲ್ಲಿ ಇರುವಷ್ಟು ಪರಿಣತೆಯು ಬೇರೆ ಯಾವ ಸಂಘಟನೆಯಲ್ಲೂ ಇರಲಿಲ್ಲ. ಡಾ.ಆರ್.ಸಿ.ಹಿರೇಮಠ, ಪ್ರೊ.ಎಸ್.ಎಸ್.ಮಾಳವಾಡ, ಪಾಟೀಲ ಪುಟ್ಟಪ್ಪ, ಚೆನ್ನವೀರ ಕಣವಿ, ಡಾ.ದೇವೇಂದ್ರ ಕುಮಾರ ಹಕಾರಿ, ಚಂದ್ರಶೇಖರ ಪಾಟೀಲ, ಡಾ.ರಾ.ಯ. ಧಾರವಾಡಕರ, ಡಾ.ಎಂ.ಎಸ್.ಸುಂಕಾಪುರ, ಡಾ.ಎಂ.ಎಂ.ಕಲಬುರ್ಗಿ, ಡಾ.ಎಂ.ಎಸ್. ವೃಷಭೇಂದ್ರಸ್ವಾಮಿ, ವೆಂಕಟೇಶ ಕುಲಕರ್ಣಿ, ಡಾ.ಗುರುಲಿಂಗ ಕಾಪಸೆ, ಎನ್.ಕೆ. ಕುಲಕರ್ಣಿ, ಶಾಂತಾದೇವಿ ಮಾಳವಾಡ, ಗೀತಾ ಕುಲಕರ್ಣಿ, ಸುರೇಂದ್ರ ದಾನಿ, ವೆಂಕಟೇಶ ಕುಲಕರ್ಣಿ, ಕೆ.ಎಸ್.ದೇಶಪಾಂಡೆ, ಮಹಾದೇವ ಬಣಕಾರ, ಬಿ.ವಿ.ಗುಂಜೆಟ್ಟಿ, ಎಂ.ಜೀವನ, ಹೀಗೆ ಒಬ್ಬರೇ ಇಬ್ಬರೇ?
ಸತ್ಯಾಗ್ರಹ ಮಾಡುವ ಉತ್ಸಾಹ ಜನರಲ್ಲಿ ಎಷ್ಟೊಂದು ತುಂಬಿಕೊಂಡಿದ್ದಿತು ಎನ್ನುವುದನ್ನು ಸಮಗ್ರ ಕರ್ನಾಟಕವೇ ಕಂಡಿದ್ದಿತು. ಅದು ಸಾರ್ವಜನಿಕ ಜೀವನದ ಎಲ್ಲ ಬಗೆಯ, ಎಲ್ಲ ವರ್ಗಗಳ ಜನರನ್ನೂ ಆಕರ್ಷಿಸಿದ್ದಿತು. ಆಗ ಸತ್ಯಾಗ್ರಹ, ಆಚರಿಸಬೇಕೆನ್ನುವ ಯಾರೊಬ್ಬರೂ ತಮ್ಮಷ್ಟಕ್ಕೇ ವೇದಿಕೆಯ ಮೇಲೆ ಏರಿ ಕುಳಿತುಕೊಳ್ಳುವ ಹಾಗೆ ಇರಲಿಲ್ಲ. ಅವರು ಮೊದಲು ಕ್ರಿಯಾಸಮಿತಿಯ ಕಚೇರಿಯಲ್ಲಿ ತಮ್ಮ ಹೆಸರನ್ನು ನೋಂದಾಯಿಸಿರ ಬೇಕಾಗಿದ್ದಿತು. ಆದ್ಯತೆಯನ್ನು ಗಮನಿಸಿ ಅವರಿಗೆ ಅನುಮತಿಯನ್ನು ನೀಡಲಾಗುತ್ತಿತ್ತು. ಸ್ವಯಂ ಪ್ರಚಾರ ಪಡೆಯಬೇಕೆನ್ನುವವರಿಗೆ ಅಲ್ಲಿ ಅವಕಾಶ ಇರಲಿಲ್ಲ. ಉಪವಾಸದ ಒಂದು ತಂಡ ಬೆಳಿಗ್ಗೆ ಎಂಟು ಗಂಟೆಗೆ ಏಳುತ್ತಿತ್ತು. ಇನ್ನೊಂದು ತಂಡ ಆನಂತರ ಬಂದು ಅಲ್ಲಿ ಕುಳಿತುಕೊಳ್ಳುತ್ತಿತ್ತು. ಅದು ಒಂದು ರೀತಿಯಿಂದ ಕನ್ನಡದ ಖೋ ಖೋ ಆಟದಂತೆ ಇದ್ದಿತು. ಕ್ರಿಯಾ ಸಮಿತಿಯು ಹೂಡಿದ ಆಂದೋಲನ ಬೊಂಬಾಯಿಯಿಂದ ಹಿಡಿದು ಬೆಂಗಳೂರುವರೆಗೆ ಅನೇಕ ಜನರನ್ನು ಆಕರ್ಷಿಸಿದ್ದಿತು. ಕನ್ನಡ ಹಾಗೂ ಕರ್ನಾಟಕಗಳ ಬಗ್ಗೆ ದೀಕ್ಷಾಬದ್ಧರಾಗಬೇಕೆನ್ನುವವರೆಲ್ಲರೂ ಆಗ ಆಲೂರು ವೆಂಕಟರಾಯ ಮಂಟಪದಲ್ಲಿ ಬಂದು ಕುಳಿತುಕೊಳ್ಳುತ್ತಿದ್ದರು. ಪ್ರತಿದಿನ ನಡೆಯುವ ಕಾರ್ಯಕ್ರಮಗಳಲ್ಲಿ ಗೀತೆ ಹಾಡುವವರೂ ಇದ್ದರು, ಲಾವಣಿ ಹೇಳುವವರೂ ಇದ್ದರು. ಬಹುಶಃ ಯಾವ ಸಾಹಿತ್ಯ ಸಮ್ಮೇಳನವೂ ಅಷ್ಟೊಂದು ವೈವಿಧ್ಯಮಯ ಕಾರ್ಯಕ್ರಮಗನ್ನು ಕೊಟ್ಟಿರಲಾರದು. ಡಾ.ಶಂ.ಬಾ.ಜೋಶಿ ಉಪವಾಸ ಕುಳಿತ ಅದೇ ದಿನ ಮಧ್ಯಾಹ್ನ ರೈಲಿನಲ್ಲಿ ಮುಂಬಯಿಗೆ ತೆರಳಿದರು. ಹಿರಿಯನಿಲ್ಲದ ಮನೆಯಲ್ಲಿ ನಾವೇ ಕುಟುಂಬದ ವ್ಯವಹಾರವನ್ನು ನಿರ್ವಹಿಸಬೇಕಾಯಿತು.  ಕೇಂದ್ರ ಕ್ರಿಯಾ ಸಮಿತಿಯ ಅಧ್ಯಕ್ಷರು ಹೋದರೆಂದು ಅದರ ಕೆಲಸ ನಿಲ್ಲುವ ಹಾಗಿರಲಿಲ್ಲ. ಹೆಚ್ಚಿನ ಉತ್ಸಾಹದಿಂದ ನಾವು ಆ ಕಾರ್ಯಕ್ಕೆ ತೊಡಗಿಸಿಕೊಂಡೆವು. ಶ್ರೀರಾಮನಿಲ್ಲವೆಂದು ಅಯೋಧ್ಯೆಯ ಆಡಳಿತ ತಡೆದು ನಿಂತಿತೇ? ಶ್ರೀರಾಮನ ಹೆಸರಿನಲ್ಲಿ ಭರತನು ರಾಜ್ಯ ಕಾರಭಾರ ನಿರ್ವಹಿಸಿದನೆನ್ನುವ ನಿದರ್ಶನ ನಮ್ಮ ಕಣ್ಣೆದುರಿನಲ್ಲಿ ಇದೆ. ದೊರೆಯ ಗೈರು ಹಾಜರಿಯಲ್ಲಿ ಯಾರಾದರೂ ದೊರೆತನದ ಜವಾಬ್ದಾರಿಯನ್ನು ನಿರ್ವಹಿಸಲೇಬೇಕಲ್ಲ? ಕೇಂದ್ರ ಕ್ರಿಯಾ ಸಮಿತಿಯ ಕಾರ್ಯಕಾರಣಿಯ ಸಭೆ ಸೇರಿತು. ಆ ಸಮಿತಿಯ ಕಾರ್ಯವನ್ನು, ನಾನು ಕಾರ್ಯವಾಹಕ ಅಧ್ಯಕ್ಷನಾಗಿ ನಿರ್ವಹಿಸಬೇಕೆಂದು ಕಾದಂಬರಿಕಾರ ಬಸವರಾಜ ಕಟ್ಟೀಮನಿಯವರು ಸೂಚಿಸಿದರು. ಕರ್ನಾಟಕ ವಿದ್ಯಾವರ್ಧಕ ಸಂಘಕ್ಕೆ ನಾನು ಅಧ್ಯಕ್ಷನಾಗಿ ಇದ್ದುದರಿಂದ, ಕಾರ್ಯವಾಹಕ ಅಧ್ಯಕ್ಷನಾಗಿ ಕಾರ್ಯ ನಿರ್ವಹಿಸಿಕೊಂಡು ಹೋಗುವುದು ಸೂಕ್ತವೆಂದು ಆ ಮಿತ್ರರೆಲ್ಲರೂ ಆಲೋಚಿಸಿದ್ದರು.
ಗೋಕಾಕ್ ವರದಿಯ ಅನುಷ್ಠಾನದ ಆಂದೋಲನ ರಾಜ್ಯದೊಳಗಿನ ಅನೇಕ ಪರಿಣತಿಗಳನ್ನು ಆಕರ್ಷಿಸಿದ್ದಿತು. ಆಂದೋಲನದ ಬಗೆಗೆ ಕೊಟ್ಟ ಕರೆ ರಾಜ್ಯದ ತುಂಬೆಲ್ಲ ಕಾಳ್ಗಿಚ್ಚಿನಂತೆ ಹಬ್ಬಿಕೊಂಡಿದ್ದಿತು. ಧಾರವಾಡದಲ್ಲಿ ಪ್ರತಿದಿನ ಸಭೆ, ನಗರ ಸಂಕೀರ್ತನೆಗಳು ನಡೆಯತೊಡಗಿದವು. ಧಾರವಾಡದ ಈ ಮಾದರಿ ರಾಜ್ಯದಲ್ಲಿ ಬಹಳಷ್ಟು ಕೆಲಸ ಮಾಡಿತು. ಬೆಂಗಳೂರು ಮೈಸೂರುಗಳೇ ಮೊದಲಾಗಿ ರಾಜ್ಯದ ಅನೇಕ ನಗರಗಳಲ್ಲಿ ಈ ಆಂದೋಲನ, ಸಾಹಿತಿಗಳನ್ನು, ಶಿಕ್ಷಕರನ್ನು, ಯುವಕರನ್ನು, ವಿದ್ಯಾರ್ಥಿಗಳನ್ನು ಆಕರ್ಷಿಸಿತು. ಕನ್ನಡದ ಪ್ರತಿಧ್ವನಿ ರಾಜ್ಯದ ಮೂಲೆ ಮೂಲೆಗಳಲ್ಲಿ ಕೇಳಿ ಬಂದಿತು.
 
ಹೋರಾಟದ ಹಾದಿ
‘ಕರ್ನಾಟಕದಲ್ಲಿ ಕನ್ನಡದ ಉಸಿರು ತುಂಬಲಿ’, ‘ಗೋಕಾಕ್ ವರದಿ ಜಾರಿಗೆ ಬರಲಿ’, ‘ಕನ್ನಡ ಕ್ರಿಯಾ ಸಮಿತಿಗೆ ಜಯವಾಗಲಿ’ ಎಂಬ ಕೂಗಿನೊಂದಿಗೆ, ಕರ್ನಾಟಕ ವಿದ್ಯಾವರ್ಧಕ ಸಂಘದ ಆಲೂರು ವೆಂಕಟರಾವ್ ವೇದಿಕೆಯ ಮೇಲೆ ನಿರ್ಮಿಸಲಾದ ವಿಶೇಷ ಮಂಟಪದಲ್ಲಿ ಆರಂಭಗೊಂಡ ಸರತಿ ಉಪವಾಸ ಸತ್ಯಾಗ್ರಹ ಕರ್ನಾಟಕದಲ್ಲಿ ಅಭೂತಪೂರ್ವವೆನಿಸಿತು. ಆ ಶಿಸ್ತು, ಆ ವ್ಯವಸ್ಥೆ, ಆ ಸಂಘಟನೆ ಮಹಾತ್ಮಾ ಗಾಂಧಿ ಕಾಲದ ಸತ್ಯಾಗ್ರಹವನ್ನು ಸ್ಮರಣೆಗೆ ತಂದು ಕೊಡುತ್ತಿತ್ತು. ಕನ್ನಡತಾಯಿ ಭುವನೇಶ್ವರಿಯನ್ನು ಕಣ್ಣೆದುರಿಗಿರಿಸಿಕೊಂಡು, ಕರ್ನಾಟಕತ್ವವನ್ನು ಬಿತ್ತರಿಸಿದ ಆಲೂರು ವೆಂಕಟರಾಯರನ್ನು, ಕನ್ನಡತ್ವವನ್ನು ಬಿಂಬಿಸಿದ ಡೆಪ್ಯೂಟಿ ಚೆನ್ನಬಸಪ್ಪನವರ ಆದರ್ಶಗಳನ್ನು ಹೃದಯಕ್ಕೆ ಹಚ್ಚಿಕೊಂಡು ಆರಂಭಗೊಂಡ, ಕನ್ನಡದ ಉಸಿರು ತುಂಬುವ ಆಂದೋಲನ, ಕರ್ನಾಟಕದ ತುಂಬೆಲ್ಲ ತನ್ನ ಪ್ರಭಾವ ಪರಿಣಾಮಗಳನ್ನು ಬೀರಿತು. ತಮ್ಮ ಅಶಕ್ತ ದೈಹಿಕ ಪ್ರಕೃತಿಯನ್ನು ಅನುಲಕ್ಷಿಸಿ ಎರಡು ಗಂಟೆಗಳ ಕಾಲ ಮಾತ್ರ ಸಾಂಕೇತಿಕ ಸತ್ಯಾಗ್ರಹ ನಡೆಸಿದ ಡಾ.ಶಂಬಾ, ಆ ಸಂದರ್ಭದಲ್ಲಿ ಹೇಳಿದ ಮಾತು ಹೋರಾಟದ ಮೂಲ ನೆಲೆಯನ್ನು ತೋರಿಸಿಕೊಟ್ಟಿತು. ಪ್ರತಿಯೊಬ್ಬ ಕನ್ನಡಿಗನೂ ಆ ಮಾತನ್ನು ತನ್ನ ಹೃದಯಕ್ಕೆ ಹಚ್ಚಿಕೊಂಡನು. ಅಂತಃಕರಣದಲ್ಲಿ ತುಂಬಿಸಿಕೊಂಡನು. “ಕನ್ನಡ ನನ್ನ ಜೀವ ಜೀವಾಳದ ಉಸಿರು. ಭಾಷಿಕ ಸಮಷ್ಟಿ, ಉಳಿದರೆ, ಆ ಭಾಷಿಕ ವ್ಯಕ್ತಿಯ ಅಸ್ತಿತ್ವ ಉಳಿಯುತ್ತದೆ”. “ಕನ್ನಡದ ಅಸ್ತಿತ್ವವನ್ನು ಸಂದಿಗ್ಧ ಸ್ಥಿತಿಗೆ ತಳ್ಳುವ ಹೊಂಚು ಕಾಣುತ್ತಿದೆ” ಎಂದು ಶಂಬಾ ಜೋಶಿ ಹೆದರಿಸಿದ ಮಾತು ಮಂತ್ರದಂತೆ ಕೆಲಸ ಮಾಡಿತು.
ವೈರಿಗೆ ಪೂರ್ವಭಾವಿಯಾಗಿ ತಿಳಿಸಿಯೇ ಯುದ್ಧ ಹೂಡುವ ಪರಿಪಾಟ ಪ್ರಾಚೀನದಲ್ಲಿ ಪ್ರಚಲಿತವಿದ್ದಿತು. ಆ ಪರಂಪರೆಯನ್ನು ಅನುಲಕ್ಷಿಸಿ ಕ್ರಿಯಾ ಸಮಿತಿಯ ಕಾರ್ಯದರ್ಶಿಗಳಾದ ಚಂದ್ರಶೇಖರ ಪಾಟೀಲ, ಎಂ.ಎಂ. ಕಲಬುರ್ಗಿ ಹಾಗೂ ಗುರುಲಿಂಗ ಕಾಪಸೆಯವರು ಗೋಕಾಕ್ ವರದಿಯನ್ನು ಜಾರಿಗೊಳಿಸಬೇಕೆಂದು ಮುಖ್ಯಮಂತ್ರಿ ಗುಂಡೂರಾಯರನ್ನು ಒತ್ತಾಯಪಡಿಸಿದರು. ‘ರಾಜ್ಯದ ತುಂಬೆಲ್ಲ ಸಹಜವಾಗಿಯೇ ಹಬ್ಬುವ ಈ ಹೋರಾಟವನ್ನು ತಪ್ಪಿಸುವುದು ನಿಮ್ಮ ಕೈಯಲ್ಲಿಯೇ ಇದೆ. ನೀವು ಗೋಕಾಕ್ ವರದಿಯನ್ನು ತೀವ್ರವೇ ಜಾರಿಗೊಳಿಸಬೇಕು. ಕನ್ನಡವನ್ನು ಉಳಿಸಿ ಕರ್ನಾಟಕದ ಮುಖ್ಯಮಂತ್ರಿಗಳೆಂದು ತೋರಿಸಿಕೊಡಬೇಕು. ಆ ಸಂದರ್ಭದಲ್ಲಿ ಖಾದ್ರಿ ಶಾಮಣ್ಣನವರು ‘ಕನ್ನಡ ಪ್ರಭ’ ಪತ್ರಿಕೆಯಲ್ಲಿ ಏಪ್ರಿಲ್ 4, 1982ರಂದು ಒಂದು ವಿಶೇಷ ಸಂಪಾದಕೀಯವನ್ನು ಬರೆದು ‘ಕನ್ನಡದ  ವಿಷಯದಲ್ಲಿ ಸರಕಾರವು ಚೌಕಾಸಿ ಮಾಡುತ್ತಿರುವುದು ಯಾರಿಗೂ ಮರ್ಯಾದೆ ತರುವಂಥದಲ್ಲ’ ಎಂದು ಹೇಳಿದರು. ‘ಸಾಹಿತಿಗಳು ಭಾಷಾ ಕೋವಿದರು ಇದಕ್ಕಾಗಿ ಬೀದಿಗೆ ಇಳಿಯುವಂತೆ ಮಾಡಿರುವುದು ನಿಜಕ್ಕೂ ವಿಷಾದಕರ. ಆದರೆ, ಅವರ ದಿಟ್ಟತನ ಅತ್ಯಂತ ಪ್ರಶಂಸನೀಯ. ಕನ್ನಡಕ್ಕಾಗಿ ಹೋರಾಟ ಮಾಡಬೇಕಾಗಿ ಬಂದರೆ ಯಾರೂ ಅಂಜರು. ಕನ್ನಡದ ಸ್ಥಾನಮಾನ ಕಾಯಲು ನಮ್ಮೆಲ್ಲರ ಪ್ರಾಣವನ್ನು ಪಣಕ್ಕೆ ಹಚ್ಚೋಣ. ‘ಕನ್ನಡ ಪ್ರಭ’ದ ಸಂಪಾದಕೀಯವು ಹೋರಾಟಕ್ಕೆ ಕಾರಣವೆನಿಸಿದ ಸಮಗ್ರ ಪ್ರಶ್ನೆಯನ್ನು ವಿವರವಾಗಿ ಸಮಗ್ರವಾಗಿ ತಿಳಿಸಿರುವುದರಿಂದ, ಅದನ್ನು ಇಲ್ಲಿ ಇಡಿಯಾಗಿ ಉಧೃತಗೊಳಿಸು ವುದು ಅಗತ್ಯವಿದೆ.
ಗೋಕಾಕ್ ವರದಿಯ ಸಮಗ್ರ ಜಾರಿಗೆ ಸಾಹಿತ್ಯ ಸಮ್ಮೇಳನದ ಅಧ್ಯಕ್ಷ ಶಂ.ಬಾ.ಜೋಶಿ, ಬಸವರಾಜ ಕಟ್ಟೀಮನಿ, ಆರ್.ಸಿ.ಹೀರೇಮಠ ಹಾಗೂ ಪಾಟೀಲ ಪುಟ್ಟಪ್ಪ ಅವರಿಂದ ನಿರಶನ ಆರಂಭವಾಗಿ ರಾಜ್ಯಾದ್ಯಂತ ಚಳುವಳಿ ನಡೆಸುವ ಮಟ್ಟಕ್ಕೆ ಈ ಸಂಗತಿ ಬಂದುದು ಅತ್ಯಂತ ವಿಷಾದಕರ.
ಗೋಕಾಕ್ ಸಮಿತಿಯ ವರದಿಯನ್ನು ಓದದೆಯೇ ವಿರೋಧಿಸುವವರುಂಟು. ಸರಿಯಾಗಿ ಓದಿದ ಮೇಲೆ ಎಲ್ಲ ಸಂಶಯದ ಪರಿಹಾರ. ಆ ಮೇಲೆಯೂ ಅದನ್ನು ವಿರೋಧಿಸಿದರೆ ಅದಕ್ಕೆ ರಾಜಕೀಯ ಕಾರಣ.
1. ಘಂಟಾಘೋಷವಾಗಿ ಹೇಳಬಹುದು. ಗೋಕಾಕ್ ವರದಿಯ ಜಾರಿಯಿಂದ ಯಾವ ಭಾಷಾ ಅಲ್ಪಸಂಖ್ಯಾತರಿಗೂ ಅನ್ಯಾಯ ಇಲ್ಲ. ಬದಲಾಗಿ ಅವರಿಗೇ ಲೇಸು. ಕರ್ನಾಟಕದಲ್ಲಿ ಕನ್ನಡವೇ ಪ್ರಥಮ ಭಾಷೆ. ವಾದ ವಿವಾದಕ್ಕೆ ಎಡೆ ಇಲ್ಲ. ಸಿದ್ಧಪಟ್ಟಿರುವ ಸಂಗತಿ. ಸಂವಿಧಾನದ ಉಲ್ಲಂಘನೆಯ ಮಾತೂ ಇಲ್ಲ. ಅದೆಲ್ಲ ಬರಿ ನೆಪ.
2. ಪ್ರಾಥಮಿಕ ಶಾಲೆಯ ನಾಲ್ಕು ವರ್ಷ ತಾಯಿನುಡಿಯಲ್ಲಿ ಕಲಿಯಲು ಎಲ್ಲ ಅವಕಾಶ. ಈ ವರದಿಯನ್ನು ವಿರೋಧಿಸುತ್ತಿರುವ ಮಂದಿ ತಮ್ಮ ಮಕ್ಕಳನ್ನು ಇಂಗ್ಲೀಷ್ ಮಾಧ್ಯಮದ ಶಿಶು ವಿಹಾರಕ್ಕೆ ಕಳುಹಿಸುತ್ತಾರೆ. ತಾಯಿನುಡಿಯೂ ಇಲ್ಲ. ಪ್ರದೇಶ ಭಾಷೆಯೂ ಇಲ್ಲ. ಮೊರೆ ಹೋಗುವುದು ತಾಯಿನುಡಿಯ ಮರೆಯಲ್ಲಿ. ಬೆಳೆಸುವುದು ಇಂಗ್ಲೀಷನ್ನು.
3. ಇವರದು ಉದಾರ ಭಾಷಾ ನೀತಿಯಂತೆ, ಕನ್ನಡವನ್ನು ಎತ್ತಿ ಹಿಡಿಯುವವರು ಭಾಷಾಂಧರಂತೆ, ಎಂಥ ವಿಚಿತ್ರ ತರ್ಕ. ಯಾವ ದೃಷ್ಟಿಯಿಂದ ನೋಡಿದರೂ ನ್ಯಾಯ ಸಮ್ಮತ ಅಲ್ಲ. ಮತ್ತೊಂದು ವಾದ. ಯಾವ ರಾಜ್ಯದಲ್ಲಿಯೂ ಪ್ರದೇಶ ಭಾಷೆ ಪ್ರಥಮ ಭಾಷೆ ಅಲ್ಲವಂತೆ, ಆಗದಿದ್ದರೇನು? ಕರ್ನಾಟಕದಲ್ಲಿ ಕನ್ನಡವನ್ನೇಕೆ ಮಾಡಬಾರದು? ನಾವೇ ಮುಂದಾಗೋಣ. ಇತರರಿಗೆ ಮಾದರಿಯಾಗೋಣ. ಇಷ್ಟೂ ತಿಳುವಳಿಕೆ ಇಲ್ಲದವರು ಎಂಥ ಜನರು?
4. ಎಲ್ಲ ರಾಜ್ಯಗಳಲ್ಲಿಯೂ ಭಾಷಾ ಅಲ್ಪಸಂಖ್ಯಾತರು ಇದ್ದೇ ಇರುತ್ತಾರೆ. ತಮಿಳುನಾಡಿನಲ್ಲಿ ಕನ್ನಡಿಗರಿಗೆ, ತೆಲುಗರಿಗೆ ಏನು ಮರ್ಯಾದೆ? ಅವಿಭಕ್ತ ಮದ್ರಾಸ್ ಪ್ರಾಂತದಿಂದ ತೆಲುಗರು ಸಿಡಿದು ಹೋದದ್ದೇ ಅನ್ಯಾಯದ ದೆಸೆಯಿಂದ. ಮುಂಬೈ ಪ್ರಾಂತದಿಂದ ಕನ್ನಡಿಗರು, ಗುಜರಾತಿಗಳು ಬೇರಾದುದೇ ಈ ಕಾರಣದಿಂದ. ಇದನ್ನೆಲ್ಲ ಮರೆಯಲಾದೀತೇ?
5. ಈಗಲೂ ಮಹಾರಾಷ್ಟ್ರ, ತಮಿಳು ನಾಡುಗಳಲ್ಲಿ ಅಲ್ಪಸಂಖ್ಯಾತ ಕನ್ನಡಿಗರ ಭಾಷೆಗೆ, ಶಾಲೆಗಳಿಗೆ ಪ್ರೋಇಲ್ಲ. ನ್ಯಾಯವಾಗಿ ಸಲ್ಲಬೇಕಾದ ಮನ್ನಣೆಯೂ ಇಲ್ಲ. ಕನ್ನಡ ಶಾಲೆಗಳು ಸೊರಗುತ್ತಿವೆ. ಇಂಥವರು ನಮಗೆ ಉಪದೇಶ ಮಾಡಬಲ್ಲರೇ? ಹಾಗೆ ನೋಡಿದರೆ, ಕರ್ನಾಟಕವೇ ಈ ವಿಷಯದಲ್ಲಿ ಅತ್ಯಂತ ಮಾದರಿ. ಎಲ್ಲ ಭಾಷಾ ಅಲ್ಪಸಂಖ್ಯಾತರಿಗೂ ಇಲ್ಲಿ ಸಾಕಷ್ಟು ಪ್ರೋಈ ಮಾದರಿಯನ್ನು ಇತರ ರಾಜ್ಯಗಳೂ ಅನುಸರಿಸಲಿ.
6. ಉರ್ದು ಕೇವಲ ಮುಸ್ಲಿಮರ ಭಾಷೆ ಅಲ್ಲ. ಎಷ್ಟೋ ಜನ ಮುಸಲ್ಮಾನರಿಗೆ ಉರ್ದುವಿನ ಗಾಳಿ ಗಂಧವೇ ಇಲ್ಲ. ಉರ್ದುವಿನಲ್ಲಿ ಪಾರಂಗತರಾದ ಹಿಂದೂ ಬಾಂಧವರೂ ಇದ್ದಾರೆ. ಉರ್ದು ಇರಲಿ. ಅದಕ್ಕೆ ಪ್ರೋಸಿಗಲಿ, ಯಾರೂ ಕರುಬರು. ಆದರೆ, ಪ್ರಥಮ ಭಾಷೆಯ ಸ್ಥಾನಕ್ಕೆ ಅದು ಬರಲಾರದು. ಈ ಮಾತನ್ನು ಮರೆಯತಕ್ಕದ್ದಲ್ಲ.
7. ಆಡಳಿತ ಪಕ್ಷದ ಮಾತು ಬಿಡಿ. ಇತರ ರಾಜಕೀಯ ಪಕ್ಷಗಳು ಏಕೆ ನಿಚ್ಚಳ ನಿಲುವು ತಳೆದಿಲ್ಲ? ಅಲ್ಪಸಂಖ್ಯಾತರ ಮತಗಳ ಪರಿಗಣನೆಯೇ ಸರಿಯಲ್ಲ. ಕರ್ನಾಟಕದಲ್ಲಿ ಕನ್ನಡಕ್ಕೆ ಅಗ್ರಸ್ಥಾನ. ಈ ವಿಷಯದಲ್ಲಿ ರಾಜಿ ಅಸಾಧ್ಯ. ಪ್ರತಿಪಕ್ಷಗಳು ಏಕೆ ಈ ಮಾತನ್ನು ಸಾರಿ ಸಾರಿ ಹೇಳುತ್ತಿಲ್ಲ? ಕನ್ನಡಕ್ಕಾಗಿ ಹೋರಾಡುವುದು ಎಲ್ಲ ಪ್ರಗತಿಪರರ ಕರ್ತವ್ಯ. ಪ್ರತಿಯೊಂದು ಪ್ರದೇಶ ಭಾಷೆಯೂ ತನ್ನ ತನ್ನ ಸ್ಥಾನದಲ್ಲಿ ಸಾರ್ವಭೌಮ. ಅಲ್ಲಿರು ವವರೆಲ್ಲರೂ ಅದನ್ನು ಕಲಿಯಲೇ ಬೇಕು. ಇದು ಬೆಳಕಿನಷ್ಟು ತಿಳಿಯಾದ ಸತ್ಯ.
ಕರ್ನಾಟಕದಲ್ಲಿಯೇ ಸಾಹಿತಿಗಳಿಂದ ಕನ್ನಡದ ಉಳಿವಿಗಾಗಿ ಪ್ರಾರಂಭಗೊಂಡ ಈ ಸತ್ಯಾಗ್ರಹ ಚರಿತ್ರಾರ್ಹ ಎಂದು ಪತ್ರಿಕೆಗಳು ಬರೆದವು. ಸರದಿ ಉಪವಾಸದ ಸರಣಿಯನ್ನು ಮುಂದುವರಿಸಿಕೊಂಡು ಹೋಗಲು ಕನ್ನಡ ಕೇಂದ್ರ ಕ್ರಿಯಾ ಸಮಿತಿ ನಿರ್ಧರಿಸಿತು. ಈ ಸತ್ಯಾಗ್ರಹದಲ್ಲಿ ಹೆಸರಾಂತ ಲೇಖಕರಾದ ಚೆನ್ನವೀರ ಕಣವಿ, ಗೀತಾ ಕುಲಕರ್ಣಿ, ರಾ.ಯ.ಧಾರವಾಡಕರ, ಶಾಂತಾದೇವಿ ಮಾಳವಾಡ, ಸಂಗೀತ ವಿದುಷಿ ಗಂಗೂಬಾಯಿ ಹಾನಗಲ್ ಮೊದಲಾದವರು ಉಪವಾಸ ಮಾಡಿ ಪಾಲ್ಗೊಂಡರು. ಧಾರವಾಡದಲ್ಲಿ ಆರಂಭಗೊಂಡ ಈ ಸವಿನಯ ಅಹಿಂಸಾತ್ಮಕ ಹೋರಾಟವು ರಾಜ್ಯದ ತುಂಬೆಲ್ಲ ಭಾರೀ ಪರಿಣಾಮವನ್ನು ಉಂಟುಮಾಡಿತು. ಬೆಂಗಳೂರು, ಮೈಸೂರು, ಮಂಡ್ಯ, ಕೊಪ್ಪಳ, ರಾಯಚೂರು, ಗುಲಬರ್ಗಾ, ಬಿಜಾಪುರ, ಬೆಳಗಾವಿ, ದಾವಣಗೆರೆ, ಶಿವಮೊಗ್ಗ ಹೀಗೆ, ರಾಜ್ಯದ ಸಾಹಿತಿಗಳನ್ನು ಅದು ಉತ್ಸಾಹಗೊಳಿಸಿತು. ಸಿದ್ಧಯ್ಯ ಪುರಾಣಿಕ, ಪಿ.ಲಂಕೇಶ್, ಸುಮತೀಂದ್ರ ನಾಡಿಗ, ಡಾ.ಎಂ.ಚಿದಾನಂದಮೂರ್ತಿ, ಡಾ.ಎಚ್. ತಿಪ್ಪೇರುದ್ರಸ್ವಾಮಿ, ಪ.ಮಲ್ಲೇಶ, ರೆಹಮಾನ್‌ಖಾನ್, ಶಾಂತರಸ, ಬಿ.ಟಿ.ಲಲಿತಾ ನಾಯಕ್ ಮೊದಲಾದವರೂ ಈ ಆಂದೋಲನದ ಮುಂಚೂಣಿಯಲ್ಲಿ ನಿಂತರು. ರಾಜ್ಯದೊಳಗಿನ ಕಾಲೇಜು ಹಾಗೂ ವಿಶ್ವವಿದ್ಯಾಲಯಗಳ ಅಧ್ಯಾಪಕರು, ಹೈಸ್ಕೂಲು ಶಿಕ್ಷಕರು, ವಿದ್ಯಾರ್ಥಿಗಳು ಇದರಲ್ಲಿ ಸೇರಿಕೊಂಡರು. ಸಣ್ಣ ಹಳ್ಳವಾಗಿ ಆರಂಭಗೊಂಡು ದುದು ಒಂದು ದೊಡ್ಡ ಹೊಳೆಯಾಗಿ ಪರಿಣಮಿಸಿತು. ಅದು, ಕರ್ನಾಟಕದ ಬಹು ವ್ಯಾಪಕ ಜನವರ್ಗವನ್ನು ಬಡಿದೆಬ್ಬಿಸಿತು.
ಹೋರಾಟವು ಹೆಚ್ಚು ಪರಿಣಾಮ ತೋರಿಸಿಕೊಡುವಂತೆ ಕ್ರಿಯಾ ಸಮಿತಿಯು ಬಹು ವ್ಯಾಪಕ ಕಾರ್ಯಕ್ರಮಗಳನ್ನು ಹಮ್ಮಿಕೊಂಡಿತು. ಕರ್ನಾಟಕವನ್ನು, ಅದರ ಪ್ರಾಚೀನದಿಂದ ಅರ್ವಾಚೀನದವರೆಗೆ ತಿಳಿಸಿಕೊಡುವ ಕಾರ್ಯಕ್ರಮವನ್ನು ಕೈಗೆತ್ತಿಕೊಳ್ಳಲಾಯಿತು. ಕನ್ನಡ ಭಾಷೆಯ ಮೇಲ್ಮೈಯನ್ನು ಎತ್ತಿ ತೋರಿಸುವುದು ನಡೆಯಿತು. ಸಾರ್ವಜನಿಕ ಅಭಿಪ್ರಾಯ ವನ್ನು ರೂಪಿಸಲು ಜನರ ಮುಂದೆ ಹೋಗುವ ಕಾರ್ಯಕ್ರಮಗಳನ್ನು ಯೋಜಿಸಲಾಯಿತು. ಜನರ ಕಣ್ಣೆದುರು ಇಲ್ಲದೇ ಹೋದರೆ, ಜನರ ಮನಸ್ಸಿನಲ್ಲಿಯೂ ಇರುವುದಕ್ಕೆ ಸಾಧ್ಯವೇ ಆಗುವುದಿಲ್ಲ. ಶಾಸಕರ ಮೇಲೆ, ಮಂತ್ರಿಗಳ ಮೇಲೆ ಒತ್ತಡ ತರುವುದು ಆಂದೋಲನದ ಒಂದು ಪ್ರಮುಖ ಉದ್ದೇಶವೆನಿಸಿತು. ಆಗ ಕೇಂದ್ರದ ಮಂತ್ರಿಯಾಗಿದ್ದ ವೀರೇಂದ್ರ ಪಾಟೀಲರು ಇದರ ಪ್ರಥಮ ರುಚಿಯನ್ನು ಹುಬ್ಬಳ್ಳಿಯಲ್ಲಿ ಕಂಡರು. ಶಾಸಕರನ್ನು, ಮಂತ್ರಿಗಳನ್ನು ಗೋಕಾಕ ವರದಿಯ ಜಾರಿಗೆ ಒಪ್ಪಿಸುವುದೇ ಆ ಒತ್ತಾಯದ ಉದ್ದೇಶವಾಗಿದ್ದಿತ್ತು. ಬಿಸಿ ತಗಲದೆ ಬೆಣ್ಣೆ ಕರಗದು ಎನ್ನುವುದನ್ನು ಅರಿತಿದ್ದ ಕ್ರಿಯಾ ಸಮಿತಿಯವರು ಆ ಬಿಸಿಯನ್ನು ತಗಲಿಸಲು ಮುಂದಾಗಿದ್ದರು. ಮಂತ್ರಿಗಳಿಗೆ ಮುತ್ತಿಗೆ ಹಾಕುವ ಕಾರ್ಯಕ್ರಮದ ಅಂಗವಾಗಿ, ಶಿಕ್ಷಣದ ಮಂತ್ರಿ ಜಿ.ಬಿ.ಶಂಕರರಾಯರು ಧಾರವಾಡ ಜಿಲ್ಲೆಯ ಶಿರಹಟ್ಟಿ ತಾಲೂಕಿನ ಮಾಗಡಿಯಲ್ಲಿ ಒಂದು ಕಾರ್ಯಕ್ರಮಕ್ಕೋಸುಗ ಬಂದಾಗ, ಅವರ ಮೇಲೆ ಘೇರಾವ್ ಹಾಕಲಾಯಿತು. ಕನ್ನಡದ ಬಗೆಗಿನ ಒತ್ತಡ ಏನಿದೆಯೆನ್ನುವುದನ್ನು ಅವರು ಪ್ರತ್ಯಕ್ಷ ಅನುಭವ ಮಾಡಿಕೊಂಡರು. ಮಂತ್ರಿಗಳು ಹಾಗೂ ಶಾಸಕರು ರಾಜ್ಯದಲ್ಲಿ ತಮ್ಮ ಮತಕ್ಷೇತ್ರಗಳಲ್ಲಿ ಮುಕ್ತ ರೀತಿಯಿಂದ ಸಂಚರಿಸುವುದು ದುಸ್ತರವೆನಿಸಿತು. ತಾವೆಲ್ಲಿ ಹೋದರೂ ಜನರು ತಮ್ಮ ಕೈ ಹಿಡಿದು ಕೇಳುತ್ತಾರೆ ಎನ್ನುವುದು ಮನವರಿಕೆಯಾಗಿ ಅವರು ತಮ್ಮ ಸಂಚಾರದ ಬಗೆಗೆ ಸಾರ್ವಜನಿಕರಿಗೆ ತಿಳಿಸದೆ ಸಂಚರಿಸತೊಡಗಿದರು. ಸಾರ್ವಜನಿಕವನ್ನು ಚುರುಕುಗೊಳಿಸಿ ಸರಕಾರವನ್ನು ಮಣಿಸುವ ಅನೇಕ ಬಾಣಗಳು ಕ್ರಿಯಾ ಸಮಿತಿಯ ಬತ್ತಳಿಕೆಯಲ್ಲಿ ಇದ್ದವು. ಸರಕಾರದ ಅನೇಕ ಸಮಿತಿ ಮಂಡಲಿ ಹಾಗೂ ಅಕಾಡಮಿಗಳಲ್ಲಿದ್ದ ಜನರು ರಾಜೀನಾಮೆ ಕೊಡಬೇಕೆನ್ನುವ ಕಾರ್ಯಕ್ರಮವನ್ನು ರೂಪಿಸ ಲಾಯಿತು. ಸರಕಾರವು ನಡೆಸಬೇಕೆಂದಿದ್ದ ವಿಶ್ವಮೇಳದ ಸದಸ್ಯತ್ವಕ್ಕೆ ನಾನು ರಾಜೀನಾಮೆ ಕೊಟ್ಟು, ಮುಖ್ಯಮಂತ್ರಿಗಳೂ, ಕನ್ನಡ ಮೇಳ ಸಮಿತಿಯ ಅಧ್ಯಕ್ಷರೂ ಆದ ಆರ್.ಗುಂಡೂರಾವ್ ಅವರಿಗೆ ಒಂದು ಕಾಗದ ಬರೆದೆ.
ಕನ್ನಡಕ್ಕೆ ಯಾವ ನೆಲೆ ಬೆಲೆ ಇಲ್ಲದಂತೆ ನಡೆದಿರುವ ನಮ್ಮ ಈಗಿನ ದಿನಗಳಲ್ಲಿ ಕನ್ನಡ ವಿಶ್ವಮೇಳ ನಡೆಸುವುದು ಮತ್ತು ಅದರಲ್ಲಿ ಭಾಗವಹಿಸುವುದು ಬಹುದೊಡ್ಡ ಪರಿಹಾಸ್ಯವೆಂಬಂತೆ ತೋರುತ್ತದೆ.
ಗೋಕಾಕ್ ವರದಿಯು ಕನ್ನಡಕ್ಕೆ ನಿಶ್ಚಿತವಾದ ಹಾಗೂ ಭದ್ರವಾದ ಆಧಾರವನ್ನು ಒದಗಿಸಿಕೊಡುತ್ತದೆ. ಅದನ್ನು ಇಡಿಯಾಗಿ ಅನುಷ್ಠಾನ ಗೊಳಿಸುವಲ್ಲಿ ಮೀನಮೇಷ ಎಣಿಸುತ್ತಿರುವ ಸರಕಾರದ ಅನುದಾನ ಮತ್ತು ಡೋಲಾಯಮಾನ ರೀತಿಯನ್ನು ಪ್ರತಿಭಟಿಸಿ ನಾನು ಕರ್ನಾಟಕ ವಿದ್ಯಾವರ್ಧಕ ಸಂಘದ ಅಧ್ಯಕ್ಷನೆಂಬ ಪದಬಲದಿಂದ ಪಡೆದಿರುವ ವಿಶ್ವಮೇಳದ ಸದಸ್ಯತ್ವಕ್ಕೆ ನನ್ನ ರಾಜೀನಾಮೆ ಸಲ್ಲಿಸಿದ್ದೇನೆ.
ನೀವು ಗೋಕಾಕ್ ವರದಿಯನ್ನು ಜಾರಿಯಲ್ಲಿ ತರುವ ಬಗೆಗೆ ನೀಡಿದ ನಿಮ್ಮ ಆಶ್ವಾಸನೆಯ ಮೇಲೆ ತಿರುಗಿ ಬಿದ್ದಿದ್ದೀರಿ. ನೀವು ವಿಶ್ವಮೇಳ ನಡೆಸುವ ಮೊದಲು ಈ ರಾಜ್ಯದಲ್ಲಿ ಕನ್ನಡವನ್ನು ಬದುಕಿಸಬೇಕು. ಏನೇ ಬರಲಿ, ಕನ್ನಡ ಇರಲಿ ಎನ್ನುವುದನ್ನು ನೀವು ಮಂತ್ರವಾಗಿ ತೆಗೆದುಕೊಂಡು ಗೋಕಾಕ್ ವರದಿಯನ್ನು ಸಮಗ್ರವಾಗಿ ಜಾರಿಗೊಳಿಸಿದರೆ ಇಂದಿನ ಹಾಗೂ ಬರಲಿರುವ ಪೀಳಿಗೆಗಳ ಕೃತಜ್ಞತೆಗೆ ಪಾತ್ರರಾಗುತ್ತೀರಿ. ಇಲ್ಲದಿದ್ದರೆ ನೀವು ಅವರ ನಿರಂತರ ಶಾಪಕ್ಕೆ ಗುರಿ ಆಗುತ್ತೀರಿ. ಕನ್ನಡ ಉಳಿಯದಿದ್ದರೆ ನೀವೂ, ನಾವೂ ಈ ರಾಜ್ಯವೂ ಬದುಕಿ ಉಳಿಯುವುದಿಲ್ಲ. ಇದು ಶತಃಸಿದ್ಧ. ಕಣ್ಣಿಗೆ ಕಾಣುವ ಈ ಅನಾಹುತ ನಿಮ್ಮನ್ನು ವಿವೇಕದ ಹಾದಿಗೆ ಹಚ್ಚಬೇಕು. ಗುಂಡೂರಾಯರು ಆಯತ ಸಮಯದಲ್ಲಿ ಕನ್ನಡಕ್ಕೆ ಶಾಶ್ವತ ಅನ್ಯಾಯ ಮಾಡಿದರು ಎನ್ನುವ ಅಪಖ್ಯಾತಿಯನ್ನು ಕಟ್ಟಿಕೊಳ್ಳಬೇಡಿ. ಸದುದ್ದೇಶದ ಈ ಸಲಹೆಯನ್ನು ನೀವು ನಿಮ್ಮ ಗಂಡಾಂತರಕ್ಕೋಸುಗವೇ ತಳ್ಳಿ ಹಾಕಬಹುದು. ರಾಜೀನಾಮೆ ಕೊಡುವ ಈ ಪೀಠಿಕೆ, ಪ್ರಕಾಂಡಸ್ವರೂಪ ತಳೆದು ಬೆಳೆಯುತ್ತ ಹೋಯಿತು. ಕ್ರಿಯಾ ಸಮಿತಿಯವರ ವ್ಯೆಹದಲ್ಲಿ ಏನೇನು ಚಮತ್ಕಾರಗಳಿವೆಯೋ ಎಂದು ಸರಕಾರವನ್ನು ಚಕಿತಗೊಳಿಸುವಂತೆ ಸಂಗತಿಗಳು ಸಂಭವಿಸತೊಡಗಿದವು. ರಾಜ್ಯದ ಸಂಗೀತ ಅಕಾಡಮಿಯ ಅಧ್ಯಕ್ಷರಾದ ಪದ್ಮಭೂಷಣ ಡಾ.ಗಂಗೂಬಾಯಿ ಹಾನಗಲ್ ತಮ್ಮ ಅಧ್ಯಕ್ಷ ಪದಕ್ಕೆ ರಾಜೀನಾಮೆ ನೀಡಿ ಸರಕಾರಕ್ಕೆ ಕಳಿಸಿಕೊಟ್ಟರು. ಅವರ ರಾಜೀನಾಮೆ ಸರಕಾರದ ಮೇಲೆ, ಸಾರ್ವಜನಿಕರ ಮೇಲೆ ಬಹಳಷ್ಟು ಪರಿಣಾಮವನ್ನು ಉಂಟುಮಾಡಿತು. ಇಂದು ಒಬ್ಬರು, ನಾಳೆ ಇನ್ನೊಬ್ಬರು, ನಾಡದ್ದು ಮತ್ತೊಬ್ಬರು ಎಂದು ರಾಜೀನಾಮೆಯ ಈ ಪತ್ರ ಒಂದು ಸರಪಳಿಯಂತೆ ಬೆಳೆಯುತ್ತ ಹೋಯಿತು.
ಆಂದೋಲನವನ್ನು ಜನತೆಯ ಮನೆಗೆ, ಮನಸ್ಸಿಗೆ ಮುಟ್ಟಿಸುವಲ್ಲಿ ಆರ್.ಸಿ.ಹಿರೇಮಠ, ರಾ.ಯ.ಧಾರವಾಡಕರ, ಬಸವರಾಜ ಕಟ್ಟಿಮನಿ, ಚೆನ್ನವೀರ ಕಣವಿ, ಚಂದ್ರಶೇಖರ ಪಾಟೀಲ, ರಾಮಜಾಧವ ಇವರೇ ಮೊದಲಾದವರು ಬಹು ಪ್ರಶಂಸನೀಯ ಕಾರ್ಯ ಮಾಡಿದರು. ಧಾರವಾಡದಲ್ಲಿ ಆಲೂರು ವೆಂಕಟರಾಯ ವೇದಿಕೆಯ ಮೇಲೆ ಪ್ರತಿನಿತ್ಯ ಕರ್ನಾಟಕದಲ್ಲಿ ಕನ್ನಡದ ಉಸಿರು ತುಂಬುವ ಏನಾದರೊಂದು ಕಾರ್ಯಕ್ರಮ ಇದ್ದೇ ಇರುತ್ತಿತ್ತು. ಅರಮನೆಯ ಕಾರ್ಯದಲ್ಲಿ ಕನ್ನಡ ಇರಬೇಕೆಂದು ಒತ್ತಾಯಪಡಿಸಲು ಗುರುಮನೆಯವರೂ ಬಂದರು. ಅವರಲ್ಲಿ ಪ್ರಮುಖರಾದವರೆಂದರೆ ಗದುಗಿನ ತೋಂಟದಾರ್ಯ ಮಠದ ಜಗದ್ಗುರು ಶ್ರೀ ಸಿದ್ಧಲಿಂಗ ಮಹಾಸ್ವಾಮಿಗಳು ತಮ್ಮ ಕನ್ನಡದ ನಿಷ್ಠೆಯಿಂದ ಅವರು ಕನ್ನಡದ ಗುರುಗಳೆನಿಸಿದರು. ಗೋಕಾಕ್ ವರದಿಯ ಹೋರಾಟಕ್ಕೆ ಅವರು ಉದ್ದಕ್ಕೂ ಬಹುದೊಡ್ಡ ಬೆಂಬಲವಾಗಿ ನಿಂತರು. ಬೆಂಗಳೂರಿನಲ್ಲಿ ಏಪ್ರಿಲ್ 8, 1982ರಲ್ಲಿ ಗೋಕಾಕ್ ವರದಿಯ ಅನುಷ್ಠಾನದ ಬಗೆಗೆ ಒಂದು ವಿಚಾರಗೋಷ್ಠಿ ನಡೆದಾಗ ಕನ್ನಡ ಕೇಂದ್ರ ಕ್ರಿಯಾ ಸಮಿತಿಯು ತನ್ನ ಹೋರಾಟವನ್ನು ಹುಲಿಯ ಬಿಲಕ್ಕೇ ಕೊಂಡೊಯ್ದಂತೆ, ರಾಜಧಾನಿಗೇ ತೆಗೆದುಕೊಂಡು ಹೋಗಿದ್ದಿತು. ಆ ಗೋಷ್ಠಿಯನ್ನು ಉದ್ಘಾಟಿಸುತ್ತ ನಾನು,
ಒಂದು ಜನಾಂಗವನ್ನು ಕೊಲ್ಲಬೇಕೆಂದವರು ಮೊದಲು ಅವರ ಭಾಷೆಯನ್ನು ಕೊಲ್ಲುತ್ತಾರೆ ಎನ್ನುತ್ತ, ಗೋಕಾಕ್ ವರದಿ ಅನುಷ್ಠಾನಕ್ಕೆ ಬರದಂತೆ ತಡೆಹಿಡಿಯ ಬೇಕೆನ್ನುತ್ತಿರುವ ಪಟ್ಟಭದ್ರ ಹಿತಾಸಕ್ತಿಗಳು ಅದನ್ನೇ ಮಾಡುತ್ತವೆ
ಎಂದು ತಿಳಿಸಿದೆ. ಮುಂದುವರೆದು,
ಕನ್ನಡಕ್ಕೋಸುಗ ಕನ್ನಡಿಗರು ಕರ್ನಾಟಕದಲ್ಲಿ ಉಪವಾಸ ಸತ್ಯಾಗ್ರಹ ಕೈಕೊಳ್ಳ ಬೇಕಾದ ಸ್ಥಿತಿಯನ್ನು ತಂದು ಕರ್ನಾಟಕ ಸರಕಾರವು ಕನ್ನಡಿಗರನ್ನು ಕ್ರೂರ ಪರಿಹಾಸ್ಯಕ್ಕೆ ಗುರಿಪಡಿಸಿದೆ. ಸರಕಾರದ ನೀತಿಯಿಂದ ಕನ್ನಡಿಗರ ಸಂಖ್ಯೆ ಈ ರಾಜ್ಯದಲ್ಲಿ ಸೊರಗುತ್ತ ನಡೆದಿದೆ. ಸರಕಾರವು ವಿವೇಚನೆಯಿಲ್ಲದ ತನ್ನ ಅವಿವೇಕದ ಧೋರಣೆಯನ್ನು ಹೀಗೆಯೇ ಮುಂದುವರಿಸಿಕೊಂಡು ಹೋದರೆ, ಈ ಶತಮಾನದ ಅಂತ್ಯಕ್ಕೆ ಅದು ಶೇಕಡಾ 50ಕ್ಕೆ ಬಂದು ನಿಲ್ಲುವ ಕಳವಳಕಾರಕ ಸ್ಥಿತಿ ಕಾಣಿಸಿಕೊಳ್ಳುತ್ತಿದೆ. ಈ ರಾಜ್ಯಗಳಲ್ಲಿ ಅಲ್ಪಸಂಖ್ಯಾತ ಭಾಷಿಕರಾಗಿರುವ ಜನರು ಪಕ್ಕದ ರಾಜ್ಯಗಳಲ್ಲಿ ಬಹುಸಂಖ್ಯಾತರಾಗಿ ಸರಕಾರಗಳನ್ನೇ ನಡೆಸುತ್ತಿದ್ದಾರೆ. ರಾಜ್ಯದಲ್ಲಿರುವ ಅಲ್ಪ ಸಂಖ್ಯಾತರ ದಾಖಲೆಗಳಿಗೆ ಸರಕಾರವು ಅನುಮತಿ ಹಾಗೂ ಅನುದಾನ ನೀಡು ತ್ತದೆ. ಆದರೆ, ನೆರೆಯ ರಾಜ್ಯಗಳಲ್ಲಿ ಕನ್ನಡವನ್ನು ಕಸಕ್ಕಿಂತಲೂ ಕಡೆಯಾಗಿ ಕಾಣಲಾಗುತ್ತಿದೆ. ತಮ್ಮ ಸ್ವಾರ್ಥ ಸಾಧನೆಗೋಸುಗ ಎಫ್.ಎಂ.ಖಾನ್, ಎಂ.ಪಿ. ಮೊದಲಾದ ಅಲ್ಪಸಂಖ್ಯಾತ ಭಾಷಿಕರ ಧುರೀಣರು ಗೋಕಾಕ್ ವರದಿಯ ಬಗೆಗೆ ಮುಸ್ಲಿಂ ಜನರಲ್ಲಿ ತಪ್ಪು ಅಭಿಪ್ರಾಯ ಮೂಡುವಂತೆ ಮಾಡತೊಡಗಿದ್ದಾರೆ. ಹಿರಿಯ ಸಾಹಿತಿಗಳು ಧಾರವಾಡದಲ್ಲಿ ಉಪವಾಸ ಕೈಕೊಂಡ ಸಂಗತಿಯನ್ನು ಉಲ್ಲೇಖಿಸಿ ಗೊರೂರು ರಾಮಸ್ವಾಮಿ ಅಯ್ಯಂಗಾರ್, ಮಾಸ್ತಿ ವೆಂಕಟೇಶ ಅಯ್ಯಂಗಾರ್ ಹಾಗೂ ಆದ್ಯ ರಂಗಾಚಾರ್ಯರು ತಮಗೆ ಉಪವಾಸದಲ್ಲಿ ವಿಶ್ವಾಸವಿಲ್ಲ ಎಂದು ಹೇಳಿದ್ದಾರೆ. ಅವರು ಉಪವಾಸ ಮಾಡುವುದು ಬೇಡ. ಕನ್ನಡಕ್ಕೆ ಆದ್ಯತೆ ತಂದು ಕೊಡುವುದಕ್ಕೋಸುಗ ಬೀದಿಗಿಳಿದು ಹೋರಾಡಲಿ. ಕನ್ನಡ ನೆಲದಲ್ಲಿ ಬೆಳೆದು, ಕನ್ನಡ ಓದುಗರನ್ನೇ ಪಡೆದು ಬಾಳಿ ಬದುಕಿರುವ, ‘ಪ್ರಜಾವಾಣಿ’ ‘ಡೆಕ್ಕನ್ ಹೆರಾಲ್ಡ್’ ಪತ್ರಿಕೆಗಳು ಕನ್ನಡಕ್ಕೆ ಅನ್ಯಾಯವಾಗುವಂಥ ಲೇಖನಗಳನ್ನು ಪ್ರಕಟಿಸುತ್ತವೆ. ಈ ಪ್ರವೃತ್ತಿಯನ್ನೇ ಅವು ಹೀಗೆಯೇ ಮುಂದುವರಿಸಿಕೊಂಡು ಹೋದರೆ, ಆ ಪತ್ರಿಕೆಗಳನ್ನು ಕರ್ನಾಟಕದ ಜನರು ಬಹಿಷ್ಕರಿಸಬೇಕಾದೀತು.
ನಾನು ಆ ಪತ್ರಿಕೆಗಳ ವಿಚಾರ ಹೇಳಿದಾಗ ಪ್ರೇಕ್ಷಕರು ತಮ್ಮ ಬೆಂಬಲ ಸೂಚಿಸಿ ಕರತಾಡನ ಮಾಡಿದರು. ಗೋಕಾಕ್ ವರದಿಯ ಜಾರಿಗೆ ಒತ್ತಾಯಿಸಿ ಕರ್ನಾಟಕದ ಜನರು ಹಳ್ಳಿ ಪಟ್ಟಣಗಳಲ್ಲಿ ಏಪ್ರಿಲ್ 13, 1982ರಂದು ಸಭೆ ಸೇರಿಸಿ, ಮೆರವಣಿಗೆ ನಡೆಸಿ ಪ್ರತಿಭಟನೆ, ಮತ ಪ್ರದರ್ಶನ ನಡೆಸಬೇಕೆಂದು ಕನ್ನಡ ಕ್ರಿಯಾಸಮಿತಿ ಜನತೆಗೆ ಕರೆ ಕೊಟ್ಟಿದ್ದಿತು. ಈ ಸುದ್ದಿಯನ್ನು ‘ಕನ್ನಡಪ್ರಭ’ ಪ್ರಾಮುಖ್ಯತೆ ಕೊಟ್ಟು ಪ್ರಕಟಿಸಿದ್ದಿತು. ಆದರೆ ‘ಸಂಯುಕ್ತ ಕರ್ನಾಟಕ’ಕ್ಕೆ ಮಾತ್ರ ಅದು ಸುದ್ದಿ ಎನಿಸಲಿಲ್ಲ. ಒಂದು ಪತ್ರಿಕೆ ಸರಕಾರದ ಮುಖವಾಣಿ ಯಾದರೆ ಇದೇ ಆಗುತ್ತದೆ. ಅದು ಜನರನ್ನು ಬಿಟ್ಟು ಸರಕಾರವನ್ನು ಹಿಡಿದುಕೊಂಡರೆ ಅವಹೇಳನಕ್ಕೆ ಗುರಿ ಆಗುವುದು ತಪ್ಪುವುದಿಲ್ಲ.
ಗೋಕಾಕ್ ವರದಿಯ ಬಗೆಗೆ ಸರಕಾರದ ನಿರ್ಧಾರ ಕೈಕೊಳ್ಳದೆ ನಿಷ್ಕ್ರಿಯಗೊಂಡು ಸುಮ್ಮನೆ ಕುಳಿತಿರುವುದನ್ನು ಪ್ರತಿಭಟಿಸಿ, ರಾಜ್ಯದಾದ್ಯಂತ ಪ್ರತಿಭಟನೆ ಹಾಗೂ ಮತ ಪ್ರದರ್ಶನ ನಡೆದವು. ಅನಂತರ ಸರಕಾರವು ಏಪ್ರಿಲ್ 19, 1982 ನೆಯ ದಿನ ಒಂದು ನಿರ್ಣಯ ಕೈಕೊಂಡು ಜನರನ್ನು ಮರುಳುಗೊಳಿಸುವಂತೆ ರಾಜ್ಯದಲ್ಲಿ ಕನ್ನಡ ಪ್ರಥಮ ಭಾಷೆಯೆಂದು ಘೋಷಿಸಿತು. ಅದೇ ವೇಳೆಗೆ ಅದು ಇನ್ನುಳಿದ ಭಾಷೆಗಳೂ ಪ್ರಥಮ ಭಾಷೆಗಳೆಂದು ಹೇಳಿತು.
ಕನ್ನಡವು ಪ್ರಥಮ ಭಾಷೆಯೆಂದು ಘೋಷಿಸಿದ ಸಂಗತಿಯನ್ನು ಮಾತ್ರ ಕುವೆಂಪು ಅವರಿಗೆ ಹೇಳಿದರಲ್ಲದೆ, ಹತ್ತರ ಕೂಡ ಅದು ಹನ್ನೊಂದನೆಯದು ಎನ್ನುವುದನ್ನು ಮಾತ್ರ ಅವರಿಗೆ ತಿಳಿಸಲಿಲ್ಲ. ಸರಕಾರವು ಮುಖ್ಯವಾದುದನ್ನು ಮುಚ್ಚಿರಿಸಿ, ತಪ್ಪಾಗಿರುವುದನ್ನು ನಿಜವಾಗಿಯೆಂಬಂತೆ ತೋರಿಸಿಕೊಟ್ಟಿತು. ಸರಕಾರದ ಈ ತಂತ್ರವನ್ನು ಗಮನಿಸಿಲ್ಲದ ಕುವೆಂಪು, ಕನ್ನಡವು ಪ್ರಥಮ ಭಾಷೆ ಎನ್ನುವುದನ್ನು ಕೇಳಿದೊಡನೆಯೇ ಸರಕಾರದ ನೀತಿಯನ್ನು ಸಮರ್ಥಿಸಿ ಒಂದು ಹೇಳಿಕೆ ಕೊಟ್ಟರು.
ಇದು ನಮಗೆ ಧಾರವಾಡದಲ್ಲಿ ತಿಳಿದಾಗ, ನಾವು ಕನ್ನಡ ಕ್ರಿಯಾಸಮಿತಿಯ ಸಭೆಯನ್ನು ಸೇರಿಸಿದೆವು. ನಮ್ಮ ಸಮಿತಿ ಸರಕಾರ ಘೋಷಿಸಿದ ಭಾಷಾ ನೀತಿಯನ್ನು ನಖಶಿಖಾಂತವಾಗಿ ವಿರೋಧಿಸಿ ತನಗೆ ಅದು ಮಾನ್ಯವಿಲ್ಲ. ತಾನು ಅದನ್ನು ಒಪ್ಪುವುದಿಲ್ಲ ಎಂದು ಹೇಳಿ ಮೂಲ ಗೋಕಾಕ್ ವರದಿಯನ್ನು ಸರಕಾರವು ಸ್ವೀಕರಿಸಬೇಕೆಂದು ಒತ್ತಾಯಿಸಲು ಹೋರಾಟ ಮುಂದುವರಿಸುವುದಾಗಿ ಗೊತ್ತುವಳಿಯನ್ನು ಸ್ವೀಕರಿಸಿದೆವು.
ಕುವೆಂಪು ಅವರೇ ಸರಕಾರದ ನೀತಿಯನ್ನು ಒಪ್ಪಿರುವರು ಎಂದ ಮೇಲೆ ‘ನಿಮ್ಮದೇನು’ ಎಂದು ಕ್ರಿಯಾ ಸಮಿತಿಯಲ್ಲಿದ್ದ ನಮ್ಮನ್ನು ಕೆಲವರು ಪ್ರಶ್ನಿಸಿದರು. ಪತ್ರಿಕೆಯವರು ನನ್ನನ್ನು ಕೇಳಿದಾಗ, ‘ಪ್ರತಿಬಂಧಕಾಜ್ಞೆ ಮುರಿದು ನಾವು ಸೆರೆಮನೆಗೆ ಹೋಗುತ್ತೇವೆ
ಎಂದು ನಾನು ತಿಳಿಸಿದೆ. ಅದಕ್ಕೋಸುಗ ನಾವು 1982ರ ಏಪ್ರಿಲ್ 22ನೆೆಯ ದಿನವನ್ನು ಗೊತ್ತುಪಡಿಸಿದೆವು. ಆ ದಿನ ಬೆಳಿಗ್ಗೆ ನಾವು ಪ್ರತಿಬಂಧಕಾಜ್ಞೆಯನ್ನು ಮುರಿಯುವುದೆಂದು ತೀರ್ಮಾನವಾಗಿದ್ದಿತು. ಕರ್ನಾಟಕ ವಿದ್ಯಾವರ್ಧಕ ಸಂಘದ ಎದುರಿನಲ್ಲಿ ಅಂದು ಬೆಳಿಗ್ಗೆ ಭಾರೀ ಜನದಟ್ಟಣೆ ಸೇರಿದ್ದಿತು. ಶ್ರೀಗಳಾದ ಪಾಟೀಲ ಪುಟ್ಟಪ್ಪ, ಡಾ.ಆರ್.ಸಿ.ಹಿರೇಮಠ, ರಾ.ಯ.ಧಾರವಾಡಕರ, ಚೆನ್ನವೀರ ಕಣವಿ, ವೆಂಕಟೇಶ ಕುಲಕರ್ಣಿ, ಡಾ.ಚೆನ್ನಕ್ಕ ಎಲಿಗಾರ ಮೊದಲಾದವರು ಪ್ರತಿಬಂಧಕಾಜ್ಞೆ ಮುರಿದು ಬಂಧನಕ್ಕೆ ಒಳಗಾಗಬೇಕೆಂದು ಗೊತ್ತಾಗಿದ್ದಿತು.
‘ಗೋಕಾಕ್ ವರದಿ ಜಾರಿಗೆ ಬರಲಿ’, ‘ಏನೇ ಬರಲಿ, ಕನ್ನಡ ಇರಲಿ’, ‘ಹೆಸರಾಯಿತು ಕರ್ನಾಟಕ, ಉಸಿರಾಗಲಿ ಕನ್ನಡ’ ‘ಕರ್ನಾಟಕ ಮಾತೆಗೆ ಜಯವಾಗಲಿ’ ಎಂಬ ಘೋಷಣೆಗಳನ್ನು ಕೂಗುತ್ತ ನಾವು ಬಂಧನಕ್ಕೆ ಒಳಗಾದೆವು. ನಮ್ಮನ್ನು ಬಂಧಿಸಿ ಕರೆದೊಯ್ಯಲು ಪೊಲೀಸರು ತಮ್ಮ ವಾಹನದಲ್ಲಿ ಹತ್ತಿಸಿ, ಕರೆದೊಯ್ಯುತ್ತಿದ್ದಂತೆ ನಾವು ರಸ್ತೆಯಲ್ಲಿ ಉದ್ದಕ್ಕೂ ಘೋಷಣೆಗಳನ್ನು ಕೂಗುತ್ತ ಹೊರಟೆವು. ನಾವೆಲ್ಲರೂ ಭಾರೀ ಹುಮ್ಮಸ್ಸಿನಲ್ಲಿ ಇದ್ದೆವು. ನಮ್ಮನ್ನು ಮೊದಲೇ ಗೊತ್ತಿದ್ದ ಒಂದು ಸ್ಥಳಕ್ಕೆ ಕರೆದೊಯ್ದರು. ನಾವು ಅಲ್ಲಿ ಇಳಿದ ಮೇಲೆ ಜಿಲ್ಲಾಧಿಕಾರಿ ವಿಠ್ಠಲ ರೈ ಮತ್ತು ಜಿಲ್ಲಾ ಪೊಲೀಸ್ ಮುಖ್ಯಾಧಿಕಾರಿ ಮುನಿಕೃಷ್ಣ ನಾವಿದ್ದಲ್ಲಿಗೆ ಬಂದು ನಮ್ಮ ಯೋಗಕ್ಷೇಮ ವಿಚಾರಿಸಿದರು. ಕೆಲವು ಡಿ.ಸಿ. ಮತ್ತು ಎಸ್.ಪಿ. ಎಷ್ಟು ಒಳ್ಳೆಯವರು ಇರುತ್ತಾರೆ ಎನ್ನುವುದು ಅವರನ್ನು ನೋಡಿದಾಗಲೇ ಗೊತ್ತಾಗುತ್ತದೆ. ಕನ್ನಡ ಹಾಗೂ ಕರ್ನಾಟಕಗಳ ಬಗ್ಗೆ ನಮಗಿಂತ ಹೆಚ್ಚಲ್ಲದಿದ್ದರೂ, ಅವರು ನಮ್ಮಷ್ಟೇ ಸ್ಪಂದಿಸುತ್ತಿದ್ದರು.
ನಮ್ಮಂಥ ಆಂದೋಲನಕಾರರು ಇದ್ದರೆ ತಮಗೇನೂ ತೊಂದರೆ ಇಲ್ಲವೆಂದು ಅವರು ನಮ್ಮೆದುರಿಗೆ ಹೇಳಿದರು. ಅವರು ನಮಗೆ ಅಲ್ಲಿಯೇ ಊಟ ಮಾಡಿಸಿ, ತಾಲೂಕು ಮ್ಯಾಜಿಸ್ಟ್ರೇಟರ ಕೋರ್ಟಿಗೆ ನಮ್ಮನ್ನು ಕಳಿಸಿಕೊಟ್ಟರು. ಆತಿಥ್ಯ ಒದಗಿಸಲು ನಿಮ್ಮಂಥವರು ಇದ್ದರೆ ನಾವು ಇಲ್ಲಿಯೇ ಇದ್ದು ಬಿಡುತ್ತೇವೆಂದು ಹೇಳಿ ಅವರೊಂದಿಗೆ ನಗೆಯಾಡಿದೆವು. ನಿಮ್ಮಂಥ ಬೆಲೆಯುಳ್ಳ ಜನರನ್ನು ಇಟ್ಟುಕೊಳ್ಳುವುದು ನಮಗೆ ಭಾರೀ ದುಬಾರಿ ಎನಿಸುತ್ತದೆಯೆಂದು ಅವರು ನಮಗೆ ಹೇಳಿ ನಮ್ಮೊಂದಿಗೆ ತಾವೂ ನಕ್ಕರು. ನಾವು ವಿಷಾದ ಸೂಚಿಸಿದರೆ ನಮ್ಮನ್ನು ಬಿಟ್ಟು ಬಿಡುವುದಾಗಿ ಮ್ಯಾಜಿಸ್ಟ್ರೇಟರು ನಮಗೆ ತಿಳಿಸಿದರು. ಆದರೆ, ನಾವು ವಿಷಾದ ಸೂಚಿಸಲು ಬಂದಿಲ್ಲವೆಂದು ಅವರೆದುರು ಹೇಳಿದಾಗ ಅವರು ಅನಿವಾರ್ಯವಾಗಿ ನಮಗೆ ಶಿಕ್ಷೆ ವಿಧಿಸಬೇಕಾಯಿತು.
ನಾಲ್ಕು ದಿನ ನಮಗೆ ರಾಜಾತಿಥ್ಯ, ಅರ್ಥಾತ್ ಗುಂಡೂರಾಯರ ಆತಿಥ್ಯ ಲಭಿಸಿತೆಂದು ಹೇಳಿ ನಾವು ಹೊರಟೇ ಬಿಟ್ಟೆವು. ಪೊಲೀಸ್ ವ್ಯಾನ್ ಮುಂದೆ ಸಾಗಿದಂತೆ ನಾವು ರಾಜ ಮಾರ್ಗದಲ್ಲಿ ‘ಗೋಕಾಕ್ ವರದಿ ಜಾರಿಗೆ ಬರಲಿ’, ‘ಹೆಸರಾಯಿತು ಕರ್ನಾಟಕ, ಉಸಿರಾಗಲಿ ಕನ್ನಡ’ ‘ಕರ್ನಾಟಕ ಮಾತೆಗೆ ಜಯವಾಗಲಿ’ ‘ಹೋರಾಟ ಎಲ್ಲಿಯವರೆಗೆ, ಗೆಲ್ಲುವವರೆಗೆ’ ಎಂದು ಘೋಷಣೆ ಹಾಕುತ್ತ ನಾವು ಜಿಲ್ಲಾ ಸೆರೆಮನೆಯ ಬಾಗಿಲಿಗೆ ಬಂದು ಮುಟ್ಟಿದೆವು. ಅಲ್ಲಿ ನಮ್ಮ ತಪಶೀಲನ್ನೆಲ್ಲ ತೆಗೆದುಕೊಂಡು ಮೇಲಿನ ಅಧಿಕಾರಿಗಳು ನಮ್ಮನ್ನು ಒಂದು ವಿಶಾಲವಾದ ಬರಾಕಿಗೆ ಕರೆದುಕೊಂಡು ಹೋದರು. ನಿಮ್ಮಂಥ ಜನರನ್ನು ಇಲ್ಲಿ ಇರಿಸಿಕೊಳ್ಳುವುದು ನನ್ನ ಭಾಗ್ಯ ಎಂದು ಅವರು ನಮಗೆ ತಿಳಿಸಿದರು. ನಮ್ಮೆಲ್ಲರ ಮನಸ್ಸಿಗೆ ಆಹ್ಲಾದ ಉಂಟುಮಾಡುವ ಒಂದು ರಸಿಕರ ಕಂಪನಿ ನಮ್ಮದಾಗಿದ್ದಿತು. ಕಾವ್ಯ ಶಾಸ್ತ್ರ ವಿನೋದೇನ ಕಾಲೋಗಚ್ಛತಿ ಧೀಮತಾಂ, ಎನ್ನುವಂತೆ ನಮ್ಮಲ್ಲಿ ವಿನೋದದ ಎಲ್ಲ ಥಳಕುಗಳೂ ಇದ್ದವು. ನಮ್ಮಲ್ಲಿ ಕವಿಗಳು ಇದ್ದರು, ಕಥೆಗಾರರಿದ್ದರು, ಪಂಡಿತರಿದ್ದರು, ವಿನೋದಗಾರರಿದ್ದರು, ನ್ಯಾಯವಾದಿಗಳಿದ್ದರು, ಪತ್ರಿಕೋದ್ಯಮಿಗಳು ಇದ್ದರು, ಲೋಕಜ್ಞಾನ ಕುರಿತು ಚರ್ಚಿಸಲು ಅಲ್ಲಿ ಯಾವುದಕ್ಕೂ ಕೊರತೆ ಇರಲಿಲ್ಲ. ಅಲ್ಲಿ ನಮಗೆ ಹೊತ್ತು ಕಳೆದದ್ದೇ ಗೊತ್ತಾಗಲಿಲ್ಲ.
ಆಳವಾದ ಚಿಂತನಕ್ಕೆ, ಆಲೋಚನೆಗೆ ಅಲ್ಲಿ ನಮಗೆ ಬಹಳಷ್ಟು ಅವಕಾಶ ಲಭಿಸಿತು. ಕನ್ನಡ ಹಾಗೂ ಕರ್ನಾಟಕಗಳ ಬಗ್ಗೆ ನಾವು ಆಳವಾಗಿ ಚರ್ಚೆ ಮಾಡಿದೆವು. ನಾವು ಎದುರಿಸಿದ ಪ್ರಶ್ನೆಯು ಎಲ್ಲ ಮುಖಗಳನ್ನು ಕೂಲಂಕಷವಾಗಿ ವಿಶ್ಲೇಷಿಸಿದೆವು. ನಾವು ಸೆಣಸಬೇಕಾದ ವ್ಯಕ್ತಿ ಶಕ್ತಿಗಳ ಗುಣಾವಗುಣಗಳನ್ನು ಚರ್ಚಿಸಿದೆವು. ನಾವು ಹೂಡಿದ ಹೋರಾಟದಲ್ಲಿ ಯಶಸ್ಸನ್ನು ಸಂಪಾದಿಸುವ ಬಗೆಯನ್ನು ಕುರಿತು ಯೋಚಿಸಿದೆವು. ಅಲ್ಲಿದ್ದ ಸಮಯದಲ್ಲಿ ನಾವು ಆತ್ಮಾವಲೋಕನ ಮಾಡಿದೆವು. ನಮ್ಮ ಹೋರಾಟಕ್ಕೆ ಆದವರನ್ನೂ, ಆಗದಿದ್ದವರನ್ನೂ, ಕೂಡಿಯೇ ನಾವು ನೆನೆದುಕೊಂಡೆವು. ಯಾವ ಪತ್ರಿಕೆ ಕನ್ನಡಕ್ಕೆ ಅನುಕೂಲ, ಯಾವ ಪತ್ರಿಕೆ ಅಲ್ಲ ಎನ್ನುವುದನ್ನು ನಾವು ನಮ್ಮೊಳಗೇ ಪೃಥಃಕ್ಕರಿಸಿದೆವು. ‘ಹಿಂದೂ’ ಪತ್ರಿಕೆ ನಮಗೆ ಬಹಳಷ್ಟು ಬೆಂಬಲ ನೀಡಿದುದನ್ನು ನಾವು ನೆನೆದೆವು.
ಧಾರವಾಡದಲ್ಲಿ ನಾವು ಸರದಿ ಉಪವಾಸ ಸತ್ಯಾಗ್ರಹ ಆರಂಭಿಸಿದಾಗ ಎಷ್ಟೋ ಗೃಹಿಣಿಯರು ಸ್ವಯಂ ಸಂತೋಷದಿಂದ ಮುಂದೆ ಬಂದು ಉಪವಾಸ ಕುಳಿತುಕೊಳ್ಳಲು ನಮಗೆ ಅವಕಾಶ ಕೊಡಬೇಕೆಂದು ಕೇಳುತ್ತಿದ್ದುದನ್ನು ನಾವು ಮರೆಯುವುದಕ್ಕೆ ಸಾಧ್ಯವಿಲ್ಲ. ಸತ್ಯಾಗ್ರಹದಲ್ಲಿ ಪಾಲ್ಗೊಳ್ಳಲು ಹುಡುಗರು, ಯುವಕರು ಎಲ್ಲರೂ ಆತುರರಾಗಿದ್ದರು. ಎಷ್ಟೋ ಜನ ವಕೀಲರು, ಶಾಲಾ ಶಿಕ್ಷಕರು, ಸರಕಾರಿ ನೌಕರರು, ವಾಣಿಜ್ಯ ಬಾಂಧವರೂ ಬಂದು ನಮಗೆ ತಮ್ಮ ಬೆಂಬಲ ಇರುವುದನ್ನು ಹೇಳಿ ಹೋಗುತ್ತಿದ್ದರು. ‘ನೀವು ಬಿಡಬೇಡಿ… ನಾವು ಇದ್ದೇವೆ’ ಎನ್ನುವ ಅವರ ಉತ್ಸಾಹದ ಮಾತು ಕನ್ನಡ ಹೋರಾಟವನ್ನು ಕೈಗೆತ್ತಿಕೊಂಡ ನಮಗೆಲ್ಲ ಸ್ಫೂರ್ತಿಯ ರಕ್ಷೆಯನ್ನು ಒದಗಿಸಿಕೊಟ್ಟಿದ್ದಿತು. ನಮ್ಮ ಮೇಲಿನ ಪ್ರೀತಿ, ಅಭಿಮಾನದಿಂದ ಹೊರಗಿನ ಎಷ್ಟೋ ಜನ ಪರಿಚಿತ ಹಾಗೂ ಅಪರಿಚಿತ ಸ್ನೇಹಿತರು ಸೆರೆಮನೆಯಲ್ಲಿದ್ದ ಸಮಯದುದ್ದಕ್ಕೂ ನಮಗೆ ಪ್ರೀತಿಯಿಂದ ಊಟ ಹಾಗೂ ತಿಂಡಿಗಳನ್ನು ಕಳಿಸಿಕೊಡುತ್ತಿದ್ದರು. ನಾವು ಸೆರೆಮನೆಯಲ್ಲಿರುವ ಭಾವನೆ ನಮಗೆ ಬರಲಿಲ್ಲ. ಎಲ್ಲರಿಗೂ ಉಣಬಡಿಸುವ ವ್ಯವಸ್ಥೆಯನ್ನು ವಕೀಲರಾದ ವೆಂಕಟೇಶ ಕುಲಕರ್ಣಿಯವರು ವಹಿಸಿಕೊಂಡಿದ್ದರು. ಅವರಲ್ಲಿ ಜನರನ್ನು ವಿನೋದಗೊಳಿಸುವ ನ್ಯಾಯಾಲಯದಲ್ಲಿ ನಡೆಯುವ ಪ್ರಸಂಗಗಳ ಬಹುದೊಡ್ಡ ಸರಕೇ ಇದ್ದಿತು. ಧಾರವಾಡ ಕರರು ಹಾರಿಸುತ್ತಿದ್ದ ವಿನೋದದ ಚಟಾಕಿಗಳನ್ನು ಯಾರೂ ಮರೆಯುವಂತಿಲ್ಲ. ಡಾ.ಹಿರೇಮಠರು ಪಾಂಡಿತ್ಯದಲ್ಲಿಯೂ ಹಾಸ್ಯ ಇದೆ ಎನ್ನುವುದನ್ನು ತೋರಿಸುತ್ತಿದ್ದರು. ಬಸವರಾಜ ಕಟ್ಟಿಮನಿ ಅವರ ಅನುಭವವೇನೂ ಸಣ್ಣದಲ್ಲ. ಚೆನ್ನವೀರ ಕಣವಿಯವರ ಕನ್ನಡ ಹೋರಾಟದ ಹಾಡುಗಳು ಅಲ್ಲಿ ಸೃಷ್ಟಿಗೊಂಡವು.
ಕನ್ನಡಕ್ಕೆ ಉಸಿರು ತುಂಬುವ ಹೋರಾಟವನ್ನು ಹೇಗೆ ಮುಂದುವರಿಸಬೇಕೆನ್ನುವ ಬಗ್ಗೆ ಚರ್ಚಿಸಿ ನಾವು ಕೆಲ ನಿರ್ಧಾರಕ್ಕೆ ಬಂದೆವು. ಆಂದೋಲನವನ್ನು ಇನ್ನೂ ಹೆಚ್ಚು ಚುರುಕುಗೊಳಿಸಬೇಕೆನ್ನುವುದೇ ನಮ್ಮ ಉದ್ದೇಶವಾಗಿದ್ದಿತು. ಸೆರಮನೆಗೆ ಹೋಗಿದ್ದರೂ ನಾವು ಪಿಕ್‌ನಿಕ್‌ಗೆ ಹೋದಂತೆ ಆಗಿದ್ದಿತು. ನಾವು ದಿನಗಳನ್ನು ಸಂತೋಷದಿಂದ ಕಳೆದ ನಮಗೆ ಅಲ್ಲಿ ಇದ್ದಂತೆಯೇ ಅನಿಸಲಿಲ್ಲ. ಅಲ್ಲಿ ನಾವು ಒಳಗೆ ಇದ್ದಾಗ, ಹೊರಗೆ ಗೋಕಾಕ್ ವರದಿಯನ್ನು ಅನುಷ್ಠಾನಗೊಳಿಸುವ ಆಂದೋಲನ ನಡೆದೇ ಇದ್ದಿತು. ಪ್ರತಿಭಟನೆ ಮಾಡುವವರೂ ಇದ್ದರು. ಪ್ರತಿಬಂಧಕಾಜ್ಞೆ ಯನ್ನು ಮುರಿಯುವವರೂ ಇದ್ದರು. ಬಂಧಿತರಾದ ಕೆಲವರನ್ನು ಬೆಳಗಾವಿಯ ಹಿಂಡಲಗ ಸೆರೆಮನೆಗೂ ಕರೆದೊಯ್ದರು. ಅಲ್ಲಿ ಹೋದವರಲ್ಲಿ ಲೇಖಕಿ ಶ್ರೀಮತಿ ಗೀತಾ ಕುಲಕರ್ಣಿ ಅವರೂ ಒಬ್ಬರು.
ನಾವು ಹೊರಗೆ ಬಂದ ಮೇಲೆ ಕನ್ನಡ ಆಂದೋಲನವನ್ನು ದ್ವಿಗುಣಿತ ಉತ್ಸಾಹದಿಂದ ಆರಂಭಿಸಿದೆವು. ನಾವು ಸೆರೆಮನೆಯೊಳಗೆ ಇದ್ದಾಗ ಚಂದ್ರಶೇಖರ ಪಾಟೀಲರು ರಾಜ್ಯವ್ಯಾಪಿ ಎಲ್ಲಾ ಘಟಕಗಳೊಂದಿಗೆ ಸಂಪರ್ಕ ಇರಿಸಿಕೊಂಡು ಸಂಘಟನೆಯ ಬಹುದೊಡ್ಡ ಕಾರ್ಯ ಮಾಡಿದ್ದರು. ಸರಿಯಾಗಿ ಉಪಯೋಗಿಸಿಕೊಂಡರೆ ಅವರಲ್ಲಿ ಉಪಯೋಗವಾಗುವ ವಸ್ತು ಬಹಳಷ್ಟು ಇದೆ. ಕರ್ನಾಟಕ ವಿದ್ಯಾವರ್ಧಕ ಸಂಘದಲ್ಲಿ ಇದ್ದ ಕನ್ನಡ ಕೇಂದ್ರ ಕ್ರಿಯಾ ಸಮಿತಿಯ ಕಚೇರಿ ಕನ್ನಡ ಯುದ್ಧದ ವ್ಯೆಹ ರಚನೆಯ ಕೇಂದ್ರವೇ ಆಗಿದ್ದಿತು. ದೇಶದಲ್ಲಿ ಸ್ವಾತಂತ್ರ್ಯ ಹೋರಾಟದ ನಂತರ ಜನರನ್ನು ಅತ್ಯಂತ ಉತ್ಸಾಹಗೊಳಿಸಿದ ಹೋರಾಟವು, ಗೋಕಾಕ್ ವರದಿಯ ಹೋರಾಟವೇ ಆಗಿದ್ದಿತು. ಉಪವಾಸ ಸತ್ಯಾಗ್ರಹಕ್ಕೆ ಬರುತ್ತೇವೆಂದು ಹೇಳುತ್ತಿದ್ದ ಜನರಿಗೂ ಕೊರತೆ ಇರಲಿಲ್ಲ. ಉಪವಾಸ ಕುಳಿತುಕೊಳ್ಳುವ ಜನರಿಗೂ ಕೊರತೆ ಇರಲಿಲ್ಲ. ಅವರನ್ನೆಲ್ಲ ಸ್ಫುರಣಗೊಳಿಸುವ ಶಕ್ತಿಯು ಕನ್ನಡವೇ ಆಗಿದ್ದಿತು. ಜನರಲ್ಲಿ ಆಳವಾಗಿ ಇಳಿದುಕೊಂಡು ಬಂದ ಜನಪರ ಹೋರಾಟವು ಜಯವನ್ನು ಕಾಣಲೇಬೇಕೆನ್ನುವ ಅದಮನೀಯ ಉತ್ಸಾಹವನ್ನು ತುಂಬಿಕೊಂಡಿದ್ದಿತು.
ರಾಜ್ಯದ ಬೇರೆ ಬೇರೆ ಭಾಗದ ಅನೇಕ ನಗರಗಳಲ್ಲಿ ನಮಗೆಲ್ಲ ಬೇಕಾದವರು ಕನ್ನಡದ ಹೋರಾಟಕ್ಕೆ ಬಹುದೊಡ್ಡ ಧ್ವನಿಯನ್ನು ಒದಗಿಸಿಕೊಟ್ಟಿದ್ದರು. ಅವರೆಲ್ಲರ ಉತ್ಸಾಹ ಬಿಸಿಯಾಗಿಯೇ ಉಳಿಯುವಂತೆ, ಧಾರವಾಡದ ಮೂಲೆಯಿಂದ ಆರಂಭಗೊಂಡ ಹೋರಾಟವನ್ನು ಒಂದು ಕುದಿಯಲ್ಲಿಯೇ ಇರಿಸಬೇಕಾದ ಅವಶ್ಯಕತೆ ಇದ್ದಿತು. ಆಗ ನಾವೆಲ್ಲ ಸೆರೆಮನೆಯಲ್ಲಿ ಕುಳಿತು ಯೋಚಿಸಿದ ಒಂದು ಉಪಾಯವನ್ನು ಕಾರ್ಯರೂಪಕ್ಕೆ ತರಬೇಕೆದು ಮುಂದಾದೆವು. ಅದೇ ವಿಚಾರ ಕುರಿತು ಅನೇಕ ಜನ ಸ್ನೇಹಿತರು ನಮಗೆ ಸಲಹೆ ಕೊಟ್ಟಿದ್ದರು. ಕನ್ನಡ ವರನಟ ಡಾ.ರಾಜಕುಮಾರರನ್ನು, ಈ ಆಂದೋಲನ ದಲ್ಲಿ ಸೇರುವಂತೆ ಏಕೆ ಕರೆಯಬಾರದು ಎಂದು ಅವರು ನಮ್ಮ ಮನಸ್ಸಿನಲ್ಲಿದ್ದ ವಿಚಾರವನ್ನೇ ಹೇಳಿದ್ದರು.
ಅದೇ ವೇಳೆಗೆ ಇನ್ನೂ ಕೆಲವರು, ಕನ್ನಡದ ದಿಗ್ಗಜಗಳಾದ ಮಾಸ್ತಿ ವೆಂಕಟೇಶ ಅಯ್ಯಂಗಾರ್, ಕುವೆಂಪು ಹಾಗೂ ಶಿವರಾಮ ಕಾರಂತ ಇವರಿಗೆ ವೈಯಕ್ತಿಕ ಕಾಗದ ಬರೆದು ಕನ್ನಡದ ಕೆಲಸಕ್ಕೆ ಅವರ ನೆರವನ್ನು ಕೋರಬಾರದೇಕೆಂದು ನನ್ನನ್ನು ಕೇಳಿದ್ದರು. ಅವರ ಸಲಹೆ ನನ್ನ ಮನಸ್ಸಿಗೆ ಹಿಡಿಸಿತು. ಕನ್ನಡದಲ್ಲಿ ಬೇಂದ್ರೆ, ಡಿವಿಜಿ ಹೋದ ಮೇಲೆ ಮಾಸ್ತಿ, ಕುವೆಂಪು ಹಾಗೂ ಕಾರಂತರಿಗಿಂತ ದೊಡ್ಡವರು ಯಾರಿದ್ದಾರೆ ಎಂದು ಅವರು ಕೇಳಿದ ಪ್ರಶ್ನೆ ಸಹಜವಾದುದೇ ಆಗಿದ್ದಿತು.
‘ಕನ್ನಡದ ಬಗ್ಗೆ ನೀವು ಸರಕಾರಕ್ಕೆ ಒಂದು ಮಾತು ಹೇಳಿದರೆ ಅದನ್ನು ತೆಗೆದು ಹಾಕುವವರು ಸರಕಾರದಲ್ಲಿ ಯಾರಿದ್ದಾರೆ’ ಎಂದು ಅವರನ್ನು ಕೇಳುವ ಒಂದು ಪತ್ರ ಬರೆಯಬೇಕೆನ್ನುವ ನಿರ್ಧಾರಕ್ಕೆ ನಾವು ಬಂದಿದ್ದೆವು. ಆ ರೀತಿ ಅವರಿಗೆ ಬರೆದೂ ಆಗಿದ್ದಿತು. ಅವರಿಗೆ ಪತ್ರ ಬರೆದರೂ ಕೂಡ ಏನೂ ಆಗಲಿಲ್ಲವೆಂದು ಹಳಹಳಿಪಟ್ಟುಕೊಂಡಿದ್ದೆವು. ಅವರಿಗೆ ಮರಳಿ ಬರೆಯಬೇಕೆನ್ನುವ ಸಲಹೆ ಬಂದಿತು. ದೊಡ್ಡವರಾದವರು ಯಾರೊಬ್ಬರಿಂದಲೂ ಹೇಳಿಸಿಕೊಂಡು ಮಾಡುವ ಕೆಲಸ ಇದಲ್ಲ ಎಂದು ನಮ್ಮೊಳಗೆ ನಡೆದ ಸಾಮೂಹಿಕ ಚರ್ಚೆ ತೀರ್ಮಾನ ಹೇಳಿದ್ದಿತು. ಯಾರು, ಏನು, ಎತ್ತ, ಹೇಗೆ ಎನ್ನುವುದನ್ನು ಈ ಹೋರಾಟ ತೋರಿಸಿಕೊಟ್ಟಿದ್ದಿತು. ಅವರ ಬಗೆಗೆ ನಮಗೆ ದ್ವೇಷವೇನೂ ಇರಲಿಲ್ಲ. ಆದರೆ ವಿಷಾದ ಮಾತ್ರ ಇದ್ದಿತು. ಅವರ ವರ್ತನೆಯ ವಿಚಾರವನ್ನು ಕೂಡ ನಮ್ಮೊಳಗೆ ವಿಮರ್ಶೆ ಮಾಡಿದೆವು. ಆಗ ದೂರದ ಅಮೇರಿಕೆಯಲ್ಲಿದ್ದ ದೇಜಗೌ ತಮ್ಮ ಬೆಂಬಲ ಸೂಚಿಸಿ ಕಾಗದ ಬರೆದರು. ಮಾಸ್ತಿ, ಕುವೆಂಪು, ಕಾರಂತರಿಂದ ಸರಕಾರಕ್ಕೆ ತಿಳಿಹೇಳುವ ಕೆಲಸ ನಡೆಯಬೇಕು. ಅವರೂ ನಮ್ಮ ಪರವಾಗಿ ನಿಲ್ಲಬೇಕು ಎಂದು ನಾವು ಬಹು ಬಲವಾಗಿ ಅಪೇಕ್ಷಿಸಿದ್ದೆವು. ಅವರನ್ನೆಲ್ಲ ನಾವು ಪೂಜಾ ಸ್ಥಾನದಲ್ಲಿ ಇರಿಸಿ ಪೂಜೆ ಸಲ್ಲಿಸುತ್ತಿದ್ದೆವು. ಅವರಿಗೆ ಬರೆದ ಪತ್ರ, ಆರ್.ಸಿ.ಹಿರೇಮಠ, ಬಸವರಾಜ ಕಟ್ಟೀಮನಿ ಹಾಗೂ ನನ್ನ ಹೆಸರಿನಲ್ಲಿ ಹೋಗಿದ್ದಿತು. ಆ ಪತ್ರವನ್ನು ನಾವು ಮತ್ತೆ ಮೆಲಕು ಹಾಕಿದೆವು.
ನೀವು ಕನ್ನಡಕ್ಕೆ ಬಹು ಮಾನ್ಯತೆಯನ್ನು ತಂದುಕೊಟ್ಟಿರುವ ಆಚಾರ್ಯ ಪುರುಷರು. ನಿಮ್ಮೆದುರು ಈಗ ಕನ್ನಡಕ್ಕೆ ಬಂದೊದಗಿರುವ ಮಹಾವಿಪತ್ತನ್ನು ಪ್ರಸ್ತಾಪಿಸಿ, ನಿಮ್ಮಿಂದ ಮಾರ್ಗದರ್ಶನ ಹಾಗೂ ಪರಿಹಾರಗಳನ್ನು ಅಪೇಕ್ಷಿಸುವುದು ನಮ್ಮ ಕರ್ತವ್ಯವೆಂದು ನಾವು ಭಾವಿಸಿದ್ದೇವೆ. ನಾವು ಸಾಂಕೇತಿಕ ಉಪವಾಸ ಕೈಕೊಂಡು ಈ ಆಂದೋಲನ ಆರಂಭಿಸಿರುವುದು ಸುಲಭ ಜನಪ್ರಿಯತೆ ಸಂಪಾದಿಸಬೇಕೆನ್ನುವ ಉದ್ದೇಶದಿಂದ ಅಲ್ಲ ಜನರನ್ನು ದುರ್ಲಾಭ ಪಡೆವ ಉದ್ದೇಶದಿಂದ, ಇಲ್ಲವೆ ಜನರನ್ನು ಉದ್ರೇಕಗೊಳಿಸಬೇಕೆನ್ನುವ ಉದ್ದೇಶದಿಂದ ಅಲ್ಲ. ಕನ್ನಡಕ್ಕೋಸುಗ ಜನರ ಅಂತರಾತ್ಮವನ್ನು ಬಡಿದೆಬ್ಬಿಸಿ, ಈ ರಾಜ್ಯದಲ್ಲಿ ಅದಕ್ಕೆ ನ್ಯಾಯವಾಗಿ ಹಾಗೂ ಸ್ವಾಭಾವಿಕವಾಗಿ ಸಲ್ಲಬೇಕಾದ ಸ್ಥಾನವನ್ನು ತಂದುಕೊಡಲು ಸರಕಾರವನ್ನು ಒತ್ತಾಯಪಡಿಸಬೇಕೆನ್ನುವುದೇ ಈ ಸರದಿ ಉಪವಾಸದ ಉದ್ದೇಶ.
ಕರ್ನಾಟಕದಲ್ಲಿ ಕನ್ನಡಕ್ಕೋಸುಗ ಉಪವಾಸ ಕೈಕೊಂಡು ಆಂದೋಲನ ಹೂಡಬೇಕಾದ ಪರಿಸ್ಥಿತಿ ಬಂದಿರುವುದು ನಾವೆಲ್ಲರೂ ನಾಚಿಕೆಪಟ್ಟುಕೊಳ್ಳಬೇಕಾದ ಸಂಗತಿಯೇ ಆಗಿದೆ. ಇಂಥ ದುರ್ದೈವವನ್ನು ಭಾರತದ ಯಾವ ಭಾಷಾ ರಾಜ್ಯವೂ ಎದುರಿಸಿಲ್ಲ. ಭಾಷಾನ್ವಯ ತತ್ವದ ಆಧಾರದ ಮೇಲೆ ಕರ್ನಾಟಕ ರಾಜ್ಯವು ರೂಪಗೊಂಡಾಗಲೇ ರಾಜ್ಯದಲ್ಲಿ ಕನ್ನಡವು ಸಾರ್ವಭೌಮ ಸ್ಥಾನವನ್ನು ಪಡೆದುಕೊಳ್ಳಬೇಕಾಗಿದ್ದಿತು. ಭಾಷೆಯ ಕಾರಣದಿಂದಲೇ ರಾಜ್ಯಗಳ ಪುನರ್ಘಟನೆ ಪಡೆಯಿತೆನ್ನುವುದು ಲೋಕವೇ ಬಲ್ಲ ಸಂಗತಿಯಾಗಿದೆ. ಆದರೆ, ರಾಜ್ಯ ನಿರ್ಮಾಣಗೊಂಡ 29 ವರ್ಷಗಳ ನಂತರವೂ ಈ ರಾಜ್ಯದಲ್ಲಿ ಕನ್ನಡ ಭಾಷೆಯ ಪ್ರಶ್ನೆಯು ಆತಂಕಪಡುವಂತೆ ಅನಿಶ್ಚಿತವಾಗಿಯೇ ಉಳಿದುಕೊಂಡಿದೆ. ಭಾರತದ ಯಾವ ರಾಜ್ಯದಲ್ಲಿಯೂ ಅಲ್ಲಿಯ ಭಾಷೆಯ ಪ್ರಶ್ನೆ ಈ ರೀತಿ ಅನಿಶ್ಚಿತವಾಗಿಲ್ಲ. ಕರ್ನಾಟಕದಲ್ಲಿ ಮಾತ್ರ, ಜನರನ್ನು ಸಾಕಿ ಸಲಹಿ ನೆಲಸಿದ ಮಾತೃಭಾಷೆಗೆ ಆ ಅವಹೇಳನ ಇದೆ.
ತನ್ನ ಭಾಷೆಗೆ ಯಾವ ಸ್ಥಾನ ಇರಬೇಕೆನ್ನುವುದು ಕರ್ನಾಟಕದಲ್ಲಿ ವಾದಗ್ರಸ್ತ ವಿಷಯವಾಗಿ ಪರಿಣಮಿಸಿದೆ. ಕರ್ನಾಟಕ ಸರಕಾರವು ತಾನೇ ನಿರ್ಮಿಸಿಕೊಂಡ ಬಲೆಯಲ್ಲಿ ತನ್ನನ್ನೂ ಸಿಗ ಹಾಕಿಕೊಂಡು ಕನ್ನಡವನ್ನೂ, ಕನ್ನಡ ಜನರನ್ನೂ ಪೀಕಲಾಟಕ್ಕೆ ಗುರಿಪಡಿಸಿದೆ. ಗೋಕಾಕ್ ಸಮಿತಿಯನ್ನು ನೇಮಿಸಿದ ಸರಕಾರವು ಈಗ ಆ ವರದಿಯ ಶಿಫಾರಸುಗಳನ್ನು ಜಾರಿಗೆ ತರಲು ಮೀನಮೇಷ ಎಣಿಸತೊಡಗಿದೆ. ಆ ವರದಿಯ ಬಗೆಗೆ ಅದು ಮರು ಆಲೋಚನೆ ನಡೆಸಿರುವುದು ಸರ್ವಥಾ ಸರಿಯಲ್ಲ. ಗೋಕಾಕ್ ಸಮಿತಿಯು ಬಹು ಉದಾರ ಮನೋಭಾವನೆ ಯಿಂದ ತನ್ನ ವರದಿಯನ್ನು ಸಿದ್ಧಪಡಿಸಿದೆ. ಬೇರೆ ರಾಜ್ಯಗಳಲ್ಲಿ ಕನ್ನಡಕ್ಕೆ ಬಹುದೊಡ್ಡ ಸೊನ್ನೆಯ ಸ್ಥಾನ ಇದ್ದರೂ ಕೂಡ, ಇಲ್ಲಿ ಮಾತ್ರ ಆ ರಾಜ್ಯಗಳ ಭಾಷೆಗಳಿಗೆ, ಅಲ್ಪಸಂಖ್ಯಾತರ ಓದಿಗೋಸುಗ ಬಹು ಉದಾರವಾದ ಅನುಕೂಲ ಹಾಗೂ ಅವಕಾಶ ಒದಗಿಸಿಕೊಡಲಾಗಿದೆ. ನೆರೆಯ ರಾಜ್ಯಗಳಲ್ಲಿ ಕನ್ನಡಕ್ಕೆ ನೀಡಿರುವ ಸ್ಥಾನವನ್ನೇ ಆ ರಾಜ್ಯದ ಭಾಷೆಗಳಿಗೆ ಇಲ್ಲಿ ಕೊಡಬೇಕೆಂದರೆ ಅವುಗಳಿಗೆ ಏನೂ ಸಿಕ್ಕಲಾರದು. ಯಾವುದೇ ಒಂದು ಭಾಷಾನ್ವಯ ರಾಜ್ಯದಲ್ಲಿ, ಅಲ್ಲಿಯ ನೆಲದ ಭಾಷೆ ಯಾವುದೋ ಅದಕ್ಕೆ ಪ್ರಥಮ ಸ್ಥಾನ ಇರುತ್ತದೆ. ಅದು ಭಾರತದಲ್ಲಿ, ಜಗತ್ತಿನ ಎಲ್ಲೆಡೆಯಲ್ಲಿಯೂ ಸ್ವೀಕೃತವಾದ ನೀತಿ ಬೇರೆ ಭಾಷೆಯ ಜನರು ತಮ್ಮ ಭಾಷೆಯಲ್ಲದ ಇನ್ನೊಂದು ರಾಜ್ಯದಲ್ಲಿ ಭಾಷಾ ಸರಿಸಮಾನತೆಯನ್ನು ಕೇಳುವುದಕ್ಕೆ ಆಗುವುದಿಲ್ಲ. ಅವರು ರಾಜ್ಯದ ಭಾಷೆಯ ಸಾರ್ವಭೌಮತ್ವವನ್ನು ಒಪಿಕೊಂಡು ತಮ್ಮ ಭಾಷೆಯನ್ನು ಕಲಿತುಕೊಳ್ಳುವುದು ಅನಿವಾರ್ಯ ಎನ್ನುವುದನ್ನು ಅವರು ತಿಳಿದುಕೊಳ್ಳಬೇಕು. ಅವರು ರಾಜ್ಯದ ಜನತೆಯ ಮುಖ್ಯ ಪ್ರವಾಹದೊಂದಿಗೆ ಕೂಡಿ ಹೋಗಲೇಬೇಕು. ಅವರು ಜನಪದದಿಂದ ಸಿಡಿದು ಪ್ರತ್ಯೇಕ ಇರುತ್ತೇವೆಂದು ಹೊರಟರೆ ಅದು ಆಗಲಾರದು. ಕರ್ನಾಟಕದಲ್ಲಿ ಕನ್ನಡ ಭಾಷೆಯ ಪೂಜೆ ನಡೆಯಬೇಕಲ್ಲದೆ ಇನ್ನೊಂದು ಭಾಷೆಯ ಪೂಜೆ ನಡೆಯಲಾರದು.
ಮಹಾರಾಷ್ಟ್ರದಲ್ಲಿ ಮರಾಠಿ, ತಮಿಳುನಾಡಲ್ಲಿ ತಮಿಳು ಇರುವಂತೆ ಕರ್ನಾಟಕದಲ್ಲಿ ಕನ್ನಡ ಇರಬೇಕು. ಕರ್ನಾಟಕವು ಉಳಿದ ಭಾಷೆಗಳಿಗೆ ಬಹು ಉದಾರ ಅವಕಾಶವನ್ನು ಮಾಡಿ ಕೊಟ್ಟಿರುವಾಗಲೂ, ಅವು ತಮಗೆ ಕನ್ನಡದಷ್ಟೇ ಪ್ರಾಮುಖ್ಯತೆ ಇಲ್ಲಿ ಇರಬೇಕೆಂದು ಕೇಳುತ್ತಿರುವುದು ಅಪ್ರಾಕೃತಿಕವೂ, ಅಸಾಧ್ಯವೂ ಆದುದಾಗಿದೆ. ದುರ್ದೈವದಿಂದ ಈ ಪ್ರಶ್ನೆಯಲ್ಲಿ ರಾಜಕೀಯ ಬಂದು ಸೇರಿಕೊಂಡಿದೆ. ವೋಟಿನ ಮೇಲೆ ಕಣ್ಣಿರಿಸಿದ ರಾಜಕಾರಣಿಗೆ ತನ್ನ ರಾಜ್ಯದ ಭಾಷೆಗೆ ಏನು ಅನ್ಯಾಯ ಆಗುತ್ತದೆ ಎನ್ನುವುದು ತಿಳಿದಿರುವುದಿಲ್ಲ. ಗೋಕಾಕ್ ವರದಿ”ಯ ಶಿಫಾರಸುಗಳಂತೆ ರಾಜ್ಯ ಸರಕಾರವು ನಡೆದುಕೊಳ್ಳದಿದ್ದರೆ, ಅದು ಕನ್ನಡಕ್ಕೆ ಮಹಾದ್ರೋಹ ಬಗೆಯುತ್ತದೆ. ಅದರ ಅನಿಷ್ಟ ಪರಿಣಾಮಗಳನ್ನು ಕನ್ನಡ ಪೀಳಿಗೆ ಪೀಳಿಗೆಗಳು ಅನುಭವಿಸಬೇಕಾಗುತ್ತದೆ.
ಕನ್ನಡದ ಆಚಾರ್ಯಪುರುಷರಾದ ನೀವು ಈ ನಾಡು ನುಡಿಗಳಿಗೋಸುಗ ನಿಮ್ಮ ಯಾವಜ್ಜೀವನವೂ ಶ್ರಮಿಸಿ, ಕನ್ನಡಿಗರೆಲ್ಲರನ್ನೂ ಉಪಕೃತರನ್ನಾಗಿ ಮಾಡಿದ್ದೀರಿ. ಕನ್ನಡದ ಮೇಲೆ ಭಾರೀ ಗಂಡಾಂತರ ಒದಗಿ ಬಂದಿರುವ ಈ ದುರ್ಭರ ಕಾಲದಲ್ಲಿ ಕರ್ನಾಟಕವು ನಿಮ್ಮಿಂದ ಕೊನೆಯ ಉಪಕಾರವನ್ನು ಬಯಸುತ್ತದೆ. ನೀವು ಮೂವರೂ ಕೊರಳೆತ್ತಿ, ಕೈಯೆತ್ತಿ, ದನಿಯೆತ್ತಿ ಹೇಳಿದರೆ ಅದನ್ನು ಮೀರಿ ನಡೆಯುವುದು ಇಲ್ಲಿಯ ಯಾವ ಸರಕಾರಕ್ಕೂ ಸಾಧ್ಯವಾಗಲಾರದು. ಕನ್ನಡ ಜನಕೋಟಿಯು ಈಗ ನಿಮ್ಮಲ್ಲಿ ಬಿದ್ದು ಬೇಡಿಕೊಳ್ಳುತ್ತದೆ. ಈ ಸಂಧಿಕಾಲದಲ್ಲಿ ನೀವು ಕನ್ನಡದ ಉಳಿವಿಗೋಸುಗ ಸರಕಾರದಲ್ಲಿ ಇರುವವರಿಗೆ ಬುದ್ದಿ ಹೇಳಬೇಕು. ನಿಮ್ಮ ಹಿಂದೆ ಕರ್ನಾಟಕದ ಸಮಗ್ರ ಜನಪದವೇ ಇದೆ. ಕನ್ನಡಕ್ಕೋಸುಗ ಇಂದು ನೀವು ಕೈ ಎತ್ತದಿದ್ದರೆ ಕನ್ನಡವು ಬದುಕಿ ಉಳಿಯುವುದಿಲ್ಲ. ಅದನ್ನು ಮರಳಿ ಬದುಕಿಸಿದ ಶ್ರೇಯಸ್ಸು ನಿಮ್ಮದೆನಿಸಬೇಕು.
ನಾವು ನಮ್ಮ ಅಂತಃಕರಣ ಹಾಗೂ ಅಭಿಮಾನ ತುಂಬಿ ಬರೆದ ಈ ಪತ್ರಕ್ಕೆ ಅವರಿಂದ ಪತ್ರ ಪ್ರತಿಕ್ರಿಯೆ ಬಂದು ಪರಿಣಾಮ ಉಂಟಾಗಬಹುದೆಂದು ನಾವು ಚಾತಕಪಕ್ಷಿಗಳಂತೆ ನಿರೀಕ್ಷಿಸಿದ್ದೆವು. ಆ ಪತ್ರ ಅವರಿಗೆ ಮುಟ್ಟಿತೋ ಇಲ್ಲವೋ ತಿಳಿಯಲಿಲ್ಲ. ಅಂಚೆಯವರ ಅನೌಚಿತ್ಯಗಳು ಅನೇಕ ಎನ್ನುವುದು ಎಲ್ಲರ ಅನುಭವಕ್ಕೆ ಬಂದ ಸಂಗತಿಯೇ ಆಗಿದೆ. ಮಾಸ್ತಿಯವರು, ಕಾರಂತರರು ಮಾರೋಲೆ ಬರೆದು ನಮ್ಮ ನಿಲುವನ್ನು ಸಮರ್ಥಿಸಿದರು. ನಮ್ಮ ಪತ್ರಕ್ಕೆ ಮಾಸ್ತಿಯವರಿಂದ ಉತ್ತರ ಬಂದ ಮೇಲೆ ಕಾರಂತರಿಂದ ಉತ್ತರ ಬಂದಿತು. ನಾವು ಅವರಿಗೆ ಬರೆದ ಪತ್ರವನ್ನು ಅನಂತರ ಪತ್ರಿಕೆಗಳಿಗೂ ಬಿಡುಗಡೆ ಮಾಡಿದೆವು.
ಭಾಷೆಯ ಬಗೆಗೆ ಕೆಲವರು ತಳೆದ ನಿಲುವು ನಮಗೆ ಮೊದಲಿನಿಂದಲೂ ಒಂದು ಒಗಟೇ ಎನಿಸಿದ್ದಿತು. ಭಾಷೆಯ ವಿಚಾರದಲ್ಲಿ ಒತ್ತಾಯ ಇರುವುದು ಸರಿಯಲ್ಲವೆಂದು ಅವರು ಪ್ರತಿಪಾದನೆ ಮಾಡಿಕೊಂಡು ಬಂದಿದ್ದಾರೆ. ಸೆರೆಮನೆಯಲ್ಲಿದ್ದಾಗ ಈ ವಿಷಯ ಕೂಡ ನಮ್ಮ ಚರ್ಚೆಯ ಒಂದು ವಿಷಯವೇ ಆಗಿದ್ದಿತು. ಕನ್ನಡ ಲೇಖಕನಿಗೆ ತನ್ನ ಭಾಷೆಯ ಬಗೆಗೆ ಬದ್ಧತೆ ಇರಬೇಕೆಂದು ನಮ್ಮೆಲ್ಲರ ಅಭಿಪ್ರಾಯ ಆಗಿದ್ದಿತು. ಕನ್ನಡ ಲೇಖಕನು ತಾನು ಕಂಡ ಜಗತ್ತನ್ನು ಕುರಿತು ತನ್ನ ಜನರಿಗೋಸುಗ ಬರೆಯುತ್ತಾನೆ. ಅವನು ಇಂಗ್ಲೀಷಿನಲ್ಲಿ ಬರೆಯುವುದಿಲ್ಲ. ಅವನು ಬರೆದುದನ್ನು ಇಂಗ್ಲಿಷರು ಓದುವುದಿಲ್ಲ. ಅದನ್ನು ಒದುವ ವರ್ಗ ಕರ್ನಾಟಕದಲ್ಲಿಯೇ ಇರುತ್ತದೆ. ಅವನಿಗೆ ಇಲ್ಲಿ ಕನ್ನಡ ಜನರೇ ಪುರಿಪುಷ್ಟಿಯನ್ನು ಒದಗಿಸಿಕೊಟ್ಟಿರುತ್ತಾರೆ. ಅವನು ಮಾಡಿದ ಕೆಲಸದ ಬಗೆಗೆ ಅವರೇ ಅವನಿಗೆ ಪ್ರಶಂಸೆ ತಂದುಕೊಟ್ಟಿರುತ್ತಾರೆ. ಅವನು ತನ್ನ ಪ್ರಾಮುಖ್ಯತೆಯನ್ನು ಈ ಜನರಿಂದಲೇ ಪಡೆದಿರುತ್ತಾನೆ.
ಹೀಗಿದ್ದೂ ಇಲ್ಲಿಯ ಲೇಖಕನು ಯಾವ ಭಾಷೆ ಆದರೇನು ಎನ್ನುವ ನಿಲುವು ತಳೆದು, ತನ್ನ ಭಾಷೆಯನ್ನು ಇನ್ನುಳಿದ ಭಾಷೆಗಳ ಜತೆಗೆ ನಿಲ್ಲಿಸುವುದು ಸರಿಯಲ್ಲ. ಬೇರೆ ಭಾಷೆಗಳ ಬಗೆಗೆ ಪ್ರೇಮ ಇರಲಿ, ಆದರೆ ತನ್ನ ಭಾಷೆಯ ಬಗೆಗೆ ಉದಾಸೀನ ಇರಬಾರದು. ಪ್ರತಿಯೊಬ್ಬನೂ ತನ್ನ ಸಂತೋಷಕ್ಕೋಸುಗ ಬರೆದರೂ, ಇನ್ನೊಬ್ಬರು ಅದನ್ನು ಓದಿ ಸಂತೋಷಪಡಬೇಕೆನ್ನುವ ಆಸೆ ಅಪೇಕ್ಷೆಗಳು ಬರೆದವನಲ್ಲಿ ಇರುತ್ತವೆ. ಭಾರತದ ಭಾಷೆಗಳು ಯಾವ ಪ್ರದೇಶದಲ್ಲಿ ಹೇಗೆ ಬೆಳೆಯಬೇಕೆನ್ನುವುದನ್ನು ಗೋಕಾಕರು ಹೇಳಿದ್ದರು. ಅವರು ಯಾವ ಭಾಷೆಯನ್ನೂ ಕೆಳಗೆ ಹಾಕಬೇಕೆನ್ನುವವರಲ್ಲ. ಆದರೆ ಪ್ರಾದೇಶಿಕ ಭಾಷೆಯ ಮಹತ್ವವನ್ನು ಹೆಚ್ಚಿಸಬೇಕೆನ್ನುವ ನೀತಿಯ ಪರವಾಗಿ ನಿಂತಿದ್ದರು.
ಈ ವಿಚಾರ ಮಾಡಿದವರಲ್ಲಿ ಆರ್.ಸಿ. ಹಿರೇಮಠ, ಬಸವರಾಜ ಕಟ್ಟೀಮನಿ, ರಾ.ಯ ಧಾರವಾಡಕರ, ಚೆನ್ನವೀರ ಕಣವಿ, ಯಾರೊಬ್ಬರೂ ಕಡಿಮೆ ಆದವರಲ್ಲ. ಹಿಂದೆ ನಿಂತು, ದೂರದಿಂದ ಎಲ್ಲವನ್ನೂ ಅವಲೋಕಿಸುವ ಅವಕಾಶ ನಮಗೆ ಲಭಿಸಿದ್ದಿತು. ಭಾಷಾ ಅಲ್ಪಸಂಖ್ಯಾತರನ್ನು ಒಂದು ಬೆದರು ಮಾಡಿಕೊಂಡು ಸರಕಾರದಲ್ಲಿ ಇದ್ದವರು ಅವರಿಗೆ ಬೆಂಬಲವಾಗಿ ನಿಂತು ನಮ್ಮನ್ನು ಹೆದರಿಸತೊಡಗಿದ್ದರು. ಕೂಡಿ ಹೋಗಬೇಕಾದ ಜನರ ನಡುವೆ ಅವರು ಕಂದಕಗಳನ್ನು ನಿರ್ಮಿಸಿ, ಅಗಲಿಸಿ ಇರಿಸುವ ಪ್ರಯತ್ನವನ್ನು ಕೈಕೊಂಡಿದ್ದರು. ಅವರು ಅತಿಥಿ ಸತ್ಕಾರದ ಮಾತೊಂದನ್ನೇ ಹೇಳುತ್ತಿದ್ದರು. ಮನೆಯ ಗತಿ ಏನಾಗಿದೆಯೆನ್ನುವುದನ್ನು ಮಾತ್ರ ಅವರು ಸಂಪೂರ್ಣ ಮರೆತು ನಡೆದಿದ್ದರು.
ಆ ಸಂದರ್ಭದಲ್ಲಿ ಶಿವರಾಮ ಕಾರಂತರ ಕಾಗದ ನನಗೆ ಬಂದಿತು. ಅವರು ಭಾಷೆಯ ಪ್ರಶ್ನೆಯ ಪದರುಗಳನ್ನೆಲ್ಲ ಬಿಡಿಸಿ ತೋರಿಸಿದ್ದರು. ಅವರ ಕಾಗದದ ಒಕ್ಕಣಿಕೆ ಇದು ನಿಮ್ಮ ನೇತೃತ್ವದ ಕನ್ನಡದ ವಿಚಾರ ತಿಳಿಯಿತು. ಆರ್.ಸಿ.ಹಿರೇಮಠರಿಂದಲೂ ಸತ್ಯಾಗ್ರಹ ವಿಚಾರ ತಿಳಿಯಿತು. ಈ ವಿಚಾರದಲ್ಲಿ ನನ್ನ ಅಭಿಪ್ರಾಯ ಹೀಗೆ ಇದೆ.
1. ಭಾರತದ ರಾಜ್ಯ ವಿಭಜನೆಯಾಗಿ ಪ್ರಾಂತಗಳ ನಿರ್ಮಾಣವಾದದ್ದೇ ಭಾಷಾವಾರು ದೃಷ್ಟಿಯಿಂದ. ಕರ್ನಾಟಕದ ಏಕೀಕರಣದ ಹೋರಾಟ ನಡೆದದ್ದು ಅದರ ಸಲುವಾಗಿಯೇ. ಆದುದರಿಂದ ನಮ್ಮ ಪ್ರಾಂತೀಯ ಭಾಷೆ ಕನ್ನಡ. ಅದಕ್ಕೆ ಪ್ರಥಮ ಸ್ಥಾನ ಸಲ್ಲುವುದರಲ್ಲಿ ಯಾವ ಅನೌಚಿತ್ಯವೂ ಇಲ್ಲ. ಪ್ರಜೆಗಳ ಮತ್ತು ಸರಕಾರದ ನಡುವಣ ವ್ಯವಹಾರ ಕನ್ನಡದಲ್ಲಿಯೇ ಆಗಬೇಕಾದದ್ದು ಸಹಜ.
2. ಹೀಗಾಗಿ ಶಿಕ್ಷಣ ಕ್ಷೇತ್ರದಲ್ಲೂ ಕನ್ನಡ ಪ್ರಥಮ ಭಾಷೆಯಾಗಿ ಉಳಿಯಬೇಕು. ಆದ್ದರಿಂದಲೇ ಉಚ್ಚ ಶಿಕ್ಷಣ ನಡೆದೀತು. ನಡೆಯಬೇಕು ಎನ್ನುವ ಅಭಿಪ್ರಾಯ ನನಗಿಲ್ಲ. ಪ್ರಾಥಮಿಕ ಶಿಕ್ಷಣ ಅದರಲ್ಲಿ ನಡೆಯಲೇಬೇಕು. ಕನ್ನಡ ಸಮನಾಗಿ ಬರುವ ಮುಂಚೆಯೇ ಎರಡನೆಯ ಭಾಷೆಯನ್ನು ದೂರಕೂಡದು. ಅನಂತರ ಐಚ್ಛಿಕ ಭಾಷೆಯಾಗಿ ಭಾಷೆಯನ್ನೂ ತೆಗೆದುಕೊಳ್ಳಲಿ, ಸರಕಾರಿ ನೌಕರಿ ಹಿಡಿಯಲು ಹಂಬಲಿಸುವವರು ಈ ಪ್ರಥಮ ಭಾಷೆಯ ಅರಿವನ್ನು ಪಡೆದವರೇ ಆಗಿರಬೇಕು.
3. ಲಿಂಕ್ ಲ್ಯಾಂಗ್ವೇಜ್ ಅಥವಾ ಸಹಕಾರ ಭಾಷೆ ಯಾವುದು ಎನ್ನುವ ಪ್ರಶ್ನೆ ಇನ್ನೊಂದು ಮುಖ್ಯ ವಿಷಯ. ಹಿಂದಿ ಬಗ್ಗೆ ದಾಕ್ಷಿಣಾತ್ಯರ ಸಮ್ಮತಿ ಇಲ್ಲ. ಅವರ ಸಮ್ಮತಿ ಸಿಗುವ ತನಕ ಸಂಪರ್ಕ ಭಾಷೆ, ಅಪೇಕ್ಷಿಸಿದವರಿಗೆ ಹಿಂದಿ ಆಗಬಹುದು. ಇಂಗ್ಲೀಷನ್ನು ತೊರೆಯುವಂತಿಲ್ಲ.
4. ಯಾವನೇ ವಿದ್ಯಾರ್ಥಿಗೆ ಪ್ರಾಂತೀಯ ಭಾಷೆಯನ್ನಲ್ಲದೆ ಸಂಸ್ಕೃತವನ್ನು ಅಥವಾ ಉರ್ದುವನ್ನು ಕಲಿಯುವುದಕ್ಕೆ ಪ್ರತಿ ಸ್ಕೂಲಲ್ಲೂ ಅವಕಾಶ ದೊರೆಯಬೇಕು. ಜಾಗತಿಕ ಭಾಷೆಯಾಗಿ ಈಗ ಇರುವ ಇಂಗ್ಲೀಷಿನ ಸ್ಥಾನವನ್ನು ಯಾವ ಭಾಷೆಯೂ ನಿರ್ಣಯಿಸುವ ಸ್ಥಿತಿಯಲ್ಲಿ ಖಂಡಿತಕ್ಕೂ ಇಲ್ಲ.
5. ಪರಪ್ರಾಂತೀಯ ನೌಕರರು, ಎಂದರೆ ಕರ್ನಾಟಕದಲ್ಲಿ ದೀರ್ಘಕಾಲ ನೆಲೆಸುವ ಸಾಧ್ಯತೆ ಇಲ್ಲದವರ ಸಲುವಾಗಿ ಹಿಂದಿ ಅಥವಾ ಇಂಗ್ಲೀಷಿನ ಪ್ರಾಥಮಿಕ ಶಿಕ್ಷಣ ಇರಬಹುದೇ ಹೊರತು ಪ್ರತಿ ಊರಲ್ಲೂ ಇಂಗ್ಲೀಷಿನ ಷೋಕಿಗಾಗಿ ಪ್ರಾಂತೀಯ ಭಾಷೆಯಾದ ಕನ್ನಡವನ್ನು ಬಿಟ್ಟು ಇಂಗ್ಲೀಷನ್ನು ಪ್ರಾಥಮಿಕ ಶಿಕ್ಷಣ ಭಾಷೆಯನ್ನಾಗಿ ಮಾಡಕೂಡದು.
“ರಾಜಕೀಯ ಮತ ಸಂಪಾದನೆಗಾಗಿ ಉರ್ದು ಭಾಷೆಗೆ ಪ್ರಥಮ ಸ್ಥಾನ ಕೊಟ್ಟಲ್ಲಿ ಇನ್ನೊಮ್ಮೆ ಭಾರತದ ವಿಭಜನೆಗೆ ನಾಂದಿ ಹಾಕಬೇಕಾದ ಅಪಾಯವನ್ನು ಇದಿರಿಸ ಬೇಕಾಗಿದ್ದೀತು. ಮೈನಾರಿಟೀ (ಅಲ್ಪ ಸಂಖ್ಯಾತರು) ಎಂಬುವರನ್ನು ಒಲಿಸುವ ನೆಪದಲ್ಲಿ ನಡೆಯುವ ರಾಜಕೀಯ ಪ್ರವೃತ್ತಿಯನ್ನು ಖಂಡಿಸಲೇ ಬೇಕು. ಕೊನೆಯಲ್ಲಿ ಹೇಳಬಹುದಾದ್ದೆಂದರೆ, ಘಟನಾಬದ್ಧ ಪ್ರಥಮ ಭಾಷೆ ಕರ್ನಾಟಕದಲ್ಲಿ ಕನ್ನಡ ಒಂದೇ. ಮಹಾರಾಷ್ಟ್ರದಲ್ಲಿ ಅದು ಮರಾಠಿ, ತಮಿಳುನಾಡಿನಲ್ಲಿ ತಮಿಳು, ಬಂಗಾಲದಲ್ಲಿ ಬಂಗಾಲಿ ಇತ್ಯಾದಿ.
ಕವಿ ಕುವೆಂಪು ಅವರಿಂದ ಬರಬೇಕೆಂದು ನಾವು ನಿರೀಕ್ಷಿಸುತ್ತಿದ್ದ ಪತ್ರ ಕೊನೆಗೊಮ್ಮೆ ಬಂದಿತು. ಅವರು ತಮ್ಮ ತೂಕ ಕಾಯ್ದುಕೊಂಡು ಬಹು ಎಚ್ಚರಿಕೆಯಿಂದ ಆಂದೋಲನಕ್ಕೆ ತಮ್ಮ ಬೆಂಬಲ ವ್ಯಕ್ತಪಡಿಸಿದ್ದರು. ಅವರ ಬಗೆಗೆ ಉಂಟಾಗಿದ್ದ ತಪ್ಪು ತಿಳುವಳಿಕೆ ನಿವಾರಣೆಗೊಂಡು ವಾತಾವರಣವನ್ನು ಅವರು ತಿಳಿಗೊಳಿಸಿದ್ದರು.
ಕರ್ನಾಟಕ ರಾಜ್ಯ ಸರಕಾರವು 19‑4‑82ರಂದು ಕೈಕೊಂಡ ತೀರ್ಮಾನದಲ್ಲಿ ಕನ್ನಡವು ಎಲ್ಲರಿಗೂ ಕಡ್ಡಾಯ ಕಲಿಕೆಯ ಭಾಷೆ ಆಗುವುದನ್ನು ತಿಳಿದು ನಾನು ಅದನ್ನು ಸ್ವಾಗತಿಸಿದ್ದೆ. ಗೋಕಾಕ್ ಸಮಿತಿಯ ವರದಿಯನ್ನು ಸರಕಾರವು ಯಥಾವತ್ತಾಗಿ ಜಾರಿಗೆ ತಂದಿದ್ದರೆ ನನಗೆ ಹೆಚ್ಚಿನ ಸಂತೋಷವಾಗುತ್ತಿತ್ತು. ಗೋಕಾಕ್ ವರದಿಯನ್ನು ಯಥಾವತ್ತಾಗಿ ಜಾರಿಗೆ ತಂದರೆ ಅದರಿಂದ ಕರ್ನಾಟಕದ ಭಾಷಾ ಅಲ್ಪಸಂಖ್ಯಾತರಿಗೆ ಅನ್ಯಾಯವೇನೂ ಆಗುತ್ತಿರಲಿಲ್ಲ. ಅದು ಸಂವಿಧಾನಬಾಹಿರವೂ ಆಗುತ್ತಿರಲಿಲ್ಲ.
ಈ ಹಿನ್ನೆಲೆಯಲ್ಲಿ ಗೋಕಾಕ್ ಸಮಿತಿಯ ವರದಿಯನ್ನು ಯಥಾವತ್ತಾಗಿ ಜಾರಿಗೆ ತರಬೇಕೆಂದು ಒತ್ತಾಯಿಸಿ ಕರ್ನಾಟಕದ ವಿವಿಧ ಭಾಗಗಳಲ್ಲಿ ಸಾಹಿತಿ, ಕಲಾವಿದರು ಮತ್ತಿತರ ಪ್ರಜ್ಞಾವಂತರು ನಡೆಸುತ್ತಿರುವ ಚಳುವಳಿಯ ಹಿಂದಿರುವ ಕಳಕಳಿಯನ್ನು ನಾನು ಅರ್ಥ ಮಾಡಿಕೊಳ್ಳಬಲ್ಲೆ ಈ ಚಳುವಳಿ ಹಿಂಸೆಗೆ ತಿರುಗಲು ಆಸ್ಪದ ಕೊಡದಂತೆ, ವ್ಯವಸ್ಥಿತ ರೀತಿಯಲ್ಲಿ ಇರಬೇಕೆಂಬ ಬಗೆಗೆ ಕ್ರಿಯಾ ಸಮಿತಿಯವರು ಎಚ್ಚರಿಕೆ ವಹಿಸಬೇಕು.
ಸೆರೆಮನೆಯಲ್ಲಿದ್ದ ಆ ಸಮಯದಲ್ಲಿ ನಾವು ಜನರ ನಿಲುವು ಹಾಗೂ ಮನೋಭಾವನೆ ಗಳನ್ನು ಕುರಿತು ಚರ್ಚೆ ಮಾಡಿದೆವು. ಅನೇಕ ವಿಷಯಗಳ ಬಗೆಗೆ, ವಿಚಾರಗಳ ಬಗೆಗೆ, ವ್ಯಕ್ತಿಗಳ ಬಗೆಗೆ, ಚಿಂತನ ಮಂಥನ ನಡೆಸಿದೆವು. ಕರ್ನಾಟಕದ ಪ್ರಶ್ನೆಯ ಮೇಲೆ ಶಾಸನ ಸಭೆಯ ತಮ್ಮ ಸದಸ್ಯತ್ವಕ್ಕೆ ರಾಜೀನಾಮೆ ಕೊಟ್ಟ ದೊಡ್ಡಮೇಟಿ ಅಂದಾನಪ್ಪ ಅವರನ್ನು ನೆನೆದುಕೊಂಡೆವು. ಮಹಾರಾಷ್ಟ್ರದ ಪ್ರಶ್ನೆಯ ಮೇಲೆ ಸಿ.ಡಿ.ದೇಶಮುಖರು ಕೇಂದ್ರದ ಹಣಕಾಸು ಮಂತ್ರಿ ಪದಕ್ಕೆ ರಾಜೀನಾಮೆ ಕೊಟ್ಟುದುದನ್ನು ನಾವು ಸ್ಮರಿಸಿಕೊಂಡೆವು. ಕನ್ನಡಕ್ಕಾಗಿ ರಾಜೀನಾಮೆ ಕೊಡುವ ಮಂತ್ರಿಗಳನ್ನು ಈಗ ನಾವೆಲ್ಲಿ ಕಾಣಬೇಕು? ಅವರು ಕನ್ನಡವನ್ನು ಬಿಟ್ಟು ಗುಂಡೂರಾಯರನ್ನು ಹಿಡಿದುಕೊಂಡು ಕುಳಿತಿದ್ದರು.
ನಮ್ಮವರು ಸತ್ಯಾಗ್ರಹಕ್ಕೆ ಕುಳಿತಿದ್ದ ಆಲೂರು ವೆಂಕಟರಾಯ ವೇದಿಕೆಗೆ ದೇವರಾಜ ಅರಸರು ಬಂದು ಭೆಟ್ಟಿ ಕೊಟ್ಟು ಹೋದ ಸಂಗತಿಯು ಕೂಡ ನಮ್ಮ ಮಾತಿನಲ್ಲಿ ಬಂದು ಹೋಯಿತು. ಕ್ರಿಯಾ ಸಮಿತಿ ಹೂಡಿದ ಕನ್ನಡ ಆಂದೋಲನದ ಬಗೆಗೆ ತಮ್ಮ ಸಹಾನುಭೂತಿ ಇದೆಯೆಂದು ಅವರು ಹೇಳಿ ಹೋಗಿದ್ದರು. ಆದರೆ ಬೆಂಗಳೂರಿಗೆ ಹಿಂದಿರುಗಿದ ಮೇಲೆ ಅವರು ಗೋಕಾಕ್ ವರದಿಯ ಅನುಷ್ಠಾನಕ್ಕೋಸುಗ ಲೇಖಕರು ಮತ್ತು ಅಧ್ಯಾಪಕರು ಬೀದಿಗಿಳಿಯುವುದು ಸರಿಯಲ್ಲ ಎಂದು ತಮ್ಮ ವಿಚಾರ ವ್ಯಕ್ತಪಡಿಸಿದ್ದರು.
ನಿಶ್ಶಸ್ತ್ರೀಕರಣವನ್ನು ಒತ್ತಾಯಿಸಿ ಬರ್ಟ್ರಂಡ್ ರಸಲ್‌ರಂಥ ಮೇಧಾವಿಗಳ ಮೇಧಾವಿ ಎನಿಸಿದ ವ್ಯಕ್ತಿ ಬೀದಿಗಿಳಿದು ಮತ ಪ್ರದರ್ಶನ ನಡೆಸಿದರೆನ್ನುವ ಸಂಗತಿಯನ್ನು ಅರಸರು ಸೌಕರ್ಯಪೂರ್ವಕವಾಗಿ ಮರೆತು ಬಿಟ್ಟಿದುದು ನಮಗೆಲ್ಲ ಸೋಜಿಗವನ್ನು ಉಂಟು ಮಾಡಿದ್ದಿತು. ಲೇಖಕರು ಹಾಗೂ ಅಧ್ಯಾಪಕರು ಔಚಿತ್ಯ ಮೀರುವಂಥದನ್ನು ಮಾಡಿದ್ದರೆನ್ನುವುದನ್ನು ಅರಸರು ಹೇಳಬೇಕಾಗಿದ್ದಿತು. ಗೋಕಾಕ್ ವರದಿಯನ್ನು ಜಾರಿಗೆ ತಂದಿದ್ದರೆ ಮತ ಪ್ರದರ್ಶನ ಮಾಡಬೇಕಾದ ಅವಶ್ಯಕತೆ ಎಲ್ಲಿದ್ದಿತು?
ಸಂಗೀತ ಸರಸ್ವತಿ ಪದ್ಮಭೂಷಣ ಗಂಗೂಬಾಯಿ ಹಾನಗಲ್ಲರು ಕನ್ನಡ ಹಾಗೂ ಕರ್ನಾಟಕಗಳ ಅಭಿಮಾನಗಳ ಪುತ್ರಿಯಾಗಿ ನಡೆದುಕೊಂಡ ರೀತಿಯು ಸರ್ವತ್ರವೂ ಪ್ರಶಂಸೆಗೆ ಪಾತ್ರವಾದುದನ್ನು ನಾವು ನೆನೆದುಕೊಂಡೆವು. ತಾಯಿನುಡಿಗೆ ಬಂದೊದಗಿದ   ದುಃಸ್ಥಿತಿಯ ಬಗೆಗೆ ಅವರು ತೋರಿಸುವ ಪ್ರತಿಕ್ರಿಯೆಯು ಪ್ರತಿಯೊಬ್ಬ ಸ್ವಾಭಿಮಾನಿ ಕನ್ನಡಿಗರ ಹೃದಯದಲ್ಲಿ ಸ್ಪಂದಿಸಿತು. ಗೋಕಾಕ್ ವರದಿಯ ಅನುಷ್ಠಾನದ ಬಗೆಗೆ, ಮೀನಮೇಷ ಎಣಿಸುತ್ತಿರುವ ಸರಕಾರದ ಧೋರಣೆಯನ್ನು ಪ್ರತಿಭಟಿಸಿ ಅವರು ಸಂಗೀತ ನೃತ್ಯ ಅಕಾಡೆಮಿಯ ಅಧ್ಯಕ್ಷ ಪದವಿಗೆ ಕೊಟ್ಟ ರಾಜೀನಾಮೆಯು ಅನೇಕರನ್ನು ನಾಚಿಸುವಂತೆ ಮಾಡಿದ್ದಿತು.
 
ಗೋಕಾಕ್ ವರದಿ ಹಾಗೂ ಮುಸಲ್ಮಾನರು
ಗೋಕಾಕ್ ವರದಿಯ ಆಂದೋಲನ ಆರಂಭವಾದಾಗ ಆ ವರದಿಯನ್ನು ಓದದ ರಾಜಕಾರಣಿ ಮುಸಲ್ಮಾನರು ಅಮಾಯಕ ಸ್ವಭಾವದ ಮುಗ್ಧ ಮನಸ್ಸಿನ ಮುಸಲ್ಮಾನರ ಸೂಕ್ಷ್ಮ ಭಾವನೆಗಳ ಮೇಲೆ ಕೆಲಸ ಮಾಡಿ ಅವರನ್ನು ವಿನಾಕಾರಣ ಉದ್ರೇಕಗೊಳಿಸಿ ತಪ್ಪು ಹಾದಿಗೆ ಎಳೆದರು. ತಮ್ಮ ಅಸ್ತಿತ್ವವೇ ನಾಮನಿಶ್ಯೇಷವಾಗುವುದೆಂದು ಅವರು ಮುಸಲ್ಮಾನ ಜನರ ಮನಸ್ಸಿನಲ್ಲಿ ಇಲ್ಲದ ಭಯ ಸಂದೇಹಗಳನ್ನು ತುಂಬಿದರು. ಗೋಕಾಕ್ ಸಮಿತಿಯ ವರದಿಯು ಉರ್ದು ಶಾಲೆಗಳನ್ನು ಮುಚ್ಚಬೇಕೆನ್ನುವುದಿಲ್ಲ. ಆದರೆ ಅದು ಮುಸಲ್ಮಾನರನ್ನು ಕರ್ನಾಟಕದ ಜನಜೀವನದ ಪ್ರಮುಖ ಪ್ರವಾಹದೊಂದಿಗೆ ಕರೆದೊಯ್ಯಬೇಕೆನ್ನುತ್ತದೆ.
ಹಿಂದೆ ಮುಸಲ್ಮಾನರು ಇಂಗ್ಲೀಷ್ ಓದದೇ ಹಿಂದೆ ಬಿದ್ದರು. ಈಗ ಕನ್ನಡ ಓದದೇ ಹಿಂದೆ ಬಿದ್ದಿದ್ದಾರೆ. ಇದನ್ನು ತಪ್ಪಿಸಿ ಅವರನ್ನು ಮುಖ್ಯ ಪ್ರವಾಹದೊಂದಿಗೆ ಕರೆದೊಯ್ಯ ಬೇಕೆಂದು ಗೋಕಾಕರು ಅತ್ಯಂತ ಸಮರ್ಪಕವಾದ, ಬಹು ಆದರ್ಶಪ್ರಾಯವಾದ ವರದಿಯನ್ನು ಬರೆದಿದ್ದಾರೆ. ಆದರೆ ತಪ್ಪು ನಿರ್ದೇಶಿತರಾದ ಮುಸಲ್ಮಾನರು ಸಲ್ಲದ ಭಾಷೆಯನ್ನು ಬಳಸಿ, ಅಲ್ಲದ ಘೋಷಣೆಗಳನ್ನು ಕೂಗಿದರು. ಗೋಡೆಗಳ ಮೇಲೆ ಬರೆದರು. ಅದೇ ಬುದ್ದಿವಂತಿಕೆಯ ಕೆಲವರು ಜನರ ಸರಳತೆಯನ್ನು, ಮುಗ್ಧತೆಯನ್ನು ಹೇಗೆ ದುರುಪಯೋಗಪಡಿಸಿಕೊಳ್ಳ ಬಹುದು ಎನ್ನುವುದಕ್ಕೆ ಉರ್ದು ಪರವಾದ ಅವರ ಗೋಡೆಯ ಬರಹಗಳೇ ಸಾಕ್ಷಿ ಎನಿಸಿವೆ. ಈ ಕೆಲವರು ಮುಸಲ್ಮಾನ ನಾಯಕರು ಗೋಕಾಕ್ ವರದಿಯನ್ನು ಮುಂದೆ ಮಾಡಿಕೊಂಡು ಹೂಡಿದ ಆಂದೋಲನಕ್ಕೆ ಜಾತೀಯ ಸ್ವರೂಪ ಬರದಂತೆ ತಡೆಗಟ್ಟಬೇಕು ಮತ್ತು ಅನರ್ಥ ಸಂಭವಿಸುವ ಮೊದಲೇ ಗೋಕಾಕ್ ವರದಿಯನ್ನು ಜಾರಿಗೆ ತರುವಂತೆ ಸರಕಾರವನ್ನು ಒತ್ತಾಯಪಡಿಸಬೇಕು. ಈ ಕೆಲಸ ಸಾಧಿಸುವ ಉದ್ದೇಶದಿಂದಲೇ ಕೇಂದ್ರ ಕನ್ನಡ ಕ್ರಿಯಾ ಸಮಿತಿ ಕಾರ್ಯತತ್ಪರವಾಯಿತು.
ಗೋಡೆಯ ಬರಹಗಳ ಕೆಲ ಮಾದರಿಗಳು ಇಲ್ಲಿವೆ.
ಗೋಕಾಕದಲ್ಲಿ ಉರ್ದು ಶಾಲೆ ಮುಚ್ಚಿದ್ದಾರೆ
ಮುಸಲ್ಮಾನರಿಗೆ ತಮ್ಮದೇ ವರ್ದಿ (ಪೋಷಾಕು) ಇರುವಾಗ ಗೋಕಾಕ್ ವರ್ದಿ ಏಕೆ?
ಮುಸಲ್ಮಾನರು ಇನ್ನು ಮೇಲೆ ಉರ್ದು ಓದುವಂತಿಲ್ಲ
ಮುಸಲ್ಮಾನರು ಇನ್ನು ಮೇಲೆ ಕುರಾನ್ ಪಠಣ ಮಾಡುವಂತಿಲ್ಲ
ಹೀಗೆಯೇ ಇಂತಹ ನಿರಾಧಾರ ಸಂದೇಹಗಳನ್ನು ಮುಸಲ್ಮಾನರ ಮನಸ್ಸಿನಲ್ಲಿ ತುಂಬಿ ಅವರನ್ನು ಉದ್ರೇಕಗೊಳಿಸುವ ಪ್ರಯತ್ನಗಳು ಬಹುದೊಡ್ಡ ಪ್ರಮಾಣದಲ್ಲಿ ನಡೆದವು. ಜನರ ಭಾವನೆ ಕೆರಳಿಸುವುದಕ್ಕೆ ಧರ್ಮದಂಥ ಸ್ಫೋಟಕ ವಸ್ತು ಇನ್ನೊಂದಿಲ್ಲ. ತನ್ನ ಶುಭ್ರತೆಯನ್ನು ಕಳೆದುಕೊಂಡು ಪ್ರತಿಮೆಯನ್ನು ಮಸುಕುಗೊಳಿಸಿಕೊಂಡಿದ್ದ ಎಫ್.ಎಂ. ಖಾನರು, ತಾವು ಪ್ರಕಟಗೊಳ್ಳುವುದಕ್ಕೆ ಒಂದು ಹೊಸ ನೆಪ ಹುಡುಕುತ್ತಿದ್ದರು. ತಾನು ನೋಡದೆ ಇದ್ದ, ಓದದೇ ಇದ್ದ, ಗೋಕಾಕ್ ವರದಿ ಅವರಿಗೆ ಅನುಕೂಲ ಸಿಂಧುವಾಗಿ ಪರಿಣಮಿಸಿತು.
ಖಾನರು ಎಬ್ಬಿಸಿದ ಈ ಕೋಲಾಹಲ, ‘ನೀನು ಸತ್ತಂತೆ ಮಾಡು, ನಾನು ಅತ್ತಂತೆ ಮಾಡುತ್ತೇನೆ’ ಎನ್ನುವ ಜನರಿಗೆ ತುಂಬ ಅನುಕೂಲಕರ ಎನಿಸಿತು. ಮುಖ್ಯಮಂತ್ರಿಗೆ ಸಂಸ್ಕೃತವು ಪ್ರಥಮ ಭಾಷೆ ಆಗುವುದು ಬೇಕಾಗಿದ್ದಿತು. ಅದರ ಬಗ್ಗೆ ಅವರು ಉಡುಪಿಯಲ್ಲಿ ವಚನಬದ್ಧರಾಗಿ ಬಂದಿದ್ದರು. ಸಂಸ್ಕೃತವನ್ನು ಕೆಳಗಿಳಿಸುವ ಗೋಕಾಕ್ ವರದಿಯನ್ನು ಶೀತಲಪೆಟ್ಟಿಗೆಯಲ್ಲಿ ಇರಿಸಲು ಖಾನರು ಎಬ್ಬಿಸಿದ ಉರ್ದು ಪರವಾದ ಹೂಲಿಯು ಗುಂಡೂರಾಯರಿಗೆ ಒಂದು ಬಹುಸೂಕ್ತ ನೆಪವೆನಿಸಿತು. ಈ ರಾಜ್ಯದಲ್ಲಿ ಮರಾಠಿ, ತೆಲುಗು, ತಮಿಳು ಹಾಗೂ ಮಲಯಾಳಿ ಜನರು ಹೊರಗಿನವರೆನಿಸಿದಂತೆ ಇಲ್ಲಿಯ ಮುಸಲ್ಮಾನ ಬಾಂಧವರು ಹೊರಗಿನವರಲ್ಲ. ದೊಡ್ಡ ದೊಡ್ಡ ನಗರಗಳಲ್ಲಿರುವವರು ಉರ್ದು ಭಾಷೆಯನ್ನು ಉಪಯೋಗಿಸುತ್ತಾರೆ. ಆದರೆ, ಗ್ರಾಮಾಂತರ ಪ್ರದೇಶದ ಬಹುತೇಕ ಮುಸಲ್ಮಾನರಿಗೆ ಕನ್ನಡ ಬರುವಂತೆ, ಉರ್ದು ಬರುವುದಿಲ್ಲ. ಗಂಡಸರ ಹಾಗೂ ಹೆಂಗಸರ ಹೆಸರುಗಳು ಕೂಡ ಕನ್ನಡೀಕರಣಗೊಂಡಿವೆ. ಗಂಡಸರ ಹೆಸರಿನ ಮುಂದೆ ಅಪ್ಪ ಎಂದು ಹಚ್ಚುತ್ತಾರೆ, ಹೆಂಗಸರ ಹೆಸರಿನ ಮುಂದೆ ಅವ್ವ ಎಂದು ಜೋಡಿಸುತ್ತಾರೆ.
ಇದು ಹೀಗೇಕೆ ಎಂದು ಕಾರಣವನ್ನು ಹುಡುಕಲು ನಾವು ಬಹು ದೂರ ಹೋಗ ಬೇಕಾಗಿಲ್ಲ. ಈ ಮುಸಲ್ಮಾನರು ಹೊರಗಿನಿಂದ ಕರ್ನಾಟಕಕ್ಕೆ ಬಂದವರಲ್ಲ. ಅವರು ಇಲ್ಲಿಯವರೇ ಆಗಿದ್ದಾರೆ. ರಾಷ್ಟ್ರಕೂಟ ದೊರೆ ನೃಪತುಂಗನ ಕಾಲದಿಂದಲೂ ಇದು ನಡೆದುಕೊಂಡು ಬಂದಿದೆ. ತನ್ನ ಮುಸಲ್ಮಾನ ಪ್ರಜೆಗಳಿಗೋಸುಗ ನೃಪತುಂಗನು ಮಸೀದಿಯೊಂದನ್ನು ಕಟ್ಟಿಸಿದ ಎನ್ನುವ ಸಂಗತಿ ಈಗಾಗಲೇ ಇತಿಹಾಸವೆನಿಸಿದೆ. ಆ ಪರಂಪರೆ ಹೀಗೆಯೇ ಇತಿಹಾಸದುದ್ದಕ್ಕೂ ಮುಂದುವರಿದುಕೊಂಡು ಬಂದಿದೆ.
ಬಿಜಾಪುರದ ಆದಿಲ್‌ಶಾಹಿಗಳ ಕಾಲಕ್ಕೆ, ವಿಜಯನಗರ ದೊರೆಗಳ ಕಾಲಕ್ಕೆ, ಈ ರಾಜ್ಯಗಳಲ್ಲಿ ಹಿಂದೂ-ಮುಸಲ್ಮಾನ ಬಾಂಧವರಲ್ಲಿ ಭಾಷೆಯ ವಿಚಾರದಲ್ಲಿ ಯಾವುದೇ ಬಗೆಯ ವ್ಯತ್ಯಾಸಗಳೂ ಇರಲಿಲ್ಲ. ಹೈದರಾಲಿ ಹಾಗೂ ಟಿಪ್ಪು ಸುಲ್ತಾನರ ಕಾಲದಲ್ಲಿಯೂ ಇದು ಹರಿಗಡಿಯದೆ ನಡೆದುಕೊಂಡು ಹೋಯಿತು. ಹೈದರಾಲಿಯು ಓದು ಬರಹ ಬಲ್ಲವನಾಗಿ ಇರದಿದ್ದರೂ ಚುರುಕು ಬುದ್ದಿಯ ಭಾರೀ ಕುಶಾಗ್ರಮತಿಯಾಗಿದ್ದನು. ಅವನಿಗೆ ಆರು ಭಾಷೆಗಳು ಬರುತ್ತಿದ್ದವು. ಗುಪ್ತಚಾರರಿಂದ ರಹಸ್ಯಗಳನ್ನು ಕೇಳಿ ತಿಳಿಯುತ್ತಿರುವಾಗಲೇ ಅವನು ಅದೇ ಕಾಲಕ್ಕೆ ಇಬ್ಬರು ಲೇಖಕರಿಗೆ ಹೇಳಿ ಎರಡು ಪತ್ರಗಳನ್ನು ಬರೆಸುತ್ತಿದ್ದ. ತಾನು ಹೊರಡಿಸುವ ರಾಜಾಜ್ಞೆಗಳ ಮೇಲೆ ಅವನು ‘ಹೈ’ ಎಂಬ ಅಂಕಿತ ಇರಿಸುತ್ತಿದ್ದ. ಅವನು ಕಲಿತಿದ್ದ ಅಕ್ಷರ ಅದೊಂದೇ ಆಗಿದ್ದಿತು. ಅದು ಕನ್ನಡವಾಗಿದ್ದಿತು.
ಟಿಪ್ಪು ಸುಲ್ತಾನ್ ತನ್ನ ಸರಕಾರದಲ್ಲಿ ಉಪಯೋಗಿಸುತ್ತಿದ್ದ ಭಾಷೆ ಕನ್ನಡವೇ ಆಗಿದ್ದಿತು. ಜನರೊಂದಿಗೆ ಅವನು ಕನ್ನಡದಲ್ಲಿಯೇ ವ್ಯವಹರಿಸುತ್ತಿದ್ದ. ಶೃಂಗೇರಿ ಶಾರದಾ ಪೀಠದ ಗುರುಗಳಿಗೆ ಅವನು ಬರೆದ ಕನ್ನಡದಲ್ಲಿರುವ ಮೂವತ್ತೆರಡು ಪತ್ರಗಳು ಸಿಕ್ಕಿವೆ. ಕರ್ನಾಟಕದಲ್ಲಿರುವ ಈ ಮುಸಲ್ಮಾನ ಬಾಂಧವರು ಇಲ್ಲಿಯ ಕನ್ನಡಿಗರಷ್ಟೇ ಕನ್ನಡಿಗರಾಗಿ ದ್ದಾರೆ. ತಾವು ಹೊರಗಿನವರೆನ್ನುವ ಭಾವನೆಯನ್ನು ಅವರು ತಂದುಕೊಳ್ಳುವುದು ಸರಿಯಲ್ಲ. ಎಂತಲೇ ಅವರು ಇನ್ನುಳಿದ ಭಾಷಾ ಅಲ್ಪಸಂಖ್ಯಾತರೊಂದಿಗೆ ಸಮಾನ ಪ್ರಶ್ನೆಮಾಡಿಕೊಂಡು ಕನ್ನಡದ ವಿರೋಧಿ ಪ್ರತಿರೋಧ ಭಾವನೆ ತಳೆದು ನಿಲ್ಲುವುದು ಎಷ್ಟು ಮಾತ್ರಕ್ಕೂ ಸೂಕ್ತವೆನಿಸಲಾರದು. ಕೇಂದ್ರ ಕನ್ನಡ ಕ್ರಿಯಾ ಸಮಿತಿಯು ಮುಸಲ್ಮಾನ ಬಾಂಧವರ ಮನಸ್ಸಿನ ಭಯ ಸಂದೇಹಗಳನ್ನು ನಿವಾರಣೆ ಮಾಡಲು ಒಂದು ವೇದಿಕೆಯನ್ನೇ ನಿರ್ಮಿಸಿತು. ಅವರು ಕನ್ನಡ ವಿರೋಧದ ಕೆಲ ಸ್ವಾರ್ಥಿ ಮುಸಲ್ಮಾನ ರಾಜಕಾರಣಿಗಳ ಮನೋಧರ್ಮವನ್ನು ಬಿಚ್ಚಿ ಬಯಲಿಗಿರಿಸಿದರು.
ಗೋಕಾಕ್ ವರದಿಯ ವಿರುದ್ಧ ಮುಸಲ್ಮಾನರನ್ನು ಎತ್ತಿ ಕಟ್ಟುವ ಈ ಸ್ವಾರ್ಥಿ ರಾಜಕಾರಣಿಗಳ ವಿಚಾರದಲ್ಲಿ ಸತ್ಯಾಂಶ ಏನಾದರೂ ಇದೆಯೋ ಹೇಗೆನ್ನುವುದನ್ನು ನೋಡೋಣ. ಗೋಕಾಕ್ ವರದಿಯು ಉರ್ದು ಶಾಲೆಗಳನ್ನು ಮುಚ್ಚಬೇಕೆಂದು ಹೇಳುವುದಿಲ್ಲ. ಉರ್ದು ಕಲಿಯುವ ವಿದ್ಯಾರ್ಥಿಯು ಏಳನೇ ತರಗತಿಯವರಿಗೆ ಉರ್ದು ಕಲಿಯಲು ಗೋಕಾಕ್ ವರದಿ ಅಡ್ಡಿ ಮಾಡುವುದಿಲ್ಲ. ಆದರೆ ಆ ವಿದ್ಯಾರ್ಥಿ ನಾಲ್ಕನೇ ತರಗತಿಯಿಂದ ದ್ವಿತೀಯ ಭಾಷೆಯಾಗಿ ಕನ್ನಡವನ್ನು ಕಲಿಯಬೇಕೆಂದು ಅದು ಹೇಳುತ್ತದೆ. ಮುಂದೆ ಅವನು ಎಂಟನೇ ವರ್ಗಕ್ಕೆ ಹೋದ ಮೇಲೆ ದ್ವಿತೀಯ ಭಾಷೆಯೆಂದು ಉರ್ದು ಕಲಿಯುವುದಕ್ಕೆ ಆಕ್ಷೇಪಣೆ ಏನೂ ಇಲ್ಲ. ಆದರೆ ಪ್ರಥಮ ಭಾಷೆ ಮಾತ್ರ ಕನ್ನಡವೇ ಆಗಿರಬೇಕು. ಇದರಲ್ಲಿ ತಪ್ಪೇನಿದೆ? ಇದರಿಂದ ಉರ್ದು ಭಾಷೆಗೆ ಯಾವ ರೀತಿಯಿಂದ ಅನ್ಯಾಯವಾಗುತ್ತದೆ? ಇದನ್ನು ಎಷ್ಟು ಜನ ಮುಸಲ್ಮಾನ ಮುಖಂಡರು ವಿಚಾರ ಮಾಡಿದ್ದಾರೆ?
ಉರ್ದು ಭಾಷೆಯ ಬಗ್ಗೆ ಯಾರಿಗೂ ದ್ವೇಷ ಇಲ್ಲ. ಆದರೆ ಈಗ ಕರ್ನಾಟಕದಲ್ಲಿ ‘ಉರ್ದು ಬಚಾವ್ ಉರ್ದು ಉಳಿಸಿರಿ’ ಎಂದು ಹೊರಟಿರುವ ಮುಖಂಡರಲ್ಲಿ ಎಷ್ಟು ಜನರಿಗೆ ಉರ್ದು ಬರುತ್ತದೆ? ಉರ್ದು ಸಾಹಿತ್ಯದ ಬಗ್ಗೆ, ಗಜಲ್ ಹಾಗೂ ಶಾಹಿರಿಗಳ ಬಗ್ಗೆ, ಉರ್ದು ಸಾಹಿತಿಗಳ ಬಗ್ಗೆ ಎಷ್ಟು ಜನರಿಗೆ ಗೊತ್ತಿದೆ? ಹುಬ್ಬಳ್ಳಿಯ ಒಂದು ದೃಷ್ಟಾಂತವನ್ನು ಇಲ್ಲಿ ಹೇಳಬಹುದು. ಸುಮಾರು ಎರಡು ತಿಂಗಳ ಹಿಂದೆ ಉರ್ದು ಉಳಿಸಿರಿ ಎಂದು ಮುಖಂಡರು ಏಳೆಂಟು ಸಾವಿರ ಜನ ಮುಸಲ್ಮಾನರನ್ನು ಕೂಡಿಸಿದ್ದರು. ಅವರಲ್ಲಿ ನೂರಕ್ಕೆ ಒಬ್ಬನಂತೆ ನಿಜವಾದ ಉರ್ದು ಪ್ರೇಮಿ ಇದ್ದಿದ್ದರೆ ಇಲ್ಲಿಂದ ಹೊರಡುತ್ತಿದ್ದ ಉರ್ದು ದಿನಪತ್ರಿಕೆ ನಿಂತು ಹೋಗುತ್ತಿದ್ದಿಲ್ಲ.
ಕನ್ನಡವನ್ನು ಕಡೆಗಣಿಸಿದ್ದರಿಂದ ಕರ್ನಾಟಕದ ಬಹುಸಂಖ್ಯಾತ ಮುಸಲ್ಮಾನರ ಗತಿ ಏನಾಗಿದೆ ಎನ್ನುವುದನ್ನು ಯಾರೂ ವಿಚಾರ ಮಾಡಿಲ್ಲ. ಶ್ರೀಮಂತ ಮುಸಲ್ಮಾನರು ತಮ್ಮ ಮಕ್ಕಳನ್ನು ಇಂಗ್ಲೀಷ್ ಮಾಧ್ಯಮದ ಶಾಲೆಗಳಿಗೆ ಕಳಿಸುತ್ತಾರೆ. ಅಂತಹವರ ಸಂಖ್ಯೆ ಕೈಬೆರಳುಗಳ ಮೇಲೆ ಎಣಿಸುವಷ್ಟು ಮಾತ್ರ ಇದೆ. ಅಂದರೆ ನೂರಕ್ಕೆ ಒಂದರಂತೆಯೂ ಇಲ್ಲ. ಇನ್ನುಳಿದ ಮುಸಲ್ಮಾನರೆಲ್ಲರೂ ತಮ್ಮ ಮಕ್ಕಳನ್ನು ಉರ್ದು ಶಾಲೆಗಳಿಗೇ ಕಳಿಸುತ್ತಾರೆ. ಮೊದಲೇ ಬಡತನದಿಂದ ಬಳಲುವ ಅವರ ಮಕ್ಕಳು ಏಳನೇ ತರಗತಿಗೆ ಹೋಗುವುದರೊಳಗಾಗಿ ನೂರಕ್ಕೆ ತೊಂಬತ್ತರಷ್ಟು ಹುಡುಗರು ಶಾಲೆಯನ್ನು ಬಿಟ್ಟು ಮನೆಯಲ್ಲಿ ಬೀಡಿಕಟ್ಟಲು, ಬಸ್‌ಸ್ಟ್ಯಾಂಡ್‌ಗಳಲ್ಲಿ ಹಮಾಲಿ ಮಾಡಲು, ಗ್ಯಾರೇಜುಗಳಲ್ಲಿ ಮಶೀನ ಕಿತ್ತಲು, ಅವರಲ್ಲಿಯೇ ಸ್ವಲ್ಪ ದೊಡ್ಡವರು ಇದ್ದರೆ, ಅವರು ಟಾಂಗಾ ಹೊಡೆಯಲು ಪ್ರಯತ್ನಿಸುತ್ತಾರೆ. ಅಲ್ಲಿಗೆ ಅವರ ಜೀವನ ಸಾರ್ಥಕವಾದಂತಾಗುತ್ತದೆ. ಅದೇ ಅವರು ಕನ್ನಡವನ್ನು ಕಲಿತರೆ ಇವರು ಕನ್ನಡಿಗರೊಂದಿಗೆ ಪೈಪೋಟಿ ನಡೆಸಿ ಅವರ ಸರಿಸಮಾನರಾಗಿ ಬೆಳೆಯುವುದು ಬಾಳುವುದು ಅಸಾಧ್ಯವೇನಲ್ಲ. ಹಾಗೆ ಬೆಳೆದಿರುವ, ಬಾಳಿರುವ ಮುಸಲ್ಮಾನರಿಗೆ ಕರ್ನಾಟಕದಲ್ಲಿ ಕೊರತೆ ಇಲ್ಲ. ಇಂದು ಅವರು ಕನ್ನಡದ ಕಡೆಗೆ ಮನಸ್ಸು ಮಾಡಿದರೆ ಮುಸಲ್ಮಾನರನೇಕರನ್ನು ಹಿಂದೆ ಹಾಕುತ್ತಾರೆ ಎಂಬುದರಲ್ಲಿ ಸಂಶಯವಿಲ್ಲ. ಆದರೆ ಈ ಸ್ವಾರ್ಥಿ ಮುಖಂಡರು ಅವರಿಗೆ ಧರ್ಮದ ಹೆಸರಿನಲ್ಲಿ ಅಡ್ಡಕಾಲು ಹೊಡೆಯುತ್ತಾರೆ. ಅವರೆಲ್ಲರೂ ಬುದ್ದಿವಂತರಾದರೆ ತಮ್ಮ ಬೇಳೆ ಬೇಯುವುದಿಲ್ಲ. ತಾವು ಮುಖಂಡರಾಗಿ ಉಳಿಯುವುದಿಲ್ಲ ಎಂಬುದನ್ನು ಗಮನಿಸಿ ಅವರನ್ನೆಲ್ಲ ಅಜ್ಞಾನದ ಅಂಧಕಾರದಲ್ಲಿಯೇ ಇರಿಸಲು ಅವರು ಪ್ರಯತ್ನಿಸುತ್ತಿದ್ದಾರೆ.
ಕರ್ನಾಟಕದ ಮುಸಲ್ಮಾನರು ಸಾಹಿತ್ಯ ಹಾಗೂ ಸಾಂಸ್ಕೃತಿಕ ಕ್ಷೇತ್ರದಲ್ಲಿ ಬಹುದೊಡ್ಡ ಹೆಸರನ್ನು ಮಾಡಿದ್ದಾರೆ. ಕರ್ನಾಟಕದ ಸಾರ್ವಜನಿಕರಲ್ಲಿಯೂ ಕೂಡ ಅವರು ಬಹು ದೊಡ್ಡ ಹೆಸರೆನಿಸಿದ್ದಾರೆ. ಜಗಳೂರು ಮಹಮ್ಮದ ಇಮಾಮರಂಥ ಹೆಸರು ಹಾಗೂ ದಕ್ಷತೆಯನ್ನು ಗಳಿಸಿದ ಜನರು ರಾಜಕೀಯದಲ್ಲಿಯಾಗಲಿ, ಸಾಹಿತ್ಯ ಕ್ಷೇತ್ರದಲ್ಲಿಯಾಗಲಿ ಎಲ್ಲಿ ಸಿಕ್ಕುತ್ತಾರೆ? ‘ನೂರಜಹಾನ್’ ಎಂಬ ಕಾದಂಬರಿಯನ್ನು ಕೂಡ ಅವರು ಕನ್ನಡದಲ್ಲಿ ಬರೆದಿದ್ದರು.
ಮುಸಲ್ಮಾನ ಬಾಂಧವರಲ್ಲಿ ಜೆ. ಮಹಮ್ಮದ ಇಮಾಮರನ್ನು ನೆನೆಯುವಂತೆ ನೆನೆಯಬೇಕಾದ ಇನ್ನೂ ಕೆಲವರು ಇದ್ದಾರೆ. ಅವರಲ್ಲಿ ಧಾರವಾಡದ ಎ.ಎ. ಕಿತ್ತೂರ, ಹುಬ್ಬಳ್ಳಿಯ ಆರ್.ಎಚ್. ಗೂಡುವಾಲಾ, ಸಾಹೇಬರು ಗುಲಬರ್ಗಾದ ಮೊಹಮ್ಮದ ಅಲಿಯವರು, ಭಟ್ಕಳದ ಎಸ್. ಎಂ. ಯಾಹ್ಯಾ ಅವರು, ಬೆಂಗಳೂರಿನ ರೆಹಮಾನ್ ಖಾನ್‌ರು, ಹುಬ್ಬಳ್ಳಿಯ ಪ್ರೊ. ಸನದಿ ಅವರು, ಉಳ್ಳಾಲದ ಬಿ. ಎಂ. ಇದಿನಬ್ಬರು, ಮಂಗಳೂರಿನಲ್ಲಿ ಮಹಮ್ಮದ ಕಮಾಲ ಎಂಬ ಒಬ್ಬ ಅಪ್ರತಿಮ ಮುಸ್ಲಿಮರಿದ್ದರು. ಭಟ್ಕಳದವರೇ ಆದ ಎ.ಕೆ ಹಾಫೀಜಕಾ ಮುಂಬೈಗೆ ಹೋಗಿ ಅಲ್ಲಿ ಬಹುದೊಡ್ಡ ಹೆಸರು ಮಾಡಿಕೊಂಡು ಆ ನಗರದ ಮೇಯರ್ ಆಗಿದ್ದರು. ಅಲ್ಲಿಯ ಕರ್ನಾಟಕ ಸಂಘಕ್ಕೆ ಅವರೇ ಅಧ್ಯಕ್ಷರಾಗಿದ್ದರು. ಅಲ್ಲಿ ನಡೆಯುವ ಎಲ್ಲ ಕನ್ನಡ ಚಟುವಟಿಕೆಗಳಿಗೆ ಅವರು ಕೇಂದ್ರ ಎನಿಸಿದ್ದರು. ನಿಸಾರ್ ಅಹಮದ್, ಅಕ್ಬರ್ ಅಲಿ, ಬಿ.ಎ.ೊಸನದಿ ಮೊದಲಾದವರು ಕನ್ನಡದ ಮೂಲವನ್ನೇ ತಮ್ಮದಾಗಿಸಿಕೊಂಡು ಬಹುದೊಡ್ಡ ಅಭಿವ್ಯಕ್ತಿಯನ್ನು ಸಂಪಾದಿಸಿದ್ದಾರೆ. ಅವರ ಭಾವನೆಗಳು ಈ ನೆಲದಿಂದ, ಇಲ್ಲಿಯ ಜನರಿಂದ ಪ್ರಚೋದನೆಯನ್ನು ಪಡೆದಿವೆ. ಕನ್ನಡದ ಮನಸ್ಸು ಅವರ ಕವಿತೆಯಲ್ಲಿ ಪ್ರತಿಬಿಂಬಿತವಾಗಿದೆ. ನೂರಕ್ಕೆ ನೂರಾರು ಕನ್ನಡದವರೇ ಆದವರು, ಅಂತಹ ಕವಿತೆ ಬರೆಯಬಲ್ಲರು.
ಜಾನಪದದಲ್ಲಿ ಡಾ. ಕರೀಮಖಾನರು ಬಹುದೊಡ್ಡ ಹೆಸರೆನಿಸಿದ್ದಾರೆ. ಜಮಖಂಡಿಯ ಅಪ್ಪಾಲಾಲ ನದಾಫ್ ತಮ್ಮ ಕೃಷ್ಣ ಪಾರಿಜಾತದಿಂದ ಭಾರತದ ತುಂಬೆಲ್ಲ ಪ್ರಖ್ಯಾತ ರೆನಿಸಿದ್ದರು. ಸ್ವಾತಂತ್ರ್ಯ ಹೋರಾಟದ ಕಾಲಕ್ಕೆ ಕರೀಮಖಾನರು ಹಾಡುತ್ತಿದ್ದ ಲಾವಣಿಗಳು ಬಹಳಷ್ಟು ಜನರನ್ನು ಪ್ರಭಾವಿಸಿದ್ದವು. ನಾಟಕ ಕ್ಷೇತ್ರದಲ್ಲಿ ಮಹಮ್ಮದ ಪೀರರನ್ನು ಸರಿಗಟ್ಟುವ ನಟರು ತುಂಬ ಕಡಿಮೆ ಜನ ಇದ್ದರು. ಘಟಾನುಘಟಿಗಳಿದ್ದ ಆ ಕಾಲದಲ್ಲಿ ಅವರು ನಾಟಕ ಕ್ಷೇತ್ರದಲ್ಲಿ ಬಹುದೊಡ್ಡ ಹೆಸರೆನಿಸಿದ್ದರು. ಅವರು ಬುದ್ಧನ ಪಾತ್ರ ಮಾಡುವುದನ್ನು ನೋಡಬೇಕು. ಅವರನ್ನು ನೋಡಿದರೆ ಬುದ್ಧನನ್ನೇ ನೋಡಿದಂತೆ ಆಗುತ್ತಿತ್ತು. ರಂಗಭೂಮಿಯ ನಟಿಯರಲ್ಲಿ ರೆಹಮಾನವ್ವ ಜುಬೇದಾಬಾಯಿ ಸವಣೂರ, ಸೋನೂಬಾಯಿ ದೊಡ್ಡಮನಿ, ಆಮೀರಜಾನ ಕರ್ನಾಟಕಿ ಗೊಹರಜಾನ ಈ ಪಟ್ಟಿಯನ್ನು ಹೀಗೆಯೇ ಉದ್ದಕ್ಕೂ ಬೆಳೆಸಿಕೊಂಡು ಹೋಗಬಹುದು. ಮುಸಲ್ಮಾನ ಬಾಂಧವರಲ್ಲಿ ಕರ್ನಾಟಕದ ಪರಿಣತಿ ಯಥೇಷ್ಟವಾಗಿ ತುಂಬಿಕೊಂಡಿದೆ. ಅವರು ಕನ್ನಡದ ಪ್ರವಾಹ ದಲ್ಲಿಯೇ ಇದ್ದು ಕನ್ನಡದಿಂದಲೇ ಪ್ರಭಾವಿತರಾಗಿದ್ದಾರೆ.
ಅವರು ಕನ್ನಡಿಗರಲ್ಲ, ಬೇರೆಯೇ ಆಗಿದ್ದಾರೆ ಎನ್ನುವುದನ್ನು ಮಾಡಿ ತೋರಿಸಲು ಹೊರಟಿರುವ ಸ್ವಾರ್ಥಿ ಮುಖಂಡರು ತಮ್ಮ ಮುಸಲ್ಮಾನರಿಗೆ ತಾವೇನು ಅನ್ಯಾಯ ಬಗೆಯುತ್ತಿರುವರೆನ್ನುವ ಅರಿವು ಇಲ್ಲದವರಾಗಿದ್ದಾರೆ. ಅವರು ಕನ್ನಡದವರೇ ಆಗಿರುವುದ ರಿಂದ ಇನ್ನುಳಿದ ಕನ್ನಡಿಗರೊಂದಿಗೆ ನಿಂತು, ಕನ್ನಡಕ್ಕೆ ಹಾಗೂ ಕರ್ನಾಟಕಕ್ಕೆ ಎದುರು ನಿಲ್ಲುವ ಇನ್ನುಳಿದ ಜನರನ್ನು ವಿರೋಧಿಸಬೇಕು. ಅದನ್ನು ಬಿಟ್ಟು ಅವರನ್ನು ಇನ್ನುಳಿದ ಭಾಷಾ ಅಲ್ಪಸಂಖ್ಯಾತರ ಜತೆಯಲ್ಲಿ ನಿಲ್ಲಿಸಿ ಕನ್ನಡ ಹಾಗೂ ಕರ್ನಾಟಕಗಳ ವಿರುದ್ಧ ಕೆಲಸ ಮಾಡಲು ಹಚ್ಚುವುದು ಈ ಮುಖಂಡರ ಮನೆ ಮುರುಕ ನೀತಿ ಆಗಿದೆ. ಮುಸಲ್ಮಾನರು ಇಲ್ಲಿಯವರೇ ಆಗಿರುವುದರಿಂದ ಅವರು ಕರ್ನಾಟಕವನ್ನು ತಮ್ಮದೆಂದೇ ಬಗೆಯಬೇಕು. ಅವರು ಮರಾಠಿಗರಂತೆ, ತೆಲುಗರಂತೆ, ತಮಿಳರಂತೆ, ಮಲಯಾಳಿಗಳಂತೆ ಇಲ್ಲಿಗೆ ಬಂದವರಲ್ಲ. ತಮ್ಮ ಕರ್ನಾಟಕದ ವಾರಸುದಾರಿಕೆಯನ್ನು ತಿಳಿಯದೇ ಅವರು ತಾವು ಹೊರಗಿನವರು ಎನ್ನುವಂತೆ ಇನ್ನುಳಿದ ಭಾಷಾ ಅಲ್ಪಸಂಖ್ಯಾತರೊಂದಿಗೆ ಸೇರಿಕೊಂಡು ಹುಯಿಲನ್ನು ಎಬ್ಬಿಸುವುದು ಅವರಿಗೆ ತಮ್ಮ ಪೂರ್ವಾಪರದ ಅರಿವು ಇಲ್ಲ ಎನ್ನುವುದನ್ನು ತೋರಿಸುತ್ತದೆ.
ಮುಸಲ್ಮಾನರ ಬಗೆಗೆ ನಿರ್ಮಿಸಲಾದ ತಪ್ಪು ತಿಳುವಳಿಕೆಯನ್ನು ನಿವಾರಣೆ ಮಾಡುವಲ್ಲಿ ಕೇಂದ್ರ ಕ್ರಿಯಾ ಸಮಿತಿಯು ಬಹಳೇ ಮಹತ್ವದ ಪಾತ್ರ ನಿರ್ವಹಿಸಿತು. ಧಾರವಾಡದಲ್ಲಿ ಹಾಗೂ ರಾಜ್ಯದ ಇನ್ನಿತರ ಸ್ಥಳಗಳಲ್ಲಿ ಸಾರ್ವಜನಿಕಕ್ಕೆ ತಿಳಿವಳಿಕೆ ಮಾಡಿಕೊಡುವ ಕೆಲಸವನ್ನು ಅದು ಬಹು ಬಗೆಯ ಶ್ರದ್ಧೆಯಿಂದ ಕೈಕೊಂಡು ತನ್ನ ಕಾರ್ಯದಲ್ಲಿ ಬಹುಮಟ್ಟಿನ ಯಶಸ್ಸನ್ನು ಸಂಪಾದಿಸಿತು. ಈ ಹಿಂದೆ ಉರ್ದು ಗಂಡಾಂತರದಲ್ಲಿ ಎಂದು ಕೂಗಿಕೊಳ್ಳುತ್ತ ಇದ್ದವರ ಬಾಯಿಂದ ಆನಂತರ ಧ್ವನಿಯೇ ಹೊರಡಲಿಲ್ಲ. ಮುಸಲ್ಮಾನರಿಗೆ ತಾವು ಮಾಡಿದ ತಪ್ಪಿನ ಅರಿವು ಅವರಿಗೆ ಆಗಿದ್ದಿತು.
ಗೋಕಾಕ್ ಚಳುವಳಿಯಲ್ಲಿ ದಕ್ಷಿಣ ಕನ್ನಡ ಜಿಲ್ಲೆ
ನಾಡಿನ ತುಂಬ ಬಿರುಗಾಳಿ ಬೀಸಿದಾಗ ನಾಡಿನ ಯಾವ ಭಾಗವೂ ಆದರಿಂದ ಪರಿಣಾಮಗೊಳ್ಳದೇ ಉಳಿಯಬಾರದು. ಗೋಕಾಕ್ ವರದಿಯ ಆಂದೋಲನವು ಸಮಗ್ರ ಕನ್ನಡ ನಾಡಿನ ತುಂಬೆಲ್ಲ ಬಿರುಗಾಳಿಯಂತೆ ಬೀಸಿದ್ದಿತು. ಜನರಲ್ಲಿ ಕನ್ನಡದ ಬಗೆಗೆ ಎಂತಹ ಉತ್ಕಟತೆ ಇದೆ ಎನ್ನುವುದು ಆಗ ವ್ಯಕ್ತಪಟ್ಟಿತು. ದಕ್ಷಿಣ ಕನ್ನಡ ಜಿಲ್ಲೆಯೊಂದು ಮಾತ್ರ ಇದರಿಂದ ಪ್ರಭಾವಿತಗೊಳ್ಳದೆ ಹೊರಗೇ ಉಳಿಯಿತು. ಕನ್ನಡದ ಎಲ್ಲ ಹೋರಾಟಗಳಲ್ಲಿಯೂ ಮುಂಚೂಣಿಯಲ್ಲಿದ್ದ ದಕ್ಷಿಣ ಕನ್ನಡ ಜಿಲ್ಲೆ ಕನ್ನಡದ ಮೇಲೆ, ಕನ್ನಡಿಗರ ಮೇಲೆ ಪರಿಣಾಮ ಉಂಟುಮಾಡುವ ಈ ಹೋರಾಟದಿಂದ ಹಿಂದೆ ನಿಂತುದುದು ಸೋಜಿಗ ಪಟ್ಟುಕೊಳ್ಳುವ ಸಂಗತಿ ಆಗಿದೆ. ಅವರು ಅದೇಕೆ ಆ ರೀತಿ ಮಾಡಿದರೆನ್ನುವುದು ಯಾರೊಬ್ಬರಿಗೂ ಅರ್ಥ ಆಗಲಿಲ್ಲ. ಸಮಗ್ರ ಕನ್ನಡ ನಾಡನ್ನು ಹಿಡಿದು ಅಲುಗಿಸಿದ ಈ ಗೋಕಾಕ್ ವರದಿಯ ಹೋರಾಟದ ಬಗ್ಗೆ ದಕ್ಷಿಣ ಕನ್ನಡ ಜಿಲ್ಲೆಯವರು ಸ್ಪಂದಿಸದೆ ಹಿಂದೆ ಉಳಿದರೆನ್ನುವುದು ಯಕ್ಷಪ್ರಶ್ನೆ ಎನಿಸಿದೆ.
1942ರಲ್ಲಿ ಮಹಾತ್ಮಾ ಗಾಂಧಿಯವರು ಬ್ರಿಟಿಷರ ವಿರುದ್ಧ ಭಾರತ ಬಿಟ್ಟು ತೊಲಗಿ ಎಂಬ ಆಂದೋಲನ ಆರಂಭಿಸಿದಾಗ ಪ್ರತಿಯೊಬ್ಬ ಭಾರತೀಯನೂ ತಾನೇ ಒಬ್ಬ ಮುಂದಾಳು ಆಗಿ ‘ಚಲೇ ಜಾವ್’ ಹೋರಾಟವನ್ನು ಮುಂದುವರಿಸಿಕೊಂಡು ಹೋಗ ಬೇಕೆಂದು ಅಪೇಕ್ಷಿಸಿದ್ದರು. ಈಗ ಕನ್ನಡ ಪರವಾದ ಗೋಕಾಕ್ ವರದಿಯ ಹೋರಾಟದಲ್ಲಿಯೂ ಕೂಡ ಇದೇ ರೀತಿ ಆಯಿತು. ಈ ಕೆಲಸದಲ್ಲಿ ಇಲ್ಲಿ, ಅಲ್ಲಿ, ಎಲ್ಲೆಲ್ಲಿಯೂ ಅನೇಕ ಜನ ಕನ್ನಡ ಮುಂದಾಳುಗಳು ಸೃಷ್ಟಿಗೊಂಡರು. ಯಾರಲ್ಲಿ ಯಾವ ಶಕ್ತಿ ಇದೆ ಎನ್ನುವುದು ಪ್ರಸಂಗ ಬಂದಾಗಲೇ ಗೊತ್ತಾಗುತ್ತದೆ. ಎಲ್ಲಾದರು ಇರು, ಎಂತಾದರು ಇರು, ನೀ ಎಂದೆಂದಿಗೂ ಕನ್ನಡವಾಗಿರು ಎಂದು ಕವಿ ತನ್ನಷ್ಟಕ್ಕೆ ತಾನೇ ಹಾಡುತ್ತಾನೆ. ಆದರೆ ಈ ಹಾಡು ಅವನ ಕಂಠ ದಾಟಿ ಬಂದ ಮೇಲೆ ಅನೇಕ ಕಂಠಗಳಲ್ಲಿ ಸೇರಿಕೊಂಡು ಜನರನ್ನು ಬಡಿದ್ದೆಬ್ಬಿಸಿ, ಸಾಂಸ್ಕೃತಿಕ ಕ್ರಾಂತಿಗೋಸುಗ ಅವರನ್ನು ಅಣಿಗೊಳಿಸುತ್ತದೆ. ಈ ಕನ್ನಡದ ಕೂಗು ಅಶರೀರವಾಣಿಯಂತೆ ದಾರಿಯಿಲ್ಲದ ಮೂರುಮನೆಯ ಹಳ್ಳಿಗೆ ಕೂಡ ಹರಿದುಹೋಯಿತು. ಕೊಳ್ಳಕ್ಕೆ ಅಪ್ಪಳಿಸಿದ ಧ್ವನಿ ಪ್ರತಿಧ್ವನಿಯನ್ನು ಉಂಟು ಮಾಡುವಂತೆ ಕನ್ನಡದ ಧ್ವನಿ ತರಂಗಗಳು ನಾಡಿನ ಗಿರಿಕಂದರಗಳಲ್ಲಿ, ಹಳ್ಳಿ ಪಟ್ಟಣ ಪ್ರದೇಶಗಳಲ್ಲಿ ಪ್ರತಿಧ್ವನಿಯನ್ನು ನಿರ್ಮಿಸಿದವು.
ಆ ಸೊಲ್ಲನ್ನು ಹಿಡಿದುಕೊಂಡ ಜನರು ತಮ್ಮಷ್ಟಕ್ಕೆ ತಾವೇ ಮುಂದಾಳುತನ ವಹಿಸಿಕೊಂಡು ಪ್ರತಿಯೊಂದು ಹಳ್ಳಿ, ಪಟ್ಟಣದಲ್ಲಿ ಕನ್ನಡದ ಆಂದೋಲನದ ವೇದಿಕೆಗಳನ್ನು ನಿರ್ಮಿಸಿಕೊಂಡರು. ಕೇಂದ್ರ ಕನ್ನಡ ಕ್ರಿಯಾ ಸಮಿತಿಯು ಧಾರವಾಡದಲ್ಲಿ ಆರಂಭಿಸಿದ ಕೆಲಸವು ನಾಡಿನ ಉದ್ದಗಲಗಳಲ್ಲೆಲ್ಲ ಪರಿಣಾಮವನ್ನು ತೋರಿಸಿಕೊಟ್ಟಿದ್ದಿತು. ಕೆಲವರು ಪತ್ರಿಕೆಯಲ್ಲಿ ಹೆಸರು ಬರಬೇಕೆಂದು ಏನಾದರೊಂದು ಕೆಲಸವನ್ನು ಮಾಡುತ್ತಿದ್ದರು. ಆದರೆ, ಕನ್ನಡ ಹೋರಾಟದಲ್ಲಿ ಆ ರೀತಿಯ ಪ್ರಚಾರಪ್ರಿಯತೆಗೆ ಒಳಗಾಗದಂಥ ಜನರು ಅನೇಕರಿದ್ದರು. ರಾಜ್ಯದ ಮೂಲೆಯ ಹಳ್ಳಿಗಳಲ್ಲಿ ನಿಂತು ಅವರು ಮಾಡುವ ಕೆಲಸವನ್ನು ಕುರಿತು ಯಾರೂ ಹೇಳಲಿಲ್ಲ. ಯಾವ ಪತ್ರಿಕೆಯೂ ಬರೆಯಲಿಲ್ಲ. ಆದರೆ ತಾವು ಮಾಡುವ ಕೆಲಸ ಕನ್ನಡ ತಾಯಿಗೆ ಮೆಚ್ಚುಗೆ ಆಗುವುದೆನ್ನುವ ತೃಪ್ತಿ ಆ ಅನೇಕ ಜನರಲ್ಲಿ ಇದ್ದಿತು.
ಯಾವ ಹಳ್ಳಿ ಪಟ್ಟಣದಲ್ಲಿ ಯಾರು ಸತ್ಯಾಗ್ರಹ ಮಾಡಿದರು, ಯಾರು ಬಂಧನಕ್ಕೆ ಒಳಗಾದರು ಎನ್ನುವ ಖಚಿತವಾದ ವಿವರಗಳನ್ನು ಯಾವ ಒಂದು ಪತ್ರಿಕೆಯೂ ಪ್ರಕಟಿಸಲಿಲ್ಲ. ಹಾಗೆಂದ ಮಾತ್ರಕ್ಕೆ ಅವರು ಆಂದೋಲನ ಮಾಡಿದ ಸುದ್ದಿಯೇನೂ ಸುಳ್ಳೆನಿಸಲಾರದು. ಸಮಗ್ರ ನಾಡನ್ನೇ ಆವರಿಸಿಕೊಂಡ ಆ ಆಂದೋಲನದಲ್ಲಿ ಶಿಸ್ತು, ಶಾಂತಿ ಸಂಯಮಗಳು ಅದು ಕೌತುಕವೆನಿಸುವ ಸಂಗತಿ ಎನಿಸಿದ್ದಿತು. ಬಹಳ ವ್ಯಾಪಕವಾದ ಪ್ರಮಾಣದಲ್ಲಿ ನಡೆದ ಆಂದೋಲನದಲ್ಲಿ ಅಹಿತಕರ ಘಟನೆಗಳು ಸಂಭವಿಸಲಿಲ್ಲ ಎನ್ನುವುದು ಆಂದೋಲನ ಮಾಡಿದವರ ತಲೆಯಲ್ಲಿ ಒಂದು ತುರಾಯಿ ಎನಿಸಿದ್ದಿತು. ಇಡಿಯ ನಾಡನ್ನೇ ಆವರಿಸಿಕೊಂಡ ಆ ಆಂದೋಲನದಲ್ಲಿ, ಹೆದ್ದಾರಿಗಳನ್ನು ಯಾರೂ ಎಲ್ಲಿಯೂ ಮುಚ್ಚಲಿಲ್ಲ. ಬಸ್ಸುಗಳನ್ನು ಸುಡುವುದಕ್ಕೆ ಮುಂದಾಗಲಿಲ್ಲ. ಬೀದಿ ದೀಪಗಳನ್ನು ಒಡೆಯುವುದಕ್ಕೆ ಯಾರೊಬ್ಬರೂ ತಮ್ಮ ಕೈಗಳಲ್ಲಿ ಕಲ್ಲು ತೆಗೆದುಕೊಳ್ಳಲಿಲ್ಲ. ನಾಗರಿಕ ಜೀವನಕ್ಕೆ ಯಾವುದೇ ರೀತಿಯಿಂದ ವ್ಯತ್ಯಯ ಉಂಟು ಮಾಡುವುದಕ್ಕೆ ಯಾರೊಬ್ಬರೂ ಮುಂದಾಗಲಿಲ್ಲ. ರಾಜ್ಯದ ಸಾವಿರಾರು ಕಡೆಗಳಲ್ಲಿ ಪ್ರತಿದಿನವೂ ಸವಿನಯ ಸತ್ಯಾಗ್ರಹ ನಡೆದ ವರದಿಗಳು ಬರುತ್ತಿದ್ದವು. ಕನ್ನಡವು, ತನ್ನ ಪಕ್ಷದ ಪ್ರತಿಪಾದನೆಗೋಸುಗ ಒಮ್ಮೆಲೆ ಅನಿರೀಕ್ಷಿತವಾಗಿ ಅನೇಕ ಜನ ಬಹು ಸಮರ್ಥ ವಕೀಲರನ್ನು ಪಡೆದುಕೊಂಡಿದ್ದಿತು. ‘ಮೂಕಂ ಕರೋತಿ ವಾಚಾಲಃ’ ಎಂಬಂತೆ ಕನ್ನಡದ ಬಗೆಗೆ ಪ್ರತಿಪಾದಿಸುವ ಬಾಯಿ ಆಗ ಪ್ರತಿಯೊಬ್ಬರಿಗೂ ಬಂದಂತಾಗಿದ್ದಿತು.
ಪ್ರತಿಬಂಧಕಾಜ್ಞೆಗಳನ್ನು ಮುರಿದು ಬಂಧನಕ್ಕೆ ಗುರಿ ಆಗುವುದು ಬಂದಾಗ ಜನತೆಯಲ್ಲಿ ತುಂಬಿಕೊಂಡಿದ್ದ ಆ ಅಮಿತೋತ್ಸಾಹವನ್ನು ನೋಡಬೇಕು. ಅವರಲ್ಲಿ ತುಂಬಿದ್ದ ಆ ಉತ್ಕಟತೆಯನ್ನು ನೋಡಿಯೇ ನಂಬಬೇಕು. ಜನರನ್ನು ತುಂಬಿ ಕರೆಯೊಯ್ಯುವುದಕ್ಕೆ ಪೊಲೀಸ್ ವ್ಯಾನುಗಳು ಸಾಲದೇ ಹೋದವು. ಅವರು ಆಗ ಸಾರಿಗೆ ಸಂಸ್ಥೆಯ ಬಸ್ಸುಗಳನ್ನು ಪಡೆದುಕೊಂಡರು. ಪೊಲೀಸರು ಬಂಧಿಸಿದಂತೆ ಬಂಧನಕ್ಕೆ ಒಳಗಾಗಲು ಹೆಚ್ಚು ಜನರು ಮುಂದೆ ಬರುತ್ತಿದ್ದರು. ಕನ್ನಡದ ಬಗೆಗೆ ಅಭಿಮಾನ ಇರಿಸಿಕೊಂಡ ಜನರ ಭಾವನೆಗಳೊಂದಿಗೆ ಸ್ಪಂದಿಸುವ ಜನರು ಅಧಿಕಾರಿ ವರ್ಗದವರಲ್ಲಿ ಇದ್ದೇ ಇದ್ದರು.
ಆದರೆ ಕನ್ನಡಾಭಿಮಾನದ ಗಂಧ ಇಲ್ಲದೆ, ನಾಗರಿಕ ಸಂಸ್ಕಾರದ ಲವಲೇಶವೂ ಇಲ್ಲದ ಪಶು ಪ್ರವೃತ್ತಿಯ ಇನ್ನು ಬೇರೆ ಅಧಿಕಾರಿಗಳೂ ಕೂಡ ಇದ್ದರು. ಪ್ರತಿಭಟನೆ ವ್ಯಕ್ತಪಡಿಸುವ ಯುವಕರ ಮೇಲೆ ಅವರು ನಿರ್ದಯೆಯಿಂದ ಲಾಠಿ ಪ್ರಹಾರ ಮಾಡಿದರು. ಜನರ ಮೇಲೆ ಹೊಡೆತ ಹಾಕುವ ಅವರ ಲಾಠಿಯಾದರೂ ಮರುಗುತ್ತಿತ್ತು. ಆದರೆ ಲಾಠಿ ಹಿಡಿದುಕೊಂಡ ಅವರ ಹೃದಯದಲ್ಲಿ ಮಾತ್ರ ಅಂಥ ಯಾವ ಮರುಕ ಕಂಡು ಬರಲಿಲ್ಲ. ಆಗ ರಾಜ್ಯದ ಅನೇಕ ಕಡೆಗಳಲ್ಲಿ ಸಾವಿರಾರು ಜನ ಪೆಟ್ಟು ತಿಂದರು. ಅವರ ಸಂಖ್ಯೆ ಎಷ್ಟು ಎನ್ನುವ ಲೆಕ್ಕವನ್ನು ಇಟ್ಟವರು ಯಾರೂ ಇಲ್ಲ. ಕೆಲ ಕಡೆಗಳಲ್ಲಿ ಈ ಪೊಲೀಸರು ಎಲ್ಲ ರೀತಿ ರಿವಾಜುಗಳನ್ನೂ ಮುರಿದು ಮಿತಿಮೀರಿ ಹೋಗಿದ್ದರು. ಕನ್ನಡ ಪರಹೋರಾಟಗಾರರು ಯಾವುದೋ ಒಂದು ‘ಗಂಭೀರ ಗುನ್ಹೆ’ ಮಾಡಿದಂತೆ ಅವರ ಮೇಲೆ ಭಾರತೀಯ ದಂಡ ಸಂಹಿತೆಯ ಅನೇಕ ಕಲಮುಗಳನ್ವಯ ಮೊಕದ್ದಮೆ ಹೂಡಿದ್ದರು. ಅಂತಹ ಮೊಕದ್ದಮೆಗೆ ಒಳಗಾದವರ ಸಂಖ್ಯೆ ಸಾವಿರಾರು ಇದ್ದಿತು.
ಶ್ರೀಕೃಷ್ಣನ ತಂದೆ ತಾಯಿಗಳನ್ನು ಹಿಂಸಿಸಿದ ಕಂಸನಂತೆ ಅವರು ವರ್ತಿಸಿದರು. ಸೆರೆಮನೆಯಲ್ಲಿಯೇ ಕೃಷ್ಣನ ಅವತಾರ ಆಗಿ ಕಂಸ ವಧೆಯೂ ಆಯಿತು ಎನ್ನುವುದನ್ನು  ನಮ್ಮ ಪುರಾಣ ಹೇಳುತ್ತದೆ. ಕನ್ನಡವೂ ಕೂಡ ಆ ರೀತಿಯ ಆಗ್ನಿಪರೀಕ್ಷೆಗೆ ಗುರಿ ಆಗಬೇಕಾಗಿ ಬಂದಿತು. ತಮ್ಮ ಭಾಷೆಗೋಸುಗ ಬಂಧನಕ್ಕೆ ಜನರು ಒಳಗಾಗುತ್ತಾರೆ. ಸೆರೆಮನೆಗೆ  ಹೋಗುತ್ತಾರೆ. ಲಾಠಿಯ ಪೆಟ್ಟನ್ನು ತಿನ್ನುತ್ತಾರೆ. ಅಧಿಕಾರ ಮದಾಂಧರಿಂದ ಅವಹೇಳನಕ್ಕೆ ಗುರಿ ಆಗುತ್ತಾರೆ. ಈ ತ್ಯಾಗ ಹೋರಾಟಗಳ ಕಥೆ ಕನ್ನಡನಾಡಿನ ಚರಿತ್ರೆಯಲ್ಲಿ ಸುವರ್ಣಾಕ್ಷರಗಳಿಂದ ಬರೆಯುವಷ್ಟು ರೋಮಾಂಚನಕಾರಿಯಾಗಿದೆ. ತಮ್ಮ ಭಾಷೆಗೋಸುಗ ಕನ್ನಡ ಜನರು ದೀಕ್ಷಾಬದ್ಧರಾದಂತೆ ಬಹುಶಃ ಜಗತ್ತಿನ ಯಾವ ಜನರೂ ಆಗಿರಲಾರರು. ಈ ಜನರು ಕನ್ನಡಕ್ಕೋಸುಗ ಬರಿದೆ ಶ್ರಮ ಪಡಲಿಲ್ಲ. ಅವರು ಅದರಲ್ಲಿ ತಮ್ಮ ಶ್ರದ್ಧೆಯನ್ನು ಇರಿಸಿಕೊಂಡಿದ್ದರು. ತಮ್ಮ ಜೀವನದ ಸರ್ವಸ್ವವನ್ನೂ ಅವರು ಅದರಲ್ಲಿ ತೊಡಗಿಸಿಕೊಂಡಿದ್ದರು. ತನು ಕನ್ನಡ, ಮನ ಕನ್ನಡ, ತಮ್ಮ ಉಸಿರು ಕನ್ನಡ ಎಂದು ಅವರು ತಿಳಿದುಕೊಂಡಿದ್ದರು. ಗೋಕಾಕ ವರದಿಯ ಸಂಬಂಧವಾಗಿ ಕರ್ನಾಟಕದಲ್ಲಿ ನಡೆದ ಆಂದೋಲನವು ಚರಿತ್ರಾರ್ಹವೆನಿಸಿತು. ಮಳೆ ಮುಗಿದರೂ ಮರದ ಹನಿ ನಿಲ್ಲಲಿಲ್ಲ ಎಂಬಂತೆ  ಗೋಕಾಕ್ ವರದಿಯ ಪರವಾದ ಆಂದೋಲನ ಮುಗಿದ ನಂತರವೂ ಕೂಡ ಮೊಕದ್ದಮೆಗಳಿಗೆ ಒಳಾದ ಜನರು ಕೋರ್ಟಿಗೆ ಎಡತಾಕುವುದು ತಪ್ಪಲಿಲ್ಲ.
ಕನ್ನಡಕ್ಕೋಸುಗ ನಡೆದ ಹೋರಾಟ ಮುಗಿಯಿತು.  ಆ ಜನರನ್ನು ಬಿಟ್ಟು ಬಿಡಬೇಕು ಎನ್ನುವ ಬುದ್ದಿ ಸರಕಾರದಲ್ಲಿರುವ ಮಂದಬುದ್ದಿಯ ಜನರಿಗೆ ಬರಲಿಲ್ಲ. ಹೀನಾಯವಾಗಿ ಅಪರಾಧಗಳನ್ನು ಮಾಡಿದವರ ಮೇಲಿನ ಮೊಕದ್ದಮೆಗಳನ್ನು ಮುಂದುವರಿಸಿಕೊಂಡು ಹೋಗುವಂತೆ, ಭಾಷಾಭಿಮಾನದ ಗಂಧ ಇಲ್ಲದಿರುವ ಸರಕಾರಿ ಶುಂಠರು ಕನ್ನಡ ಆಂದೋಲನಕಾರರ ಮೇಲಿನ ಮೊಕದ್ದಮೆಗಳನ್ನು ಹಾಗೆಯೇ ಮುಂದುವರಿಸಿಕೊಂಡು ಹೋದರು. ಒಂದು ಪ್ರಶ್ನೆ ಎತ್ತಿಕೊಂಡು ಹೋರಾಟಕ್ಕೆ ನಿಂತವರು ಅದರ ಕಷ್ಟ  ನಿಷ್ಠುರದ ಎಲ್ಲ ಪರಿಣಾಮಗಳನ್ನೂ ಸಹಿಸಿಕೊಂಡು ಹೋಗುತ್ತಾರೆ. ಆದರೆ ಅವರು  ಆ ರೀತಿ ಕಷ್ಟ ಹಾಗೂ ಅಸೌಕರ್ಯಗಳನ್ನು ಎದುರಿಸಿಕೊಂಡು ಹೋಗಲು ಸುಮ್ಮನೆ ಬಿಡುವವರು ತಮ್ಮಲ್ಲಿ ಮಾನವೀಯತೆಯ, ಸಂಸ್ಕೃತಿಯ ಅಭಾವ ಇದೆ ಎನ್ನುವುದನ್ನು ತೋರಿಸಿಕೊಳ್ಳುತ್ತಾರೆ. ಸರಕಾರದವರು ನಡೆದುಕೊಂಡ ರೀತಿಯ ಬಗೆಗೆ ಮೈಸೂರಿನಲ್ಲಿ ನಡೆದ ಒಂದು ಸಭೆ ನಮಗೆ ಹೆಚ್ಚು ತಿಳಿಸಿಕೊಡುತ್ತದೆ.
‘ನನಗೆ ಹೆಚ್ಚು ದಿನ ಬದುಕುವ ಆಸೆ ಇಲ್ಲ. ಕನ್ನಡವನ್ನು ಬದುಕಿಸುತ್ತೇವೆಂದು ವಚನ ಕೊಡಿ’ ಎಂದು ಕನ್ನಡದ ಹೆಸರಾಂತ ಕಾದಂಬರಿಕಾರ ತ.ರಾ.ಸು ಕಂಬನಿ ತುಂಬಿದ ಕಣ್ಣಿನಿಂದ ಮೈಸೂರಿನ ಪುರಭವನದಲ್ಲಿ ನಡೆದ ಬಹಿರಂಗ ಸಭೆಯಲ್ಲಿ ಕೇಳಿದರು.
ನಾನು ಹುಟ್ಟಿ ಬೆಳೆದಂಥ ಚಿತ್ರದುರ್ಗದಲ್ಲಿ ಇಬ್ಬರು ಯುವಕರು ಪ್ರಾಣ ಕೊಟ್ಟಿದ್ದಾರೆ. ಈ ಬಗ್ಗೆ ನನಗೆ ಹೆಮ್ಮೆ ಎನಿಸಿದೆ. ಇದು ಕನ್ನಡಿಗರ ಕೊನೆಯ ಹೋರಾಟ ಎಂಬುದನ್ನು ಮರೆಯುವಂತಿಲ್ಲ. ಇದು ಕೇವಲ ಭಾಷೆಯ ಪ್ರಶ್ನೆ ಅಲ್ಲ. ಇದು ಹೊಟ್ಟೆ ಬಟ್ಟೆಗಳಿಗಾಗಿ ನಡೆಯುತ್ತಿರುವ ಹೋರಾಟವಾಗಿದೆ. ಇಂತಹ ಚಳವಳಿಯನ್ನು ಹತ್ತಿಕ್ಕಲು ಸರಕಾರದಲ್ಲಿರುವವರು ಪ್ರಯತ್ನಿಸಿದರೂ ಕನ್ನಡಿಗರಾದ ಪೊಲೀಸರು ಕೊಂಚ ಯೋಚಿಸಬೇಕು. ನಮ್ಮ ಹೋರಾಟವು ಮಕ್ಕಳ ಭವಿಷತ್ತಿಗೋಸುಗ ಇದೆ. ಇತಿಹಾಸವನ್ನು ಜ್ಞಾಪಿಸಿ ಕೊಳ್ಳಿರಿ. ಬ್ರಿಟಿಷರು ಸ್ವಾತಂತ್ರ್ಯ ಹೋರಾಟವನ್ನು ಹತ್ತಿಕ್ಕಲು ಪೊಲೀಸ್‌ದಳವನ್ನು ಉಪಯೋಗಿಸುತ್ತಿದ್ದರು. ಈಗಲೂ ಅದೇ ಪರಿಸ್ಥಿತಿ ಇರುವುದು ಶೋಚನೀಯ. ಆದ್ದರಿಂದ ನಿಮ್ಮ ಲಾಠಿಗಳನ್ನು ಎಲ್ಲಿ ಉಪಯೋಗಿಸಬೇಕೋ ಅಲ್ಲಿ ಉಪಯೋಗಿಸಿರಿ.
ಧಾರವಾಡದಲ್ಲಿ ಕರ್ನಾಟಕ ವಿಶ್ವವಿದ್ಯಾಲಯದ ಕುಲಪತಿಗಳು ಉಪವಾಸ ಕುಳಿತವರನ್ನು ಕಂಡು ಮಾತನಾಡಿಸುವ ಸೌಜನ್ಯ ತೋರಿಸಿದರು. ಆದರೆ ಮೈಸೂರು ವಿಶ್ವವಿದ್ಯಾನಿಲಯದ ಕುಲಪತಿಗಳಿಗೆ ಆ ಯೋಗ್ಯತೆ ಇಲ್ಲ. ಪ್ರೊ. ರಂಗಣ್ಣ, ಪು.ತಿ.ನ. ಅವರಂಥ ವಯೋವೃದ್ಧರು ಉಪವಾಸ ಕುಳಿತರೆ ಅವರನ್ನು ವಿಚಾರಿಸಲು ಒಬ್ಬ ಅಧಿಕಾರಿಯೂ ಮುಂದೆ ಬರಲಿಲ್ಲ. ಅವರಲ್ಲಿ ಕನ್ನಡಕ್ಕಾಗಿ ಮಿಡಿಯುವ ಒಂದು ಹನಿ ರಕ್ತವೂ ಇಲ್ಲ. ಕುವೆಂಪು ಅವರಂಥ ವೃದ್ಧರು ಮತ್ತೆ ಬೀದಿಗೆ ಇಳಿಯದಂತೆ ಕನ್ನಡವನ್ನು ಕಾಪಾಡಿ ಎಂದು ನಿಮ್ಮನ್ನು ನಾನು ಕಳಕಳಿಯಿಂದ ಕೇಳಿಕೊಳ್ಳುತ್ತೇನೆ.
ಡಾ.ರಾಜಕುಮಾರ್ ಅವರ ಆಗಮನ
ಗೋಕಾಕ್ ವರದಿಯನ್ನು ಅನುಷ್ಠಾನಗೊಳಿಸಬೇಕೆಂದು ಕನ್ನಡ ಕೇಂದ್ರ ಕ್ರಿಯಾ ಸಮಿತಿ ಧಾರವಾಡದಿಂದ ಆರಂಭಿಸಿದ ರಾಜ್ಯವ್ಯಾಪಿ ಆಂದೋಲನಕ್ಕೆ ಬೆಂಬಲ ಸೂಚಿಸಿ ಕನ್ನಡದ ವರನಟ ಡಾ. ರಾಜಕುಮಾರರು ಹೇಳಿಕೆ ನೀಡಿದರು. ಅವರು ಮದ್ರಾಸಿನಿಂದ ನೀಡಿದ ಆ ಹೇಳಿಕೆ ಎಚ್ಚರಿಕೆಯ ಗಂಟೆ ಬಾರಿಸಿದಂತೆ ಕರ್ನಾಟಕದ ತುಂಬೆಲ್ಲ ಪ್ರತಿಧ್ವನಿ ಯನ್ನು ಉಂಟು ಮಾಡಿತು. ಕನ್ನಡ ಜನಪದ ಪ್ರೀತಿಯನ್ನು ಸೂರೆಗೊಂಡಿರುವ ನಟಸಾರ್ವಭೌಮ ಡಾ. ರಾಜಕುಮಾರ್ ಅವರಿಗೆ ಅಖಿಲ ಕರ್ನಾಟಕ ಕೇಂದ್ರ ಕ್ರಿಯಾ ಸಮಿತಿಯ ಪರವಾಗಿ ನಾನು  ಒಂದು ಪತ್ರ ಬರೆದು ಕನ್ನಡದ ಉಸಿರು ತುಂಬುವ ಈ ಆಂದೋಲನದಲ್ಲಿ ದುಮುಕಬೇಕೆಂದು ಆಮಂತ್ರಣ ನೀಡಿದೆ. ಅವರಿಗೆ ಬರೆದ ಪತ್ರದ ಪೂರ್ತಿ ಪಾಠ ಇದು.
ನಿಮ್ಮ ಕನ್ನಡ ಪ್ರೇಮ ಹಾಗೂ ಕರ್ನಾಟಕದ ಅಭಿಮಾನಗಳು ಲಕ್ಷೋಪಲಕ್ಷ ಕನ್ನಡಿಗರಿಗೆ ಸ್ಪೂರ್ತಿ ಉತ್ಸಾಹಗಳನ್ನು ಒದಗಿಸಿಕೊಟ್ಟಿವೆ. ನಮ್ಮ ಅದೂರ ದೃಷ್ಟಿಯ ಆಡಳಿಗಾರರು, ಕನ್ನಡ ಭಾಷೆಗೆ ತಂದೊಡ್ಡಿದ ಈ ದುರ್ಭರ ಪ್ರಸಂಗದಲ್ಲಿ ನೀವು ತೋರಿದ್ದ ಕನ್ನಡದ ಹುಮಸ್ಸು ಹಾಗೂ ಉತ್ಸಾಹಗಳು ಕರ್ನಾಟಕದ ಜನಪದದ ಮೈ ಮನಸ್ಸುಗಳನ್ನು ಪುಳಕಗೊಳಿಸಿವೆ. ಕನ್ನಡದ ಮಾನ ಕಾಯುವುದಕ್ಕಾಗಿ, ಪ್ರಾಣ ಉಳಿಸುವುದಕ್ಕಾಗಿ ಯಾವ ಬೆಲೆ ತೆತ್ತಲೂ ನೀವು ಸಿದ್ಧರೆನ್ನುವುದನ್ನು ಕೇಳಿ ಕನ್ನಡಿಗರು ರೋಮಾಂಚನಗೊಂಡಿದ್ದಾರೆ. ನಿಮ್ಮ ಹೇಳಿಕೆಯು ಕನ್ನಡ ಆಂದೋಲನಕ್ಕೆ ಸಾವಿರ ಲಕ್ಷ ಆನೆಗಳ ಬಲವನ್ನು ತಂದು ಕೊಟ್ಟಿದೆ. ನೀವು ಇತಿಹಾಸವೆನಿಸುವ ಕೆಲಸ ಮಾಡಿದ್ದೀರಿ. ನಿಜವಾಗಿಯೂ ನೀವು ಕನ್ನಡ ಭಾಷೆಯ ಹಾಗೂ ಕನ್ನಡ ನಾಡಿನ ಅಭಿಮಾನದ ರಾಜಕುಮಾರರಾಗಿದ್ದೀರಿ. ಕನ್ನಡ ಆಂದೋಲನಕ್ಕೆ ನೀವು ಒದಗಿಸಿಕೊಟ್ಟಿರುವ ಉತ್ಸಾಹದಾಯಕ ಚಾಲನೆಯನ್ನು ವರ್ಣಿಸಿ ಹೇಳುವುದಕ್ಕೆ ಸಾವಿರ ನಾಲಗೆಗಳಿಂದಲೂ ಸಾಧ್ಯವಿಲ್ಲ.
ಯಾವಾಗ ಕರೆ ಬಂದಾಗಲೂ ಕನ್ನಡದ ಕೆಲಸಕ್ಕೋಸುಗ ನೀವು ಸಿದ್ಧರೆನ್ನುವುದನ್ನು ಅಖಿಲ ಕರ್ನಾಟಕ ಕೇಂದ್ರ ಕನ್ನಡ ಕ್ರಿಯಾ ಸಮಿತಿ ತುಂಬು ಹೃದಯದಿಂದ ಸ್ವಾಗತಿಸಿದೆ. ನಿಮ್ಮ ಹೇಳಿಕೆಯಿಂದ ಸ್ಫೂರ್ತಿಗೊಂಡ ಕ್ರಿಯಾ ಸಮಿತಿ ಕರ್ನಾಟಕದಲ್ಲಿ ಸಂಚಾರ ಕೈಕೊಳ್ಳಲು ನಿಮ್ಮನ್ನು ಕೇಳಿಕೊಂಡಿದೆ. ನೀವು ಸಾಧ್ಯ ಮಾಡಿಕೊಂಡು ಧಾರವಾಡಕ್ಕೆ ಬಂದರೆ ಅನುಕೂಲವಾಗುತ್ತದೆ. ಕನ್ನಡ ಆಂದೋಲನವನ್ನು ಕರ್ನಾಟಕ ವಿದ್ಯಾವರ್ಧಕ ಸಂಘ ಆರಂಭಿಸಿದೆ. ನಿಮ್ಮ ಪ್ರವಾಸ ಕಾರ್ಯಕ್ರಮ ಅಲ್ಲಿಂದಲೇ ಆರಂಭಗೊಳ್ಳಬೇಕೆಂದು ಕ್ರಿಯಾ ಸಮಿತಿಯ ಸರ್ವ ಸದಸ್ಯರ ಅಭಿಪ್ರಾಯವಾಗಿದೆ. ಯಾವುದಕ್ಕೂ ನಾವು ನಿಮ್ಮ ಒಪ್ಪಿಗೆಯ ನಿರೀಕ್ಷೆ ಯಲ್ಲಿದ್ದೇವೆ. ನಿಮಗೆ ಪುನಃ ನಮ್ಮ ಆಮಂತ್ರಣ, ಪುನಃ ನಮ್ಮ ವಂದನೆ.
ಡಾ. ರಾಜಕುಮಾರರು ಈ ಆಮಂತ್ರಣಕ್ಕೆ ತಕ್ಷಣವೆ ಸ್ಪಂದಿಸಿದರು. ಎರಡು ಮೂರು ಹಂತದ ಕಾರ್ಯಕ್ರಮವನ್ನು ರೂಪಿಸಲಾಯಿತು. ಪ್ರತಿಯೊಂದು ಊರಿನವರು ಡಾ. ರಾಜಕುಮಾರ್ ತಮ್ಮಲ್ಲಿಗೆ ಬರಬೇಕೆಂದು ಪ್ರೀತಿಯ ಆಗ್ರಹದೊಂದಿಗೆ ಮುಂದೆ ಬಂದರು. ಆದರೆ ಅವರೆಲ್ಲರ ಬೇಡಿಕೆಯನ್ನು ಈಡೇರಿಸುವುದು ಹೇಗೆ ಸಾಧ್ಯ? ರಾಜಕುಮಾರರು ಕೊಟ್ಟ ಸಮಯವನ್ನು ಹಂಚಿ ಹಾಕಿ ಒಂದು ಕಾರ್ಯಕ್ರಮ ರೂಪಿಸಬೇಕಾಗಿದ್ದಿತು. ಎಕ್ಸ್‌ಪ್ರೆಸ್ ರೈಲು ಕೇವಲ ಕೆಲವೇ ನಿಲ್ದಾಣದಲ್ಲಿ ನಿಲ್ಲುವುದಲ್ಲದೆ ಎಲ್ಲ ನಿಲ್ದಾಣಗಳಲ್ಲಿಯೂ ನಿಲ್ಲುವುದಿಲ್ಲ.
ಬೆಳಗಾವಿಯಿಂದ ಹಿಡಿದು ದಕ್ಷಿಣದ ಮೈಸೂರಿನವರೆಗೆ ಡಾ. ರಾಜಕುಮಾರ್ ಹಾಗೂ ಚಿತ್ರಕಲಾವಿದರ ಜಾಥಾ ರಾಜ್ಯದಲ್ಲಿ ಸಂಚರಿಸಿತು. ಬೆಂಗಳೂರಿನ ನ್ಯಾಶನಲ್ ಕಾಲೇಜು ಮೈದಾನದಲ್ಲಿ ಸೇರಿದ್ದ ಭಾರೀ ಜನಸ್ತೋಮದೆದುರು ಡಾ. ರಾಜಕುಮಾರ್ ಮಾತನಾಡಿದರು. ಹೆತ್ತ ತಾಯಿಯ ನಂತರ ಎರಡನೆಯ ತಾಯಿ ಮಾತೃಭಾಷೆ ಕನ್ನಡ. ಈ ನಮ್ಮ ತಾಯಿಯನ್ನು ರಕ್ಷಿಸದಿದ್ದರೆ ನಾವೆಂಥ ಕನ್ನಡಿಗರು. ಕನ್ನಡವನ್ನು ರಾಜ್ಯಭಾಷೆಯನ್ನಾಗಿ ಮಾಡಲು ಗೋಕಾಕ್ ವರದಿಯನ್ನು ಸಂಪೂರ್ಣವಾಗಿ ಜಾರಿಗೆ ತರಲು ಯಾವ ತ್ಯಾಗ ಬಲಿದಾನಕ್ಕೂ ನಾನು ಸಿದ್ಧ. ಆ ಭಾವನೆ ಎಲ್ಲ ಕನ್ನಡಿಗರ ಮೈಮನಗಳಲ್ಲಿ ತುಂಬಿ ಕೊಳ್ಳಬೇಕು. ಮಾತೃಭಾಷೆಗೆ ಪ್ರಥಮ ಸ್ಥಾನ ಈ ರಾಜ್ಯದಲ್ಲಿ ಇರಬೇಕೆಂದು ಕೇಳುವ ಹಕ್ಕು ಎಲ್ಲ ಕನ್ನಡಿಗರಿಗೆ ಇದೆ.
ನಮ್ಮದು ಯಾವ ರಾಜಕೀಯ ಇಲ್ಲದ ಆಂದೋಲನ. ನನ್ನನ್ನು ಇಷ್ಟು ಮೇಲಕ್ಕೆ ತಂದದ್ದೇ ತಾಯಿಭಾಷೆ. ಕನ್ನಡಿಗರು ‘ಕನ್ನಡ ಉಳಿಸಿ’ ಎಂದು ಕೂಗಬೇಕಾಯಿತಲ್ಲ ಎಂದು ನನಗೆ ವ್ಯಥೆಯಾಗಿದೆ. ಕನ್ನಡಿಗರು ವಿಶಾಲ ಭಾವನೆಯವರು ಎನ್ನುವ ಪ್ರತೀತಿ ಇದೆ. ಇಲ್ಲಿ ಎಲ್ಲ ಭಾಷೆಯ ಜನರೂ ಇದ್ದಾರೆ. ಆದರೆ ತಾಯಿನುಡಿಯನ್ನು ನಿಕೃಷ್ಟಗೊಳಿಸಿ ಬೇರೆಯವರನ್ನು ಬೆಳೆಸುವ ಪ್ರವೃತ್ತಿ ಸರಿಯಲ್ಲ. ಕನ್ನಡ ನೆಲದಲ್ಲಿ ಕನ್ನಡವೇ ಪ್ರಥಮ ಭಾಷೆ ಆಗಬೇಕು. ಹೆತ್ತತಾಯಿಯಷ್ಟೇ ಪ್ರಧಾನವಾದ ತಾಯಿಭಾಷೆಯನ್ನು ಉಳಿಸುವ ನಿರ್ಧಾರ ಪ್ರತಿಯೊಬ್ಬನ ರಕ್ತದ ಕಣದಲ್ಲಿ ಮೂಡಿಬರಬೇಕು. ನಮ್ಮ ಚಳವಳಿ ನಮಗಾಗಿ ಅಲ್ಲ. ಅದು ನಮ್ಮ ಮುಂದಿನ ಪೀಳಿಗೆಗಾಗಿ. ಅದೇ ಸಂದರ್ಭದಲ್ಲಿ ಅವರು ಅಖಿಲ ಕರ್ನಾಟಕ ಕೇಂದ್ರ ಕನ್ನಡ ಕ್ರಿಯಾ ಸಮಿತಿಯನ್ನು, ಅವರ ನೇತೃತ್ವ ವಹಿಸಿರುವ ಕೆಚ್ಚೆದೆಯ ಕನ್ನಡಾಭಿಮಾನದ ಪಾಟೀಲ ಪುಟ್ಟಪ್ಪನವರನ್ನು ತುಂಬು ಹೃದಯದ ಮುಕ್ತಕಂಠದಿಂದ ಪ್ರಶಂಸಿದರು. ಕ್ರಿಯಾ ಸಮಿತಿಯು ತಮ್ಮನ್ನು ಕರೆಯದಿದ್ದರೆ ತಮ್ಮನ್ನು ಯಾರು ಕೇಳುತ್ತಿದ್ದರು ಎಂದು ಅವರು ತಮ್ಮ ಸಹಜ ವಿನಯದಿಂದ ಹೋದಲ್ಲಿ ಬಂದಲ್ಲಿ ಹೇಳಿದರು.
ಡಾ. ರಾಜಕುಮಾರರೊಂದಿಗೆ ಕರ್ನಾಟಕದ ಉದ್ದಗಲಗಳಲ್ಲೆಲ್ಲ ಸಂಚರಿಸಿದ ನಾನು, ಅವರು ಸಂಪಾದಿಸಿದ ಜನತೆಯ ಪ್ರೀತಿಯನ್ನು ಕಂಡು ವಿಸ್ಮಯಗೊಂಡೆ. ಅದನ್ನು ನೆನೆದಾಗ ನನಗೆ ಮಹಾಕವಿ ಆದಿ ಪಂಪನು ತನ್ನ ಆದಿ ಪುರಾಣದಲ್ಲಿ ನಿರೂಪಿಸಿದ ಒಂದು ಮನೋಜ್ಞವಾದ ಸನ್ನಿವೇಶ ನೆನಪಿಗೆ ಬಂದಿತು. ಅಲ್ಲಿ ನೀಲಾಂಜನೆಯು ರಂಗಸ್ಥಳದ ಮೇಲೆ ಹೇಗೆ ಬಂದಳು ಎನ್ನುವುದನ್ನು ಕುರಿತು ಬಹು ಚಿತ್ತಾಕರ್ಷಕವಾದ ವಿವರಣೆ ಇದೆ. ‘ಪೊಕ್ಕಳ್ ರಂಗ ಮಂಜುನಾಂತರಂಗಮಂ’ ಎಂದು ಪಂಪ ಹೇಳಿದ ಮಾತು ಅವರ್ಣನೀಯ. ಜನಾಂತರಂಗವನ್ನು ಹೊಕ್ಕವರು ಕ್ವಚಿತ್ತಾಗಿ ಸಿಕ್ಕುತ್ತಾರೆ. ಆದರೆ ನಟ ಸಾರ್ವಭೌಮ ಡಾ. ರಾಜಕುಮಾರರಂತೆ ಜನಾಂತರಂಗವನ್ನು ಹೊಕ್ಕವರು ಸಿಕ್ಕುವುದಿಲ್ಲ. ಅವರು ಕನ್ನಡಕ್ಕೋಸುಗ ಕೈಕೊಂಡ ಪ್ರವಾಸವು ಕನ್ನಡದ ರಾಜಸೂಯಯಾಗವೇ ಆಗಿದ್ದಿತು. ಅವರ ಜನಪ್ರಿಯತೆಯನ್ನು ನೋಡಬೇಕೆನ್ನುವವರು ಅದನ್ನು ಕಣ್ಣಾರೆಯೇ ಕಾಣಬೇಕು. ಎಲ್ಲ ವರ್ಗಗಳ, ಎಲ್ಲ ವಯಸ್ಸಿನ, ಎಲ್ಲ ಬಗೆಯ ಜನರನ್ನು ಅವರು ಹಿಡಿದುಕೊಂಡಂತೆ ಹಿಡಿದುಕೊಂಡವರಲ್ಲ. ಹೋದಲ್ಲಿ ಬಂದಲ್ಲಿ ಜನರನ್ನು ಅವರು ಸೂಜಿಗಲ್ಲಿನಂತೆ ಆಕರ್ಷಿಸುತ್ತಾರೆ. ಅವರ ಹೆಸರಿನಲ್ಲಿ ಏನೋ ಒಂದು ಅನಿರ್ವಚನೀಯ ಮೋಡಿ ಇದೆ. ಅವರಿಗೋಸುಗ ಜನರು ಸುಡುವ ಬಿಸಿಲನ್ನು ಲೆಕ್ಕಿಸದೆ ಗಂಟೆಗಟ್ಟಲೆ ಕಾಯ್ದು ನಿಂತಿರುತ್ತಾರೆ. ರಾಜಕುಮಾರರನ್ನು ನೋಡುವ ಜನರ ದೃಷ್ಟಿಯನ್ನು ವೀಕ್ಷಿಸಬೇಕು. ತಮಗಾದ ಆನಂದವನ್ನು ಅವರು ತಮ್ಮ ಮುಖದ ಮೇಲೆ ಸಂತೃಪ್ತಿ ಬರೆದುಕೊಂಡು ತೋರಿಸಿ ಕೊಟ್ಟಿರುತ್ತಾರೆ. ಸಂಪೂರ್ಣ ಸಂತೋಷದ ನಿಸ್ವಾರ್ಥದ ಸಂತೃಪ್ತಿಗೆ ಹೋಲಿಕೆ ಆಗುವಂಥದು ಯಾವುದೂ ಇಲ್ಲ. ಮುಗ್ಧ ಬಾಲಕರಿಂದ ಹಿಡಿದು ಮುಖದ ಮೇಲೆ ನಿರಿಗೆ ಮೂಡಿದ ಮುದುಕರವರೆಗೆ ಅವರು ಅಮಾಯಕ ಆಕರ್ಷಣೀಯ ವಸ್ತುವೆನಿಸಿದ್ದಾರೆ. ಜನತೆಯ ಥಳಥಳಿಸುವ ಪೂಜೆ ಪ್ರಶಂಸೆಗಳನ್ನು ಅವರು ಯಥೇಚ್ಚವಾಗಿ ಪಡೆದಿದ್ದರೂ ಆ ಹೊಗಳಿಕೆ ಅವರ ತಲೆಗೆ ಹೋಗಿಲ್ಲ. ಅವರಿನ್ನೂ ತಮ್ಮಲ್ಲಿ ಹಳ್ಳಿಯ ಹೈದನ ಮುಗ್ಧತೆಯನ್ನೇ ಇರಿಸಿ ಕೊಂಡಿ ದ್ದಾರೆ. ಅವರಂಥ ನಮ್ರರು, ನಿಗರ್ವಿಗಳು ಸಿಕ್ಕುವುದು ಕಷ್ಟ. ಕೀರ್ತಿ ಅವರನ್ನು ಕೆಡಿಸದೇ ಉಳಿಸಿದೆ.
ಅವರು ಜನತೆಯ ಮನಸ್ಸಿನಲ್ಲಿ ಇಳಿದು ಬಂದವರು. ಅವರ ಅನಿಸಿಕೆಗಳನ್ನು ತಿಳಿದು ಬಂದವರು. ಜನರೊಂದಿಗೆ ಅವರು ಸಂಪೂರ್ಣ ತಾದಾತ್ಮ್ಯ ಹೊಂದಿ ಅವಿನಾಭಾವ ಸಂಬಂಧ ಇರಿಸಿಕೊಂಡವರು. ಜನರ ಹೃದಯವು ಅವರಿಗೋಸುಗ ಮಿಡಿಯುವಂತೆ, ಅವರ ಹೃದಯವು ಜನರಿಗೋಸುಗ ಮಿಡಿಯುತ್ತದೆ. ಜನರೊಂದಿಗೆ  ಎಷ್ಟುಕಾಲ ಇದ್ದರೂ ಅವರಿಗೆ ಆಯಾಸ ಇಲ್ಲ, ಬೇಸರಿಕೆ ಇಲ್ಲ. ತಮಗೆ ಬೇಕಾದ ಎಲ್ಲ ಪರಿಪೋಷಣೆಯನ್ನು ಅವರು ಜನರಿಂದಲೇ ನೇರವಾಗಿ ಪಡೆದುಕೊಳ್ಳುತ್ತಿರುವಂತೆ ತೋರುತ್ತದೆ. ಜನರ ನೂಕು ನುಗ್ಗಲಿನಲ್ಲಿ ಸಿಕ್ಕು ಅವರು ಹಣ್ಣಾಗಿ ಹೋಗಿರುತ್ತಾರೆ. ಆದರೂ ಜನರ ಬಗೆಗೆ ಅವರಿಗೆ ತಿರಸ್ಕಾರವಿಲ್ಲ. ಕನ್ನಡವನ್ನು ಶಿಕ್ಷಣ ಮಾಧ್ಯಮವಾಗಿ ಮಾಡಬೇಕೆನ್ನುವ ಗೋಕಾಕ್ ವರದಿಯನ್ನು  ಅನುಷ್ಠಾನಗೊಳಿಸಲು ನಾಡಿನಲ್ಲಿ ನಡೆದ ಆಂದೋಲನಗೊಳಿಸಲು ನಾಡಿನಲ್ಲಿ ನಡೆದ ಆಂದೋಲನದ ಕರ್ಣಧಾರತ್ವ ಹೊತ್ತ ಕಾಲದಲ್ಲಿ ನಮಗೆ ಡಾ. ರಾಜಕುಮಾರರನ್ನು ಆಂದೋಲನದಲ್ಲಿ ತಂದರೆ ಅದಕ್ಕೆ ಸಾವಿರ ಆನೆಗಳ ಬಲ ಬರುವುದೆಂದು ಅನಿಸಿತು. ನಮಗೆ ಹಾಗೆ ಅನಿಸಿದುದಕ್ಕೆ ಒಂದು ಪ್ರಬಲ ಕಾರಣ ಇದ್ದಿತು. ಕನ್ನಡವನ್ನು ಕಡ್ಡಾಯಗೊಳಿಸಿ ಕರ್ನಾಟಕದೊಳಗಿನ ಎಲ್ಲ ಪ್ರಮುಖ ಭಾಷೆಗಳನ್ನು ಪ್ರಥಮ ಭಾಷೆಯನ್ನಾಗಿ ಮಾಡಬೇಕೆನ್ನುವ ಏಪ್ರಿಲ್ 19ರ ಸರಕಾರದ ನಿರ್ಣಯವನ್ನು ಕುವೆಂಪು ಅವರೇ ಆದಿಯಾಗಿ ಅನೇಕ ಮಹತ್ವದ ಜನರು ಒಪ್ಪಿಕೊಂಡಾ ಡಾ. ರಾಜಕುಮಾರರು ತಕ್ಷಣವೇ ತಮ್ಮ ಪ್ರತಿಕ್ರಿಯೆ ವ್ಯಕ್ತಪಡಿಸದೆ ಸರಕಾರಿ ಸೂತ್ರವನ್ನು ಅಭ್ಯಸಿಸಿ ತಿಳಿಯಲು ತಮಗೆ ಕಾಲಾವಕಾಶ ಬೇಕೆಂದು ಹೇಳಿದ್ದರು. ಅವರಿಂದ ಬಂದ ಈ ಮುತ್ಸದ್ದಿನದ ಪ್ರತಿಕ್ರಿಯೆ ಅವರ ಬಗೆಗೆ ನಮ್ಮ ಗೌರವವನ್ನು ಹೆಚ್ಚಿಸಿದ್ದಿತು. ಕೇಂದ್ರ ಕನ್ನಡ ಕ್ರಿಯಾ ಸಮಿತಿಯ ಕಾರ್ಯ ನಿರ್ವಾಹಕ ಅಧ್ಯಕ್ಷನಾಗಿ ಅವರಿಗೆ ಕಾಗದ ಬರೆದು ಕನ್ನಡ ಆಂದೋಲನದಲ್ಲಿ ಧುಮುಕಬೇಕೆಂದು ಕೇಳಿದಾಗ ಅವರಿಂದ ಬಹು ಘನವಾದ ಪ್ರತಿಕ್ರಿಯೆ ಬಂದಿತು.
1982ನೆಯ ಮೇ 19ರಂದು ಅವರ ಕನ್ನಡ ಜೈತ್ರಯಾತ್ರೆ ಆರಂಭಗೊಂಡಿತು. ಅವರೊಂದಿಗೆ ಸಂಚರಿಸಿದ ನಾನು ಆ ಚಮತ್ಕಾರವನ್ನು ಕಣ್ಣಾರೆ ಕಂಡಿದ್ದೇನೆ. ಹಿಂದೆ ಜನ, ಮುಂದೆ ಜನ, ಎಡಕ್ಕೆ ಜನ, ಬಲಕ್ಕೆ ಜನ, ಮಾಳಿಗೆಯ ಮೇಲೆ, ಮರದ ಮೇಲೆ, ಎಲ್ಲೆಲ್ಲಿಯೂ, ಹಿಂದೆಂದೂ ಯಾರೊಂದಿಗೂ ಕಾಣದಂಥ ಜನಸಾಗರವನ್ನು ನಾನು ಕಂಡೆ. ಅವರ ವಾಹನ ರಸ್ತೆಯಲ್ಲಿ ಹಾಯ್ದುಹೋದರೆ, ಜನರು ಅವರ ಅಂಗಿ ಮೈಗಳನ್ನು ಮುಟ್ಟಿ ನೋಡಬೇಕೆನ್ನುತ್ತಾರೆ. ಇಕ್ಕೆಲ್ಲಗಳಲ್ಲಿರುವ ಜನರು ತಮ್ಮ ಕೈಗಳಿಂದ ಅವರ ತೋಳುಗಳನ್ನು ಹಿಡಿದೆಳೆಯುತ್ತಾರೆ. ಅನೇಕ ಜನರ ಕೈಗಳನ್ನು ಮುಟ್ಟಿ ಅವರ ಶರ್ಟಿನ ಎರಡೂ ತೋಳುಗಳು ಹೊಲಸಾಗಿ ಹೋಗಿರುತ್ತವೆ. ಅದೆಲ್ಲವನ್ನು ಅವರು ಸಹಜ ಘನತೆಯಿಂದ ತೆಗೆದುಕೊಳ್ಳುತ್ತಾರೆ. ಹೊಲಸಾದ ಆ ತಮ್ಮ ಅಂಗಿಯ ಬಗೆಗೆ ಅವರು ಕೊಡುವ ವಿವರಣೆ ಇದು, ಈ ಅಂಗಿ ಎಷ್ಟೊಂದು ಪುಣ್ಯ ಮಾಡಿದೆ, ಎಷ್ಟೊಂದು ಸಾವಿರ ಜನರು ಇದನ್ನು ಪೂಜ್ಯ ಭಾವನೆಯಿಂದ ಮುಟ್ಟಿದ್ದಾರೆ. ಪ್ರೀತಿಯ ಶುಭ್ರತೆ ಹೆಚ್ಚಿನದು. ಅಂಗಿ ಕೊಳೆ ಆದದ್ದೇನೂ ದೊಡ್ಡದಲ್ಲ. ಅವರ ಈ ತಾತ್ವಿಕ ತೃಪ್ತಿ ಎಲ್ಲರಿಗೂ ಬರುವಂಥದಲ್ಲ.
ರಾಜಕುಮಾರರ ಸಂಚಾರದ ಉದ್ದಗಲಕ್ಕೂ ಸಂಸ್ಮರಣೀಯ ಸಂಗತಿಗಳು ಸಂಭವಿಸಿದವು. ಬಳ್ಳಾರಿಯಿಂದ ಹರಿಹರಕ್ಕೆ ಬರುವಾಗ ಹರಪನಹಳ್ಳಿಯ ಸಮೀಪದಲ್ಲಿ, ಅವರನ್ನು ತಮ್ಮ ಕಾವಲಿನಲ್ಲಿ ಕರೆದೊಯ್ಯಲು ಪೊಲೀಸ್ ಅಧಿಕಾರಿಗಳು ಬಂದಿದ್ದರು. ರಾಜಕುಮಾರರು ಆ ಹಾದಿಯಲ್ಲಿ ಬರುವರೆನ್ನುವ ಸುಳಿವು ಹತ್ತಿದ ಹಳ್ಳಿಯ ಕೆಲ ಹೆಂಗಸರು ಅವರ ಬಳಿಗೆ ಬಂದು, ನಮ್ಮ ಅಜ್ಜಿ ಹಣ್ಣು ಹಣ್ಣು ಮುದುಕಿ ರಾಜಕುಮಾರರನ್ನು ಕಾಣುವ ಭಾಗ್ಯ ತನಗೆ ಇಲ್ಲವೆಂದು ಇಷ್ಟೊತ್ತಿನವರೆಗೆ ಕಾದು ನಿರಾಸೆಗೊಂಡು ಎತ್ತಿನ ಗಾಡಿಯಲ್ಲಿ ತಿರುಗಿ ಹೋದಳು ಎಂದು ಹೇಳಿದರು. ಅದನ್ನು ಕೇಳಿ ರಾಜಕುಮಾರರ ಕಣ್ಣಿಗೆ ನೀರು ಬಂದಿತು. ಮನಸ್ಸಿಗೆ ಕಸಿವಿಸಿ ಎನಿಸಿತು. ಆ ಅಜ್ಜಿ ಎಲ್ಲಿ ಹೋದಳು ಎಂದು ಅವರು ಕಾತರಿಸಿ ಕೇಳಿದರು. ಆ ಹೆಂಗಸರು ಗಾಡಿ ಹೋದ ದಿಕ್ಕನ್ನು ತೋರಿಸಿದರು. ರಾಜಕುಮಾರರು ಒಡನೆಯೇ ಅಲ್ಲಿಗೆ, ತಮ್ಮ ಕಾರಿನಲ್ಲಿ ಆ ಅಜ್ಜಿಯನ್ನು ಹುಡುಕಿಕೊಂಡು ಹೋಗಿ, ಅಜ್ಜೀ, ರಾಜಕುಮಾರನೇ ನಿಮ್ಮನ್ನು ನೋಡಲು ಬಂದಿದ್ದಾನೆ. ಆಶೀರ್ವದಿಸು ಎಂದು ಕೇಳಿದರು. ನೂರುವರ್ಷ ಆಗಿರಬಹುದಾದ ಆ ಅಜ್ಜಿಯ ಹೃದಯ ಅರಳಿತು. ನಮ್ಮಪ್ಪ ನೀನು ಇನ್ನೂ ದೊಡ್ಡವನಾಗು, ನೂರು ಕಾಲ ಕೀರ್ತಿವಂತನಾಗಿ ಬಾಳು ಎಂದು ಆಕೆ ಅವರನ್ನು ಮೈದಡವುತ್ತ ಹರಸಿದಳು.
ಡಾ. ರಾಜಕುಮಾರರ ಬಗೆಗೆ ಆಕರ್ಷಣೆ ಇರುವುದು ಜನ ಸಾಮಾನ್ಯರಲ್ಲಿ ಮಾತ್ರವಲ್ಲ, ಅಧಿಕಾರಿ ವರ್ಗದವರಲ್ಲಿಯೂ ಇದೆ. ರಾಜಕುಮಾರರ ಜೈತ್ರಯಾತ್ರೆಯಲ್ಲಿ ಒಂದು ಕಡೆ ಪೋಲೀಸ್ ಅಧಿಕಾರಿಯೊಬ್ಬನು ಜನಜಂಗುಳಿಯಿಂದ ಅವರನ್ನು ಪಾರುಮಾಡಿ ತಂದನು. ರಾಜಕುಮಾರರು ಇನ್ನೇನು ಅಲ್ಲಿಂದ ಮುಂದಕ್ಕೆ ಹೋಗಬೇಕು. ಆಗ ಆ ಅಧಿಕಾರಿಯ ಬಾಯಿಂದ ಒಂದು ವಿಚಿತ್ರ ಬೇಡಿಕೆ ಬಂದಿತು. ಹಿಂದಿನ ಊರನ್ನು ದಾಟಿ ರಾಜಕುಮಾರರು ಆಗಲೇ ಮೂರು ಮೈಲು ದೂರ ಬಂದಿದ್ದರು. ಆ ಅಧಿಕಾರಿ ಅವರನ್ನು ಕೇಳಿದ ‘ಸರ್ ಇಲ್ಲಿ ನೋಡಿ, ನಿಮ್ಮನ್ನು ನೋಡಬೇಕೆಂದು ನನ್ನ ಹೆಂಡತಿಗೆ ತುಂಬಾ ಅಪೇಕ್ಷೆ.’ ನೀವು ಇಲ್ಲಿ ಸ್ವಲ್ಪ ನಿಂತು ಅವಳನ್ನು ನಾನು ಇಲ್ಲಿಗೆ ಕರೆದುಕೊಂಡು ಬರುತ್ತೇನೆ. ಅವರ ಮಾತಿಗೆ ಏನು ಹೇಳಬೇಕೆನ್ನುವುದು ರಾಜಕುಮಾರರಿಗೆ ತೋಚಲಿಲ್ಲ. ರಾಜಕುಮಾರರ ಜತೆಯಲ್ಲಿ ಬೇರೆಯವರು ಬೇಡ ಎಂದು ಹೇಳಬೇಕೆನ್ನುವಷ್ಟರಲ್ಲಿಯೇ ಆ ಅಧಿಕಾರಿ ತನ್ನ ಜೀಪನ್ನು ಓಡಿಸಿಕೊಂಡು ಹೋಗಿದ್ದ. ಕನ್ನಡ ಜನರು ಊದುತ್ತಿರುವ ಶಂಖ ಸರಕಾರಕ್ಕೆ ಕೇಳಿಸುತ್ತಿಲ್ಲ ಎನ್ನುವುದು ಅನ್ವರ್ಥಕವೆನಿಸುವಂತೆ ಮೈಸೂರಿನಲ್ಲಿ ಡಾ. ರಾಜಕುಮಾರರ ಸಭೆ ನಟ ಎಂ.ಪಿ. ಶಂಕರರ ಶಂಖನಾದದೊಂದಿಗೆ ಆರಂಭಗೊಂಡಿತು. ಆಗಿನ ಕನ್ನಡ ಜಾಥಾದಲ್ಲಿ ಮೂರು ಸಂಸ್ಮರಣೀಯ ಘಟನೆಗಳು ಸಂಭವಿಸಿದವು. ಪ್ರಸಂಗ ಮೈಮೇಲೆ ಬಂದು ಎಂದೂ ಬಾಯಿ ತೆರೆಯದವರೂ ಕೂಡ ವಾಗ್ಮಿಗಳೆನಿಸುತ್ತಾರೆ. ದಾವಣಗೆರೆಯ ಸಂಘಟಕರು ಶ್ರೀಮತಿ ಪಾರ್ವತಮ್ಮ ರಾಜಕುಮಾರರು ಮಾತನಾಡ ಬೇಕೆಂದು ಆಗ್ರಹಪಡಿಸಿದರು. ಇದು ರಾಜಕುಮಾರರಿಗೆ ಗೊತ್ತಿರಲಿಲ್ಲ. ಶ್ರೀಮತಿ ಪಾರ್ವತಮ್ಮನವರ ಹೆಸರನ್ನು ಧ್ವನಿವರ್ಧಕದಲ್ಲಿ ಹೇಳಿದಾಗ ಮಾತನಾಡಲು ಅವರು ಎದ್ದು ಬಂದರು. ಆಗ ರಾಜಕುಮಾರರಿಗೆ ಭಾರೀ ವಿಸ್ಮಯ. ಎಲಾ ನೀನೂ ಮಾತನಾಡುತ್ತೀಯಾ ಎಂದು ಅಚ್ಚರಿ ವ್ಯಕ್ತಪಡಿಸಿದರು.
ನಟ ವಿಷ್ಣುವರ್ಧನರಿಗೆ ರಾಜಕುಮಾರರ ಬಗೆಗೆ ಸಣ್ಣಭಾವನೆ ಇದೆ ಎಂದು ಭಾವಿಸಿದರು. ಹುಚ್ಚರೆನಿಸುವ ಒಂದು ಪ್ರಸಂಗ ಮೈಸೂರಿನಲ್ಲಿ ನಡೆಯಿತು. ವಿಷ್ಣುವರ್ಧನ ರನ್ನು ಮಾತನಾಡಲು ಕರೆದಾಗ ಅವರು ಧ್ವನಿವರ್ಧಕದ ಕಡೆಗೆ ಹೋಗದೆ, ರಾಜಕುಮಾರರ ಬಳಿಗೆ ಹೋಗಿ ಅವರ ಪಾದ ತಮ್ಮ ಹಣೆ ಹಚ್ಚಿ ನಮಸ್ಕರಿಸಿದರು. ಕರ್ನಾಟಕದಲ್ಲಿ ನಮ್ಮ ತಾಯಿಯಾದ ಕನ್ನಡ ಭಾಷೆಯ ಬಗೆಗೆ ಬಿಟ್ಟು ಬಿಡುವ ಪರಿಸ್ಥಿತಿ ಬಂದಿದೆಯೆಂದು ಡಾ. ರಾಜಕುಮಾರರು ಹೇಳುವಾಗ ಅವರ ಕಂಠ ಕಟ್ಟಿ ಧ್ವನಿ ಗದ್ಗದಿತವಾಯಿತು. ಕಣ್ಣಂಚಿನಲ್ಲಿ ನೀರು ಕಾಣಿಸಿತು. ಆ ದೃಶ್ಯವನ್ನು ಕಂಡ ಅನೇಕರ ಕಣ್ಣಲ್ಲಿ ಅವರರಿಯದಂತೆ ಕಣ್ಣೀರು ಬಂದಿದ್ದವು. ಒಬ್ಬ ಪೊಲೀಸ್ ಸಬ್ ಇನ್ಸ್‌ಪೆಕ್ಟರ್ ಕೂಡ ಕಣ್ಣೀರು ಒರೆಸಿಕೊಳ್ಳುತ್ತಿದ್ದುದು ನನಗೆ ಕಾಣಿಸಿತು. ಪೋಲಿಸರಾದರೇನಾಯಿತು ಅವರಿಗೇನು ಹೃದಯವಿಲ್ಲವೇ? ಕನ್ನಡದ ಬಗೆಗೆ ಕಾಳಜಿ ಇಲ್ಲವೇ? ನಟಸಾರ್ವಭೌಮ ಡಾ. ರಾಜಕುಮಾರ್ ಹಾಗೂ ಚಲನಚಿತ್ರ ಕಲಾವಿದರೊಂದಿಗೆ ನಾನು ಕೈಕೊಂಡ 13 ಜಲ್ಲೆಗಳ ದ್ವಿತೀಯ ಕನ್ನಡ ಜಾಗೃತಿ ಜಾಥಾ ನನ್ನ ಜೀವಮಾನದಲ್ಲಿ ಎಂದೆಂದಿಗೂ ಮರೆಯುವಂಥದಲ್ಲ. ಕೇಂದ್ರ ಕನ್ನಡ ಕ್ರಿಯಾ ಸಮಿತಿಯು ಏರ್ಪಡಿಸಿದ್ದ ಈ ಜಾಥಾ ಕರ್ನಾಟಕವನ್ನು ಪುನರಪಿ ಶೋಧಿಸುವ ಒಂದು ಅಪೂರ್ವ ಅವಿಸ್ಮರಣೀಯ ಯಾತ್ರೆಯಾಗಿಯೇ ಪರಿಣಮಿಸಿತು. ಜುಲೈ 1, 1982ರಂದು ಬೆಳಗ್ಗೆ ಬೆಂಗಳೂರು ಜಿಲ್ಲೆಯ ಹೊಸಕೋಟೆಯಿಂದ ಆರಂಭವಾದ ಈ ಜಾಗೃತಿ ಜಾಥಾ ಏಳನೆಯ ತಾರೀಕು ಸಂಜೆ ಚಿತ್ರದುರ್ಗ ಜಿಲ್ಲೆಯ ಹಿರಿಯೂರಿನಲ್ಲಿ ಕೊನೆಗೊಂಡಿತು. ಎಲ್ಲಿ ಹೋದಲ್ಲಿ ಅಮಿತೋತ್ಸಾಹದ ಸಾವಿರಗಟ್ಟಲೆ ಜನರು ಏಳು ದಿನಗಳ ಈ ಕನ್ನಡ ಯಾತ್ರೆಯಲ್ಲಿ ದಾರಿಯುದ್ದಕ್ಕೂ ತುಂಬಿಕೊಂಡಿದ್ದರು. ಸಭೆಗಳು ನಡೆದ ಬಯಲಿನಲ್ಲಿ ನಾವು ಹಲವು ಲಕ್ಷ ಕನ್ನಡಿಗರನ್ನೇ ಕಂಡಿರಬೇಕು. ಇಷ್ಟೊಂದು ಅಪಾರ ಸಂಖ್ಯೆಯಲ್ಲಿ ಕನ್ನಡಿಗರನ್ನು ತಾವು ಹಿಂದೆಂದೂ ಕಂಡಿರಲಿಲ್ಲವೆಂದು ಡಾ. ರಾಜಕುಮಾರರು ತೆಗೆದ ಉದ್ಗಾರದಲ್ಲಿ ಅತಿಶಯೋಕ್ತಿಯೇನೂ ಇರಲಿಲ್ಲ. ಜವಾಹರಲಾಲರು ಭಾರತವನ್ನು ಪುನರ್ ಶೋಧ ಮಾಡಿದಂತೆ ನಾವು ಕರ್ನಾಟಕವನ್ನು ಪುನರ್ ಶೋಧ ಮಾಡಿದೆವು. ಎಲ್ಲೆಡೆಯಲ್ಲಿಯೂ ನಮಗೆ ತಲೆಗಳು, ಮುಖಗಳು ಮಾತ್ರ ಕಾಣಿಸುತ್ತಿದ್ದವು.
ಆ ಮುಖಗಳಲ್ಲಿ ಹೊಸ ಬೆಳಕು ಮಿನುಗುತ್ತಿತ್ತು. ಹೊಸ ಉತ್ಸಾಹ ತುಳುಕುತ್ತಿತ್ತು. ಡಾ. ರಾಜಕುಮಾರರು ಲಕ್ಷೋಪಲಕ್ಷ ಜನರ ಹೃದಯದ ತಂತಿಯನ್ನೇ ಮೀಟಿದ್ದರು. ಕೌತುಕ, ಕುತೂಹಲ, ಆಶ್ಚರ್ಯ, ಉತ್ಸುಕತೆ, ಲವಲವಿಕೆ ಹಾಗೂ ನಿರೀಕ್ಷೆ ಆ ಮುಖಗಳಲ್ಲಿ ತಾನೇ ತಾನಾಗಿ ಕಾಣಿಸಿಕೊಂಡಿದ್ದವು. ಜೀವಮಾನದಲ್ಲಿ ನೋಡಬೇಕಾದ ಯಾವುದೋ ಒಂದು ವಸ್ತುವನ್ನು ನೋಡಿದ ಸಫಲತೆಯ ಹಿಗ್ಗು ಆ ಮುಖಗಳಲ್ಲಿ ಬೆರೆತಂತಿದ್ದಿತು. ಆ ಜನರ ಪ್ರೀತಿ ವಾತ್ಸಲ್ಯ ಅಂತಃಕರಣಗಳಿಗೆ ಸರಿಸಾಟಿಯಾಗುವಂಥದು ಯಾವುದೂ ಇಲ್ಲ. ರಾಜಕುಮಾರರ ಬಗೆಗೆ ಜನರಿಗಿದ್ದ ಆ ಪ್ರೀತಿ ಪೂಜೆ ಪ್ರಶಂಸೆಗಳು ಅಸದೃಶವೆಂದೇ ಹೇಳಬೇಕು. ವಿದ್ಯಾರ್ಥಿ ದೆಸೆಯ ಕಾಲದಿಂದಲೂ ಹಿಂದಿನ ಐವತ್ತು ವರ್ಷಗಳಿಂದ ನಾನು ಸಾರ್ವಜನಿಕರೊಂದಿಗೆ ಬೆಳೆದಿದ್ದೇನೆ. ಕಾಂಗ್ರೆಸ್ಸಿನೊಂದಿಗೆ ಆಗ ಬೆಳೆದು ಬಂದ ನಾನು ಮುಂದಾಳುಗಳ ದರ್ಶನಕ್ಕೆ ನೆರೆಯುತ್ತಿದ್ದ ಜನಸಂದಣಿಯನ್ನು ನೋಡಿದ್ದೇನೆ. ಜವಾಹರಲಾಲರು ಕರ್ನಾಟಕದಲ್ಲಿ ಸಂಚರಿಸಿದ ಕಾಲಕ್ಕೆ ಅವರನ್ನು ಕಾಣಲು ಜನರು ಮುಕುರುತ್ತಿದ್ದುದನ್ನು ನಾನು ಕಂಡಿದ್ದೇನೆ. ಆಗ ನಾನು ಕಂಡ ಜನಸಂದಣಿಗೂ, ಡಾ. ರಾಜಕುಮಾರರನ್ನು ನೋಡಲು ಬಂದ ಜನಸಂದಣಿಗೂ ಎಲ್ಲಿಯೂ ಹೋಲಿಕೆ ಇರಲಿಲ್ಲ. ಡಾ. ರಾಜಕುಮಾರರನ್ನು ನೋಡಲು ಸೇರಿದ್ದ ಜನಸಂದಣಿ ಖಂಡಿತವಾಗಿ ದೊಡ್ಡದೆಂದು ನಿಸ್ಸಂದೇಹವಾಗಿ ಹೇಳಬಹುದು. ಡಾ. ರಾಜಕುಮಾರರು ಆಕರ್ಷಿಸುವಂತೆ ದೊಡ್ಡ ಜನಸಂದಣಿಯನ್ನು ಆಕರ್ಷಿಸುವ ಗಂಡಸಾಗಲಿ, ಹೆಂಗಸಾಗಲಿ, ಇಂದು ಇಂಡಿಯಾ ದೇಶದ ರಾಜಕಾರಣಿಗಳಲ್ಲಿ ಯಾರೂ ಇಲ್ಲ. ಅವರಿಗೆ ಆಂಧ್ರದ ಎನ್.ಟಿ.ರಾಮರಾವ್, ಇಲ್ಲವೆ ತಮಿಳುನಾಡಿನ ಎಂ.ಜಿ.ಆರ್. ಮಾತ್ರ ಹೋಲಿಕೆ ಎನಿಸಬಹುದು. ರಾಜಕುಮಾರ್ ಒಂದು ಅಪೂರ್ವ ಘಟನೆ ಎನಿಸಿದ್ದರು. ಅವರಲ್ಲಿ ಯಾವುದೋ ಒಂದು ಅದ್ಭುತವಾದ ಮಹಾ ಪ್ರಾಕೃತಿಕ ಶಕ್ತಿ ಅಡಕವಾಗಿದೆ. ಜನರು ಯಾವುದೋ ಒಂದು ಅವರ್ಣನೀಯ ನಿರೀಕ್ಷೆಯಿಂದ ಅವರ ಕಡೆಗೆ ನೋಡುತ್ತಾರೆ. ಅವರು ಜನರ ಕಡೆಗೆ ದೃಷ್ಟಿ ಬೀರಿದರೆ, ಸಾವಿರಗಟ್ಟಲೇ ಜನರು ಉನ್ಮಾದಗೊಂಡವರಂತೆ ಹರ್ಷೋದ್ಗಾರ ಮಾಡುತ್ತಾರೆ. ಜನರಲ್ಲಿ ವೈವಿಧ್ಯ ಇದೆ. ಅವರ ಭಾಷೆಯಲ್ಲಿ ವೈಪರೀತ್ಯ ಇದೆ. ಆದರೆ ಅವರೆಲ್ಲರ ಭಾವನೆಗಳ ಹಿಂದಿರುವ ಮನಸ್ಸು ಮಾತ್ರ ಒಂದೇ, ಅವರಿಗೆ ಚಾಲನೆ ಒದಗಿಸಿಕೊಟ್ಟ ಮೂಲಸ್ಫೂರ್ತಿ ಒಂದೇ. ಜನರು ಡಾ. ರಾಜಕುಮಾರರ ಮೇಲೆ ಹೂ ಮಳೆಗರೆದು ದಣಿಯರು. ರಾಜಕುಮಾರರ ಕಾರಣದಿಂದ ಕನ್ನಡಕ್ಕೆ ಮಹಾಪೂರ ಬಂದುದನ್ನು ನಾನು ಕಣ್ಮುಂದೆ ಕಂಡೆ. ಗಗನ ಭೇದಿಸುವಂತೆ ಕನ್ನಡದ ಮೊಳಗು ಕರ್ನಾಟಕದ ತುಂಬೆಲ್ಲ ಮೊಳಗಿತು. ಕನ್ನಡ ಭುವನೇಶ್ವರಿಗೆ, ಕನ್ನಡ ರಾಜೇಶ್ವರಿಗೆ ಎಂದು ರಾಜಕುಮಾರರ ಬಾಯಿಂದ ಬರುತ್ತಿದ್ದ ಮಾತುಗಳನ್ನು ಕೇಳುವುದೇ ಒಂದು ಸೊಗಸು, ಸಾವಿರ ಸಾವಿರ ಕಂಠಗಳು ಆ ಘೋಷಣೆಯನ್ನು ಕೇಳಿ ಸ್ಪಂದಿಸುತ್ತಿದ್ದವು.
ಡಾ. ರಾಜಕುಮಾರರು ದಣಿವನ್ನೇ ಕಂಡರಿಯರು. ದಿನದ ಇಪ್ಪತ್ತು ನಾಲ್ಕು ಗಂಟೆಗಳಿಗೆ ಬದಲಾಗಿ ನಲವತ್ತೆಂಟು ಗಂಟೆಗಳು ಇದ್ದರೂ ಅವರಿಗೆ ಆ ದಿನ ಚಿಕ್ಕದೆನಿ ಸುತ್ತಿತ್ತು. ಅವರು ಯಾವಾಗಲೂ ತಾಜಾ ಆಗಿರುತ್ತಾರೆ. ಅವರ ಮುಖ ಮುದುಡಿದುದನ್ನು, ಅವರ ಮಂದಹಾಸ ಬಾಡಿದುದನ್ನು ಯಾರೂ ಕಂಡವರಿಲ್ಲ. ಸಣ್ಣವರಿರಲಿ, ದೊಡ್ಡವರಿರಲಿ, ಅವರು ಎಲ್ಲರೊಂದಿಗೂ ಒಂದೇ ವಿಧವಾದ ನಮ್ರತೆಯಿಂದ ಪ್ರೀತಿ ವಿಶ್ವಾಸಗಳಿಂದ ನಡೆದು ಕೊಳ್ಳುತ್ತಾರೆ. ಕೇಂದ್ರ ಕನ್ನಡ ಕ್ರಿಯಾ ಸಮಿತಿಯ ನೇತೃತ್ವದ ಅವರ ಈ ಯಾತ್ರೆ ಹಿಂದಿನ ರಾಜ ಮಹಾರಾಜರು, ರಾಜಸೂಯ ಯಾಗವನ್ನು ಕೈಕೊಂಡ ಕಥೆಯನ್ನು ನೆನಪಿಗೆ ತಂದುಕೊಡುತ್ತದೆ. ಡಾ.ರಾಜಕುಮಾರರು ಕೊರಳು ಬಿಚ್ಚಿ ಬಿಟ್ಟ ಕನ್ನಡದ ಕುದುರೆಯನ್ನು  ತಡೆದು ನಿಲ್ಲಿಸುವವರು ಯಾರೂ ಇಲ್ಲವೆಂದು ನನಗೆ ಅನಿಸಿತು. ಆ ಕುದುರೆಯನ್ನು ತಡೆದು ನಿಲ್ಲಿಸಬೇಕೆನ್ನುವವರಿಗೆ ಬಹು ದೊಡ್ಡ ಧೈರ್ಯ ಬೇಕಾಗುತ್ತದೆ. ಕವಿ ರನ್ನನು ತನ್ನ ಕೃತಿ ಪರೀಕ್ಷೆ ಮಾಡುವವನಿಗೆ ಎಂಟು ಎದೆಗಳು ಇರುವುದು ಎಂದು ಕೇಳಿದ್ದ. ಡಾ. ರಾಜಕುಮಾರರು ಪಟ್ಟದ ಕುದುರೆಯನ್ನು ತಡೆಗಟ್ಟಬೇಕೆನ್ನುವವರಿಗೆ ಎಂಟಲ್ಲ, ಸಾವಿರ ಮೇಲೆ ಎಂಟು ಎದೆಗಳಿದ್ದರೆ ಸಾಕಾಗುವುದಿಲ್ಲ.
ಈ ಕನ್ನಡದ ಜಾತ್ರೆಯು ಡಾ.ರಾಜಕುಮಾರರು ಸಾಮಾನ್ಯ ವಸ್ತುವಿನಿಂದ ನಿರ್ಮಾಣಗೊಂಡವರಲ್ಲ ಎನ್ನುವುದನ್ನು ತೋರಿಸಿಕೊಟ್ಟಿತು. ಅವರು ಚಲನಚಿತ್ರ ನಟರಾಗಿ ಜನರನ್ನು ಆಕರ್ಷಿಸಿದ್ದಾರೆ. ಆದರೆ ಚಲನಚಿತ್ರ ನಟರ ಹವ್ಯಾಸಗಳೊಂದನ್ನೂ ಅವರು ಹೆಚ್ಚಿಕೊಂಡಿರಲಿಲ್ಲ. ರಾತ್ರಿ ಎಷ್ಟು ಹೊತ್ತಿಗೇ ಮಲಗಲಿ, ಬೆಳೆಗ್ಗೆ ಎದ್ದ ಮೇಲೆ ಅವರು ಒಂದು ಗಂಟೆಯ ಕಾಲ ಯೋಗಾಸನ ಹಾಕಲೇಬೇಕು. ಅವರ ಆರೋಗ್ಯ ಹಾಗೂ ಯೌವನಗಳ ರಹಸ್ಯ ಅದರಲ್ಲಿಯೇ ಇದೆ. ಅವರ ಮುಖದ ಮಿಂಚಿಗೆ, ದೇಹದ ಸಪೂರತೆಗೆ, ಲವಲವಿಕೆಗೆ ಬೇರೆ ಇನ್ನೇನೂ ಕಾರಣವಿಲ್ಲ. ಅವರು ಎಲ್ಲರೊಂದಿಗೂ ಮುಗ್ಧ ಮನಸ್ಸಿನಿಂದ ನಗುತ್ತಾರೆ, ಕಲೆಯುತ್ತಾರೆ. ಕನ್ನಡ ಯಾತ್ರೆಗೋಸುಗ ಲಗ್ಸುರಿ ಬಸ್ಸಿನಲ್ಲಿ ಅವರೊಂದಿಗೆ ಹೊರಟವರೆಲ್ಲರೂ ವಿಹಾರ ಯಾತ್ರೆಯ ರಸಾನುಭವ ಮಾಡಿಕೊಂಡರು. ಹೆಚ್ಚು ನೋಡಿದಷ್ಟೂ ಡಾ. ರಾಜಕುಮಾರರ ಬಗೆಗೆ ನಮ್ಮ ಮೆಚ್ಚುಗೆ ಹೇಳುತ್ತದೆ. ಅವರು ಮನುಷ್ಯರಲ್ಲಿಯೇ ನಮ್ಮ ನಡವಳಿಕೆಯಿಂದ ಹೆಚ್ಚಿನ ಮನುಷ್ಯರೆನಿಸಿದ್ದಾರೆ. ಅನೇಕ ಜನ ರಾಜಕುಮಾರರನ್ನು ನಾವು ಕಂಡಿದ್ದೇವೆ ಆದರೆ ಈ ರಾಜಕುಮಾರರು ಅವರೆಲ್ಲರಿಗಿಂತಲೂ ಮಿಗಿಲೆನಿಸಿದ್ದಾರೆ. ಜನರನ್ನು ಹಿಡಿದುಕೊಳ್ಳುವ ಯಾವುದೋ ಒಂದು ಅದ್ಭುತ ಅನಿರ್ವಚನೀಯ ರಾಸಾಯನ ಅವರಲ್ಲಿ ಇವೆ. ನಮ್ಮ ಈ ಕನ್ನಡ ಯಾತ್ರೆಯು ರಾಜಕುಮಾರರಲ್ಲಿೊ ಜನರ ಬಗೆಗಿರುವ ಅಂತಃಕರಣವನ್ನು ಅಪೂರ್ವ ರೀತಿಯಲ್ಲಿ ತೋರಿಸಿಕೊಟ್ಟಿತು. ಬಡವರ ಕಷ್ಟ ಕಂಡು ಅವರು ಮರುಗುತ್ತಾರೆ. ಅವರ ಮನ ಮಿಡಿಯುತ್ತದೆ. ಕುಷ್ಟಗಿಯಿಂದ ಕೊಪ್ಪಳಕ್ಕೆ ಹೋಗುವ ದಾರಿಯಲ್ಲಿ ಯಾರೋ ಕೈ ಮಾಡಿದಂತೆ  ರಾಜಕುಮಾರರಿಗೆ ಕಾಣಿಸಿತು. ಅವರು ಬಸ್ಸನ್ನು ನಿಲ್ಲಿಸುವಂತೆ ಹೇಳಿದರು. ಆಗ ಬಸ್ಸನ್ನು ಹಿಮ್ಮುಖವಾಗಿ ಓಡಿಸಿ ಆ ಜನರು ಇದ್ದಲ್ಲಿಗೆ ಅದನ್ನು ಒಯ್ದು ನಿಲ್ಲಿಸಲಾಯಿತು. ಆಗ ಅಲ್ಲಿದ್ದ ಜನರು, ತಮಗೆ ಕೆಲಸ ಇಲ್ಲದೆ ಕೂಲಿ ಇಲ್ಲದೆ ಕಂಗಾಲಾಗುವ ಸ್ಥಿತಿ ಬಂದಿರುವುದನ್ನು ಹೇಳಿಕೊಂಡರು. ಸರಕಾರದಿಂದ ತಮಗೆ ಪುರಸ್ಕಾರ ಸಿಕ್ಕುತ್ತಿಲ್ಲವೆಂದೂ ತಿಳಿಸಿ ತಮಗೆ ತಿನ್ನಲು ಏನೂ ಇಲ್ಲವೆಂದೂ, ತಾವು ಉಪವಾಸ ಇರುವುದಾಗಿಯೂ ಅವರು ಗೋಗರೆದರು. ಅವರ ಮಾತು ಕೇಳಿ ರಾಜಕುಮಾರರ ಹೃದಯ ಕರಗಿ ನೀರಾಯಿತು. ಪಾಪ, ಬಡತನ ಬಹಳೇ ಕೆಟ್ಟದ್ದು ಎಂದು ಅನ್ನುತ್ತ  ನಿಮಗೋಸುಗ ಏನೂ ಮಾಡುವ ಅಧಿಕಾರ ನನ್ನಲ್ಲಿ ಇಲ್ಲ ಎಂದು ಹೇಳಿ ಅವರು ನೀವು ಈಗ ಊಟ ಮಾಡಿ ಎಂದು ಇನ್ನೂರು ರೂಪಾಯಿಗಳನ್ನು ಅವರ ಕೈಗಿತ್ತರು. ಬಸ್ಸು ಮುಂದೆ ಚಲಿಸಿತು. ಈ ಬಡತನ ನಮ್ಮ ದೇಶದಿಂದ ಎಂದು ತೊಲಗುತ್ತದೋ ಎಂದು ಅವರು ಉದ್ಗಾರ ತೆಗೆದರು. ಕರ್ನಾಟಕದಲ್ಲಿ ಕನ್ನಡದ ಉಸಿರು ತುಂಬಿದರೆ ಜನರ ನಿಟ್ಟುಸಿರು ನಿವಾರಿಸಲು ಸಾಧ್ಯವಾಗುತ್ತದೆ ಎಂದು ನಾನು ಹೇಳಿದೆ.
ಆಗ ನಟ ಲೋಕೇಶ ಅಣ್ಣ ದೇಶದ ವ್ಯವಸ್ಥೆಯನ್ನು ಬದಲಿಸುವುದು ಯಾರಿಗೂ ಬೇಕಾಗಿಲ್ಲ. ಬಡತನ ಹಾಗೂ ಅಜ್ಞಾನಗಳು ದೇಶದಲ್ಲಿ ಇದ್ದಂತೆಯೇ ಇದ್ದರೆ ರಾಜಕಾರಣಿಗಳ ಬೇಳೆ ಬೇಯುತ್ತದೆ ಎಂದು ಹೇಳಿದರು. ಹಾಲು ಜೇನಿನಂಥ ಬಂಗಾರದ ತೂಕದ ಮನುಷ್ಯ ಡಾ. ರಾಜಕುಮಾರರು. ಸವದತ್ತಿಯಲ್ಲಿ ಅವರ ಕಾರ್ಯಕ್ರಮ ಸಂಜೆ ಆರು ಗಂಟೆಗೆ ಎಂದು ಗೊತ್ತಾಗಿದ್ದಿತು. ಆದರೆ ಜನರು ಅವರನ್ನು ಮಾರ್ಗದಲ್ಲಿ ತಡೆಯುತ್ತ ಅವರು ಅಲ್ಲಿಗೆ ಹೋಗಿ ತಲುಪಲು ರಾತ್ರಿ ಎರಡು ಗಂಟೆಯೇ ಆಯಿತು. ಜಾಥಾವನ್ನು ಸ್ವಾಗತಿಸಲು ಜನರು ಸವದತ್ತಿಯ ಹೊರವಲಯದಲ್ಲಿಯೇ ಕಾಯ್ದು ನಿಂತಿದ್ದರು. ಜನರು ತಮಗೋಸುಗ ಕಾಯ್ದುನಿಂತಿರುವರೆನ್ನುವ ಮಾತನ್ನು ಹೇಳಿದ ರಾಜಕುಮಾರರು ಮೂಕವಿಸ್ಮಿತರಾದರು ಎಂಟು ಗಂಟೆ ತಡವಾಗಿ ಬಂದ ತಮ್ಮನ್ನು ಜನರು ಶಪಿಸಬಹುದು, ಛೀ ಹಾಕಬಹುದು ಎಂದು ಅವರು ಅಂಜಿಕೊಂಡಿದ್ದರು. ಆದರೆ ಜನರೆಲ್ಲರೂ ಅವರನ್ನು ಪ್ರಚಂಡ ಹರ್ಷೋದ್ಗಾರಗಳಿಂದ ಸ್ವಾಗತಿಸಿದರು.
ರಾಜಕುಮಾರರಿಗೆ ಆಗ ಕಂಠವೇ ತುಂಬಿ ಬಂದಿತು. ನಾನು ಏನು ಪುಣ್ಯ ಮಾಡಿರುವೆನೋ ಏನೋ, ಇಂಥ ಜನರ ಪ್ರೀತಿ ವಿಶ್ವಾಸಗಳನ್ನು ಸಂಪಾದಿಸಿಕೊಂಡಿದ್ದೇನೆ. ಪುನರ್ಜನ್ಮ ಎನ್ನುವುದೊಂದು ಇದ್ದರೆ, ದೇವರೆಂಬುವನು ಒಬ್ಬನಿದ್ದರೆ, ಅವನನ್ನು ನಾನು ಕೇಳುತ್ತೇನೆ. ನಾನು ಪುನಃ ಪುನಃ ಕರ್ನಾಟಕದಲ್ಲಿ, ಕನ್ನಡ ಜನರ ಮಧ್ಯದಲ್ಲಿ ಜನ್ಮವೆತ್ತಿ ಬರಬೇಕು. ಅವರು ಈ ಮಾತನ್ನು ಹೇಳಿದಾಗ, ಅವುಗಳನ್ನು ಕೇಳಿದ ಜನರು ತಮ್ಮ ಅಯಾಸವನ್ನೆಲ್ಲ ಮರೆತು ರಾಜಕುಮಾರರು ವ್ಯಕ್ತಪಡಿಸಿದ ಭಾವನೆಯಲ್ಲಿ ತಮ್ಮನ್ನೇ ಕಳೆದುಕೊಂಡವರಂತೆ ಮಂತ್ರ ಮುಗ್ಧರಾದರು. ಇಂಥ ಒಳ್ಳೆಯ ಜನರ ಮಧ್ಯದಲ್ಲಿ ಇರುವುದೇ ಪುಣ್ಯ ಎಂದು ಅವರ ಮಾತನ್ನು ಅವರು ತಮ್ಮ ಹೃದದಲ್ಲಿ ಬರೆದುಕೊಂಡಿದ್ದರು. ಈ ಕನ್ನಡ ಯಾತ್ರೆಯ ಉದ್ದಕ್ಕೂ ಡಾ. ರಾಜಕುಮಾರರು ನಗೆಯಲ್ಲಿ, ಹಾಸ್ಯದಲ್ಲಿ, ಹಾಲಿನಲ್ಲಿ ಸಕ್ಕರೆ ಬೆರೆತಂತೆ ಸಹಜವಾಗಿ ಬೆರೆತುಕೊಳ್ಳುತ್ತಿದ್ದರು. ಡಾ. ರಾಜಕುಮಾರರು ಕನ್ನಡದ ಬಹು ದೊಡ್ಡ ಆಸ್ತಿ, ಕರ್ನಾಟಕದ ಬಹುದೊಡ್ಡ ಶಕ್ತಿ ಎಂದು ಕರ್ನಾಟಕಕ್ಕೆ ಕರ್ನಾಟಕವೇ ಗುರುತಿಸಿಕೊಂಡಿತು. ಅವರನ್ನು ಉಪಯೋಗಿಸಿಕೊಂಡಂತೆ ಅವರ ಉಪಯೋಗ ಇನ್ನೂ ಹೆಚ್ಚುತ್ತದೆ. ಎಷ್ಟು ಕೊಟ್ಟರೂ, ಅವರಲ್ಲಿ ಕೊಡುವುದು ಇನ್ನೂ ಇದ್ದೇ ಇದೆ. ಸಾರ್ವಜನಿಕಕ್ಕೆ ಒಳ್ಳೆಯದನ್ನು ಮಾಡುವ ಅವರ ಸಾಮರ್ಥ್ಯ ಅಪರಿಮಿತವಾಗಿದೆ. ಅವರ ಸಹಾಯದಿಂದ ಕರ್ನಾಟಕಲ್ಲಿ ಕನ್ನಡದ ಝಂಝಾವಾತ ತುಂಬಿಕೊಂಡಿತು. ಕನ್ನಡದ ವಿಚಾರ ಮುಂದೊತ್ತಿಕೊಂಡು ಹೋಗುವುದನ್ನು ತಡೆದು ನಿಲ್ಲಿಸುವ ಶಕ್ತಿ ಎಂಥ ಸೈನ್ಯದಲ್ಲಿಯೂ ಇಲ್ಲವೆಂದು ನಾನು ಅಂದುಕೊಂಡೆ.
ಮಹತ್ವದ ದಿನ
ಗೋಕಾಕ್ ವರದಿಯನ್ನು ಸರಕಾರ ಸ್ವೀಕರಿಸಬೇಕೆಂದು ನಾವು ಹೂಡಿದ ಹೋರಾಟದಲ್ಲಿ ಜೂನ್ 2, 1982 ಒಂದು ಮಹತ್ವದ ದಿನ. ಅಂದು ಕನ್ನಡದ ಕೇಂದ್ರ ಕ್ರಿಯಾ ಸಮಿತಿ, ಸರಕಾರ ಕರೆದ ಸಭೆಗೆ ತನ್ನ ಸದಸ್ಯರು ಹೋಗಕೂಡದೆಂದು ಹೇಳಿ, ಸರಕಾರದ ಆಮಂತ್ರಣವನ್ನು ತಿರಸ್ಕರಿಸಿದ್ದಿತು. ಕೇಂದ್ರ ಕ್ರಿಯಾ ಸಮಿತಿ ಆ ರೀತಿ ನಿರ್ಣಯ ಕೈಕೊಳ್ಳುವುದಕ್ಕೆ ಕಾರಣಗಳಿದ್ದವು. ಸರಕಾರದವರು, ಗೋಕಾಕ್ ವರದಿಯ ಅನುಷ್ಠಾನದ ಬಗೆಗೆ ಒತ್ತಾಯಿಸಿ ಹೋರಾಟ ಮಾಡಿದವರನ್ನು ಪ್ರತ್ಯೇಕ ಭೆಟ್ಟಿಗೆ ಕರೆಯದೆ, ಹೋರಾಟ ಮಾಡದೇ ಇದ್ದವರನ್ನು ಕರೆದು ಜೂನ್ ನಾಲ್ಕನೆಯ ದಿನಾಂಕದ ಸಭೆಗೆ ಕ್ರಿಯಾ ಸಮಿತಿಯ ಕೆಲ ಸದಸ್ಯರು ಬರಬೇಕೆಂದು ಹೇಳಿ, ಅವರಿಗೆ ವೈಯಕ್ತಿಕ ಆಮಂತ್ರಣ ಸರಕಾರ ನೀಡಿದ್ದಿತು. ಆದರೆ ಕ್ರಿಯಾ ಸಮಿತಿಗೆ ಆಮಂತ್ರಣ ನೀಡಿರಲಿಲ್ಲ. ವೈಯಕ್ತಿಕ ಆಮಂತ್ರಣ ಕೊಟ್ಟರೆ ನಾವು ಬರುವುದಿಲ್ಲವೆಂದೂ, ಕ್ರಿಯಾ ಸಮಿತಿಯನ್ನು ಆಮಂತ್ರಿಸಿ ಪ್ರತ್ಯೇಕ ಭೆಟ್ಟಿಗೆ ಕರೆದರೆ ಮಾತ್ರ ನಾವು ಬರುವುದಾಗಿಯೂ ತಿಳಿಸಿ, ಆಮಂತ್ರಿತ ಸದಸ್ಯರು ನಾವು ಸರಕಾರಕ್ಕೆ ತಂತಿ ಕಳಿಸಿದೆವು. ಸರಕಾರ ಅದನ್ನು ಧಿಃಕ್ಕರಿಸಿ, ತಾನು ಪ್ರತ್ಯೇಕ ಭೆಟ್ಟಿ ಕೊಡುವುದಿಲ್ಲವೆಂದೂ, ಎಲ್ಲರೂ ಚರ್ಚೆಗೆ ಕರೆದ ಜೂನ್ ನಾಲ್ಕರ ಸಭೆಗೆ ಬರಬೇಕೆಂದೂ ಅದು ತಿಳಿಸಿದ್ದಿತು. ಆಗ ಕೇಂದ್ರ ಕ್ರಿಯಾ ಸಮಿತಿಗೆ ನಾಲ್ಕನೆಯ ತಾರೀಕು ನಡೆಯಲಿದ್ದ ಸಭೆಯನ್ನು ಬಹಿಷ್ಕರಿಸದೆ ಬೇರೆ ಗತ್ಯಂತರ ಇರಲಿಲ್ಲ. ಹೋರಾಟ ಮಾಡಿದ ನಾವು, ಹೋರಾಟ ವಿರೋಧಿಸಿದವರೊಂದಿಗೆ ಚರ್ಚೆಗೆ ಕುಳಿತುಕೊಳ್ಳುವುದು ಹೇಗೆಂದು ನಮಗೆ ವ್ಯಥೆ ಎನಿಸಿದ್ದಿತು. ಸರಕಾರ ಕರೆದ ಸಭೆಯನ್ನು ಕೇಂದ್ರ ಕ್ರಿಯಾ ಸಮಿತಿ ಬಹಿಷ್ಕರಿಸಿದ ಸುದ್ದಿ ಜೂನ್ ಮೂರರ ಪತ್ರಿಕೆಗಳಲ್ಲಿ ಭಾರೀ ಪ್ರಾಮುಖ್ಯತೆ ಪಡೆದು ಪ್ರಕಟಗೊಂಡಿದ್ದಿತು. ಸಂಧಾನದ ಎಲ್ಲ ಬಾಗಿಲುಗಳೂ ಮುಚ್ಚಿರುವಂಥ ಸ್ಥಿತಿಯಲ್ಲಿ ನಾವು ಬೆಂಗಳೂರಿಗೆ ಹೊರಟೆವು. ಕರ್ನಾಟಕದ ಬೇರೆ ಬೇರೆ ಭಾಗಗಳಿಂದ 150 ಜನರು ಬೆಂಗಳೂರಿನ  ಹಾದಿ ಹಿಡಿದಿದ್ದರು. ಮೂರನೆಯ ತಾರೀಕು ಮಧ್ಯಾಹ್ನ ಮೂರು ಗಂಟೆಗೆ ಲಂಕೇಶ್ ಪತ್ರಿಕೆಯ ಕಚೇರಿಯಲ್ಲಿ ನಮ್ಮ ಸಭೆ ಸೇರಬೇಕೆಂದು ತೀರ್ಮಾನವಾಗಿದ್ದಿತು.
ಎರಡನೆಯೊತಾರೀಕು ರಾತ್ರಿ ರೈಲಿನಲ್ಲಿ ನನ್ನೊಂದಿಗೆ ಕ್ರಿಯಾ ಸಮಿತಿಯ ಉಪಾಧ್ಯಕ್ಷರೂ ಕರ್ನಾಟಕ ವಿಶ್ವವಿದ್ಯಾಲಯದ ಮಾಜಿ ಕುಲಪತಿಗಳೂ, ನನ್ನ ಸ್ನೇಹಿತರೂ ಆದ ಡಾ.ಆರ್.ಸಿ.ಹಿರೇಮಠ ಇದ್ದರು. ನಾವಿಬ್ಬರೂ ಒಂದೇ ಕಂಪಾರ್ಟ್‌ಮೆಂಟಿನಲ್ಲಿ ಇದ್ದೆವು. ಕ್ರಿಯಾ ಸಮಿತಿಯ ಕಾರ್ಯವಾಹಕ ಅಧ್ಯಕ್ಷನಾದ ನನ್ನ ಮೇಲೆ ಒಮ್ಮೆಲೇ ಬಹುದೊಡ್ಡ ಭಾರ ಬಿದ್ದಂತಾಗಿದ್ದಿತು. ಪ್ರತ್ಯೇಕ ಭೆಟ್ಟಿಗೆ ಅವಕಾಶ ಇಲ್ಲ ಎನ್ನುವ ಸ್ಥಿತಿಯಲ್ಲಿ ನಾವು ಬೆಂಗಳೂರಿಗೆ ಹೊರಟಿದ್ದೆವು. ನನ್ನ ಮನಸ್ಸಿನಲ್ಲಿ ಭಾರೀ ತುಮುಲ ಎದ್ದಿದ್ದಿತು. ಸಂಧಾನದ ಎಲ್ಲ ಬಾಗಿಲುಗಳೂ ಮುಚ್ಚಿದಾಗ, ಆ ಮುಚ್ಚಿದ ಬಾಗಿಲುಗಳನ್ನು ತೆರೆದು ಸಂಧಾನ ಆರಂಭಿಸುವುದು ಹೇಗೆ? ನಮ್ಮ ಹೋರಾಟವನ್ನು ಯಶಸ್ಸಿಗೆ ಒಯ್ದು ಮುಟ್ಟಿಸುವುದು ಹೇಗೆ ಎನ್ನುವ ಚಿಂತೆ ನನ್ನ ಮನಸ್ಸನ್ನು ಆವರಿಸಿಕೊಂಡಿದ್ದಿತು. ನೆನೆಗುದಿಗೆ ಬಿದ್ದ ಈ ಪ್ರಶ್ನೆಗೆ ಪರಿಹಾರ ಕಂಡುಹಿಡಿಯುವ ಉಪಾಯ ಕುರಿತು ಆರ್.ಸಿ. ಹಿರೇಮಠ ಮತ್ತು ನಾನು ಬಹಳ ಹೊತ್ತು ಸಮಾಲೋಚನೆ ನಡೆಸಿದವು. ಆ ಸಂದರ್ಭದಲ್ಲಿ ನಾನು ಆರ್.ಸಿ.ಯವರಿಗೆ ಹೇಳಿದೆ-ಈ ಹೋರಾಟದಲ್ಲಿ ಭಾಗವಹಿಸಿದವರು ಹೆಚ್ಚಾಗಿ ಅಧ್ಯಾಪಕ ವರ್ಗದವರು. ಸರಕಾರದವರು ಅವರ ಮೇಲೆ ಕ್ರಮ ಕೈಕೊಳ್ಳಬಹುದೆನ್ನುವ ಸಂಗತಿಯೊಂದು ಪತ್ರಿಕೆಗಳಲ್ಲಿ ಬಂದಿದೆ. ಶಿಕ್ಷಣ ಮಂತ್ರಿಗಳು ಅದನ್ನು ಅಲ್ಲಗಳೆದಿದ್ದಾರೆ. ಆ ಮಾತು ಬೇರೆ. ಆದರೆ ಸರಕಾರದಲ್ಲಿ ಸಾಕಷ್ಟು ಜನ ಹುಚ್ಚರಿದ್ದಾರೆ.
ಸರಕಾರ ಹೀಗೆಯೇ ಮಾಡುತ್ತದೆಯೆಂದು ಹೇಳುವುದು ಯಾರೊಬ್ಬರಿಂದಲೂ ಸಾಧ್ಯವಿಲ್ಲ. ಸರಕಾರ ಒಂದು ಬಹು ವಿಚಿತ್ರ ಯಂತ್ರ. ಆಗುವುದಿಲ್ಲ ಎಂದು ಹೇಳಿರುವುದನ್ನು ಅದು ಮಾಡಿರುತ್ತದೆ. ಆಗುತ್ತದೆ ಎಂದು ಹೇಳಿದುದನ್ನು ಅದು ಮಾಡಿರುವುದಿಲ್ಲ.
ಸರಕಾರದವರೇನಾದರೂ ಸೇಡು ತೀರಿಸಿಕೊಳ್ಳುವ ಮನೋಭಾವನೆಗೆ ಬಿದ್ದು ಸುಗ್ರೀವಾಜ್ಞೆ ಹೊರಡಿಸಿ, ನೀವು ಮಾಡುತ್ತಿರುವುದು ನಿಮ್ಮ ಸೇವಾ ನಿಯಮಗಳಿಗೆ ವಿರುದ್ಧವಾಗಿದೆಯೆಂದು ಹೇಳಿ ಅವರ ಸೇವೆಯನ್ನು ತೊಡೆದು ಹಾಕಿದರೆ ಏನು ಗತಿ ಎಂದು ನಾನು ಒಳಗೇ ಹೆದರಿಕೊಂಡಿದ್ದೇನೆ. ಅವರನ್ನು ಕೆಲಸದಿಂದ ವಜಾ ಮಾಡಿದರೆ, ಆ ಅಧ್ಯಾಪಕರ ಹೆಂಡಿರೂ ಮಕ್ಕಳು ಕ್ರಿಯಾ ಸಮಿತಿಯ ಕಾರ್ಯವಾಹಕ ಅಧ್ಯಕ್ಷನಾದ ನಾನು ಅವರ ಬಾಯಿಗೆ ಮಣ್ಣು ಹಾಕಿದೆನೆಂದು ಶಪಿಸುತ್ತಾರೆ. ಒಂದು ವೇಳೆ ಸರಕಾರವು ಬೆಂಗಳೂರಿಗೆ ಹೋಗಿರುವ ನಮ್ಮನ್ನೆಲ್ಲ, 150 ಜನರನ್ನೂ ಹಿಡಿದು ತಮ್ಮ ವಶಕ್ಕೆ ತೆಗೆದುಕೊಂಡರೆ ಆಂದೋಲನ ನಡೆಸುವವರು ಯಾರು?
ನಮ್ಮ ಆಂದೋಲನದ ಶಕ್ತಿ ದೌರ್ಬಲ್ಯಗಳು ಏನೆನ್ನುವುದು ನನಗೆ ಗೊತ್ತಿತ್ತು. ಅದು ರಾಜಕೀಯದಿಂದ ದೂರ ಇದ್ದು ಶಾಂತಿಯುತವಾಗಿ ನಡೆದಷ್ಟೂ ಅದಕ್ಕೆ ಬಲ ಇರುತ್ತದೆ. ಒಮ್ಮೆ ಅದು ರಾಜಕೀಯಕ್ಕೆ ಇಳಿದು ಹಿಂಸೆಗೆ ತಿರುಗಿದರೆ ದುರ್ಬಲಗೊಳ್ಳುತ್ತದೆ.
ನಾಲ್ಕನೆಯ ತಾರೀಕಿನ ಮಾತುಕತೆಗಳಿಗೆ ಮುಂಚೆ ಏನಾದರೂ ಒಂದು ತ್ವರಿತ ಹಾದಿಯನ್ನು ಹುಡುಕಬೇಕೆಂದು ನಾನು ಒಳಗೇ ಲೆಕ್ಕ ಹಾಕತೊಡಗಿದ್ದೆ. ಕಾಂಗ್ರೆಸ್ಸಾಗಲಿ, ಮಹಾತ್ಮಾ ಗಾಂಧಿಯವರಾಗಲಿ, ರಾಷ್ಟ್ರೀಯ ಆಂದೋಲನ ಹೂಡಿದ ಸಂದರ್ಭ ಗಳಲ್ಲೆಲ್ಲ ಮಧ್ಯಸ್ಥಿಕೆಗೆ ದಾರಿ ಮಾಡಿಕೊಡಲು ಸಪ್ರು ಜಯಕರರಂಥವರು ಆಗ ಇದ್ದರು. ಈಗ ಈ ಕನ್ನಡದ ಕೆಲಸಕ್ಕೂ ಅಂಥ ಒಬ್ಬ ಮನುಷ್ಯ, ಸಪ್ರು ಜಯಕರ ಕೆಲಸ ಮಾಡುವುದಕ್ಕೆ ಸಿಕ್ಕಬಾರದೇಕೆ ಎಂದು ನಾನು ನನ್ನಷ್ಟಕ್ಕೇ ತರ್ಕಿಸಿದ್ದೆ. ನನ್ನ ಈ ಎಲ್ಲ ವಿವೇಚನೆಯಲ್ಲಿ ಹಿರೇಮಠರು ನನ್ನೊಂದಿಗೆ ಸಹಭಾಗಿಗಳಾಗಿದ್ದರು. ನಾನು ಅವರಿಗೆ ಹೇಳಿದೆ. ಹಿರೇಮಠರೇ, ಮಧ್ಯಾಹ್ನ ಮೂರು ಗಂಟೆಗೆ ನಮ್ಮ ಸಭೆ ಸೇರುತ್ತದೆ. ಅಲ್ಲಿಯವರೆಗೆ ನಮಗೆ ಬೇರೆ ಕೆಲಸವಿಲ್ಲ. ಅಷ್ಟರೊಳಗೆ ಏನಾದರೂ ಮಾಡುವುದು ಸಾಧ್ಯವೋ ಹೇಗೆನ್ನುವುದನ್ನು ನಮ್ಮ ಸ್ನೇಹಿತರನ್ನು ಬಿಟ್ಟು, ಆ ದಾರಿಯ ಶೋಧ ಮಾಡೋಣ.
ಅವರು ನನ್ನ ಮಾತನ್ನು ಸಮರ್ಥಿಸಿದ್ದರು. ನಾವು ರೈಲಿನಲ್ಲಿ ಮಧ್ಯದ ಬೋಗಿಯಲ್ಲಿ ಇದ್ದೆವು. ಅದರಿಂದ ನಾವು ಇನ್ನುಳಿದವರಿಗಿಂತ ಬೇಗನೆ ಹೊರಗೆ ಬರುವುದಕ್ಕೆ ಸಾಧ್ಯ ವಾಯಿತು. ಹೊರಗೆ ಬಂದೊಡನೆಯೇ ನಾವು ಒಂದು ಆಟೋರಿಕ್ಷಾ ಏರಿದೆವು. ನಮ್ಮ ಇನ್ನುಳಿದ ಸ್ನೇಹಿತರಿಗೆ ತಿಳಿದಿರಲಾರದು. ನಾವು ನೇರವಾಗಿ ರಾಜಮಹಲ್ ವಿಸ್ತರಣೆಯಲ್ಲಿದ್ದ ನನ್ನ ಅತ್ತೆಯ ಮನೆಗೆ ಹೋದೆವು. ಅಲ್ಲಿಗೆ ಹೋದವನೇ ನಾನು ಹಣಕಾಸಿನ ಮಂತ್ರಿ ವೀರಪ್ಪ ಮೊಯಿಲಿಯವರಿಗೆ ಫೋನ್ ಮಾಡಿದೆ. ಅವರೂ ಕೂಡ ನನ್ನನ್ನು ಕಾಣಲು ಉತ್ಸುಕರಾಗಿದ್ದರು. ದೂರವಾಣಿಯಲ್ಲಿ ನನ್ನ ಧ್ವನಿಯನ್ನು ಕೇಳಿದೊಡನೆಯೇ ಅವರು, ನಾನು ಇದೀಗ ಹುಬ್ಬಳ್ಳಿಗೆ ಫೋನ್ ಮಾಡಿದ್ದೆ ನೀವು ಬೆಂಗಳೂರಿಗೆ ಬಂದಿರುವುದು ತಿಳಿಯಿತು. ನಾನೂ ನೀವು ಕೂಡಿ ಮಾತನಾಡುವುದು ಅಗತ್ಯವಿದೆ. ನಾನು ಎಲ್ಲಿಗೆ ಬರಲಿ? ಯಾವಾಗ ಬರಲಿ? ಎಂದು ಕೇಳಿದರು.
ಆಗ ನಾನು ಅವರಿಗೆ ‘ನೀವೇನೂ ಬರುವುದು ಬೇಡ. ನಾನು ಮತ್ತು ಡಾ.ಆರ್.ಸಿ. ಹಿರೇಮಠ ನಿಮ್ಮಲ್ಲಿಗೇ ಬಂದು ಬಿಡುತ್ತೇವೆ’ ಎಂದು ತಿಳಿಸಿದೆ. ಮೊಯಿಲಿಯವರ ಮನೆಗೆ ಹೋಗಿ ನಾವು ಅವರೊಂದಿಗೆ ಒಂದು ಗಂಟೆಯ ಕಾಲ ಗೋಕಾಕ್ ಸಮಿತಿಯ ವರದಿಯ ಬಗೆಗೆ, ಅದರ ಪರವಾಗಿ ನಡೆದ ಆಂದೋಲನದ ಬಗೆಗೆ ಮಾತನಾಡಿದೆವು. ಜನತೆಯ ಸಂವೇದನೆಯನ್ನು ಇಷ್ಟೊಂದು ಉತ್ಕಟ ರೀತಿಯಿಂದ ವ್ಯಕ್ತಪಡಿಸಿದ ಇನ್ನೊಂದು ಹೋರಾಟ ಕರ್ನಾಟಕದಲ್ಲಿ ಇದುವರೆಗೆ ನಡೆದಿಲ್ಲವೆನ್ನುವ ಸಂಗತಿಯನ್ನು ನಾನು ಅವರಿಗೆ ತಿಳಿಸಿದೆ. ಅವರನ್ನು ನಮ್ಮ ವಾದಕ್ಕೆ ಒಪ್ಪಿಸಲು ನಾವು ಸಮರ್ಥರಾದೆವು. ಅವರು ನಮ್ಮ ವಾದಕ್ಕೆ ಒಪ್ಪಿದುದು ನಮಗೆ ಬಹು ದೊಡ್ಡ ಬಲವನ್ನು ತಂದುಕೊಟ್ಟಿತು. ಆದರೆ ಸರಕಾರದಲ್ಲಿ ಒಬ್ಬನನ್ನು ಒಪ್ಪಿಸಿದರೆ ಸರಕಾರವನ್ನೇ ಒಪ್ಪಿಸಿದಂತೆ ಆಗುವುದಿಲ್ಲ. ನಮ್ಮ ದಾರಿ ಇನ್ನೂ ಬಹಳ ದೂರ ಇದ್ದಿತು. ನಾವಿದ್ದ ಕತ್ತಲೆಯ ಕೊಳವೆಯ ತುದಿಯಲ್ಲಿ ನಮಗಿನ್ನೂ ಬೆಳಕು ಕಂಡಿರಲಿಲ್ಲ. ನಾವು ಕತ್ತಲೆಯಲ್ಲಿಯೇ ತಡಕಾಡುತ್ತಿದ್ದೆವು. ಅಷ್ಟರಲ್ಲಿ ಮೊಯಿಲಿಯವರು ಒಮ್ಮಿಂದೊಮ್ಮೆಲೇ, ‘ನಾನು ನಿಮ್ಮನ್ನು ಗುಂಡೂರಾಯರಿಗೆ ಭೆಟ್ಟಿ ಮಾಡಿಸುತ್ತೇನೆ. ಭೆಟ್ಟಿ ಆಗುತ್ತೀರಾ?’ ಎಂದು ಕೇಳಿದರು. ಏಕಾಕಿಯಾಗಿ ಬಂದ ಈ ಪ್ರಶ್ನೆಗೆ ನಾನು ಒಮ್ಮೆಲೇ ಏನು ಉತ್ತರ ಹೇಳಬೇಕು? ನಾನು ಒಂದು ಕ್ಷಣ ತಬ್ಬಿಬ್ಬಾದೆ. ಇಂಥ ಪ್ರಶ್ನೆ ಬಂದೀತೆಂದು ನಾನು ನಿರೀಕ್ಷಿಸಿರಲಿಲ್ಲ. ನಾನು ಆರ್.ಸಿ. ಅವರ ಕಡೆಗೆ ನೋಡಿದೆ. ಅವರೂ ಪ್ರತಿಕ್ರಿಯಿಸಲಿಲ್ಲ. ನಮ್ಮ ಕ್ರಿಯಾ ಸಮಿತಿಯ ಇನ್ನುಳಿದ ಸದಸ್ಯರು, ಆಂದೋಲನದಲ್ಲಿ ಭಾಗವಹಿಸಿದವರು ಏನೆಂದು ಕೊಳ್ಳುವರೋ ಎನ್ನುವ ಅಳುಕು ನನಗೆ.
“ಇವನು ಮುಖ್ಯಮಂತ್ರಿಗಳೊಂದಿಗೆ ಏನನ್ನೋ ನಡೆಸಿದ್ದಾನೆ” ಎಂದು ಅವರು ಆಲೋಚಿಸಿದರೆ ಹೇಗೆನ್ನುವ ಅನುಮಾನ ನನ್ನ ಮನಸ್ಸಿನಲ್ಲಿ ಮೂಡಿಕೊಂಡಿದ್ದಿತು. ಅನಂತರ ನಾನು, ಆದದ್ದಾಗಲಿ, ಗಂಡಾಂತರವನ್ನು ಹೊತ್ತುಕೊಂಡರಾಯಿತು ಎಂದು ಮನಸ್ಸನ್ನು ಗಟ್ಟಿಮಾಡಿಕೊಂಡೆ. ‘ಆಗಲಿ’ ಎಂದು ನಾನು ಮೊಯಿಲಿಯವರಿಗೆ ಹೇಳಿದೆ. ಗುಂಡೂರಾಯರೊಂದಿಗೆ ನಡೆಯುವ ಭೆಟ್ಟಿಯಲ್ಲಿ ಬಿಕ್ಕಟ್ಟು ನಿವಾರಣೆ ಆಗುವ ಯಶಸ್ಸಿನ ಹಾದಿ ಕಾಣಿಸಿದರೆ ಗಂಡಾಂತರವನ್ನು ಮೈಮೇಲೆ ಹಾಕಿಕೊಂಡದ್ದೂ ಸಾರ್ಥಕವಾಗಬಹುದೆಂದು ನಾನು ತರ್ಕಿಸಿದೆ. ಡಾ. ಹಿರೇಮಠರೂ ನನ್ನ ನಿಲುವನ್ನು ಒಪ್ಪಿದರು. ‘ನಾನು ಇದೀಗ ಬಂದೆ’ ಎಂದು ಮೊಯಿಲಿಯವರು ನಮ್ಮೆದುರು ಹೇಳಿ, ಒಳಗೆ ಹೋಗಿ ಎರಡು ನಿಮಿಷಗಳಲ್ಲಿ ನಮ್ಮ ಬಳಿಗೆ ಬಂದರು. ‘ಮುಖ್ಯಮಂತ್ರಿಗಳೊಂದಿಗೆ ನಿಮ್ಮ ಭೆಟ್ಟಿ ಈಗ ಸರಿಯಾಗಿ 11.45 ಕ್ಕೆ ಆಗಬೇಕೆಂದು ಗೊತ್ತಾಗಿದೆ. ಮುಖ್ಯಮಂತ್ರಿಗಳು ಸಮಯ ಕೊಟ್ಟಿದ್ದಾರೆ. ನೀವು ಅವರ ನಿವಾಸಕ್ಕೆ ತೆರಳುವ ಬಗೆಗೆ ಏರ್ಪಾಟು ಮಾಡುತ್ತೇನೆ’ ಎಂದು ಅವರು ನಮಗೆ ಹೇಳಿದರು. ನಮ್ಮನ್ನು ತಮ್ಮಲ್ಲಿಗೆ ಕರೆತರಲು ಗುಂಡೂರಾಯರು ಏರ್ಪಾಟು ಮಾಡಿದ್ದರು. ಇದೆಲ್ಲವನ್ನೂ ಯಾರಿಗೂ ತಿಳಿಸಬಾರದು, ಸಂಪೂರ್ಣವಾಗಿ ರಹಸ್ಯವಾಗಿ ಇಡಬೇಕು ಎಂದು ಮೊಯಿಲಿ ನಮಗೆ ತಿಳಿಸಿದ್ದರು. ಅವರೆದುರು ಮುಖ್ಯಮಂತ್ರಿಗಳು ಆ ರೀತಿ ತಿಳಿಸಿದ್ದರೆಂದು ತೋರುತ್ತದೆ. ‘ಈ ರಹಸ್ಯ ಕಾಪಾಡುವುದು ನಿಮಗಿಂತಲೂ ನಮಗೆ ಹೆಚ್ಚು ಅಗತ್ಯವಿದೆ’ ಎಂದು ನಾನು ಅವರಿಗೆ ತಿಳಿಸಿದೆ.
ಮೊಯಿಲಿಯವರು ಒಂದು ಸ್ಥಳಕ್ಕೆ ಹೋಗಲು ನಮಗೆ ಸೂಚನೆ ಕೊಟ್ಟರು. ನೀವು 11.30 ಗಂಟೆಗೆ ಸರಿಯಾಗಿ ಅಲ್ಲಿ ಇರಬೇಕು. ನಿಮ್ಮನ್ನು ಒಬ್ಬರು ಕಪ್ಪುಗಾಜು ಇರುವ ಕಾರಿನಲ್ಲಿ ಕರೆದುಕೊಂಡು ಹೋಗುತ್ತಾರೆ. ನಮ್ಮನ್ನು ಕರೆದೊಯ್ಯಲು ಬಂದವರು ಕಾರ್ತಿಕೇಯನ್ ಆಗಿದ್ದರು. ಅವರು ಈ ಮುಂಚೆ ಧಾರವಾಡದಲ್ಲಿ ಎಸ್‌ಪಿ ಆಗಿದ್ದರು. ನಾವು ಯಾರಿಗೂ ಗೊತ್ತಾಗದಂತೆ ಆ ಕಾರಿನಲ್ಲಿ ಕುಳಿತು ಮುಖ್ಯಮಂತ್ರಿಗಳ ನಿವಾಸಕ್ಕೆ ಪಕ್ಕದ ಗೇಟಿನಿಂದ ಪ್ರವೇಶ ಮಾಡಿದೆವು. ಭೇಟ್ಟಿಗೇನೋ ಒಪ್ಪಿದ್ದಾಯಿತು. ಆದರೆ ನನ್ನ ಮನಸ್ಸಿನಲ್ಲಿ ಬಹುದೊಡ್ಡ ಅಲ್ಲೋಲ, ಕಲ್ಲೋಲ ಎದ್ದಿದ್ದಿತು. ನಾನು ಕಾರಿನಲ್ಲಿ ಕುಳಿತಾಗ ಭೆಟ್ಟಿ ಯಾವ ರೀತಿ ಆಗುವುದೋ ಎಂದು ನಾನು ನನ್ನೊಳಗೇ ದಿಗಿಲು ಪಟ್ಟುಕೊಂಡಿದ್ದೆ. ಯಾಕೆಂದರೆ ನಾನು ಗುಂಡೂರಾಯರ ಆಡಳಿತದ ಅತ್ಯುಗ್ರ ಟೀಕಾಕಾರನಾಗಿದ್ದೆ. ಅವರು ಮುಖ್ಯಮಂತ್ರಿಯಾಗಿ ಅಧಿಕಾರಕ್ಕೆ ಬಂದ ಮೇಲೆ ಅವರನ್ನು ನಾನು ಅದೇ ಪ್ರಥಮ ಸಲ ಭೆಟ್ಟಿ ಆಗುತ್ತಿದ್ದುದು.
ನನ್ನ ಮನಸ್ಸಿನಲ್ಲಿ ಒಮ್ಮೆಲೇ ಅನೇಕ ಭಾವನೆಗಳು ನುಗ್ಗಿ ಬಂದವು. ಮೂರು ಕಾಗದಗಳನ್ನು ನಾನು ಈ ಹಿಂದೆ ಬರೆದಿದ್ದರೂ ಅವರು ನನಗೆ ಭೆಟ್ಟಿ ನೀಡಿರಲಿಲ್ಲ. ಆ ವಿಚಾರ ನನ್ನ ಮನಸ್ಸಿನಲ್ಲಿ ಕೊರೆಯುತ್ತಲೇ ಇದ್ದಿತು. ಆದರೆ ಕನ್ನಡಕ್ಕೆ ಅಗ್ರಮಾನ್ಯತೆ ತಂದುಕೊಡುವ ವಿಚಾರದಲ್ಲಿ ನಾನು ಯಾರೊಂದಿಗಾದರೂ ಚರ್ಚೆ ನಡೆಸಲು ಸಿದ್ಧನಾಗಿದ್ದೆ. ಗುಂಡೂರಾಯರನ್ನು ನಾನು ಭೆಟ್ಟಿಯಾದಾಗ ನನ್ನ ಮನಸ್ಸಿನ ಬೆದರಿಕೆಗಳು ನಿರಾಧಾರವಾದವುಗಳೆಂದು ನನಗೆ ಅನಿಸಿತು. ಅವರು ನನ್ನ ಹಾಗು ತಮ್ಮ ನಡುವೆ ಏನೂ ಆಗಿಲ್ಲವೆಂಬಂತೆ ಒಳ್ಳೆಯ ಮನೋಭಾವನೆಯಿಂದ ನಡೆದುಕೊಂಡರು. ಗೋಕಾಕ್ ವರದಿಯ ಬಗೆಗೆ, ಕನ್ನಡ ಜನರಿಗೆ ಅದರ ಬಗೆಗೆ ಇರುವ ಉತ್ಕಟ ಆಕಾಂಕ್ಷೆಗಳ ಬಗೆಗೆ, ಅವರೊಂದಿಗೆ ಮುಕ್ತ ಮನಸ್ಸಿನ ಚರ್ಚೆ ನಡೆಯಿತು. ನಾವು ಅವರೊಂದಿಗೆ ಒಂದು ಗಂಟೆಗೂ ಮೇಲ್ಪಟ್ಟು ಕಾಲ ಮಾತುಕತೆ ನಡೆಸಿದ್ದೆವು. ಆ ಮಾತುಕತೆಗಳಲ್ಲಿ ಹೆಚ್ಚಿನದೇನೂ ಆಗಲಿಲ್ಲ. ಒಬ್ಬರನ್ನೊಬ್ಬರು ಶೋಧಿಸುವ ರೀತಿಯಲ್ಲಿ ನಮ್ಮ ಮಾತುಕತೆ ನಡೆದವು. ಕುಸ್ತಿಯ ಕಣದಲ್ಲಿ ಜಟ್ಟಿಗಳು ಕೈ ಕೈ ಮುಟ್ಟಿ ಒಬ್ಬರನ್ನೊಬ್ಬರು ತಿಳಿದುಕೊಳ್ಳುವ ರೀತಿಯಲ್ಲಿ ನಮ್ಮ ಮಾತುಕತೆ ನಡೆದಿದ್ದವು. ತಮ್ಮ ಐದು ಜನ ಮಂತ್ರಿಗಳೊಂದಿಗೆ, ಕಾರ್ಯದರ್ಶಿಗಳೊಂದಿಗೆ ಮಾತುಕತೆ ನಡೆಸಲು ಅವರು ನಮಗೆ ತಿಳಿಸಿದರು. ಕನ್ನಡಕ್ಕೆ ಅಗ್ರಮಾನ್ಯತೆ ಇರುವ ಪ್ರಶ್ನೆ ಅದು. ಯಾವುದೇ ಸಂಧಾನಕ್ಕೆ ಒಳಪಡಬೇಕಾದ ವಿಷಯವೇ ಅಲ್ಲ ಎನ್ನುವುದನ್ನು ನಾವು ಅವರಿಗೆ ಸ್ಪಷ್ಟಪಡಿಸಿದೆವು. ಅವರು ನಮಗೆ ಐದು ಜನ ಮಂತ್ರಿ ಹಾಗೂ ಕಾರ್ಯದರ್ಶಿಗಳೊಂದಿಗೆ ಮಾತುಕತೆ ನಡೆಸುವ ವಿಚಾರವೊಂದನ್ನೇ ತಿಳಿಸಿದ್ದರೆ ನಮಗೆ ನಾಲ್ಕನೆಯ ತಾರೀಖಿನ ಸಭೆಯ ಬಾಗಿಲುಗಳು ಮುಚ್ಚಿಯೇ ಇರುತ್ತಿದ್ದವು. ಸ್ವಾಭಿಮಾನಿಗಳಾದ ನಾವು ಅಲ್ಲಿ ಹೆಜ್ಜೆ ಇರಿಸುವುದು ಸಾಧ್ಯವೇ ಇರಲಿಲ್ಲ.
ನಾವು ಮೇಲಕ್ಕೆ ಏಳುತ್ತಿದ್ದಂತೆಯೇ ಗುಂಡೂರಾಯರು, ‘ನಾವು ನೀವು ಹೇಗೂ ನಾಳೆಯ ಸಭೆಯಲ್ಲಿ ಭೆಟ್ಟಿಯಾಗುತ್ತೇವೆ’ ಎಂದು ಹೇಳುತ್ತಿದ್ದಂತೆ, ನಾನು ‘ನಮ್ಮ ನಿಮ್ಮ ಭೆಟ್ಟಿ ನಾಳೆ ಆಗುವುದಿಲ್ಲ. ನಮ್ಮ ಕೇಂದ್ರ ಕನ್ನಡ ಕ್ರಿಯಾ ಸಮಿತಿಗೆ ನೀವು ಪ್ರತ್ಯೇಕ ಭೆಟ್ಟಿ ಕೊಟ್ಟಿಲ್ಲ. ಆದ್ದರಿಂದ ನಾವು, ನೀವು ಕರೆದಿರುವ ನಾಳಿನ ಸಭೆಗೆ ಬರುವುದಿಲ್ಲ’ ಎಂದು ಹೇಳಿದೆ. ‘ನಮ್ಮನ್ನು ಮೊದಲು ಪ್ರತ್ಯೇಕವಾಗಿ ಕರೆದಿದ್ದರೆ ಬರುತ್ತಿದ್ದೆವು’ ಎಂದು ನಾನು ಅವರಿಗೆ ತಿಳಿಸಿದೆ.
‘ನಾಳೆ ನನಗೆ ಇಡೀ ದಿನ ತೆರಪಿಲ್ಲದಷ್ಟು ಕೆಲಸ’ ಎನ್ನುತ್ತ ಅವರು ಕೊಂಚವೂ ಆಲೋಚಿಸದಂತೆ ಮಾಡಿ, ‘ನಾಳೆ ಎಂಟು ಗಂಟೆಗೆ ಬರಲು ನಿಮಗೆ ಆದೀತೇ’ ಎಂದು ಕೇಳಿದರು. ನಮಗೆ ಅದಕ್ಕಿಂತಲೂ ಹೆಚ್ಚು ಸಂತೋಷದಾಯಕವಾದುದು ಬೇರೆ ಯಾವುದೂ ಇರಲಿಲ್ಲ. ನಾನು ತಕ್ಷಣವೇ ‘ಆಗಲಿ’ ಎಂದು ಒಪ್ಪಿಕೊಂಡೆ. ‘ಎಷ್ಟು ಜನ ಬರುತ್ತೀರಿ’ ಎಂದು ಅವರು ಕೇಳಿದರು. ಹತ್ತು ಜನ ಎನ್ನುವ ಮಾತು ನನ್ನ ಬಾಯಿಂದ ಥಟ್ಟನೆ ಬಂದಿತು. ಹಾಗಿದ್ದರೆ, ನೀವು ಬೆಳಗಿನ ಉಪಹಾರಕ್ಕೆ ಬನ್ನಿ. ಅಲ್ಲಿಯೇ ಮಾತನಾಡೋಣ ಎಂದು ಗುಂಡೂರಾಯರು ಹೇಳಿದರು. ಇದಾದ ಮೇಲೆ ನನ್ನ ಮನಸ್ಸಿಗೆ ಎಷ್ಟೋ ಹಗುರೆನಿಸಿತು. ‘ಇದು ಸಾಮಾನ್ಯ ಕೆಲಸವಲ್ಲ. ಬಹುದೊಡ್ಡ ಸಾಧನೆ’ ಎಂದು ಹಿರೇಮಠರು ಹರ್ಷತುಂಬಿದ ಹೃದಯದಿಂದ ನನಗೆ ಹೇಳಿದರು. ಬೆಟ್ಟದಂತೆ ನಮ್ಮ ಮೇಲೆ ಕವಿದುಕೊಂಡಿದ್ದ ನಿರಾಶೆ ಮಂಜಿನಂತೆ ಕರಗಿ ಹೋಗಿದ್ದಿತು. ‘ಮಂತ್ರಿ ಹಾಗೂ ಕಾರ್ಯದರ್ಶಿಗಳೊಂದಿಗೆ ಮಾತುಕತೆ ನಡೆಸಿರಿ. ಈ ವಿಚಾರ ಯಾರಿಗೂ ತಿಳಿಸಬೇಡಿ’ ಎಂದು ಗುಂಡೂರಾಯರು ನಮಗೆ ಪುನಃ ಜ್ಞಾಪಿಸಿದರು. ಅಂದು ಮಧ್ಯಾಹ್ನ ಮೂರು ಗಂಟೆಗೆ ನಮ್ಮ ಕಾರ್ಯಕರ್ತರ ಸಭೆಗೆ ನಾವು ಭಾರೀ ಲವಲವಿಕೆಯಿಂದ ಹೋದೆವು. ಅಲ್ಲಿ ಸೇರಿದ್ದ ನಮ್ಮ ಸ್ನೇಹಿತರು ಭಾರೀ ಉದ್ವೇಗದಿಂದ ಮಾತನಾಡುತ್ತಿದ್ದರು. ಮುಖ್ಯಮಂತ್ರಿಗಳಿಂದ ನಮಗೆ ಆಮಂತ್ರಣ ಬರಲಿಲ್ಲ. ಪ್ರತ್ಯೇಕ ಭೇಟಿಯನ್ನು ನಿರಾಕರಿಸಿದ್ದಾರೆ. ಪ್ರತ್ಯೇಕ ಆಮಂತ್ರಣ ಇಲ್ಲದೆ ನಾವು ಅಲ್ಲಿಗೆ ಹೋಗುವುದು ಸಾಧ್ಯವೇ ಇಲ್ಲ. ಈಗ ಹೋರಾಟವನ್ನು ಉಗ್ರಗೊಳಿಸದೆ ಬೇರೆ ಗತ್ಯಂತರವೇ ಇಲ್ಲ. ಉಗ್ರ ಹೋರಾಟ ಹೂಡಿದರೇನೇ ಸರಕಾರ ಕಣ್ಣು ತೆರೆಯುತ್ತದೆ. ಆಂದೋಲನವನ್ನು ಈಗ ಇನ್ನೂ ಹೆಚ್ಚು ಚುರುಕುಗೊಳಿಸಬೇಕು.
ಆಗ ನಾನು ಸರಕಾರದಿಂದ ಆಮಂತ್ರಣ ಬಂದಿದೆಯೆಂದು ಸಭೆಗೆ ತಿಳಿಸಿದಾಗ, ನಮ್ಮ ಸ್ನೇಹಿತರಿಗೆಲ್ಲ ಸೋಜಿಗವೆನಿಸಿತು. ಯಾಕೆಂದರೆ ಪ್ರತ್ಯೇಕ ಭೆಟ್ಟಿಯನ್ನು ಸರಕಾರವು ಹಿಂದಿನ ದಿನವಷ್ಟೇ ತಿರಸ್ಕರಿಸಿದ್ದಿತು. ಸರಕಾರವು ನಮ್ಮನ್ನು ಭೆಟ್ಟಿಗೆ ಕರೆದಿದೆ ಎನ್ನುವ ಮಾತು ಅವರಿಗೆ ನಂಬುಗೆ ಎನಿಸಲಿಲ್ಲ. ‘ಎಲ್ಲಿ ಬಂದಿದೆ? ಯಾವಾಗ ಬಂದಿದೆ? ಯಾರಿಂದ ಬಂದಿದೆ? ಎಂದು ಅವರು ನನ್ನನ್ನು ಕೇಳಿದರು. ‘ಹೇಗೆ ಬಂದಿದೆ, ಯಾವಾಗ ಬಂದಿದೆ’ ಎನ್ನುವುದೊಂದೂ ಈಗ ಅಗತ್ಯವಿಲ್ಲ. ನೀವು ನನ್ನನ್ನು ಮುಂದಾಳು ಮಾಡಿಕೊಂಡು ಮುಂದೆ ನಿಲ್ಲಿಸಿದ್ದೀರೆಂದ ಮೇಲೆ, ಆ ಆಮಂತ್ರಣ, ಅಧ್ಯಕ್ಷನಾದ ನನಗೆ ಬಂದಿದೆ ಎನ್ನುವುದನ್ನು ನಿಮಗೆ ತಿಳಿಸುತ್ತೇನೆ’ ಎನ್ನುತ್ತ ನಾನು, ಮುಖ್ಯಮಂತ್ರಿಗಳೊಂದಿಗೆ ನಮ್ಮ ಭೆಟ್ಟಿ ಬೆಳಿಗ್ಗೆ ಎಂಟು ಗಂಟೆಗೆ ಏರ್ಪಟ್ಟಿದೆ ಎಂದು ಹೇಳಿದೆ. ಆ ಮಾತು ಹೇಳುತ್ತಿದ್ದಂತೆಯೇ ಅವರೆಲ್ಲರೂ ನನ್ನ ಹೇಳಿಕೆಯನ್ನು, ಕರತಾಡನ ಗಳೊಂದಿಗೆ ಸ್ವಾಗತಿಸಿದರು. ಪ್ರತಿಕೂಲವೆನಿಸಿದ್ದ ಮನಸ್ಸಿಗೆ ಒಮ್ಮೆಲೇ ಅನುಕೂಲವಾಗಿ ಪರಿಣಮಿಸಿ ದುದನ್ನು ತಿಳಿದು ಅವರಿಗೆಲ್ಲ ಭಾರೀ ಸಂತೋಷವೆನಿಸಿದ್ದಿತು. ಬೆಳಗ್ಗೆ ಎಂಟು ಗಂಟೆಗೆ ಹತ್ತು ಜನರೊಂದಿಗೆ ಬರಲು ತಿಳಿಸಿದ್ದಾರೆ ಎಂದು ನಾನು ಹೇಳಿದೊಡನೆಯೇ ನಮ್ಮ ಸ್ನೇಹಿತರ ಹೃದಯ ಹಿಗ್ಗಿತು.
ಒಬ್ಬೊಬ್ಬರೂ ತಮತಮಗೆ ಬೇಕೆನಿಸಿದವರ ಹೆಸರನ್ನು ಹೇಳತೊಡಗಿದರು. ಆಗ ಸಾಹಿತ್ಯ ಪರಿಷತ್ತಿನ ಮಾಜಿ ಅಧ್ಯಕ್ಷ ಜೀ. ನಾರಾಯಣರು ಎದ್ದು ನಿಂತು, ಸ್ವಾಮೀ, ಇಲ್ಲಿ ನಾವು 150 ಜನ ಇದ್ದೇವೆ. ಒಬ್ಬೊಬ್ಬರೂ ಒಂದೊಂದು ಹೆಸರು ಹೇಳಿದರೆ ಅದು ನಮ್ಮನ್ನು ಯಾವ ಗುರಿಗೂ ಮುಟ್ಟಿಸುವುದಿಲ್ಲ. ನೀವು ನಮ್ಮ ಅಧ್ಯಕ್ಷರು. ನಮಗೆ ನಿಮ್ಮಲ್ಲಿ ವಿಶ್ವಾಸ ಇದೆ. ನೀವು ಯಾರನ್ನಾದರೂ ಹತ್ತು ಜನರನ್ನು ಕರೆದುಕೊಂಡು ಹೋಗಿ ಎಂದು ಹೇಳಿದರು. ಸಭೆಯಲ್ಲಿದ್ದವರು ಕರತಾಡನದಿಂದ ತಮ್ಮ ಒಪ್ಪಿಗೆ ಸೂಚಿಸಿದರು.
ನಾನು ಆಗ ಸಭೆಯಲ್ಲಿಯೇ ಕೆಲ ಸ್ನೇಹಿತರೊಂದಿಗೆ ಸಮಾಲೋಚನೆ ಮಾಡಿ, ಹತ್ತು ಜನರ ಹೆಸರನ್ನು ಆಯ್ದು ಆ ಹೆಸರುಗಳನ್ನು  ಸಭೆಯಲ್ಲಿಯೇ ಪ್ರಕಟಿಸಿದೆ. ಡಾ. ಪಾಟೀಲ ಪುಟ್ಟಪ್ಪ ತನಗೆ ಬೇಕಾದ ಕೆಲವರನ್ನು ಕರೆದುಕೊಂಡು ಹೋಗಿದ್ದಾನೆನ್ನುವ ಆಕ್ಷೇಪಣೆ ಬರಬಾರದೆಂದು ನಾನು ಈ ರೀತಿ ಮಾಡಿದ್ದೆ. ಆಂದೋಲನಕಾರರ ಮನೋಭಾವನೆ ಒಮ್ಮೆಲೇ ಉದಾಸೀನದಿಂದ ಉಲ್ಲಾಸಕ್ಕೆ ತಿರುಗಿದ್ದಿತು. ದುರ್ಗಮದಾರಿಯಿಂದ ನಾವು ಒಮ್ಮೆಲೇ ರಾಜಮಾರ್ಗಕ್ಕೆ ಬಂದು ಹತ್ತಿದಂತೆ ಆಗಿದ್ದಿತು. ಅಷ್ಟರಲ್ಲಿ ಹೊತ್ತು ಸರಿದು ಸಂಜೆ ಮೆಲ್ಲನೆ ಇಳಿಯತೊಡಗಿದ್ದಿತು. ನಾಳೆ ಸಭೆಯ ನಂತರ ಇನ್ನುಳಿದ ವಿಚಾರ ಎಂದು ಹೇಳಿ, ಡಾ. ಹಿರೇಮಠರೂ ನಾನು ಅವರನ್ನು ಬೀಳ್ಕೊಟ್ಟು ಅಲ್ಲಿಂದ ಎದ್ದೆವು. ಅವರಲ್ಲಿ ಅನೇಕರಿಗೆ ದಿಗಿಲು, ನನ್ನ ಬಗೆಗೆ ಅದು ಹೊಸ ಅನುಭವ. ಎಲ್ಲರೊಟ್ಟಿಗೆ ಮಾತಿನಲ್ಲಿ ತೊಡಗಿಕೊಂಡಿರುವ ಈ ಮನುಷ್ಯ ಇಂದೇಕೆ ಹೀಗೆ ಎಂದು ಅವರು ಅನುಮಾನ ಪಟ್ಟುಕೊಂಡಿರಲೂ ಸಾಕು. ಆದರೆ ಕೆಲಸ ಸುಸೂತ್ರವಾಗಿ ಸಾಗಿ ಸುಗಮವಾದ ಹಾದಿಯನ್ನು ಕಂಡುಕೊಳ್ಳಲು ರಹಸ್ಯವನ್ನು ಕಾಯ್ದುಕೊಂಡು ಹೋಗುವುದು ತುಂಬ ಅಗತ್ಯವಾಗಿದ್ದಿತು. ಮಾತುಕತೆಗಳು ನಿರ್ಣಾಯಕ ಘಟ್ಟಕ್ಕೆ ಬಂದು ನಿಂತಿದ್ದವು.
ನಾವು ಯಾವ ಮಾತುಕತೆಯನ್ನು ಆಗಲಿ, ಯಾರೊಂದಿಗೆ ನಡೆಸಿದರೂ ಅದು ಕ್ರಿಯಾ ಸಮಿತಿಯವರು ನಮಗೆ ಹಾಕಕೊಟ್ಟ ಚೌಕಟ್ಟಿನಲ್ಲಿಯೇ ಇರಬೇಕಾಗಿದ್ದಿತು. ನಿಷ್ಣಾತ ವಕೀಲನು ತನ್ನ ಪಕ್ಷಕಾರನ ವಾದವನ್ನು ಮಂಡಿಸುವಂತೆ ನಾವು ನಮ್ಮ ನಿಲುವಿಗೆ ಅವರನ್ನು ಪರವರ್ತಿಸುವ ಕಾರ್ಯ ಕೈಕೊಂಡಿದ್ದೆವು. ಮೊಯಿಲಿಯವರ ಮನೆಗೆ ನಾವು ಹೋದಾಗ, ಅಲ್ಲಿ ಮೊಯಿಲಿ, ಲೋಕೋಪಯೋಗಿ ಮಂತ್ರಿ ಕಾಗೋಡು ತಿಮ್ಮಪ್ಪ, ಶಿಕ್ಷಣ ಮಂತ್ರಿ ಶಂಕರರಾವ್, ಸರಕಾರದ ಮುಖ್ಯ ಕಾರ್ಯದರ್ಶಿ ಎಂ. ವೆಂಕಟೇಶನ್, ಮುಖ್ಯಮಂತ್ರಿಗಳ ಕಾರ್ಯದರ್ಶಿ ಅನಗೋಳ ಮತ್ತು ಶಿಕ್ಷಣ ಇಲಾಖೆಯ ಕಾರ್ಯದರ್ಶಿ ರವೀಂದ್ರ ಇದ್ದರು. ವೆಂಕಟೇಶನ್‌ರನ್ನು ನಾನು ರಾಜ್ಯ ಪುನರ್ಘಟನೆಯ ಪೂರ್ವದಿಂದಲೂ ಬಲ್ಲವನಾಗಿದ್ದೆ. ಅವರು ಮುಂಬೈ ರಾಜ್ಯದಿಂದ  ನೂತನವಾಗಿ ಬಂದವರು. ಅವರು ಬಹುದೊಡ್ಡ ಕನ್ನಡ ಅಭಿಮಾನಿಗಳು. ತೀ.ನಂ. ಶ್ರೀಯವರ ಶಿಷ್ಯರು. ಇನ್ನುಳಿದವರೊಂದಿಗೂ ನನ್ನ ಸಂಬಂಧ ನಿಕಟವಾಗಿದ್ದಿತು. ಮೊಯಿಲಿಯವರೊಂದಿಗೆ ನನಗೆ ಹೆಚ್ಚಿನ ಮೈತ್ರಿ ಇದ್ದಿತು. ಕಾಗೋಡು ತಿಮ್ಮಪ್ಪನವರನ್ನು ನಾನು ಗೋಪಾಲಗೌಡರ ಕಾಲದಿಂದಲೂ ಬಲ್ಲವನಾಗಿದ್ದೆ. ಗುಬ್ಬಿ ಶಂಕರರಾಯರಂತೂ ಆತ್ಮೀಯರೆನ್ನುವ ಸಲುಗೆಯಲ್ಲಿಯೇ ಬೆಳೆದವರು. ಮೂವರೊಂದಿಗೂ ನಾನು ಪ್ರತ್ಯೇಕವಾಗಿ ಹಾಗೂ ಒಟ್ಟಾಗಿ ಮಾತನಾಡುತ್ತಿದ್ದೆವು. ನಮ್ಮಲ್ಲಿ ಬಹಳಷ್ಟು ಅಭಿಪ್ರಾಯ … ಇರುವುದನ್ನು ಕಂಡುಕೊಂಡಿದ್ದೆ.
ಆ ಸಭೆಯಲ್ಲಿ ಮುಖ್ಯಮಂತ್ರಿಗಳ ಕಾರ್ಯದರ್ಶಿ ಅನಗೋಳರದೇ ದೊಡ್ಡಬಾಯಿ. ಏಪ್ರಿಲ್ 19ರ ಸೂತ್ರವನ್ನು ಅವರೇ ನಿರೂಪಿಸಿದರೆಂದು ಹೇಳಲಾಗುತ್ತಿತ್ತು. ಅಲ್ಪಸಂಖ್ಯಾತರ ಪ್ರಶ್ನೆಯನ್ನೆತ್ತಿ ಅವರು ನಮ್ಮನ್ನು ಹೆದರಿಸುವ ಪ್ರಯತ್ನ ಮಾಡಿದರು. ಅವರಿಗೆ ನಾನು ಸ್ಪಷ್ಟವಾಗಿ ಹೇಳಬೇಕಾಯಿತು. ‘ನೀವು ಬೀದಿಯಲ್ಲಿ ಹೋಗುವ ಜನರೊಂದಿಗೆ ಮಾತನಾಡಿದಂತೆ ನಮ್ಮೊಂದಿಗೆ ಮಾತನಾಡಬೇಡಿ. ಸಂವಿಧಾನದ ಆತಂಕದ … ನಮಗೆ ತೋರಿಸಬೇಕು. ಸಂವಿಧಾನದಲ್ಲಿ ನೀವು ಹೇಳುವ ಅಗತ್ಯವೇನೂ ಇಲ್ಲ. ನೀವು ಹೆದರಿಸುತ್ತಿರುವ ಆತಂಕ ಎಲ್ಲಿದೆ ತೋರಿಸಿರಿ. ಭಾಷಾ ಸಂಖ್ಯಾತರು ತಮ್ಮ ಪ್ರಾಥಮಿಕ ಶಾಲೆಯ ಕೊನೆಯ ಹಂತದವರೆಗೆ ತಮ್ಮ ಮಾತೃಭಾಷೆಯ ಮೂಲಕವೇ ಶಿಕ್ಷಣ ಪಡೆಯುವ ಹಕ್ಕುಳ್ಳವರಾಗಿದ್ದಾರೆಂದು ಸಂವಿಧಾನದ 351 ನೆಯ ಕಲಮಿನಲ್ಲಿ ಹೇಳಿದೆ. ಅದನ್ನೇನೂ ನಾವು ವಿರೋಧಿಸಿಲ್ಲವಲ್ಲ? ನಮ್ಮ ಮಂತ್ರಿಗಳ ಸ್ಥಿತಿ ಏನಾಗಿತ್ತೆಂದರೆ, ಅವರು ನಾನು ಹೇಳಿದಾಗ ಒಪ್ಪಿಕೊಳ್ಳು ತ್ತಿದ್ದರು. ಆನಗೋಳ ಏನಾದರೂ ಹೇಳಿದರೆ ಸುಮ್ಮನಾಗುತ್ತಿದ್ದರು. ಅವರು ಬಾಯಿ ತೆರೆದರೆ, ಆ ಮಂತ್ರಿಗಳಿಗೆ ಗರುಡನ ಗೆರೆ ತೋರಿಸಿದಂತೆ ಆಗುತ್ತಿತ್ತೊ ಏನೋ, ಯಾರು ಬಲ್ಲರು?
ಆಗ ನಾನು ಆ ಮಂತ್ರಿಗಳನ್ನು ಬೇರೆ ಕಡೆಗೆ ಕರೆದುಕೊಂಡು ಹೋಗಿ ಅವರ ಮರ್ಮಕ್ಕೆ ಹತ್ತುವಂಥ ಮಾತ್ತೊಂದನ್ನು ಕೇಳಿದೆ. ‘ಮಂತ್ರಿ ನೀವೋ? ಆನಗೋಳರೋ?  ನೀವು ನಿರ್ಣಯ ಕೈಕೊಳ್ಳಬೇಕು. ಅದನ್ನು ಅವರು ಅನುಷ್ಠಾನಕ್ಕೆ ತರಬೇಕು. ಈ ಮಾತಿನಿಂದ ಅವರ ಮನಸ್ಸಿನ ಮೇಲೆ ಪರಿಣಾಮವಾಯಿತು. ಅವರು ತಕ್ಷಣವೇ ಪ್ರತಿಕ್ರಿಯೆ ವ್ಯಕ್ತಪಡಿಸಿದರು. ‘ಇಲ್ಲ, ನಾವೇ ನಿರ್ಣಯ ಕೈಕೊಳ್ಳುತ್ತೇವೆ’ ಎಂದರು. ನಮ್ಮ ಮಾತುಕತೆಗಳು ಮಧ್ಯರಾತ್ರಿ ಮಿಕ್ಕುವವರೆಗೂ ಮುಂದುವರಿದವು. ಗೋಕಾಕ್ ವರದಿಯ ಎಲ್ಲ ಮುಖಗಳನ್ನು ನಾವು ಚರ್ಚಿಸಿದ್ದೆವು. ಆ ಸಭೆ ಬಹಳಷ್ಟು ತಿಳಿವಳಿಕೆ ತಂದುಕೊಳ್ಳಲು ಸಹಾಯಕವೆನಿಸಿದ್ದಿತು. ನಾವು ಸಭೆಯಲ್ಲಿ ಏನು ಹೇಳಿದ್ದೆವು, ಹೇಗೆ ಹೇಳಿದೆವು ಎನ್ನುವುದು ಇಲ್ಲಿ ಪ್ರಸ್ತುತವಲ್ಲ. ಆದರೆ, ಕ್ರಿಯಾ ಸಮಿತಿಯು ವಹಿಸಿಕೊಟ್ಟ ಕೆಲಸವನ್ನು ನಾವು ನಿರ್ವಂಚನೆಯಿಂದ ನಿರ್ವಹಿಸಿದ್ದೆವು.
ಆ ಸಮಗ್ರ ಮಾತುಕತೆಗಳಲ್ಲಿ ಮೊಯಿಲಿಯವರು ಬಹು ಉಪಯುಕ್ತವಾದ ಪ್ರಯೋಜನಕಾರಿ ಪಾತ್ರ ಆಡಿದ್ದರೆನ್ನುವುದನ್ನು  ಮಾತ್ರ ನಾನು ಪ್ರಾಂಜಲ ಮನಸ್ಸಿನಿಂದ ಒಪ್ಪಿಕೊಳ್ಳುತ್ತೇನೆ. ಅವರು ಅಂದು ನಮಗೆ ಸಿಕ್ಕದೇ ಹೋಗಿದ್ದರೆ ನಮ್ಮ ನಿಲುವನ್ನು ಸರಕಾರಕ್ಕೆ ತಿಳಿಸಿಕೊಡುವ ಸಂಧಿಯೇ ತಪ್ಪಿ ಹೋಗುತ್ತಿತ್ತು. ಕನ್ನಡ ಭಾಷೆಯು ಯಾರು ಯಾರಿಂದಲೋ ತನಗೆ ಬೇಕಾದ ಕೆಲಸವನ್ನು ಮಾಡಿಸಿಕೊಳ್ಳುತ್ತದೆ. ಕನ್ನಡದ ಕೆಲಸ ಮಾಡಿಸುವುದಕ್ಕೆ ಮೌಯಿಲಿಯವರು ಬಹಳ ಉಪಯುಕ್ತ ಮಾಧ್ಯಮವೆನಿಸಿದರು. ಮರುದಿನ ಬೆಳಿಗ್ಗೆ ಎಂಟು ಗಂಟೆಗೆ, ಡಾ. ರಾಜಕುಮಾರ್ ಸಮೇತ ನಾವು ಹತ್ತು ಜನ ಮುಖ್ಯಮಂತ್ರಿ ಗುಂಡೂರಾಯರ ನಿವಾಸಕ್ಕೆ ತೆರಳಿದೆವು. ಮುಖ್ಯಮಂತ್ರಿಗಳು ತಮ್ಮ ಗೃಹ ಕಚೇರಿಯಾದ ಕೃಷ್ಣಾದಲ್ಲಿ ಈ ಉಪಾಹಾರ ಸಭೆ ಕರೆದಿದ್ದರು. ಮೊಯಿಲಿ, ಗುಬ್ಬಿ ಶಂಕರರಾವ್ ಮೊದಲಾದ ಮಂತ್ರಿಗಳೂ ಅಲ್ಲಿಗೆ ಬಂದಿದ್ದರು. ಸಭೆಯಲ್ಲಿ ಮೊದಲಿಗೆ ನಾನು ಗೋಕಾಕ್ ವರದಿಯನ್ನು ನಮ್ಮ ಆಂದೋಲನಕ್ಕೆ ಕಾರಣರಾದ ಸಂಗತಿಗಳನ್ನು ನಿವೇದಿಸಿ, ಅಲ್ಪಸಂಖ್ಯಾತರಿಗೆ ಯಾವ ರೀತಿಯಿಂದಲೂ ತೊಂದರೆ ಆಗದಿರುವ, ಕನ್ನಡಕ್ಕೆ ಪ್ರಾಧಾನ್ಯತೆ ತಂದುಕೊಡುವ ಗೋಕಾಕ್ ಭಾಷಾ ಸೂತ್ರವನ್ನು ಒಪ್ಪಿಕೊಳ್ಳಬೇಕೆಂದು ಒತ್ತಾಯ ಪಡಿಸಿದೆ. ನಾವು ಪ್ರತಿಪಾದಿಸುತ್ತಿದ್ದ 125, 100 ಹಾಗೂ 75 ಅಂಕಗಳು ಇರಬೇಕೆನ್ನುವ ತತ್ವವನ್ನು ಸರಕಾರ ಸ್ವೀಕರಿಸಬೇಕೆಂದೂ ಕೇಳಿೆ. 125 ಅಂಕಗಳು ಕನ್ನಡಕ್ಕೋಸುಗ ಕನ್ನಡ ರಾಜ್ಯದಲ್ಲಿ ಎಲ್ಲರಿಗೂ ಕಡ್ಡಾಯ ವೆನಿಸಬೇಕು. 100 ಅಂಕಗಳ ಇಂಗ್ಲೀಷು ಕನ್ನಡ ಮಾತೃಭಾಷೆ ಉಳ್ಳವರಿಗೆ, 100 ಅಂಕಗಳು ಕನ್ನಡೇತರರಿಗೆ ಅವರ ಮಾತೃಭಾಷೆಗೋಸುಗ, 75 ಅಂಕಗಳು ಕನ್ನಡಿಗರಿಗೆ ಸಂಸ್ಕೃತ ಹಿಂದಿಗೋಸುಗ, ಮಿಕ್ಕುಳಿದವರಿಗೆ ಇಂಗ್ಲೀಷಿಗೋಸುಗ, ಈ ರೀತಿ ಸೂತ್ರವನ್ನು ಒಪ್ಪಬೇಕೆಂದು ನಾವು ಕೇಳಿದ್ದೆವು.
ಉಪಾಹಾರ ತೆಗೆದುಕೊಳ್ಳುತ್ತ ಬೇರೆಯವರೂ ಮಾತನಾಡಿದರು. ಈ ಮಾತು ಕತೆಗಳಿಂದ ವಾತಾವರಣ ಬಹಳಷ್ಟು ತಿಳಿಯಾಯಿತು. ಆಗ ಗುಂಡೂರಾಯರು, ‘ಈಗ ನಾವೆಲ್ಲರೂ ವಿಧಾನಸೌಧದಲ್ಲಿಯ ಸಭೆಗೆ ಹೋಗೋಣ’ ಎಂದು ಹೇಳಿದರು. ಆ ಸಭೆಗೆ ಹೋಗುವುದಕ್ಕೆ ನಮ್ಮ ಅಭ್ಯಂತರವೇನೂ ಇರಲಿಲ್ಲ. ಸಂತೋಷದ ಮನೋಭಾವನೆಯಿಂದ ನಾವೆಲ್ಲರೂ ಹೊರಗೆ ಬಂದು, ನಮ್ಮನ್ನು ಕರೆದೊಯ್ಯುವ ಕಾರುಗಳಿಗೋಸುಗ ಕಾಯ್ದು ನಿಂತಿದ್ದೆವು. ಮುಖ್ಯಮಂತ್ರಿ ಗುಂಡುರಾಯರು ತಮ್ಮ ಕಾರನ್ನು ಏರುತ್ತಿದ್ದಂತೆ, ತಮ್ಮೊಂದಿಗೆ ಬರುವಂತೆ ನನ್ನನ್ನೂ ಕರೆದರು. ನಾನೂ ಅವರ ಕಾರಿನಲ್ಲಿ ಕುಳಿತೆ. ಕಾರು ಅವರ ನಿವಾಸದಿಂದ ವಿಧಾನಸೌಧದ ಕಡೆಗೆ ಚಲಿಸತೊಡಗಿತು. ಆಗ ಗುಂಡೂರಾಯರು, ಒಮ್ಮೆಲೇ ನನ್ನ ಕೈ ಹಿಡಿದು, ‘ನೀವು ಈ ಆಂದೋಲನ ಮುಗಿಸಬೇಕು’ ಎಂದು ಕೇಳಿದರು.
ನಾನು ಅವರಿಗೆ ಹೇಳಿದೆ- ಈ ಆಂದೋಲನವನ್ನು ಒಂದು ನಿಮಿಷ ಕೂಡ ಹೆಚ್ಚು ಮುಂದುವರಿಸಬೇಕೆನ್ನುವ ಇಷ್ಟ ನನಗೆ ಇಲ್ಲ. ಸಾಧ್ಯವಾದರೆ ಅದನ್ನು ನಾನು ಈಗ, ಈ ಕ್ಷಣವೇ ನಿಲ್ಲಿಸಬೇಕೆಂದಿದ್ದೇನೆ. ಆದರೆ, ಅದನ್ನು ನನ್ನೊಬ್ಬನಿಂದಲೇ ನಿಲ್ಲಿಸುವುದಕ್ಕೆ ಆಗುವುದಿಲ್ಲ. ಅದನ್ನು ನಿಲ್ಲಿಸಲು ನಿಮ್ಮ ಸಹಕಾರವೂ ಬೇಕು. ನೀವು ನಮ್ಮ ಬೇಡಿಕೆ ಒಪ್ಪಿದರೆ ಅದು ತಕ್ಷಣವೇ ನಿಲ್ಲುತ್ತದೆ. ನಮ್ಮ ಬೇಡಿಕೆಯಲ್ಲಿ ಸರಕಾರ ಒಪ್ಪದೇ ಇರುವಂಥದೇನೂ ಇಲ್ಲ. ಈ ಮಾತನ್ನು ಕೇಳಿದ ಗುಂಡೂರಾಯರು, ‘ಅಲ್ಪಸಂಖ್ಯಾತರ ಪ್ರಶ್ನೆ ನನ್ನನ್ನು ಕಾಡಿಸುತ್ತಿದೆ’ ಎಂದು ಹೇಳಿದರು. ಆಗ, ನಾನು ಗುಂಡೂರಾಯರಿಗೆ ಹೇಳುವ ಒಂದು ಮಾತು ತಕ್ಷಣವೇ ಹೊಳೆಯಿತು. ತಿಳಿಸಿದೆ: ‘ನೀವು ನಮ್ಮ ಸೂತ್ರಕ್ಕೆ ಒಪ್ಪಿಕೊಳ್ಳಿ. ನಿಮ್ಮನ್ನು ಸಮಾಧಾನ ಪಡಿಸುವ ಒಂದು ಪರಿಹಾರ ನನ್ನ ಬಳಿ ಇದೆ. ನಾವು ಗೋಕಾಕ್ ವರದಿ ಪರವಾಗಿ ಆಂದೋಲನ ಹೂಡಿದವರು. ನಾವು ಗೆಲ್ಲಬೇಕು. ನೀವು ಸರಕಾರ, ನೀವು ಸೋಲಬಾರದು. ಇಬ್ಬರಿಗೂ ಗೌರವ ತರುವಂಥ ಪರಿಹಾರವನ್ನು ನಾನು ಸೂಚಿಸುತ್ತೇನೆ. ನನ್ನ ಮಾತಿನಿಂದ ಗುಂಡೂರಾಯರಿಗೆ ಕುತೂಹಲವೆನಿಸಿತು. ಸೂಚಿಸುವ ಪರಿಹಾರ ಯಾವುದು ಎಂದು ಕೇಳಿದರು. ನಾನು ಮುಂಚಿತವಾಗಿ ಆಲೋಚಿಸಲಿಲ್ಲದ ಒಂದು ಪರಿಹಾರ ನಮಗೆ ಆಗ ತಟ್ಟನೆ ಹೊಳೆದಿದ್ದಿತು. ‘ಕನ್ನಡ 125 ಅಂಕ ಎನ್ನುವುದು ಭಾಷಾ ಅಲ್ಪಸಂಖ್ಯಾತರಿಗೆ ತೊಂದರೆಯಾಗುತ್ತದೆ. ನೀವು ಅವರಿಗೆ ಐದು ವರ್ಷಗಳವರೆಗೆ 15 ಕೃಪಾಂಕಗಳನ್ನು ಕೊಡಬೇಕೆಂದು ನಾನು ಹೇಳುತ್ತೇನೆ. ನಾನು ಐದು ವರ್ಷ ಎಂದು ಹೇಳಿದರೂ, ನೀವು ನಿಮ್ಮ ಔದಾರ್ಯದಿಂದ ಹತ್ತು ವರ್ಷಗಳ ಕಾಲ ಕೊಟ್ಟರೂ ನಮ್ಮ ಅಭ್ಯಂತರ ಇಲ್ಲ’
ಈ ಮಾತು ನನ್ನ ಬಾಯಿಂದ ಬರುತ್ತಲೂ, ಗುಂಡೂರಾಯರು ಒಮ್ಮೆಲೇ ಉತ್ಸಾಹಿತರಾಗಿ, ‘ನಮಗೆ ಪರಿಹಾರ ಸಿಕ್ಕಿತು’ ಎಂದು ಹೇಳಿ ನನ್ನ ಕೈ ಕುಲುಕಿದರು. ಅಷ್ಟರಲ್ಲಿ ವಿಧಾನಸೌಧದ ಪಶ್ಚಿಮದ ದ್ವಾರ ಬಂದಿತು. ‘ಇನ್ನೇನು ಮುಗಿಯಿತಲ್ಲ’ ಎನ್ನುತ್ತ ಗುಂಡೂರಾಯರು ಕಾರಿನಿಂದ ಇಳಿದರು. ದಾಟಬೇಕಾದ ಕೊನೆಯ ಆತಂಕವನ್ನು ದಾಟಿದ ಆನಂದದಿಂದ ನಾನು ವಿಧಾನಸೌಧದ ಲಿಫ್ಟ್ ಏರಿದಾಗ ಗೆಲುವಿನ ತುತ್ತ ತುದಿಗೇ ಹೋಗಿ ಮುಟ್ಟಿದ ಸಂತೋಷ ನನಗೆ ಆಗಿದ್ದಿತು. ಮೌಂಟ್ ಎವರೆಸ್ಟ್ ಶಿಖರ ಏರಿದವರಿಗಾದರೂ ಅಂಥ ಹರ್ಷ ಉಂಟಾಗಿರಬಹುದೆಂದು ನಾನು ಹೇಳಲಾರೆ. ನಾವು ಭಾಗವಹಿಸಬಾರದೆಂದು ತೀರ್ಮಾನಿಸಿದ್ದ ಆ ಸಭೆ ಸರ್ವಾರ್ಥದಲ್ಲಿ ಕೇಂದ್ರ ಕನ್ನಡ ಕ್ರಿಯಾ ಸಮಿತಿಯವರು ಕರೆದ ಸಭೆಯೇ ಆಗಿ ಪರಿಣಮಿಸಿತು. ಎಲ್ಲರ ಗಮನ ಅಂದು ನಮ್ಮ ಮೇಲೆಯೇ ಇದ್ದಿತು.
ನಾಟಕೀಯ ತಿರುವು
ಸಂಪೂರ್ಣ ಸೋತು ಹತಾಶೆಯ ಮನೋಭಾವನೆಯಿಂದ ಬೆಂಗಳೂರಿಗೆ ಹೋಗಿದ್ದ ನಾವು ಸಂಪೂರ್ಣ ಜಯ ಸಂಪಾದಿಸಿದ ಹರ್ಷೋನ್ಮಾದವನ್ನು ನಮ್ಮ ಹೃದಯದಲ್ಲಿ ತುಂಬಿಕೊಂಡು ಬೆಂಗಳೂರಿನಿಂದ ಹಿಂದಿರುಗಿದೆವು. ಘಟನೆಗಳಿಗೆ ನಾಟಕೀಯ ತಿರುವು ಬಂದು ಚಮತ್ಕಾರಿಕ ಬದಲಾವಣೆಗಳು ಕಾಣಿಸಿಕೊಂಡು, ದೃಶ್ಯಾವಳಿಗಳು ಸಂಪೂರ್ಣ ಪಲ್ಲಟಗೊಂಡುದುದು ನಮ್ಮಷ್ಟಕ್ಕೆ ನಮಗೇ ವಿಸ್ಮಯವನ್ನು ಉಂಟು ಮಾಡಿದ್ದಿತು. ಕನ್ನಡ ಪರವಾದ ಹೋರಾಟದಲ್ಲಿ ತೊಡಗಿದ್ದ ಕನ್ನಡ ಕೇಂದ್ರ ಕ್ರಿಯಾಸಮಿತಿಯ ಸದಸ್ಯರೆಲ್ಲರೂ ಹಿಂದಿನ ಒಂದೇ ಒಂದು ದಿನದ ಅವಧಿಯಲ್ಲಿ ಒಂದಂಗುಲ ಹೆಚ್ಚು ಬೆಳೆದಂತೆ ಭಾವನೆ ಮಾಡಿಕೊಂಡರು. ನಾವು ಹೋರಾಟ ಮಾಡುತ್ತಿದ್ದುದೆಲ್ಲವೂ ನಮ್ಮ ಕೈವಶವಾದ ನ್ಯಾಯೋಚಿತ ಉನ್ಮಾದ ನಮ್ಮ ತಲೆಯಲ್ಲಿ ತುಂಬಿಕೊಂಡಿದ್ದಿತು. ಮುಖ್ಯಮಂತ್ರಿ ಗುಂಡೂರಾಯರು, ನಾವು ಉಭಯತ್ರರೂ ಮಾತುಕತೆಯಾಡಿ, ಒಪ್ಪಿಕೊಂಡ ಸಭ್ಯಗೃಹಸ್ಥರ ಒಡಂಬಡಿಕೆಯಂತೆ, ‘ಆದಷ್ಟು ಬೇಗನೆ,’ ಅಂದರೆ ಆರೆಂಟು ದಿನಗಳಲ್ಲಿ ವಿಧಾನ ಸಭೆಯ ಮೂಲಕ, ನಮ್ಮ ಮಾತುಕತೆಗಳಿಗೆ ಶಾಸನದ ಸ್ವರೂಪ ಕೊಡುವರೆಂದು ನಾವು ನಿರೀಕ್ಷಿಸಿದ್ದೆವು.
ಸತ್ಯಾಗ್ರಹವನ್ನು ಸ್ಥಗಿತಗೊಳಿಸಿದ್ದುದರಿಂದ, ನಮಗೆ ಸರಕಾರಿ ಆಜ್ಞೆಯ ಮಾರ್ಗ ಪ್ರತೀಕ್ಷೆ ಮಾಡುವುದರ ವಿನಾ ಬೇರೆ ಯಾವ ಕೆಲಸವೂ ಇರಲಿಲ್ಲ. ಕುಸ್ತಿಯನ್ನು ಒಗೆದು ಬಂದ ವಿಜಯಮಲ್ಲನಂತೆ ನಾವು ನಿಶ್ಚಿಂತೆಯಿಂದ ವಿರಾಮವನ್ನು ಅನುಭವಿಸುತ್ತಿದ್ದೆವು. ದಿನಗಳು ಒಂದೊಂದೇ ಕಳೆದು ಹೋಗತೊಡಗಿದವು. ಮುಖ್ಯಮಂತ್ರಿಗಳು ನಮಗೆ ಮಾತುಕೊಟ್ಟು ಮನವರಿಕೆ ಮಾಡಿಕೊಟ್ಟಂತೆ ವಿಧಾನ ಸಭೆಯ ಅಧಿವೇಶನವನ್ನು ಕರೆಯಲಿಲ್ಲ. ನಮಗೆಲ್ಲ ಕಳವಳವೆನಿಸತೊಡಗಿತು. ಕನ್ನಡ ಹೋರಾಟಗಾರರ ಕಣ್ಣಿಗೆ ಮಣ್ಣೆರೆಚುವ ಪ್ರಯತ್ನವನ್ನು ಸರಕಾರ ಮಾಡಿತೆನ್ನುವ ಭಯ ಸಂದೇಹಗಳಿಂದ ಕೂಡಿದ ಟೀಕೆಗಳು ರಾಜ್ಯದ ಮೂಲೆ ಮೂಲೆಗಳಿಂದ ಬರತೊಡಗಿದವು. ಭಾಷಾ ಸಮಸ್ಯೆಗೆ ಸಂಬಂಧಿಸಿದಂತೆ ಎಂಟು ದಿನಗಳಲ್ಲಿ ಸರಕಾರಿ ಆಜ್ಞೆ ಹೊರಡಿಸಲಾಗುವುದೆನ್ನುವ ಮುಖ್ಯ ಮಂತ್ರಿಗಳ ಭರವಸೆ ಏನಾಯಿತು ಎಂದು ಕನ್ನಡದ ಆಸಕ್ತಿ ಉಳ್ಳವರೆಲ್ಲರೂ ಕಾತರಗೊಂಡು ಕೇಳತೊಡಗಿದರು. ಕೊಟ್ಟ ಮಾತಿಗೆ ಮುಖ್ಯಮಂತ್ರಿಗಳು ತಿರುಗಿ ಬೀಳುವುದು ಸರಿಯಲ್ಲ ವೆಂದೂ, ಅವರು ತಾವು ನೀಡಿದ ಭರವಸೆಗಳನ್ನು ನೆರವೇರಿಸಿಕೊಡಬೇಕೆಂದೂ ನಾನು ಕನ್ನಡ ಕೇಂದ್ರ ಕ್ರಿಯಾ ಸಮಿತಿಯ ಅನಿಸಿಕೆಗಳಿಗೆ ಬಹಿರಂಗ ಅಭಿವ್ಯಕ್ತಿ ಒದಗಿಸಿಕೊಟ್ಟೆ. ಆದರೆ, ಸರಕಾರಿ ಯಂತ್ರವು ಜನತೆಯ ಭಾವನೆಗಳ ಬಗೆಗೆ ಸಂಪೂರ್ಣ ನಿಶ್ಚೇಷ್ಟಿತ ವಾಗಿದೆಯೆನ್ನುವುದು ಸರಾರಿ ವಕ್ತಾರನ ಹೇಳಿಕೆಯಿಂದ ಸ್ಪಷ್ಟಪಟ್ಟಿತು. ನಮ್ಮೆಲ್ಲರ ಮೇಲಿನ ಉಸಿರು ಮೇಲೆ, ಕೆಳಗಿನ ಉಸಿರು ಕೆಳಗೆ ಆಗುವಂತೆ ಸರಕಾರದ ಹೇಳಿಕೆ ಬಂದಿತು. ಜೂನ್ ನಾಲ್ಕರ ಸಭೆಯಲ್ಲಿ ನಡೆದುದೆಲ್ಲವೂ ನಾಟಕ ಎಂಬಂತೆ, ಸರಕಾರಿ ವಕ್ತಾರನು ಕನ್ನಡ ಕ್ರಿಯಾ ಸಮಿತಿಯೊಂದಿಗೆ ಸರಕಾರವು ಯಾವುದೇ ಒಪ್ಪಂದ ಮಾಡಿಕೊಂಡಿಲ್ಲವೆಂದು ಹೇಳಿ, ಸಮಗ್ರ ಸಾರ್ವಜನಿಕವನ್ನೇ ದಿಗ್ಭ್ರಮೆಗೊಳಿಸಿದ್ದ ಸಾರ್ವಜನಿಕದ ಮೇಲೆ, ಸರಕಾರ ತನ್ನ ಮನಸ್ಸಿಗೆ ಬಂದಂತೆ ಸ್ವೇಚ್ಛೆಯಿಂದ ಸವಾರಿ ಮಾಡಿಕೊಂಡು ಹೋಗಬಹುದೆಂದು ಭಾವನೆ ಮಾಡಿಕೊಂಡಿರಬೇಕು. ಒಂದು ಹಸೀ ಸುಳ್ಳನ್ನು ಸೃಷ್ಟಿಸಿ ಹೇಳುವುದಕ್ಕೆ ಭಂಡ ಧೈರ್ಯ ಬೇಕಾಗುತ್ತದೆ. ನಡೆದುದನ್ನು ನಡೆದಿಲ್ಲವೆಂಬಂತೆ ಮಾಡಿ, ನಡೆಯಲಿಲ್ಲದುದನ್ನು ನಡೆದಂತೆ ಮಾಡಿ ತೋರಿಸುವುದು ನಾಚುಗೆಯ ಲವಲೇಶ ಇಲ್ಲದವರಿಂದ ಮಾತ್ರವೇ ಆಗಬಲ್ಲದು. ಸರಕಾರದ ವಕ್ತಾರನು ಮುಖ್ಯಮಂತ್ರಿಗಳೊಂದಿಗೆ ಹಾಗೂ ಇತರ ಮಂತ್ರಿಗಳೊಂದಿಗೆ, ನಾನು ಹಾಗೂ ಕ್ರಿಯಾ ಸಮಿತಿಯ ಇನ್ನಿತರ ಸದಸ್ಯರು ಜೂನ್ ನಾಲ್ಕರಂದು ವಿಧಾನ ಸೌಧದ ಸಭಾ ಭವನದಲ್ಲಿ ನಡೆಸಿದ ರಹಸ್ಯ ಹಾಗೂ ಮುಕ್ತ ಮಾತುಕತೆಗಳ ಬಗೆಗೆ ಉಲ್ಲೇಖಿಸದೇ ಇದ್ದುದು ಸೋಜಿಗದ ಸಂಗತಿ ಆಗಿದ್ದಿತು. ಅಕಾಡೆಮಿ ಹಾಗೂ ವಿಶ್ವಮೇಳಗಳಿಗೆ ರಾಜೀನಾಮೆ ಕೊಟ್ಟವರು, ಅವುಗಳನ್ನು ಹಿಂತೆಗೆದುಕೊಂಡು ಸರಕಾರದೊಂದಿಗೆ ಪುನಃ ಸಹಕರಿಸಬೆೀಕೆಂದು ಮುಖ್ಯಮಂತ್ರಿಗಳು ನಮ್ಮನ್ನು ಕೇಳಿದ್ದರು.
ನಾವು ಸರಕಾರದ ಸದುದ್ದೇಶ ಹಾಗೂ ಪ್ರಾಮಾಣಿಕತೆಗಳ ಬಗೆಗೆ ನೂರಕ್ಕೆ ನೂರರಷ್ಟು ವಿಶ್ವಾಸ ಇರಿಸಿದ್ದೆವು. ಮುಖ್ಯಮಂತ್ರಿಗಳು ತಮ್ಮ ಧಾರಾಳ ಭರವಸೆಗಳ ಮೂಲಕ ನಾವೆಲ್ಲರೂ ನಂಬುವಂತೆ ಮಾಡಿದ್ದರು. ಮುಖ್ಯಮಂತ್ರಿ ಆದವರೇ ಭರವಸೆ ನೀಡುತ್ತಾರೆಂದ ಮೇಲೆ, ಅವರ ಮಾತನ್ನು ಹೇಗೆ ನಂಬದೇ ಇರಲಿಕ್ಕಾಗುತ್ತದೆ? ಇನ್ನೊಬ್ಬ ಮನುಷ್ಯನು ತಾನು ಪ್ರಾಮಾಣಿಕನಲ್ಲ ಎನ್ನುವುದನ್ನು ತನ್ನ ಮಾತು ಹಾಗೂ ಕೃತಿಯಿಂದ ತೋರಿಸಿಕೊಡುವವರೆಗೂ ಅವನು ಪ್ರಾಮಾಣಿಕನೆಂದೇ ನಂಬುವುದು ಸಭ್ಯಗೃಹಸ್ಥನ ಲಕ್ಷಣ. ಮುಖ್ಯಮಂತ್ರಿ ಗುಂಡೂರಾಯರೊಂದಿಗೆ ಯಾವುದೇ ಬಗೆಯ ನಿರ್ಧಾರ ಆಗಿಲ್ಲ ವೆಂದು ಸರಕಾರಿ ವಕ್ತಾರನು ಜೂನ್ 15ರಂದು ಹೇಳಿಕೆ ನೀಡಿರುವುದು, ಕನ್ನಡಕ್ಕೋಸುಗ ಇನ್ನೂ ಬಲಿದಾನ ಮಾಡಬೇಕೆನ್ನುವುದು ಇರಬೇಕೆಂದು ತೋರುತ್ತದೆ. ಮುಖ್ಯಮಂತ್ರಿ ಆದವನೇ ತನ್ನ ಮಾತಿನ ಮೇಲೆ ತಿರುಗಿ ಬಿದ್ದರೆ ಜನರಿಗೆ ಯಾವ ಮೋಕ್ಷ ಇದೆ? ತಾಯಿಯ ಹಾಲು ನಂಜಾದರೆ, ಬೇಲಿಯೇ ಎದ್ದು ಹೊಲ ಮೇಯ್ದರೆ, ಧರಣಿಯೇ ಹತ್ತಿ ಉರಿದರೆ ರಕ್ಷಿಸುವವರು ಯಾರಿದ್ದಾರೆ? ಆಗ ನಾನು ಕೇಂದ್ರ ಕನ್ನಡ ಕ್ರಿಯಾ ಸಮಿತಿಯ ಪರವಾಗಿ ಒಂದು ಹೇಳಿಕೆ ನೀಡಿ,
ಕನ್ನಡಕ್ಕೋಸುಗ ಬಲಿದಾನ ಸಲ್ಲಿಸಬೇಕಾದ ದೈವ ನಿಯಾಮಕ ದಿನ ಈಗ ಕನ್ನಡಿಗರೆದುರು ಬಂದಿದೆ. ಅವರು ಈಗ ಕನ್ನಡದ ರಕ್ಷಣೆಗೋಸುಗ ತಮ್ಮ ಸರ್ವಸ್ವವನ್ನೂ ನೀಡಲು ಮುಂದಾಗಬೇಕು. ಇಲ್ಲದಿದ್ದರೆ ನಮ್ಮ ಕಣ್ಣೆದುರಿಗೇ ಕನ್ನಡದ ಕೊಲೆ ಆಗುತ್ತದೆ. ಕನ್ನಡದ ರಕ್ಷಣೆ ಈಗಲ್ಲದಿದ್ದರೆ ಇನ್ನೆಂದೂ ಆಗಲಾರದು.
‘ಸರಕಾರವು ಕನ್ನಡದ ಬಗೆಗೆ, ಗೋಕಾಕ್ ವರದಿಯ ಬಗೆಗೆ ಯಾವುದೇ ಒಡಂಬಡಿಕೆ ಮಾಡಿಕೊಂಡಿಲ್ಲವೆಂದು ಸರಕಾರದ ವಕ್ತಾರನು ಹೇಳಿದ ಮೇಲೆ, ಕನ್ನಡಿಗರಿಗೆಲ್ಲ ಕನ್ನಡದ ಹೋರಾಟ ಕೊನೆಗೊಂಡಿಲ್ಲ ಎನ್ನುವುದು ಮನವರಿಕೆ ಆಗಬೇಕು. ಅವನು ಹೇಳಿರುವುದು ಅಪ್ಪಟವಾದ ಹಸೀ ಸುಳ್ಳು. ಸರಕಾರವು ಸತ್ಯದ ಬಗೆಗೆ ಎಷ್ಟೊಂದು ಮಿತವ್ಯಯದ ಭಾವನೆ ಹೊಂದಿದೆ ಎನ್ನುವುದನ್ನು ಈ ಘಟನೆ ತೋರಿಸಿಕೊಡುತ್ತದೆ.
ಕೇಂದ್ರ ಕನ್ನಡ ಕ್ರಿಯಾ ಸಮಿತಿಯ ಮುಂದಾಳುಗಳು ಬೆಂಗಳೂರಿಗೆ ಮುಖ್ಯ ಮಂತ್ರಿಗಳೊಂದಿಗೆ ಮೋಜು ಮಾಡಲು ಇಲ್ಲವೆ ಹಲೋ ಹಲೋ  ಎಂದು ಅವರೊಂದಿಗೆ ಕುಶಲ ಸಂಭಾಷಣೆ ನಡೆಸಿ  ಬರಲು ಹೋಗಿರಲಿಲ್ಲ. ಅವರು ಅಲ್ಲಿ ಗೋಕಾಕ್ ವರದಿಯ ಅನುಷ್ಠಾನದ ಬಗೆಗೆ ಎರಡು ದಿನ, ಗಂಟೆಗಳ ಕಾಲ, ಅತ್ಯಂತ ಕಷ್ಟದ ಭಾರೀ ಪ್ರಯಾಸಕರವಾದ ಮಾತುಕತೆಗಳನ್ನು ನಡೆಸಿದರು. ಹಣಕಾಸು ಮಂತ್ರಿ ವೀರಪ್ಪ ಮೊಯಿಲಿ, ಲೋಕೋಪಯೋಗಿ ಮಂತ್ರಿ ಕಾಗೋಡು ತಿಮ್ಮಪ್ಪ, ಶಿಕ್ಷಣ ಮಂತ್ರಿ ಬಿ.ಜಿ. ಶಂಕರರಾವ್, ನಗರಾಭಿವೃದ್ದಿ ಮಂತ್ರಿ ಧರ್ಮಸಿಂಗ್ ಮೊದಲಾದವರೆಲ್ಲರೂ ಕ್ರಿಯಾ ಸಮಿತಿಯವರು ನಡೆದ ಮಾತುಕತೆಗಳಲ್ಲಿ ಸಹಬಾಗಿ ಆಗಿದ್ದರು. ಜೂನ್ ನಾಲ್ಕರ ಎಂಟು ಗಂಟೆಗಳ ಕಾಲದ ಸುದೀರ್ಘ ಚರ್ಚೆಯ ನಂತರ ಮುಖ್ಯಮಂತ್ರಿಗಳು ಪತ್ರಿಕಾಗೋಷ್ಠಿಯಲ್ಲಿ ಮಾತನಾಡಿದಾಗ ಅಲ್ಲಿಯೇ ಇದ್ದ ಕ್ರಿಯಾ ಸಮಿತಿಯ ಅಧ್ಯಕ್ಷರು ತಮ್ಮ ಮಾತಿನಲ್ಲಿ ಒಡಂಬಡಿಕೆ ನಡೆದ ಬಗೆಗೆ ಯಾವ ವಿಚಾರವನ್ನೂ ಪ್ರಸ್ತಾಪಿಸಲಿಲ್ಲ ವೆಂದು ಸರಕಾರಿ ವಕ್ತಾರನು ಹೇಳಿರುವುದು, ಮುಖ್ಯಮಂತ್ರಿಗಳೊಂದಿಗೆ ನಡೆದ ಸಂಗತಿಗಳನ್ನು ತಿರುಚುವ ಪ್ರಯತ್ನವಾಗಿದೆ.
ಮಾತುಕತೆಗಳ ಬಗೆಗೆ ಮುಖ್ಯಮಂತ್ರಿಗಳೂ ಹಾಗೂ ನಾನೂ ತೃಪ್ತಿಯನ್ನು ವ್ಯಕ್ತಪಡಿಸಿದಾಗ, ಅಲ್ಲಿಯೇ ಇದ್ದ ‘ಕನ್ನಡ ಪ್ರಭ’ ವರದಿಗಾರರು, ‘ಕ್ರಿಯಾ ಸಮಿತಿಯು ಸರಕಾರವನ್ನು ಮಣಿಸಿತೋ, ಸರಕಾರವೇ ಕ್ರಿಯಾ ಸಮಿತಿಯನ್ನು ಮಣಿಸಿತೊ’ ಎಂದು ಕೇಳಿದಾಗ, ಮುಖ್ಯಮಂತ್ರಿ ಗುಂಡೂರಾಯರು, ‘ನಾವು ಪರಸ್ಪರರನ್ನು ತಿಳಿದುಕೊಂಡೆವು’ ಎಂದು ಹೇಳಿದರು. ಸರಕಾರದೊಂದಿಗೆ ಒಂದು ಒಡಂಬಡಿಕೆಯಾದಾಗ, ಸರಕಾರವೇ ಅದನ್ನು ಸೂಕ್ತ ಸಮಯದಲ್ಲಿ ಘೋಷಿಸಬೇಕೆನ್ನುವುದು ಸಹಜವಾದ ಸಂಪ್ರದಾಯವಾಗಿದೆ. ‘ಎಷ್ಟು ಬೇಗ ನಿಮ್ಮ ನಿರ್ಣಯ ಪ್ರಕಟವಾಗುತ್ತಿದೆ’ ಎಂದು ವರದಿಗಾರರು ಕೇಳಿದಾಗ, ‘ಆದಷ್ಟು ಶೀಘ್ರ’ ಎಂದು ಮುಖ್ಯಮಂತ್ರಿಗಳು ಹೇಳಿದ್ದರು.  ಇಷ್ಟೆಲ್ಲ ನಡೆದೂ ಕೂಡ ಏನೂ ನಡೆದಿಲ್ಲವೆಂದು ಹೇಳಬೇಕಾದರೆ, ಕನ್ನಡವನ್ನು ಬಹು ವ್ಯವಸ್ಥಿತ ರೀತಿಯಿಂದ ಕೊಲ್ಲಬೇಕೆನ್ನುವ ಪ್ರಯತ್ನ ವಿಧಾನಸೌಧದಲ್ಲಿ ನಡೆದಿರುವುದು ಸ್ಪಷ್ಟ. ಸರಕಾರದ ಕಾರ್ಯದರ್ಶಿಗಳು ಮುಖ್ಯಮಂತ್ರಿಗಳ ಕೈಯಲ್ಲಿ ಇರುವುದ ಕ್ಕಿಂತಲೂ, ಮುಖ್ಯಮಂತ್ರಿಗಳೇ ಕಾರ್ಯದರ್ಶಿಗಳ ಕೈಯಲ್ಲಿ ಇರುವಂತೆ ತೋರುತ್ತದೆ. ಈ ಸಮಗ್ರ ಭಾಷಾ ಪ್ರಶ್ನೆಯಲ್ಲಿ ಸರಕಾರದ ಕೆಲ ಜನ ಕಾರ್ಯದರ್ಶಿಗಳೇ ಖಳನಾಯಕ ಕೆಲಸ ಮಾಡಿದ್ದಾರೆ. ಕೆಲ ಜನ ಮಂತ್ರಿಗಳೂ ಇದರಲ್ಲಿ ಸೇರ್ಪಡೆ ಆಗಿದ್ದಾರೆ. ಅಂಥವರ ಕೈಯಲ್ಲಿ ಮುಖ್ಯಮಂತ್ರಿಗಳು ಸಿಕ್ಕು ಬಿದ್ದಿದ್ದಾರೆ. ಕನ್ನಡವನ್ನು ಮುಗಿಸಲು ಕನ್ನಡಿಗರ ಕತ್ತು ಹಿಸುಕಲು ವಿಧಾನ ಸೌಧದದಲ್ಲಿ ಯಾವಾಗಲೂ ಏನಾದರೂ ಒಳ ಕೀಟಲೆಗಳು ಇದ್ದೇ ಇರುತ್ತವೆ.
ಕನ್ನಡದ ಹೆಚ್ಚಿನ ವೈರಿಗಳು ವಿಧಾನಸೌಧದಲ್ಲಿ ಇರುವವರಲ್ಲದೆ ಹೊರಗೆ ಇಲ್ಲ. ಹೊರಗಿನಿಂದ ಬಂದ ಐಎಎಸ್ ಅಧಿಕಾರಿಗಳ ಚೆಲ್ಲಾಟ ಅಲ್ಲಿ ನಡೆದಿದೆ. ಅದು ತನ್ನದೇ ವಿಧಾನಸೌಧ ಎನ್ನುವ ಭಾವನೆ ಯಾವ ಕನ್ನಡಿಗನಿಗೂ ಇದುವರೆಗೂ ಆಗಿಲ್ಲ. ನಮ್ಮ ರಾಜ್ಯದಲ್ಲಿಯೇ ಕನ್ನಡ ಹಾಗೂ ಕನ್ನಡಿಗರ ಸ್ಥಿತಿ ಶೋಚನೀಯವಾಗಿದೆ. ಹಾಯಾಗಿ ಉಸಿರಾಡಬೇಕಾದ ಕನ್ನಡಿಗರಿಗೆ ತಮ್ಮ ಮನೆಯಲ್ಲಿ ಉಸಿರು ಕಟ್ಟುವ ಪರಿಸ್ಥಿತಿ ಬಂದೊದಗಿದೆ. ಕನ್ನಡಿಗರ ಪಾಲಿಗೆ ಇದು ಒಂದು ಬಹು ದೊಡ್ಡ ದುರಂತವೇ ಆಗಿದೆ. ಕನ್ನಡ ಜನರ ಬಗೆಗೆ ಪ್ರೀತಿಯಿಲ್ಲದಿರುವ, ಸೇರಿಕೆಯಿಲ್ಲದಿರುವ ತಮ್ಮ ಬೇರುಗಳನ್ನು ಈ ರಾಜ್ಯದ ಹೊರಗೆ ಪಡೆದಿರುವ ಸರಕಾರದ ಕಾರ್ಯದರ್ಶಿ ಸ್ಥಾನದಲ್ಲಿರುವ ಜನರು ಮಂತ್ರಿಗಳನ್ನು ಮುಖ್ಯಮಂತ್ರಿಗಳನ್ನು ದಾರಿ ತಪ್ಪಿಸುತ್ತಿದ್ದಾರೆ. ಹೊತ್ತು ತಂದ ನಾಯಿ ಮೊಲವನ್ನು ಹಿಡಿಯಲಾರದು. ಸರಕಾರದ ಅನೇಕ ಜನ ಕಾರ್ಯದರ್ಶಿಗಳು ಕನ್ನಡದ ಹಿತಕ್ಕೆ ವ್ಯತಿರಿಕ್ತವಾಗಿ ವರ್ತಿಸುತ್ತ ಕನ್ನಡವನ್ನು ಬಹು ವ್ಯವಸ್ಥಿತವಾಗಿ ಮುಗಿಸತೊಡಗಿದ್ದಾರೆ. ಅದರ ಬಗೆಗೆ ಸಾಕಷ್ಟು ಸಾಕ್ಷ್ಯಾಧಾರಗಳಿವೆ.
ಸರಕಾರದ ಒಳಗೆ ಇರುವ ಕಾರ್ಯದರ್ಶಿಗಳು, ಕನ್ನಡ ಹಾಗೂ ಕನ್ನಡ ಜನರ ವಿರುದ್ಧ ಹೋರಾಟ ಮಾಡಲು ಹೊರಗಿರುವ ಶಕ್ತಿಗಳಿಗೆ ಸಾಕಷ್ಟು ಗ್ರಾಸವನ್ನು ಒದಗಿಸಿ ಕೊಡು ತ್ತಿದ್ದಾರೆ. ಪ್ರತಿಯೊಂದಕ್ಕೂ ತಾಳುವ ಒಂದು ಸಹನೆಯ ಮಿತಿ ಇದೆ. ಕನ್ನಡಿಗರು ಆ ಮಿತಿಯನ್ನು ಮೀರುವಂತೆ ಸರಕಾರದಲ್ಲಿರುವವರೇ ಪರಿಸ್ಥಿತಿ ನಿರ್ಮಿಸುತ್ತಿದ್ದಾರೆ. ಕನ್ನಡಿಗರು ಇನ್ನು ಸುಮ್ಮನಿರುವುದು ಸಾಧ್ಯವಿಲ್ಲ. ತಮ್ಮ ಸಚಿವಾಲಯದಲ್ಲಿಯೇ ಕನ್ನಡದ ವಿರುದ್ಧ ನಡೆದಿರುವ ಪಂಚಮದಳದ ಚಟುವಟಿಕೆಗಳನ್ನು ಕನ್ನಡಿಗರು ಮೂಕ ಪ್ರೇಕ್ಷಕರಂತೆ ಸುಮ್ಮನೆ ನೋಡುತ್ತ ಕುಳಿತುಕೊಂಡಿರಲಾರರು. ಆಶ್ಚರ್ಯದ ಸಂಗತಿಯೆಂದರೆ, ಶಾಸನ ಸಭೆಯ ಅಧಿವೇಶನ ನಡೆದ ಈ ಸಭೆಯಲ್ಲಿ ಸರಕಾರದೊಂದಿಗೆ ಒಡಂಬಡಿಕೆ ಆಗಿದೆ ಎಂದು ಹೇಳಿ, ಕೇಂದ್ರ ಕ್ರಿಯಾ ಸಮಿತಿಯ ಅಧ್ಯಕ್ಷರು ಎತ್ತಿದ ಪ್ರಶ್ನೆಯನ್ನು ಸರಕಾರಿ ವಕ್ತಾರನು ತಳ್ಳಿ ಹಾಕಿ, ಅಂಥದು ಯಾವುದೂ ನಡೆದಿಲ್ಲವೆಂದು ಹೇಳಿ, ಸತ್ಯದ ಕತ್ತು ಹಿಸುಕುವ ಪ್ರಯತ್ನ ಮಾಡಿದ್ದಾನೆ. ಇದೆಲ್ಲವನ್ನೂ ಬಲ್ಲ ಮುಖ್ಯಮಂತ್ರಿಗಳು ವಿಧಾನಸಭೆಯಲ್ಲಿ ಇದರ ಬಗ್ಗೆ ವಿವರಣೆ ನೀಡಿ, ನಡೆದ ಸಂಗತಿಯನ್ನು ಸದನಕ್ಕೆ ತಿಳಿಸಬೇಕಾಗಿದ್ದಿತು. ರಾಜ್ಯದ ತುಂಬೆಲ್ಲ ಎರಡು ತಿಂಗಳಿಂದಲೂ ಕನ್ನಡದ ಬಗೆಗೆ ಕ್ಷೋಭೆ ಹಾಗೂ ಕೋಲಾಹಲಗಳು ನಡೆದಿದ್ದರೂ, ರಾಜ್ಯದಲ್ಲಿ ಏನೂ ನಡೆದಿಲ್ಲವೆಂಬಂತೆ, ಸರಕಾರವು ಜನರ ಭಾವನೆಗಳೊಂದಿಗೆ ಸ್ಪಂದಿಸದೇ ಇದ್ದುದು ವಿಷಾದ ಹಾಗೂ ವ್ಯಸನಪಡುವ ಸಂಗತಿ ಎನಿಸಿದ್ದಿತು.
ಕನ್ನಡ ಪರ ಹೋರಾಟಗಾರರೆಲ್ಲರೂ ತಳಮಳಗೊಂಡಿದ್ದರು. ರಾಜ್ಯಾದ್ಯಂತ ಕ್ರಿಯಾ ಸಮಿತಿಯ ಘಟಕಗಳು ಮುಂದಿನ ಕಾರ್ಯಕ್ರಮಕ್ಕೆ ನಿರ್ದೇಶನ ನೀಡಬೇಕೆಂದು ಕೇಳಿ ಕೇಂದ್ರ ಕ್ರಿಯಾ ಸಮಿತಿಗೆ ಬರೆಯತೊಡಗಿದವು. ಇದುವರೆಗೆ ಮಾಡಿದುದೆಲ್ಲವೂ ನೀರಿನಲ್ಲಿ ಹೋಮ ಮಾಡಿದಂತೆ ಆಯಿತೇ ಎಂದು ಪೀಡಿಸತೊಡಗಿದ್ದರು. “ಮುಂದೇನು ಮಾಡುತ್ತೀರಿ” ಎಂದು ಬೆಂಗಳೂರಿನಲ್ಲಿ ವರದಿಗಾರರು ನನ್ನನ್ನು ಕೇಳಿದರು.
ಸರಕಾರವು ನಮ್ಮೊಂದಿಗೆ ಮಾತುಕತೆ ನಡೆಸಿ ಒಪ್ಪಿಕೊಂಡಂತೆ, ಸರಕಾರದ ಬದಲಾದ ತೀರ್ಮಾನವನ್ನು ಜೂನ್ 20ರೊಳಗೆ ಪ್ರಕಟಿಸದೆ ಹೋದರೆ, ಗೋಕಾಕ್ ವರದಿಯ ಆಂದೋಲನವನ್ನು ಪುನಃ ಹೆಚ್ಚು ಉಗ್ರ ರೀತಿಯಿಂದ ಆರಂಭಿಸಲಾಗುವುದು. ಕನ್ನಡಕ್ಕೆ ಅಗ್ರ ಪ್ರಾಶಸ್ತ್ಯ ಇರಬೇಕೆಂದು ಸರಕಾರವು ನಮ್ಮೊಂದಿಗೆ ನಡೆಸಿದ ಮಾತುಕತೆಗಳಲ್ಲಿ ಒಪ್ಪಿಕೊಂಡು ಅದರ ವಿರುದ್ಧದಲ್ಲಿ ಯಾವುದೇ ಸಮಜಾಯಿಷಿಗೆ ಅವಕಾಶವೇ ಇಲ್ಲ.
ಎಂದು ನಾನು ಅವರಿಗೆ ತಿಳಿಸಿದೆ. ಜೂನ್ 20ರೊಳಗೆ ಅನುಕೂಲ ನಿರ್ಧಾರ ಪ್ರಕಟಿಸುವ ಆಶ್ವಾಸನೆಯನ್ನು ಮುಖ್ಯಮಂತ್ರಿ ಗುಂಡೂರಾಯರು ಇಂದು ಪುನರಪಿ ನನ್ನೆದುರು ದೃಢಪಡಿಸಿದರು. ತನ್ನ ನಿರ್ಧಾರ ಪ್ರಕಟಿಸಲು ಸರಕಾರ ನೀಡಿದ್ದ ಕಾಲದ ಗಡುವು ಮುಗಿದು ಹೋಗಿದೆ ಎನ್ನುವುದನ್ನು ನಾನು ಮುಖ್ಯಮಂತ್ರಿಗಳಿಗೆ ತಿಳಿಸಿದೆ. ಸರಕಾರದ ವಿಲಂಬವು ಕನ್ನಡ ಚಳವಳಿಗಾರರ ಮನಸ್ಸಿನಲ್ಲಿ ಇಲ್ಲದ ಭೀತಿ ಕಳವಳಗಳನ್ನು ನಿರ್ಮಿಸಿದೆಯೆಂದು ಅವರೆದುರು ಹೇಳಿ, “ಇನ್ನು ಹೆಚ್ಚು ದಿನ ತಡೆಯುವುದು ಸಾಧ್ಯವಿಲ್ಲ” ಎಂದು ಸ್ಪಷ್ಟಪಡಿಸಿದೆ.ೊಸರಕಾರವು ಗೋಕಾಕ್ ವರದಿಯ ಅನುಷ್ಠಾನದಲ್ಲಿ ಸುಮ್ಮನೆ ಕುಳಿತಿರುವುದನ್ನು ಕಂಡು ಜನರು ಅಲ್ಲಸಲ್ಲದ ಊಹಾಪೋಹಗಳಲ್ಲಿ ತೊಡಗಿರುವರು ಎಂದು ನಾನು ಮುಖ್ಯಮಂತ್ರಿಗಳ ಗಮನಕ್ಕೆ ತಂದಿದ್ದೇನೆ. ಸರಕಾರ ಹಾಗೂ ನಮ್ಮ ನಡುವೆ ಏನಾದರೂ ಗುಪ್ತ ಒಪ್ಪಂದವಾಗಿದೆಯೇ ಎಂದು ಜನರು ಕೇಳುವಂತೆ ಆಗಿದೆ. ಈ ಸಂದೇಹವನ್ನು ನಿವಾರಿಸುವುದು ಅಗತ್ಯ ಎನ್ನುವುದನ್ನೂ ನಾನು ಮುಖ್ಯಮಂತ್ರಿಗಳಿಗೆ ಹೇಳಿದ್ದೇನೆ.
ಮೀನ ಮೇಷ ಎಣಿಸುವ ಸರಕಾರದ ತಂತ್ರಗಾರಿಕೆಯನ್ನು ನಾವು ಇನ್ನು ಸರ್ವಥಾ ಸಹಿಸಲಾರೆವು. ಶಾಸಕರು ಜನರ ಭಾವನೆಯನ್ನು ಅರ್ಥ ಮಾಡಿಕೊಳ್ಳದೆ, ಕಣ್ಣಾಮುಚ್ಚಾಲೆ ಆಟಕ್ಕೆ ನಿಂತವರಂತೆ ವರ್ತಿಸತೊಡಗಿದ್ದಾರೆ. ಅವರ ವರ್ತನೆಗೆ ಕ್ರಿಯಾ ಸಮಿತಿಯು ಸೂಕ್ತ ಪ್ರತೀಕಾರವನ್ನು ಯೋಚಿಸುತ್ತದೆ. ಕ್ರಿಯಾ ಸಮಿತಿಯು ಚಳುವಳಿಯನ್ನು ತೀವ್ರಗೊಳಿಸಿ ಅವರ ಜೀವನ ದುರ್ಭರವಾಗುವಂತೆ ಮಾಡುತ್ತದೆ. ಈಗ ಪುನಃ ಅಲ್ಪಸಂಖ್ಯಾತ ಭಾಷೆಯ ಜನರ ಭೂತವನ್ನು ಎತ್ತಲಾಗಿದೆ. ಭಾಷಾ ಅಲ್ಪಸಂಖ್ಯಾತರಿಗೆ ನೀಡಲಾದ ಸಂವಿಧಾನ ರಕ್ಷಣೆಯ ಬಗೆಗೆ ಉಂಟಾದ ಭೀತಿಯನ್ನು ಕುರಿತೂ ಕೂಡ, ಜೂನ್ ನಾಲ್ಕರ ಸಭೆಯಲ್ಲಿ ಸುದೀರ್ಘವಾಗಿ ಕೂಲಂಕಷವಾಗಿ ಚರ್ಚಿಸಲಾಗಿದೆ. ಕನ್ನಡವನ್ನು ಏಕೈಕ ಭಾಷೆಯೆಂದು ಪ್ರತಿಷ್ಠಾಪಿಸಿದರೆ, ಭಾಷಾ ಅಲ್ಪಸಂಖ್ಯಾತರ ಹಿತಾಸಕ್ತಿಗೆ ಯಾವ ರೀತಿಯಿಂದಲೂ ಭಾದೆ ಬರಲಾರದೆನ್ನುವ ಅಭಿಪ್ರಾಯಕ್ಕೆ ಬರಲಾಗಿದೆ. ಭಾಷಾ ಅಲ್ಪಸಂಖ್ಯಾತರು ಮುಂದೆಯೂ ಕೂಡ ತಮ್ಮ ಮಕ್ಕಳಿಗೆ, ತಮ್ಮ ಮಾತೃಭಾಷೆಯ ಮೂಲಕವೇ ಶಿಕ್ಷಣ ಕೊಡಬೇಕೆನ್ನುವ ಭರವಸೆಗೆ ಎಂದಿಗೂ ಚ್ಯುತಿ ಇಲ್ಲ. ಕನ್ನಡಕ್ಕೆ 125 ಅಂಕಗಳು, ಇಂಗ್ಲೀಷನ್ನು ಒಳಗೊಂಡು ಇನ್ನುಳಿದ ಎಲ್ಲ ಮಾತೃಭಾಷೆಗಳಿಗೆ 100 ಅಂಕಗಳು ಹಾಗೂ ಇಂಗ್ಲೀಷ್ ಸಹಿತ ಇನ್ನಿತರ ಎಲ್ಲ ಮಾತೃಭಾಷೆಗಳಿಗೆ ಸಂಸ್ಕೃತ ಹಿಂದಿ, ಅರೇಬಿಕ್ ಹಾಗೂ ಮತ್ತಿತರ ಭಾಷೆಗಳಿಗೆ 75 ಅಂಕ ಇರಬೇಕೆಂದು ಒಪ್ಪಂದಕ್ಕೆ ಬರಲಾಗಿದ್ದಿತು. 125‑100‑75 ಅಂಕಗಳ ಸೂತ್ರವನ್ನು ಬದಲಿಸಬೇಕೆನ್ನುವ ಪಿತೂರಿ ಶಾಸಕ ವರ್ಗದಲ್ಲಿ ನಡೆಯತೊಡಗಿದ್ದಿತು. ಕನ್ನಡಕ್ಕೆ ಹೆಚ್ಚಾಯಿತು. ಹಿಂದಿ ಸಂಸ್ಕತಗಳಿಗೆ ಕಡಿಮೆ ಆಯಿತು ಎನ್ನುವ ಬೇಸೂರಿನ ಮಾತು ಕೇಳಿ ಬರತೊಡಗಿದವು. ಗೋಕಾಕ್ ಸಮಿತಿಯ ವರದಿಯೊಂದಿಗೆ ಶಾಸಕರು ಚಿನ್ನಾಟವಾಡುತ್ತಿರುವರೆಂದು ಕ್ರಿಯಾ ಸಮಿತಿಗೆ ಅನಿಸತೊಡಗಿತು. ಇದುವರೆಗೆ ನೂತುಕೊಂಡು ಬಂದುದನ್ನು ಅವರು ಹಂಜಿ ಮಾಡುತ್ತಿದ್ದಾರೆಂದು ಕ್ರಿಯಾ ಸಮಿತಿ ಆಕ್ರೋಶ ವ್ಯಕ್ತಪಡಿಸಿತು. ‘ಅವರು ಅದಕ್ಕೋಸುಗ ಬಹುದೊಡ್ಡ ಬೆಲೆ ತೆತ್ತ ಬೇಕಾಗುತ್ತದೆ’ ಎಂದು ಕ್ರಿಯಾ ಸಮಿತಿ ಅವರಿಗೆ ಎಚ್ಚರಿಕೆ ನೀಡಿತು. ಈ ಬಗೆಗೆ ನಾನು ಜೂನ್ 23ರಂದು ಪ್ರಕಟಣೆ ನೀಡಿ,
ಕೇಂದ್ರ ಕ್ರಿಯಾ ಸಮಿತಿಯು ಸೂಚಿಸಿದ ಸೂತ್ರವನ್ನು ಸರಕಾರ ಒಪ್ಪಲೇ ಬೇಕು. ಅದು ಕ್ರಿಯಾ ಸಮಿತಿಯ ಅತ್ಯಂತ ಕಡಿಮೆ ಬೇಡಿಕೆಯಾಗಿದೆ. ಆದರೆ ಈ ಕನಿಷ್ಠ ಬೇಡಿಕೆಯ ಬಗೆಗೆ ಶಾಸಕರೂ, ಸಚಿವರೂ, ಹೆಚ್ಚು ಕಡಿಮೆ ಮಾಡುವ ಆಟ ಹೂಡಿದರೆ ಅವರು ಖಂಡಿತವಾಗಿಯೂ ಗಂಡಾಂತರವನ್ನು ತಮ್ಮ ಮೈಮೇಲೆ ತಂದುಕೊಳ್ಳುತ್ತಾರೆ
ಎಂದು ತಿಳಿಸಿದೆ.
ಅವರೇನಾದರೂ ಅಂಕಗಳ ಬಗೆಗೆ ಕುಚೇಷ್ಠೆ ಮಾಡಿ, ಪರ್ಯಾಯ ಅಂಕಪಟ್ಟಿ ತಂದರೆ, ಅವರು ಕನ್ನಡ ಜನರ ವಿಶ್ವಾಸವನ್ನು ಕಳೆದುಕೊಳ್ಳುತ್ತಾರೆ. ರಾಜಕೀಯ ಗ್ರಹಣಕ್ಕೆ ಗುರಿ ಆಗುತ್ತಾರೆ. ಚುನಾವಣೆಯ ಕಾಲಕ್ಕೆ ಅಂಥವರನ್ನು ಗುರುತಿಸಿ ಜನರು ಅವರನ್ನು ಮೂಲೆಗೆ ತಳ್ಳುತ್ತಾರೆ.
ಕನ್ನಡವೊಂದೇ ಏಕೈಕ ಪ್ರಥಮ ಭಾಷೆಯಾಗಿ 125 ಅಂಕಗಳನ್ನು ಪಡೆಯಲೇಬೇಕು. ಇದರ ಬಗೆಗೆ ಯಾವುದೇ ವಿಧದ ಚೌಕಾಸಿಗೂ ಅವಕಾಶವಿಲ್ಲ. ಅಂಕಗಳ ಹೊಂದಾಣಿಕೆಯ ಬಗೆಗೆ ಮಂತ್ರಿಗಳು, ಯಾವುದೇ ಕೋಷ್ಟಕವನ್ನು ಆಲೋಚಿಸಲಿ, ಅದು ಕನ್ನಡ ಕ್ರಿಯಾ ಸಮಿತಿಗೆ ಸಮ್ಮತವಲ್ಲ. ಮಂತ್ರಿಗಳು ಈ ಬಗೆಗೆ ಯಾವುದೇ ಹೊಂಚು ಹೂಡಿರಲಿ ಅದನ್ನು ಜನರು ಉಗ್ರವಾಗಿ ಪ್ರತಿಭಟಿಸುತ್ತಾರೆ. ಮುರಿದು ಹಾಕುತ್ತಾರೆ. ಸರಕಾರವೇನಾದರೂ ಗೋಕಾಕ್ ವರದಿಯನ್ನು ನಿಷ್ಕ್ರಿಯಗೊಳಿಸುವ ದುಸ್ಸಾಹಸ ಮಾಡಿದರೆ, ರಾಜ್ಯವು ಸತತವಾದ ಅಸಂತೃಪ್ತಿಯನ್ನು ಎದುರಿಸಬೇಕಾಗುತ್ತದೆ. ಜೂನ್ 24ರಂದು ವಿಧಾನಸಭೆಯು, ಗೋಕಾಕ್ ವರದಿಯ ಬಗೆಗೆ ನಿರ್ಣಯ ಕೈಕೊಳ್ಳುವುದೆಂದು ತಿಳಿದು ನಾನು 23ರಂದು ಬೆಂಗಳೂರಿಗೆ ಹೊರಟೆ. ಮಂತ್ರಿಗಳಾದ ವೀರಪ್ಪ ಮೊಯಿಲಿ, ಕಾಗೋಡು ತಿಮ್ಮಪ್ಪ, ಧರ್ಮಸಿಂಗ್, ಜಿ.ಬಿ.ಶಂಕರರಾವ್ ಮೊದಲಾದವರು ನನ್ನನ್ನು ಸಂಪರ್ಕಿಸಲು ಪ್ರಯತ್ನಿಸುತ್ತಿದ್ದರು. ನನ್ನನ್ನು ಕಂಡೊಡನೆಯೇ ಅವರು “ನಿಮ್ಮ ದಾರಿಯನ್ನೇ ನಾವು ನೋಡುತ್ತಿದ್ದೆವು” ಎಂದು ನನಗೆ ಹೇಳಿದರು. ಅಂಕಗಳ ವಿಚಾರದಲ್ಲಿ ಮಂತ್ರಿಗಳು ಪರ್ಯಾಯ ಸೂತ್ರವನ್ನು ಹೊಂದಿದ್ದಾರೆನ್ನುವ ಸಂದೇಹ, ಅವರು ನನ್ನೆದುರು ಪ್ರಸ್ತಾಪಿಸಿದ ಮಾತಿನಿಂದ ದೃಢಪಟ್ಟಿತು. ‘ಕನ್ನಡಕ್ಕೆ ಇರುವ 125 ಅಂಕಗಳನ್ನು 110ಕ್ಕೆ ಇಳಿಸಬೇಕು ಎಂದು ಅವರು ನನಗೆ ತಿಳಿಸಿದರು. ಅವರು ಸೂಚಿಸಿದ ಸಂಗತಿಯನ್ನು ತಿಳಿದು ಅವರ ಮೇಲೆ ನಾನು ಸ್ಫೋಟಗೊಂಡಂತೆ ಹರಿ ಹಾಯ್ದೆ. ನೀವು ಈ ಮೊದಲೇ ಒಪ್ಪಿಕೊಂಡ ಈ ವಿಚಾರದ ಬಗೆಗೆ ಈ ರೀತಿ ಹೇಳುತ್ತೀರೆಂದ ಮೇಲೆ, ನೀವು ಮಾತಿನಲ್ಲಿ ಮಾತಿಲ್ಲದ ಜನ ಎನ್ನುವುದು ಸಿದ್ಧಪಡುತ್ತದೆ. ಜೂನ್ ನಾಲ್ಕರ ಸಭೆಯ ನಂತರ, ನಮ್ಮ ನಿಮ್ಮ ನಡುವೆ ನಡೆದ ಮಾತುಗಳನ್ನು ನಾನು ನಮ್ಮೆಲ್ಲ ಜನರಿಗೂ ತಿಳಿಸಿದ್ದೇನೆ. ಈಗ ಅದರಲ್ಲಿ ಹೆಚ್ಚು ಕಡಿಮೆ ಮಾಡುವುದು ಸಾಧ್ಯವಿಲ್ಲ. 125 ಎನ್ನುವುದು 100 ಅಲ್ಲ ನೂರಾ ಇಪ್ಪತ್ತು ನಾಲ್ಕೂವರೆ ಆಗುವುದೂ ಸಾಧ್ಯವಿಲ್ಲ. ನಾನು ನಮ್ಮ ಸೂಚನೆಯನ್ನು ಒಪ್ಪಲಾರೆ. ಗೋಕಾಕ್ ವರದಿಯನ್ನು ನಿಸ್ಸತ್ವಗೊಳಿಸಬೇಕೆನ್ನುವ ವಿಚಾರ ನಮಗೆ ಯಾರಿಗೂ ಸಹ್ಯವೆನಿಸಲಾರದು. ನೀವು, ನಿಮ್ಮ ಮಾತಿನ ಮೇಲೆ ತಿರುಗಿ ಬಿದ್ದರೆ, ನಾವು ಜನರ ಬಳಿಗೆ ಹೋಗುತ್ತೇವೆ. ನೀವು ನಂಬಿಗಸ್ಥ ಜನ ಅಲ್ಲವೆಂದು ಹೇಳುತ್ತೇವೆ. ನಿಮ್ಮೊಂದಿಗೆ ಮಾತುಕತೆ ಆಡುವುದರಿಂದ ಏನೂ ಪ್ರಯೋಜನ ಇಲ್ಲ. ಚಳವಳಿ ಹೂಡುವುದಕ್ಕೆ ನೀವೇ ಆಮಂತ್ರಣ ಕೊಡುತ್ತಿದ್ದೀರಿ. ನಾನು ಈ ಮಾತು ಹೇಳಿದ್ದಕ್ಕೆ ಅವರು ಹಾದಿಗೆ ಬಂದರು. “ಆಗಲಿ, ನೀವೇ ಹೇಳುವಂತೆ 125 ಅಂಕಗಳನ್ನು ಒಪ್ಪಿಕೊಳ್ಳುತ್ತೇವೆ. ಆದರೆ, ನಮಗೆ ಇನ್ನೊಂದು ವಿಚಾರ ಇದೆ. 125- 100,75 ಅಂಕಗಳ ಈ ಸೂತ್ರದಲ್ಲಿ 75 ಇರುವುದನ್ನು 100 ಮಾಡಬೇಕು
ಎಂದು ಕೇಳಿದರು.
ಅವರು ಕೇಳಿದ ವಿಚಾರದಲ್ಲಿ ನ್ಯಾಯದ ಒಂದು ಪ್ರಶ್ನೆ ಇದ್ದಿತು. ಅದರ ಬಗೆಗೆ ನಾವು ಕ್ರಿಯಾ ಸಮಿತಿಯ ಸಭೆಯಲ್ಲಿ ಚರ್ಚಿಸಿದ್ದೇವಾದರೂ, ಈ ಚರ್ಚೆ ಎನ್ನುವುದು 100 ಆಗಬೇಕೆನ್ನುವ ಸೂಚನೆ ಬರುವುದೆನ್ನುವ ಸಂದೇಹ ನಮಗೆ ಇದ್ದೇ ಇದ್ದಿತು. ಯಾಕೆಂದರೆ ಅಲ್ಪಸಂಖ್ಯಾತ ಭಾಷೆಯವರಿಗೆ ಕನ್ನಡಕ್ಕೆ 125, ಅವರ ಮಾತೃಭಾಷೆಗೆ 100 ಅಂಕಗಳಾದರೆ, ಇಂಗ್ಲೀಷಿಗೆ 75 ಅಂಕಗಳು ಮಾತ್ರ ಆಗುತ್ತಿದ್ದವು. “ನಿಮ್ಮ ಹುಡುಗರಿಗೆ 100 ಏಕೆ, ನಮ್ಮ ಹುಡುಗರಿಗೆ 75 ಏಕೆ ಎನ್ನುವ ಪ್ರಶ್ನೆ ಭಾಷಾ ಅಲ್ಪಸಂಖ್ಯಾತರಿಂದ ಬರುವುದೆನ್ನುವ ಸಂದೇಹ ನಮಗೆ ಇದ್ದೇ ಇದ್ದಿತು.
ಆ ಭಾಷಾ ಅಲ್ಪಸಂಖ್ಯಾತರು ನಮಗೆ ಕೇಳುತ್ತಿದ್ದ ಪ್ರಶ್ನೆಯನ್ನು, ಈಗ ಮಂತ್ರಿಗಳೇ ಎತ್ತಿದ್ದರು. ಭಾಷಾ ಅಲ್ಪಸಂಖ್ಯಾತರ ಮಕ್ಕಳಿಗೆ ಕೂಡ ಇಂಗ್ಲೀಷಿಗೆ 100 ಅಂಕಗಳು ಇರಬೇಕೆಂದು ಒಪ್ಪಿಕೊಂಡರೆ, ಅದೇ ಅಂಕಣಗಳಲ್ಲಿ ಇರುವ ಸಂಸ್ಕೃತ, ಹಿಂದೀ ಮೊದಲಾದ ಭಾಷೆಗಳಿಗೆ ಕೂಡ 100 ಅಂಕಗಳು ಇರಬೇಕೆಂದು ಒಪ್ಪಿಕೊಳ್ಳಬೇಕಾಗುತ್ತದೆ. ಮಂತ್ರಿಗಳೊಂದಿಗೆ ಕ್ರಿಯಾ ಸಮಿತಿಯ ಪರವಾಗಿ ಮಾತನಾಡಲು ಅಲ್ಲಿ ನಾನೊಬ್ಬನೇ ಇದ್ದೆ. ನಮ್ಮ ಸಹಚರರು ಬೇರೆ ಯಾರೊಬ್ಬರೂ ನನ್ನೊಂದಿಗೆ ಇರಲಿಲ್ಲ. ನಾನೊಬ್ಬನೇ ಕ್ರಿಯಾ ಸಮಿತಿಯ ಪರವಾಗಿ ಅವರು ಮುಂದೆ ಮಾಡಿದ ಸೂಚನೆಯನ್ನು ಒಪ್ಪುವುದು ಹೇಗೆ? ಗೋಕಾಕ್ ವರದಿಯ ಹೋರಾಟವನ್ನು ಪಾಟೀಲ ಪುಟ್ಟಪ್ಪ ತನ್ನ ಯಾವುದೋ ಸ್ವಾರ್ಥ ಸಾಧಿಸಲೋಸುಗ ಮಾಡಿಕೊಂಡ ಎನ್ನುವ ಆರೋಪ ಬರುವುದೂ ಸಾಧ್ಯವಿದ್ದಿತು. ಒಳಗೆ ವಿಧಾನಸಭೆಯ ಅಧಿವೇಶನ ಸೇರಿದ್ದಿತು. ಗೋಕಾಕ್ ವರದಿಯ ಬಗೆಗೆ ಸರಕಾರ ತೀರ್ಮಾನ ಕೈಕೊಳ್ಳುವುದಿದ್ದಿತು. ಅವರು ನನ್ನೆದುರು ಎತ್ತಿದ ಪ್ರಶ್ನೆಗೆ, ‘ನನ್ನ ತಂದೆಯನ್ನು ಕೇಳಿ ಬಂದು ಉತ್ತರ ಹೇಳುತ್ತೇನೆ’ ಎನ್ನುವುದಕ್ಕೆ ಆಗ ಸಮಯವಿರಲಿಲ್ಲ. ‘ಏನಾದರೂ ಹೇಳಲೇಬೇಕು. ಆದರೆ ಹೇಳುವಂತಿರಲಿಲ್ಲ. ಹೇಳದೆ ಇರಬೇಕೆಂದರೆ ಅದೂ ಆಗುವಂತಿರಲಿಲ್ಲ. ನಾನು ಏನಾದರೊಂದು ಹೇಳಲೇ ಬೇಕಿದ್ದಿತು. ಆಗ ನಾನೂ ಒಂದು ಉಪಾಯಗಾರಿಕೆ ಮಾಡಿದೆ. ನಾನು ಒಪ್ಪಿದರೂ, ಒಪ್ಪದಿದ್ದರೂ ಅವರು ಭಾಷಾ ಅಲ್ಪಸಂಖ್ಯಾತರ ಮಕ್ಕಳಿಗೂ ಕೂಡ ಇಂಗ್ಲೀಷಿಗೋಸುಗ 100 ಅಂಕಗಳನ್ನು ಕೊಡುವವರೇ ಇದ್ದರು. ಇದು ಜಾತ್ರೆಗೆ ಹೋಗಬೇಕೆಂದಿದ್ದ ಮಗನು ತನ್ನ ತಂದೆಗೆ ಪ್ರಶ್ನೆ ಹಾಕಿದಂತೆಯೇ ಆ ಮಂತ್ರಿಗಳ ಧೋರಣೆ ಇದ್ದಿತು. ‘ಅಪ್ಪ, ನಾನು ಜಾತ್ರೆಗೆ ಹೋಗಬೇಕೆಂದಿದ್ದೇನೆ, ನೀನು ಹೋಗು ಎಂದರೂ ಹೋಗುತ್ತೇನೆ, ಹೋಗಬೇಡ ಎಂದರೂ ಹೋಗುತ್ತೇನೆ. ನಾನು ಏನು ಮಾಡಲಿ ಹೇಳು” ಅಪ್ಪನ ಬಳಿ ಅದಕ್ಕೆ ಹೇಳುವುದೇನಿದೆ? ಮಂತ್ರಿಗಳು, ಭಾಷಾ ಅಲ್ಪಸಂಖ್ಯಾತರ ಮಕ್ಕಳಿಗೆ 100 ಅಂಕಗಳನ್ನು ಕೊಡಬೇಕೆನ್ನುವ ಸೂಚನೆಯನ್ನು ಮುಂದೆ ಮಾಡಿದಾಗ, ನನ್ನ ಸ್ಥಿತಿಯೂ ಕೂಡ ಆ ಅಪ್ಪನಂತೆಯೇ ಆಗಿದ್ದಿತು. ನಾನು ಆ ಮಂತ್ರಿಗಳಿಗೆ ಹೇಳಿದೆ,
ನೀವು, ನಿಮ್ಮ ಕುಟುಂಬದಲ್ಲಿ ಓದಿದ ಪ್ರಥಮ ತಲೆಮಾರಿನವರು. ನಿಮ್ಮ ತಂದೆ ಓದಲಿಲ್ಲ, ನಿಮ್ಮ ತಾತ ಓದಲಿಲ್ಲ. ನಿಮ್ಮ ಮಕ್ಕಳು ಮರಿ ಓದಲು ಶಾಲೆಗೆ ಹೋದಾಗ, ತಮ್ಮ ತಂದೆ ಮಂತ್ರಿಯಾಗಿದ್ದಾಗ, ತಮ್ಮ ತಲೆಯ ಮೇಲೆ 100 ಅಂಕಗಳ ಹಿಂದೀ ಸಂಸ್ಕೃತಗಳ ಚಪ್ಪಡೀ ಕಲ್ಲು ಎಳೆದರೆಂದು ನಿಮ್ಮನ್ನು ಶಪಿಸುತ್ತಾರೆ. ನೀವು ಹೇಳುತ್ತೀರೆಂದ ಮೇಲೆ 100 ಅಂಕಗಳ ಬದಲಾವಣೆಗೆ ನಾನು ಒಪ್ಪುತ್ತೇನೆ.
ಅವರೆದುರು ಈ ಮಾತನ್ನು ನಾನು ಆಡಿದೊಡನೆಯೇ ಅವರಿಗೆ ಭಾರೀ ಸಂತೋಷವೆನಿಸಿತು. ಸರಕಾರದವರು ಏನು ಮಾಡಿದ್ದರೆಂದರೆ ಎರಡು ಅಂಕಣಗಳಲ್ಲಿ ಎಲ್ಲ ಭಾಷೆಗಳನ್ನೂ ವಿಂಗಡಿಸಿದ್ದರು. ಎಲ್ಲರಿಗೂ ಸಾರ್ವತ್ರಿಕವಾಗಿ ಅನ್ವಯವಾಗುವ ಕನ್ನಡವನ್ನು ಅವರು ಒಂದು ಅಂಕಣದಲ್ಲಿ ಇರಿಸಿದ್ದರು. ಇನ್ನುಳಿದ ಎಲ್ಲ ಭಾಷೆಗಳನ್ನೂ ಒಟ್ಟಿಗೇ ಸೇರಿಸಿ ಅವುಗಳನ್ನು ಅವರು ಇನ್ನೊಂದು ಅಂಕಣದಲ್ಲಿ ಇರಿಸಿದ್ದರು. ಆ ಎರಡನೆಯ ಅಂಕಣದ ಬಗೆಗೆ ಸರಕಾರ ನೀಡಿದ ನಿರ್ದೇಶನ ಸ್ಪಷ್ಟವಿದ್ದಿತು. ಅವೆಲ್ಲ ಭಾಷೆಗಳಿಗೂ, ಒಂದೊಂದಕ್ಕೂ ನೂರು ಅಂಕಗಳು. ವಿದ್ಯಾರ್ಥಿಗಳು ತಮಗೆ ಬೇಕಾದ ಯಾವ ಎರಡು ಭಾಷೆಗಳನ್ನಾದರೂ ಆಯ್ಕೆ ಮಾಡಿಕೊಳ್ಳಬೇಕೆನ್ನುವ ಅವಕಾಶವನ್ನು ಅವರಿಗೆ ನೀಡಲಾಗಿದ್ದಿತು. ಮಂತ್ರಿಗಳು ಹೇಳಿದ 100 ಅಂಕಗಳ ಸೂಚನೆಯನ್ನು ನಾನು ಒಪ್ಪಿದ ಬಗೆಗೆ ಅವರು ಸಂತೋಷಗೊಂಡ ಸಂದರ್ಭವನ್ನು ಉಪಯೋಗಿಸಿಕೊಂಡು ಕಬ್ಬಿಣ ಬಿಸಿ ಇದ್ದಾಗಲೇ ಹೊಡೆತ ಹಾಕಬೇಕೆಂದು ನಾನು ಅವರಿಗೆ ಹೇಳಿದೆ,  ನೀವು ನನ್ನೆದುರು 100 ಅಂಕಗಳ ಸೂಚನೆ ಇರಿಸಿದಿರಿ. ನಾನು 75 ಅಂಕಗಳ ನಮ್ಮ ಮೂಲ ಪ್ರಸ್ತಾಪದ ಬಗೆಗೆ ಒತ್ತಾಯಪಡಿಸಲಿಲ್ಲ. ನಿಮ್ಮ ವಿಚಾರವನ್ನು ನಾನು ಒಪ್ಪಿಕೊಂಡಂತೆ ನನ್ನದೂ ಒಂದು ವಿಚಾರವನ್ನು ನೀವು ಒಪ್ಪಿಕೊಳ್ಳಬೇಕೆಂದು ನನ್ನ ಅಪೇಕ್ಷೆ.
ನಾನು ಅವರ ಸೂಚನೆಯನ್ನು ಒಪ್ಪಿದೆನೆನ್ನುವ ಸಂತೋಷದ ಭರದಲ್ಲಿ ಅವರು, ನಾನು ಏನು ಕೇಳಿದರೂ ಒಪ್ಪಿಕೊಳ್ಳುವ ಸ್ಥಿತಿಯಲ್ಲಿ ಇದ್ದಿತು. ನಾನು ಅವರನ್ನು ಕೇಳಿದೆ, ಎರಡನೆಯ ಅಂಕಣದಲ್ಲಿ ಅನೇಕ ಭಾಷೆಗಳನ್ನು ಒಟ್ಟುಗೂಡಿಸಿ ಹಾಕಿದ್ದೀರಿ. ಆ ಅನೇಕ ಭಾಷೆಗಳ ಜತೆಗೆ, ಆ ಅಂಕಣದಲ್ಲಿ ಇನ್ನೊಂದು ಭಾಷೆ ಸೇರಿಸುವುದಕ್ಕೆ ಏನು ತೊಂದರೆ ಇದೆ? ನನ್ನ ಈ ಪ್ರಶ್ನೆಯಿಂದ ಅವರ ಕುತೂಹಲ ಕೆರಳಿತು ಅವರಿಗೆ, ವಿಧಾನಸಭೆಯೊಳಗೆ ಹೋಗಿ ಮುಖ್ಯಮಂತ್ರಿಗಳಿಗೆ, ನಾವು ಒಪ್ಪಿಕೊಂಡ ಭಾಷಾಸೂತ್ರವನ್ನು ತಿಳಿಸುವುದು ಬೇಕಾಗಿದ್ದಿತು. ‘ಹೂಂ, ಬೇಗ ಹೇಳಿ’ ಎಂದು ಅವರು ನನ್ನನ್ನು ಕೇಳಿದರು. ಆ ಎರಡನೆಯ ಅಂಕಣದಲ್ಲಿ, ‘ಹೆಚ್ಚುವರಿ ಕನ್ನಡ ಎನ್ನುವುದೊಂದನ್ನು ಸೇರಿಸಬೇಕು’ ಎಂದು ನಾನು ಅವರಿಗೆ ತಿಳಿಸಿದೆ. ಅದಕ್ಕೇನಂತೆ? ಸೇರಿಸೋಣ ನೀವು 100 ಅಂಕಗಳಿಗೆ ಒಪ್ಪಿದಿರಲ್ಲ, ಸಂತೋಷ ಎಂದರು. ನನ್ನ ಸೂಚನೆಯಂತೆ ಆ ಅಂಕಣದಲ್ಲಿ ಅವರು ಹೆಚ್ಚುವರಿ ಕನ್ನಡವನ್ನು ಸೇರಿಸಿಯೂ ಬಿಟ್ಟರು. ವಿಧಾನಸಭೆ ಬದಲಾದ ಆ ಭಾಷಾಸೂತ್ರಕ್ಕೆ ತನ್ನ ಅಂಗೀಕಾರದ ಮುದ್ರೆ ನೀಡಿತು.
ವಿಧಾನಸಭೆಯ ಕಾರ್ಯಕಲಾಪಗಳಲ್ಲಿ ಪಾಲ್ಗೊಳ್ಳಲು ಆ ಮಂತ್ರಿಗಳು ವಿಧಾನ ಸಭೆಯೊಳಕ್ಕೆ ಹೋದ ಮೇಲೆ ಡಾ.ಎಂ.ಚಿದಾನಂದಮೂರ್ತಿಯವರು ನನ್ನ ಬಳಿಗೆ ಬಂದರು. ನಮ್ಮವರು ಒಬ್ಬರಾದರೂ ಬಂದರಲ್ಲ ಎಂದುಕೊಂಡು ಅವರೆದುರು ನಾನು ಮಂತ್ರಿಗಳೊಂದಿಗೆ ನಡೆಸಿದ ಮಾತುಕತೆಯನ್ನು ಪ್ರಸ್ತಾಪಿಸಿದೆ.
ನಮ್ಮ ಭಾಷಾಸೂತ್ರ 125‑100‑75 ಇದ್ದುದು ಸರಿಯಷ್ಟೇ? ಆದರೆ, ನಮ್ಮ ಹುಡುಗರಿಗೆ 100 ಅಂಕಗಳ ಇಂಗ್ಲೀಷು, ಮಿಕ್ಕುಳಿದ ಭಾಷಾ ಅಲ್ಪಸಂಖ್ಯಾತರ ಮಕ್ಕಳಿಗೆ ಇಂಗ್ಲೀಷ್ ಬಗೆಗೆ 75 ಅಂಕಗಳು ಎನ್ನುವುದು ತಾರತಮ್ಯ ಎನಿಸುವುದೆನ್ನುವ ಆಕ್ಷೇಪಣೆ ಬಂದಿತು. ಅದು ನ್ಯಾಯವಾಗಿದೆ ಎಂದು ಮೇಲೆಯೇ ಕಾಣುತ್ತಿತ್ತು. ಅವರು ಆ 75ನ್ನು 100 ಮಾಡುವವರು ಇದ್ದರು. ಆಗ ನಾನು ಉಪಾಯ ಮಾಡಿ, ಭಾಷೆಗಳ ಗುಂಪಿನ ಅಂಕಣಕ್ಕೆ ಹೆಚ್ಚುವರಿ ಕನ್ನಡವನ್ನೂ ಸೇರಿಸುವಂತೆ ಹೇಳಿ, ಅದನ್ನು  ಸೇರಿಸುವುದರಲ್ಲಿ ಯಶಸ್ವಿಯೂ ಆದೆ.
ನಾನು ಈ ಮಾತನ್ನು ಹೇಳುತ್ತಲೂ ಚಿದಾನಂದಮೂರ್ತಿಯವರು, ನೀವು ಇದಕ್ಕೇಕೆ ಒಪ್ಪಿದ್ದಿರಿ? ಎಂದು ಕೇಳಿದರು. ಅವರು ನನ್ನನ್ನು ಅನಾಯಾಸವಾಗಿ ಪಡೆದ ಈ ಹೆಚ್ಚಿನ ಗೆಲುವಿಗೋಸುಗ ಅಭಿನಂದಿಸ ಬಹುದೆಂದು ಭಾವಿಸಿದ್ದೆ. ಆದರೆ ಅವರು ಸಂತೋಷ ವ್ಯಕ್ತಪಡಿಸಿರಲಿಲ್ಲ. ಆಗ ಒಪ್ಪಿಕೊಂಡಿರಿ ಎಂದು ನನ್ನನ್ನು ಕೇಳಿದ್ದ ನಾನು ಅವರಿಗೆ ಹೇಳಿದೆ- ‘ನೋಡಿ, ಚಿದಾನಂದಮೂರ್ತಿಗಳೇ, ಗೋಕಾಕರು ಹೇಳಿದ್ದುದು 150 ಅಂಕಗಳ ಕನ್ನಡ, ನಾವು ಕೇಳಿದ್ದುದು 125 ಅಂಕಗಳ ಕನ್ನಡ, ಈಗ ಪ್ರತ್ಯಕ್ಷದಲ್ಲಿ ನಾವು ಪಡೆದುದು 225 ಅಂಕಗಳ ಕನ್ನಡ ಓದುವವರಲ್ಲಿ ನೂರಕ್ಕೆ 95 ರಷ್ಟು ಜನರು ಇದೇ ರಾಜ್ಯದಲ್ಲಿ ಇಲ್ಲಿಯೇ ಇದ್ದು ತಮ್ಮ ಭವಿಷ್ಯಜ್ಜೀವನವನ್ನು ಕಳೆಯುತ್ತಾರೆ. ಯಾರಿಗೆ ರಾಜ್ಯದ ಹೊರಗೆ ಹೋಗಬೇಕಾಗಿರುವುದೊ ಅವರು ಹಿಂದಿ ಕಲಿಯುತ್ತಾರೆ. ಇಲ್ಲಿಯೇ ಇರಬೇಕೆನ್ನುವವರು ಮೂರು ಭಾಷೆಗಳ ಗೊಂದಲವಿಲ್ಲದೆ ಕನ್ನಡ ಇಂಗ್ಲೀಷುಗಳನ್ನು ಮಾತ್ರ ಓದಿಕೊಂಡು ಇರುತ್ತಾರೆ.
ನಾನು ಹೇಳಿದ ಮಾತು ಅವರ ಮನಸ್ಸಿಗೆ ಹಿಡಿಸಿತು, ಅವರಿಗೆ ಮನವರಿಕೆ ಆಯಿತು ಎಂದು ಆಗ ನನಗೆ ಅನಿಸಲಿಲ್ಲ. ಕ್ರಿಯಾ ಸಮಿತಿಯವರು ನನಗೆ ವಹಿಸಿಕೊಟ್ಟ ವಕಾಲತ್ತನ್ನು ನಾನು ಚೆನ್ನಾಗಿ ನಿರ್ವಹಿಸಿದೆನೆನ್ನುವ ಸಮಾಧಾನ ನನಗೆ ಇದ್ದಿತು. ಕನ್ನಡಕ್ಕೆ 125 ಅಂಕಗಳನ್ನು ತರಬೇಕೆಂದು ಅವರು ನನಗೆ ಹೇಳಿದ್ದರು. ಅದಕ್ಕೆ ಪ್ರತಿಯಾಗಿ ನಾನು 225 ಅಂಕಗಳನ್ನು ತಂದಿದ್ದೆ.
 
ಗೊತ್ತುವಳಿ ಸ್ವೀಕಾರ
ವಿಧಾನ ಮಂಡಲವು ಗೋಕಾಕ್ ವರದಿಯ ಶಿಫಾರಸುಗಳನ್ನು ಆಧರಿಸಿದ ಗೊತ್ತುವಳಿ ಯನ್ನು ಸ್ವೀಕಾರ ಮಾಡಿತು. ನಾವು ಹೂಡಿದ ಹೋರಾಟಕ್ಕೆ ವಿಜಯ ಲಭಿಸಿತು. ನಂಬಿದ ತತ್ವಕ್ಕೆ ದೃಢವಾಗಿ ನಿಂತು ಹೋರಾಟ ಮಾಡಿದರೆ ಯಶಸ್ಸು ಸಿಕ್ಕೇ ಸಿಕ್ಕುವುದೆನ್ನುವ ಮಾತು ಸಿದ್ಧಗೊಂಡಿತು. ಎಲ್ಲ ಭಾಷೆಗಳೂ ಪ್ರಥಮ ಭಾಷೆಗಳು, ಅವುಗಳ ಜತೆಗೆ ಕನ್ನಡವೂ ಪ್ರಥಮ ಭಾಷೆ ಎಂದು ಸರಕಾರವು ಘೋಷಿಸಿದಾಗ ನಾವು ಸಂತೋಷಗೊಂಡು ಸುಮ್ಮನಿದ್ದು ಬಿಟ್ಟಿದ್ದರೆ, ಕನ್ನಡವು ಈ ರಾಜ್ಯದಲ್ಲಿ ತನ್ನ ಪ್ರಾಮುಖ್ಯತೆ ಕಳೆದುಕೊಂಡು, ಹತ್ತರ ಕೂಡ ಹನ್ನೊಂದನೆಯ ಭಾಷೆಯಾಗಿ ಉಳಿದು ಬಿಡುತ್ತಿತ್ತು. ಅದಕ್ಕೆ ಸಿಂಹಾಸನದ ಸ್ಥಾನ ಇರುತ್ತಿರಲಿಲ್ಲ. ಏಕೈಕ ಪ್ರಥಮ ಭಾಷೆ ಎನ್ನುವ ಬಹುಮಾನಕ್ಕೆ ಅದು ಎರವಾಗುತ್ತಿತ್ತು. ಸರಕಾರವು ಒಂದು ಕರ್ಮಠ ಸಂಸ್ಥೆ. ಅದು ತಾನಾಗಿಯೇ ಏನನ್ನೂ ಕೊಡುವುದಿಲ್ಲ. ಕೊಡಲು ಮನಸ್ಸಿಲ್ಲದ ಸರಕಾರದ ಕೈಯಿಂದ ನಾವು ಕಿತ್ತುಕೊಳ್ಳ ಬೇಕಾಗುತ್ತದೆ. ಹೆದರುವವರನ್ನು ಕಂಡರೆ ಅದು ಅವರನ್ನು ಹೆದರಿಸುತ್ತದೆ. ಹೆದರಿಸುವವರನ್ನು ಕಂಡರೆ ಅದು ಅವರಿಗೆ ಹೆದರಿ ಹಿಂಜರಿಯುತ್ತದೆ. ಈಗ ಕನ್ನಡದ ವಿಷಯದಲ್ಲಿಯೂ ಆದುದು ಇದೇ. ತನ್ನದೇ ಆಗಬೇಕೆಂದು ಸರಕಾರ ನೋಡಿತು. ತನ್ನ ಮಾತು ನಡೆಯುವುದಿಲ್ಲವೆಂದಾಗ ಅದು ಜನರ ಮಾತಿಗೆ ಮಣಿಯಬೇಕಾಯಿತು. ಸರಕಾರ ಎನ್ನುವ ಈ ಸಂಸೆ್ಥಯಲ್ಲಿ ವಿಚಿತ್ರ ಸ್ವಭಾವಗಳು ಸೇರಿಕೊಂಡಿವೆ. ಅದು ಜನರೇ ಸ್ಥಾಪಿಸಿದ ಸಂಸ್ಥೆಯಾದರೂ, ಅದು ಕಾರ್ಯ ಮಾಡುತ್ತ ರೂಢಿಜನ್ಯವಾದ ಜಡತ್ವವನ್ನು  ತಂದುಕೊಂಡಿರುತ್ತದೆ. ಸರಕಾರವು ನಿಂತ ನೆಲದಿಂದ, ಜನರು ಅದಕ್ಕಿಂತ, ಮುಂದೆ ಬಹುದೂರ ಹೋಗಿರುತ್ತಾರೆ. ಅವರ ಆಶೋತ್ತರಗಳೊಂದಿಗೆ ಸ್ಪಂದಿಸುವ ಸರಕಾರ ಹಿಂದೆ ಉಳಿದಿರುತ್ತದೆ. ಕುಂಭಕರ್ಣನನ್ನು ಎಚ್ಚರಿಸುವ ಪ್ರಯತ್ನ ನಡೆದೇ ಇರುತ್ತದೆ. ಚುರುಕು ಮುಟ್ಟಿಸುವವರು ಬಂದಾಗಲೇ ಆ ಕುಂಭಕರ್ಣ ಎಚ್ಚರಗೊಳ್ಳುತ್ತಾನೆ. ಜಗತ್ತಿನಲ್ಲಿ ನಡೆದ ಪ್ರಗತಿಪರ ಹೋರಾಟಗಳನ್ನು ಗಮನಿಸಿದರೆ ಈ ಮಾತು ವೇದ್ಯವಾಗುತ್ತದೆ. ಅದು ಎಳೆಯುವವರು ಎಳೆದುಕೊಂಡು ಹೋದಷ್ಟು ದೂರ ಹೋಗುತ್ತದೆ. ಆ ಎಳೆತ ಸಡಿಲುಗೊಂಡರೆ ಅದರ ಗತಿಯೂ ಕೂಡ ಕಡಿಮೆ ಆಗುತ್ತದೆ. ಬಾರುಕೋಲು ಎತ್ತಿದಾಗಲೇ ನೇಗಿಲಿಗೆ ಹೂಡಿದ ಎತ್ತು ಮುಂದಕ್ಕೆ ಹೋಗುತ್ತದೆ. ಸರಕಾರವು, ತನ್ನನ್ನು ನಡೆಸುತ್ತಿರುವ ಜನರಂತೆ ಆಗಬೇಕು. ಆದರೆ ಅದು ಆಗುವುದಿಲ್ಲ. ಸ್ವಲ್ಪ ಕಾಲ ಆದಂತೆ ತೋರಿಸುತ್ತದೆ. ಆನಂತರ ಅದು ತನ್ನನ್ನು ನಡೆಸಲು ಬಂದವರನ್ನು ತನ್ನಂತೆಯೇ ಮಾಡಿಕೊಂಡು ಬಿಡುತ್ತದೆ. ಉರಿಯುವಂಥ ಆದರ್ಶವಾದ ಇಟ್ಟುಕೊಂಡು ಸರಕಾರ ನಡೆಸಲು ಬಂದ ಝಳಪಿಸುವ ಸಮಾಜವಾದಿಗಳನ್ನು ಕೂಡ ಅದು ತಣ್ಣಗೆ ಮಾಡಿ, ಅವರ ಕಳೆಯನ್ನು ಕಳೆದು, ಅವರನ್ನು ತನ್ನ ವ್ಯಸ್ಥೆಯ ಭಾಗವನ್ನಾಗಿ ಮಾಡಿಕೊಂಡಿರುವುದನ್ನು ಇತಿಹಾಸದ ಉದ್ದಕ್ಕೂ ನಾವು ಕಾಣುತ್ತ ಬಂದಿದ್ದೇವೆ. ಅವರು ಸರಕಾರಿ ಯಂತ್ರವನ್ನು ಬದಲಿಸುವುದಿಲ್ಲ. ಸರಕಾರಿ ಯಂತ್ರವೇ ಅವರನ್ನು ಬದಲಿಸಿರುತ್ತದೆ.
ಹೀಗಾಗಿ, ಚಲನೆ ಕಳೆದುಕೊಂಡ ಸರಕಾರಿ ಯಂತ್ರಕ್ಕೆ ಚಲನೆ ಒದಗಿಸಿಕೊಡಲು, ಹೊಸ ವಿಚಾರಗಳಿಂದ ಸನ್ನದ್ಧರಾದ ಜನರು ಹೊಸ ಹುಮ್ಮಸ್ಸಿನಿಂದ ಮುಂದೆ ಬರುತ್ತಾರೆ. ಅವರೊಂದಿಗೆ ಸರಕಾರ ಸ್ವಲ್ಪ ಕಾಲ ಮುಂದೆ ಓಡುತ್ತದೆ. ಅನಂತರ ಅದು ಮತ್ತೆ ತನ್ನ ಹಳೆಯ ಚಾಳಿಯನ್ನು ತಂದುಕೊಡುತ್ತದೆ. ಆ ಕಾರಣದಿಂದಲೇ ಮತ್ತೆ ಹೊಸ ಪ್ರಯತ್ನ, ಮತ್ತೆ ಹೊಸ ಹೋರಾಟ. ಇದು ಹೀಗೆಯೇ ನಿರಂತರವೂ ನಡೆದುಕೊಂಡು ಹೋಗುತ್ತದೆ.
ಸಾರ್ವಜನಿಕಕ್ಕೆ ಅನಿಸಿರುವ ಒಂದು ಸಂಗತಿಯ ಬಗೆಗೆ ಸರಕಾರಕ್ಕೆ ಅನಿಸಿರುವುದಿಲ್ಲ. ಅದು ತನ್ನಡೆಗೆ ಬರುವ ಪ್ರತಿಯೊಂದನ್ನೂ ತನ್ನಲ್ಲಿರುವ ಹಳೆಯ ಸೂತ್ರಕ್ಕೆ ಒರೆ ಹಚ್ಚಿ ನೋಡಬೇಕೆನ್ನುತ್ತದೆ. ಆಗ ಸಾರ್ವಜನಿಕದಲ್ಲಿಯ ಪ್ರಗತಿಶೀಲರು ಸರಕಾರಕ್ಕೆ ಇಷ್ಟೂ ಕೂಡ ತಿಳಿಯಬಾರದೇ ಎಂದುಕೊಂಡು ಅದಕ್ಕೆ ತಿಳಿಸಿಕೊಡುವ ಕೆಲಸವನ್ನು ಮಾಡುತ್ತಾರೆ. ಅದಕ್ಕೆ ತಿಳಿವಳಿಕೆ ಬರುವವರಿಗೆ ಅವರು ತಮ್ಮ ಕೆಲಸವನ್ನು ನಿಲ್ಲಿಸುವುದಿಲ್ಲ. ‘ಘ್ಛಿಈ್ಜ‘ಅ್ಜ ಮಾತಲ್ಲ, ತಿಳಿಸದೇ ತಿಳಿಯದು? ಎನ್ನುವ ತತ್ವಜ್ಞಾನಿಯ ಮಾತು ಇಲ್ಲಿ ನೆನಪಿಗೆ ಬರುತ್ತದೆ. ಜಡಸಂಸ್ಥೆಯಾದ ಸರಕಾರದಲ್ಲಿ ಪ್ರಗತಿಪರ ವಿಚಾರಗಳನ್ನು ಪ್ರತಿರೋಧಿಸುವ ಪ್ರತಿಬಂಧಕಗಳು ಅದರೊಳಗೇ ನಿರ್ಮಾಣಗೊಂಡಿರುತ್ತವೆ. ಅವುಗಳನ್ನು ನಿವಾರಿಸಿ ಪ್ರಗತಿ ಸಾಧಿಸುವ ಪ್ರಯತ್ನಗಳು ನಿರಂತರವೂ ನಡೆದಿರಬೇಕಾಗುತ್ತದೆ. ಅನೇಕ ಸಲ ಅದು ಮಾಡುತ್ತದೆ. ಆದರೆ ತಾನು ಏನು ಮಾಡುತ್ತಿರುವುದೆನ್ನುವುದು ಅದಕ್ಕೆ ತಿಳಿದಿರುವುದಿಲ್ಲ. ತಿಳಿಸಿಕೊಡುವ ಶತ ಪ್ರಯತ್ನ ಮಾಡಿದಾಗಲೇ ಅದಕ್ಕೆ ತಿಳಿಯುತ್ತದೆ.
ಕರ್ನಾಟಕ ಸರಕಾರವೂ ಕೂಡ ಎಲ್ಲ ಸರಕಾರಗಳಂತೆ ಒಂದು ಸರಕಾರವಾಗಿದೆ. ಸ್ವಂತದ ಆಸಕ್ತಿಗಳ ಬಗೆಗೆ ಅದಕ್ಕೆ ಕುರುಡುತನ ಇದ್ದೇ ಇರುತ್ತದೆ. ತನ್ನ ಭಾಷೆಯ ಬಗೆಗೆ ತಿಳಿವಳಿಕೆ ಇಲ್ಲದಿರುವುದೂ ಆ ಕುರುಡುತನಗಳಲ್ಲಿ ಒಂದು. ಅದರ ಅಂಧತ್ವ ನಿವಾರಣೆ ಮಾಡಲು ಜನಪರವಾದ ಆಂದೋಲನಗಳು ನಡೆಯುತ್ತವೆ. ಗೋಕಾಕ್ ವರದಿಯನ್ನು ಅನುಷ್ಠಾನಗೊಳಿಸಬೇಕೆಂದು ನಡೆದ ಹೋರಾಟವೂ ಕೂಡ ಸರಕಾರದ ಅಂಧತ್ವವನ್ನು ನಿವಾರಿಸುವ ಒಂದು ಪ್ರಯತ್ನವಾಗಿದೆ. ಈ ಆಂದೋಲನವು ಭಾಷೆಯ ಸೆಳೆತ ಏನಿದೆಯೆನ್ನುವ ಚುರುಕನ್ನು ಸರಕಾರಕ್ಕೆ ಮುಟ್ಟಿಸಿತು. ಭಾಷೆಯು ಜನರ ಜೀವಾಳಕ್ಕೆ ಹತ್ತಿದ ವಿಷಯವಾಗಿದೆ. ಭಾಷೆಯನ್ನು ಕಳೆದರೆ ಜನರ ಜೀವಾಳವನ್ನೇ ಕಳೆದಂತೆ ಆಗುತ್ತದೆ. ಆ ಜೀವಾಳವನ್ನು ಕಳೆದುಕೊಳ್ಳಲು ಸಿದ್ಧರಿಲ್ಲದ ಜನರು ಸರಕಾರದೊಂದಿಗೆ ಜಗಳ ಹೂಡಿದರು ಮತ್ತು ತಮ್ಮ ಜಗಳದಲ್ಲಿ ಅವರು ಜಯಶಾಲಿಗಳಾದರು. ಹತ್ತಿಬಿದ್ದು ಹೋರಾಟ ಮಾಡಿದರೆ ಯಶಸ್ಸು, ಕಟ್ಟಿಟ್ಟ ಬುತ್ತಿ ಎನ್ನುವುದು ಸಿದ್ಧಗೊಂಡಿತು. ನಟಸಾರ್ವಭೌಮ ಡಾ.ರಾಜಕುಮಾರ್ ಚಲನಚಿತ್ರ ಕಲಾವಿದರನ್ನು ಕರೆದುಕೊಂಡು ಬಂದು ಆಂದೋಲನಕ್ಕೆ ಅಪೂರ್ವ ಯಶಸ್ಸು ತಂದುಕೊಟ್ಟರು. ಕ್ರಿಯಾ ಸಮಿತಿಯು ಕ್ರಿಯಾಶೀಲ ಕೆಲಸ ಮಾಡಿ ಕನ್ನಡಕ್ಕೋಸುಗ ಹೋರಾಡಿದವರಿಗೆ ಹೊಸ ಕೋಡುಗಳನ್ನು ತಂದುಕೊಟ್ಟಿದ್ದಿತು. ಸರಕಾರವು ಕನ್ನಡಿಗರ ಬೇಡಿಕೆಗಳನ್ನು ನೆರವೇರಿಸಿ ಕೊಟ್ಟ ಬಗೆಗೆ ಕುವೆಂಪು ಅವರು ಸರಕಾರವನ್ನು ಅಭಿನಂಧಿಸಿದರು. ಯಾವುದೇ ಒತ್ತಡಗಳಿಗೆ ಮಣಿಯದೆ, ಕಷ್ಟನಿಷ್ಟುರಗಳಿಗೆ ಹೆದರದೆ ಆಂದೋಲನದಲ್ಲಿ ತೊಡಗಿ ಅದನ್ನು ಯಶಸ್ವಿಗೆ ಒಯ್ದು ಮುಟ್ಟಿಸಿದ ಜನರ ಮನಸ್ಸಿಗೆ ಕುವೆಂಪು ಮಾತಿನಿಂದ ವ್ಯಥೆ ಎನಿಸಿತು.
ಹೋರಾಟ ಮಾಡಿ ಯಶಸ್ಸನ್ನು ಸಂಪಾದಿಸಿದವರು ನಾವು, ಆದರೆ ಅಭಿನಂದನೆ ಅವರಿಗೆ ಎಂದು ಹೋರಾಟ ಮಾಡಿದವರ ಮನಸ್ಸಿಗೆ ಏನೋ ಒಂದು ಅಳುಕು. ಜನ ಇರುತ್ತಾರೆ, ಹೋಗುತ್ತಾರೆ ಸರಕಾರ ನಿರಂತರವೂ ಇರುವ ಸಂಸ್ಥೆ ಅದಕ್ಕೆ ಬುದ್ದಿ ಬಂದಿತಲ್ಲ ಎನ್ನುವುದು, ಕುವೆಂಪು ಅದನ್ನು ಅಭಿನಂದಿಸಿರುವುದಕ್ಕೆ ಕಾರಣವೆನಿಸಿರಬೇಕು. ಗುರಿ ಮುಟ್ಟುವುದಕ್ಕೆ ಕನ್ನಡದ ದಾರಿ ಇನ್ನೂ ದೂರ ಇದೆ. ಆದರೆ ಆ ದಾರಿಯಲ್ಲಿ ಒಂದು ಬಹುದೊಡ್ಡ ಮೈಲುಗಳನ್ನು ದಾಟಿ ಮುಂದಕ್ಕೆ ಬಂದಿದ್ದೇವೆನ್ನುವ ಉತ್ಸರ್ಗದ ಉನ್ಮೀಲಿತ ಭಾವನೆ ನಮ್ಮೆಲ್ಲರ ಮನಸ್ಸಿನಲ್ಲಿ ತುಂಬಿಕೊಂಡಿದ್ದಿತು. ನಮಗೆ ನುಡಿ ಕಲಿಸಿದ, ನಡೆ ಕಲಿಸಿದ ತಾಯಿನುಡಿಗೆ ನಮ್ಮಿಂದ ಕಿಂಚಿತ್ ಸಹಾಯ ಆಯಿತಲ್ಲ ಎನ್ನುವ ಸಂತೋಷ ಸಮಾಧಾನಗಳು ನಮ್ಮ ಮೈಮನಗಳನ್ನೆಲ್ಲ ಆವರಿಸಿಕೊಂಡಿದ್ದವು. ರಾಜ್ಯಾದ್ಯಂತ ಆ ಆಂದೋಲನದಲ್ಲಿ ದುಮುಕಿ ಪೊಲೀಸರಿಂದ ಬೆತ್ತಪ್ರಹಾರದ ರುಚಿಯನ್ನು ಕಂಡು, ನ್ಯಾಯಾಲಯದ ಮೊಕದ್ದಮೆಗಳನ್ನು ಎದುರಿಸುತ್ತಿರುವವರೆಲ್ಲರೂ ತಮ್ಮ ನೋವುಗಳನ್ನು ಮರೆತು, ತಮಗೆ ಸ್ವರ್ಗದ ಬಾಗಿಲು ಬಡಿಯುವುದಕ್ಕೆ ಇನ್ನೂ ಮೂರೇ ಬೆರಳು ಎಂಬಂತೆ ನಲಿದು ಕುಣಿದಾಡಿದರು. ನಾಡಿನ ತುಂಬೆಲ್ಲ ಸಭೆಗಳು ನಡೆದವು. ಜನರು ತಮ್ಮನ್ನು ತಾವೇ ಅಭಿನಂದಿಸಿ ಕೊಂಡರು. ನಾವು ಯಶಸ್ಸಿನ ಕಿರೀಟವನ್ನು ತಲೆಯಲ್ಲಿ ಇರಿಸಿಕೊಂಡು ವಿಜಯೋತ್ಸಾಹ ದಿಂದ ಧಾರವಾಡಕ್ಕೆ ಹಿಂದಿರುಗಿದೆವು. ಉನ್ಮೀಲಿತ ಭಾವನೆಯಿಂದ ನಾವು ಉತ್ಸಾಹಗೊಳ್ಳುವುದಕ್ಕೆ ಬಹು ಬಲವಾದ ಕಾರಣ ಇದ್ದಿತು. ನಿರುತ್ಸಾಹಗೊಳಿಸುವ ಸಂಗತಿಗಳು ನಮ್ಮ ಸುತ್ತಲೂ ನಿಬಿಡವಾಗಿ ಹೆಣೆದುಕೊಂಡಿದ್ದಾಗಲೂ ನಾವು ನಿರುತ್ಸಾಹ ಗೊಂಡಿರಲಿಲ್ಲ. ನಿಮ್ಮಿಂದೇನಾಗುತ್ತದೆಯೆಂದು ನಮ್ಮನ್ನು ಹೆದರಿಸುವ ಜನರು ಇದ್ದಾಗಲೂ ಕೂಡ ನಾವು ಹೆದರಲಿಲ್ಲ. ನಾವು ಕಂಡ ಸತ್ಯವೇ ನಿತ್ಯ ಎನ್ನುವ ಗೆಲಿಲಿಯೋನ ಮನೋಭಾವನೆ ನಮ್ಮಲ್ಲಿ ತುಂಬಿಕೊಂಡಿದ್ದಿತು.
ಭಾಷೆ ಸರಕಾರದ ಸುತ್ತ ತಿರುಗದೆ, ಭಾಷೆಯ ಸುತ್ತಲೂ ಸರಕಾರ ತಿರುಗ ಬೇಕೆನ್ನುವುದು ನಮ್ಮ ನಂಬುಗೆ ಆಗಿದ್ದಿತು. ಕನ್ನಡದ ಸಾರ್ವಭೌಮತ್ವದ ಬಗೆಗೆ ನಮ್ಮಲ್ಲಿ ಅದಮನೀಯ ವಿಶ್ವಾಸ ತುಂಬಿಕೊಂಡಿದ್ದಿತು. ಜನರ ಬಳಿಗೆ ಹೋಗಬೇಕೆನ್ನುವವರು ಜನರ ಭಾಷೆಯನ್ನು ಹಿಡಿದುಕೊಂಡು ಹೋಗಬೇಕು. ಜನರ ಭಾಷೆಯನ್ನು ಬಿಟ್ಟವರು ಯಾರೊಬ್ಬರೂ ಜನರ ಬಳಿಗೆ ಹೋಗುವುದು ಸಾಧ್ಯವೇ ಇಲ್ಲ. ಕನ್ನಡವೇ ಸತ್ಯ, ಕನ್ನಡವೇ ನಿತ್ಯ ಎನ್ನುವುದು ನಮ್ಮ ಕರುಳಿಗೆ ಹತ್ತಿದ, ಅಂತಃಕರಣಕ್ಕೆ ಅಂಟಿಕೊಂಡ ಆತ್ಮೀಯ ವಿಷಯವೆನಿಸಿದ್ದಿತು. ಧಾರವಾಡಕ್ಕೆ ಹೋದ ಮೇಲೆ ಕರ್ನಾಟಕ ವಿದ್ಯಾವರ್ಧಕ ಸಂಘದ ಆವರಣದಲ್ಲಿ ವಿಜಯೋತ್ಸವದ ಸಭೆ ನಡೆಯಿತು. ಬಹುದೊಡ್ಡ ಸಂದಣಿ ಅಲ್ಲಿ ಸೇರಿದ್ದಿತು. ಸಮಗ್ರ ಕರ್ನಾಟಕದ ಪ್ರಾಚೀನ ಅರ್ವಾಚಿನಗಳೆಲ್ಲವೂ ಅಲ್ಲಿ ಸಂಧಿಸಿದ್ದವು ಎಂದು ಹೇಳಿದರೆ ತಪ್ಪಾಗಲಾರದು. ಅಲ್ಲಿ ಈಗ ಇರುವವರೂ ಇದ್ದರು. ಚಿರಂತನವಾಗಿ ಇರುವವರೂ ಇದ್ದರು. ಕನ್ನಡವನ್ನು ಆ ಪ್ರಾಚೀನದಿಂದ ಹಿಡಿದು ಈ ಅರ್ವಾಚೀನದವರೆಗೆ ಕಟ್ಟಿ ಬೆಳೆಸಿ, ಅದಕ್ಕೆ ಪರಿಪುಷ್ಟಿ ಒದಗಿಸಿದ ಪುಣ್ಯ ಪುರುಷರೆಲ್ಲರೂ ಅಶರೀರರಾಗಿ ಅಲ್ಲಿಗೆ ಆಗಮಿಸಿ ಆ ವಿಜಯೋತ್ಸವದಲ್ಲಿ ಭಾಗವಹಿಸಿದ್ದರು.
ಮಹಾಚೇತನಗಳು ಸಮ್ಮಿಲನಗೊಂಡ ಆ ಸಭೆ ನಿಸ್ಸಂದೇಹವಾಗಿಯೂ ಅಭೂತ ಪೂರ್ವವೆನಿಸಿದ್ದಿತು. ಇಂಥ ವಿಜಯೋತ್ಸವದ ಸಮಾರಂಭಗಳು ದಿನ ದಿನವೂ ನಡೆಯುವುದಿಲ್ಲ. ಅವು ಅಪರೂಪಕ್ಕೆಂಬಂತೆ ಹಲವಾರು ತಲೆಮಾರುಗಳಲ್ಲಿ ಆಗೊಮ್ಮೆ ಈಗೊಮ್ಮೆ ನಡೆಯುತ್ತವೆ. ಅಂದಿನ ವಿಜಯೋತ್ಸವ ಸಮಾರಂಭಕ್ಕೆ ಐತಿಹಾಸಿಕ ಮಹತ್ವ ಏನಿದೆ ಎನ್ನುವುದನ್ನು ಕವಿ ಚೆನ್ನವೀರ ಕಣವಿಯವರು ಅದರ ಯಥಾರ್ಥ ಹಿನ್ನೆಲೆಯಲ್ಲಿ ಬಹು ಮಾರ್ಮಿಕವಾಗಿ ತಿಳಿಸಿಕೊಟ್ಟರು. ನೃಪತುಂಗನ ನಂತರ ಸಮಗ್ರ ನಾಡನ್ನು ಹಿಡಿದು ಅಲುಗಾಡಿಸಿದ ಮಹಾ ದೊಡ್ಡ ಕೆಲಸ ಇದೇ ಎಂದು ಹೇಳಿ, ಗೋಕಾಕ್ ವರದಿಯನ್ನು ಅನುಷ್ಠಾನಗೊಳಿಸಬೇಕೆಂದು ನಡೆಸಿದ ಹೋರಾಟವನ್ನು ಒಂದು ಎತ್ತರದ ವೇದಿಕೆಯ ಮೇಲೆ ಇರಿಸಿ ತೋರಿಸಿದರು. ಚೆನ್ನವೀರ ಕಣವಿಯವರ ಜತೆಗೆ ಆರ್.ಸಿ.ಹಿರೇಮಠ, ರಾ.ಯ.ಧಾರವಾಡಕರ, ಬಸವರಾಜ ಕಟ್ಟಿಮನಿ, ಚಂದ್ರಶೇಖರ ಪಾಟೀಲ, ಎಂ.ಎಂ.ಕಲಬುರ್ಗಿ, ಗೀತಾ ಕುಲಕರ್ಣಿ, ವ್ಹಿ.ಎಸ್.ಹಿರೇಗೌಡರ ಇವರೇ ಮೊದಲಾದ ಜನರು ಭಾರೀ ಅಂತಃಕರಣದಿಂದ ಮಾತನಾಡಿದರು. ನನ್ನ ಮೇಲೆ ಅವರು ಪ್ರಶಂಸೆಯ ಸುರಿಮಳೆಯನ್ನು ಸುರಿಸಿದಾಗ ನನ್ನ ಹೃದಯ ತೇವಗೊಂಡು, ನನ್ನ ಕಣ್ಣಲ್ಲಿ ನೀರು ಬಂದವು. ಅವರೆಲ್ಲರೂ ಸೇರಿ ಮಾಡಿದ ಕೆಲಸದ ಕಿರೀಟವನ್ನು ನನ್ನ ತಲೆಗೆ ತೊಡಿಸುತ್ತಾರಲ್ಲ ಎಂದು ನಾನು ಕಸಿವಿಸಿಪಟ್ಟುಕೊಂಡೆ. ಕನ್ನಡಿಗರ ತಾಯಿ ರಾಜರಾಜೇಶ್ವರಿ, ಭುವನೇಶ್ವರಿ ಮಾತೆ ತನ್ನ ಕೆಲಸಕ್ಕೋಸುಗ ನನ್ನನ್ನು ಉಪಯೋಗಿಸಿಕೊಂಡಳೆನ್ನುವುದು ನನ್ನ ಮಹಾಸುಕೃತವೆಂದು ನಾನು ಸಭೆಗೆ ತಿಳಿಸಿದೆ.
ಕೇಂದ್ರ ಕನ್ನಡ ಕ್ರಿಯಾ ಸಮಿತಿ ಹೂಡಿದ ಆಂದೋಲನದ ಹಿಂದೆ ಕರ್ನಾಟಕ ವಿದ್ಯಾವರ್ಧಕ ಸಂಘದ ಶ್ರೀರಕ್ಷೆ ಇದ್ದಿತು. ಇತಿಹಾಸ ಮಾಡಿದ ಆ ಸಂಸ್ಥೆ, ಇತಿಹಾಸವೆನಿಸುವ ಕೆಲಸವನ್ನು ನಮ್ಮಿಂದ ಮಾಡಿಸಿದ್ದಿತು. ಉಸ್ತಾದನು ಭಲೆ ಎಂದು ಬೆನ್ನು ಚಪ್ಪರಿಸಿ ಆಖಾಡಕ್ಕೆ ಕಳಿಸಿದ ಯುವಕ ಕುಸ್ತಿ ಒಗೆದು ಬರುತ್ತಾನೆ. ತಾಯಿ ಭುವನೇಶ್ವರಿ ನಮ್ಮ ಮೇಲೆ ಕೃಪೆ ಮಾಡಿದ್ದಳು. ಕರ್ನಾಟಕ ವಿದ್ಯಾವರ್ಧಕ ಸಂಘ ನಮ್ಮನ್ನು ಬೆನ್ನು ತಟ್ಟಿ ಕಳಿಸಿದ್ದಿತು. ನೃಪತುಂಗ ಪಂಪರಿಂದ ಹಿಡಿದು, ನಂದಳಿಕೆ ಕುವೆಂಪುರವರೆಗೆ, ಕನ್ನಡದ ಪುರುಷರೆಲ್ಲರ ಆಶೀರ್ವಾದ ನಮ್ಮ ಮೇಲೆ ಇದ್ದಿತು. ಎಲ್ಲಕ್ಕೂ ಮೇಲಾಗಿ ಶ್ರೀಸಾಮಾನ್ಯನ ಅಸಾಮಾನ್ಯ ಶಕ್ತಿ ನಮ್ಮಲ್ಲಿ ತುಂಬಿ ಕೊಂಡಿದ್ದಿತು. ಹುಲ್ಲುಕಡ್ಡಿಗೆ ಯಾವ ಬೆಲೆಯೂ ಇಲ್ಲದಿರಬಹುದು. ಆದರೆ ಅವುಗಳನ್ನೆಲ್ಲ ಸೇರಿಸಿ ಕಟ್ಟಿದಾಗ ರೂಪಾಂತರಗೊಂಡು, ಅವು ಒಂದು ದೊಡ್ಡ ಹೊರೆಯಾಗಿಯೇ ಪರಿವರ್ತನೆಗೊಳ್ಳುತ್ತವೆ. ರಾಜ್ಯಾದ್ಯಂತ ಸಹಸ್ರಾವಧಿ ಹುಡುಗರು, ಯುವಕರು, ಯುವತಿಯರು, ಪ್ರಬುದ್ಧರು ಒಂದೆ ಕಡೆ ನಿಂತು ಎಳೆದರೆನ್ನುವ ಕಾರಣದಿಂದಲೇ ಸರಕಾರವನ್ನು ಹಾದಿಗೆ ತರುವುದು ಸಾಧ್ಯವಾಯಿತು. ಅವರೆಲ್ಲರೂ ಹಿಂದೆ ನಿಂತು, ನನ್ನನ್ನು ಒಂದು ಮುಖ ಮಾಡಿಕೊಂಡು, ನನಗೆ ಬಾಯಿ ಒದಗಿಸಿಕೊಟ್ಟರೆನ್ನುವುದೇ, ನನಗೆ ಬಲವನ್ನು ತಂದುಕೊಟ್ಟು ನನ್ನಿಂದ ಕೆಲಸ ಮಾಡಿಸಿತು. ಕನ್ನಡ ಕ್ರಿಯಾ ಸಮಿತಿಯ ಒಳಗೆ ಹಾಗೂ ಹೊರಗೆ ಇದ್ದವರು ಯಾರೂ ನನಗಿಂತ ಕಡಿಮೆ ಆದವರಲ್ಲ. ನನ್ನಲ್ಲಿಲ್ಲದ ಯೋಗ್ಯತೆಗಳನ್ನು ಮೀರಿದವರೂ ಇದ್ದರು. ಅವರು ಹಿಂದೆ ನಿಂತು ನನ್ನನ್ನು ಮುಂದೆ ಮಾಡಿ ಕಳಿಸಿದ್ದರು. ಅವರ ಬಲ, ಯೋಗ್ಯತೆಗಳೆಲ್ಲವೂ ನನ್ನವೆಂದು ನಾನು ಬಗೆದರೆ ನಾನು ತುಂಬ ಸಣ್ಣವನಾಗುತ್ತೇನೆ. ಒಂದು ಕೆಲಸಕ್ಕೋಸುಗ ಅವರು ನನಗೆ ಕೊಟ್ಟ ಶಕ್ತಿಗಳು ನನ್ನವೆಂದೇ ನಾನು ಬಗೆದರೆ ನಾನು ಅಪಹಾಸ್ಯಕ್ಕೆ ಗುರಿ ಆಗುತ್ತೇನೆ. ತಮ್ಮಿಂದಲೇ ಆಗುವ ಕೆಲಸವನ್ನು ಅವರು ನನ್ನಿಂದ ಮಾಡಿಸಿ, ಬಹುಮಾನವನ್ನು ನನಗೆ ತಂದುಕೊಟ್ಟರು. ಆ ಬಹುಮಾನವೆಲ್ಲ ನನ್ನದೆನ್ನುವ ದಾಷ್ಟ್ಯ ನನಗೆ ಇಲ್ಲ. ಕನ್ನಡದ ಕೆಲಸಕ್ಕೆ ನಾನು ಉಪಯೋಗವಾದೆನಲ್ಲ ಎನ್ನುವ ಸಂತೋಷ ನನ್ನದಾಗಿದೆ. ಆ ಸ್ನೇಹಿತರೆಲ್ಲರೂ ಅಂದು ನನ್ನನ್ನು ಹೊಗಳಿ ಹೊನ್ನಶೂಲಕ್ಕೆ ಏರಿಸಿದಂತೆ ಮಾಡಿದರು. ಮೆಚ್ಚುಗೆಯ ಮಾತು ಅವರ ಬಾಯಿಂದ ಸಹಜವಾಗಿಯೇ ಬಂದಿದ್ದವು. ಆಂದೋಲನದ ಅವಧಿಯಲ್ಲಿ ನಿಷ್ಠುರದ ಪ್ರಸಂಗಗಳು ಬಂದಿದ್ದವು. ಕೆಲ ಪತ್ರಿಕೆ ಅನುದಾರದ ಮಾತುಗಳನ್ನು ಬರೆದಿದ್ದವು. ಅವುಗಳಿಗೆ ಕನ್ನಡದ ಹೋರಾಟದಲ್ಲಿ ನಾನು ಸಾಧಿಸುವ ಸ್ವಾರ್ಥವೇನೋ ಇರುವುದು ಕಂಡಿದ್ದಿತು. ತಮ್ಮ ಮೂಗಿನ ನೇರಕ್ಕೆ ನೋಡಿಕೊಳ್ಳುವ ಜನರು ಇದ್ದೇ ಇರುತ್ತಾರೆ. ಅವರ ಬಗೆಗೆ ಯಾರೊಬ್ಬರಿಂದಲೂ ಏನನ್ನೂ ಮಾಡುವುದಕ್ಕೆ ಆಗುವುದಿಲ್ಲ. ನಾಯಿ ಬೊಗಳುವುದೆಂದು ಐರಾವತ ಡೆದು ನಿಲ್ಲುವುದಿಲ್ಲ.
ಆದರೆ ಮನುಷ್ಯನಲ್ಲಿ ಅನಿಸಿಕೆ ಇರುತ್ತದೆ. ಅವನು ಒಂದು ಮರ ಅಲ್ಲ, ಒಂದು ಗೋಡೆ ಅಲ್ಲ, ಒಂದು ಬೆಟ್ಟ ಅಲ್ಲ. ಅವನ ಮೇಲೆ ಆಡುವ ಮಾತು, ಬರೆದ ಮಾತು ಪರಿಣಾಮ ಬೀರುತ್ತವೆ. ಅವುಗಳಿಂದ ನಾನು ನೊಂದುಕೊಂಡಿದ್ದೆ. ಆ ನೋವನ್ನು ಮಾಯಿಸುವ ಮುಲಾಮಿನಂತೆ ಅಂದು ನನ್ನ ಸ್ನೇಹಿತರು ಆಡಿದ ಮೆಚ್ಚುಗೆಯ ಮಾತು ನನ್ನ ಹೃದಯಕ್ಕೆ ಪರಿಹಾರದ ಕಣ್ಣೀರನ್ನು ತಂದಿದ್ದವು. ಹೆರಿಗೆಯ ನೋವನ್ನು ಅನುಭವಿಸುವ ತಾಯಿ, ಹೆರಿಗೆಯ ನಂತರ, ಮಗುವನ್ನು ನೋಡಿ ತನ್ನ ಹೆರಿಗೆಯ ನೋವನ್ನು ಮರೆಯುವಂತೆ ನನ್ನ ಸ್ಥಿತಿ ಆಗಿದ್ದಿತು. ಜೀವಮಾನದಲ್ಲಿ ಏನೋ ಒಂದು ದೊಡ್ಡ ಕೆಲಸ ಮಾಡುವ ಅವಕಾಶವನ್ನು ಒದಗಿಸಿಕೊಟ್ಟು, ಆ ಕೆಲಸವನ್ನು ನನ್ನಿಂದ ವಿಶ್ವಚೇತನ ಮಾಡಿಸಿತೆನ್ನುವ ವಿನೀತ ಭಾವನೆಯಿಂದ ನನ್ನ ಹೃದಯ ತುಂಬಿಕೊಂಡಿದ್ದಿತು. ಗದುಗಿನ ತೋಂಟದಾರ್ಯ ಮಠದಲ್ಲಿ ನಡೆದ ವಿಜಯೋತ್ಸವದ ಸಮಾರಂಭ ನನ್ನ ಮನಸ್ಸಿನಲ್ಲಿ ಸದಾಕಾಲವೂ ಹಚ್ಚ ಹಸಿರಾಗಿಯೇ ಉಳಿದಿರುತ್ತದೆ. ಉದ್ದಕ್ಕೂ ಕನ್ನಡ ಹೋರಾಟಗಾರರಿಗೆ ಸ್ಫೂರ್ತಿ ಪ್ರಚೋದನೆಗಳನ್ನು ಒದಗಿಸುತ್ತ, ಕ್ರಿಯಾ ಸಮಿತಿಯ ಸಭೆಗಳಲ್ಲಿ ಭಾಗವಹಿಸಿ, ಆಂದೋಲನ ನಿರತ ಜನರನ್ನು ಉತ್ಸಾಹಗೊಳಿಸುತ್ತ, ತಮ್ಮ ಮಿಂಚಿನ ಮಾತುಗಳಿಂದ ಹುಮ್ಮಸ್ಸನ್ನು ತುಂಬುತ್ತ ಸ್ವತಃ ಉಪವಾಸ ಸತ್ಯಾಗ್ರಹ ಕೈಕೊಂಡು ಸಾರ್ವಜನಿಕವೇ ಜುಂಮ್ಮೆನ್ನುವ ಪುಳಕವನ್ನು ಉಂಟು ಮಾಡಿದ ಜಗದ್ಗುರು ಸಿದ್ಧಲಿಂಗ ಮಹಾಸ್ವಾಮಿಗಳು, ಈ ವಿಜಯೋತ್ಸವದ ನಿಮಿತ್ತ ತಮ್ಮ ಮಠಕ್ಕೆ ದೀಪೋತ್ಸವ ಮಾಡಿಸಿದ್ದರು. ತಮ್ಮ ಸಂತೋಷವನ್ನು ಸಕಲರೊಂದಿಗೆ ಹಂಚಿಕೊಳ್ಳಲು ಅವರು ಕೇಂದ್ರ ಕನ್ನಡ ಕ್ರಿಯಾ ಸಮಿತಿಯ ಸದಸ್ಯರನ್ನೆಲ್ಲ ತಮ್ಮಮಠಕ್ಕೆ ಕರೆಸಿಕೊಂಡಿದ್ದರು. ಯುದ್ಧದಲ್ಲಿ ಗೆದ್ದು ಬಂದ ವೀರರನ್ನು ಸನ್ಮಾನಿಸುವಂಥ ವಾತಾವರಣವನ್ನು ಅವರು ಅಲ್ಲಿ ನಿರ್ಮಿಸಿದ್ದರು. ವಾದ್ಯ ಘೋಷಣೆಗಳೊಂದಿಗೆ ನಮ್ಮನ್ನೆಲ್ಲ ಅಲ್ಲಿ ಬರಮಾಡಿಕೊಂಡರು. ಅವರು ನನ್ನನ್ನೂ, ಕೇಂದ್ರ ಕ್ರಿಯಾ ಸಮಿತಿಯ ಜೀವಾಳವೆನಿಸಿದ ಆರ್.ಸಿ. ಹಿರೇಮಠ, ರಾ.ಯ.ಧಾರವಾಡಕರ, ಚೆನ್ನವೀರ ಕಣವಿ, ಗೀತಾ ಕುಲಕರ್ಣಿ, ಚಂದ್ರಶೇಖರ ಪಾಟೀಲರನ್ನು ಗೋಕಾಕ್ ಆಂದೋಲನದಲ್ಲಿ ಮಾಡಿದ ಕೆಲಸಕ್ಕೋಸುಗ ತಮ್ಮ ಹೃದಯವನ್ನು ಅಂತಃಕರಣದಿಂದ ಹಾಲಿನಲ್ಲಿ ಅದ್ದಿ ತಂದಿದ್ದರು. ಆಪ್ಯಾಯಮಾನದ ಅವರ ಮಾತು ನಮ್ಮಲ್ಲಿ ಹೊಸ ಶಕ್ತಿ, ಹುಮ್ಮಸ್ಸು ಹಾಗೂ ನಿರ್ಧಾರಗಳನ್ನು ಸ್ಫುರಣಗೊಳಿಸಿದ್ದಿತು.
ಗೋಕಾಕ ವರದಿಯ ಹೋರಾಟದಲ್ಲಿ ನಾವು ಸಂಪಾದಿಸಿದ ವಿಜಯವು ಕನ್ನಡದ ಹೋರಾಟದಲ್ಲಿ ಕೊನೆಯದಲ್ಲ ಎಂದು ನಾನು ತಿಳಿಸಿದ್ದೆ. ವಿಧಾನಸೌಧಕ್ಕೆ ನಾವು ಕನ್ನಡದ ತಾಯತ ಕಟ್ಟಬೇಕು. ಸರಕಾರಕ್ಕೆ ಕನ್ನಡದ ಬಗೆಗೆ ಬದ್ಧತೆ ಇಲ್ಲದಿದ್ದರೆ, ಸರಕಾರ ನಡೆಸುವವರು ತಮ್ಮನ್ನು ಕನ್ನಡದಲ್ಲಿ ಅದ್ದಿಕೊಳ್ಳದಿದ್ದರೆ, ಇಲ್ಲಿ ಕನ್ನಡ ಭಾಷೆಗಾಗಲಿ, ಕನ್ನಡ ನೆಲಕ್ಕಾಗಲಿ ರಕ್ಷಣೆ ಇಲ್ಲ. ಕನ್ನಡವು ದುರ್ಬಲಗೊಂಡರೆ ಕರ್ನಾಟಕವು ದುರ್ಬಲಗೊಳ್ಳುತ್ತದೆ. ಭಾಷೆ ಕಳೆದುಹೋಗದೆ, ಯಾವ ನಾಡೂ ಕಳೆದು ಹೋಗಲಾರದು. ಭಾಷೆಯನ್ನು ಕಳೆದುಕೊಳ್ಳುವುದಕ್ಕೋಸುಗ ನಾವು ಈ ನಾಡನ್ನು ಪಡೆದಿಲ್ಲ. ಕನ್ನಡ ವಿಜೃಂಭಿಸಿ, ಕರ್ನಾಟಕ ಸಮೃದ್ದಿಯನ್ನು ಪಡೆಯಬೇಕು. ಕನ್ನಡಿಗರು ತಮ್ಮ ಭಾಷೆಯನ್ನು ಅಪ್ಪಿಕೊಳ್ಳಬೇಕು. ಕನ್ನಡಿಗರಂತೆ, ಇಲ್ಲಿರುವ ಭಾಷಾ ಅಲ್ಪಸಂಖ್ಯಾತರೂ ಕನ್ನಡವನ್ನು ತಮ್ಮದೇ ಭಾಷೆ ಎಂಬಂತೆ ತಬ್ಬಿಕೊಳ್ಳಬೇಕು. ಕನ್ನಡವು ಕರ್ನಾಟಕದಲ್ಲಿರುವವರೆಲ್ಲರ ಭಾಷೆ ಎನಿಸಬೇಕು. ಬೇರೆ ರಾಜ್ಯದಿಂದ ಈ ಹಿಂದೆ ಬಂದವರೆಲ್ಲರಿಗೂ ಕರ್ನಾಟಕ ಆಶ್ರಯ ನೀಡಿದೆ. ಅವರೆಲ್ಲರೂ ಕನ್ನಡಿಗರೇ ಆಗಿದ್ದಾರೆ. ಈಗ ಬಂದವರೂ ಕೂಡ ಅದೇ ಪರಿವರ್ತನೆಗೆ ತಮ್ಮನ್ನು ಗುರಿಪಡಿಸಿಕೊಂಡು ಕನ್ನಡಿಗರೇ ಆಗಬೇಕು. “ಶಿಕ್ಷಣದಲ್ಲಿ, ಕಚೇರಿಯಲ್ಲಿ, ಉದ್ದಿಮೆಯಲ್ಲಿ, ಸಾರ್ವಜನಿಕದಲ್ಲಿ ಎಲ್ಲ ಕಡೆಗಳಲ್ಲಿ ಕನ್ನಡವು ಇರಬೇಕು. ಇದಕ್ಕೋಸುಗ ಕನ್ನಡಿಗರಲ್ಲಿ ನಿರಂತರ ಜಾಗೃತಿ ಇಲ್ಲದೇ ಹೋದರೆ, ಸ್ವಾತಂತ್ರ್ಯದಂತೆ, ನಮ್ಮ ನಾಡು ಹಾಗೂ ನುಡಿಗಳೂ ಕೂಡ ಕಳೆದು ಹೋಗಬಹುದೆನ್ನುವ ಭೀತಿ ಇದೆ. ಕನ್ನಡವು ಕರಗುತ್ತ ನಡೆದರೆ ನಮ್ಮ ನಾಡೂ ಕರಗುತ್ತದೆ. ಆ ಭೀತಿ ನಮ್ಮನ್ನು ಯಾವಾಗಲೂ ಹೆದರಿಸುತ್ತಲೇ ಇದೆ. ಭಾಷಾ ಅಲ್ಪಸಂಖ್ಯಾತರು ಈ ರಾಜ್ಯದಲ್ಲಿ ಪಂಚಮವೆನಿಸದೆ, ಈ ರಾಜ್ಯ ಶಕ್ತಿಯ ಚತುರ್ಥ ಅಂಗವೆನಿಸಿ ಬೆಳೆಯಬೇಕು. ಜಗದ್ಗುರು  ಸಿದ್ಧಲಿಂಗ ಮಹಾಸ್ವಾಮಿಗಳು ಕನ್ನಡದ ವೈಭವವನ್ನು ಉಜ್ವಲ ಗೊಳ್ಳುವಂತೆ, ಪ್ರಜ್ವಲಗೊಳ್ಳುವಂತೆ ಮಾಡಬೇಕೆಂದು ಕರೆಕೊಟ್ಟರು. ಕನ್ನಡ ಹಾಗೂ ಕರ್ನಾಟಕಗಳ ಹಿತ ಸಂಬಂಧಗಳು ನೆರವೇರಬೇಕಾದರೆ ಕನ್ನಡಿಗರಲ್ಲಿ ಏಕತೆ ಉಳಿದು, ಗುರಿಯ ಕಲ್ಪನೆ ನಿಚ್ಚಳವಾಗಿದ್ದು, ಅದನ್ನು ಸಾಧಿಸುವ ನಿರಂತರ ಪ್ರಯತ್ನ ಹಾಗೂ ಛಲ ಇರಬೇಕು.
ಸರಕಾರವು ಕನ್ನಡವನ್ನು ಏಕೈಕ ಪ್ರಥಮ ಭಾಷೆಯೆಂದು ಒಪ್ಪಿಕೊಂಡಿರುವುದರಿಂದ ಬಹು ದೊಡ್ಡ ಕೆಲಸವಾಗಿದೆ. ಅದನ್ನು ಸಾಧಿಸಿದ ಸಂತೃಪ್ತಿಯಲ್ಲಿ, ನಾವು ಸಮಾಧಾನ ತಂದುಕೊಂಡು ವಿಸ್ಮೃತಿಯಲ್ಲಿ ಕಳೆದು ಹೋಗಬಾರದು. ಕನ್ನಡಪರ ಶಕ್ತಿಗಳೆಲ್ಲ ಸಮಾನ ಪ್ರಶ್ನೆ ಮಾಡಿಕೊಂಡು ಹೋರಾಡಿದರೆ ಅಪಯಶಸ್ಸು ಎನ್ನುವುದೇ ಇಲ್ಲ.ೊಈ ವಿಜಯೋತ್ಸವ ಸಮಾರಂಭ ಚಾಲುಕ್ಯರ ರಾಜಧಾನಿ ಬಾದಾಮಿಯವರೆಗೂ ಹೋಯಿತು. ಅಲ್ಲಿಯ ಜನರು ನನ್ನನ್ನು ಕರೆಸಿದಾಗ, ಹರ್ಷವರ್ಧನನನ್ನು ಸೋಲಿಸಿ, ಕರ್ನಾಟಕವನ್ನು ಉತ್ತರಾಪಥಕ್ಕೆ ವಿಸ್ತರಿಸಿದ ಪುಲಿಕೇಶಿಯ ಆಸ್ಥಾನಕ್ಕೆ ನಾನು, ಕನ್ನಡವು ಸಾಧಿಸಿದ ಗೆಲುವನ್ನು ವಿವರಿಸಿ ಹೇಳಲು ಹೋದಂತೆ ಆಗಿದ್ದಿತು. ಅಲ್ಲಿಯ ಸಭೆಗೆ ಕೂಡ ಕನ್ನಡದ ಜಗದ್ಗುರುಗಳೆನಿಸಿದ ಗದುಗಿನ ತೋಂಟದಾರ್ಯ ಮಹಾಸ್ವಾಮಿಗಳೇ ಆಗಮಿಸಿದ್ದರು. ಬಾದಾಮಿಗೆ ಹೋದಾಗ ಕಪ್ಪೆಯ ಅರೆಭಟ್ಟನ ನೆನಪಾಗಿ ಕನ್ನಡಿಗರ ಗುಣಧರ್ಮ ಏನಿರಬೇಕೆನ್ನುವುದನ್ನು ಅವನು ನಾಲ್ಕು ಸಾಲಿನ ಶಾಸನದಲ್ಲಿ ಮನೋಜ್ಞವಾಗಿ ನಿರೂಪಿಸಿದ್ದಾನೆ.
ಸಾಧುಂಗೆ ಸಾಧು
ಮಾಧುರ್ಯಂಗೆ ಮಾಧುರ್ಯಂ
ಭಾದಿಪ್ಪಕಲಿಗೆ ಕಲಿಯುಗ ವಿಪರೀತನ್
ಮಾಧವನೀತನ್ ಪೆರನಲ್ಲ
ಒಳ್ಳೆಯವರಿಗೆ ಒಳ್ಳೆಯವರಾಗಿ ಮಧುರ ಗುಣ ಉಳ್ಳವರೊಂದಿಗೆ ಮಧುರವಾಗಿ ವರ್ತಿಸುವವನು, ತೊಂದರೆ ಪಡಿಸುವ ದುಷ್ಟರಿಗೆ ದುಷ್ಟನಂತೆ ಕಾಣುವವನು. ಈ ಅಸಾಮಾನ್ಯನಾದ ಮಾಧವ ಆಗಿರುವನು. ಚಾಲುಕ್ಯ ಸಾಮ್ರಾಜ್ಯದ ಉಚ್ಚ್ರಾಯ ಕಲಾದಲ್ಲಿ ಚೀನಾ ಪರ್ಸಿಯಾಗಳಿಂದ ಜನರು ಅಲ್ಲಿಗೆ ಬಂದು ಹೋಗುತ್ತಿದ್ದುದನ್ನು ನೋಡುವಂಥ ಜನಪದ ಅದಾಗಿದೆ ಎನ್ನುವ ಕಾರಣದಿಂದಲೇ ವಿದೇಶದ ಜನರು ಅಲ್ಲಿಗೆ ಬಂದು ಹೋಗುತ್ತಿರುವ ಆಕರ್ಷಣೆಯನ್ನು ಅಲ್ಲಿ ಕಂಡಿದ್ದರು. ಈಗ ಕನ್ನಡ ಹಾಗೂ ಕನ್ನಡಿಗರ ಮೇಲ್ಮೆಯನ್ನು ಪಡೆದುಕೊಂಡ ಕರ್ನಾಟಕವು ಆ ಘನತೆಯನ್ನು ಪಡೆದು ಕೊಳ್ಳುತ್ತದೆ. ಆ ಕಾಲಕ್ಕೆ ಬಾದಾಮಿಯು ದೇಶದ ಉದ್ದಗಲಗಳ ತುಂಬೆಲ್ಲ ಕೂಡಿ ಕೊಂಡಿದ್ದಿತು. ಕರ್ನಾಟಕದ ಕೀರ್ತಿ ನೇಪಾಳ ಹಾಗೂ ಬಂಗಾಳಗಳಲ್ಲಿ ಪಸರಿಸಿಕೊಂಡಿದ್ದಿತು. ಪರಿಮಳ ಅದು ತನ್ನಷ್ಟಕ್ಕೇ ಇರುವುದಿಲ್ಲ. ಸುತ್ತಲೂ ತನ್ನ ಪರಿಮಳವನ್ನು ಬೀರುವ ಕನ್ನಡವು ಈಗ ಆ ಸುಗಂಧ ದ್ರವ್ಯದ ತನ್ನ ಪರಿಮಳವನ್ನು ಬೀರಬೇಕು. ಕರ್ನಾಟಕದ ಗತ ವೈಭವದ ಕಂಪು ನಮಗೆ ಇರಬೇಕು. ಆದರೆ ಹಳೆಯ ವೈಭವವನ್ನು ನೆನೆಯುತ್ತ ಕುಳಿತು ನಮ್ಮ ಇಂದು ನಾಳೆಗಳ ಸ್ಥಿತಿಯಿಂದ ಸುಧಾರಿಸುವುದಿಲ್ಲ. ಹಳೆಯ ನೆನಪು ನಮ್ಮನ್ನು ಹೆಚ್ಚಿನ ವೈಭವಕ್ಕೆ ಕರೆದೊಯ್ಯುವ ಪ್ರಚೋದನೆಯನ್ನು ನಮಗೆ ಒದಗಿಸಿಕೊಡಬೇಕು. ಪ್ರಾಚೀನತೆಯ ಸ್ಮರಣೆಯಿಂದ ನುಗೇನೂ ಪ್ರಯೋಜನವಿಲ್ಲ. ಅಪರಿಮಿತ ಸಾಧ್ಯತೆಗಳು ನಮ್ಮ ಈ ಕರ್ನಾಟಕದಲ್ಲಿ ಇವೆ. ಅದು ಕನ್ನಡ ಜನರಿಗೆ ತಿಳಿಯಬೇಕು. ಕರ್ನಾಟಕವು ಅವರಿಗೆ ಕುರುಡನ ಕೈಯಲ್ಲಿರುವ ವಜ್ರದಂತೆ ಆಗಬಾರದು. ವಜ್ರದ ಬೆಲೆ ಅದನ್ನು ಬಲ್ಲವರಿಗೇ ಗೊತ್ತು. ತಮ್ಮ ವಜ್ರಕ್ಕೆ ಹತ್ತಿರುವ ಕೊಳೆಯನ್ನು ತೆಗೆದು ಹಾಕಿ ಕನ್ನಡಿಗರು, ಅದನ್ನು ಥಳಥಳಿಸುವಂತೆ ಮಾಡಬೇಕು. ಕನ್ನಡಕ್ಕೆ ಇರುವ ಆತಂಕಗಳನ್ನು ನಿವಾರಣೆ ಮಾಡಿದರೆ, ಅದರ ಪ್ರಕಾಶ ನಿಚ್ಚಳವಾಗಿ ಬೆಳಗುತ್ತದೆ. ನಮಗೆ ಬಳುವಳಿಯಾಗಿ ಬಂದಿರುವ ಕನ್ನಡವನ್ನು ಉಳಿಸಿಕೊಂಡು, ಅದರ ಪ್ರಯೋಜನವನ್ನು ಹೆಚ್ಚಿಸಿಕೊಂಡು, ಅದನ್ನು ನಮ್ಮ ಮುಂದಿನ ಪೀಳಿಗೆಗೆ ನಾವು ಬಿಟ್ಟು ಹೋಗುವುದಿದೆ. ಭಾಷೆಯನ್ನು ಬದುಕಿಸುವವನು, ಬೆಳೆಸುವವನು, ಒಂದು ಜನಾಂಗದ ಅಭಿವ್ಯಕ್ತಿಗೆ ಬಹು ದೊಡ್ಡ ಬಾಯಿಯನ್ನು ಒದಗಿಸಿಕೊಡುತ್ತಾನೆ.
ಕರ್ನಾಟಕವೆಂಬ ಹೆಸರನ್ನು ಪಡೆದಿರುವ ಈ ಪ್ರದೇಶದಲ್ಲಿ ಕನ್ನಡದ ಉಸಿರು ಅಖಂಡವಾಗಿ ಇರುವಂತೆ ನಾವು ನೋಡಿಕೊಳ್ಳಬೇಕು. ಜಗತ್ತಿನಲ್ಲಿ ನಾವು ಎಲ್ಲಿಯೇ ಹೋದರೂ ಕರ್ನಾಟಕದವರೆಂದು ಹೇಳಬೇಕಾಗುತ್ತದೆ. ನಿಮ್ಮ ಭಾಷೆ ಯಾವುದೆಂದು ಯಾರಾದರೂ ಕೇಳಿದರೆ, ನಾವು ಅವರಿಗೆ ಕನ್ನಡ ಎಂದು ತಿಳಿಸಬೇಕಾಗುತ್ತದೆ. ನಾವು ಕನ್ನಡಿಗರೆನ್ನುವ ಹೆಸರನ್ನು ಉಳಿಸಿಕೊಂಡರೆ ನಾವು ಕನ್ನಡಿಗರೆನಿಸುತ್ತೇವೆ. ಕನ್ನಡತನವನ್ನು ನಾವು ಕಳೆದುಕೊಂಡರೆ ನಮಗೆ ಅಸ್ತಿತ್ವವೇ ಇರುವುದಿಲ್ಲ. ನಾವು ಹೇಳ ಹೆಸರಿಲ್ಲದ ಜನ ಎನಿಸಬಾರದೆಂದಿದ್ದರೆ ನಾವು ಕನ್ನಡವನ್ನು ಉಳಿಸಿಕೊಳ್ಳಬೇಕು. ಕನ್ನಡದವರಾಗಿ ಉಳಿಯಬೇಕು. ಭಾಷೆ ಕಳೆದುಕೊಂಡ ಜನರು ಯಾರೊಬ್ಬರೂ ಬದುಕಿಲ್ಲ. ರಾಜ್ಯದ ಸುತ್ತಲೂ ಅನೇಕ ಸಲ ಸಂಚರಿಸಿರುವ ನನಗೆ ಶ್ರೀಸಾಮಾನ್ಯರಲ್ಲಿ ಕನ್ನಡದ ಬಗೆಗೆ ಅಪಾರವಾದ ಸದಿಚ್ಛೆ, ಸದ್ಭಾವನೆ ತುಂಬಿಕೊಂಡಿರುವುದು ಕಂಡಿದೆ. ಆ ಕಾರಂಜಿಯ ಸೆಲೆಗಳಿಂದ ನಾವು ವಿಪುಲ ಪ್ರಯೋಜನಗಳನ್ನು ಪಡೆದುಕೊಳ್ಳುವುದು ಸಾಧ್ಯವಿದೆ. ಆ ಕಾರಂಜಿಗಳು ಕಲುಷಿತಗೊಳ್ಳದಂತೆ ನಾವು ನೋಡಿಕೊಳ್ಳಬೇಕು. ನಮ್ಮ ಮೂಲ ನೆಲೆಯೇ ಕೆಟ್ಟು ಹೋದರೆ ನಾವು ಮೂಲೆಗುಂಪಾಗಿ ಹೋಗುತ್ತೇವೆ. ನಾವು ಬೆಳೆದವರು ಯಾರೇ ಇದ್ದರೂ, ನಮ್ಮ ಶಕ್ತಿಯೆಲ್ಲವೂ ಕೆಳಗೆ ಇರುವ ನಿಶ್ಶಕ್ತ ಜನರಿಂದಲೇ ಬಂದಿದೆ. ನಾವು ಪಡೆದಿರುವ ಶಕ್ತಿಯಲ್ಲಿ ಒಂದಷ್ಟನ್ನು ಅವರಿಗೆ ಕೊಟ್ಟು ಅವರನ್ನೂ ಸಶಕ್ತರನ್ನಾಗಿ ಮಾಡಿ, ಅದರಿಂದ ಮರಳಿ ಶಕ್ತಿಯನ್ನು ಪಡೆಯುವುದಿದೆ.
ಕನ್ನಡ ಹಾಗೂ ಕರ್ನಾಟಕಗಳಿಗೆ ನಾವು ಶಕ್ತಿಯನ್ನು ಕೊಟ್ಟರೆ, ಕನ್ನಡ ಹಾಗೂ ಕರ್ನಾಟಕಗಳು ನಮಗೆ ಮರಳಿ ಆ ಶಕ್ತಿಯನ್ನು ಕೊಡುತ್ತವೆ. ಗೋಕಾಕ್ ವರದಿಯನ್ನು ಸರಕಾರ ಸ್ವೀಕರಿಸಿದ ಕೆಲ ದಿನಗಳ ನಂತರ ವಿ.ಕೃ.ಗೋಕಾಕರು ಒಂದು ದಿನ ಹುಬ್ಬಳ್ಳಿಗೆ ಬಂದರು. ಅವರು ಡಾ.ನರೇಗಲ್ಲರಲ್ಲಿ ಉಳಿದುಕೊಂಡಿದ್ದರು. ಮೊದಲಿನಿಂದಲೂ ಅವರೊಂದಿಗೆ ಆತ್ಮೀಯ ಸಂಬಂಧ ಹೊಂದಿದ್ದ ನಾನು ಅವರನ್ನು ಕಾಣಲು ಹೋದೆ. ಮುಖತಃ ಒಬ್ಬರನ್ನೊಬ್ಬರು ಕಂಡು ಮಾತನಾಡದೇ ಇದ್ದ ಕಾಲದಲ್ಲಿ ನಾವು ಪತ್ರ ಮುಖೇನ ಸ್ನೇಹಿತರಾಗಿದ್ದೆವು. ಅವರ ಬಗೆಗೆ ನನ್ನಲ್ಲಿ ಗೌರವ ಇದ್ದಿತು. ನನ್ನ ಬಗೆಗೆ ಅವರಲ್ಲಿ ಪ್ರೀತಿ ಇದ್ದಿತು. ನಾವು ಕೇಂದ್ರ ಕ್ರಿಯಾ ಸಮಿತಿಯ ವೂಲಕ ಗೋಕಾಕ್ ವರದಿಯು ಅನುಷ್ಠಾನದ ಬಗೆಗೆ ನಡೆಸಿದ ಹೋರಾಟವನ್ನು ಅವರು ಸಂಪೂರ್ಣ ಅವಲೋಕಿಸುತ್ತ ಬಂದಿದ್ದರು. ಅವರು ನನ್ನನ್ನು ಕಾಣುತ್ತಲೂ, ಮುಖದಲ್ಲಿ ವಿಶಾಲವಾದ ನಗೆಯನ್ನು ತುಳುಕಿಸುತ್ತ ಮುಂದೆ ಬಂದು, ನನ್ನನ್ನು ತಮ್ಮ ವಿಶಾಲವಾದ ಬಾಹುಗಳಿಂದ ಬಿಗಿಯಾಗಿ ತಬ್ಬಿಕೊಂಡು ಪುಟ್ಟಪ್ಪ ನಾನು ಹೇಳಿದ್ದೆ, ನೀವು ಮಾಡಿದಿರಿ (I said it, you did it) ಬಹಳ ದೊಡ್ಡ ಕೆಲಸ ನಿಮ್ಮಿಂದ ಆಯಿತು. ವಿ.ಕೃ. ಗೋಕಾಕರು ಆಡಿದ ಈ ಪ್ರಶಂಸೆಯ ಮಾತಿಗಿಂತಲೂ ನನಗೆ ಹೆಚ್ಚಿನ ಇನ್ನು ಬೇರೆ ಯಾವ ಬಹುಮಾನ ಬೇಕು? ನೀವು, ಭಾರತದ ಎಲ್ಲ ಪ್ರಾದೇಶಿಕ ಭಾಷೆಗಳೂ ಬೆಳೆಯುವಂಥ ಸರ್ವ ಸಾಮಾನ್ಯ ಸೂತ್ರವನ್ನು ರೂಪಿಸಿದ್ದೀರಿ. ನಿಮ್ಮ ವರದಿ ಕರ್ನಾಟಕಕ್ಕೆ ಮಾತ್ರವಲ್ಲ. ಭಾರತದ ಬೇರೆ ಯಾವ ರಾಜ್ಯಕ್ಕೂ ಅನ್ವಯವಾಗಬಹುದು. ಎಲ್ಲೆಲ್ಲಿ ಕನ್ನಡ ಎಂದಿದೆಯೋ, ಅದನ್ನು ತೆಗೆದು, ಅದರ ಸ್ಥಳದಲ್ಲಿ ಆಯಾ ರಾಜ್ಯದ ಪ್ರಾದೇಶಿಕ ಭಾಷೆಯ ಹೆಸರನ್ನು ಸೇರಿಸಿದರೆ, ನಿಮ್ಮ ವರದಿಯು ಆ ರಾಜ್ಯಕ್ಕೆ ಸಂಬಂಧಿಸಿದ ವರದಿಯೆ ಆಗುತ್ತದೆ. ಹೌದು, ನೀವು ಅದನ್ನು ಸರಿಯಾಗಿ ಗ್ರಹಿಸಿದ್ದೀರಿ ಎಂದು ಗೋಕಾಕರು ನನ್ನೆದುರು ಹೇಳುತ್ತ, ಭಾಷಾ ಅಲ್ಪಸಂಖ್ಯಾತರು ಯಾವ ರಾಜ್ಯದಲ್ಲಿಯೇ ಇದ್ದರೂ ಅವರು ಆ ರಾಜ್ಯದ ಜನರೊಂದಿಗೆ ಅಲ್ಲಿಯ ಭಾಷೆಯೊಂದಿಗೆ ಬೆರೆತುಕೊಳ್ಳಬೇಕು. ಅವರು, ತಮ್ಮ ಭಾಷೆ ಯಾವುದೇ ಇದ್ದರೂ ಅದು ಬೆಳೆಯುವುದಕ್ಕೆ, ತಾವು ಅಲ್ಪಸಂಖ್ಯಾತರಾಗಿರುವ ರಾಜ್ಯದಲ್ಲಿ ಸ್ಥಳ ಇಲ್ಲ ಎನ್ನುವುದನ್ನು ತಿಳಿದುಕೊಳ್ಳಬೇಕು. ಕನ್ನಡವು ಕರ್ನಾಟಕದಲ್ಲಿ ಬೆಳೆದೀತಲ್ಲದೆ, ಮಹಾರಾಷ್ಟ್ರದಲ್ಲಿ ಬೆಳೆಯಲಾಗದು. ಅದೇ ರೀತಿ ಮರಾಠಿಯು ಮಹಾರಾಷ್ಟ್ರದಲ್ಲಿ ಬೆಳೆದೀತಲ್ಲದೆ ಕರ್ನಾಟಕದಲ್ಲಿ ಬೆಳೆಯಲಾರದು. ಇಂಗ್ಲೀಷಿನ ಜ್ಞಾನ ಇರಬೇಕಾದರೆ ಇಂಗ್ಲೀಷನ್ನು ಕಲಿಯಬೇಕೆಂದು ಅದನ್ನು ಶಿಕ್ಷಣದ ಮಾಧ್ಯಮವನ್ನಾಗಿ ಮಾಡಿಕೊಳ್ಳಬೇಕು ಎಂದರ್ಥವಲ್ಲ. ಮಕ್ಕಳಿಗೆ ತಿಳಿಯುವ ಭಾಷೆಯಲ್ಲಿಯೇ ತಿಳಿಸಿಕೊಡಬೇಕು. ತಿಳಿಯಲಿಲ್ಲದ ಭಾಷೆಯಲ್ಲಿ ತಿಳಿಸಿದುದು ಅವರಿಗೆ ಸರಿಯಾಗಿ ತಿಳಿಯುವುದಿಲ್ಲ. ಭಾಷೆ ತಿಳಿದುಕೊಂಡ ಅನಂತರ ಜ್ಞಾನ ಪಡೆಯಬೇಕಾಗುತ್ತದೆ. ಆ ಕಾರಣದಿಂದಲೇ ಮಕ್ಕಳು ಇಂಗ್ಲೀಷಿನ ಮೂಲಕ ಕಲಿಸಬಾರದು. ಆದರೆ, ಇಂಗ್ಲೀಷನ್ನು ಅವರಿಗೆ ಒಂದು ಭಾಷೆಯಾಗಿ ಚೆನ್ನಾಗಿ ಕಲಿಸಬೇಕು. ಅವರ ಈ ವಿವರಣೆ ಇಂಗ್ಲೀಷ್ ಮೋಹಾಂಧರ ಕಣ್ಣೆದುರಿನ ಕತ್ತಲೆಯನ್ನು ಕಳೆಯಬೇಕು. ಗೋಕಾಕರನ್ನು ಬೀಳ್ಕೊಡುವಾಗ ಅವರು ನನಗೆ ಇನ್ನೂ ಒಂದು ಮಾತು ಹೇಳಿದರು. ಸರಕಾರವನ್ನು ಈಗ ನೀವು ಒಪ್ಪಿಸಿದ್ದೀರಿ. ಆದರೆ ನೀವು ಸರಕಾರವನ್ನು ಒಪ್ಪಿಸುವುದು ಇನ್ನೂ ಬಹಳಷ್ಟು ಇದೆ. ಕನ್ನಡಿಗರ ಉಸಿರು ತುಂಬುವುದು ಮುಗಿಯಿತೆಂದು ನೀವು ತಿಳಿಯಬಾರದು.
ಅಧ್ಯಾಯ 10: ಕನ್ನಡ ಚಳವಳಿ
ಇಪ್ಪತ್ತೊಂದನೆಯ ಶತಮಾನದ ಕನ್ನಡ ಸಂದರ್ಭದಲ್ಲಿ ಇರುವ ಕನ್ನಡಿಗರು ಕಳೆದ ಶತಮಾನವನ್ನೊಮ್ಮೆ ಪರಿಶೀಲಿಸುವ ಜರೂರು ಇದೆ. ಏಕೆಂದರೆ ಹೊಸ ಶತಮಾನದ ಆಶೋತ್ತರಗಳು, ಅಭಿವೃದ್ದಿ ಚಿಂತನೆ, ಸಾಂಸ್ಕೃತಿಕ ಒಳನೋಟಗಳು ಪಕ್ವಗೊಳ್ಳುವುದು ಹಿಂದಿನ ಈ ಕುರಿತ ಅರಿವು, ಅಧ್ಯಯನಗಳನ್ನು ಪುನರ್ ವ್ಯಾಖ್ಯಾನಕ್ಕೆ ಒಳಪಡಿಸುವ ಪ್ರಕ್ರಿಯೆಗಳಿಂದ. ಈ ಪ್ರಕ್ರಿಯೆಗಳು ನಾಡಿನ ಎಲ್ಲಾ ರೀತಿಯ ಭವಿಷ್ಯವನ್ನು ನಿರ್ಧರಿಸಲಿವೆ. ಈ ಮಾತು ಕನ್ನಡ, ಕನ್ನಡಿಗ, ಕರ್ನಾಟಕದಂಥ ಪರಿಕಲ್ಪನೆಗಳಿಗೂ ಅನ್ವಯವಾಗುವಂಥದ್ದು. ಕಳೆದ ಶತಮಾನದಲ್ಲಿ ಈ ಪರಿಕಲ್ಪನೆಗಳನ್ನು ಕುರಿತ ಚಿಂತನೆ, ಚಟುವಟಿಕೆಗಳು ಸಾಂಸ್ಕೃತಿಕವಾಗಿ ತನ್ನದೇ ಆದ ಮಹತ್ವವನ್ನು ಪಡೆದಿವೆ. ಕನ್ನಡದ ಸಂದರ್ಭಕ್ಕೆ ಮಾತ್ರ ಪರಿಮಿತಿಗಳನ್ನು ಗುರುತಿಸಿಕೊಂಡು ನೋಡಿದ್ದೇ ಆದರೆ ಎಲ್ಲಾ ಪ್ರಯತ್ನಗಳು ಈ ಮೂರು ಪರಿಕಲ್ಪನೆಗಳನ್ನೇ ಕೇಂದ್ರವನ್ನಾಗಿಸುತ್ತವೆ. ಈ ಕುರಿತು ಅಧ್ಯಯನ, ಚಿಂತನೆ, ಒಳನೋಟಗಳು ವ್ಯಾಪಕವಾದುವು. ಪ್ರಸ್ತುತ ಕಳೆದ ಶತಮಾನವನ್ನು ಅಧ್ಯಯನದ ಅನುಕೂಲಕ್ಕಾಗಿ ಎರಡು ಪ್ರಮುಖ ಘಟ್ಟಗಳಲ್ಲಿ ಪರಿಶೀಲಿಸುವ ಪ್ರಯತ್ನವನ್ನು ಮಾಡಲಾಗಿದೆ. ಅದರಲ್ಲೂ ಎರಡನೆಯ ಹಂತವೇ ಈ ಪ್ರಬಂಧದ ಪ್ರಧಾನ ತಿರುಳು.
ಕನ್ನಡ-ಕನ್ನಡಿಗ-ಕರ್ನಾಟಕ ಈ ಮೂರು ಪರಿಕಲ್ಪನೆಗಳ ದೃಷ್ಟಿಯಿಂದ ಕಳೆದ ಶತಮಾನವನ್ನು ಏಕೀಕರಣಪೂರ್ವ ಹಾಗೂ ಏಕೀಕರಣೋತ್ತರ ಕರ್ನಾಟಕಗಳೆಂದು ಎರಡು ಘಟ್ಟಗಳನ್ನಾಗಿ ವಿಭಜಿಸಲಾಗಿದೆ. ಛಿದ್ರಗೊಂಡ ಕನ್ನಡ ಮಾತನಾಡುವ ಭೂ ಪ್ರದೇಶಗಳು ಹಾಗೂ ಜನರು ಒಂದೇ ಆಡಳಿತ ಪರಿಧಿಗೆ ಬರಲು ಹಾತೊರೆದದ್ದು ಮೊದಲನೆಯ ಘಟ್ಟ. ಇದನ್ನು ಕರ್ನಾಟಕದ ಏಕೀಕರಣದ ಪ್ರಕ್ರಿಯೆಗಳಲ್ಲಿ ಸೇರಿಸಬಹುದು. ನಿರ್ದಿಷ್ಟ ಭೂ ಪ್ರದೇಶದಲ್ಲಿ ವಾಸಿಸುವ ಜನರು ತಾವು ಮಾತನಾಡುವ ‘ಭಾಷೆ’ಯ ಮುಖೇನ ಒಂದುಗೂಡಲು ಪ್ರಯತ್ನಿಸಿದ ಪ್ರಕ್ರಿಯೆಯೇ ಏಕೀಕರಣ. ಇದು 1956ರ ನವೆಂಬರ್ 1ರಂದು ಪರಿಪೂರ್ಣವಾಗುವ (ಆಡಳಿತಾತ್ಮಕವಾಗಿ) ಪ್ರಕ್ರಿಯೆ. ಆದರೆ ಎರಡನೆಯ ಘಟ್ಟ ಏಕೀಕರಣೋತ್ತರ ಕರ್ನಾಟಕಕ್ಕೆ ಸಂಬಂಧಿಸಿದ್ದು. ಇದು ಈ ಹೊತ್ತಿನ ಸಂದರ್ಭವನ್ನು ಒಳಗು ಮಾಡಿಕೊಂಡು ಮುಂದುವರೆಯುತ್ತಿರುವ ಪ್ರಕ್ರಿಯೆ.
ಏಕೀಕರಣೋತ್ತರ ಕರ್ನಾಟಕವನ್ನು ಪ್ರಗತಿಪರವಾಗಿ ರೂಪಿಸಲು ಬೌದ್ದಿಕ ಹಾಗೂ ಭೌತಿಕ ಈ ಎರಡು ನೆಲೆಗಳಲ್ಲೂ ಪ್ರಯತ್ನಗಳು ನಡೆದಿವೆ. ಬೌದ್ದಿಕವಾಗಿ ಅಥವಾ ಸೈದ್ಧಾಂತಿಕವಾಗಿ ಕರ್ನಾಟಕವನ್ನು ರೂಪಿಸಲು ಛಿದ್ರಗೊಂಡಿದ್ದ ಕನ್ನಡ ಪ್ರದೇಶಗಳಲ್ಲಿನ ಸೃಜನಶೀಲರ ಸಾಹಿತ್ಯಿಕ ಸೃಷ್ಟಿ ಪ್ರಧಾನವಾದುದು. ಇದು ಕನ್ನಡದ ಸಂವೇದನೆಯನ್ನು ಕಾಯ್ದುಕೊಂಡು ಬಂದ ಸಾಂಸ್ಕೃತಿಕ ಪ್ರಕ್ರಿಯೆ. ಈ ಪ್ರಕ್ರಿಯೆಯು ಕವಿರಾಜ ಮಾರ್ಗಕಾರನಿಂದ ಮೊದಲ್ಗೊಂಡು ಬೇಂದ್ರೆ-ಕುವೆಂಪು ಅವರ ಸಾಹಿತ್ಯ ಸೃಷ್ಟಿಯವರೆಗೂ ಮುಂದುವರೆ ಯುವಂಥದ್ದು. ಅಂದರೆ ನಾಡು, ನುಡಿ, ಕನ್ನಡಿಗರನ್ನು ಕುರಿತಂತೆ ಸಂಸ್ಕೃತ, ಇಂಗ್ಲಿಷ್ ಇನ್ನಿತರ ಭಾಷೆಗಳನ್ನು ಎದುರುಗೊಳ್ಳುವುದರೊಂದಿಗೆ ಕನ್ನಡದ ಅನನ್ಯತೆಯನ್ನು ಉಳಿಸಿಕೊಳ್ಳಲು ನಡೆಸಿದ ಪ್ರಯತ್ನ. 12ನೆಯ ಶತಮಾನದ ಎಲ್ಲ ವರ್ಗಗಳ ವಚನಕಾರರು ಕನ್ನಡ ಸಂವೇದನೆಯನ್ನು ಮೆರೆದದ್ದು ಮಹತ್ವಪೂರ್ಣವಾದುದು. ಎಲ್ಲ ರೀತಿಯ ಸಂವಹನ, ಅನುಸಂಧಾನಗಳಿಗೆ ‘ಕನ್ನಡ’ ಭಾಷೆಯೊಂದನ್ನೇ ಮಾಧ್ಯಮವನ್ನಾಗಿಸಿದ್ದು ವಚನಗಳ-ವಚನಕಾರರ ಹೆಗ್ಗಳಿಕೆ. ಈ ದಿಸೆಯಲ್ಲಿ ವಚನಕಾರರನ್ನು ಮೊದಲ ಭಾಷಿಕ(ಕನ್ನಡ) ಹರಿಕಾರರು ಎಂದರೆ ತಪ್ಪಾಗಲಾರದು. ನಂತರದ ನವೋದಯ, ಪ್ರಗತಿಶೀಲರ ಸಾಹಿತ್ಯ ಸೃಷ್ಟಿ ಆಧುನಿಕವಾದ ಸ್ವಾತಂತ್ರ್ಯ, ಏಕೀಕರಣದ ಪ್ರಕ್ರಿಯೆಗಳಿಗೆ ಪ್ರೇರಣೆಯಾಗಿದ್ದುದು ಗಮನಾರ್ಹ. ಇಂಥ ಪ್ರೇರಣೆ, ಪ್ರಯತ್ನಗಳಿಂದ ವಸಾಹತು ಕಾಲದಲ್ಲಿ ತುಂಡಾಗಿದ್ದ ಕನ್ನಡದ ಭೂಪ್ರದೇಶಗಳು ಒಂದುಗೂಡಿದವು. ಹೀಗೆ ಒಂದುಗೂಡಿದ್ದು ‘ಕನ್ನಡದ ಚಳವಳಿ’ಯೇ. ಆದರೂ ಭಿನ್ನ ಸ್ವರೂಪದ ಚಳವಳಿಯ ಪ್ರಕ್ರಿಯೆಗಳು ಕಾಣಿಸಿಕೊಂಡದ್ದು ಏಕೀಕರಣದ ಅನಂತರವೆ.
ಸಾಂಸ್ಕೃತಿಕವಾಗಿ ದತ್ತವಾದ ಕನ್ನಡದ ಸಂವೇದನೆಗಳನ್ನು ತನ್ನದಾಗಿಸಿಕೊಂಡಿದ್ದ ರಾಜಕಾರಣವು ಸೋಲನ್ನು ಅನುಭವಿಸಲು ಆರಂಭಿಸಿದ್ದು, ಏಕೀಕರಣದ ಅನಂತರವೆ. ಏಕೆಂದರೆ ಆಡಳಿತದ ದೃಷ್ಟಿಯಿಂದ ಒಂದುಗೂಡಿದ ವಿಭಿನ್ನ ಪ್ರದೇಶಗಳ ಕನ್ನಡಿಗರ ಅಭಿರುಚಿ, ಸಂಸ್ಕೃತಿಗಳನ್ನು ಬಗೆಹರಿಸಲು ರಾಜಕಾರಣಿಗಳು ಸೋತರು. ಇದರ ಪರಿಣಾಮದಿಂದಾಗಿಯೇ ‘ಕನ್ನಡ ಚಳವಳಿ’ ಭಿನ್ನ ರೀತಿಯಲ್ಲಿ ಕಾಣಿಸಿಕೊಂಡದ್ದು. 1960ರ ದಶಕದಲ್ಲಿ ಕನ್ನಡ ಕನ್ನಡಿಗ ಕರ್ನಾಟಕದ ಆಶೋತ್ತರಗಳ ಈಡೇರಿಕೆಗಾಗಿ ಕನ್ನಡಿಗರು ಮತ್ತೆ ಸಂಘಟಿತರಾಗುವ ಅನಿವಾರ್ಯತೆ ಹುಟ್ಟಿಕೊಂಡಿತು. ಏಕೀಕೃತ ಕರ್ನಾಟಕವು ಸಮಗ್ರವಾಗಿ ಎಲ್ಲ ಕನ್ನಡ ಪ್ರದೇಶಗಳನ್ನು ಒಂದೇ ಆಡಳಿತದ ತೆಕ್ಕೆಗೆ ಆಲೂರು, ಆದವಾನಿ, ರಾಯದುರ್ಗ, ಮಡಕಶಿರ, ಪಾವಗಡ, ಗೂಳ್ಯಂ, ಪೆದಹರಿವಾಣ, ಕೌತಾಳ್, ಬದನೆಹಾಳ್, ನದಿಚಾಗಿ, ಹೊಸೂರು, ತಾಳವಾಡಿ, ನೀಲಗಿರಿ ಮೊದಲಾದವು ಕನ್ನಡಮಯವಾಗಲಿಲ್ಲ. ಬದಲಾಗಿ ತೆಲುಗು, ತಮಿಳು ಮಲೆಯಾಳ, ಮರಾಠಿ ಮೊದಲಾದ ಭಾಷಿಕರೊಂದಿಗೆ, ಆಯಾ ರಾಜ್ಯ ಸರ್ಕಾರಗಳ ಒತ್ತಡಗಳಿಗೆ ಮಣಿಯುವಂತೆ ಆಗಿತ್ತು. ಏಕೀಕರಣವು ಸ್ಥಳೀಯ ಗಡಿಭಾಗಗಳ ಕನ್ನಡಿಗರನ್ನು ಭಾಷಿಕ ಅತ್ಯಾಚಾರಗಳಿಗೆ ಒಳಗಾಗುವಂತೆ ಮಾಡಿತು. ಈ ಕುರಿತ ಸಮಸ್ಯೆಗಳು ಕರ್ನಾಟಕ ಸರ್ಕಾರದ ಆಡಳಿತ ನೀತಿಗೆ ಸವಾಲಾಗಿ ಪರಿಣಮಿಸಿದವು. ನಾಡಿನ ರಾಜಧಾನಿಯೂ, ಆಡಳಿತ ಯಂತ್ರದ ಕೇಂದ್ರ ತಾಣವೂ ಆಗಿದ್ದ ಬೆಂಗಳೂರು ನಗರ ಕನ್ನಡೇತರರ ಪ್ರಾಬಲ್ಯದ ಕೇಂದ್ರವಾಗಿತ್ತು. ಹಳೆಯ ಮೈಸೂರು, ಮುಂಬಯಿ, ಹೈದರಾಬಾದ್, ಮದ್ರಾಸ್ ಹಾಗೂ ಕೊಡಗು ಪ್ರದೇಶಗಳಲ್ಲಿನ ಕನ್ನಡಿಗರ ಮನೋಚಿಂತನೆಗಳನ್ನು ಅರಿಯುವಲ್ಲಿ ರಾಜಕಾರಣವು ವಿಫಲವಾಯಿತು. ಸಾಂಸ್ಕೃತಿಕವಾಗಿ ಒಪ್ಪುತ್ತಿದ್ದ ‘ಕರ್ನಾಟಕ’ ಎಂಬ ಹೆಸರಿಗೆ ಬದಲಾಗಿ ‘ವಿಶಾಲ ಮೈಸೂರು’ ರಾಜ್ಯವೆಂದು ನಾಮಕರಣ ಮಾಡಿದ್ದು (1956ರಲ್ಲಿ) ಕನ್ನಡಿಗರಲ್ಲಿ ಆಘಾತವನ್ನುಂಟು ಮಾಡಿತ್ತು. ಇದಕ್ಕೆ ಮುಂಬಯಿ ಕರ್ನಾಟಕ(ಉತ್ತರದ)ದ ಕನ್ನಡಿಗರು ತೀವ್ರವಾಗಿ ಪ್ರತಿಕ್ರಿಯಿಸಿದ್ದೂ ಉಂಟು. ಇಂಥ ಹಲವು ಹತ್ತು ಕಾರಣಗಳು ನಾಡಿನ ಏಕೀಕರಣವನ್ನು ಸಮಾಧಾನಕರವಾಗಿ ಒಪ್ಪುವಂತೆ ಮಾಡಿರಲಿಲ್ಲ. ಇದರ ಪರಿಣಾಮವೇ ಬೆಂಗಳೂರಿನ ಪರಿಸರದಲ್ಲಿ ‘ಕನ್ನಡ ಚಳವಳಿ’ಯು ಸಂಘಟಿತ ರೂಪವನ್ನು ಪಡೆದುಕೊಂಡದ್ದು. ನಾಡಿನ ಉಳಿದೆಡೆಗಳಿಗೆ ಅದು ಕ್ರಮೇಣ ಪಸರಿಸಿತು. ಆದರೆ ಬೆಂಗಳೂರು ಕೇಂದ್ರಿತ ಕನ್ನಡ ಚಳವಳಿಗಳ ಪಾಲು ದೊಡ್ಡದು.
ಬೆಂಗಳೂರಿನ ಕನ್ನಡ ಪರಿಸರ
ಬೆಂಗಳೂರು, ಮೈಸೂರು ಸಂಸ್ಥಾನದಲ್ಲಿಯೇ ಅಭಿವೃದ್ದಿ ಹಾದಿಯಲ್ಲಿದ್ದ ನಗರವಾಗಿತ್ತು. ಏಕೀಕರಣದ ಅನಂತರ ನಾಡಿನ ರಾಜಧಾನಿಯಾಗಿಯೂ ಹೆಸರು ಪಡೆದದ್ದು ಹೆಚ್ಚಿನ ಪ್ರಗತಿಯನ್ನು ಕಾಣಲು ಸಾಧ್ಯವಾಯಿತು. ಆದರೆ ನಾಡು, ನುಡಿ, ಸಂಸ್ಕೃತಿಗಳ ಕೇಂದ್ರಸ್ಥಾನವಾಗಿ ಗುರುತಿಸಿಕೊಳ್ಳಲಿಲ್ಲ. ಕನ್ನಡಿಗರಿಗೆ ಭರವಸೆ ಮೂಡಿಸುವ ಹಾಗೂ ಕನಸುಗಳನ್ನು ನನಸಾಗಿಸುವ ನಿಟ್ಟಿನಲ್ಲಿ ಬೆಂಗಳೂರು ವಿಫಲವಾಯಿತು. ಇದಕ್ಕೆ ಕಾರಣ ಬೆಂಗಳೂರಿನಲ್ಲಿ ನೆಲೆಸಿದ್ದ ಕನ್ನಡೇತರರ ಪ್ರಾಬಲ್ಯಗಳು. ಹಿಂದಿನ ಕಮೀಷನರು-ದಿವಾನರುಗಳ ಆಡಳಿತವು ಶಿಕ್ಷಣ, ಉದ್ಯೋಗಗಳನ್ನರಸಿ ಬರುವ ಕನ್ನಡೇತರರಿಗೆ ಪ್ರೇರಣೆ ನೀಡಿತ್ತು. ಇಲ್ಲಿನ ಅನುಕೂಲಕರ ಸ್ಥಿತಿ ಗತಿಗಳು ಸ್ವಾತಂತ್ರ್ಯ, ಏಕೀಕರಣದ ನಂತರವೂ ಅನೇಕ ಉದ್ದಿಮೆ-ಕಾರ್ಖಾನೆಗಳನ್ನು ನೆಲೆ ನಿಲ್ಲುವಂತೆ ಮಾಡಿದ್ದವು. ಇವುಗಳಲ್ಲಿ ದುಡಿಯುತ್ತಿದ್ದ ಕಾರ್ಮಿಕರು ಬಹುಪಾಲು ಪಕ್ಕದ ತಮಿಳುನಾಡಿನ ತಮಿಳು ಭಾಷಿಕರೇ ಆಗಿದ್ದರು. ಕೇಂದ್ರ ಸರ್ಕಾರಿ ಉದ್ಯಮಗಳಲ್ಲೂ ಇವರ ಪಾಲೇ ಹೆಚ್ಚಿನದು. ಬೆಂಗಳೂರಿನಲ್ಲಿದ್ದ ಐ.ಟಿ.ಐ., ಬಿ.ಇ.ಎಲ್., ಎಚ್.ಎಂ.ಟಿ., ಮೈಕೋ ಮೊದಲಾದ ಕಾರ್ಖಾನೆಗಳಲ್ಲಿ ಕನ್ನಡಿಗರ ಸಂಖ್ಯೆ ತೀರ ಕಡಿಮೆ. ಸ್ಥಳೀಯ ಕನ್ನಡಿಗರಿಗೆ ಶೇಕಡ 50ರಷ್ಟು ಪ್ರಾತಿನಿಧ್ಯ ಕೊಡಬೇಕೆಂಬ ನಿಯಮವನ್ನು ಕೇಂದ್ರ ಸರ್ಕಾರಿ ಸಂಘ-ಸಂಸ್ಥೆಗಳು ಮುರಿದಿದ್ದವು. ಅಂಚೆ, ತಂತಿ, ರೈಲ್ವೆ ಮೊದಲಾದ ಇಲಾಖೆಗಳಲ್ಲಿ ಕನ್ನಡ ಮಾತನಾಡುವವರೇ ಇರಲಿಲ್ಲ. ಸಾರಿಗೆ-ಪೊಲೀಸು ಇಲಾಖೆಗಳಂಥ ಸರ್ಕಾರಿ ನೌಕರಿಗಳಲ್ಲೂ ತಮಿಳರು ಉದ್ಯೋಗಗಳನ್ನು ಪಡೆದಿದ್ದರು.
ಬೆಂಗಳೂರಿನ ಜನನಿಬಿಡ ಪ್ರದೇಶಗಳಾದ ರೈಲ್ವೆ ನಿಲ್ದಾಣ, ಕೆಂಪೇಗೌಡ ಬಸ್ ನಿಲ್ದಾಣ (ಇಂದಿನ ಮೆಜೆಸ್ಟಿಕ್ ಪ್ರದೇಶ), ಗಾಂಧಿನಗರ ಮೊದಲಾದ ಕಡೆಗಳಲ್ಲಿ ತಮಿಳು ಮಾತನಾಡುವವರೇ ಹೆಚ್ಚಿನ ಸಂಖ್ಯೆಯಲ್ಲಿದ್ದರು. ಕನ್ನಡದ ನಾಮಫಲಕಗಳು ಕಾಣುತ್ತಿರಲಿಲ್ಲ. ಬದಲಾಗಿ ತಮಿಳು ಹಾಗೂ ಇಂಗ್ಲೀಷಿನವೇ ಹೆಚ್ಚು. ಕನ್ನಡಿಗರನ್ನು ಸ್ವಾಗತಿಸುತ್ತಿದ್ದ ಕೂಲಿ ಆಳುಗಳು, ರಿಕ್ಷಾ ಚಾಲಕರು ತಮಿಳರೇ ಆಗಿದ್ದರು. ಇಂಥ ವಾತಾವರಣದಲ್ಲಿ ತೆಲುಗು, ಮಲೆಯಾಳ, ಹಿಂದಿ, ಮರಾಠಿ ಭಾಷೆಗಳನ್ನು ಆಡುವವರನ್ನು ನೋಡಬಹುದಿತ್ತು. ಆದರೆ ಕನ್ನಡಿಗರ ಸಂಖ್ಯೆ ಕಡಿಮೆ. ದೂರದ ಊರುಗಳಿಂದ ಬೆಂಗಳೂರಿಗೆ ಬಂದು ಕನ್ನಡೇತರರಿಂದ ಅವಮಾನ, ಕೀಟಲೆಗಳನ್ನು ಅನುಭವಿಸುತ್ತಿದ್ದ ಕನ್ನಡಿಗರು ಅಭಿಮಾನಶೂನ್ಯರಾಗಿ ತೆರಳುತ್ತಿದ್ದುದೇ ಹೆಚ್ಚು. ಪ್ರತಿಭಟಿಸುವ ಧೈರ್ಯ, ಸಾಹಸಗಳನ್ನು ಮಾಡಲು ಯಾವುದೇ ಸಂಘಟಿತ ರೂಪಗಳು ಕನ್ನಡಿಗರಿಗೆ ಇರಲಿಲ್ಲ. ಇಂಥ ವೇದಿಕೆಗಳನ್ನು ನಿರ್ಮಿಸಿಕೊಂಡು ಕನ್ನಡತನವನ್ನು ಮೂಡಿಸಲು ಮುಂದೆ ಬಂದವರು ಬೆರಳೆಣಿಕೆಯಷ್ಟು ಮಾತ್ರ. ಅವರಲ್ಲಿ ಕೋಣಂದೂರು ಲಿಂಗಪ್ಪ, ಅ.ನ.ಕೃಷ್ಣರಾವ್, ಮ.ರಾಮಮೂರ್ತಿ, ನಾಡಿಗೇರ ಕೃಷ್ಣರಾವ್, ಮೈ.ಸು.ನಟರಾಜ, ಮೈ.ಸು.ಶೇಷಗಿರಿರಾವ್, ಕರ್ಲಮಂಗಲಂ ಶ್ರೀಕಂಠಯ್ಯ, ಬೆ.ನಿ. ಈಶ್ವರಪ್ಪ, ತಿ.ತಾ.ಶರ್ಮ ಮೊದಲಾದವರು ಪ್ರಮುಖರು. ಇವರೇ 1960ರ ದಶಕದ ಆರಂಭಿಕ ವರುಷಗಳಲ್ಲಿ ಕನ್ನಡದ ಚಳವಳಿಗಾಗಿ ತೊಡಗಿಸಿಕೊಂಡವರು. ಆದರೆ ಇವರನ್ನು ಒಂದು ವೆೀದಿಕೆಯಡಿಗೆ ತಂದ ಕೋಣಂದೂರು ಲಿಂಗಪ್ಪ ಮತ್ತು ಅವರ ಪ್ರಯತ್ನಗಳು ಮುಖ್ಯವಾದವು. ಕನ್ನಡ ಚಳವಳಿಗೆ ಆರಂಭಿಕ ನೆಲೆಗಟ್ಟನ್ನು ಹಾಕಿಕೊಟ್ಟ ಕೀರ್ತಿ ಅವರಿಗೆ ಸಲ್ಲುತ್ತದೆ.
ಚಳವಳಿಯ ಮೊದಲ ಹಂತ
ರಾಮಮನೋಹರ ಲೋಹಿಯಾ ಅವರ ಭಾಷಿಕ ಸಿದ್ಧಾಂತಗಳಿಂದ ಪ್ರೇರಿತರಾಗಿದ್ದ ಶಾಂತವೇರಿ ಗೋಪಾಲಗೌಡರು ತಮ್ಮದೇ ಆದ ರೀತಿಯಲ್ಲಿ ಕನ್ನಡಕ್ಕಾಗಿ ಚಿಂತನೆ ನಡೆಸಿದ್ದರು. ರಾಜಕಾರಣದಲ್ಲಿ ಇವರು ನಡೆಸಿದ್ದ ಪ್ರಯತ್ನಗಳಂತೆಯೇ ಸಾಹಿತ್ಯಿಕವಾಗಿಯೂ ಕುವೆಂಪು ಮೊದಲಾದವರು ಚಿಂತನೆ ನಡೆಸಿದ್ದರು. ಪ್ರಗತಿಶೀಲರ ವಲಯದಲ್ಲಿ ಅ.ನ.ಕೃ ಅವರಾದಿಯಾಗಿ ಅನೇಕರು ಗಮನಾರ್ಹ. ಶಾಂತವೇರಿಯವರ ಶಿಷ್ಯರಾಗಿದ್ದ ಕೋಣಂದೂರು ಲಿಂಗಪ್ಪ ಬೆಂಗಳೂರಿಗೆ (ವಿದ್ಯಾರ್ಥಿ ದೆಸೆಯಲ್ಲಿ) ಬಂದಾಗ ತಮಿಳರಿಂದ ಅಪಮಾನಕ್ಕೆ ಒಳಗಾದರು. ಈ ಅಪಮಾನದ ಪರಿಣಾಮವಾಗಿ ಅವರು ‘ಕರ್ನಾಟಕ ಯುವಜನ ಸಭಾ’ವನ್ನು ಹುಟ್ಟುಹಾಕುವಂತೆ ಮಾಡಿತು. 1957ರ ವೇಳೆಗೆ ಲೋಹಿಯಾ ಕರೆಯನ್ನು ಅನುಸರಿಸಿ ‘ಅಂಗ್ರೇಜಿ ಇಂಗ್ಲೀಷ್ ಹಠಾವೋ’ ಚಳವಳಿ ಆರಂಭಗೊಂಡಿತು. ಮೈಸೂರಿನಲ್ಲಿ ಕುವೆಂಪು ಅವರು ಸಹ ಈ ಕರೆಗೆ ಸ್ಪಂದಿಸಿದ್ದರು. ಇಂಗ್ಲಿಷ್ ಪ್ರಾಧ್ಯಾಪಕರ ರಾಷ್ಟ್ರೀಯ ಸಭೆಯೊಂದು ಮೈಸೂರಿನಲ್ಲಿ ನಡೆಯಿತು. ಇದಕ್ಕೆ ಪ್ರತಿಕ್ರಿಯಿಸಲು ಕೋಣಂದೂರು ಲಿಂಗಪ್ಪ, ತೇಜಸ್ವಿ, ಕೆ.ಎಚ್.ೊಶ್ರೀನಿವಾಸ, ಕಡಿದಾಳ ಶಾಮಣ್ಣ ಮೊದಲಾದ ವಿದ್ಯಾರ್ಥಿಗಳಿಗೆ ಕುವೆಂಪು ಪ್ರೇರಣೆ ನೀಡಿದ್ದರು. ಈ ಪ್ರತಿಕ್ರಿಯೆಗೆ ಇಂಗ್ಲಿಷಿನಲ್ಲಿಯೆ ಪ್ರತಿಭಟನಾ ಕರಪತ್ರಗಳನ್ನು ರಚಿಸುವುದು ಅನಿವಾರ್ಯವಾಯಿತು. ಇಂಗ್ಲಿಷಿನ ವಿರುದ್ಧ ಇಂಗ್ಲಿಷಿನ ಕರಪತ್ರವೊಂದನ್ನು ಬರೆದುಕೊಟ್ಟವರು ಯು.ಆರ್.ಅನಂತಮೂರ್ತಿ. ಇಂಗ್ಲಿಷ್ ಪ್ರಾಧ್ಯಾಪಕರ ಸಭೆಯಲ್ಲಿ ಕನ್ನಡದ ಯುವಕರು ಈ ಕರಪತ್ರಗಳನ್ನು ಹಂಚುವುದರ ಮೂಲಕ ಕನ್ನಡದ ಪ್ರಾಶಸ್ತ್ಯವನ್ನು ಕುರಿತು ಗಮನ ಸೆಳೆದಿದ್ದರು. ಇಂಥ ಚಟುವಟಿಕೆಗಳನ್ನು ಹುಟ್ಟುಹಾಕಿದ ಮೊಟ್ಟ ಮೊದಲ ಯುವಕರ ಸಂಘಟನೆಯೇ ‘ಕನ್ನಡ ಯುವಜನ ಸಭಾ’ ಇದು ಮೈಸೂರಿನ ಇಂದಿನ ದಾಸ್ ಪ್ರಕಾಶ್ ಹೊಟೇಲ್ ಬಳಿ ಮೊದಲ ಸಭೆ ಸೇರಿ ಕನ್ನಡದ ಅಳಿವು-ಉಳಿವಿನ ಬಗ್ಗೆ ಚಿಂತನೆ ನಡೆಸಿತ್ತು. ಇದು ಕನ್ನಡ ಚಳವಳಿ ಚರಿತ್ರೆಯಲ್ಲಿಯೇ ಮೊದಲ ಸಂಘಟನೆಯಾಗಿದೆ. ಮೈಸೂರಿನಲ್ಲಿ ವ್ಯಾಸಂಗ ಮಾಡುತ್ತಿದ್ದ ಲಿಂಗಪ್ಪ ಮೊದಲಾದ ವಿದ್ಯಾರ್ಥಿಗಳು ಬೆಂಗಳೂರಿನಲ್ಲಿ ಕನ್ನಡತನವನ್ನು ಮೂಡಿಸುವುದಕ್ಕೆ ‘ಸಭಾ’ದ ವೇದಿಕೆಯನ್ನು ಬಳಸಿಕೊಂಡರು. ಬೆಂಗಳೂರಿನಲ್ಲಿ ಚಳವಳಿ ಹೂಡುವುದಕ್ಕೆ ಮೊದಲು ನಾಡಿನ ಇತರೆ ಜಿಲ್ಲೆ, ತಾಲ್ಲೂಕುಗಳಲ್ಲಿ ಪ್ರವಾಸ ಮಾಡಿ 120ಕ್ಕೂ ಹೆಚ್ಚಿನ ‘ಸಭಾ’ದ ಶಾಖೆಗಳನ್ನು ತೆರೆದು ಸಂಘಟಿಸಿದ್ದು ಗಮನಾರ್ಹ ಸಂಗತಿ. 1959ರ ವೇಳೆಗೆ ಕನ್ನಡದ ಸ್ಥಿತಿಗತಿಗಳ ಸುಧಾರಣೆಗಾಗಿ ಕನ್ನಡಿಗರು ಸಂಘಟಿತರಾಗುವುದು ಅನಿವಾರ್ಯ ಎಂಬ ವಾತಾವರಣವನ್ನು ಮೂಡಿಸಲಾಗಿತ್ತು. ಇದಕ್ಕೆ ಸಾಹಿತಿ ಅ.ನ.ಕೃ ಅವರ ಪ್ರಯತ್ನ, ಪ್ರವಾಸ ಕಾರ್ಯಕ್ರಮಗಳು ಹೆಚ್ಚಿನ ಹುರುಪನ್ನು ತಂದಿದ್ದವು. ಏಕೆಂದರೆ ಅ.ನ.ಕೃ ಅವರನ್ನು ಮುಂದಿನ ಕನ್ನಡ ಸಾಹಿತ್ಯ ಸಮ್ಮೇಳನದ ಅಧ್ಯಕ್ಷರೆಂದು ಪರಿಷತ್ತು (ಕ.ಸಾ.ಪ) ಘೋಷಿಸಿತ್ತು. ಅ.ನ.ಕೃ ಅವರು ತಮ್ಮ ಸಮ್ಮೇಳನಾಧ್ಯಕ್ಷರ ಭಾಷಣದಲ್ಲಿ (ಮಣಿಪಾಲ, 1960) ‘ಕನ್ನಡದ ಭಂಟರ’ ಅವಶ್ಯಕತೆಯನ್ನು ಒತ್ತಿ ಹೇಳಿದ್ದು, ‘ಸಭಾ’ದ ಯುವಕರನ್ನು ಪಾಲ್ಗೊಳ್ಳುವಂತೆ ಮಾಡಿತ್ತು. ಸಮ್ಮೇಳನದಲ್ಲಿದ್ದ ಈ ಯುವಕರು ‘ಕನ್ನಡ ಯುವಜನ ಸಭೆ’ಯನ್ನು ವರಕವಿ ಬೇಂದ್ರೆ ಅವರಿಂದ ವಿಧ್ಯುಕ್ತವಾಗಿ ಉದ್ಘಾಟಿಸಿದ್ದು, (28.12.1960) ದಾಖಲಾರ್ಹ. ಅಲ್ಲದೆ ಲಿಂಗಪ್ಪ ‘ಸಭಾ’ದ ಸಂಚಾಲಕರಾಗಿ ನಾಡಿನ ವಿವಿಧ ಕಡೆಗಳಲ್ಲಿ ಅ.ನ.ಕೃ ಅವರಿಂದ ಭಾಷಣ ಮಾಡಿಸಿ ಜಾಗೃತಿ ಮಾಡಿಸಿದರು. ಮುಂದೆ ಬೆಂಗಳೂರಿನಲ್ಲಿ ಸಭೆ ಸೇರಿ (‘ಸಾಹಿತ್ಯ ಕುಟೀರ’ ದಡಿಯಲ್ಲಿ) ಕನ್ನಡದ ಕೆಲಸಗಳಿಗಾಗಿ ರೂಪುರೇಷೆಗಳನ್ನು ಸಿದ್ಧಪಡಿಸಲಾಯಿತು. ಇದರಲ್ಲಿ ಬಹುಪಾಲು ಹಿರಿಯ ಸಾಹಿತಿ, ಕಲಾವಿದರು ಭಾಗವಹಿಸಿ ದ್ದರು. ‘ಸಭಾ’ದವರು ಹಿರಿಯರ ಸಹಕಾರ ಪಡೆದು ಆಲೂರ ವೆಂಕಟರಾಯರ ಕಡೆಗೆ ಓಗೊಟ್ಟು ನವೆಂಬರ್ ತಿಂಗಳಿನಲ್ಲಿ ರಾಜ್ಯೋತ್ಸವ(1961)ವನ್ನು ಆಚರಿಸಿದ್ದು ಗಮನಾರ್ಹ. ಅಲ್ಲದೆ ಬೆಂಗಳೂರಿನಲ್ಲಿ ಕನ್ನಡಿಗರನ್ನು ಸಂಘಟಿಸಿ ಪ್ರತಿಕ್ರಿಯಿಸುವಂತೆ ಮಾಡಲು ಸಭಾದ ಯುವಕರು ‘ಕನ್ನಡ ದಿನ’ವನ್ನು ಆಚರಿಸಲು ಕರೆ ಕೊಟ್ಟರು. ಅದರಂತೆ 23-11-1961 ರಂದು ನಾಡು-ನುಡಿಗಳ ಬಗ್ಗೆ ಎಚ್ಚರಿಸಲಾಯಿತು. ಇದಾದ ನಂತರ ದಾವಣಗೆರೆಯಲ್ಲಿ ಸಭೆ ಕರೆದು ‘ಸಭಾ’ದ ಬೃಹತ್ ಸಮಾವೇಶವೊಂದನ್ನು ನಡೆಸಲು ಸಿದ್ಧತೆಗಳನ್ನು ಮಾಡಲಾಯಿತು. ಇದರ ಪರಿಣಾಮವೇ ಬೆಂಗಳೂರಿನಲ್ಲಿ ನಡೆದ ಸಭಾದ ಮೊದಲ ಬೃಹತ್ ಅಧಿವೇಶನ.
‘ಕನ್ನಡ ಯುವಜನ ಸಭಾ’ದ ಮೊದಲ ಅಧಿವೇಶನ
ಕನ್ನಡ ಭುವನೇಶ್ವರಿ ಬಾವುಟವನ್ನು ಹಾರಿಸುವುದರೊಂದಿಗೆ (4.12.1962ರಂದು) ಉದ್ಘಾಟನೆಗೊಂಡ ಈ ಬೃಹತ್ ಅಧಿವೇಶನ ಕನ್ನಡ ಚಳವಳಿಯ ಚರಿತ್ರೆಯಲ್ಲಿ ಮುಖ್ಯ ವಾದುದು. ಇಲ್ಲಿ ಕನ್ನಡ, ಕನ್ನಡಿಗ, ಕರ್ನಾಟಕಗಳಿಗೆ ಸಂಬಂಧಿಸಿದಂತೆ 15 ನಿರ್ಣಯಗಳನ್ನು ಮಂಡಿಸಿ ಪಾಸು ಮಾಡಲಾಯಿತು. ಅವುಗಳಲ್ಲಿ ನಾಡಿನ ಗಡಿಗಳ, ರೈಲ್ವೆ, ಪ್ರಶಸ್ತಿ, ಕನ್ನಡ ಟೈಪ್ ರೈಟರ್, ಕಾಲೇಜು, ವಿಶ್ವವಿದ್ಯಾಲಯಗಳಲ್ಲಿ ಶಿಕ್ಷಣ ಮಾಧ್ಯಮ,  ಕನ್ನಡ ಕಲಾವಿದರಿಗೆ ಆದ್ಯತೆ, ಕನ್ನಡ ಚಲನಚಿತ್ರಗಳಿಗೆ ಪ್ರೋಆರ್ಥಿಕ ಅಭಿವೃದ್ದಿ ಮೊದಲಾದ ಎಲ್ಲ ವಿಚಾರಗಳೂ ಸೇರಿದ್ದವು. ಈ ನಿರ್ಣಯಗಳನ್ನು ನಾಡಿನ ಎಲ್ಲ ಕನ್ನಡ ಪರವಾದ ಸಂಘಟನೆಗಳಿಗೂ ಕಳುಹಿಸಿಕೊಡಲಾಯಿತು. ಆದರೆ ಬೆಂಗಳೂರಿನ ಚಾಮರಾಜ ಪೇಟೆಯ ರಾಮಸೇವಾ ಮಂಡಲಿಯವರು ಕನ್ನಡ ಕಲಾವಿದರನ್ನು ಸಾಂಸ್ಕೃತಿಕ ಕಾರ್ಯಕ್ರಮಕ್ಕೆ ಕರೆಸದೆ ಸಭೆಯ ನಿರ್ಣಯಗಳನ್ನು ಮುರಿದು ಹಾಕಿದರು. ಮದ್ರಾಸಿನಿಂದ  ಎಂ.ಎಸ್. ಸುಬ್ಬಲಕ್ಷ್ಮಿಯವರನ್ನು ಕರೆಸಿ ಸಂಗೀತ ಕಛೇರಿಯನ್ನು ನಡೆಸಿದ್ದು ಕನ್ನಡ ಕಾರ್ಯಕರ್ತರ ಪ್ರತಿಭಟನೆಗೆ ಗುರಿಯಾಗುವಂತಾಯಿತು. ಶಾಂತ ರೀತಿಯಲ್ಲಿ ಕನ್ನಡದ ಕಳಕಳಿಯನ್ನು ಪ್ರದರ್ಶಿಸಲು ಹಾತೊರೆಯುತ್ತಿದ್ದ ಕಾರ್ಯಕರ್ತರನ್ನು ಕಿಡಿಗೇಡಿಗಳು ಕೆಣಕಿದರು. ಪರಿಸ್ಥಿತಿಯು ಹಿಂಸಾತ್ಮಕ ರೂಪ ಪಡೆದು ಪೊಲೀಸರಿಂದ ಲಾಠಿ ಚಾರ್ಜು ಆಯಿತು. ತಮಿಳು ಪತ್ರಿಕೆಗಳು ‘ಭಾಷಿಕ ದ್ವೇಷ’ವನ್ನಾಗಿ ತಿರುಚಿ ಬರೆದವು. ಕನ್ನಡಿಗರಿಗೆ ‘ಸಂಕುಚಿತ’ ರೆಂಬ ಪಟ್ಟ ಕಟ್ಟಲು ಪ್ರಯತ್ನಿಸಿದ ಈ ಘಟನೆ ಕನ್ನಡ ಚಳವಳಿಯನ್ನು ಭಿನ್ನ ಸ್ವರೂಪದಲ್ಲಿ ಗ್ರಹಿಸಲು ಎಡೆಮಾಡಿಕೊಟ್ಟಿತು.
‘ಕನ್ನಡ ಜಾಗೃತ ಪರಿಷತ್’ ಮತ್ತು ‘ಸಂಯುಕ್ತ ರಂಗ’
ಬೆಂಗಳೂರಿನಲ್ಲಿ ಅ.ನ.ಕೃ, ಮ.ರಾಮಮೂರ್ತಿ ಮೊದಲಾದ ಚಳವಳಿ ನಾಯಕರು ಕನ್ನಡ ಪರವಾದ ಸಂಘ-ಸಂಸ್ಥೆಗಳನ್ನು ಕಟ್ಟಿಕೊಳ್ಳಲು ಕರೆ ನೀಡಿದ್ದರು. ಏಕೆಂದರೆ ತಮಿಳರ ಸಂಘಟನೆಗಳು ವಿಪರೀತವಾಗತೊಡಗಿದ್ದವು. ಅದರಲ್ಲೂ ಡಿ.ಎಂ.ಕೆ (ದ್ರಾವಿಡ  ಮುನ್ನೇಟ್ರ ಕಳಗಂ) ಪಕ್ಷದವರ ಕಪ್ಪು ಮತ್ತು ಕೆಂಪು ಬಣ್ಣದ ಬಾವುಟಗಳ ಹಾರಾಟ ಅವರು ವಾಸಿಸುವ ಕಡೆಗಳಲ್ಲಿ ಹೆಚ್ಚಾಯಿತು. ಕನ್ನಡಿಗರಿಗೆ ನಿರ್ದಿಷ್ಟ ‘ಕನ್ನಡ ಬಾವುಟ’ ವೆಂಬುದಿರಲಿಲ್ಲ. ಬದಲಾಗಿ ಭುವನೇಶ್ವರಿ, ಕರ್ನಾಟಕ ಭೂಪಟ, ಗಂಡಭೇರುಂಡ ಚಿತ್ರಗಳಿರುವ ಬಾವುಟಗಳನ್ನೇ ಬಳಸುತ್ತಿದ್ದರು. ಹೀಗಾಗಿ ಕನ್ನಡದ ಈ ಸಂಘಟನೆಗಳು ಬಾವುಟದ ಕೊರತೆಯನ್ನು ಮನಗಂಡು ಕ್ರಿಯಾಶೀಲವಾಗಿದ್ದವು. ಕನ್ನಡಿಗರಲ್ಲಿ ಸಂಘ-ಸಂಸ್ಥೆಗಳಲ್ಲಿ ಅಭಿಮಾನವನ್ನು ಮೂಡಿಸಲು ‘ಕನ್ನಡ ಜಾಗೃತ ಪರಿಷತ್’ ಎಂಬ ಸಂಘಟನೆ ಹುಟ್ಟಿಕೊಂಡಿತು. ಕನ್ನಡಾಭಿಮಾನಕ್ಕಾಗಿ, ಚಳವಳಿಯ ರೂಪುರೇಷೆಗಳಿಗಾಗಿ ಈ ಸಂಘಟನೆ ಹೊರಡಿಸಿದ ಪತ್ರಿಕೆಯೇ ‘ಕನ್ನಡ ಜಾಗೃತ ಪತ್ರ’. ಇದು ತ್ರೈಮಾಸಿಕವಾಗಿತ್ತು. ಕೆಲವೇ ದಿನಗಳಲ್ಲಿ ಇದೇ ಆಶಯಕ್ಕಾಗಿ ‘ಧ್ರುವ’ ಎಂಬ ಮಾಸಿಕವು ಹೊರಬಂದಿತು. ಇವೆರಡರ ಸಂಪಾದಕರಾಗಿದ್ದ ಎಂ.ನಾಗರಾಜ್ ಅವರು ಕನ್ನಡಿಗರಿಂದ ಸರಿಯಾದ ಪ್ರೋದೊರೆಯದೆ ಸಾಲಗಾರರಾಗಿದ್ದೂ ಉಂಟು. ಕೊನೆಗೆ ಆತ್ಮಹತ್ಯೆಯನ್ನು ಮಾಡಿಕೊಂಡರು. ಈ ಬೆಳವಣಿಗೆ ‘ಕನ್ನಡ ಯುವಜನ ಸಭಾ’ದವರಿಗೆ ಮತ್ತಷ್ಟು ಕೆಚ್ಚು ಹುಮ್ಮಸ್ಸುಗಳನ್ನು ತಂದಿತು. ‘ಸಭಾ’ದವರು ಚಳವಳಿಗಾಗಿಯೇ ‘ಕನ್ನಡ ಯುವಜನ’ ಎಂಬ ಪತ್ರಿಕೆಯನ್ನು ಹೊರಡಿಸಲಾರಂಭಿಸಿದರು. ಇದರ ಸಂಪಾದಕರಾಗಿದ್ದವರು ಚಳವಳಿಗಾರ ಮ.ರಾಮಮೂರ್ತಿ. ಅ.ನ.ಕೃ ಮತ್ತು ಮ.ರಾಮಮೂರ್ತಿ ಅವರುಗಳು ಕರೆದೆಡೆಗೆ ಹೋಗಿ ಕನ್ನಡಿಗರ ಸಮಸ್ಯೆಗಳಿಗೆ ಪರಿಹಾರಗಳನ್ನು ಕಂಡುಕೊಳ್ಳುವಲ್ಲಿ ಸಂಘಟಿಸತೊಡಗಿದರು. ಇದರ ಪರಿಣಾಮವಾಗಿ ‘ಕರ್ನಾಟಕ ಸಂಯುಕ್ತ ರಂಗ’ವೆಂಬ ಹೊಸ ಸಂಘಟನೆಯೊಂದು ಹುಟ್ಟಿಕೊಂಡಿತು. ಇದರ ಆಶಯ ಕನ್ನಡದ ಎಲ್ಲ ಸಂಸ್ಥೆಗಳನ್ನು ಒಂದೇ ವೇದಿಕೆಯಡಿಗೆ ತರುವುದು. 1962ರಲ್ಲಿ ಅಸ್ತಿತ್ವಕ್ಕೆ ಬಂದ ಈ ‘ರಂಗ’ದ ಅಧ್ಯಕ್ಷರು ಅ.ನ.ಕೃ, ಕಾರ್ಯದರ್ಶಿ ಮ.ರಾಮಮೂರ್ತಿ. ಇದರೊಂದಿಗೆ ತ.ರಾ.ಸು., ಅ.ನ.ಸುಬ್ಬರಾವ್, ಬೀಚಿ, ವೀರಕೇಸರಿ ಸೀತಾರಾಮಶಾಸ್ತ್ರಿ, ನಾ.ಕೃ. ಸತ್ಯನಾರಾಯಣ, ಭಾರತೀಂದ್ರಸ್ವಾಮಿ ಮೊದಲಾದವರು ಸೇರಿಕೊಂಡಿದ್ದರು. ‘ಸಭಾ’ವು ‘ಸಂಯುಕ್ತರಂಗ’ದಿಂದಾಗಿ ಪ್ರಧಾನ ಧಾರೆಗೆ ಬರಲಾಗದಿದ್ದರೂ ತನ್ನದೇ ಆದ ಮಿತಿಗಳಲ್ಲಿಯೇ ಕನ್ನಡದ ಚಟುವಟಿಕೆಗಳನ್ನು ಚಾಲ್ತಿಯಲ್ಲಿ ಇಟ್ಟಿತ್ತು.
ನಾಡು ಏಕೀಕೃತವಾಗಿ 1963ರ ವೇಳೆಗೆ ಏಳು ವರುಷಗಳಾಗಿದ್ದವು. ಆದರೆ ಕನ್ನಡಿಗರ ಆಶಯಗಳು ಈಡೇರಿರಲಿಲ್ಲ. ಈ ಕುರಿತು ಜಾಗೃತಿ ಮೂಡಿಸಲು ನವೆಂಬರ್ ಒಂದರಂದು ಸ್ವಾತಂತ್ರೋತ್ಸವದ ರೀತಿಯಲ್ಲಿ ರಾಜ್ಯೋತ್ಸವವನ್ನು ಆಚರಿಸಲು ಸಂಯುಕ್ತರಂಗ ಯೋಜಿಸಿತು. ಅದರಲ್ಲೂ ಮ.ರಾಮಮೂರ್ತಿ ಅವರು 1963ರ ನವೆಂಬರ್ ಒಂದನ್ನು ರಾಜ್ಯೋತ್ಸವದ ದಿನವನ್ನಾಗಿ ಅದ್ದೂರಿಯಾಗಿ ಆಚರಿಸಿದ್ದು ಗಮನಿಸಬೇಕಾದ ಸಂಗತಿ. ನಾಡಿನ ಎಲ್ಲ ಸಂಘಟನೆಗಳನ್ನು ಬೆಂಗಳೂರಿನ ಧರ್ಮಾಂಬುಧಿ ಕೆರೆಯ (ಸುಭಾಶ್ ನಗರ) ಮೈದಾನದಲ್ಲಿ ಲಕ್ಷಾಂತರ ಜನರ ಸಮ್ಮುಖದಲ್ಲಿ ಸೇರುವಂತೆ ಮಾಡಿದ್ದು ಗಮನಾರ್ಹ. ಚಳವಳಿ ಚರಿತ್ರೆಯಲ್ಲಿ ಇದೇ ಮೊದಲ ರಾಜ್ಯೋತ್ಸವ. ಅನಂತರ ಪ್ರತಿ ವರ್ಷವೂ ಈ ಆಚರಣೆ ಜಾರಿಗೆ ಬಂದಿತು. ಕನ್ನಡಕ್ಕಾಗಿ ರಾಮಮೂರ್ತಿ ಅವರು ಆರ್ಥಿಕವಾಗಿ ಬಡವಾದರು. ಆದರೆ ಉತ್ಸಾಹ, ಅಭಿಮಾನಗಳಲ್ಲಿ ಶ್ರೀಮಂತರಾಗಿದ್ದ ಅವರನ್ನು ‘ಕನ್ನಡ ಸೇನಾನಿ’ ಎಂದು ಕರೆಯಲಾಯಿತು. ಏಕೆಂದರೆ ಕನ್ನಡ ಕಾರ್ಯಕರ್ತರ ಮೊಕದ್ದಮೆಗಳಿಗೆ ಇವರೇ ಜಾಮೀನುದಾರರು. ಅಲ್ಲದೆ ತಮ್ಮ ಮೇಲೂ ಅನೇಕ ಮೊಕದ್ದಮೆಗಳನ್ನು ಹಾಕಿಸಿಕೊಂಡು ಕನ್ನಡ, ಕನ್ನಡಿಗ, ಕರ್ನಾಟಕಗಳಿಗಾಗಿ ಕೋರ್ಟಿಗೆ ಅಲೆಯಬೇಕಾಗಿತ್ತು. ಇದನ್ನು ತಮ್ಮ ಕರ್ತವ್ಯವೆಂದು ತಿಳಿದಿದ್ದ ರಾಮಮೂರ್ತಿಗಳು ಕನ್ನಡೇತರರ ಪಾಲಿಗೆ ದೊಡ್ಡ ಚಳವಳಿಗಾರರಾಗಿ ಕಂಡದ್ದೂ ಉಂಟು.
ಕನ್ನಡ ಚಲನಚಿತ್ರ ಮತ್ತು ಕನ್ನಡ ಚಳವಳಿ
ಈ ವೇಳೆಗಾಗಲೇ ಕನ್ನಡ ಚಲನಚಿತ್ರ ರಂಗವು ತನ್ನ ಕನ್ನಡತನವನ್ನು ಕಳೆದುಕೊಂಡಿತ್ತು. ಕನ್ನಡ ಕಲಾವಿದರಿಗೆ, ನಿರ್ಮಾಪಕ, ನಿರ್ದೇಶಕರಿಗೆ ಕನ್ನಡನಾಡಿನಲ್ಲಿ ಪ್ರಾತಿನಿಧ್ಯವಿರಲಿಲ್ಲ. ಬೆಂಗಳೂರಿನ ಸಿನಿಮಾ ಮಂದಿರಗಳಲ್ಲಿ ಕನ್ನಡ ಚಲನಚಿತ್ರಗಳೂ ಎರಡನೆಯ, ಮೂರನೆಯ ದರ್ಜೆಯವಾಗಿ ಪ್ರದರ್ಶಿತವಾಗುತ್ತಿದ್ದವು. ಕನ್ನಡದ ಕಲಾವಿದರಲ್ಲಿ ಕೆಲವರು ಅನ್ಯಭಾಷೆಗಳಲ್ಲಿ ನೆಲೆ ನಿಂತು ಅಭಿಮಾನಶೂನ್ಯರಾಗಿದ್ದರು. ಕನ್ನಡಿಗರಿಗೆ ಥಿಯೇಟರ್, ಸ್ಟುಡಿಯೋ ಸಮಸ್ಯೆಗಳ ಜೊತೆಗೆ ‘ಡಬ್ಬಿಂಗ್’ ಹಾವಳಿಯೂ ಆವರಿಸಿಕೊಂಡಿತ್ತು. ಬೇರೆ ಭಾಷೆಗಳಲ್ಲಿನ ಚಿತ್ರಗಳು ‘ಡಬ್’ ಆಗಿ ಕನ್ನಡತನವಿಲ್ಲದಂತೆ ಮಾಡಿದ್ದವು. ಕರ್ನಾಟಕ ಸರ್ಕಾರವೇ ಕನ್ನಡ ಚಲನಚಿತ್ರೋದ್ಯಮಕ್ಕೆ ಆದ್ಯತೆ ನೀಡಿರಲಿಲ್ಲ. ಈ ಸಮಸ್ಯೆಗಳನ್ನು ಕನ್ನಡ ಚಳವಳಿಕಾರರು ಕೈಗೆತ್ತಿಕೊಂಡದ್ದು ಗಮನಾರ್ಹ. ಮ.ರಾಮಮೂರ್ತಿ, ಅ.ನ.ಕೃ ಮೊದಲಾದವರು ಪ್ರತಿಭಟನೆಯ ಹಾದಿ ಹಿಡಿದರು. ಈ ಸಂದರ್ಭದಲ್ಲಿ ವಾಟಾಳ್ ನಾಗರಾಜರಂಥ ಯುವಕರು ಚಳವಳಿಗೆ ದುಮುಕಿದರು. ಕನ್ನಡದ ಮೇರುನಟ ರಾಜಕುಮಾರ್ ಅವರನ್ನು ಒಳಗೊಂಡಂತೆ ಜಿ.ವಿ.ಅಯ್ಯರ್, ಬಾಲಕೃಷ್ಣ, ನರಸಿಂಹರಾಜು ‘ಕನ್ನಡ ಚಲನಚಿತ್ರ ಕಲಾವಿದ ಸಂಘ’ವನ್ನು ರಚಿಸಿದ್ದೂ ಇದೆ. ಈ ಸಂಘದಡಿಯಲ್ಲಿ ಅನೇಕ ಚಿತ್ರಗಳನ್ನು ತೆಗೆಯುವ ಪ್ರಯತ್ನಗಳು ನಡೆದವು. ಇಂಥ ಚಿತ್ರಗಳನ್ನು ಥಿಯೇಟರ್ ಮಾಲೀಕರು ಕಡ್ಡಾಯವಾಗಿ ಪ್ರದರ್ಶಿಸಲು ಒತ್ತಾಯಿಸಲಾಯಿತು. ಅನೇಕ ಹೋಟೆಲು, ಖಾಸಗಿ ಉದ್ಯಮಗಳು, ಖಾಸಗಿ ಸಂಘ-ಸಂಸ್ಥೆಗಳ ಯುವಕರು ಈ ಪ್ರತಿಭಟನೆಗಳಲ್ಲಿ ಪಾಲ್ಗೊಳ್ಳುತ್ತಿದ್ದರು. ಹೀಗಾಗಿ ಕನ್ನಡದ ನಿರ್ಮಾಪಕರುಗಳಿಗೆ ಭರವಸೆಯ ವಾತಾವರಣ ಮೂಡುವಂತಾಯಿತು. ಕೇವಲ ತಮಿಳು, ತೆಲುಗು, ಹಿಂದಿ ಮೊದಲಾದ ಭಾಷೆಗಳ ಚಲನಚಿತ್ರಗಳೇ ಪ್ರದರ್ಶಿತವಾಗುತ್ತಿದ್ದ ವಾತಾವರಣ ಬದಲಾಯಿತು.
ಮದರಾಸಿನಲ್ಲಿ ಚಲನಚಿತ್ರದ ಉದ್ಯಮ ಪ್ರಗತಿಕರವಾಗಿತ್ತು. ಇದಕ್ಕೆ ಅಲ್ಲಿನ ಕಲಾವಿದರ, ರಾಜಕಾರಣಿಗಳ ಭಾಷಿಕ ಪ್ರೇಮವೇ ಕಾರಣ. ಅಂದು ಎಂ.ಜಿ.ಆರ್ (ಎಂ.ಜಿ.ರಾಮಚಂದ್ರನ್), ಎಂ.ಕರುಣಾನಿಧಿ ಅವರುಗಳು ನೀಡಿದ ಪ್ರೋದೊಡ್ಡದು. ಬೆಂಗಳೂರಿನ ಡಿ.ಎಂ.ಕೆ.ಪಕ್ಷದ ಕಾರ್ಯಕರ್ತರು ಇತರೆ ತಮಿಳು ಸಂಘಟನೆಯೊಂದಿಗೆ ಸೇರಿಕೊಂಡು ತಮಿಳು ಚಲನಚಿತ್ರಗಳಿಗೆ ಅತಿಯಾಗಿ ಪ್ರೋಇದು ಕನ್ನಡಿಗರನ್ನು ಕೆರಳಿಸುವಂತೆ ಮಾಡಿತ್ತು. 1964ರ ವೇಳೆಗೆ ಎಂ.ಜಿ.ಆರ್ . ಚಲನಚಿತ್ರಗಳು ಬೆಂಗಳೂರಿನ ತಮಿಳರನ್ನು ಅತಿಯಾಗಿ ವರ್ತಿಸುವಂತೆ ಮಾಡಿದ್ದವು. ಇದರ ಪರಿಣಾಮವಾಗಿ ‘ಕಾಂಚಿ ತಲೈವನ್’ ಚಲನಚಿತ್ರದ ವಿರುದ್ಧ ಕನ್ನಡ ಚಳವಳಿಯು ತೀವ್ರ ಸ್ವರೂಪ ಪಡೆದದ್ದೂ ಇದೆ.
‘ಕಾಂಚಿ ತಲೈವನ್’ ಚಲನಚಿತ್ರವು (1964) ಕಂಚಿಯ ಪಲ್ಲವರ ದೊರೆ 1ನೆಯ ನರಸಿಂಹವರ್ಮನು ಬಾದಾಮಿ ಚಾಲುಕ್ಯರ ದೊರೆ ಇಮ್ಮಡಿ ಪುಲಿಕೇಶಿಯನ್ನು ಸೋಲಿಸಿದ ಕಥೆಯನ್ನೊಳಗೊಂಡಿದೆ. ಕನ್ನಡಿಗರನ್ನು ಅವಮಾನಿಸಲೋ ಎಂಬಂತೆ ತಮಿಳು ದೊರೆ ಕರ್ನಾಟಕದ ಬಾವುಟವನ್ನು ಕಾಲಿನಲ್ಲಿ ತುಳಿಯುವ ದೃಶ್ಯಗಳನ್ನು ಚಿತ್ರೀಕರಿಸಲಾಗಿತ್ತು. ಚರಿತ್ರೆಯ ಸೂಕ್ಷ್ಮ ಸಂಗತಿಗಳನ್ನು ಭಾಷಿಕ ನೆಲೆಗಳಲ್ಲಿ, ವೈಯಕ್ತಿಕವಾಗಿ ತೆಗೆದುಕೊಂಡ ಸಂದರ್ಭ ಇದಾಗಿತ್ತು. ತಮಿಳರ ಈ ವರ್ತನೆ ಕನ್ನಡಿಗರನ್ನೂ ಕೆರಳಿಸದೆ ಬಿಡಲಿಲ್ಲ. ಚಳವಳಿಗಾರರು, ಇತಿಹಾಸತಜ್ಞರು, ವಿದ್ವಾಂಸರು ಚಲನಚಿತ್ರದ ಕೆಲವು ಭಾಗಗಳನ್ನು ತೆಗೆದುಹಾಕಲು ಶಿಫಾರಸ್ಸು ಮಾಡಿದರು. ‘ನ್ಯೂಸಿಟಿ’ ಚಿತ್ರಮಂದಿರದಲ್ಲಿ ಕನ್ನಡ ಕಾರ್ಯ ಕರ್ತರು ಕಲ್ಲುಗಳನ್ನು ತೂರಿ ಪ್ರತಿಭಟಿಸಿದ್ದು ಮರುಕಳಿಸದಂತೆ ನೋಡಿಕೊಳ್ಳಲು ಎಚ್ಚರಿಸಲಾಯಿತು. ಆದರೂ ಎರಡನೆಯ ಬಾರಿ ಚಿತ್ರವು ‘ಮಿನರ್ವ’ ಚಿತ್ರಮಂದಿರದಲ್ಲಿ ಬಿಡುಗಡೆಯಾದಾಗ ಆಕ್ಷೇಪಾರ್ಹ ಭಾಗಗಳನ್ನು ತೆಗೆದಿರಲಿಲ್ಲ. ಇದರಿಂದ ಕುಪಿತರಾದ ಕನ್ನಡಿಗರು ಪರಿಸ್ಥಿತಿಯನ್ನು ಹಿಂಸಾತ್ಮಕ ರೂಪಕ್ಕೆ ತೆಗೆದುಕೊಂಡು ಹೋದರು. ಅ.ನ.ಕೃ ಅವರಿಗೆ ಕಾರ್ಯಕರ್ತರು ಈ ರೀತಿಯಲ್ಲಿ ನಡೆದುಕೊಂಡದ್ದು ಸರಿ ಕಾಣಲಿಲ್ಲ. ಆದರೆ ಇದು ರಾಮಮೂರ್ತಿ ಅವರಿಗೆ ‘ಭಾವೋದ್ವೇಗದ ಅನಿವಾರ್ಯತೆ’ಯೆಂದು ಸಮರ್ಥಿಸಿ ಕೊಳ್ಳುವಂತೆ ಮಾಡಿತ್ತು. ಈ ಇಬ್ಬರ ನಡುವಿನ ತಾತ್ವಿಕ ಭಿನ್ನಾಭಿಪ್ರಾಯಗಳು (ಚಳವಳಿಗೆ ಸಂಬಂಧಿಸಿದಂತೆ) ಹಾಗೂ ಅ.ನ.ಕೃ ವಿರುದ್ಧ ನಡೆಯುತ್ತಿದ್ದ ರಾಜಕಾರಣಿಗಳ ಪಿತೂರಿಗಳು ಅತಿಯಾದವು. ಹೀಗಾಗಿ ಅ.ನ.ಕೃ ಕನ್ನಡ ಚಳವಳಿಯಿಂದ ಹಿಂದಕ್ಕೆ ಸರಿದರು. ಆದರೆ ಮ. ರಾಮಮೂರ್ತಿ ನಾಡಿನ ಬೇರೆಡೆಗಳಲ್ಲೂ ಈ ಚಲನಚಿತ್ರ ಪ್ರದರ್ಶಿತವಾಗದಂತೆ ಚಳವಳಿ ಹೂಡಿದರು. ಭದ್ರಾವತಿ ಮೊದಲಾದೆಡೆಗಳಲ್ಲಿ ಪರಿಸ್ಥಿತಿಗಳು ವಿಕೋಪಕ್ಕೆ ಹೋಗಿ ಚಳವಳಿಗಾರರ ಮೇಲೆ ಪೊಲೀಸರು ಮೊಕದ್ದಮೆಗಳನ್ನು ದಾಖಲು ಮಾಡಿದ್ದೂ ಇದೆ. ಇವೆಲ್ಲ ಕಾರಣಗಳಿಂದ ತಮಿಳರ ಹಾಗೂ ಕನ್ನಡಿಗರ ಮಧ್ಯೆ ಭಾಷಿಕ ವೈಷಮ್ಯಗಳು ದಿನೇ ದಿನೇ ಹೆಚ್ಚಾದವು. ಚಳವಳಿಗಾರರ ಸಹಕಾರ ಪ್ರತಿಭಟನೆಗಳಿಂದಾಗಿ ಕ್ರಮೇಣ ಕನ್ನಡ ಚಲನಚಿತ್ರರಂಗ ತನ್ನ ಅಸ್ತಿತ್ವವನ್ನು ಕಾಯ್ದುಕೊಂಡು ಬರುವಂತಾಯಿತು.
ಮ.ರಾಮಮೂರ್ತಿ ಮತ್ತು ಕನ್ನಡ ಚಳವಳಿ
ಮ.ರಾಮಮೂರ್ತಿ ಅವರು ‘ಸಂಯುಕ್ತ ರಂಗ’ವನ್ನು ಅ.ನ.ಕೃ ಇಲ್ಲದಿದ್ದರೂ ಮುನ್ನಡೆಸಿದರು. ತಮಿಳರು ಡಿ.ಎಂ.ಕೆ. ಪಕ್ಷದವರ ಸಹಕಾರದಿಂದ ತಮಿಳು ಬಾವುಟಗಳನ್ನು (ಕಪ್ಪು ಮತ್ತು ಕೆಂಪು ಬಣ್ಣದ್ದು) ತಾವು ವಾಸಿಸುವ ಕಡೆಗಳಲ್ಲಿ ಹಾರಾಡಿಸಿದರು. ಇದು ಕನ್ನಡ ಕಾರ್ಯಕರ್ತರಿಗೆ ಪ್ರತಿಭಟಿಸಲು ಪ್ರೇರಣೆ ನೀಡಿತು. ಕನ್ನಡದ ಪ್ರದೇಶಗಳಲ್ಲಿ ಕನ್ನಡದ ಬಾವುಟಕ್ಕೆ ಪ್ರಾಶಸ್ತ್ಯವೆಂದು ರಾಮಮೂರ್ತಿ ಚಳವಳಿ ಹೂಡಿದರು. ಇದರ ಪರಿಣಾಮವಾಗಿ ಹಿಂಸೆಗಳೂ ಆಗದಿರಲಿಲ್ಲ. ತಮಿಳರ ಸಂಖ್ಯೆ ಹೆಚ್ಚಿದ್ದ ಕಡೆಗಳಲ್ಲಿ ಅಲ್ಪಸಂಖ್ಯಾತ ಕನ್ನಡಿಗರ ಮೇಲೆ ದೌರ್ಜನ್ಯಗಳು ನಡೆದವು. ಬೆಂಗಳೂರಿನ ಕನ್ನಡೇತರರಲ್ಲಿ ಇಡೀ ನಾಡಿನಾದ್ಯಂತ ವ್ಯಾಪಾರ-ವಾಣಿಜ್ಯ ರಂಗಗಳಲ್ಲಿ ಆರ್ಥಿಕವಾಗಿ ಪ್ರಾಬಲ್ಯ ಹೊಂದಿದ್ದ ಮಾರವಾಡಿಗಳು ಪ್ರಮುಖರು. ಇವರು ರಾಜಾಸ್ತಾನದಿಂದ ಬಂದ ವಲಸಿಗರು. ಇವರು ತಮಿಳರಷ್ಟು ಅಭಿವ್ಯಕ್ತಗೊಳ್ಳಲೇ ಇಲ್ಲ. ಬೆಂಗಳೂರಿನಲ್ಲಿ ಕಾಕ್ಸ್ ಟೌನ್, ಫ್ರೆಜರ್ ಟೌನ್, ದಂಡು ಪ್ರದೇಶ ಮೊದಲಾದ ಕಡೆಗಳಲ್ಲಿ ಕನ್ನಡ ಚಳವಳಿಕಾರರು ಹಾಗೂ ರಾಮಮೂರ್ತಿ ಅವರು ಓಡಾಡಿ ಕನ್ನಡಿಗರನ್ನು ಸಂಘಟಿಸಿದರು. ಈ ಕೆಲಸಗಳಿಗೆ ತಮಿಳರ ಪ್ರತಿಕ್ರಿಯೆ ಭಿನ್ನವಾಗಿತ್ತು. ಇವರುಗಳು ಕೆಲವು ಕಾರ್ಖಾನೆಗಳಲ್ಲಿ ಹೆಚ್ಚು ಸಂಖ್ಯೆಯಲ್ಲಿದ್ದುದರಿಂದ ಅಲ್ಲಿನ ಕನ್ನಡ ಕಾರ್ಮಿಕರನ್ನು ಹಿಂಸಿಸಲಾರಂಭಿಸಿದರು. ಕನ್ನಡ ಸಂಘಗಳಲ್ಲಿನ ಕಾರ್ಮಿಕರ ಮೇಲೆ ‘ಗೂಂಡಾಗಿರಿ’ ಮಾಡಲಾರಂಭಿಸಿದ್ದೂ ಇದೆ. ಇದಕ್ಕೆ ಡಿ.ಎಂ.ಕೆ.ಯಂಥ ರಾಜಕೀಯ ಪಕ್ಷದ ಬೆಂಬಲವೂ ಇತ್ತು. ಜೊತೆಗೆ ‘‘ತಮಿಳರ ಮೇಲೆ ಕನ್ನಡಿಗರ ದೌರ್ಜನ್ಯ’’ವೆಂದು ತಮ್ಮ ತಮಿಳು ಪತ್ರಿಕೆಗಳಲ್ಲಿ ಬರೆಸುತ್ತಿದ್ದುದೂ ಉಂಟು.
ಸ್ಥಳೀಯ ಕಾರ್ಪೋರೇಷನ್ ಸಂಸ್ಥೆಗಳಿಗೆ ನಡೆಯುತ್ತಿದ್ದ ಚುನಾವಣೆಗಳಿಗೆ ತಮಿಳರು ಸ್ಪರ್ಧಿಸುವ ಮಟ್ಟಿಗೆ ಬಲಾಢ್ಯರಾದರು. ಅಂತೆಯೇ ಗೆದ್ದು ಬರುತ್ತಿದ್ದುದೂ ಉಂಟು. ಹಿರಿಯೂರಿನಲ್ಲಿ ತಮಿಳರೇ ಹೆಚ್ಚು ಸಂಖ್ಯೆಯಲ್ಲಿ ಇದ್ದರು. ಅಣೆಕಟ್ಟು ಕೆಲಸಗಳಿಗಾಗಿ ಬಂದ ಕಾರ್ಮಿಕರು ಇಲ್ಲಿಯೆ ನೆಲೆಸಿ ಬಹುಸಂಖ್ಯಾತರಾಗಿದ್ದರು. ಇವರು ತಮ್ಮ ಕ್ಷೇತ್ರದಲ್ಲಿ ಡಿ.ಎಂ.ಕೆ. ಪಕ್ಷದ ಅಭ್ಯರ್ಥಿಗಳನ್ನು ಗೆಲ್ಲಿಸುವುದರೊಂದಿಗೆ ಪ್ರಾತಿನಿಧ್ಯ ಪಡೆದದ್ದು ಗಮನಾರ್ಹ ಸಂಗತಿ. ಹಿರಿಯೂರಿನ ಸರ್ಕಲ್ಲಿನಲ್ಲಿ ಡಿ.ಎಂ.ಕೆ. ಪಕ್ಷದ ಬಾವುಟವನ್ನೂ ಪ್ರದರ್ಶಿಸಲಾಗಿತ್ತು. ಇದಕ್ಕೆ ಸ್ಥಳೀಯ ಕನ್ನಡಿಗರು ಪ್ರತಿಭಟಿಸಿದ್ದು ಪ್ರಯೋಜನಕ್ಕೆ ಬರಲಿಲ್ಲ. ಸರ್ಕಾರ ಪೊಲೀಸರು ಸಹ ಸೋತದ್ದು ಉಂಟು. ಕೊನೆಗೆ ರಾಮಮೂರ್ತಿ ಅವರು ತಮ್ಮ ಕಾರ್ಯಕರ್ತರೊಂದಿಗೆ ಖುದ್ದಾಗಿ ಬಂದು ಡಿ.ಎಂ.ಕೆ.ಬಾವುಟವನ್ನು ತೆಗೆಸಿ ಕನ್ನಡಿಗರನ್ನು ಹುರಿದುಂಬಿಸಿದರು. ಈ ಎಲ್ಲ ಪ್ರಯತ್ನಗಳು ಕನ್ನಡಿಗರನ್ನು ಸಂಘಟಿಸುವುದರ ಜೊತೆಗೆ ತಮಗೆ ನಿರ್ದಿಷ್ಟ ಬಾವುಟ ಅಥವಾ ರಾಜಕಾರಣದ ಬೆಂಬಲಗಳು ಇಲ್ಲ ಎಂಬುದನ್ನು ಸಾಬೀತುಪಡಿಸಿದ್ದವು. ಈ ಕೊರತೆಗಳನ್ನು ನೀಗಿಸಿಕೊಳ್ಳುವಲ್ಲಿ ಚಳವಳಿಗಾರರು ಪ್ರಯತ್ನಗಳನ್ನು ಮಾಡದೆ ಇರಲಿಲ್ಲ. ಇದರ ಪರಿಣಾಮವಾಗಿ ಚಳವಳಿಯಲ್ಲಿ ಜಾತೀಯತೆ, ರಾಜಕಾರಣದ ಸ್ವಾರ್ಥ ಚಿಂತನೆಗಳು ನುಸುಳುವಂತೆ ಆಯಿತು.
ಕನ್ನಡೇತರ ಮತಗಳನ್ನು ತಮ್ಮ ದೃಷ್ಟಿಯಲ್ಲಿ ಇಟ್ಟುಕೊಂಡಿದ್ದ ರಾಷ್ಟ್ರೀಯ ಪಕ್ಷಗಳು (ಕಾಂಗ್ರೆಸ್ ಇತ್ಯಾದಿ) ಕನ್ನಡಿಗರ ಸಮಸ್ಯೆಗಳಿಗೆ, ಹಿಂಸೆಗಳಿಗೆ ಸ್ಪಂದಿಸಲು ಹಿಂಜರಿದವು. ಹೀಗಾಗಿ ಕನ್ನಡಿಗರ ಅಶೋತ್ತರಗಳಿಗಾಗಿ ಪ್ರಾದೇಶಿಕವಾದ ರಾಜಕೀಯ ಪಕ್ಷವೊಂದರ ಅಗತ್ಯತೆ ಕಾರ್ಯಕರ್ತರನ್ನು ಕಾಡಿತು. ಈ ನಿಟ್ಟಿನಲ್ಲಿ ಆಲೋಚಿಸುವುದಕ್ಕೆ ಮೊದಲೇ ಕನ್ನಡ ಚಳವಳಿಯಲ್ಲಿ ಜಾತೀಯವಾದ ಬ್ರಾಹ್ಮಣ ಹಾಗೂ ಬ್ರಾಹ್ಮಣೇತರರೆಂಬ ಎರಡು ಗುಂಪುಗಳು ಹುಟ್ಟಿಕೊಂಡವು. ಸಂಯುಕ್ತ ರಂಗದ ಚಳವಳಿ ನಾಯಕರನ್ನು (ರಾಮಮೂರ್ತಿ ಅವರನ್ನೂ ಒಳಗೊಂಡಂತೆ) ಬ್ರಾಹ್ಮಣರ ಗುಂಪಿಗೆ ಸೇರಿಸಲಾಗಿತ್ತು. ಚಳವಳಿಯನ್ನು ಭಿನ್ನ ರೀತಿಯಾಗಿ ನಡೆಸುವಲ್ಲಿ ಉತ್ಸಾಹ ತೋರಿದ್ದ ವಾಟಾಳ್ ನಾಗರಾಜರ ನೇತೃತ್ವದ ಗುಂಪು ಬ್ರಾಹ್ಮಣೇತರರಾಗಿ ಗುರುತಿಸಿಕೊಂಡಿತ್ತು. ಇದರಲ್ಲಿ ಅ.ಸಂಜೀವಪ್ಪ, ಸಾ.ಕೃ.ಸಂಪಂಗಿ, ಜಿ.ನಾರಾಯಣ ಕುಮಾರ್ ಮೊದಲಾದವರು ಇದ್ದರು. ಇವೆಲ್ಲದರ ಜೊತೆಗೆ ಡಿ.ಎಂ.ಕೆ. ಬಾವುಟಗಳನ್ನು ಪ್ರತಿಭಟಿಸುತ್ತಿದ್ದ ಕನ್ನಡ ಕಾರ್ಯಕರ್ತರಿಗೆ ನಿಗದಿತವಾದ ‘ಕನ್ನಡ ಬಾವುಟ’ವೊಂದನ್ನು ಪರಿಚಯಿಸುವ ಹೊಣೆಯೂ ಈ ಎರಡೂ ಗುಂಪಿನವರ ಜವಾಬ್ದಾರಿಯಾಗಿತ್ತು. ಸೈದ್ಧಾಂತಿಕ ಒಡಕಿನಿಂದಾಗಿ ವಾಟಾಳ್ ನಾಗರಾಜರ ನೇತೃತ್ವದ ಕಾರ್ಯಕರ್ತರು ಸಂಯುಕ್ತ ರಂಗದಿಂದ ಹೊರಬಂದಿದ್ದರು. ವಾಟಾಳರು ಆಟೋ ಚಾಲಕರು, ಹೋಟೆಲ್ ಕಾರ್ಮಿಕರು, ಸಾರಿಗೆ ಸಿಬ್ಬಂದಿ ಮೊದಲಾದವರಿಂದ ಕನ್ನಡ ಚಳವಳಿಯನ್ನು ತೀವ್ರ ಸ್ವರೂಪದಲ್ಲಿ ಗುರುತಿಸಿಕೊಳ್ಳುವಂತೆ ಮಾಡಿದ್ದೂ ಇದೆ. ಇಲ್ಲಿ ಸಾಹಿತಿ ಕಲಾವಿದರಿಗಿಂತ ಜನಸಾಮಾನ್ಯ ಕನ್ನಡಿಗರ ಸಂಖ್ಯೆಯೇ ಹೆಚ್ಚು ಇತ್ತು. ಈ ಘಟ್ಟದಿಂದ ಕನ್ನಡ ಚಳವಳಿ ಛಿದ್ರವಾಗುತ್ತಾ ಹೋಯಿತು.
ಮಹಾಜನ್ ಆಯೋಗ ಮತ್ತು ಚಳವಳಿಕಾರರು
1964ರ ವೇಳೆಗೆ ರಾಜ್ಯೋತ್ಸವವನ್ನು ಎರಡು ಸ್ಥಳಗಳಲ್ಲಿ ನಡೆಸಲು ಕಾರಣವಾಯಿತು. ಮ.ರಾಮಮೂರ್ತಿ ಹಾಗೂ ವಾಟಾಳರು ಒಂದೆಡೆ ಸೇರಲು ಸಾಧ್ಯವಾಗಲಿಲ್ಲ. ಆದರೆ ಕನ್ನಡ ಬಾವುಟದ ವಿಚಾರಕ್ಕಾಗಿ ಒಂದೆಡೆ ಸಭೆ ಸೇರಿದ್ದು ಗಮನಾರ್ಹ. ಅಲ್ಲದೆ ಈ ವೇಳೆಗಾಗಲೇ (1966) ಮರಾಠಿಗರ ಆಕ್ರಮಣಕಾರಿ ಪ್ರವೃತ್ತಿಗಳು ಹೆಚ್ಚಾಗತೊಡಗಿದ್ದವು. ‘ಶಿವಸೇನೆ’ಯ ಬಾಳಠಾಕ್ರೆ ಮೊದಲಾದವರು ಕನ್ನಡಿಗರ ಮೇಲೆ (ಮುಂಬಯಿಯಲ್ಲಿ) ದೌರ್ಜನ್ಯಗಳನ್ನು ಎಸಗುವಲ್ಲಿ ನಿರತರಾಗಿದ್ದರು. ಅಲ್ಲದೆ ಮಹಾರಾಷ್ಟ್ರ, ಕೇರಳ ಹಾಗೂ ಕರ್ನಾಟಕದ ಗಡಿಗಳಿಗೆ ಸಂಬಂಧಿಸಿದ ವಿವಾದಗಳ ಇತ್ಯರ್ಥಕ್ಕೆ ಮಹಾಜನ್ ಆಯೋಗವು ನೇಮಕ ಆಗಿತ್ತು. ಈ ಆಯೋಗದ ಮೇಲೆ ಹಾಗೂ ಕೇಂದ್ರ ಸರ್ಕಾರದ ಮೇಲೆ ಮರಾಠಿಗರು ಒತ್ತಡ ಹೇರಿ ಅನುಕೂಲಗಳನ್ನು ಮಾಡಿಕೊಳ್ಳಲು ಪ್ರಯತ್ನಿಸತೊಡಗಿದ್ದರು. ಇದಕ್ಕೆ ಕನ್ನಡಿಗರಿಂದ ಎಲ್ಲೆಡೆ ಪ್ರತಿರೋಧಗಳು ಕಾಣಿಸಿಕೊಂಡವು. ಬೆಳಗಾವಿಯು ಕರ್ನಾಟಕದ ಅವಿಭಾಜ್ಯ ಅಂಗವೆಂಬುದನ್ನು ಸಾಬೀತುಪಡಿಸುವುದು ಚಳವಳಿಗಾರರ ಆಶಯವಾಗಿತ್ತು. ಈ ನಿಟ್ಟಿನಲ್ಲಿ ‘ಸಭಾ’ದವರು 29-7-1966ರಂದು ನಡೆಸಿದ ‘ಸಂಪೂರ್ಣ ಕರ್ನಾಟಕ ಸರ್ವಪಕ್ಷ ಸಮ್ಮೇಳನ’ವು ಪ್ರಧಾನವಾದುದು. ಹೀಗಾಗಿ ನಾಡಿನ ಎಲ್ಲೆಡೆ ಮಹಾಜನ್ ಅಯೋಗದ ವಿರುದ್ಧ ತೀವ್ರವಾದ ಪ್ರತಿಭಟನೆಗಳು ನಡೆದವು. ರಸ್ತೆ ತಡೆ, ರೈಲು ತಡೆ, ಮೆರವಣಿಗೆ, ಪ್ರದರ್ಶನಗಳು, ಬಂದ್ ಆಚರಣೆ ಇತ್ಯಾದಿಗಳು ಚಳವಳಿಕಾರರನ್ನು ಇನ್ನಷ್ಟು ಹುರಿದುಂಬಿಸಿದ್ದವು. ಮಹಾಜನ್ ಆಯೋಗದ ವರದಿಯು ಜತ್, ಅಕ್ಕಲಕೋಟೆ, ಕಾಸರಗೋಡುಗಳನ್ನು ಕರ್ನಾಟಕಕ್ಕೂ, ನಿಪ್ಪಾಣಿ, ಖಾನಾಪುರ, ಹಳಿಯಾಳಗಳನ್ನು ಮಹಾರಾಷ್ಟ್ರಕ್ಕೂ ಸೇರಿಸಿತ್ತು. ಅಲ್ಲದೆ ಕನ್ನಡ ನೆಲವಾದ ಬೆಳಗಾವಿಯನ್ನು ಕರ್ನಾಟಕದಲ್ಲಿಯೇ ಉಳಿಸಬೇಕೆಂದು ಶಿಫಾರಸ್ಸು ಮಾಡಿತ್ತು. ಈ ಆಯೋಗದ ವರದಿಗೆ ಒಪ್ಪಿಕೊಳ್ಳುವುದಾಗಿ ಹೇಳಿದ್ದ ಮರಾಠಿಗಳು ಮತ್ತೆ ಮಾತು ಮುರಿದು ಪ್ರತಿಕ್ರಿಯಿಸಿದರು. ಇದು 1970ರಲ್ಲಿ ದೆಹಲಿಯ ಪಾರ್ಲಿಮೆಂಟಿನ ಉಭಯ ಸದನಗಳಲ್ಲಿ ಚರ್ಚೆಗೆ ಬರುವವರೆಗೂ ಹೋಯಿತು. ಮರಾಠಿಗರು ಕೇಂದ್ರ ಸರ್ಕಾರದ ಮೇಲೆ ಒತ್ತಡ ತರಲಾರಂಭಿಸಿದ್ದರು. ಇದರಿಂದ ಕನ್ನಡಿಗರ ಪ್ರತಿಭಟನೆಗಳು ತೀವ್ರ ಸ್ವರೂಪವನ್ನು ಪಡೆದವು. ಈ ಘಟ್ಟದಲ್ಲಿ ಐದು ಕನ್ನಡ ಚಳವಳಿಗಾರರು ‘ಕರ್ನಾಟಕ ಎಕ್ಸ್‌ಪ್ರೆಸ್’ ರೈಲನ್ನು ತಡೆಯಲು ಮುಂದಾದರು. ಆದರೆ ಅವರಲ್ಲಿ ಮು.ಗೋವಿಂದರಾಜು ಎಂಬ ಕಾರ್ಯಕರ್ತ ತನ್ನ ಪ್ರಾಣವನ್ನೇ ಕಳೆದುಕೊಂಡದ್ದು ದಾಖಲಾರ್ಹ. ಈ ಘಟನೆ (13-12-1970)ಯು ತಾತ್ಕಾಲಿಕವಾಗಿ ಮಹಾಜನ್ ವರದಿಯನ್ನು ಅನುಷ್ಠಾನಗೊಳಿಸದಂತೆ ಮಾಡಿತು. ಅಲ್ಲದೆ ಈ ಹೊತ್ತಿನವರೆಗೂ ಮರಾಠಿಗರ ಹಠಮಾರಿತನದಿಂದ ಕನ್ನಡದ ಭೂ ಪ್ರದೇಶಗಳು ಕರ್ನಾಟಕಕ್ಕೆ ಸೇರದೆ ಹೊರಗೇ ಉಳಿಯುವಂತೆ ಆಗಿದೆ.
ಕನ್ನಡ ಬಾವುಟ
ಇಂದಿನ ಕನ್ನಡ ಬಾವುಟಕ್ಕೆ ತನ್ನದೇ ಆದ ಚರಿತ್ರೆ ಇದೆ. 1966ರವರೆಗೂ ಕನ್ನಡದ ಕಾರ್ಯಕರ್ತರಿಗೆ ಯಾವುದೇ ನಿರ್ದಿಷ್ಟ ಕನ್ನಡದ ಬಾವುಟವೆಂಬುದು ಇರಲಿಲ್ಲ. ಭುವನೇಶ್ವರಿ, ಕರ್ನಾಟಕ ಭೂಪಟ, ಗಂಡಭೇರುಂಡ ಚಿತ್ರಗಳಿದ್ದ ಬಾವುಟಗಳನ್ನೇ ಬಳಸುತ್ತಿದ್ದರು ಎನ್ನಲಾಗಿದೆ. ಆದರೆ ತಮಿಳರಿಗೆ ಕಪ್ಪು ಮತ್ತು ಕೆಂಪು ಬಣ್ಣದ (ಡಿ.ಎಂ.ಕೆ ಪಕ್ಷ) ಬಾವುಟ ಇತ್ತು. ಈ ಕೊರತೆಯನ್ನು ನೀಗಲು ರಾಮಮೂರ್ತಿ ಹಾಗೂ ವಾಟಾಳರು ಬೆಂಗಳೂರಿನ ‘ವಾಣಿಜ್ಯ ಭವನ’ದಲ್ಲಿ ಸಭೆ ಸೇರಿದರು. ತಾತ್ವಿಕವಾಗಿ ಭಿನ್ನಾಭಿಪ್ರಾಯ ಗಳಿದ್ದರೂ ಹಲವು ಚಳವಳಿಗಾರರು ಈ ಸಂದರ್ಭದಲ್ಲಿ ಕನ್ನಡ ಬಾವುಟವೊಂದನ್ನು ಒಪ್ಪಿಕೊಂಡದ್ದು ಗಮನಾರ್ಹ. ಇಲ್ಲಿ ಪರಿಚಯಿಸಿದ ಬಾವುಟವು ಎರಡು ಮೂಲೆಗಳನ್ನು ಪಡೆದಿದ್ದು, ಮಧ್ಯೆ ಕರ್ನಾಟಕದ ನಕಾಶೆಯನ್ನು ಹೊಂದಿತ್ತು. ನಕಾಶೆಯಲ್ಲಿ (ಮಧ್ಯೆ) ಬೆಳೆಯುತ್ತಿರುವ ಪೈರಿನ ಚಿತ್ರಣವಿತ್ತು. ಇದು ಕರ್ನಾಟಕಕ್ಕೆ ಸೇರಬೇಕಾದ ಗಡಿಭಾಗಗಳನ್ನು ಪ್ರತಿನಿಧಿಸುತ್ತದೆ ಎಂದು ಹೇಳಿಕೆ ನೀಡಿದ್ದರು. ಎಲ್ಲರೂ ಒಪ್ಪಿದ್ದ ಈ ಬಾವುಟವನ್ನು ಮ.ರಾಮಮೂರ್ತಿ ಪರಿಚಯಿಸಿದ್ದರು. ಆದರೆ ಅವರೇ ಅದೇ ವರ್ಷದ ಕೊನೆಗೆ (ನವೆಂಬರ್ 1969) ಬಾವುಟವನ್ನು ಬದಲಾಯಿಸಿದ್ದು ಕಾರ್ಯಕರ್ತರಲ್ಲಿ ಅಸಮಾಧಾನಕ್ಕೆ ಎಡೆಮಾಡಿಕೊಟ್ಟಿತು.
ಬಾವುಟದ ಬದಲಾವಣೆಯ ಪ್ರಕ್ರಿಯೆಗೆ ಅಂದಿನ ರಾಜಕಾರಣವೆ ಪ್ರಮುಖ ಕಾರಣ. ಏಕೆಂದರೆ ಮ.ರಾಮಮೂರ್ತಿ ಹಾಗೂ ವಾಟಾಳರು ಪ್ರಾದೇಶಿಕ ರಾಜಕೀಯ ಪಕ್ಷವೊಂದನ್ನು ಕಟ್ಟಲು ಅಸಮರ್ಥರಾದದ್ದು. ಬದಲಾಗಿ ಇವರಿಬ್ಬರ ತಾತ್ವಿಕ ಭಿನ್ನಾಭಿಪ್ರಾಯಗಳು ಎರಡು ಪ್ರಾದೇಶಿಕ ಪಕ್ಷಗಳ ಹುಟ್ಟಿಗೆ ಕಾರಣವಾದವು. ಅವೇ ‘ಕನ್ನಡ ಪಕ್ಷ’ ಹಾಗೂ ‘ಕನ್ನಡ ಚಳವಳಿ ಪಕ್ಷ’. ರಾಮಮೂರ್ತಿ ಅವರ ಕನ್ನಡ ಪಕ್ಷವು 1966ರ ನಗರಸಭಾ ಹಾಗೂ 1967ರ ವಿಧಾನಸಭಾ ಚುನಾವಣೆಗಳಲ್ಲಿ ಅಂಥ ಪ್ರಾತಿನಿಧ್ಯವನ್ನೇನೂ ಪಡೆಯಲಿಲ್ಲ. ಆದರೆ ವಾಟಾಳರ ‘ಚಳವಳಿ ಪಕ್ಷ’ ರಾಜಕೀಯವಾದ ಶಕ್ತಿಯನ್ನು ಪಡೆಯಿತು. ಅಷ್ಟೇ ಅಲ್ಲ, ಬ್ರಾಹ್ಮಣೇತರ ಚಳವಳಿಗಾರರ ಗುಂಪಾಗಿ ಗುರುತಿಸಿಕೊಂಡಿತ್ತು. ಇವರು ತಮ್ಮ ಪಕ್ಷದ ಬಾವುಟವನ್ನಾಗಿ ನಕಾಶೆಯಿರುವ ಬಾವುಟವನ್ನೇ ಬಳಸಿದ್ದರು. ಇದರಿಂದ ರಾಮಮೂರ್ತಿ ಅವರು ತಮ್ಮ ‘ಕನ್ನಡ ಪಕ್ಷ’ಕ್ಕಾಗಿ ಹೊಸ ಬಾವುಟವನ್ನು ಪರಿಚಯಿಸುವುದು ಅನಿವಾರ್ಯವಾಯಿತು.
ಮ.ರಾಮಮೂರ್ತಿ 1968ರ ವೇಳೆಗೆ ಸಂಯುಕ್ತ ರಂಗದ ಕಾರ್ಯಕರ್ತರನ್ನು ಸಭೆ ಕರೆದು ಹೊಸ ಬಾವುಟವನ್ನು ಪರಿಚಯಿಸಿದರು. ‘ಕರ್ನಾಟಕ ಮಿತ್ರ ಮಂಡಲಿ’ಯ ಬೆ.ನಿ. ಈಶ್ವರಪ್ಪನವರು ಸೂಚಿಸಿದ ಬಾವುಟವನ್ನು ರಾಮಮೂರ್ತಿ ಒಪ್ಪಿದ್ದರು. ಕಾಟನ್ ಪೇಟೆಯಲ್ಲಿ ನಡೆದ ಸಭೆಯಲ್ಲಿ ನಾಲ್ಕು ಮೂಲೆಗಳನ್ನು ಹಳದಿ-ಕೆಂಪು ಬಣ್ಣಗಳಿದ್ದ ಬಾವುಟವನ್ನು ಎಲ್ಲರೂ ಒಪ್ಪಿಕೊಳ್ಳುವಂತೆ ಆಯಿತು. ಇದರಲ್ಲಿ ಕರ್ನಾಟಕದ ನಕಾಶೆ ಇರಲಿಲ್ಲ. ಬದಲಾಗಿ ಹಳದಿ-ಕೆಂಪು ಬಣ್ಣಗಳನ್ನು ಶಾಂತಿ, ಸಹನೆ, ಕ್ರಾಂತಿಗಳ ಸಂಕೇತವೆಂದೂ, ಮುತ್ತೈದೆತನದ ಅರಸಿನ-ಕುಂಕುಮಗಳ ಸಂಕೇತವೆಂದೂ ವಿವರಣೆ ನೀಡಿದ್ದು ಉಲ್ಲೇಖನೀಯ. ಮ.ರಾಮಮೂರ್ತಿ ಅವರು ಕನ್ನಡ, ಕನ್ನಡಿಗ, ಕರ್ನಾಟಕಗಳನ್ನು ಪ್ರತಿನಿಧಿಸುವ ಯಾವುದೇ ಸಭೆ, ಸಮಾರಂಭಗಳಿಗೆ ಈ ಹೊಸ ಬಾವುಟವನ್ನೇ ಬಳಸಲು ಕರೆಯಿತ್ತರು. ತಮ್ಮ ‘ಕನ್ನಡ ಪಕ್ಷ’ಕ್ಕೂ ಇದೇ ಬಾವುಟವನ್ನೇ ಬಳಸಿದ್ದೂ ಇದೆ. ಹೀಗಾಗಿ ಇಂದಿಗೂ ಹಳದಿ-ಕೆಂಪು ಬಣ್ಣದ ಬಾವುಟಗಳು ಕನ್ನಡದ ಸಂಕೇತವಾಗಿ ಬಳಕೆ ಆಗುತ್ತಿವೆ.
ವಾಟಾಳ್ ನಾಗರಾಜ್ ಮತ್ತು ಕನ್ನಡ ಚಳವಳಿ
1970ರ ದಶಕವು ಬಹುಪಾಲು ವಾಟಾಳ್ ನೇತೃತ್ವದ ಕನ್ನಡ ಚಳವಳಿಯಾಗಿ ಪರಿಣಮಿಸಿತು. ಏಕೆಂದರೆ 25-12-1967ರಲ್ಲಿಯೇ ‘ಸಂಯಕ್ತ ರಂಗ’ದ ಅಧ್ಯಕ್ಷರಾಗಿದ್ದ ರಾಮಮೂರ್ತಿ ಅವರು ಆಕಸ್ಮಿಕ ಮರಣವನ್ನಪ್ಪಿದರು. ‘ಕನ್ನಡ ಪಕ್ಷ’ವನ್ನು ತ.ರಾ.ಸು. ಅವರೇ ವಹಿಸಿಕೊಂಡಿದ್ದರು. ಆದರೆ ವಾಟಾಳ್‌ರ ಜನಪ್ರಿಯತೆಗಳ ಮುಂದೆ ಇನ್ನಾವುದೇ ನಾಯಕ ಚಳವಳಿಯ ನೇತಾರನಾಗಲಿಲ್ಲ. ಇದಕ್ಕೆ ವಾಟಾಳರ ಹಿಂದಿದ್ದ ಅ.ಸಂಜೀವಪ್ಪ, ಸಾ.ಕೃ.ಸಂಪಂಗಿ, ಜಿ.ನಾರಾಯಣ ಕುಮಾರ್, ಪ್ರಭಾಕರ್ ರೆಡ್ಡಿ ಮೊದಲಾದ ಚಳವಳಿಗಾರರ ಪಡೆಯೂ ಮುಖ್ಯ. ಇವರೆಲ್ಲರ ಬೆಂಬಲದಿಂದ ‘ಕನ್ನಡ ಚಳವಳಿ’ ಪಕ್ಷವು ರಾಜಕಾರಣದ ಬಲವನ್ನೂ ಪಡೆದಿತ್ತು. ಕನ್ನಡಿಗರ ಸಮಸ್ಯೆಗಳಿಗೆ ಇಂತಹ ಪ್ರಾದೇಶಿಕ ಪಕ್ಷವೊಂದು ಸ್ಪಂದಿಸುವುದು ಎಲ್ಲರ ಗಮನ ಸೆಳೆಯಿತು. ಆದರೆ ವಾಟಾಳರ ಒಡನಾಡಿಗಳು ಭಿನ್ನಾಭಿಪ್ರಾಯಗಳನ್ನು ತಳೆದದ್ದು, ಮತ್ತೆ ಕನ್ನಡ ಚಳವಳಿಯಲ್ಲಿ ಬಿರುಕನ್ನು ಉಂಟು ಮಾಡಿತು. 1980ರಲ್ಲಿ ‘ಕನ್ನಡ ಚಳವಳಿ ವಾಟಾಳ್ ಪಕ್ಷ’ ಎಂದು ಮರು ಹೆಸರು ಪಡೆಯುವವರೆಗೂ ವಾಟಾಳರು ನಾಡಿನ ಸಮಸ್ಯೆಗಳನ್ನು ಕುರಿತಂತೆ ಚಳವಳಿಗಳನ್ನು ಹೂಡುತ್ತಲೇ ಇದ್ದರು. ಅಂಥವುಗಳಲ್ಲಿ ‘ತಾಳವಾಡಿ ಮುತ್ತಿಗೆ’ (1967) ಚಳವಳಿಯೂ ಒಂದು. ನಮಗೆ ಸೇರಬೇಕಿದ್ದ ಹೊಸೂರು, ತಾಳವಾಡಿಗಳನ್ನು ತಮಿಳುನಾಡಿಗೆ ಸೇರಿಸಲಾಗಿತ್ತು. ಇವುಗಳನ್ನು ಪಡೆಯಲು ‘ತಾಳವಾಡಿ ಮುತ್ತಿಗೆ’ ಕಾರ್ಯಕ್ರಮಗಳನ್ನು ಹಾಕಿಕೊಳ್ಳಲಾಯಿತು. ಇದರಲ್ಲಿ ಭಾಗವಹಿಸಿದ್ದ ವಾಟಾಳರನ್ನು ಅಂದಿನ ತಮಿಳುನಾಡು ಮುಖ್ಯಮಂತ್ರಿ ಎಂ.ಕರುಣಾನಿಧಿ ಬಂಧಿಸಲು ಆದೇಶಿಸಿದ್ದರು. ಬಂಧನಕ್ಕೊಳಗಾದ ವಾಟಾಳರ ಬಿಡುಗಡೆಗಾಗಿ ಒತ್ತಾಯಿಸಿ ಬೆಂಗಳೂರಿನಲ್ಲಿ ಪ್ರತಿಭಟನೆ, ಹಿಂಸಾಚಾರಗಳು ನಡೆದವು. ತಮಿಳರ ವಿರುದ್ಧ ಕನ್ನಡಿಗರು ತಮ್ಮ ಪ್ರತಿಭಟನೆಗಳನ್ನು ಸಾರಿದ್ದು ಉಗ್ರರೂಪದಲ್ಲಿತ್ತು. ಕನ್ನಡೇತರ ಓಟುಗಳಿಗಾಗಿ ಕಾದಿದ್ದ ಕನ್ನಡ ರಾಜಕಾರಣಿಗಳು ಈ ಘಟನೆಗೆ ಸ್ಪಂದಿಸದೆ ಇದ್ದದ್ದು ಕನ್ನಡಿಗರನ್ನು ಕೆರಳಿಸದಿರಲಿಲ್ಲ. ಅದೇ ರೀತಿ 1968ರಲ್ಲಿ ಸಿ. ರಾಜಗೋಪಾಲಾಚಾರ್(ರಾಜಾಜಿ) ಅವರು ಕನ್ನಡಕ್ಕೆ ಅಪಮಾನದ ಮಾತುಗಳನ್ನು ಆಡಿದಾಗ ವಾಟಾಳ್ ನಾಗರಾಜರಂಥ ಚಳವಳಿಗಾರರು ಪ್ರತಿಕ್ರಿಯಿಸಿರಲಿಲ್ಲ. ಅಂತೆಯೇ ಕನ್ನಡ ಸಾಹಿತ್ಯ ಪರಿಷತ್ತು ಸಹ. ಇಂಥ ವಿರೋಧಾಭಾಸಗಳೂ ಕನ್ನಡ ಚಳವಳಿ ಚರಿತ್ರೆ ಯಲ್ಲಿವೆ. ಒಟ್ಟಾರೆ 1980ರವರೆಗೂ ನಾಡಿನ ಅನೇಕ ಕನ್ನಡ ಪರವಾದ ಸಂಘಟನೆಗಳು, ವಾಟಾಳ್ ಮೊದಲಾದ ಚಳವಳಿಗಾರರು ಕನ್ನಡ, ಕನ್ನಡಿಗ, ಕರ್ನಾಟಕಗಳಿಗೆ ಸ್ಪಂದಿಸು ತ್ತಿದ್ದುದು ಕಂಡುಬರುತ್ತದೆ. ಹಲವು ಬಿರುಕುಗಳ ನಡುವೆ ರಾಜಕಾರಣ, ಜಾತೀಯತೆ, ಸ್ವಾರ್ಥ, ಪ್ರತಿಷ್ಠೆಗಳ ನಡುವೆ ಕನ್ನಡಕ್ಕಾಗಿ ಒಂದಷ್ಟು ಕ್ರಿಯಾತ್ಮಕವಾದ ಚಳುವಟಿಕೆಗಳು ನಡೆದವು. ಆದರೆ 1980ರ ನಂತರದ ಕನ್ನಡ ಚಳವಳಿಯ ಬೆಳವಣಿಗೆಗಳು ಭಿನ್ನವಾಗಿ ಗುರುತಿಸಿಕೊಂಡಿವೆ.
ಗೋಕಾಕ್ ಚಳವಳಿ
ಹಿಂದಿನ ಅವೈಜ್ಞಾನಿಕ ಶಿಕ್ಷಣ ನೀತಿಯೊಂದು ಕನ್ನಡ ಮಾಧ್ಯಮದ ವಿದ್ಯಾರ್ಥಿಗಳಿಗೆ ತೊಡಕಾಗಿ ಪರಿಣಮಿಸಿತ್ತು. ಇದನ್ನು ಸರಿಪಡಿಸಲು ವ್ಯಾಪಕವಾದ ಭಾಷಿಕ ಚಳವಳಿಯನ್ನೇ ಕನ್ನಡಿಗರು ಹೂಡಿದ್ದು ಗಮನಾರ್ಹ ಸಂಗತಿ. ಸಂಸ್ಕೃತ ಭಾಷೆಯನ್ನು ಮಾತೃಭಾಷೆಗೆ ಸರಿಸಮವೆಂದು ಕರ್ನಾಟಕ ಸರ್ಕಾರದ ಶಿಕ್ಷಣ ನೀತಿ ಪರಿಗಣಿಸಿದ್ದು ಚಳವಳಿಗೆ ಕಾರಣ ವಾಗಿತ್ತು. ಅಂದರೆ ಕೇವಲ ಪ್ರೌಢಶಾಲೆಯಲ್ಲಿ ಓದಲು ಆರಂಭಿಸುವ ಸಂಸ್ಕೃತವು ಹಿಂದಿನ ಏಳು ವರ್ಷಗಳಲ್ಲಿ ಓದಿದ ಭಾಷೆಯೊಂದಕ್ಕೆ ಸಮ. ಸಂಸ್ಕೃತ ಅಧ್ಯಾಪಕರ ಉದಾರ ಪ್ರೋಹೆಚ್ಚು ಅಂಕ ನೀಡುವ ಪ್ರವೃತ್ತಿಯಿಂದ ಕನ್ನಡದ ವಿದ್ಯಾರ್ಥಿಗಳು ಸಹ ಸಂಸ್ಕೃತ ಭಾಷೆಯನ್ನು ಪ್ರಥಮ ಭಾಷೆಯನ್ನಾಗಿ ಓದಲು ಆರಂಭಿಸಿದ್ದರು. ಇದರಿಂದ ರ್ಯಾಂಕ್‌ಗಳಿಗೆ ಸುಲಭವಾಗಿತ್ತು. ಇಲ್ಲಿ ಇನ್ನೊಂದು ಅನುಕೂಲವೂ ಇತ್ತು. ಅದು ಈ ಭಾಷೆಯ ಪ್ರಶ್ನೆ ಪತ್ರಿಕೆಯನ್ನು ಕನ್ನಡ ಅಥವಾ ಇಂಗ್ಲಿಷಿನಲ್ಲಿ ಉತ್ತರಿಸುವಂಥದ್ದು. ಈ ಬಗೆಯ ನೀತಿಯಿಂದ ಕನ್ನಡಕ್ಕೆ ಹೆಚ್ಚಿನ ಪ್ರಾಧಾನ್ಯತೆ ದಕ್ಕಿರಲಿಲ್ಲ. ಹೀಗಾಗಿ ಸಂಸ್ಕೃತವನ್ನು ಪ್ರಥಮ ಭಾಷೆಗಳ ಪಟ್ಟಿಯಿಂದ ತೆಗೆದು ಮೂರನೆ ಸ್ಥಾನಕ್ಕೆ ಇಳಿಸುವ ಸರ್ಕಾರದ ಆಜ್ಞೆಗೆ (1979ರ ಅಕ್ಟೋಬರ್) ಸಂಸ್ಕೃತವಾದಿಗಳಿಂದ ವಿರೋಧಗಳು ವ್ಯಕ್ತವಾದವು. ಇದಕ್ಕೆ ವಿರುದ್ಧವಾಗಿ ಕನ್ನಡಪರ ವಾದಿಗಳು ಸಹ ವಿರೋಧಿಸಲಾರಂಭಿಸಿದ್ದರು. ಕೊನೆಗೆ ಯಾವುದೇ ನಿರ್ಧಾರವನ್ನು ಕೈಗೊಳ್ಳಲಾಗದೆ ಸರ್ಕಾರವು ಭಾಷಾತಜ್ಞರ ಸಮಿತಿಯೊಂದನ್ನು ರಚಿಸಿತು(1980). ಅದೇ ಡಾ.ವಿ.ಕೃ.ಗೋಕಾಕ್ ಅಧ್ಯಕ್ಷತೆಯ ಸಮಿತಿ. ಈ ಸಮಿತಿಯಲ್ಲಿದ್ದ ಬಹುಪಾಲು ಸದಸ್ಯರು ಸಹ ಸಂಸ್ಕೃತಪರವಾದಿಗಳೆಂದೇ ಕನ್ನಡಪರ ವಾದಿಗಳು ಶಂಕಿಸಿದ್ದರು. ಹೀಗಾಗಿ ಸಮಿತಿಯ ವಿರುದ್ಧವೇ ಮೊದಲ ಪ್ರತಿಭಟನೆಗಳು ಆರಂಭಗೊಂಡವು. ಈ ಸಮಿತಿಯು ವರದಿ ಸಿದ್ಧತೆಗೆ ನಾಡಿನಾದ್ಯಂತ ಕೈಗೊಂಡ ಪ್ರವಾಸಕ್ಕೆ ಪ್ರತಿರೋಧಗಳು ಕಂಡುಬಂದವು. ಅಂತೆಯೇ ವರದಿಯನ್ನು ಅನುಷ್ಠಾನಗೊಳಿಸುವಲ್ಲಿಯೂ ಚಳವಳಿಗಾರರು ತೀವ್ರತರವಾದ ಹೋರಾಟಕ್ಕೆ ಇಳಿದಿದ್ದರು. ಗೋಕಾಕ್ ವರದಿ ಕುರಿತು ನಡೆದ ಚಳವಳಿಯು ಕನ್ನಡ ಚಳವಳಿಯೇ ಆಗಿದ್ದು, ‘ಗೋಕಾಕ್ ಚಳವಳಿ’ ಎಂದೇ ಪ್ರಚಾರಕ್ಕೆ ಬಂದಿತು.
ಗೋಕಾಕ್ ಚಳವಳಿಗೆ ಧಾರವಾಡದಿಂದ ಆರಂಭಿಕ ಚಾಲನೆ ದೊರೆತಿತ್ತು. ‘ಗೋಕಾಕ್ ಗೋ ಬ್ಯಾಕ್’ ಎಂಬ ಘೋಷಣೆಗಳಿಂದ ಹಿಡಿದು ಹಿಂಸಾತ್ಮಕ ರೂಪಗಳನ್ನು ತಳೆಯು ವವರೆಗೆ ನಾಡಿನಾದ್ಯಂತ ವಿಭಿನ್ನ ಘಟ್ಟಗಳಲ್ಲಿ ಈ ಚಳವಳಿ ನಡೆದಿದೆ. ಚಂದ್ರಶೇಖರ ಪಾಟೀಲ, ಎಂ.ಎಂ.ಕಲಬುರ್ಗಿ, ಬಸವರಾಜ ಕಟ್ಟೀಮನಿ, ಚನ್ನವೀರ ಕಣವಿ, ಪಾಟೀಲ ಪುಟ್ಟಪ್ಪ ಮೊದಲಾದ ಸಾಹಿತಿಗಳು, ಕಲಾವಿದರು, ಮಠಾಧೀಶರು ಉತ್ತರ ಕರ್ನಾಟಕದಲ್ಲಿ ಪ್ರತಿಕ್ರಿಯಿಸಲಾರಂಭಿಸಿದರು. ಅಂತೆಯೇ ಹಳೆಯ ಮೈಸೂರಿನ ಜಿಲ್ಲೆಗಳಿಂದ, ಬೆಂಗಳೂರನ್ನು ಕೇಂದ್ರವಾಗಿಸಿಕೊಂಡು ಚಳವಳಿ ಆರಂಭಗೊಂಡಿತ್ತು. ಇದರಲ್ಲಿ ಪಿ.ಲಂಕೇಶ್, ಜಿ.ಎಸ್. ಶಿವರುದ್ರಪ್ಪ, ಗೊರೂರು, ಸಿದ್ಧಯ್ಯ ಪುರಾಣಿಕ್, ಎಂ.ಚಿದಾನಂದಮೂರ್ತಿ, ಕೋಚೆ, ಮಳಗಿ, ತ.ರಾ.ಸು. ಸತ್ಯು, ತೇಜಸ್ವಿ ಮೊದಲಾದ ಸಾಹಿತಿಗಳು, ಕಲಾವಿದರು ಭಾಗವಹಿಸಿದ್ದರು. ‘ಸಾಹಿತಿಗಳ, ಕಲಾವಿದರ ಬಳಗ’ ಹುಟ್ಟಿಕೊಂಡದ್ದು ಇದೇ ಸಂದರ್ಭ ದಲ್ಲಿಯೇ. ಚಳವಳಿಗಾರ ರಹಮಾನ್ ಖಾನ್, ಜಿ.ನಾರಾಯಣ ಕುಮಾರ್, ಕೆ.ಪ್ರಭಾಕರ ರೆಡ್ಡಿ ಮೊದಲಾದವರು ತೀವ್ರವಾಗಿ ಪ್ರತಿಕ್ರಿಯಿಸಿದರು. ಈ ಚಳವಳಿಗೆ ಕೇಂದ್ರ ಹಾಗೂ ಸ್ಥಳೀಯ ಕನ್ನಡ ಕ್ರಿಯಾ ಸಮಿತಿಗಳು, ಕನ್ನಡ ಸಂರಕ್ಷಣಾ ಸಮಿತಿ, ಕನ್ನಡ ಸಂಘರ್ಷ ಸಮಿತಿ, ಕನ್ನಡ ಪಕ್ಷ ಮೊದಲಾದ ಸಂಘಟನೆಗಳು ತಮ್ಮನ್ನು ತೊಡಗಿಸಿಕೊಂಡಿದ್ದವು. ಸರ್ಕಾರವು ಗೋಕಾಕ್ ಭಾಷಾ ಸೂತ್ರವನ್ನು ಪೂರ್ಣ ಪ್ರಮಾಣದಲ್ಲಿ ಜಾರಿಗೆ ತರಲು ಹಿಂದೇಟು ಹಾಕಿದಾಗ ಚಳವಳಿ ವ್ಯಾಪಕವೂ, ಹಿಂಸಾತ್ಮಕವೂ ಆಯಿತು. ಖ್ಯಾತ ನಟ ಡಾ.ರಾಜ್‌ಕುಮಾರ್ ಅವರು ಜಾಥಾದ ಮುಂದಾಳತ್ವವನ್ನು ವಹಿಸಿದ ಮೇಲೆ ಅನೇಕ ಚಲನಚಿತ್ರ ನಟರು, ಚಳವಳಿಗಾರರು ಇನ್ನಷ್ಟು ಚುರುಕುತನವನ್ನು ಚಳವಳಿಗೆ ನೀಡಿದ್ದು ಗಮನಾರ್ಹ. ಮೆರೆವಣಿಗೆ, ಬಂದ್, ರಸ್ತೆ-ರೈಲು ತಡೆ, ಜೈಲು ತುಂಬುವ ಚಳವಳಿಗಳು, ಪೊಲೀಸರ ಗೋಲಿಬಾರ್ ದೃಶ್ಯಗಳು ಸಾಮಾನ್ಯವಾದವು. ಅರಸಪ್ಪ ಎಂಬ ಸಾಮಾನ್ಯ ಕಾರ್ಯಕರ್ತನು ಪೊಲೀಸರ ಗುಂಡಿಗೆ ಬಲಿಯಾದದ್ದು ಇದೆ. ಪರಿಸ್ಥಿತಿಗಳಿಗೆ ಮಣಿದ ಸರ್ಕಾರ ಸರ್ವಸಮ್ಮತ ಭಾಷಾಸೂತ್ರವನ್ನು ಪ್ರಕಟಿಸಿತು. ನಾಲ್ಕು ತಿಂಗಳ ಕಾಲ ನಡೆದ ಚಳವಳಿ ಅಂತ್ಯಗೊಂಡಿತು. ಆದರೆ ಕನ್ನಡೇತರರು, ಸಂಸ್ಕೃತಪರವಾದಿಗಳು, ಅಲ್ಪಸಂಖ್ಯಾತರು ಕೋರ್ಟಿನಲ್ಲಿ ರಿಟ್‌ಗಳನ್ನು ಹಾಕಿದ್ದರಿಂದ ವರದಿ ಜಾರಿಗೆ ಬರಲಿಲ್ಲ. 1984ರ ಜನವರಿ 24ರಂದು ಸರ್ಕಾರವು ರಿಟ್‌ಗಳನ್ನು ವಿಲೇವಾರಿ ಮಾಡಿ ಭಾಷಾಸೂತ್ರವನ್ನು ಜಾರಿಗೆ ತಂದಿತು. ಆದರೆ ವರದಿಯ ಸಂಪೂರ್ಣ ಅನುಷ್ಠಾನದ ಬಗ್ಗೆ ಇನ್ನೂ ಯಾವುದೇ ರೀತಿಯ ನಿರೀಕ್ಷಿತ ಫಲಿತಾಂಶ ಕಾಣದಿರುವುದು ಶೋಚನೀಯ.
‘ಕನ್ನಡ ದೇಶ’ ಮತ್ತು ‘ಕರ್ನಾಟಕ ಪ್ರಗತಿರಂಗ’
ಗೋಕಾಕ್ ಚಳವಳಿಯು ಅಂತ್ಯವಾಗುವ ವೇಳೆಗೆ ರಾಜ್ಯದಲ್ಲಿ ಕಾಂಗ್ರೆಸ್ ಪಕ್ಷದ ಆಡಳಿತವು ಕೊನೆಗೊಂಡಿತು(1983). ರೈತ, ದಲಿತ ಹಾಗೂ ಭಾಷಾ ಚಳವಳಿಗಳ ಆಶೋತ್ತರಗಳನ್ನು ಈಡೇರಿಸುವ ಭರವಸೆಯನ್ನು ನೀಡಿ ಅಧಿಕಾರಕ್ಕೆ ಬಂದದ್ದೇ ‘ಜನತಾ ಪಕ್ಷ’ದ ಸರ್ಕಾರ. ಆದರೆ ಬಹಳ ಬೇಗನೆ ಈ ಸರ್ಕಾರವು ಕನ್ನಡಿಗರ ಅಸಹನೆಗೆ ಗುರಿಯಾಯಿತು. ಈ ಸಂದರ್ಭದಲ್ಲಿ ಸ್ಥಳೀಯವಾದ ರಾಜ್ಯಪಕ್ಷವೊಂದರ ಅಗತ್ಯತೆ ಕಂಡುಬಂದಿತು. ಏಕೆಂದರೆ ರಾಷ್ಟ್ರೀಯ ಪಕ್ಷಗಳು ಸೈದ್ಧಾಂತಿಕವಾಗಿ ಮಾತನಾಡಿದರೂ ಬಡತನ, ನಿರುದ್ಯೋಗ, ಅಸಮಾನತೆ, ಭ್ರಷ್ಟಾಚಾರ, ಭಾಷಿಕ ತಾರತಮ್ಯಗಳನ್ನು ಹೆಚ್ಚು ಮಾಡಿದ್ದವು. ಜನತಾ ಸರ್ಕಾರವು ಕಾಂಗ್ರೆಸ್ಸಿಗಿಂತ ಭಿನ್ನವಾಗಿಯೇನು ಗುರುತಿಸಿಕೊಂಡಿರಲಿಲ್ಲ. ಇವೆರಡನ್ನು ಹೊರತುಪಡಿಸಿದ ರಾಜಕೀಯ ಪಕ್ಷವೊಂದರ ತುರ್ತು ಕನ್ನಡಿಗರಲ್ಲಿ ಕಾಣಿಸಿಕೊಂಡಿತು. ಇದರ ಪರಿಣಾಮವಾಗಿ ಹುಟ್ಟಿಕೊಂಡದ್ದೇ ‘ಕನ್ನಡ ದೇಶ’ ಹಾಗೂ ‘ಕರ್ನಾಟಕ ಪ್ರಗತಿರಂಗ’ ಪಕ್ಷಗಳು.
ವಾಟಾಳರ ಚಳವಳಿ ಪಕ್ಷವು ಪ್ರಾದೇಶಿಕವಾಗಿ ಗುರುತಿಸಿಕೊಂಡಿದ್ದರೂ ಅದು ರಾಜ್ಯವ್ಯಾಪ್ತಿ ಪಕ್ಷವಾಗಿ ವಿಸ್ತೃತಗೊಂಡಿರಲಿಲ್ಲ. ಹೀಗಾಗಿ 1987ರಲ್ಲಿ ‘ಕನ್ನಡ ದೇಶ’ ಪಕ್ಷವು ಕವಿ ಕುವೆಂಪು ಅವರ ಪ್ರೇರಣೆಯಿಂದ ಅಸ್ತಿತ್ವಕ್ಕೆ ಬಂದಿತು. ಈ ಪಕ್ಷದ ನೇತೃತ್ವವನ್ನು ವಹಿಸಿದ್ದವರು ‘ರೈತ ಸಂಘ’ದ ಪ್ರೊ.ಎಂ.ಡಿ.ನಂಜುಂಡಸ್ವಾಮಿ ಅವರು. ‘ಕನ್ನಡ ದೇಶ’ ಪಕ್ಷವು ಕನ್ನಡಿಗರ ಆಶೋತ್ತರಗಳ ಈಡೇರಿಕೆಗೆ ದುಡಿಯುವ ಮುನ್ನವೆ ಸೋಲನ್ನು ಕಂಡಿತು.
ಪ್ರಗತಿಪರವಾದ ಮನಸ್ಸುಳ್ಳ ವ್ಯಕ್ತಿಗಳು ಅದುವರೆಗಿನ ಎಲ್ಲ ಕೊರತೆಗಳನ್ನು ಪರಿಶೀಲಿಸಿ 1988ರಲ್ಲಿ ‘ಕರ್ನಾಟಕ ಪ್ರಗತಿರಂಗ’ ಎಂಬ ರಾಜಕೀಯ ಪಕ್ಷವನ್ನು ನಿರ್ಮಿಸಿದರು. ಈ ‘ರಂಗ’ಕ್ಕೆ ‘ಲಂಕೇಶ್ ಪತ್ರಿಕೆ’ಯ ಮೂಲಕ ರೂಪಿಸಿದ ಹಿನ್ನೆಲೆ, ಸಿದ್ಧಾಂತಗಳಿದ್ದವು. ಕಾಂಗ್ರೆಸ್ ಮತ್ತು ಜನತಾ ಪಕ್ಷಗಳಿಗೆ ಪರ್ಯಾಯವಾಗಿ ಹುಟ್ಟಿ ಕೊಂಡದ್ದೇ ಈ ‘ಕರ್ನಾಟಕ ಪ್ರಗತಿ ರಂಗ’. ಇದರ ನೇತೃತ್ವ ಪಿ.ಲಂಕೇಶ್ ಅವರದು. ಕನ್ನಡ, ಕನ್ನಡಿಗ, ಕರ್ನಾಟಕಗಳ ಬಗೆಗೆ ರಚನೆಗೊಂಡ ಈ ಪಕ್ಷಕ್ಕೆ ಕನ್ನಡಿಗರಿಂದ ನಿರೀಕ್ಷಿಸಿದ ಬೆಂಬಲ, ಪ್ರೋದೊರೆಯಲಿಲ್ಲ. ಬದಲಾಗಿ ಎಂದಿನ ನಿರ್ಲಕ್ಷ್ಯ, ಅಸಡ್ಡೆತನಗಳಿಂದ ಈ ಪಕ್ಷವು ಅಧಿಕಾರಕ್ಕೆ ಬರದಂತಾಯಿತು. ಕನ್ನಡ ಚಳವಳಿಯ ಚರಿತ್ರೆಯಲ್ಲಿ ಈ ರಾಜಕೀಯ ಪಕ್ಷಗಳಿಗೆ ದೊರೆಯದೆ ಹೋದ ಬೆಂಬಲಗಳು ಕನ್ನಡಿಗರಿಂದ ಮತ್ತೆ ರಾಷ್ಟ್ರೀಯ ಪಕ್ಷಗಳಿಗೆ ದೊರೆತದ್ದು ವಿರೋಧಾಭಾಸವೇ ಸರಿ.
ಗೋಕಾಕ್ ಚಳವಳಿಯ ನಂತರ ರಾಜಕೀಯವಾದ ಬದಲಾವಣೆಗಳು ‘ಕನ್ನಡ ಚಳವಳಿ’ಯನ್ನು ‘ಚಳವಳಿಗಳ’ ಹಂತಕ್ಕೆ ಕೊಂಡೊಯ್ದಿದ್ದವು. ಚಳವಳಿಯ ಸ್ವರೂಪ ಬಹುಮುಖಿ ನೆಲೆಗಳನ್ನು ಕಂಡುಕೊಂಡಿತು. ಇದಕ್ಕೆ ವಿಭಿನ್ನ ರೀತಿಯ ಚಳವಳಿಗಾರರ ಸೇರ್ಪಡೆ, ಸಂಘಟನೆಗಳ ಹುಟ್ಟು, ಸ್ವಾರ್ಥ, ಪ್ರಾತಿನಿಧ್ಯ, ಆಮಿಷ, ಅಗ್ಗದ ಪ್ರಚಾರ ಪ್ರಿಯತೆ, ಕನ್ನಡದ ಹೆಸರಿನಲ್ಲಿ ಲೂಟಿ, ಹಿಂಸೆಗಳು, ಜಾತಿ ಮುಖಂಡರ, ರಾಜಕಾರಣಿಗಳ ಭ್ರಷ್ಟಾಚಾರಗಳು ಎಲ್ಲವೂ ಕಾರಣವಾಗುತ್ತವೆ. 1980 ಹಾಗೂ 1990ರ ದಶಕದಲ್ಲಾದ ಈ ವೈಪರೀತ್ಯಗಳು ಕನ್ನಡ ಚಳವಳಿಯನ್ನು ಭಿನ್ನ ರೀತಿಯಲ್ಲಿ ಗ್ರಹಿಸಲು ಎಡೆಮಾಡಿಕೊಟ್ಟವು. ಆದರೆ ಇವೆಲ್ಲವುಗಳನ್ನು ಹೊರತುಪಡಿಸಿ ಒಂದಷ್ಟು ನಾಡು, ನುಡಿ, ಸಂಸ್ಕೃತಿ ನೆಲೆಗಳಲ್ಲಿ ಕಾರ್ಯ ನಿರ್ವಹಿಸಿದ ನಿಸ್ವಾರ್ಥ ಕನ್ನಡ ಚಳವಳಿಗಾರರನ್ನು, ಸಂಘಟನೆಗಳನ್ನು ಪ್ರಸ್ತಾಪಿ ಸದಿರಲು ಸಾಧ್ಯವಿಲ್ಲ.
‘ಕನ್ನಡ ಶಕ್ತಿ ಕೇಂದ್ರ’ ಮತ್ತು ಇತರೆ ಸಂಘಟನೆಗಳು
ಚಳವಳಿಗಳಿಗೆ ಸಂಬಂಧಿಸಿದ ಮಾರ್ಗದರ್ಶನಗಳನ್ನು ನೀಡಿ ನಡೆಸಿಕೊಂಡು ಹೋಗಲು ‘ಸಾಹಿತಿಗಳ, ಕಲಾವಿದರ ಬಳಗ’ವು ಹುಟ್ಟುಹಾಕಿದ ಸಂಸ್ಥೆಯೇ ‘ಕನ್ನಡ ಶಕ್ತಿ ಕೇಂದ್ರ’. 1988ರಲ್ಲಿ ಅಸ್ತಿತ್ವಕ್ಕೆ ಬಂದ ಈ ಕೇಂದ್ರವು ಡಾ.ಎಂ.ಚಿದಾನಂದಮೂರ್ತಿಯವರ ನೇತೃತ್ವದಲ್ಲಿ ಮುನ್ನಡೆದಿದೆ. ಇದು ಗೋಕಾಕ್ ಚಳವಳಿಯ ಅನಂತರ ಅದೇ ಕನ್ನಡದ ಕಾವನ್ನು ಇತರೆ ಸಮಸ್ಯೆಗಳ ಕಡೆಗೂ ಕೇಂದ್ರೀಕರಿಸುವಂತೆ ಮಾಡಿತು.
ಕನ್ನಡ ಶಕ್ತಿ ಕೇಂದ್ರವು ಕನ್ನಡಿಗರಿಗೆ ಉದ್ಯೋಗಾವಕಾಶಗಳನ್ನು ಕಲ್ಪಿಸಿಕೊಡುವ ಡಾ. ಸರೋಜಿನಿ ಮಹಿಷಿ ವರದಿಯ ಅನುಷ್ಠಾನಕ್ಕಾಗಿ ಒತ್ತಾಯಿಸಿತು. ಅಲ್ಲದೆ ಈ ಹೊತ್ತಿನ ಹುಬ್ಬಳ್ಳಿ, ನೈರುತ್ಯ ರೈಲ್ವೆ ವಲಯದ ಕೇಂದ್ರವನ್ನು ಸ್ಥಾಪಿಸುವವರೆಗೂ ಅನೇಕ ರೀತಿಯಲ್ಲಿ ಕನ್ನಡ, ಕನ್ನಡಿಗರ, ಕರ್ನಾಟಕಗಳಿಗೆ ಸ್ಪಂದಿಸುತ್ತಿದೆ. ಅವುಗಳಲ್ಲಿ ರಾಜ್ಯ ಲೋಕಸೇವಾ ಆಯೋಗದಲ್ಲಿ ಕನ್ನಡಕ್ಕೆ ಆದ್ಯತೆ, ದೂರದರ್ಶನದ ಕನ್ನಡೀಕರಣ, ಹಂಪಿಯಲ್ಲಿ ಕನ್ನಡ ವಿಶ್ವವಿದ್ಯಾಲಯದ ಸ್ಥಾಪನೆ, ಉರ್ದು ವಾರ್ತಾಪ್ರಸಾರ ತಡೆ, ಕಾವೇರಿ ಜಲವಿವಾದಕ್ಕೆ ಚಳವಳಿ, ಕನ್ನಡ ಅಭಿವೃದ್ದಿ ಪ್ರಾಧಿಕಾರ ಮತ್ತು ಕನ್ನಡ ಪುಸ್ತಕ ಪ್ರಾಧಿಕಾರಗಳ ಸ್ಥಾಪನೆ, ಬೆಳಗಾವಿಯಲ್ಲಿ ತಾಂತ್ರಿಕ ವಿಶ್ವವಿದ್ಯಾಲಯ ಸ್ಥಾಪನೆ ಇತ್ಯಾದಿ ಕನ್ನಡ ಪರವಾದ ಸಾಧನೆಗಳನ್ನು ಉಲ್ಲೇಖಿಸಬಹುದು. ಕೆ.ಜಿ.ಎಫ್.ನಲ್ಲಿ ತಮಿಳರ ದೌರ್ಜನ್ಯ, ಬೀದರ್‌ನಲ್ಲಿ ಸಿಖ್ಖರಿಂದ ಆಗುತ್ತಿರುವ ಅತ್ಯಾಚಾರಗಳು, ಹಂಪಿ-ಗೋಕರ್ಣಗಳಲ್ಲಿನ ಹಿಪ್ಪಿಗಳ ಸ್ವೇಚ್ಛಾಚಾರ, ಎಂ.ಇ.ಎಸ್ (ಬೆಳಗಾವಿಯಲ್ಲಿ) ಪಕ್ಷದವರ ಕನ್ನಡ ವಿರೋಧಿ ಕಾರ್ಯಕ್ರಮಗಳ ವಿರುದ್ಧವೂ ಕನ್ನಡ ಶಕ್ತಿ ಕೇಂದ್ರ ಸ್ಪಂದಿಸಿದೆ. ವಲಸಿಗರ ತಡೆ, ಅಂಚೆ, ತಂತಿ, ರೈಲ್ವೆ, ಆಡಿಟರ್ ಕಛೇರಿಗಳಲ್ಲಿ ಕನ್ನಡೇತರರ ನೇಮಕಗಳ ಬಗೆಗೂ ಕನ್ನಡಪರವಾದ ಸಂಘಟನೆಗಳು ಪ್ರತಿಕ್ರಿಯಿಸುತ್ತಿರುವುದನ್ನು ಇಂದಿಗೂ ಗಮನಿಸಬಹುದು. ಈ ನಿಟ್ಟಿನಲ್ಲಿ ಶಕ್ತಿ ಕೇಂದ್ರದ ಜೊತೆಗೆ ಕನ್ನಡ ಸಂಘರ್ಷ ಸಮಿತಿ, ಕನ್ನಡ ಸೇನೆ, ಕನ್ನಡ ರಕ್ಷಣಾ ವೇದಿಕೆ, ಕಾವೇರಿ ಕನ್ನಡ ಬಳಗ, ಕಟ್ಟೆ ಬಳಗ, ಕನ್ನಡ ರಣಧೀರರ ಪಡೆ, ಪುಲಿಕೇಶಿ ಕನ್ನಡ ಸಂಘ, ಡಾ.ರಾಜಕುಮಾರ್ ಅಭಿಮಾನಿಗಳ ಸಂಘ, ಕರ್ನಾಟಕ ಸಂರಕ್ಷಣಾ ವೇದಿಕೆ ಮೊದಲಾದ ಸಂಘಟನೆಗಳು ತಮ್ಮನ್ನು ತಾವು ತೊಡಗಿಸಿಕೊಂಡಿವೆ. ಸಾರಿಗೆ, ಹೋಟೆಲು, ಥಿಯೇಟರು, ಆಟೋರಿಕ್ಷಾ, ಬ್ಯಾಂಕುಗಳು, ಉದ್ಯಮಗಳು ಮೊದಲಾದ ಸರ್ಕಾರಿ,ೊಅರೆ-ಸರ್ಕಾರಿ, ಖಾಸಗಿ ಸಂಘ-ಸಂಸ್ಥೆಗಳಲ್ಲಿನ ಕನ್ನಡ ಸಂಘಟನೆಗಳನ್ನು ಸಹ ಗಣನೆಗೆ ತೆಗೆದುಕೊಳ್ಳಬೇಕಾಗುತ್ತದೆ. ಅಂತೆಯೇ ಕರ್ನಾಟಕ ಕ್ಯಾಥೊಲಿಕ್ ಕ್ರೈಸ್ತರ ಕನ್ನಡ ಸಂಘಗಳನ್ನು ಸಹ.
ಕನ್ನಡ ಚಳವಳಿಗಳು ‘ಕನ್ನಡ ಹೋರಾಟ’ಗಳಾಗಿದ್ದು, 1990ರ ದಶಕದಿಂದೀಚೆಗೆ, ಕರ್ನಾಟಕದಲ್ಲೂ ರಾಜಕಾರಣಿಗಳ ಆಸೆ ಆಮಿಷಗಳಿಂದಾಗಿ ಕೋಮುವಾದಿ ಬೀಜಗಳು ಬಿತ್ತನೆ ಆದವು. ಭ್ರಷ್ಟಾಚಾರ ಮನೋವೃತ್ತಿಯ ರಾಜಕಾರಣಿಗಳು ಜನಸಾಮಾನ್ಯರನ್ನು ಶೋಷಿಸಲು ‘ಕನ್ನಡ ಚಳವಳಿ’ಗಳಿಗೆ ಹಿಂಸಾತ್ಮಕ ರೂಪವನ್ನು ಕೊಟ್ಟರು. ಕನ್ನಡಿಗರ ಕ್ಷಣಿಕವಾದ ಭಾಷಿಕ ಭಾವೋದ್ವೇಗಗಳು ಜಾತಿ, ಧರ್ಮ, ಕೋಮು, ಜನಾಂಗ, ಪ್ರದೇಶ, ನೀರು ಮೊದಲಾದ ಸೂಕ್ಷ್ಮ ಸಂವೇದನೆಗಳಿಂದ ಬಂಡವಾಳವಾಗುವಂತೆ ಆಯಿತು. ಇವುಗಳನ್ನು ಬಳಸಿಕೊಂಡಿದ್ದರಿಂದಲೇ ಉರ್ದು ಗಲಾಟೆ, ಕಾವೇರಿ ಜಲವಿವಾದಗಳು ಹಿಂಸಾತ್ಮಕವಾದದ್ದು. ‘ಕನ್ನಡ’ದ ಹೆಸರಿನಲ್ಲಿ ಕಿಡಿಗೇಡಿಗಳು ತಮಿಳು, ಮುಸ್ಲಿಮ್ ಸಹೋದರರ ಜೊತೆಗೆ ಕನ್ನಡಿಗರ ಪ್ರಾಣಗಳನ್ನೂ ತೆರುವಂತೆ ಮಾಡಿದರು. ಇಂತ ಸನ್ನಿವೇಶಗಳಲ್ಲಿಯೇ ಕನ್ನಡ ಚಳವಳಿಗಳು ‘ಕನ್ನಡ ಹೋರಾಟ’ಗಳು ಎಂಬ ಭಿತ್ತಿಯನ್ನು ಅನಾವರಣಗೊಳಿಸಿದ್ದು.
ಕೇಂದ್ರ ಸರ್ಕಾರದ ಸಾಮ್ರಾಜ್ಯಶಾಹಿ ಧೋರಣೆಗಳಿಂದಾಗಿ ಕರ್ನಾಟಕದಂಥ ರಾಜ್ಯಗಳು ತಮ್ಮ ಸಂಪನ್ಮೂಲಗಳನ್ನು ಬರಿದು ಮಾಡಿಕೊಳ್ಳುತ್ತಿವೆ. ಜಪಾನ್ ಕೈಗಾರಿಕಾ ವಸಾಹತು, ಸಿಂಗಪೂರ್ ಟೌನ್‌ಷಿಪ್, ಗ್ಯಾಟ್ ಒಪ್ಪಂದಗಳು, ಗಂಗಡಿಕಲ್ಲು ಅದಿರು ಯೋಜನೆ ತುಂಗಾ ಮೂಲ ನಾಶ, ಪರಿಸರ ಮಾಲಿನ್ಯ ಮೊದಲಾದ ರೀತಿಗಳಲ್ಲಿ ಕನ್ನಡಿಗರು ಶೋಷಿತರಾಗುತ್ತಿದ್ದುದನ್ನು ಕನ್ನಡ ಚಳವಳಿಗಾರರು ಪ್ರತಿಭಟಿಸಿದ್ದು ಗಮನಾರ್ಹ. ಈ ನಿಟ್ಟಿನಲ್ಲಿ ಕರ್ನಾಟಕ ವಿಮೋಚನಾರಂಗ, ಪ್ರಜಾತಾಂತ್ರಿಕ ಜನರ ವೇದಿಕೆಗಳಂಥ ಸಂಘಟನೆಗಳ ಹಾಗೂ ಆಯಕ್ಟಿವಿಸ್ಟ್‌ಗಳ ಪಾತ್ರ ದೊಡ್ಡದು.
ಒಟ್ಟಾರೆ ಕನ್ನಡ ಚಳವಳಿಗಳ ಕಳೆದ ಎರಡು ದಶಕಗಳ ಚರಿತ್ರೆಯನ್ನು ಪರಿಶೀಲಿಸಿದರೆ ರಾಜಕಾರಣದ ಆಮಿಷ, ಪ್ರಚಾರಪ್ರಿಯತೆ, ಅಸಂಖ್ಯ ಪೋಷಿತ ಹಾಗೂ ಘೋಷಿತ ನಾಯಕ, ಸಂಘಟನೆಗಳು ಹಾದುಹೋಗುತ್ತವೆ. ಕನ್ನಡದ ರಾಜಕಾರಣಿಗಳು ಕನ್ನಡೇತರ ರಾಜಕೀಯ ಪಕ್ಷಗಳೊಂದಿಗೆ (ಡಿ.ಎಂ.ಕೆ, ಅಣ್ಣಾ ಡಿ.ಎಂ.ಕೆ ಇತ್ಯಾದಿ) ಹೊಂದಾಣಿಕೆ ಮಾಡಿಕೊಂದು ಸ್ಪರ್ಧಿಸುತ್ತಿದ್ದಾರೆ. ಇದು ಕನ್ನಡ, ಕನ್ನಡಿಗ, ಕರ್ನಾಟಕ ಪರವಾದ ರಾಜಕೀಯ ಪಕ್ಷವೊಂದನ್ನು ರಚಿಸಿ ಅಧಿಕಾರಕ್ಕೆ ತರಲಾಗದ ಕನ್ನಡಿಗರ ಅಸಹಾಯಕತೆಯ ಸ್ಥಿತಿಯನ್ನು ಸಂಕೇತಿಸುತ್ತದೆ. ಸಂಕುಚಿತ, ಭಾಷಿಕ ಭಾವೋದ್ವೇಗಗಳಿಂದ, ಅತಿರೇಕದ ಭಾಷಾಭಿಮಾನದಿಂದ ಕನ್ನಡ ಚಳವಳಿ, ಚಿಂತನೆಗಳು ಸೋತಿವೆ. ಆದ್ದರಿಂದಲೇ ಈ ಹೊತ್ತಿಗೂ ಶಿಕ್ಷಣ ರಂಗದಲ್ಲಿ ಕನ್ನಡ ಮಾಧ್ಯಮವಾಗಲಿ, ಸರೋಜಿನಿ ಮಹಿಷಿ ವರದಿ ಅನುಷ್ಠಾನವಾಗಲಿ, ಆಡಳಿತ ಭಾಷೆ ಕನ್ನಡವಾಗಲಿ ಆಗದೇ ಇರುವುದು. ಇವುಗಳ ಜಾರಿಗಾಗಿ ಸರ್ಕಾರಕ್ಕೆ ಬೇಕಿರುವುದು ಸಮಚಿತ್ತದ ಕನ್ನಡದ ಪ್ರೀತಿ, ಮುಂದಾಲೋಚಿತ ಕಾರ್ಯಕ್ರಮಗಳು. ಆಗ ಮಾತ್ರ ಭಾವಾವೇಶದ ಕರ್ನಾಟಕಕ್ಕಿಂತ ಸ್ವಾಭಿಮಾನ ಪ್ರಗತಿದಾಯಕ ಕರ್ನಾಟಕವನ್ನು ನೋಡಲು ಸಾಧ್ಯ.
ಪರಾಮರ್ಶನ ಗ್ರಂಥಗಳು
1. ಗೋವಿಂದರಾಜು ಸಿ.ಆರ್., 1999. ಕನ್ನಡ ಚಳವಳಿಗಳು, ಹಂಪಿ:ಪ್ರಸಾರಾಂಗ, ಕನ್ನಡ ವಿಶ್ವವಿದ್ಯಾಲಯ.
2. ಗೋವಿಂದರಾಜು ಸಿ.ಆರ್., 2004. ಮ.ರಾಮಮೂರ್ತಿ, ಹಂಪಿ:ಪ್ರಸಾರಾಂಗ, ಕನ್ನಡ ವಿಶ್ವವಿದ್ಯಾಲಯ.
ಅಧ್ಯಾಯ 11. ಸಾಹಿತ್ಯ ಚಳವಳಿ
ಇಂದಿನ ಕರ್ನಾಟಕದ ಸಾಹಿತ್ಯದ ಚಳವಳಿಗಳ ಇತಿಹಾಸ ಬರೆಯಲು ಹೊರಟಾಗ ಹಲವಾರು ಸಮಸ್ಯೆಗಳು ಎದುರಾಗುತ್ತವೆ. ಮೊದಲನೆಯದಾಗಿ ಕರ್ನಾಟಕ ರಾಜ್ಯ ರಚಿತಗೊಂಡಿದ್ದೇ 1956ರಲ್ಲಿ. ಅದಕ್ಕೂ ಮುಂಚೆ ಕರ್ನಾಟಕ ಹಲವಾರು ಪ್ರಾಂತ್ಯಗಳಾಗಿತ್ತು ಮತ್ತು ಬೇರೆ ಬೇರೆ ಆಡಳಿತಕ್ಕೆ ಒಳಪಟ್ಟಿತ್ತು. ಈಗಿನ ಭೌಗೋಳಿಕ ಕರ್ನಾಟಕವನ್ನು ಹಲವಾರು ಶತಮಾನಗಳ ಇತಿಹಾಸವಿರುವ ಒಂದು ಸಾಂಸ್ಕೃತಿಕ, ರಾಜಕೀಯ, ಸಾಮಾಜಿಕ ಘಟಕವಾಗಿ ನೋಡುವುದು ಅಸಾಧ್ಯವಾದುದು ಹಾಗೂ ಸಮಸ್ಯಾತ್ಮಕವಾದದ್ದು. ಏಕೆಂದರೆ ಭೌಗೋಳಿಕ ಕರ್ನಾಟಕದ ಒಳಗಡೆ ಹಲವಾರು ಸಾಂಸ್ಕೃತಿಕ, ರಾಜಕೀಯ, ಸಾಮಾಜಿಕ ಘಟಕಗಳಿವೆ. ಈ ಘಟಕಗಳ ವ್ಯಾಪ್ತಿ ಪ್ರಸ್ತುತ ಕರ್ನಾಟಕದ ಗಡಿಗಳನ್ನು ಮೀರಿ ಹೋಗುತ್ತಿರುತ್ತದೆ, ಇಲ್ಲಾ ಸಂಕುಚಿತಗೊಳ್ಳುತ್ತಿರುತ್ತದೆ. ಎರಡನೆಯ ಸಮಸ್ಯೆಯೆಂದರೆ ಕರ್ನಾಟಕದ ಸಾಹಿತ್ಯ ಚಳವಳಿಗಳ ಇತಿಹಾಸವನ್ನು, ಕನ್ನಡ ಸಾಹಿತ್ಯ ಚಳವಳಿಗಳ ಇತಿಹಾಸವಾಗಿ ಮಾತ್ರ ಭಾವಿಸಬಹುದಾದ ಅಪಾಯ. ಹೀಗಾದಾಗ ಇಂದಿನ ಕರ್ನಾಟಕದಲ್ಲಿನ ಕೊಡವ, ತುಳು, ತಮಿಳು, ಉರ್ದು ಮತ್ತಿತರ ಭಾಷೆಗಳ ಸಾಹಿತ್ಯದ ಇತಿಹಾಸವನ್ನು ಮೂಲೆಗೆ ತಳ್ಳುವ ಅಪಾಯವಿದೆ. ಮೂರನೆಯದಾಗಿ ಸಾಹಿತ್ಯ ಚಳವಳಿ ಎಂದಾಕ್ಷಣ ಲಿಖಿತ, ಶಿಷ್ಟ ಸಾಹಿತ್ಯಕ್ಕೆ ನಮ್ಮನ್ನು ಸೀಮಿತಗೊಳಿಸಿಕೊಂಡು ಜಾನಪದ, ಮೌಖಿಕ, ಸಿನಿಮಾ ಸಾಹಿತ್ಯ, ಕ್ಯಾಸೆಟ್ ಸಾಹಿತ್ಯ, ಜನಪ್ರಿಯ ಸಾಹಿತ್ಯಗಳ ಇತಿಹಾಸವನ್ನು ವುರೆಯುವ ಅಪಾಯವಿದೆ.
ಮೇಲೆ ತಿಳಿಸಿದ ಮೂಲೆಗುಂಪಾದ ಹಲವಾರು ಇತಿಹಾಸಗಳು ಇನ್ನೂ ಬೆಳಕನ್ನು ಕಾಣಬೇಕಾಗಿರುವುದರಿಂದ, ಈ ದಿಕ್ಕಿನಲ್ಲಿ ಸಂಶೋಧನೆಗಳು ಆಗುವವರೆಗೆ ಇಂಥ ಅಪಾಯಗಳ ನಡುವಿನಲ್ಲೇ ನಾವು ದಾರಿ ಹುಡುಕುತ್ತಾ ಸಾಗಬೇಕಾಗಿದೆ. ಆದ್ದರಿಂದ ಈ ಮೇಲೆ ಪಟ್ಟಿ ಮಾಡಿದ ಎಲ್ಲಾ ಮಿತಿಗಳು ಪ್ರಸ್ತುತ ಲೇಖನದಲ್ಲಿದೆ.
ಸಾಹಿತ್ಯ ಚಳವಳಿ ಹಾಗೂ ಇತಿಹಾಸ
ಚಳವಳಿಗಳ ಇತಿಹಾಸವನ್ನು ಬರೆಯುವುದರಲ್ಲಿ ಹಲವು ಮಾರ್ಗಗಳಿವೆ. ಒಂದು ಗುಂಪು, ಒಂದು ಕಾರ್ಯಸೂಚಿಯನ್ನು ಮುಂದಿಟ್ಟುಕೊಂಡು ಕಾರ್ಯಕ್ರಮಗಳನ್ನು ನಡೆಸಿದರೆ ಅದನ್ನು ಚಳವಳಿಯಾಗಿ ಪರಿಗಣಿಸುವುದು ಒಂದು ಮಾರ್ಗ. ಹಲವಾರು ಗುಂಪುಗಳು/ಜನರು ಹಲವಾರು ಚಾರಿತ್ರಿಕ-ಸಾಮಾಜಿಕ-ಸಾಂಸ್ಕೃತಿಕ ಕಾರಣಗಳಿಗಾಗಿ ನಡೆಸುವ ಕ್ರಿಯೆಗಳನ್ನು ಕಾಲಾನಂತರ ನೋಡಿ ಅವೆಲ್ಲಾ ಒಂದು ಉದ್ದೇಶಕ್ಕಾಗಿ ದುಡಿದಿರುವುದನ್ನು ಗುರುತಿಸಿ, ನಂತರದವರು ಅದನ್ನು ಚಳವಳಿಯಾಗಿ ಪರಿಭಾವಿಸುವುದು ಮತ್ತೊಂದು ಮಾರ್ಗ. ಪ್ರಸ್ತುತ ಲೇಖನ ಈ ಎರಡೂ ಮಾರ್ಗಗಳನ್ನು ಅಳವಡಿಸಿಕೊಂಡಿದೆ.
ಸಾಹಿತ್ಯದ ಇತಿಹಾಸ ರಚನೆಯೆಂದರೆ ಕಾಲಾನುಕ್ರಮದಲ್ಲಿ ಬಂದ ಕೃತಿಗಳ ವಿವರಣೆ, ಇಲ್ಲಾ ಕಾಲಾನುಕ್ರಮದಲ್ಲಿ ಬಂದ ಸಾಹಿತಿಗಳನ್ನು ಕುರಿತ ವಿವರಣೆ, ಇಲ್ಲಾ ಅವುಗಳನ್ನು ಕಾಲಘಟ್ಟಗಳಿಗೆ ವಿಂಗಡಿಸಿಕೊಂಡು ಕೃತಿ ಹಾಗೂ ಕೃತಿಕಾರರ ವಿವರಗಳನ್ನು ದಾಖಲು ಮಾಡುವುದು-ಈವರೆಗೆ ನಡೆದುಕೊಂಡು ಬಂದ ಪದ್ಧತಿ. ಈವರೆಗಿನ ಕನ್ನಡ ಸಾಹಿತ್ಯ ರಚನೆಗಳಲ್ಲಿ, ಕೃತಿ ಹಾಗೂ ಕೃತಿಕಾರರ ಕಾಲಾನುಕ್ರಮ ವಿವರಣೆಯೊಂದಿಗೆ ಅವುಗಳನ್ನು ವಿವಿಧ ಕಾಲಘಟ್ಟಗಳಲ್ಲಿ ವಿಂಗಡಿಸಿಕೊಂಡಿರುವುದನ್ನೂ ಕಾಣಬಹುದು. ಈ ಕಾಲಘಟ್ಟಗಳನ್ನು
1. ಜಾತಿ/ಧರ್ಮ ಆಧರಿಸಿ, ಜೈನಯುಗ, ವೀರಶೈವಯುಗ, ಬ್ರಾಹ್ಮಣ ಯುಗ, ಆಧುನಿಕ ಯುಗ ಎಂದು ವಿಂಗಡಿಸಲಾಗಿದೆ.
2. ಭಾಷೆಯಲ್ಲಿನ ಬದಲಾವಣೆಗಳನ್ನು ಆಧರಿಸಿ ಹಳಗನ್ನಡ ಸಾಹಿತ್ಯ, ನಡುಗನ್ನಡ ಸಾಹಿತ್ಯ, ಹೊಸಗನ್ನಡ ಸಾಹಿತ್ಯ ಎಂದು ವಿಂಗಡಿಸಲಾಗಿದೆ.
3. ಸಾಹಿತ್ಯ ಪ್ರಕಾರಗಳನ್ನು ಆಧರಿಸಿ ಚಂಪೂಯುಗ, ವಚನಯುಗ ಎಂದು ವಿಂಗಡಿಸಲಾಗಿದೆ.
4. ಪ್ರಮುಖ ಕೃತಿಕಾರರನ್ನು ಆಧರಿಸಿ ಪಂಪಯುಗ, ಬಸವಯುಗ, ಕುಮಾರವ್ಯಾಸ ಯುಗ ಎಂದು ಸಾಹಿತ್ಯ ಇತಿಹಾಸ ರಚಿತವಾಗಿದೆ.
5. ಸಾಹಿತ್ಯದಲ್ಲಿ ಪ್ರತಿಬಿಂಬಿತವಾದ ಮನೋಧರ್ಮ, ವಸ್ತು-ವಿಷಯಗಳನ್ನು ಆಧರಿಸಿ ಕೂಡ ಸಾಹಿತ್ಯ ಇತಿಹಾಸ ರಚಿಸಲಾಗಿದೆ. ಉದಾ: ಆಧುನಿಕ ಸಾಹಿತ್ಯದ ಕಾಲ ವಿಂಗಡಣೆ.
ಕರ್ನಾಟಕ ಮತ್ತು ಕನ್ನಡ ಸಾಹಿತ್ಯ
ಪ್ರಸ್ತುತ ಲೇಖನ ಕರ್ನಾಟಕದ ಸಾಹಿತ್ಯ ಚಳವಳಿಗಳನ್ನು ಕುರಿತದ್ದಾದುದರಿಂದ ಇದು ಕನ್ನಡ ಸಾಹಿತ್ಯದ ಪೂರ್ಣ ಇತಿಹಾಸವನ್ನು ನೀಡುವುದಿಲ್ಲ. ಕರ್ನಾಟಕ ಎಂಬ ಭೌಗೋಳಿಕ/ರಾಜಕೀಯ ಘಟಕ ರಚಿತಗೊಂಡಿದ್ದು 1956ರಲ್ಲಾದರೂ, ಸಾಂಸ್ಕೃತಿಕವಾಗಿ ಕರ್ನಾಟಕ ಎಂಬ ಒಂದು ಕಲ್ಪಿತ ಸಮುದಾಯ ರೂಪುಗೊಳ್ಳಲಿಕ್ಕೆ ಆರಂಭವಾಗಿದ್ದು, ರೂಪಿಸಲಿಕ್ಕೆ ಪ್ರಾರಂಭ ಮಾಡಿದ್ದು 19ನೇ ಶತಮಾನದ ಕೊನೆಯ ಭಾಗದಲ್ಲಿ. ಹೀಗೆ 19ನೇ ಶತಮಾನದ ಕೊನೆಯ ಭಾಗದಲ್ಲಿ ಹಾಗು 20ನೇ ಶತಮಾನದ ಆದಿಭಾಗದಲ್ಲಿ ರಚಿತಗೊಂಡ ಕರ್ನಾಟಕ ಎಂಬ ಕಲ್ಪಿತ ಸಮುದಾಯ, ಒಂದು ನಿರ್ದಿಷ್ಟ ಭೌಗೋಳಿಕ ಹಾಗೂ ರಾಜಕೀಯ ಘಟಕವಾಗಿ ಪರಿವರ್ತನೆಗೊಂಡದ್ದು 1956ರಲ್ಲಿ. ಅದಕ್ಕೂ ಮುಂಚೆ ಅದು ಹಲವಾರು ರಾಜಕೀಯ ಘಟಕಗಳಾಗಿ ವಿಂಗಡನೆಯಾಗಿತ್ತು. ಒಡೆಯರ ಆಡಳಿತದಲ್ಲಿದ್ದ ಮೈಸೂರು ಪ್ರಾಂತ್ಯ, ಬ್ರಿಟಿಷರ ಆಡಳಿತದಲ್ಲಿದ್ದ ಮುಂಬೈ-ಕರ್ನಾಟಕ ಪ್ರಾಂತ್ಯ, ಬ್ರಿಟಿಷರ ಮದ್ರಾಸ್ ಪ್ರಾಂತ್ಯದಲ್ಲಿದ್ದ ಮಂಗಳೂರು, ಬಳ್ಳಾರಿ ಪ್ರಾಂತ್ಯಗಳು, ನಿಜಾಮನ ಆಡಳಿತದಲ್ಲಿದ್ದ ಹೈದರಾಬಾದ್-ಕರ್ನಾಟಕ ಪ್ರಾಂತ್ಯಗಳು ಮುಖ್ಯವಾದವು. ಈ ಎಲ್ಲಾ ಪ್ರಾಂತ್ಯಗಳೂ ಸಾಂಸ್ಕೃತಿಕವಾಗಿ ಒಂದು ಎಂಬ ಪರಿಕಲ್ಪನೆ ಮೂಡಿದ್ದು/ಮೂಡತೊಡಗಿದ್ದು ಆಧುನಿಕ ಕನ್ನಡ ಸಾಹಿತ್ಯದ ಆರಂಭದೊಂದಿಗೆ. ಆದ್ದರಿಂದ ಕರ್ನಾಟಕದ ಸಾಹಿತ್ಯ ಚಳವಳಿಗಳ ಈ ಲೇಖನದಲ್ಲಿ ಆಧುನಿಕ ಕನ್ನಡ ಸಾಹಿತ್ಯದ ಚಳವಳಿಗಳನ್ನು ಕುರಿತ ಸಂಕ್ಷಿಪ್ತ ಮಾಹಿತಿ ನೀಡಲಾಗಿದೆ.
 
ಆಧುನಿಕ ಕನ್ನಡ ಸಾಹಿತ್ಯದ ಉಗಮ
ಕನ್ನಡ ಸಾಹಿತ್ಯ ರಾಜಾಶ್ರಯ ಹಾಗು ಧರ್ಮಾಶ್ರಯಗಳಲ್ಲಿ ಬೆಳೆದು ಬಂದಿತ್ತು. ವಸಾಹತುಶಾಹಿಯ ಪ್ರಭಾವದೊಂದಿಗೆ 19ನೆಯ ಶತಮಾನದಲ್ಲಿ ಹಳೆಯ ಸಾಹಿತ್ಯಕ್ಕಿದ್ದ ರಾಜಾಶ್ರಯ ತಪ್ಪತೊಡಗಿತು. ಬ್ರಿಟಿಷರ ನೇರ ಆಡಳಿತವಿದ್ದ ಪ್ರದೇಶದಲ್ಲಿ ಹಳೆಯ ಸಾಹಿತ್ಯಕ್ಕೆ ಯಾವುದೇ ಆಶ್ರಯವಿರಲಿಲ್ಲ. ಆದರೆ ವಸಾಹತು ಶಿಕ್ಷಣದ ಪರಿಣಾಮವಾಗಿ ಸುಶಿಕ್ಷಿತ ಮಧ್ಯಮ ವರ್ಗವೊಂದರ ಉಗಮವಾಗಿತ್ತು. ಈ ಮಧ್ಯಮ ವರ್ಗವೇ ರಾಷ್ಟ್ರೀಯ ಚಳವಳಿಯಲ್ಲಿ ಭಾಗಿಯಾದದ್ದು ಹಾಗು ತನ್ನ ಮೌಲ್ಯಗಳನ್ನು ಪಸರಿಸಲು ಸಾಹಿತ್ಯವನ್ನೂ ಒಂದು ಮಾಧ್ಯಮವಾಗಿ ಮಾಡಿಕೊಂಡಿದ್ದು.
19ನೆಯ ಶತಮಾನದ ಆದಿಭಾಗದಲ್ಲಿ ವಸಾಹತು ಪ್ರಭುತ್ವ ತನಗೆ ಬೇಕಾದ ಮೌಲ್ಯಗಳನ್ನು ಪಸರಿಸಿ, ಇಲ್ಲಿನ ಪ್ರಜೆಗಳ ವ್ಯಕ್ತಿತ್ವವನ್ನು ತನಗೆ ಬೇಕಾದ ರೀತಿಯಲ್ಲಿ ರೂಪಿಸಲು ವಸಾಹತು ಶಿಕ್ಷಣ ಕ್ರಮವನ್ನು ಆರಂಭಿಸಿತು. ಇದರ ಪರಿಣಾಮವಾಗಿ ಹೊಸ ಮೌಲ್ಯಗಳು, ವಿಚಾರಗಳು ನಮಗೆ ದೊರಕಿದವು. ಈ ಹೊಸ ಮೌಲ್ಯಗಳು ಮತ್ತು ಹಳೆಯ ಮೌಲ್ಯಗಳ ನಡುವಿನ ಸಂಘರ್ಷವು ಹಲವಾರು ಸಾಮಾಜಿಕ, ಸಾಂಸ್ಕೃತಿಕ ಪ್ರಕ್ರಿಯೆಗಳನ್ನು ರೂಪಿಸಿತು. ಅವುಗಳಲ್ಲಿ ಒಂದು ಆಧುನಿಕ ಕನ್ನಡ ಸಾಹಿತ್ಯ. ಇಂಗ್ಲಿಷ್ ಶಿಕ್ಷಣ ಹಾಗು ಸಾಹಿತ್ಯದ ಓದಿನ ಪರಿಣಾಮವಾಗಿ ಸಾಹಿತ್ಯದ ಕಲ್ಪನೆ ಮತ್ತು ಮಾನದಂಡಗಳು ಬದಲಾದವು. ಹೊಸ ಸಾಹಿತ್ಯ ಪ್ರಕಾರಗಳು, ಶೈಲಿಗಳು ಕನ್ನಡಕ್ಕೆ ಬಂದರೂ ಅದರಲ್ಲಿ ಬಿಂಬಿತವಾದ ಮೌಲ್ಯಗಳು ವಸಾಹತೀಕರಿಸಿದ ಯಜಮಾನ ಸಂಸ್ಕೃತಿಯ ಮೌಲ್ಯಗಳಾಗಿರಲಿಲ್ಲ. ಇಲ್ಲಿನ ಮೇಲ್ಜಾತಿಯ, ಮೇಲ್ವರ್ಗದ, ಮಧ್ಯಮ ವರ್ಗದ ಇಂಗ್ಲಿಷ್ ಕಲಿತ ಜನ ಹೊಸ ಪ್ರಕಾರಗಳಲ್ಲಿ, ಶೈಲಿಯಲ್ಲಿ ಪಸರಿಸಿದ್ದು ರಾಷ್ಟ್ರೀಯವಾದಿ ಮೌಲ್ಯಗಳನ್ನು.
ಒಂದು ಹೊಸ ಚಳವಳಿ ರೂಪುಗೊಳ್ಳಲು ಒಂದು ಸಂಸ್ಕೃತಿಯೊಳಗಿನ ವೈರುಧ್ಯಗಳ ಸ್ಫೋಟದ ಜೊತೆಗೆ ಹೊರಗಿನ ಸಂಸ್ಕೃತಿಗಳಲ್ಲಿನ ಕೆಲವು ಅಂಶಗಳೂ ಬೇಕಾಗುತ್ತವೆ. ಆಧುನಿಕ ಕನ್ನಡ ಸಾಹಿತ್ಯ ರೂಪುಗೊಳ್ಳಲು ವಸಾಹತು ಸಂಸ್ಕೃತಿಯ ಪ್ರಭಾವವು ಅತಿಮುಖ್ಯವಾದದ್ದು. ಇದು ಕೇವಲ ಇಂಗ್ಲಿಷ್ ಶಿಕ್ಷಣವಲ್ಲದೆ ಅನುವಾದಗಳ ಮೂಲಕವೂ ಹರಿದು ಬಂತು. ಈ ಒಂದು ಪ್ರಕ್ರಿಯೆಯನ್ನು ಇಂದು ನಾವು ಭಾಷಾಂತರ ಚಳವಳಿ ಎಂದು ಗುರುತಿಸಬಹುದಾಗಿದೆ.
ಭಾಷಾಂತರ ಚಳವಳಿ
ಒಂದು ಸಂಸ್ಕೃತಿ ನಿಂತ ನೀರಾಗಿದ್ದರೆ ಅಳಿಯುತ್ತದೆ, ಅದು ಸತತವಾಗಿ ಹೊಸದನ್ನು ಹೊರಗಿನಿಂದ ಸ್ವೀಕರಿಸುತ್ತಾ ತನ್ನದನ್ನು ಬೇರೆ ಸಂಸ್ಕೃತಿಗಳಿಗೆ ತಲುಪಿಸುತ್ತಾ ಉಳಿಯಬೇಕು. ಎರಡು ಸಂಸ್ಕೃತಿಗಳು ಮುಖಾಮುಖಿಯಾದಾಗ ಈ ಕೊಡು-ಕೊಳೆ ಪ್ರಕ್ರಿಯೆ ಬಿರುಸಾಗಿಯೇ ನಡೆಯುತ್ತದೆ. ವಸಾಹತು ಸಂದರ್ಭದಲ್ಲಿ ಈ ರೀತಿಯಾಗಿ ಎರಡು ಸಂಸ್ಕೃತಿಗಳು ಮುಖಾಮುಖಿಯಾದಾಗ ಭಾಷಾಂತರ ಕ್ರಿಯೆ ದೊಡ್ಡ ಪ್ರಮಾಣದಲ್ಲಿಯೇ ನಡೆಯಿತು. ಈ ಮುಖಾಮುಖಿ ಅಸಮತೋಲನದ ನೆಲೆಯಲ್ಲಿದ್ದುದ್ದರಿಂದ, ಇಂಗ್ಲಿಷ್ ಸಾಹಿತ್ಯ ಕೃತಿಗಳು ಕನ್ನಡಕ್ಕೆ ಹೆಚ್ಚಾಗಿ ಬಂದವು.
19ನೆಯ ಶತಮಾನದ ಕೊನೆಯ ಭಾಗದಲ್ಲಿ ಹಲವಾರು ಪಾಶ್ಚಾತ್ಯ ಸಾಹಿತ್ಯ ಕೃತಿಗಳು ಕನ್ನಡೀಕರಣಗೊಂಡವು. ಮೊದಲು ಪಾಶ್ಚಾತ್ಯ ನಾಟಕಗಳು, ಮುಖ್ಯವಾಗಿ ಷೇಕ್ಸ್ ಪಿಯರನ ನಾಟಕಗಳ ಮಹಾಪೂರವೇ ಕನ್ನಡಕ್ಕೆ ಬಂತು. ಈ ಪ್ರಕ್ರಿಯೆಗೆ ಡೆಪ್ಯೂಟಿ ಚೆನ್ನಬಸಪ್ಪ, ಚುರಮುರಿ ಶೇಷಗಿರಿರಾಯರು, ಬಸವಪ್ಪ ಶಾಸ್ತ್ರಿಗಳು, ಶ್ರೀಕಂಠೇಶ ಗೌಡರು, ಆನಂದರಾಯರು ಹೆಚ್ಚಿನ ಕಾಣಿಕೆ ಸಲ್ಲಿಸಿದ್ದಾರೆ. ನಂತರ ಕಾವ್ಯದ ಅನುವಾದ ಕಾರ್ಯ ಪ್ರಾರಂಭವಾಯಿತು. ಹಟ್ಟಿಯಂಗಡಿ ನಾರಾಯಣರಾಯರು, ಪಂಜೆ ಮಂಗೇಶ ರಾಯರು, ಗೋವಿಂದ ಪೈಗಳು, ಬಿ.ಎಂ.ಶ್ರೀಕಂಠಯ್ಯನವರು ಕಾವ್ಯವನ್ನು ಅನುವಾದಿಸಿದ ವರಲ್ಲಿ ಮುಖ್ಯರು.
ಇದಲ್ಲದೆ ಕಾದಂಬರಿ ಪ್ರಕಾರವು ಇಂಗ್ಲಿಷಿನ ಜೊತೆಗೆ ಬಂಗಾಳಿ ಮತ್ತು ಮರಾಠಿ ಭಾಷೆಯಿಂದಲೂ ಕನ್ನಡಕ್ಕೆ ಅನುವಾದಿತಗೊಂಡಿತು. ಕಲ್ಕತ್ತಾ ಮತ್ತು ಮುಂಬೈ ವಸಾಹತು ಭಾರತದ ಎರಡು ಪ್ರಮುಖ ಸಾಂಸ್ಕೃತಿಕ ಕೇಂದ್ರಗಳಾಗಿದ್ದುದರ ಜೊತೆಗೆ ಭಾರತೀಯ ರಾಷ್ಟ್ರೀಯತೆಯ ಕೇಂದ್ರಗಳೂ ಆಗಿದ್ದವು.
ಮುಂಬೈ ಕರ್ನಾಟಕ, ಅಂದರೆ ಈಗಿನ ಧಾರವಾಡ, ಬೆಳಗಾವಿ ಕಾರವಾರದ ಜನರು ಮರಾಠಿ ಕಾದಂಬರಿಗಳನ್ನು, ಕೃತಿಗಳನ್ನು ಕನ್ನಡಕ್ಕೆ ತಂದರು. ದಕ್ಷಿಣ ಕರ್ನಾಟಕದ ಜನ ದೂರದ ಬಂಗಾಳದಲ್ಲಿ ರಚಿತವಾದ ಭಾರತೀಯ ರಾಷ್ಟ್ರೀಯವಾದಿ ಸಾಹಿತ್ಯವನ್ನು ಕನ್ನಡಕ್ಕೆ ಅನುವಾದಿಸಿದರು. ಈ ಭಾರತೀಯ ರಾಷ್ಟ್ರೀಯವಾದಿ ಸಾಹಿತ್ಯ ಮೇಲ್ಜಾತಿಯ, ಮೇಲು/ಮಧ್ಯಮ ವರ್ಗದ ಇಂಗ್ಲಿಷ್ ಕಲಿತವರಿಂದ ರಚಿತಗೊಂಡ ಸಾಹಿತ್ಯ. ಈ ಗುಂಪೇ ಭಾರತೀಯ ರಾಷ್ಟ್ರೀಯ ಚಳವಳಿಯ ಮುಂಚೂಣಿಯಲ್ಲಿದ್ದುದು.
ಕನ್ನಡದ ಮೊದಲ ಕಾದಂಬರಿಗಳು
ಕನ್ನಡದಲ್ಲಿ ಕಾದಂಬರಿಗಳು ರಚನೆಗೊಳ್ಳಲು ಮೊದಲುಗೊಂಡಿದ್ದು 19ನೆಯ ಶತಮಾನದ ಕೊನೆಯ ದಶಕದಲ್ಲಿ. ಗುಲವಾಡಿ ವೆಂಕಟರಾಯರ ‘ಇಂದಿರಾಬಾಯಿ’ಯನ್ನು ಕನ್ನಡದ ಮೊಟ್ಟ ಮೊದಲ ಸಾಮಾಜಿಕ ಕಾದಂಬರಿ ಎಂದು ಕರೆಯಲಾಗಿದೆ. ಈ ಮೊಟ್ಟ ಮೊದಲ ಕಾದಂಬರಿಗಳಲ್ಲಿ ಮುಖ್ಯವಾಗಿ ಎರಡು ಪ್ರಭೇದಗಳನ್ನು ಗುರುತಿಸಬಹುದು. ಸಾಮಾಜಿಕ ಕಾದಂಬರಿಗಳು ಹಾಗೂ ಐತಿಹಾಸಿಕ ಕಾದಂಬರಿಗಳು.
ಗುಲವಾಡಿ ವೆಂಕಟರಾಯರು, ಗುಲವಾಡಿ ಅಣ್ಣಾರಾಯರು, ಕೆರೂರು ವಾಸುದೇವಾಚಾರ್ಯರು, ಬೋಳಾರ ಬಾಬುರಾಯರು, ಎಂ.ಎಸ್. ಪುಟ್ಟಣ್ಣ ಮುಂತಾದವರು ಕನ್ನಡದಲ್ಲಿ ಸಾಮಾಜಿಕ ಕಾದಂಬರಿಗಳನ್ನು ರಚಿಸಿದರು. ಇವರು ಭಾರತೀಯ ರಾಷ್ಟ್ರೀಯತೆಯ ಪ್ರಮುಖ ಕಾಳಜಿಯಾದ ಬ್ರಾಹ್ಮಣರ ಆಧುನೀಕರಣವನ್ನು ಕುರಿತು ಬರೆದರು. ಅವರು ತಮ್ಮ ಕಾದಂಬರಿಯಲ್ಲಿ ವಿಧವಾ ವಿವಾಹ, ಬಾಲ್ಯ ವಿವಾಹ ಸಮಸ್ಯೆ, ಸಮುದ್ರಯಾನ ನಿಷೇಧ, ಮಠಗಳ ಅನಾಚಾರ ಮುಂತಾದವುಗಳನ್ನು ಕುರಿತು ಚರ್ಚೆ ನಡೆಸುತ್ತಾರೆ. ಬಹುತೇಕ ಸಾಮಾಜಿಕ ಕಾದಂಬರಿಗಳು ಮಂಗಳೂರು ಪ್ರಾಂತ್ಯದಿಂದ ಬಂದಂಥವು.
ಐತಿಹಾಸಿಕ ಕಾದಂಬರಿಗಳು ಮುಖ್ಯವಾಗಿ ಉತ್ತರ ಕರ್ನಾಟಕದಲ್ಲಿ ರಚಿತಗೊಂಡವು. ಇವರಲ್ಲಿ ಬಿ.ವೆಂಕಟಾಚಾರ್ಯರು ಮತ್ತು ಗಳಗನಾಥರು ಪ್ರಮುಖರು. ಈ ಕಾದಂಬರಿಗಳು ಹಿಂದೂ ಪರಂಪರೆಯನ್ನು ಉಜ್ವಲವಾಗಿ ಚಿತ್ರಿಸುವ, ಇತರೆ ಧರ್ಮೀಯರನ್ನು ಅನ್ಯರನ್ನಾಗಿ, ಶತ್ರುಗಳನ್ನಾಗಿ ದುಷ್ಟರನ್ನಾಗಿ ಚಿತ್ರಿಸುವ, ಹಿಂದೂ-ಭಾರತವನ್ನು  ಕಲ್ಪಿಸಿ ಕೊಳ್ಳುವ ಕಥಾನಕಗಳಾಗಿವೆ. ಅದೇ ಸಮಯದಲ್ಲಿ ಹಿಂದೂ-ಭಾರತದಂತೆ ವಿಜಯನಗರ ಸಾಮ್ರಾಜ್ಯ ವನ್ನು ಆಧಾರವಾಗಿರಿಸಿಕೊಂಡು ಹಿಂದೂ-ಕರ್ನಾಟಕವನ್ನು ಕಲ್ಪಿಸಿಕೊಳ್ಳುವ ಕಥಾನಕಗಳೂ ಈ ಐತಿಹಾಸಿಕ ಕಾದಂಬರಿಗಳಲ್ಲಿವೆ. ಇಂಥ ಪ್ರಯತ್ನಗಳಿಗೆ ಉದಾಹರಣೆಯಾಗಿ ಬಿ. ವೆಂಕಟಾಚಾರ್ಯರ ಆರ್ಯಕೀರ್ತಿ, ಗಳಗನಾಥರ ಕನ್ನಡಿಗರ ಕರ್ಮ ಕಥೆ, ಮಾಧವ ಕರುಣಾವಿಲಾಸ ಕೃತಿಗಳನ್ನು ಹೆಸರಿಸಬಹುದು.
ಹೀಗೆ ಕನ್ನಡ ಸಾಹಿತ್ಯ, ಅನುವಾದ ಚಳವಳಿಯ ಪರಿಣಾಮವಾಗಿ, ವಸಾಹತು ಸಂಸ್ಕೃತಿಗೆ ಮುಖಾಮುಖಿಯಾಗಿ, ಆಧುನಿಕತೆಯನ್ನು ಮೈಗೂಡಿಸಿಕೊಳ್ಳುತ್ತ, ಹೊಸ ಸಾಹಿತ್ಯ ಪ್ರಕಾರಗಳು, ಶೈಲಿಯನ್ನು ರೂಢಿಸಿಕೊಳ್ಳುತ್ತ, ಭಾರತೀಯ ರಾಷ್ಟ್ರೀಯವಾದದ ಪ್ರಮುಖ ಕಾಳಜಿಗಳನ್ನು ತನ್ನದಾಗಿಸಿಕೊಳ್ಳುತ್ತ, ‘ಕರ್ನಾಟಕ’ ಎಂಬ ಕಲ್ಪಿತ ಸಮುದಾಯವನ್ನು ಸೃಜಿಸಿಕೊಳ್ಳತೊಡಗಿತು. ಹೀಗೆ ಬೆಳೆದ ಕನ್ನಡ ಸಾಹಿತ್ಯ ಕಥೆ, ಕಾದಂಬರಿ, ನಾಟಕ, ಕವನ, ವಿಡಂಬನೆ, ವೈಚಾರಿಕ ಬರವಣಿಗೆ ಇತ್ಯಾದಿ ಪ್ರಕಾರಗಳಲ್ಲಿ ವಿಪುಲವಾಗಿ ಮೂಡಿಬಂತು.
ಹೀಗೆ ಮೂಡಿಬಂದ ಸಾಹಿತ್ಯವನ್ನು ಹಲವಾರು ಕಾಲಘಟ್ಟಗಳಾಗಿ, ವಿವಿಧ ಚಳವಳಿಗಳಾಗಿ ವಿಂಗಡಿಸಲಾಗಿದೆ:
1. ನವೋದಯ ಸಾಹಿತ್ಯ
2. ಪ್ರಗತಿಶೀಲ ಸಾಹಿತ್ಯ
3. ನವ್ಯ ಸಾಹಿತ್ಯ
4. ಬಂಡಾಯ ಸಾಹಿತ್ಯ
5. ದಲಿತ ಸಾಹಿತ್ಯ
6. ಮಹಿಳಾ ಸಾಹಿತ್ಯ
7. ಮುಸ್ಲಿಂ ಸಂವೇದನೆಯ ಕನ್ನಡ ಸಾಹಿತ್ಯ
8. ಇತರ ಸಾಹಿತ್ಯ ಚಳವಳಿಗಳು
ಈ ವಿಂಗಡನೆಯಲ್ಲಿ ಹಲವಾರು ಸಮಸ್ಯೆಗಳಿದ್ದರೂ ಮತ್ತು ಹಲವು ಕೃತಿಕಾರರು, ಕೃತಿಗಳು ಈ ವಿಂಗಡನೆಯ ಒಳಗೆ ಬರದಿದ್ದರೂ, ಮಾಹಿತಿಗಾಗಿ ಈ ವಿಂಗಡನೆಯನ್ನು ಅಲ್ಪ ಸ್ವಲ್ಪ ಬದಲಾವಣೆಯೊಂದಿಗೆ ಹಾಗೇ ಬಳಸಿಕೊಳ್ಳಲಾಗಿದೆ.
 
ನವೋದಯ ಸಾಹಿತ್ಯ ಚಳವಳಿ
ಕನ್ನಡ ಸಾಹಿತ್ಯದ ಇತಿಹಾಸವನ್ನು ಬರೆಯುವಾಗ 1910ರಿಂದ 1940ರವರೆಗಿನ ಕಾಲದ ಸಾಹಿತ್ಯವನ್ನು ನವೋದಯ ಸಾಹಿತ್ಯವೆಂದು ಸ್ಥೂಲವಾಗಿ ಕರೆಯಬಹುದು. ವಿಮರ್ಶಕರು ಕನಸುಗಾರಿಕೆ, ಆದರ್ಶಪ್ರಿಯತೆ, ದೇಶಭಕ್ತಿ, ಕನ್ನಡಾಭಿಮಾನ, ವ್ಯಕ್ತಿಗತ ಭಾವನೆಗಳ ತಾಕಲಾಟ, ನಿಸರ್ಗಪ್ರಿಯತೆ, ವ್ಯಕ್ತಿನಿಷ್ಠತೆ, ವ್ಯಕ್ತಿತ್ವವಾದ, ಶುದ್ಧಕಲೆ, ಭಾವನೆಗಳ ಸ್ವಚ್ಛಂದ ಲಹರಿ ಮುಂತಾದವುಗಳನ್ನು ನವೋದಯ ಸಾಹಿತ್ಯದ ಲಕ್ಷಣಗಳೆಂದು ಪಟ್ಟಿ ಮಾಡಿದ್ದಾರೆ. ಈ ಕಾಲದ ಅನೇಕ ಪಠ್ಯಗಳು ಈ ಲಕ್ಷಣಗಳ ಆಚೆಯೂ ನಿಲ್ಲುವ ಸಾಧ್ಯತೆಯಿದೆ. ಮುಖ್ಯವಾಗಿ ನಾಟಕ ಸಾಹಿತ್ಯ ಕೆಲ ಭಿನ್ನತೆಗಳನ್ನು ಹೊಂದಿದೆ.
ಚಾರಿತ್ರಿಕವಾಗಿ ನವೋದಯದ ಆರಂಭವನ್ನು ಬಿ.ಎಂ.ಶ್ರೀಕಂಠಯ್ಯನವರ ಇಂಗ್ಲಿಷ್ ಗೀತೆಗಳು ಕೃತಿಯೊಂದಿಗೆ ಗುರುತಿಸಲಾಗಿದೆ. ಅದಕ್ಕೂ ಮೊದಲೇ ಗೋವಿಂದ ಪೈಗಳು, ಪಂಜೆ ಮಂಗೇಶರಾಯರು, ಹಟ್ಟಿಯಂಗಡಿ ನಾರಾಯಣರಾಯರು ಇಂಗ್ಲಿಷ್ ಕವಿತೆಗಳನ್ನು ಅನುವಾದಿಸಿದ್ದರೂ, ಅವುಗಳು ಜಿಡ್ಡುಗಟ್ಟಿದ ಕನ್ನಡ ಸಾಹಿತ್ಯಕ್ಕೆ ಹೊಸ ದಿಕ್ಕನ್ನು ತೋರಿಸಿರಲಿಲ್ಲ. ಈ ನಿಟ್ಟಿನಲ್ಲಿ ಇಂಗ್ಲಿಷ್ ಗೀತೆಗಳ ಪ್ರಭಾವ ಅಪಾರವಾದುದು. ಇದಕ್ಕೆ ಕಾರಣವೇನೆಂದರೆ ಬಿ.ಎಂ.ಶ್ರೀ.ಯವರು ಕಾವ್ಯಾನುವಾದದ ಜೊತೆಗೆ ಅದನ್ನು ಸ್ವೀಕರಿಸುವಂತಹ ಓದುವ ವರ್ಗವನ್ನು, ಸಾಹಿತ್ಯಕ ವಾತಾವರಣವನ್ನು ಸಿದ್ಧಪಡಿಸಲು ದುಡಿದರು. ಅವರಿಗಿಂತ ಮುಂಚೆ ಬಂದ ಅನುವಾದಗಳು ಇಂಥ ಯಾವುದೇ ಸಾಹಸಕ್ಕೂ ಕೈ ಹಾಕಿರಲಿಲ್ಲ. ಇಂಗ್ಲಿಷ್ ಗೀತೆಗಳು ನಂತರ ಕನ್ನಡದಲ್ಲಿ ಕಾವ್ಯರಚನೆ ಬಿರುಸಾಗಿಯೇ ನಡೆಯಿತು. ಕುವೆಂಪು, ಪಂಜೆ ಮಂಗೇಶರಾಯರು, ಪು.ತಿ.ನರಸಿಂಹಾಚಾರರು, ಆನಂದಕಂದ, ಗೋವಿಂದ ಪೈ, ಡಿ.ವಿ.ಗುಂಡಪ್ಪ, ವಿನಾಯಕ, ಬೇಂದ್ರೆ, ಮಧುರಚೆನ್ನ, ಮುಗಳಿ, ಎಂ.ಆರ್.ಶ್ರೀ ಮುಂತಾದವರು ನವೋದಯ ಕಾಲದಲ್ಲಿನ ಪ್ರಮುಖ ಕವಿಗಳು. ಮಾಸ್ತಿ, ಆನಂದ, ಕುವೆಂಪು, ಗೊರೂರು ರಾಮಸ್ವಾಮಿ ಅಯ್ಯಂಗಾರ್ ಮುಂತಾದವರು ಕಥಾ ಸಾಹಿತ್ಯವನ್ನು ಈ ಕಾಲದಲ್ಲಿ ಶ್ರೀಮಂತಗೊಳಿಸಿದರು. ಮಾಸ್ತಿ ವೆಂಕಟೇಶ ಅಯ್ಯಂಗಾರ್ ಅವರನ್ನು ಕನ್ನಡ ಕಥೆಯ ಪಿತಾಮಹ ಎಂದು ಕರೆದಿದ್ದಾರೆ.
ಮೇಲಿನ ಲೇಖಕರ ಕಥಾಸಾಹಿತ್ಯವನ್ನು ನವೋದಯ ಸಾಹಿತ್ಯವೆಂದು ಗುರುತಿಸ ಲಾರಂಭಿಸಿದ್ದು 1940ರ ನಂತರವೇ.ೊ1950ರ ದಶಕದಲ್ಲಿ ಕುವೆಂಪು ಅವರಿಂದ ನವೋದಯ ಪದದ ಬಳಕೆಯಾಗಿದೆ. ಈ ಪದ ‘ಪುನರುಜ್ಜೀವನ’ ಎಂಬ ಪದದ ಪರ್ಯಾಯವಾಗಿ ಬಳಕೆಯಾಗಿದೆ. ನವೋದಯ ಸಾಹಿತ್ಯವನ್ನು ಒಂದು ಚಳವಳಿಯಾಗಿ ಪರಿಗಣಿಸಿ ಅದರ ರೂಪ-ಲಕ್ಷಣಗಳನ್ನು ನಿರ್ವಹಿಸಿದ್ದು 1950ರ ದಶಕದಲ್ಲಿ, ನವ್ಯಸಾಹಿತ್ಯ ಚಳವಳಿ ತನ್ನನ್ನು ನಿರ್ವಚಿಸಿಕೊಳ್ಳುವ ಸಂದರ್ಭದಲ್ಲೇ ನವೋದಯ ಸಾಹಿತ್ಯದ ರೂಪು-ರೇಷೆಗಳನ್ನು ಗುರುತಿಸಿತು ಮತ್ತು ಅದನ್ನು ತೀವ್ರವಾಗಿ ಟೀಕಿಸಿತು.
1930ರವರೆಗಿನ ನವೋದಯ ಸಾಹಿತ್ಯದ ಮುಖ್ಯ ಕಾಳಜಿಗಳು ಕನ್ನಡಾಭಿಮಾನದಿಂದ ರೂಪಿತಗೊಂಡಿವೆ. ಮೈಸೂರು ಪ್ರಾಂತ್ಯದಲ್ಲಿ ರಾಜಭಕ್ತಿ ಸಹ ಒಂದು ಪ್ರಮುಖ ಕಾಳಜಿಯಾಗಿ ಕಾಣುತ್ತದೆ. ಇತರ ಪ್ರಾಂತ್ಯಗಳಲ್ಲಿ ಕನ್ನಡಾಭಿಮಾನ ಹಿಂದೂ ಪುನರುತ್ಥಾನದ ಹಾದಿಯಲ್ಲಿ ಸಾಗಿದೆ. ಆದರೂ ಮಾನವೀಯತೆ, ಧರ್ಮನಿರಪೇಕ್ಷತೆ ಇವು ನವೋದಯದ ಪ್ರಮುಖ ಕಾಳಜಿಗಳಾಗಿದ್ದವು. 1930ರ ನಂತರದ ಕನ್ನಡ ಸಾಹಿತ್ಯವನ್ನು ಗಾಂಧೀಜಿಯ ಭಾರತೀಯ ರಾಷ್ಟ್ರೀಯ ಚಳವಳಿ ಬಹುವಾಗಿ ಪ್ರಭಾವಿಸಿದೆ. ಇಲ್ಲಿಂದ ಕನ್ನಡ ಮಾತೆ, ಭಾರತಾಂಬೆಯ ಕುವರಿಯಾಗಿ ಕಾಣಿಸಿಕೊಳ್ಳಲಾರಂಭಿಸುತ್ತಾಳೆ. ಧಾರವಾಡದಲ್ಲಿದ್ದ ಗೆಳೆಯರ ಗುಂಪಿನ ಸಾಹಿತಿಗಳಾದ ಬೇಂದ್ರೆ, ಮಧುರಚೆನ್ನ, ಮುಗಳಿ, ಗೋಕಾಕರನ್ನು ಅರವಿಂದರ ವಿಚಾರಧಾರೆ ಪ್ರಭಾವಿಸಿದೆ. ಕುವೆಂಪು ಅವರ ಮೇಲೆ ರಾಮಕೃಷ್ಣ ಪರಮಹಂಸ ಮತ್ತು ವಿವೇಕಾನಂದರ ವಿಚಾರಧಾರೆ ಪ್ರಭಾವ ಬೀರಿದೆ. ಹೀಗೆ ಆಧ್ಯಾತ್ಮಿಕತೆ ಸಹ ನವೋದಯ ಸಾಹಿತಿಗಳ ಒಂದು ಪ್ರಮುಖ ಲಕ್ಷಣವಾಗಿದೆ.
ಇದಲ್ಲದೆ ನವೋಯದ ಕವಿಗಳ ಮೇಲೆ ಇಂಗ್ಲಿಷ್ನ ವರ್ಡ್ಸ್ವರ್ತ್, ಷೆಲ್ಲಿ, ಕೀಟ್ಸ್, ಟೆನ್ನಿಸನ್ ಮುಂತಾದ ಕವಿಗಳ ಪ್ರಭಾವವೂ ಇದೆ. ಅಲ್ಲಿನ ರೋಮ್ಯಾಂಟಿಕ್ ಸಂಪ್ರದಾಯದ ಕಾವ್ಯ ಇಲ್ಲಿ ನವೋದಯವಾಯಿತೆಂಬ ಅಭಿಪ್ರಾಯವೂ ಇದೆ. ಇದಲ್ಲದೆ ಕಥೆಗಾರರ ಮೇಲೆ ಮುಖ್ಯವಾಗಿ ಟಾಲ್ಸ್ಟಾಯ್ ಹಾಗೂ ಟಾಗೋರರ ಪ್ರಭಾವವಿದೆ. ನವೋದಯ ಕಾಲದಲ್ಲಿ ಸಂಸ, ಕುವೆಂಪು ಮುಂತಾದವರು ನಾಟಕಗಳನ್ನು ರಚಿಸಿದ್ದರೂ, ರಂಗಕ್ಕೆ ಅಳವಡಿಸಿ ಯಶಸ್ವಿಯಾದಂಥ ನಾಟಕಗಳನ್ನು ನೀಡಿದವರು ಕೈಲಾಸಂ ಮತ್ತು ಶ್ರೀರಂಗರು. ಇವರಿಬ್ಬರ ನಾಟಕಗಳು ಮುಖ್ಯವಾಗಿ ಬ್ರಾಹ್ಮಣ ಸಂಪ್ರದಾಯದಲ್ಲಿನ ಸಮಸ್ಯೆಗಳನ್ನು ಎತ್ತಿ ತೋರಿಸುತ್ತ, ಆಧುನಿಕತೆಯೆಡೆಗೆ ಸಾಗಬೇಕಾದ ಅನಿವಾರ್ಯತೆಯನ್ನು ಮನಗಾಣಿಸುತ್ತವೆ. ಬಿ.ಎಂ.ಶ್ರೀ.ಯವರು ಈ ಕಾಲದಲ್ಲಿ ರುದ್ರನಾಟಕಗಳನ್ನೂ ರಚಿಸಿದ್ದಾರೆ. ಇದಲ್ಲದೆ ಹಲವಾರು ಗೀತನಾಟಕಗಳೂ ಈ ಕಾಲದಲ್ಲಿ ರಚಿತಗೊಂಡವು.
ಶಿವರಾಮ ಕಾರಂತರು ನವೋದಯ ಚಳವಳಿಯಿಂದ ದೂರವಿದ್ದಂತೆ ಕಂಡರೂ ಅವರನ್ನು ಮೇಲಿನ ಗುಂಪಿಗೆ ಸೇರಿಸಬಹುದು. ಕಾರಂತರ ಕಾದಂಬರಿಗಳು ಆಧುನಿಕತೆಯ ಅನಿವಾರ್ಯವನ್ನು ಹೇಳುತ್ತಲೇ ಅದರ ದುಷ್ಪರಿಣಾಮಗಳನ್ನು ಕುರಿತು ಎಚ್ಚರಿಸುತ್ತವೆ. ಕಾರಂತರು ಕಾದಂಬರಿ ಕ್ಷೇತ್ರದಲ್ಲಷ್ಟೇ ಅಲ್ಲದೆ ಸಾಂಸ್ಕೃತಿಕವಾಗಿ ಇನ್ನೂ ಹಲವಾರು ಕಾರ್ಯಗಳನ್ನು ಮಾಡಿದ್ದಾರೆ. ಒಟ್ಟಿನಲ್ಲಿ ಸಂಪ್ರದಾಯವನ್ನು ಸೃಷ್ಟಿಸಿ, ಪರಿಷ್ಕರಿಸಿ, ಆಧುನೀಕರಿಸಿ ಪುನರುತ್ಥಾನಕ್ಕೆ ಅನುವು ಮಾಡಿಕೊಡುವ ಜವಾಬ್ದಾರಿಯನ್ನು ಈ ಪೀಳಿಗೆ ನಿರ್ವಹಿಸಿತು. ಕರ್ನಾಟಕವನ್ನು ಕಟ್ಟುವ, ಭಾರತೀಯ ರಾಷ್ಟ್ರೀಯತೆಗೆ ಸ್ಪಂದಿಸುವ ಗುರುತರವಾದ ಹೊಣೆಯನ್ನು ನಿರ್ವಹಿಸಿದ ಹೆಗ್ಗಳಿಕೆಯೂ ಇವರದೇ. ಈ ಹಿಂದೂ ಧರ್ಮದ ಪುನರುತ್ಥಾನ ಮತ್ತು ಆಧುನಿಕತೆ ಸಕಲ ರೋಗಗಳಿಗೂ ಮದ್ದು ಎಂದು ಹೊರಟ ಇವರಿಗೆ, ಇವೆರಡರಿಂದ ದೂರವಿದ್ದ ವರ್ಗಗಳು, ಜನರು ಕಣ್ಣಿಗೆ ಬೀಳಲಿಲ್ಲ.
ಭಾಷೆಯ ದೃಷ್ಟಿಯಿಂದ ನೋಡಿದರೆ ನವೋದಯದವರು ಮೈಸೂರು, ಶಿವಮೊಗ್ಗ ಕಡೆಯ ಬ್ರಾಹ್ಮಣರ ಭಾಷೆಯನ್ನು ಪರಿಷ್ಕರಿಸಿ ಬಳಸಿದಂತಿದೆ. ಇಂದಿಗೂ ನಮ್ಮ ಸಾಹಿತ್ಯ ಚಳವಳಿಗಳು ಈ ಭಾಷೆಯ ಜಾಲದಿಂದ ತಪ್ಪಿಸಿಕೊಂಡಂತೆ ಕಾಣುವುದಿಲ್ಲ. ಬೇಂದ್ರೆ, ಮಧುರಚೆನ್ನ, ಚಂದ್ರಶೇಖರ ಕಂಬಾರ ಮುಂತಾದ ಸಾಹಿತಿಗಳು ಹಾಗೂ ಇತ್ತೀಚಿನ ಕೆಲ ದಲಿತ ಮತ್ತು ಪ್ರಾದೇಶಿಕ ನೆಲೆಯಿಂದ ಬರೆಯುತ್ತಿರುವ ಸಾಹಿತಿಗಳು ಈ ಮಾತಿಗೆ ಅಪವಾದವಾಗಿದ್ದರೆ, ಆಧುನಿಕ ಸಾಹಿತ್ಯ ಉಗಮವಾಗುವ ಮುಂಚೆ ಸಾಹಿತ್ಯ, ಗಮಕ ಮುಂತಾದ ಕಲೆಗಳ ಮೂಲಕವಾಗಿ ಜನಸಾಮಾನ್ಯರನ್ನು ತಲುಪುತ್ತಿತ್ತು. ನವೋದಯ ಸಾಹಿತ್ಯ ಶಿಷ್ಟ ಭಾಷೆಯಲ್ಲಿ ಸಾಹಿತ್ಯ ರಚಿಸಿದ್ದರಿಂದ, ಸಾಹಿತ್ಯ ಕೇವಲ ಓದುವ ವರ್ಗದ ಸ್ವತ್ತಾಯಿತು. ನವ್ಯ ಸಾಹಿತಿಗಳು, ನವೋದಯ ಸಾಹಿತಿಗಳನ್ನು ವಾಸ್ತವತೆಗೆ ಬೆನ್ನು ತಿರುಗಿಸಿದ ಪಲಾಯನವಾದಿಗಳು, ಶಾಬ್ದಿಕ ಆಡಂಬರದಲ್ಲಿ ತೊಡಗಿರುವ ಭಾವುಕ ಜೀವಿಗಳೆಂದು ಜರೆದಿದ್ದಾರೆ. ಇದೇ ಆಪಾದನೆಯನ್ನು ಪ್ರಗತಿಶೀಲರೂ ಮಾಡಿದ್ದಾರೆ. ಇದೇನೇ ಇದ್ದರೂ ನವೋದಯ ಸಾಹಿತಿಗಳು ಕನ್ನಡಕ್ಕೆ ಹಲವಾರು ಹೊಸ ಸಾಹಿತ್ಯ ಪ್ರಕಾರಗಳನ್ನು ಮುಖ್ಯವಾಗಿ ಕಾದಂಬರಿ, ಸಾನೆಟ್, ಭಾವಗೀತೆ, ಸಣ್ಣಕಥೆ, ಸಾಮಾಜಿಕ ನಾಟಕಗಳನ್ನು ತಂದಿದ್ದಾರೆ.
ಪ್ರಗತಿಶೀಲ ಸಾಹಿತ್ಯ ಚಳವಳಿ
1930ರ ದಶಕದಲ್ಲಿನ ಕೊನೆಯ ಭಾಗದಲ್ಲಿ ಭಾರತದೆಲ್ಲೆಡೆ ಮುಲ್ಕರಾಜ್ ಆನಂದ್, ಸಜ್ಜಾದ್ ಜಾಹೀರ್, ಪ್ರೇಮಚಂದ್ ಮುಂತಾದ ಸಾಹಿತಿಗಳ ನೇತೃತ್ವದಲ್ಲಿ ಎಡಪಂಥೀಯ ಲೇಖಕರ ಸಂಘಟನೆಗಳು ಹುಟ್ಟಿಕೊಂಡವು. ಮುಖ್ಯವಾಗಿ ಫ್ಯಾಸಿಸಂನ ವಿರುದ್ಧ, ಕೃಷಿ ಕೂಲಿಕಾರರು, ರೈತಾಪಿ ಜನರು, ಕಾರ್ಮಿಕ ವರ್ಗ, ಬಡವರ ಪರವಾಗಿ ಸಾಹಿತ್ಯ ರಚಿಸುವ ಆಶಯವನ್ನು ಈ ಸಂಘಟನೆಗಳು ಹೊಂದಿದ್ದವು. ಇದರ ಪರಿಣಾಮ, 1943ರ ನಂತರ ಕರ್ನಾಟಕದಲ್ಲೂ ಆಗತೊಡಗಿತು. 1943ರಲ್ಲಿ ಮುಂಬೈನಲ್ಲಿ ನಡೆದ 4ನೆಯ ಅಖಿಲಭಾರತ ಪ್ರಗತಿಶೀಲ ಬರಹಗಾರರ ಸಮ್ಮೇಳನದಲ್ಲಿ ಶ್ರೀರಂಗ, ವಿ.ಎಂ.ಇನಾಂದಾರರು, ಕೃಷ್ಣಕುಮಾರರು ಕರ್ನಾಟಕದ ಪರವಾಗಿ ಭಾಗವಹಿಸಿದ್ದರು. ಅದೇ ವರ್ಷ ಮಂಗಳೂರು, ಬೆಂಗಳೂರು, ಶಿವಮೊಗ್ಗಗಳಲ್ಲಿ ಕರ್ನಾಟಕ ಪ್ರಗತಿಶೀಲ ಲೇಖಕರ ಸಂಘಟನೆಗಳು ಹುಟ್ಟಿಕೊಂಡವು. ಇವುಗಳಲ್ಲಿ ಕಾಂತಪ್ಪ ಶೆಟ್ಟರು, ಕುಳಕುಂದ ಶಿವರಾಯರು(ನಿರಂಜನ), ಕುಮಾರ ವೆಂಕಣ್ಣ, ತ.ರಾ.ಸುಬ್ಬರಾವ್(ತ.ರಾ.ಸು.) ವಿ.ಬಿ. ಬಳ್ಳಾರಿ, ಅ.ನ.ಕೃಷ್ಣರಾಯರು, ನಾಡಿಗೇರ ಕೃಷ್ಣರಾಯರು ಸಕ್ರಿಯವಾಗಿದ್ದರು.
ನಂತರದ ದಿನಗಳಲ್ಲಿ ಚದುರಂಗ, ದೇವುಡು, ಎಚ್ಚೆಸ್ಕೆ, ಕೋ.ೊಚೆನ್ನಬಸಪ್ಪ, ಬಸವರಾಜ ಕಟ್ಟೀಮನಿ, ಹಿರೇಮಲ್ಲೂರು ಈಶ್ವರನ್, ಪಾಟೀಲ ಪುಟ್ಟಪ್ಪ ಮುಂತಾದವರು ಸಕ್ರಿಯವಾಗಿ ಉಳಿದರು. ಶ್ರೀರಂಗ, ಅಡಿಗ, ಗೋಕಾಕರು ಅಲ್ಪಕಾಲೀನ ಸಂಬಂಧವನ್ನು ಈ ಚಳವಳಿಯೊಂದಿಗೆ ಹೊಂದಿದ್ದರು. ಶಿವರಾಮ ಕಾರಂತರು ಈ ಚಳವಳಿಯ ಅಂಗಸಂಸ್ಥೆಯಾದ ಭಾರತೀಯ ಜನ ರಂಗಭೂಮಿ ಸಂಸ್ಥೆಯನ್ನು ಉದ್ಘಾಟಿಸಿದ್ದು ಬಿಟ್ಟರೆ ಈ ಚಳವಳಿಯಲ್ಲಿ ಮತ್ತೆ ತಲೆಹಾಕಲಿಲ್ಲ. ಈ ಚಳವಳಿಯಲ್ಲಿ ರಾಷ್ಟ್ರಮಟ್ಟದಲ್ಲಿ ಎರಡು ವಿಭಿನ್ನ ಧಾರೆಗಳನ್ನು ನಾವು ಗುರುತಿಸಬಹುದು. ಒಂದು ಮಾರ್ಕ್ಸ್ನ ವಿಚಾರಧಾರೆಯಿಂದ ಪ್ರಭಾವಿತವಾದದ್ದು, ಮತ್ತೊಂದು ರಾಷ್ಟ್ರೀಯವಾದಿ ಪ್ರಗತಿಶೀಲರದ್ದು. ಕರ್ನಾಟಕದಲ್ಲೂ ಮುಖ್ಯವಾಗಿ ಎರಡು ಬಣಗಳಿದ್ದವು. ಕಟ್ಟೀಮನಿ ಮತ್ತು ನಿರಂಜನರು ಕಟ್ಟಾ ಮಾರ್ಕ್ಸ್ವಾದಿಗಳಾದರೆ ಅ.ನ.ಕೃ ಮತ್ತು ತ.ರಾ.ಸು. ಕನ್ನಡ ರಾಷ್ಟ್ರೀಯತೆಯ ಪರವಾಗಿ ಕೆಲಸ ಮಾಡುತ್ತಾ ಸಾಮಾಜಿಕ ಸಮಸ್ಯೆಗಳನ್ನು ಕುರಿತು ಮಾತನಾಡಿದರು.
ನವೋದಯದವರ ವ್ಯಕ್ತಿಕೇಂದ್ರಿತ ಸೌಂದರ್ಯಾನುಭೂತಿ ಸಾಹಿತ್ಯವನ್ನು ತಿರಸ್ಕರಿಸಿದ ಪ್ರಗತಿಶೀಲರು ತಮ್ಮ ಕಾದಂಬರಿಗಳ ಮೂಲಕ ಮಧ್ಯಮ ವರ್ಗದವರ ಹಾಗು ಕೂಲಿಕಾರ ವರ್ಗದ ಸಮಸ್ಯೆಗಳನ್ನು ಪ್ರತಿಬಿಂಬಿಸತೊಡಗಿದರು. ಆಧುನೀಕರಣದ ಫಲವಾಗಿ ಬಂದ ಸುಶಿಕ್ಷಿತ ಬ್ರಾಹ್ಮಣೇತರ ನವ ಮಧ್ಯಮವರ್ಗ ಹಾಗೂ ಕೈಗಾರೀಕರಣದ ಫಲವಾಗಿ ಹುಟ್ಟಿದ ದುಡಿಯುವ ವರ್ಗ ಈ ಸಮಯಕ್ಕಾಗಲೇ ರೂಪಿತವಾಗಿದ್ದರಿಂದ ಈ ಸಾಹಿತ್ಯ ತಕ್ಕಮಟ್ಟಿಗೆ ಬೇರೂರಿತು. ಸಾಹಿತ್ಯ ಗಿರಣಿಯ ಹೊಗೆಯಿಂದ ತುಂಬಿರಬೇಕು, ದೀನದಲಿತರ ಬಾಳನ್ನು ಬಿಂಬಿಸಬೇಕು, ಸಾಮಾಜಿಕ ಅನ್ಯಾಯಗಳನ್ನು ಬಯಲಿಗೆಳೆಯಬೇಕು ಎಂಬಂತಹ ಆಶಯವನ್ನು ಹೊಂದಿದ ಪ್ರಗತಿಶೀಲರಲ್ಲಿ ಕ್ರಾಂತಿ, ರಕ್ತ, ಕಣ್ಣೀರು ಮುಂತಾದ ಶಬ್ದಗಳು ಧಾರಾಳವಾಗಿ ಬಳಕೆಯಾದವು. ಮುಖ್ಯವಾಗಿ ಕಾದಂಬರಿ ಪ್ರಕಾರದಲ್ಲಿ ಈ ಚಳವಳಿ ಪ್ರಬಲವಾಗಿ ಬೆಳೆಯಿತು. ಕಾವ್ಯದಲ್ಲಿ ಎಕ್ಕುಂಡಿ, ಗಂಗಾಧರ ಚಿತ್ತಾಲರು ಈ ದಿಕ್ಕಿನಲ್ಲಿ ಕೃಷಿ ಮಾಡಿದ್ದರೆ, ಇವರ ಪರೋಕ್ಷ ಪರಿಣಾಮವನ್ನು ಅಡಿಗ, ಕುವೆಂಪು, ಬೇಂದ್ರೆ ಮುಂತಾದವರು ಈ ಸಮಯದಲ್ಲಿ ಬರೆದ ಕವನಗಳಲ್ಲೂ ಕಾಣಬಹುದು.
ಈ ಸಾಹಿತ್ಯದ ಮೇಲೆ ಮುಲ್ಕರಾಜ್ ಆನಂದ್, ಪ್ರೇಮಚಂದ್ ಮುಂತಾದ ಭಾರತೀಯ ಸಾಹಿತಿಗಳ ಪ್ರಭಾವವಿದೆ. ರಶಿಯನ್ ಸಾಹಿತ್ಯದ ಪ್ರಭಾವವೂ ಅಪಾರವಾದುದು. ಟಾಲ್ಸ್ಟಾಯ್, ಡಿಕೆನ್ಸ್, ಝೋಲಾ, ಗಾಲ್ಸ್ ವರ್ದಿ, ಮಾಕ್ಸಿಂ ಗಾರ್ಕಿ, ಮಾಯಕೋವಸ್ಕಿ, ಹರೀಂದ್ರನಾಥ್ ಮುಂತಾದವರ ಸಾಹಿತ್ಯದಿಂದ ನಮ್ಮ ಸಾಹಿತಿಗಳು ಪ್ರೇರಣೆ ಪಡೆದರು. ಆದರೆ ಇವರಲ್ಲಿನ ಎರಡನೆಯ ಗುಂಪು ಮುಖ್ಯವಾಗಿ ಅನಕೃ ಮತ್ತು ತರಾಸು ಈ ಪ್ರಭಾವಗಳಿಂದ ತಪ್ಪಿಸಿಕೊಂಡು ವಿಭಿನ್ನ ಶೈಲಿಯ ಸಾಹಿತ್ಯವನ್ನು ರಚಿಸಿದ್ದಾರೆ. ಅನಕೃ ಅವರು ವೇಶ್ಯಾಸಮಸ್ಯೆಯನ್ನು ಕುರಿತೇ ಹಲವಾರು ಕಾದಂಬರಿಗಳನ್ನು ರಚಿಸಿ ದ್ದಾರೆ. ವೇಶ್ಯಾಸಮಸ್ಯೆಯ ಹೆಸರಿನಲ್ಲಿ ಕಾಮ ಪ್ರಚೋದಿತ ಕಾದಂಬರಿಗಳನ್ನು ರಚಿಸಿದ್ದಾರೆ ಎಂಬ ಆರೋಪವನ್ನೂ ಎದುರಿಸಿದರು. ಇದಲ್ಲದೆ ಕಲಾವಿದನ ಬದುಕನ್ನು ಕುರಿತ ಕಾದಂಬರಿಗಳನ್ನು ರಚಿಸಿದ್ದಾರೆ. ತ.ರಾ.ಸು.ಅವರು ಐತಿಹಾಸಿಕ ಕಾದಂಬರಿಗಳ ರಚನೆಯತ್ತ ಕಾಲಿಟ್ಟರು. ಇವರಿಬ್ಬರೂ ಪ್ರಗತಿಶೀಲ ಚಳವಳಿಯ ಮೂಲೋದ್ದೇಶದಿಂದ ವಿಭಿನ್ನವಾದ ಸಾಹಿತ್ಯ ರಚನೆಯಲ್ಲಿ ಕಾಲಿಟ್ಟರು.
ಕೊನೆಯವರೆಗೂ ತಮ್ಮ ತತ್ವಗಳಿಗೆ ಬದ್ಧರಾಗಿ ನಡೆದ ಸಾಹಿತಿಗಳೆಂದರೆ ನಿರಂಜನರು ಮತ್ತು ಬಸವರಾಜ ಕಟ್ಟೀಮನಿ. ಇವರಿಬ್ಬರೂ ರೈತರ, ಬಡವರ್ಗದ ಹೋರಾಟಗಳನ್ನು ಕುರಿತು, ಜಾತಿ ಸಮಸ್ಯೆಯನ್ನು ಕುರಿತು ಕಾದಂಬರಿಗಳನ್ನು ರಚಿಸಿದ್ದಾರೆ. ಕಟ್ಟೀಮನಿಯವರು ಧರ್ಮದ ಅನಾಚಾರಗಳನ್ನು, ರಾಷ್ಟ್ರೀಯತೆಯ ಹೋರಾಟವನ್ನು ಚಿತ್ರಿಸುವ ಕಾದಂಬರಿ ಗಳನ್ನೂ ರಚಿಸಿದ್ದಾರೆ. ನಾಟಕ ರಂಗದಲ್ಲಿ ಈ ಚಳವಳಿಯ ಸಾಧನೆ ಅತ್ಯಲ್ಪ. ಶ್ರೀರಂಗರ ಕೆಲವು ನಾಟಕ ಗಳನ್ನು ಈ ಚಳವಳಿಗೆ ಸೇರಿದ ಕೃತಿಗಳು ಎಂದು ಸೇರಿಸಬಹುದು. ವಿಮರ್ಶೆಯಂತೂ ತೀರಾ ಹಿಂದುಳಿದಿದೆ. ಇದರ ಗದ್ಯ ಸಾಹಿತ್ಯದ ಭಾಷೆ ಸುಲಲಿತವಾಗಿದ್ದರಿಂದ ಕಾದಂಬರಿ ಸಾಹಿತ್ಯ ಬಹಳ ಜನಪ್ರಿಯವಾಯಿತು. ಓದುವ ವರ್ಗ ಈ ಸಾಹಿತ್ಯಕ್ಕೆ ಇತರೆ ಸಾಹಿತ್ಯ ಚಳವಳಿಗಳಿಗಿಂತ ಹೆಚ್ಚಾಗಿತ್ತು. ಆದರೆ ಅಕಾಡೆಮಿಕ್ ಆವರಣದಲ್ಲಿ ಈ ಚಳವಳಿಗೆ ಮನ್ನಣೆ ಸಿಗಲಿಲ್ಲ. ಈ ಲೇಖಕರಲ್ಲಿ ಯಾರೂ ವಿಶ್ವವಿದ್ಯಾಲಯಗಳ ಅಧ್ಯಾಪಕರಾಗಿರಲಿಲ್ಲ. ದೊಡ್ಡ ದೊಡ್ಡ ಸರಕಾರಿ ಹುದ್ದೆಗಳಲ್ಲಿರಲಿಲ್ಲ.
ಇವರ ನಂತರ ಬಂದ ನವ್ಯ ಸಾಹಿತಿಗಳು, ಕಲಾಪ್ರಜ್ಞೆಯ ಕೊರತೆಯಿಂದ ನರಳಿದ ಸಾಹಿತ್ಯವಾಗಿ ಪ್ರಗತಿಶೀಲರನ್ನು ಗುರುತಿಸಿದ್ದಾರೆ. ಸಾಹಿತ್ಯದ ಮಾನದಂಡಗಳನ್ನು ಮುಂದು ಮಾಡಿ ಕೇವಲ ಸಮಸ್ಯೆಗಳನ್ನು ಕುರಿತು ಬರೆದಾಕ್ಷಣ ಶ್ರೇಷ್ಠ ಸಾಹಿತ್ಯ ರಚಿತವಾಗುವುದಿಲ್ಲ. ಹೆಚ್ಚು ಓದುವ ವರ್ಗವನ್ನು ಪಡೆದು ಜನರನ್ನು ಮುಟ್ಟಿದರೆ ಅದು ಶ್ರೇಷ್ಠ ಸಾಹಿತ್ಯವಲ್ಲ ಎಂದಿದ್ದಾರೆ ಮತ್ತು 1960ರ ದಶಕದ ನಂತರ ಅಕಾಡೆಮಿಕ್ ವಲಯದಲ್ಲಿ ನವ್ಯ ಸಾಹಿತಿಗಳ ಪ್ರಭಾವ ಹೆಚ್ಚಿದ್ದರಿಂದ ಪ್ರಗತಿಶೀಲರ ಸಾಹಿತ್ಯ ಕುರಿತ ಚರ್ಚೆ ತನಗೆ ತಾನೇ ಹಿಂದುಳಿಯಿತು. ಅನಕೃ ಮತ್ತು ತರಾಸು ಅವರು ಚಳವಳಿಯಲ್ಲೇ ವಿಭಿನ್ನ ಮಾರ್ಗ ಹಿಡಿದಿದ್ದರಿಂದ ಚಳವಳಿಯ ಕಾವು ತಣ್ಣಗಾಯಿತು. ಆದರೂ ಈ ಪ್ರಗತಿಶೀಲ ಚಳವಳಿ ಮೃತ್ಯುಂಜಯ, ಚಿರಸ್ಮರಣೆ, ಮಾಡಿ ಮಡಿದವರು ಮುಂತಾದ ಉತ್ತಮ ಕೃತಿಗಳನ್ನು ನೀಡಿದೆ.
ನವ್ಯ ಸಾಹಿತ್ಯ ಚಳವಳಿ
ಪ್ರಗತಿಶೀಲರ ಜನಪ್ರಿಯತೆಗೆ ವಿರುದ್ಧವಾಗಿ ಆ ಸಮಯದಲ್ಲೇ ಕಲೆ, ಶ್ರೇಷ್ಠತೆ ಮುಖ್ಯ, ಜನಪ್ರಿಯತೆಯಲ್ಲ ಎನ್ನುವ ವಾದದೊಂದಿಗೆ ನವ್ಯ ಚಳವಳಿ ಕುಡಿಯೊಡೆಯ ತೊಡಗಿತು. ಮುಖ್ಯವಾಗಿ ಇಂಗ್ಲಿಷ್ ಕಲಿತ ಅಧ್ಯಾಪಕ ವರ್ಗ ಈ ಚಳವಳಿಯ ಮುನ್ನಡೆಯಲ್ಲಿತ್ತು. ಓದುಗರಿಗೆ ಸುಲಭವಾಗಿ ಸಾಹಿತ್ಯ ಅರ್ಥವಾಗಬೇಕಿಲ್ಲ. ಅವರಿಗೆ ‘ಸಂಸ್ಕಾರ’ ಬೇಕು ಎನ್ನುವ ಯುರೋಪು, ಅಮೆರಿಕಾದ ಮಾಡರನಿಸ್ಟ್ ವಿಮರ್ಶಕರ ಅಭಿಪ್ರಾಯವನ್ನು ಈ ಸಾಹಿತ್ಯ ಚಳವಳಿ ತನ್ನದಾಗಿಸಿಕೊಂಡಂತೆ ಕಾಣುತ್ತದೆ. ಈ ಸಾಹಿತ್ಯ ಚಳವಳಿ ಹುಟ್ಟಿತು. ಪ್ರಗತಿಶೀಲರಲ್ಲದೆ, ನವೋದಯದ ಸಾಹಿತಿಗಳನ್ನೂ ಗೇಲಿ ಮಾಡುತ್ತ, ವ್ಯಂಗ್ಯ-ವಿಡಂಬನೆಯನ್ನು ಸ್ಥಾಯಿಭಾವವನ್ನಾಗಿಸಿಕೊಂಡು ಈ ಚಳವಳಿ ಮುನ್ನಡೆಯಿತು.
ಚಾರಿತ್ರಿಕವಾಗಿ ನವ್ಯ ಚಳವಳಿಯ ಆರಂಭ ಮಾಡಿದವರು ಯಾರು ಎಂಬುದರ ಬಗ್ಗೆ ದ್ವಂದ್ವವಿದೆ. ಈ ದ್ವಂದ್ವವನ್ನು ‘ಗೋಕಾಕರು ತಾಂತ್ರಿಕ ನಾವೀನ್ಯತೆ ತಂದರು, ಅಡಿಗರು ವಸ್ತು-ವಿಷಯದಲ್ಲಿ ನಾವೀನ್ಯತೆ ತಂದದ್ದಲ್ಲದೆ ಚಳವಳಿಯನ್ನು ಬೆಳೆಸಲು ನೆರವಾದರು’ ಎಂದು ಬಗೆಹರಿಸಿಕೊಳ್ಳಲಾಗಿದೆ. ಧಾರವಾಡದ ಗೆಳೆಯರ ಗುಂಪಿನ ಸದಸ್ಯರಾಗಿದ್ದ ವಿನಾಯಕ ಕೃಷ್ಣ ಗೋಕಾಕರು ಅಲ್ಲಿನ ಇತರ ಸದಸ್ಯರಂತೆ ಮುಖ್ಯವಾಗಿ ಬೇಂದ್ರೆ ಮತ್ತು ಮಧುರ ಚೆನ್ನರಂತೆ ಅರವಿಂದರ ಪ್ರಭಾವಕ್ಕೆ ಒಳಗಾದರೂ, ಜಾನಪದದ ಪ್ರಭಾವಕ್ಕೆ ಒಳಗಾಗದೆ ತಮ್ಮದೇ ಆದ ಛಾಪಿನ ಹುಡುಕಾಟದಲ್ಲಿದ್ದರು. ಅವರ ಇಂಗ್ಲೆಂಡ್ ಪ್ರವಾಸ ಅದಕ್ಕೆ ತಕ್ಕ ಭೂಮಿಕೆಯನ್ನು ಸಿದ್ಧಪಡಿಸಿತು. 1950ರಲ್ಲಿ ಮುಂಬೈನಲ್ಲಿ ನಡೆದ ಸಾಹಿತ್ಯ ಸಮ್ಮೇಳನದಲ್ಲಿ ಅವರು ನವ್ಯ ಕಾವ್ಯದ ಘೋಷಣೆ ಮಾಡಿದರು. ನಂತರ ಆ ಪ್ರಣಾಳಿಕೆಯನ್ನು ನಿರೂಪಿಸುವ ‘ನವ್ಯಕವನ’ಗಳನ್ನು ಹೊರತಂದರು. ಇದೇ ಸಂದರ್ಭದಲ್ಲಿ ಗೋಪಾಲಕೃಷ್ಣ ಅಡಿಗರು ನವೋದಯ ಚಳವಳಿಗೆ ವಿದಾಯ ಹೇಳಿ ಭಿನ್ನ ಮಾರ್ಗ ಹಿಡಿಯುವ ಹವಣಿಕೆಯಲ್ಲಿದ್ದರು. ತಮ್ಮ ನಡೆದು ಬಂದ ದಾರಿ ಕವನ ಸಂಗ್ರಹದಲ್ಲಿ ಅಡಿಗರು ‘ನಡೆದು ಬಂದ ದಾರಿ ಕಡೆಗೆ ತಿರುಗಿಸಬೇಡ, ಕಣ್ಣ ಹೊರಳಿಸಬೇಡ’ ಎಂದು ಘೋಷಿಸುತ್ತ ಹೊಸ ದಿಕ್ಕಿನೆಡೆಗೆ ಸಾಗಿದರು. ಅಡಿಗರು ತಮ್ಮೊಂದಿಗೆ ಇತರರನ್ನೂ ಆ ದಾರಿಯಲ್ಲಿ ಕೊಂಡೊಯ್ದರು. ಕಾವ್ಯದಲ್ಲಿ ರಾಮಚಂದ್ರಶರ್ಮ, ಎ.ಕೆ.ರಾಮಾನುಜನ್, ಸುಮತೀಂದ್ರ ನಾಡಿಗ್, ಚಂದ್ರಶೇಖರ ಕಂಬಾರ ಅವರ ಜೊತೆಗಾರರಾದರು. ಮುಖ್ಯವಾಗಿ ನವೋದಯ ಸಾಹಿತಿಗಳಾಗಿದ್ದ ಜಿ.ಎಸ್.ಶಿವರುದ್ರಪ್ಪ, ಚೆನ್ನವೀರ ಕಣವಿ, ಕೆ.ಎಸ್. ನರಸಿಂಹ ಸ್ವಾಮಿಗಳೂ ನವ್ಯರ ಪ್ರಭಾವಕ್ಕೆ ಒಳಗಾಗಿ ಬದಲಾದರು. ಸದಾಶಿವ, ಅನಂತಮೂರ್ತಿ, ಲಂಕೇಶ್, ತೇಜಸ್ವಿ, ಚಿತ್ತಾಲ ಮುಂತಾದವರು ತಮ್ಮ ಕಥೆ-ಕಾದಂಬರಿ ಗಳ ಮೂಲಕ ನವ್ಯಚಳವಳಿಯಲ್ಲಿ ಭಾಗವಹಿಸಿದರು. ನಾಟಕ ಕ್ಷೇತ್ರದಲ್ಲಿ ಗಿರೀಶ್ ಕಾರ್ನಾಡ್, ಕಂಬಾರ ಮತ್ತು ಚಂದ್ರಶೇಖರ ಪಾಟೀಲರು ಮುಖ್ಯರಾಗುತ್ತಾರೆ.
ನವ್ಯ ಸಾಹಿತಿಗಳು ನವೋದಯದ ರಾಷ್ಟ್ರೀಯವಾದಿ ಚಿಂತನೆಗಳ ಮಿತಿಯನ್ನು ಅರಿತಂತೆ ಕಾಣುತ್ತಾರೆ. ಅವರೇ ಹೇಳುವಂತೆ ಸ್ವಾತಂತ್ರ್ಯ ಬಂದ ನಂತರ, ಸ್ವಾತಂತ್ರ್ಯ ಪೂರ್ವದಲ್ಲಿದ್ದ ಕನಸುಗಾರಿಕೆ, ಆದರ್ಶ ಮಾಯವಾಗಿ ವಾಸ್ತವದ ಸಮಸ್ಯೆಗಳು ಎದುರಾಗತೊಡಗಿದವು. ಜೀವನವನ್ನು ರಮ್ಯವಾಗಿ ಪರಿಭಾವಿಸುವ ರೀತಿ ಬಿಟ್ಟು ವ್ಯಂಗ್ಯವಾಗಿ ವಿಡಂಬನಾತ್ಮಕವಾಗಿ ಚಿತ್ರಿಸುವ ದಾರಿಯನ್ನು ನವ್ಯ ಸಾಹಿತಿಗಳು ಹಿಡಿದರು. ನವೋದಯ ಸಾಹಿತಿಗಳಿಗೂ, ನವ್ಯ ಸಾಹಿತಿಗಳಿಗೂ ಇರುವ ಸಾಮ್ಯವೆಂದರೆ ಇಬ್ಬರೂ ವ್ಯಕ್ತಿಕೇಂದ್ರಿತ, ಆತ್ಮಕೇಂದ್ರಿತ ನೆಲೆಯಿಂದ ಸಮಾಜವನ್ನು ನೋಡಿದ್ದು. ನವ್ಯ ಚಳವಳಿ ಕಾವ್ಯಕ್ಷೇತ್ರದಲ್ಲಿ ಗದ್ಯದ ಲಯವನ್ನು ತರುವ ಪ್ರಯತ್ನ ಮಾಡುತ್ತಲೇ, ಕಥಾಕ್ಷೇತ್ರದಲ್ಲಿ ಗದ್ಯವನ್ನು ಪದ್ಯವಾಗಿಸುವ ಹೋರಾಟ ಮಾಡಿತು. ಸಾಹಿತ್ಯ ವಾಚ್ಯವಾಗಕೂಡದು ಸೂಚ್ಯವಾಗಿರಬೇಕು. ಹೇಳುವುದನ್ನು ಹೇಳಿಕೆಯ ರೂಪದಲ್ಲಿ ಹೇಳದೆ ಪ್ರತಿಮೆ, ಸಂಕೇತಗಳ ಮೂಲಕ ಹೇಳಬೇಕೆಂದು ಹೊರಟರು. ವಾಸ್ತವ ಸಂಕೀರ್ಣವಾಗಿರುವಂತೆ, ವಾಸ್ತವದ ಗ್ರಹಿಕೆಯಾದ ಸಾಹಿತ್ಯವೂ ಆ ಅನುಭವವನ್ನು ಸಮಗ್ರವಾಗಿ ಹಿಡಿದಿಡಲು ಸಂಕೀರ್ಣವಾಗಲೇಬೇಕಾಗುತ್ತದೆ ಎಂಬ ನಿಲುವನ್ನು ನವ್ಯ ಸಾಹಿತ್ಯ ತಳೆಯಿತು.
ಈ ಸಾಹಿತ್ಯ ತನ್ನ ನಿಲುವಿನ ಪರಿಣಾಮವಾದ ಸಂಕೀರ್ಣತೆಯಿಂದಾಗಿ ಅದನ್ನು ಅರ್ಥೈಸುವ ವಿಮರ್ಶನ ಪಡೆಯನ್ನು ಕಾವ್ಯ ಪ್ರಕಾರದಲ್ಲಿ ಗದ್ಯ, ಕಾದಂಬರಿಗಳಿಗೆ ಇದು ಅನ್ವಯವಾಗುವುದಿಲ್ಲ. ನವ್ಯ ಸಾಹಿತ್ಯವನ್ನು ಅರ್ಥೈಸುವ ಸಲುವಾಗಿ ಒಂದು ದೊಡ್ಡ ವಿಮರ್ಶಕರ ದಂಡೇ ಕನ್ನಡದಲ್ಲಿ ಸಿದ್ದವಾಯಿತು. ಪಠ್ಯವಿಮರ್ಶೆ ಬಿರುಸಾಗಿ ಸಾಗಿತು. ಜಿ.ಎಸ್.ಆಮೂರ, ಜಿ.ಎಚ್.ನಾಯಕ, ಯು.ಆರ್.ಅನಂತಮೂರ್ತಿ, ಗಿರಡ್ಡಿ ಗೋವಿಂದ ರಾಜ, ಕಿ.ರಂ.ನಾಗರಾಜ, ಎಚ್.ಎಸ್. ರಾಘವೇಂದ್ರರಾವ್, ಎಚ್.ಎಮ್.ಚನ್ನಯ್ಯ ಮುಂತಾದ ವಿಮರ್ಶಕರ ದೊಡ್ಡ ಪಡೆ ನಿರ್ಮಾಣವಾಯಿತು. ಇಂಗ್ಲಿಷಿನ ಟಿ.ಎಸ್. ಎಲಿಯಟ್, ಎಫ್.ಆರ್.ೊಲೀವಿಸ್, ಐ.ಎ.ರಿಚರ್ಡ್ಸ್, ಕ್ಲಿಯಾಂತ್ ಬ್ರೂಕ್ಸ್ ಮುಂತಾದವರ ವಿಚಾರಧಾರೆ ಕನ್ನಡ ಸಾಹಿತಿಗಳ ಸಾಹಿತ್ಯ ತತ್ವದ ತಳಪಾಯವಾಯಿತು. ಇವರ ವಿಮರ್ಶಾ ತತ್ವಗಳು ಎಷ್ಟು ಪ್ರಭಾವ ಬೀರಿದೆಯೆಂದರೆ, ನವ್ಯ ಸಾಹಿತಿಗಳನ್ನು ವಿರೋಧಿಸುವ ಬಂಡಾಯ ದಲಿತ ಸಾಹಿತಿಗಳೂ ಮತ್ತು ಆಳದಲ್ಲೆಲ್ಲೋ ಇದೇ ತತ್ವಗಳನ್ನು ಅಳವಡಿಸಿ ಕೊಂಡಿದ್ದಾರೆನಿಸುತ್ತದೆ. ಅವರು ಅದನ್ನು ಅಳವಡಿಸಿಕೊಂಡಿರುವ ರೀತಿಯನ್ನು ಕುರಿತ ಅಧ್ಯಯನ ಇನ್ನೂ ಆಗಬೇಕಾಗಿದೆ.
ಇದಲ್ಲದೆ ನವ್ಯ ಸಾಹಿತಿಗಳು ಇಂಗ್ಲಿಷಿನ ಟಿ.ಎಸ್.ಎಲಿಯಟ್, ಡಬ್ಲ್ಯು.ಬಿ.ಯೇಟ್ಸ್, ಡಿ.ಎಚ್.ಲಾರೆನ್ಸ್ ಮತ್ತು ಇತರ ಯುರೋಪಿಯನ್ ಸಾಹಿತಿಗಳಾದ ಕಾಫ್ಕ, ಕಾಮು, ಸಾರ್ತ್ರೆ ಮುಂತಾದವರ ಸಾಹಿತಿಗಳ ಪ್ರಭಾವಕ್ಕೂ ಒಳಗಾದರು. ಅಸ್ತಿತ್ವವಾದವು ಇಲ್ಲಿನ ಮಣ್ಣಿಗೆ ಬಂದು, ಇಲ್ಲಿನ ‘ಮಣ್ಣಿನ ವಾಸನೆ’ ಪಡೆಯಿತು. ಮುಖ್ಯವಾಗಿ ನಾಟಕ ರಂಗದಲ್ಲಿ ಅಸಂಗತ ನಾಟಕಗಳು ಅಸಂಖ್ಯವಾಗಿ ರಚಿತಗೊಂಡವು. ಕಂಬಾರ, ನ.ರತ್ನ, ಚಂದ್ರಕಾಂತ ಕುಸನೂರು ಮುಂತಾದವರು ಈ ಅಸಂಗತ ನಾಟಕಗಳ ಚಳವಳಿಯಲ್ಲಿ ಭಾಗವಹಿಸಿದ್ದಾರೆ. ಇದಲ್ಲದೆ ಕಂಬಾರ ಮತ್ತು ಕಾರ್ನಾಡರು ಅಸ್ತಿತ್ವವಾದಿ ಚಿಂತನೆಗಳುಳ್ಳ ನಾಟಕಗಳನ್ನು ರಚಿಸಿದ್ದಾರೆ. ಈ ನಾಟಕಗಳು ರಂಗದ ಮೇಲೂ, ಬೇರೆ ಭಾಷೆಗಳಲ್ಲೂ ಯಶಸ್ವಿಯಾಗಿವೆ. ಆದರೆ 1970ರ ದಶಕದ ನಂತರ ಕಂಬಾರ ಮತ್ತು ಕಾರ್ನಾಡರು ನಿಧಾನವಾಗಿ ಯಕ್ಷಗಾನ ಮತ್ತು ಜಾನಪದಗಳಿಗೆ ಹೊರಳುವ ಯತ್ನ ಮಾಡುತ್ತಾರೆ. ಜರ್ಮನ್ ನಾಟಕಕಾರ ಬ್ರೆಕ್ಟ್ ಕನ್ನಡ ನಾಟಕರಂಗದಲ್ಲಿ ಹೆಚ್ಚು ಪ್ರಚಲಿತವಾಗುವುದರೊಂದಿಗೆ ಪ್ರಭಾವವನ್ನೂ ಬೀರುತ್ತಾನೆ.
ಕಥಾಕ್ಷೇತ್ರದಲ್ಲೂ 1970ರ ದಶಕದಲ್ಲಿ ತೇಜಸ್ವಿ ಮತ್ತು ಲಂಕೇಶ್ ನವ್ಯದ ಹಾದಿ ಯಿಂದ ಪಕ್ಕಕ್ಕೆ ಸರಿದು ಹೊಸ ರೀತಿಯ ನವ್ಯ ಸಾಹಿತ್ಯವನ್ನು ರಚಿಸಿದಂತೆ ಕಾಣುತ್ತದೆ. ತೇಜಸ್ವಿಯವರು ‘ಅಬಚೂರಿನ ಪೋಸ್ಟಾಫೀಸು’ವಿನಲ್ಲಿ ವಿಭಿನ್ನ ದಾರಿ ಹಿಡಿದು ನಡೆದರೆ, ಲಂಕೇಶರ ‘ಮುಸ್ಸಂಜೆಯ ಕಥಾಪ್ರಸಂಗ’ ಸಹ ಆ ದಾರಿಯಲ್ಲಿ ನಡೆಯುತ್ತದೆ. ಅನಂತಮೂರ್ತಿಯವರೂ ಸಹ ತಮ್ಮ ‘ಸೂರ್ಯನ ಕುದುರೆ’ ಮೂಲಕ ವಿಭಿನ್ನ ದಾರಿ ಹಿಡಿದಂತೆ ಕಾಣುತ್ತಾರೆ. ನಂತರದ ಅವರ ಭವ್ಯ, ದಿವ್ಯ ಕಾದಂಬರಿಗಳು ತುಳಿದ ಹಾದಿ ಸಂಪೂರ್ಣ ಭಿನ್ನವಾದದ್ದು. ಕಾವ್ಯಕ್ಷೇತ್ರದಲ್ಲಿ ನವ್ಯ ಸಾಹಿತಿಗಳಾಗಿದ್ದ ಸುಮತೀಂದ್ರ ನಾಡಿಗ್, ಲಕ್ಷ್ಮಿನಾರಾಯಣ ಭಟ್ಟ, ಎಚ್.ಎಸ್.ೊವೆಂಕಟೇಶಮೂರ್ತಿ, ಬಿ.ಆರ್.ೊ ಲಕ್ಷ್ಮಣರಾವ್ ನವ್ಯದ ಸಂಕೀರ್ಣತೆ ಯನ್ನು ಬಿಟ್ಟು, ಹಾಡಲು ಅನುಕೂಲವಾಗುವ ಕವಿತೆಗಳನ್ನು ರಚಿಸುತ್ತಾ ಕ್ಯಾಸೆಟ್ಗಳ ಮೂಲಕ ಓದುಗರನ್ನು ತಲುಪುತ್ತಿದ್ದಾರೆ. ಚಂದ್ರಶೇಖರ ಕಂಬಾರರ ಕಾವ್ಯ, ನವ್ಯದಲ್ಲಿದ್ದರೂ ಮೊದಲಿನಿಂದಲೂ ಜಾನಪದದ ಸೊಗಡನ್ನು ಉಳಿಸಿಕೊಂಡು ವಿಭಿನ್ನ ದಾರಿ ಹಿಡಿಯುವ ಹವಣಿಕೆಯಲ್ಲೇ ಇತ್ತು. ಹೀಗೆ ನವ್ಯ ಸಾಹಿತ್ಯ 1970ರ ದಶಕದಲ್ಲಿ ಪ್ರಾರಂಭವಾದ ಬಂಡಾಯ, ದಲಿತ ಸಾಹಿತ್ಯಗಳೊಂದಿಗೆ ಅನುಸಂಧಾನ ಮಾಡುತ್ತ ನಿಧಾನಕ್ಕೆ ಬೇರೆ ದಿಕ್ಕಿಗೆ ಹೊರಳತೊಡಗಿತು. ಇಂದಿಗೂ ಆ ಸಾಹಿತಿಗಳು ಸಾಹಿತ್ಯ ರಚನೆ ಮಾಡುತ್ತಿದ್ದರೂ ಅದರ ಸ್ವರೂಪವನ್ನು ಗುರುತಿಸುವ ಕೆಲಸ ಆಗಬೇಕಿದೆ. ಇದನ್ನು ಸ್ಥೂಲವಾಗಿ ‘ನವ್ರೋ’ ಸಾಹಿತ್ಯ ಎಂದು ಪರಿಗಣಿಸಬಹುದು. ಇದರ ರೂಪುರೇಷೆಗಳ ನಿರ್ಧಾರ ಇನ್ನೂ ಆಗಬೇಕಿದೆ.
ನವ್ಯ ಸಾಹಿತ್ಯ ಚಳವಳಿ ವ್ಯಕ್ತಿಕೇಂದ್ರಿತವಾದುದು ಎಂಬ ಆರೋಪವಿದ್ದರೂ, ಅವರು ಸಾಮಾಜಿಕ ಸಮಸ್ಯೆಗಳನ್ನು ಗಮನಿಸದೇ ಇರಲಿಲ್ಲ. ಇದಕ್ಕೆ ಕಾರಣ ಅಂದಿನ ಸಾಮಾಜಿಕ ರಾಜಕೀಯ ಪರಿಸ್ಥಿತಿ. ನೆಹರೂ ಬ್ರಾಂಡಿನ ಸಮಾಜ ವಾದದಿಂದ ಭ್ರಮನಿರಸನಗೊಂಡಿದ್ದ ಲೋಹಿಯಾ ಅವರು ಮಾರ್ಕ್ಸ್ ಮತ್ತು ಗಾಂಧಿ ಮಿಶ್ರಿತ ಸಮಾಜವಾದವನ್ನು ಮುಂದೆ ಮಾಡಿದ್ದರು. ಈ ಸಮಾಜವಾದ ಕರ್ನಾಟಕದ ಶಿವಮೊಗ್ಗ ಜಿಲ್ಲೆಯಲ್ಲಿನ ಶಾಂತವೇರಿ ಗೋಪಾಲಗೌಡರಿಂದ ಕರ್ನಾಟಕದ ರಾಜಕೀಯದಲ್ಲಿ ತನ್ನ ಪ್ರಭಾವ ವಲಯವನ್ನು ರೂಪಿಸಿಕೊಂಡಿತು. ಶಿವಮೊಗ್ಗೆಯ ನವ್ಯ ಸಾಹಿತಿಗಳು ಹಾಗು ಇತರರು ಲೋಹಿಯಾವಾದಿಗಳಾದರು. ಇದರಿಂದಾಗಿ ಅವರ ಸಾಹಿತ್ಯ ಸಾಮಾಜಿಕ ರೂಪವನ್ನೂ ತಳೆದಿದೆ. ಅರಿವು-ಬರಹ ಗುಂಪು ಮಾರ್ಕ್ಸ್ವಾದಿ ಧೋರಣೆಗಳನ್ನು ಆಧಾರವಾಗಿಟ್ಟುಕೊಂಡು, ಅದರಲ್ಲಿನ ಹೊಸ ಬೆಳವಣಿಗೆಗಳನ್ನು(ನಿಯೋ ಮಾರ್ಕ್ಸಿಸ್ಟ್ ಮತ್ತು ಪೋಸ್ಟ್ ಸ್ಟ್ರಕರಲಿಸ್ಟ್ ಮಾರ್ಕ್ಸಿಸ್ಟ್), ವಿಚಾರಧಾರೆಗಳನ್ನು ಅಳವಡಿಸಿಕೊಂಡು ಕನ್ನಡ ಸಾಹಿತ್ಯ ಸಂಸ್ಕೃತಿಯ ಆಗುಹೋಗುಗಳನ್ನು ವಿಮರ್ಶಿಸಿತು. ಈ ಗುಂಪು ದಲಿತ ಬಂಡಾಯ ಚಳವಳಿಗಳು ಆರಂಭವಾದ ನಂತರ ಬಂದು, ಇದೀಗ ದೇಶೀವಾದ ಪ್ರಬಲವಾಗುತ್ತಿರುವ ಸಂದರ್ಭದಲ್ಲಿ ‘ಆಧುನಿಕತೆ’ ಭಾರತದಲ್ಲಿ ಇನ್ನು ಅಪರಿಪೂರ್ಣವಾದ ಯೋಜನೆಯಾಗಿರುವುದರಿಂದ ಅದನ್ನು ತಿರಸ್ಕರಿಸಲು ಬರುವುದಿಲ್ಲ ಎಂಬ ಧೋರಣೆಯಡಿ ಕೆಲಸ ಮಾಡುತ್ತಿದೆ ಮತ್ತು ಇದರ ವಿಚಾರದ ಹರಿವು ಬಹಳ ಪ್ರಸಾರಕ್ಕೆ ಬಂದಿಲ್ಲ.
ಬಂಡಾಯ ಸಾಹಿತ್ಯ ಚಳವಳಿ
ನವೋದಯ, ಪ್ರಗತಿಶೀಲ, ನವ್ಯ ಸಾಹಿತಿಗಳಲ್ಲಿ ಬಹುಪಾಲು ಜನರು ಮೇಲ್ಜಾತಿಗಳಿಗೆ ಸೇರಿದ ಜನರಾಗಿದ್ದರು. ಅದರಲ್ಲೂ ಅವರು ಮುಖ್ಯವಾಗಿ ಬ್ರಾಹ್ಮಣರು ಮತ್ತು ಲಿಂಗಾಯಿತರಾಗಿದ್ದರು. ಕುವೆಂಪು ಅವರಂಥವರು ಅಲ್ಲಿ ಇಲ್ಲಿ ಈ ಮಾತಿಗೆ ಅಪವಾದ ವಾಗಿದ್ದರು. ಇದಕ್ಕೆ ಬಹುಮುಖ್ಯ ಕಾರಣ ಅಕ್ಷರ ಸಂಸ್ಕೃತಿ ನಮ್ಮ ಸಮಾಜದಲ್ಲಿನ ಕೆಳಸ್ತರಗಳಿಗೆ ತಲುಪದೇ ಇದ್ದದ್ದು. ಸ್ವಾತಂತ್ರ್ಯದ ನಂತರ ಈ ಕೆಳಸ್ತರಗಳಲ್ಲಿನ ಜನರೂ ಅಕ್ಷರ ಸಂಸ್ಕೃತಿಯೆಡೆಗೆ ಬರತೊಡಗಿದರು. ಹೀಗೆ ಬಂದ ಮೊದಲ ತಲೆಮಾರಿನ ಹಿಂದುಳಿದ ವರ್ಗಗಳು ಮತ್ತು ದಲಿತರು 1970ರ ದಶಕದಲ್ಲಿ ಸಕ್ರಿಯವಾಗಿ ಸಾಹಿತ್ಯ ರಚನೆಗೆ ತೊಡಗಿದರು. ಸಾಮಾಜಿಕ ಬದ್ಧತೆ ಮತ್ತು ಸಾಮಾಜಿಕ ಬದಲಾವಣೆಯಾಗಿ ಸಾಹಿತ್ಯ ಎಂಬ ದೃಷ್ಟಿಕೋನ ಇವರದಾಗಿತ್ತು. 1960ರ ದಶಕದ ಕೊನೆಯ ಭಾಗದಲ್ಲಿ ಹಾವನೂರ ವರದಿ (ಹಿಂದುಳಿದ ವರ್ಗಗಳಿಗೆ ಮೀಸಲಾತಿ) ಜಾರಿಗಾಗಿ ನಡೆದ ಹೋರಾಟ, 1973ರಲ್ಲಿ ಬಸವಲಿಂಗಪ್ಪ ಇಡೀ ಕನ್ನಡ ಸಾಹಿತ್ಯವನ್ನು ಬೂಸಾ ಸಾಹಿತ್ಯ ಎಂದದ್ದು, ಕುವೆಂಪು ಅದನ್ನು ಸಮರ್ಥಿಸಿದ್ದು, ದೇವರಾಜ ಅರಸು ಸರಕಾರ ಭೂ ಸುಧಾರಣಾ ಮಸೂದೆಯನ್ನು ಜಾರಿಗೊಳಿಸಿ ಅಸಂಖ್ಯಾತ ಭೂಹೀನರಿಗೆ ಜಮೀನು ದೊರೆತದ್ದು, ಇವೆಲ್ಲಾ ಮೊದಲ ತಲೆಮಾರಿಗೆ ಅಕ್ಷರ ಪಡೆದ ಯುವಕರನ್ನು ಪ್ರಗತಿಪರವಾಗಿ ಚಿಂತಿಸಲು, ಆ ಚಿಂತನೆಯ ಫಲವಾಗಿ ಸಾಹಿತ್ಯ ರಚಿಸಲು ಪ್ರೇರೇಪಿಸಿತು.
ನವ್ಯರು ವ್ಯಕ್ತಿಗಳ ಭಾವನೆಗಳ ತುಮುಲಕ್ಕೆ, ಅಂತರಂಗದ ವಿವರಗಳಿಗೆ ರೂಪು ಕೊಡುತ್ತಿದ್ದಾಗ, ಬಂಡಾಯ ಸಾಹಿತಿಗಳು ಸಮಾಜದ ವಿಕಾರಗಳನ್ನು ಸಾಹಿತ್ಯದಲ್ಲಿ ಒಡಮೂಡಿಸುವ, ಆ ಮೂಲಕ ಬದಲಾವಣೆಗೆ ನಾಂದಿಯಾಗುವ ಕಾರ್ಯ ಕೈಗೊಂಡರು. ಈ ದೃಷ್ಟಿಯಿಂದಾಗಿ 1974ರಲ್ಲಿ ‘ಬರಹಗಾರರ ಮತ್ತು ಕಲಾವಿದರ ಒಕ್ಕೂಟ’ ಮೈಸೂರಿನಲ್ಲಿ ಜನ್ಮ ತಾಳಿತು. ಇಲ್ಲಿಂದಾಚೆಗೆ ಸಾಹಿತ್ಯವನ್ನು ಬ್ರಾಹ್ಮಣ ಪ್ರಜ್ಞೆ, ಶೂದ್ರ ಪ್ರಜ್ಞೆಯ ದೃಷ್ಟಿ ಪರಿಪಕಲ್ಪನೆಗಳನ್ನಿಟ್ಟುಕೊಂಡು ವಿವೇಚಿಸುವ ವಿಮರ್ಶೆ ಪ್ರಾರಂಭವಾಯಿತು. ಮೊದಲಿಗೆ ಕೆಲ ನವ್ಯ ಸಾಹಿತಿಗಳೂ, ದಲಿತ ಸಾಹಿತಿಗಳೂ ಈ ಬರಹಗಾರರ ಮತ್ತು ಕಲಾವಿದರ ಒಕ್ಕೂಟದಲ್ಲಿ ಇದ್ದರು. ನಂತರ ತುರ್ತುಪರಿಸ್ಥಿತಿಯ ಕಾಲದಲ್ಲಿ ಕೆಲವರು ಅದನ್ನು ವಿರೋಧಿಸದೆ ಆರಾಮವಾಗಿದ್ದರು. ಮತ್ತೆ ಕೆಲವರು ‘ತುರ್ತುಪರಿಸ್ಥಿತಿ’ಯನ್ನು ವಿರೋಧಿಸಿ ಸೆರೆಮನೆಯ ವಾಸಕ್ಕೂ ಈಡಾದರು. ಈ ಕಾಲದಲ್ಲಿ ಸಾಹಿತಿಗಳ ಧ್ರುವೀಕರಣವೂ ಆರಂಭವಾಯಿತು. ಈ ಧ್ರುವೀಕರಣ ಕೊನೆಗೆ 1979ರಲ್ಲಿ ಧರ್ಮಸ್ಥಳ ಸಾಹಿತ್ಯ ಸಮ್ಮೇಳನದ ಸಮಯದಲ್ಲಿ ಸ್ಫೋಟವಾಯಿತು. ದಲಿತ ಸಾಹಿತ್ಯದ ಚರ್ಚೆಗೆ ಅವಕಾಶ ನೀಡದ್ದರಿಂದ ಧರ್ಮಸ್ಥಳ ಸಾಹಿತ್ಯ ಸಮ್ಮೇಳನವನ್ನು ವಿರೋಧಿಸಿ ಪ್ರಗತಿಪರ ಸಾಹಿತಿಗಳು ಬೆಂಗಳೂರಿನಲ್ಲಿ ಮಾರ್ಚ್ 10-11ರಂದು ಪ್ರಥಮ ಬಂಡಾಯ ಸಾಹಿತ್ಯ ಸಮ್ಮೇಳನವನ್ನು ನಡೆಸಿದರು. ‘‘ಖಡ್ಗವಾಗಲಿ ಕಾವ್ಯ: ಜನರ ನೋವಿಗೆ ಮಿಡಿವ ಪ್ರಾಣಮಿತ್ರ’’ ಎಂಬ ಘೋಷಣೆಯೊಂದಿಗೆ ಚಳವಳಿ ಆರಂಭವಾಯಿತು. 1983ರಲ್ಲಿ ದಲಿತರು ಬಂಡಾಯ ಚಳವಳಿಯಿಂದ ದೂರವಾಗಿ ತಮ್ಮದೇ ಆದ ಅಸ್ತಿತ್ವವನ್ನು ಸ್ಥಾಪಿಸಿಕೊಂಡರು.
ಬಂಡಾಯ ಸಾಹಿತ್ಯದ ಮೇಲೆ ಮಾರ್ಕ್ಸ್ವಾದ, ಲೋಹಿಯಾವಾದ, ಗಾಂಧಿ, ಅಂಬೇಡ್ಕರರ ಪ್ರಭಾವವಿದೆ. ಬಂಡಾಯದ ತಾತ್ವಿಕ ನೆಲಗಟ್ಟನ್ನು ಸರಿಯಾಗಿ ಗುರುತಿಸಲು ಇನ್ನೂ ಆಗಿಲ್ಲ. ಬರಗೂರು ರಾಮಚಂದ್ರಪ್ಪ ಮಾರ್ಕ್ಸ್ವಾದಿ ದೃಷ್ಟಿಕೋನವನ್ನು ಪ್ರಮುಖವಾಗಿಸಿಕೊಂಡರೆ, ಕಾಳೇಗೌಡ ನಾಗವಾರ ಲೋಹಿಯಾ ವಾದವನ್ನು ಪ್ರಮುಖ ನೆಲಗಟ್ಟಾಗಿಸಿಕೊಳ್ಳುತ್ತಾರೆ. ಸಾಹಿತ್ಯ ಸಾಮಾಜಿಕ ಬದಲಾವಣೆಗೆ ದಾರಿ ಮಾಡಿಕೊಡಬೇಕು ಎನ್ನುತ್ತಲೇ ಅವರ ಪ್ರಥಮ ಸಮ್ಮೇಳನದ ಕರಪತ್ರದಲ್ಲಿ ‘‘ಕಲೆಯಲ್ಲಿ ರಾಜಕಾರಣವು ತತ್ಕ್ಷಣತೆಯನ್ನು ಮೀರಿ ಇಡೀ ಜೀವನೊದರ್ಶನವನ್ನು ಆವರಿಸಿಕೊಂಡಾಗ ಮಾತ್ರ ಶ್ರೇಷ್ಠ ಕೃತಿ ಹುಟ್ಟುತ್ತದೆ’’ ಎಂಬ ನವ್ಯರ ರೀತಿಯ ಸಾಹಿತ್ಯದ ಸಿದ್ಧಾಂತಕ್ಕೆ ಕಟ್ಟುಬಿದ್ದದ್ದು ಕಾಣುತ್ತದೆ. ಇತ್ತೀಚಿನ ಬಂಡಾಯ ವಿಮರ್ಶಕರಾಗಿದ್ದ ರಹಮತ್ ತರೀಕೆರೆಯವರು ‘ಪ್ರತಿ ಸಂಸ್ಕೃತಿ’ ಎಂಬ ಪರಿಕಲ್ಪನೆಗಳನ್ನು ಮುಖ್ಯ ಮಾನದಂಡವಾಗಿ ಬಳಸುತ್ತಿದ್ದರು. ಒಟ್ಟಾರೆ ಬರಗೂರು ರಾಮಚಂದ್ರಪ್ಪ, ಆರ್ಕೆ ಮಣಿಪಾಲ ಮುಂತಾದವರ ಮಾರ್ಕ್ಸ್ವಾದಿ ವಿಮರ್ಶೆಯಿಂದ ಪ್ರಾರಂಭವಾದ ಬಂಡಾಯ ವಿಮರ್ಶೆ ‘‘ಪ್ರತಿ ಸಂಸ್ಕೃತಿ’’, ‘‘ಶಿಷ್ಟ-ಪರಿಶಿಷ್ಟ’’ದವರೆಗೆ ತಲುಪಿತು. ಈ ಬೆಳವಣಿಗೆಯ ದಿಕ್ಕು-ದೆಸೆ, ಕಾರಣ-ಪರಿಣಾಮಗಳ ಸ್ಪಷ್ಟ ಅಧ್ಯಯನ ಇನ್ನೂ ಆಗಬೇಕಿದೆ.
ಬಂಡಾಯ ಸಾಹಿತ್ಯ ಕಾವ್ಯ, ಕಥೆ, ಕಾದಂಬರಿಗಳ ಪ್ರಕಾರದಲ್ಲಿ ಹುಲುಸಾಗಿ ಬೆಳೆದಿದೆ. ಕಥೆಯ ಚೌಕಟ್ಟು ಒಂದೇ, ಕೆಲವೇ ಕೆಲವು ಸಿದ್ಧ ರೂಪಗಳನ್ನು ಹಿಡಿದುಕೊಂಡು ಸಾಹಿತ್ಯ ರಚಿಸುತ್ತಿದ್ದಾರೆ ಎಂಬೆಲ್ಲಾ ಆರೋಪಗಳಿದ್ದರೂ ‘ಬಂಡಾಯ ಸಾಹಿತ್ಯ’ ಸಾಮಾಜಿಕವಾಗಿ 80ರ ದಶಕದಲ್ಲಿ ಕರ್ನಾಟಕದಲ್ಲಿ ಹಲವಾರು ಮನಸ್ಸುಗಳನ್ನು ಪ್ರಗತಿಪರವಾಗಿ ಆಲೋಚಿಸುವ, ದುಡಿಯುವ ಕಾರ್ಯಕ್ಕೆ ಪ್ರೇರೇಪಿಸಿದೆ. ನವ್ಯ ಸಾಹಿತಿಯಾಗಿದ್ದ ಚಂದ್ರಶೇಖರ ಪಾಟೀಲರು ಕವಿಯಾಗಿ, ತಮ್ಮ ‘ಸಂಕ್ರಮಣ’ ಪತ್ರಿಕೆಯ ಮೂಲಕ ಬಂಡಾಯ ಚಳವಳಿಗೆ ಪ್ರೇರಣೆಯಾಗಿ ನಿಂತಿದ್ದಾರೆ. ಬಂಡಾಯದವರಲ್ಲಿ ಬರಗೂರು ರಾಮಚಂದ್ರಪ್ಪ, ಕಾಳೇಗೌಡ ನಾಗವಾರ, ಸರಜೂ ಕಾಟ್ಕರ್, ಬಸವರಾಜ ಸಬರದ, ಆರ್ಕೆ ಮಣಿಪಾಲ, ಸ.ರಘನಾಥ, ಒಡೆಯರ್ ಡಿ.ಹೆಗ್ಗಡೆ, ವಿಷ್ಣುನಾಯಕ ಮುಂತಾದ ಕವಿಗಳಿ ದ್ದಾರೆ.
ಬಂಡಾಯ ಸಾಹಿತ್ಯದಲ್ಲಿ ಮುಖ್ಯವಾಗಿ ಹಲವಾರು ಕಥೆ-ಕಾದಂಬರಿಕಾರರಿದ್ದಾರೆ ಮತ್ತು ಅವರೆಲ್ಲಾ ನಮ್ಮ ಈಗಿನ ಮಹತ್ವದ ಕಥೆಗಾರರೂ ಹೌದು. ಇವರಲ್ಲಿ ಕಾಳೇಗೌಡ ನಾಗವಾರ, ಬರಗೂರು ರಾಮಚಂದ್ರಪ್ಪ, ಬೆಸಗರಹಳ್ಳಿ ರಾಮಣ್ಣ, ಕುಂ.ವೀರಭದ್ರಪ್ಪ, ಚೆನ್ನಣ್ಣ ವಾಲೀಕಾರ, ರಾಜಶೇಖರ ನೀರಮಾನ್ವಿ, ಜಾಣಗೆರೆ ವೆಂಕಟರಾಮಯ್ಯ, ಕಾ.ತ.ಚಿಕ್ಕಣ್ಣ, ಕರೀಗೌಡ ಬೀಚನಹಳ್ಳಿ, ಹೊರೆಯಾಲ ದೊರೆಸ್ವಾಮಿ ಮುಂತಾದವರು ಪ್ರಮುಖರು. ನಾಟಕ ಪ್ರೇಕ್ಷಕರನ್ನು (ಓದುಗರನ್ನು) ನೇರವಾಗಿ ಕ್ರಿಯೆಯಲ್ಲಿ ಪಾಲ್ಗೊಳ್ಳಲು ಆಹ್ವಾನಿಸುವ ಪ್ರಕಾರ. ಈ ಪ್ರಕಾರದಲ್ಲಿ ಬಂಡಾಯ ಸಾಹಿತಿಗಳು ಮಾಡಿರುವ ಕೃಷಿ ಅತ್ಯಲ್ಪವಾದುದು. ಚಂದ್ರಶೇಖರ ಪಾಟೀಲರನ್ನು ಬಿಟ್ಟರೆ ಮತ್ತಾರೂ ಕಣ್ಣಿಗೆ ಬೀಳುವುದಿಲ್ಲ. ಬಂಡಾಯ ಚಳವಳಿಯಲ್ಲಿ ನೇರವಾಗಿ ಭಾಗಿಯಲ್ಲದಿದ್ದರೂ ಟಿ.ಎನ್. ಸೀತಾರಾಮ್ ಅವರ ನಾಟಕಗಳು ಬಂಡಾಯ ಮನೋಧರ್ಮಕ್ಕೆ ಹತ್ತಿರವಾದವುಗಳು. ಆದರೆ ಟಿ.ಎನ್. ಸೀತಾರಾಮ್ ಅವರ ನಾಟಕಗಳಲ್ಲಿ ನಾಯಕ ಕೇವಲ ವ್ಯಕ್ತಿಯಾಗಿ ಅಸಹಾಯಕನಾಗಿ, ಸಿನಿಕನಾಗಿ ನಿರಾಶೆ ಹೊಂದುತ್ತಾನೆ. ನಾಯಕ ಸಮುದಾಯದ ಪ್ರತೀಕವಾಗಿ ಮೂಡುವುದೇ ಇಲ್ಲ. ಆದರೆ ಬಂಡಾಯ ಸಾಹಿತ್ಯ ಚಳವಳಿಯ ಕಾಲದಲ್ಲಿ ಬೀದಿನಾಟಕಗಳು ಬಹಳವಾಗಿ ಪ್ರಚಾರಕ್ಕೆ ಬಂದವು. ಇದರಲ್ಲಿ ಸಿ.ಜಿ.ಕೃಷ್ಣಸ್ವಾಮಿಯಂಥವರ ಸಮುದಾಯದ ತಂಡಗಳ ಮತ್ತು ವಿಜಯಾ ಅವರ ಶ್ರಮವನ್ನು ಗುರುತಿಸಬೇಕಾಗುತ್ತದೆ. ಎಚ್.ಎಸ್.ಶಿವಪ್ರಕಾಶರಂಥ ನಾಟಕಕಾರರು ಬಂಡಾಯ ಮನೋಧರ್ಮದವರೇ ಆದರೂ ಎಡಪಂಥೀಯ ವಿಚಾರಗಳನ್ನು ಸಂಶಯದಿಂದ ನೋಡುತ್ತಾ ಭಕ್ತಿಧಾರೆಗಳನ್ನು ಅಪ್ಪಿಕೊಂಡು ನಾಟಕ ರಚಿಸಿದ್ದಾರೆ. ಬಂಡಾಯ ಸಾಹಿತ್ಯ ಚಳವಳಿ ಮತ್ತು ದಲಿತ ಚಳವಳಿಗಳು ಕನ್ನಡ ನಾಟಕರಂಗಕ್ಕೆ ಮತ್ತೊಂದು ಆಯಾಮವನ್ನು ಮೂಡಿಸಿದೆ. ನಾಟಕಗಳ ಅಭಾವವಿದ್ದರೂ, ನಾಟಕೀಯ ಅಂಶಗಳಿರುವ ಕಥೆಗಳಿಗೆ ಕೊರತೆ ಇಲ್ಲದಿದ್ದರಿಂದ ಈ ಸಮಯದಲ್ಲಿ ಹಲವಾರು ಬಂಡಾಯ/ದಲಿತ ಕಥೆಗಳು, ನಾಟಕವಾಗಿ ಅನುವಾದಗೊಂಡು ಕನ್ನಡ ರಂಗಭೂಮಿಗೆ ಹೊಸ ಆಯಾಮವನ್ನೇ ಮೂಡಿಸಿದೆ. ಈ ಕೆಲಸ ಒಂದು ಚಳವಳಿಯ ಸ್ವರೂಪವನ್ನೇ ಪಡೆದುಕೊಂಡಂತೆ ಕಾಣುತ್ತಿದೆ ಮತ್ತು ಇನ್ನೂ ಸತತವಾಗಿ ಮುಂದುವರೆಯುತ್ತಿದೆ.
ಇತ್ತೀಚೆಗೆ ಬಂಡಾಯ ಸಾಹಿತಿಗಳಲ್ಲಿನ ಆಕ್ರೋಶ, ಸಿಟ್ಟು, ಪ್ರತಿಭಟನೆ ಮಾಯವಾಗಿ ‘ಪ್ರಾದೇಶಿಕತೆ’ ಎಂಬ ನೆಲೆಗಟ್ಟು ಕಥಾನಕಗಳನ್ನು ರೂಪಿಸತೊಡಗಿದೆ. ಪ್ರಾದೇಶಿಕ ಭಾಷೆ ಯಲ್ಲಿ ಅಲ್ಲಿನ ಜೀವನವನ್ನು ನೈಜವಾಗಿ ಎಳೆ ಎಳೆಯಾಗಿ ದಟ್ಟ ವಿವರಗಳೊಂದಿಗೆ ರೂಪಿಸುವಂಥ ಸಾಹಿತ್ಯ ಹೊರಬರುತ್ತಿದೆ. ಈ ಬದಲಾವಣೆ ಬಹಳ ಪ್ರಮುಖದ್ದು ಮತ್ತು ಇನ್ನೂ ಅಧ್ಯಯನಕ್ಕೆ ಒಳಗಾಗಬೇಕಾಗಿದೆ. ಈ ಚಳವಳಿ ಇನ್ನೂ ಜೀವಂತವಾಗಿರುವುದರಿಂದ, ಇದರ ಸ್ವರೂಪ-ವ್ಯಾಖ್ಯಾನಗಳ ವಿವರಣೆ ಸದ್ಯಕ್ಕೆ ಸುಲಭವಾಗಿ ಆಗುವುದಿಲ್ಲ.
ದಲಿತ ಸಾಹಿತ್ಯ ಚಳವಳಿ
ಕನ್ನಡ ಸಾಹಿತ್ಯ ಚರಿತ್ರೆಯಲ್ಲಿ ದಲಿತ ಸಾಹಿತ್ಯ ಬಹಳ ವಿಶಿಷ್ಟವಾದದ್ದು. ವಚನ ಚಳವಳಿಯ ನಂತರ ಮೊತ್ತ ಮೊದಲ ಬಾರಿಗೆ ಸಾಹಿತ್ಯ ರಚನೆಯು, ಒಂದು ಸಾಮಾಜಿಕ ಚಳವಳಿಯ ಅಂಗವಾಗಿ ಮೂಡಿಬಂದಿತು. ಕರ್ನಾಟಕದ ಇತಿಹಾಸದಲ್ಲಿ ದಲಿತ ಚಳವಳಿ ಮತ್ತು ದಲಿತ ಸಾಹಿತ್ಯ ಚಳವಳಿ ಒಟ್ಟಿಗೇ ಮೂಡಿಬಂದಿದೆ. ದಲಿತ ಸಂಘರ್ಷ ಸಮಿತಿಯ ಉಗಮ ಮತ್ತು ಬೆಳವಣಿಗೆ ದಲಿತ ಸಾಹಿತ್ಯದ ಉಗಮ ಮತ್ತು ಬೆಳವಣಿಗೆಯೂ ಹೌದು. ಆದರೆ ಅವುಗಳು ಇಂದು ಬೇರೆ ಬೇರೆಯಾಗಿ ನಿಂತಿವೆ, ಹಲವಾರು ಚಾರಿತ್ರಿಕ ರಾಜಕೀಯ ಕಾರಣಗಳಿಂದಾಗಿ. ಬಂಡಾಯ ಸಾಹಿತ್ಯ ಚಳವಳಿಯ ಹಿನ್ನೆಲೆಯಾಗಿರುವ 1960 ಮತ್ತು 1970ರ ದಶಕದ ಸಾಮಾಜಿಕ, ರಾಜಕೀಯ ವಾತಾವರಣವೇ ದಲಿತ ಚಳವಳಿಗೂ ಇದೆ. ಅಕ್ಷರ ಕಲಿತ ಮೊದಲ ತಲೆಮಾರು, ಹಾವನೂರ ವರದಿಯ ಪರಿಣಾಮ, ಸಮಾಜವಾದದ ಪ್ರಭಾವ, ಬಸವಲಿಂಗಪ್ಪನವರ ‘ಬೂಸಾ’ ಪ್ರಕರಣ, ದಲಿತರು ‘ಮಲ’ ಹೊರುವುದರ ವಿರುದ್ಧ ನಡೆದ ಹೋರಾಟ, ಭೂ ಮಸೂದೆ -ಇವೆಲ್ಲವುಗಳಿಂದ ದಲಿತರಲ್ಲಿ ಉಂಟಾದ ಎಚ್ಚರದ ಫಲವಾಗಿ 1974ರಲ್ಲಿ ಭದ್ರಾವತಿಯಲ್ಲಿ ‘ದಲಿತ ಸಂಘರ್ಷ ಸಮಿತಿ’ ರೂಪುಗೊಂಡಿತು ಮತ್ತು ‘ದಲಿತ ವಿದ್ಯಾರ್ಥಿ ಒಕ್ಕೂಟ’, ‘ದಲಿತ ಮಹಿಳಾ ಒಕ್ಕೂಟ’, ‘ದಲಿತ ಕಲಾ ಮಂಡಳಿ’, ‘ದಲಿತ ನೌಕರರ ಒಕ್ಕೂಟ’, ‘ದಲಿತ ವೈದ್ಯರ ಒಕ್ಕೂಟ’ ಮುಂತಾದ ಹಲವಾರು ಅಂಗಸಂಸ್ಥೆಗಳನ್ನು ಹುಟ್ಟುಹಾಕಿತು. 1976ರಲ್ಲಿ ‘ದಲಿತ ಬರಹಗಾರರ ಯುವ ಸಂಘಟನೆಯು’ ರೂಪುಗೊಂಡಿತು. ದಲಿತ ಸಂಘರ್ಷ ಸಮಿತಿಯ ವಿಚಾರಧಾರೆ ಗಾಂಧಿ, ಅಂಬೇಡ್ಕರ್, ಲೋಹಿಯಾ, ಮಾರ್ಕ್ಸ್ವಾದಿ ವಿಚಾರಗಳಿಂದ ರೂಪಿತವಾಗಿದೆ. ಈ ಒಂದು ಸಾಮಾಜಿಕ ಚಳವಳಿಯ ಅಂಗವಾಗಿ ಚಳವಳಿಯಲ್ಲಿದ್ದ ಜನರೇ ಸಾಹಿತ್ಯ ರಚನೆಗೂ ತೊಡಗಿದರು.
ಇದಕ್ಕೆ ಪ್ರೇರಣೆಯಾಗಿ ಇದೇ ಸುಮಾರಿಗೆ ಮಹಾರಾಷ್ಟ್ರದಲ್ಲಿ ಪ್ರಚಲಿತವಾಗಿದ್ದ ದಲಿತ ಸಾಹಿತ್ಯ ಚಳವಳಿಯೂ ಕೆಲಸ ಮಾಡಿದೆ. ಇದಲ್ಲದೆ ತೆಲುಗಿನಲ್ಲಿ ಬಂದ ವಿಪ್ಲವ ಸಾಹಿತ್ಯ, ದಿಗಂಬರ ಸಾಹಿತ್ಯ, ಆಫ್ರಿಕಾದ ಕಪ್ಪು ಜನರ ಸಾಹಿತ್ಯ ಕೂಡ ದೂರದ ಪ್ರಭಾವಗಳಾಗಿವೆ. ಮೊದಲಿಗೆ ಬಂಡಾಯ ಸಾಹಿತಿಗಳ ಒಡನಾಡಿಗಳಾಗಿದ್ದ ದಲಿತ ಸಾಹಿತಿಗಳು ‘ಬರಹಗಾರರು ಮತ್ತು ಕಲಾವಿದರ ಒಕ್ಕೂಟ’ದಲ್ಲಿದ್ದರು. ನಂತರ ಪ್ರಥಮ ಬಂಡಾಯ ಸಾಹಿತ್ಯ ಸಮ್ಮೇಳನದಲ್ಲೂ ಭಾಗವಹಿಸಿದ್ದರು. ಆದರೆ ನಂತರ ಅವರು ಬಂಡಾಯ ಸಾಹಿತ್ಯದಿಂದ ಬೇರೆಯಾಗಿ ತಮ್ಮದೇ ಆದ ಅಸ್ತಿತ್ವವನ್ನು ಸ್ಥಾಪಿಸಿಕೊಂಡರು.
ದಲಿತ ಸಾಹಿತ್ಯದಲ್ಲಿ ಕಾವ್ಯ ಹಾಗು ಸಣ್ಣ ಕಥೆ ಎರಡೂ ಪ್ರಕಾರಗಳಲ್ಲಿ ಹುಲುಸಾದ ಕೃಷಿ ನಡೆದಿದೆ. ಸಿದ್ಧಲಿಂಗಯ್ಯನವರ ಹೊಲೆಮಾದಿಗರ ಹಾಡು (1975) ಕವನ ಸಂಕಲನ ಇಂದಿಗೂ ಮಹತ್ವದ ಕೃತಿಯಾಗಿ ನಿಂತಿದೆ. ಕವನ ಬರೆಯುವುದು ಸಂವಹನಕ್ಕೆ, ಓದುಗರನ್ನು ತಲುಪಲು, ಪ್ರೇರೇಪಿಸಲು ಎಂಬ ಕಾಳಜಿಯಿಂದ ಬರೆದ ಗೀತೆಗಳು ಅವು. ನವ್ಯರಂತೆ ಪದ್ಯ ಅರ್ಥವಾಗಲು ಸಂಸ್ಕಾರ ಬೇಕು, ವಿಮರ್ಶಾ ಪರಿಜ್ಞಾನವಿರಬೇಕು ಎಂಬ ಧೋರಣೆ ಇಲ್ಲಿ ಇಲ್ಲ. ‘‘ಇಕ್ರಲಾ ವದೀರ್ಲಾ, ಈ ನನ್ ಮಕ್ಕಳ ಚರ್ಮ ಎಬ್ರಲಾ’’ ಎಂದು ಸಿದ್ಧಲಿಂಗಯ್ಯ ಬರೆದಾಗ ಕನ್ನಡ ಸಾಹಿತ್ಯ ಲೋಕ ಅಲುಗಾಡಿತು. ದಲಿತ ಲೋಕ ಉತ್ಸಾಹದಿಂದ ಚಳವಳಿಗೆ ಧುಮುಕಿತು. ಸಿದ್ಧಲಿಂಗಯ್ಯನವರ ಸಾವಿರಾರು ನದಿಗಳು (1979), ಕಪ್ಪು ಕಾಡಿನ ಹಾಡು (1983) ಸಹ ಮಹತ್ವಪೂರ್ಣ ಸಂಕಲನಗಳು. ಎಚ್. ಗೋವಿಂದಯ್ಯ ಹಲವಾರು ಕವನಗಳನ್ನು ಬರೆಯದೇ ಇದ್ದರೂ ಮಹತ್ವದ ಕವನಗಳನ್ನು ಬರೆದಿದ್ದಾರೆ. ಇದಲ್ಲದೆ ಕೆ.ಬಿ.ಸಿದ್ಧಯ್ಯ, ಮ.ನ.ಜವರಯ್ಯ, ಇಂದೂಧರ ಹೊನ್ನಾಪುರ, ಅರವಿಂದ ಮಾಲಗತ್ತಿ ಮುಂತಾದವರು ಸಹ ಮಹತ್ವದ ಸಂಕಲನಗಳನ್ನು ಹೊರತಂದಿದ್ದಾರೆ. ಇದಲ್ಲದೆ ಇತ್ತೀಚೆಗೆ ದಲಿತ ಸಾಹಿತಿಗಳ ಹೊಸ ತಲೆಮಾರು ಬಂದಿದೆ. ಇವುಗಳನ್ನು ದಾಖಲಿಸಲು ಇನ್ನೂ ಕಾಲ ಪಕ್ವವಾಗಿಲ್ಲ. ನವ್ಯರ ಉಚ್ಛ್ರಾಯ ಕಾಲದಲ್ಲಿ ಅವರಂತೆಯೇ ಸಾಹಿತ್ಯ ರಚನೆಗೆ ತೊಡಗಿದ ದೇವನೂರ ಮಹಾದೇವ ತಮ್ಮ ದ್ಯಾವನೂರು (1971), ಒಡಲಾಳ, ಕುಸುಮ ಬಾಲೆ ಕಥೆ/ಕಾದಂಬರಿಗಳ ಮೂಲಕ ಇತರ ದಲಿತ ಲೇಖಕರಿಗೆ ಹಾದಿ ತೋರಿಸಿದ್ದಾರೆ. ಇದಲ್ಲದೆ ಅರವಿಂದ ಮಾಲಗತ್ತಿಯವರ ಕ್ರೌರ್ಯ, ಮುಳ್ಳೂರು ನಾಗರಾಜ್ರವರ ಮರಣ ಮಂಡಲ ಮಧ್ಯದೊಳಗೆ, ಮ.ನ.ಜವರಯ್ಯನವರ ಮಾಗಿ ಕಾದಂಬರಿಗಳು ದಲಿತ ಸಾಹಿತ್ಯದ ವಿಶಿಷ್ಟ ದಾಖಲೆಗಳು. ಇದಲ್ಲದೆ ಇತ್ತೀಚೆಗೆ ಬರೆಯುತ್ತಿರುವ ಮೊಗಳ್ಳಿ ಗಣೇಶ್ ಸಹ ಇಂದಿನ ಮಹತ್ವದ ದಲಿತ ಕಥೆಗಾರರಲ್ಲಿ ಒಬ್ಬರು.
ನಾಟಕ ಸಾಹಿತ್ಯದಲ್ಲಿ ಬಂಡಾಯ ಸಾಹಿತಿಗಳಂತೆ ದಲಿತರೂ ಹಿಂದೆ ಬಿದ್ದಿದ್ದಾರೆ. ಸಿದ್ಧಲಿಂಗಯ್ಯನವರ ಏಕಲವ್ಯ ಮುಂತಾದ ನಾಟಕಗಳನ್ನು ಬಿಟ್ಟರೆ ನಾಟಕಗಳು ದಲಿತ ಸಾಹಿತ್ಯದಲ್ಲಿ ಬಹಳ ವಿರಳ. ಆದರೆ ಬಂಡಾಯ ಕಥೆಗಳಂತೆ, ಹಲವಾರು ದಲಿತ ಕಥೆ/ಕಾದಂಬರಿಗಳು ನಾಟಕಗಳಾಗಿ ಅನುವಾದಿತಗೊಂಡಿವೆ. ಇವುಗಳಲ್ಲಿ ಕುಸುಮ ಬಾಲೆಯ ರೂಪಾಂತರವು ಒಂದು ಮಹತ್ವದ ಸಾಂಸ್ಕೃತಿಕ ಸಂಗತಿಯಾಗಿ ಉಳಿದಿದೆ. ಆದರೆ ಬಂಡಾಯ ಮತ್ತು ದಲಿತ ಚಳವಳಿಯ ಚರ್ಚೆಗಳು ಇತರ ಕನ್ನಡದ ಮಹತ್ವದ ನಾಟಕಕಾರರನ್ನು ಪ್ರಭಾವಿಸಿದೆ. ಉದಾಹರಣೆಗೆ ಚಂದ್ರಶೇಖರ ಕಂಬಾರ ಮತ್ತು ಎಚ್.ಎಸ್. ಶಿವಪ್ರಕಾಶ್. ಈ ಚಳವಳಿ ಇನ್ನೂ ಜೀವಂತವಾಗಿರುವುದರಿಂದ ಮತ್ತು ಹೊಸ ಪೀಳಿಗೆಯ ಬರಹಗಾರರು ಈಗ ಬಂದಿರುವುದರಿಂದ, ಇದರ ಸಾಂಸ್ಕೃತಿಕ ರಾಜಕೀಯ ಆಯಾಮಗಳನ್ನು ಗುರುತಿಸಲು ಕಾಯಬೇಕಾಗಿದೆ. ಇಂದು ಆಂಧ್ರಪ್ರದೇಶದ ದಲಿತ ಚಳವಳಿಯ ಇತಿಹಾಸದಲ್ಲಿ ಮಾದಿಗರು ಪ್ರತ್ಯೇಕವಾಗಿ ಸಾಹಿತ್ಯ ಸಂಘಟನೆ ಸ್ಥಾಪಿಸಿಕೊಂಡು ಸಾಹಿತ್ಯ ರಚನೆ ಪ್ರಾರಂಭಿಸಿದ್ದಾರೆ. ಅಂಥ ಬೆಳವಣಿಗೆ ಇಲ್ಲಿ ಆಗುತ್ತದೋ ಇಲ್ಲವೋ ಗೊತ್ತಿಲ್ಲ. ಇಂದು ದಲಿತ ಸಂಘರ್ಷ ಸಮಿತಿ ಚುನಾವಣೆ ರಾಜಕೀಯದ ಪ್ರಶ್ನೆಯಿಂದಾಗಿ ಹಲವಾರು ವಿಭಜನೆಗಳನ್ನು ಕಂಡಿದೆ. ಮಹತ್ವದ ಬರಹಗಾರರನ್ನು ವಿಶ್ವವಿದ್ಯಾಲಯ ಮತ್ತು ಕನ್ನಡ ಸಾಹಿತ್ಯ ಲೋಕವು ತನ್ನೊಳಗೆ ಸೇರಿಸಿಕೊಂಡು ಗೌರವಿಸಿದೆ. ಇಂಥ ಸಂದರ್ಭದಲ್ಲಿ ಕಾವು, ರೊಚ್ಚು, ಉತ್ಸಾಹ ಕಡಿಮೆಯಾಗಿದೆ ಎಂಬಂತೆ ಕಾಣುತ್ತಿದೆ. ಅದರೆ ಯಾವುದಕ್ಕೂ ಕಾಲವೇ ಉತ್ತರಿಸಬಲ್ಲುದು. ದಲಿತ ಸಾಹಿತ್ಯ ಚಳವಳಿಯಲ್ಲಿ ಮಹತ್ವದ ವಿಮರ್ಶಕರು ಇನ್ನೂ ಮೂಡಿಬಂದಿಲ್ಲ ಅಥವಾ ಚಳವಳಿಗೆ ಅದರ ಅಗತ್ಯವಿಲ್ಲವೇನೋ ಎಂಬ ಪ್ರಶ್ನೆಗಳ ಕುರಿತ ಚರ್ಚೆ ಇನ್ನೂ ಆಗಬೇಕಿದೆ. ಆರಂಭದಲ್ಲಿ ಬಂಡಾಯ ಮತ್ತು ದಲಿತ ಸಾಹಿತ್ಯಗಳ ಪ್ರಮುಖ ವಿಮರ್ಶಕರಾಗಿದ್ದವರು ಡಿ.ಆರ್.ನಾಗರಾಜ.
ದಲಿತ ಸಾಹಿತ್ಯದ ಪ್ರಮುಖ ಅಂಶಗಳಲ್ಲಿ ಒಂದು, ಆಧುನಿಕ ಕನ್ನಡ ಸಾಹಿತ್ಯದ ಜಾತ್ಯತೀತ ಮುಖವಾಡವನ್ನು ಕಳಚಿ ಹಾಕಿದ್ದು. ‘ದಲಿತ ಸಾಹಿತ್ಯ’ ಪರಿಕಲ್ಪನೆಯ ವ್ಯಾಖ್ಯಾನಗಳನ್ನು ಮತ್ತು ಅದರ ಮೇಲಿನ ಚರ್ಚೆಯನ್ನು ಗಮನಿಸಿದಾಗ ಇದು ಸ್ಪಷ್ಟವಾಗುತ್ತದೆ. ಮುಖ್ಯವಾಗಿ ಎರಡು ವಾದಗಳನ್ನು ನಾವು ಗುರುತಿಸಬಹುದು.
1. ದಲಿತರನ್ನು ಕುರಿತ ಸಾಹಿತ್ಯ, ದಲಿತ ಸಾಹಿತ್ಯ.
2. ದಲಿತರೇ ಬರೆದ ಸಾಹಿತ್ಯ, ದಲಿತ ಸಾಹಿತ್ಯ
ಮೊದಲನೆಯದು ವಸ್ತು ಮತ್ತು ದೃಷ್ಟಿಕೋನವನ್ನು ಆಧರಿಸಿ ಮಾಡಿದ ವ್ಯಾಖ್ಯಾನವಾದರೆ, ಎರಡನೆಯದು ಹುಟ್ಟು ಮತ್ತು ಅನುಭವವನ್ನು ಆಧರಿಸಿ ಮಾಡಿದ ವ್ಯಾಖ್ಯಾನ. ಚರ್ಚೆ ಕೊನೆಯಲ್ಲಿ ದಲಿತರೇ ಬರೆದ ಸಾಹಿತ್ಯ ಮಾತ್ರ ದಲಿತ ಸಾಹಿತ್ಯ ಎಂಬಲ್ಲಿ ಬಂದು ನಿಂತಿದೆ. ಬಂಡಾಯ ಮತ್ತು ದಲಿತ ಸಾಹಿತ್ಯದ ನಡುವಿನ ಚರ್ಚೆ ಕೂಡ ಇವರ ಮುಂದುವರಿಕೆಯೇ ಆಗಿದೆ. ಬಂಡಾಯ ಸಾಹಿತಿಗಳು ದಲಿತ ಸಾಹಿತ್ಯವನ್ನು ಬಂಡಾಯ ಸಾಹಿತ್ಯದ ಒಂದು ಭಾಗ ಎಂದು ಪರಿಗಣಿಸುತ್ತಾರೆ. ಅವರ ಪ್ರಕಾರ ಎಲ್ಲಾ ಪ್ರಗತಿಪರ ದಲಿತ ಸಾಹಿತಿಗಳೂ ಬಂಡಾಯ ಸಾಹಿತಿಗಳು; ಆದರೆ ಎಲ್ಲ ಬಂಡಾಯ ಸಾಹಿತಿಗಳೂ ದಲಿತರಲ್ಲ. ಇದನ್ನು ದಲಿತ ಲೇಖಕರು ಒಪ್ಪದೇ ತಮ್ಮದೇ ಆದ ಅಸ್ತಿತ್ವವನ್ನು ಸ್ಥಾಪಿಸಿಕೊಂಡಿದ್ದಾರೆ. ಬಂಡಾಯ ಸಾಹಿತಿಗಳಲ್ಲಿ ಬ್ರಾಹ್ಮಣೇತರ ಸವರ್ಣೀಯರಿದ್ದಾರೆ. ಅವರು ಇದುವರೆವಿಗೂ ನಮ್ಮನ್ನು ತುಳಿದವರು, ಅವರ ಜೊತೆ ನಾವು ಹೇಗೆ ಇರುವುದು ಎಂಬುದು ದಲಿತರ ಪ್ರಶ್ನೆ. ಅವರೂ ನಮ್ಮನ್ನು ಶೋಷಿಸುತ್ತಿರುವುದರಿಂದ ಅವರ ವಿರುದ್ಧವೂ ನಮ್ಮ ಹೋರಾಟವಿರುವುದರಿಂದ, ನಾವು ನಮ್ಮದೇ ಆದ ಅಸ್ತಿತ್ವವನ್ನು ಸ್ಥಾಪಿಸಿಕೊಳ್ಳಬೇಕು ಎನ್ನುವುದು ದಲಿತರ ವಾದ. ಇದೇ ವಾದದ ಮುಂದುವರಿಕೆಯಾಗಿ ಇಂದು ಆಂಧ್ರಪ್ರದೇಶದ ಸಾಹಿತ್ಯದಲ್ಲಿ ಮಾಲ ಮತ್ತು ಮಾದಿಗ ಜಾತಿ, ದಲಿತ ಮತ್ತು ಮಹಿಳೆ, ದಲಿತ ಪುರುಷ ಮತ್ತು ದಲಿತ ಮಹಿಳೆ ಎಂಬ ಗುರುತುಗಳು ತಮ್ಮನ್ನು ಸ್ಥಾಪಿಸಿಕೊಳ್ಳಲು ವಾಗ್ವಾದಗಳನ್ನು ನಡೆಸುತ್ತಿವೆ ಮತ್ತು ಈ ಸಾಹಿತ್ಯಕ ಚರ್ಚೆಗಳು ನಮ್ಮ ಸಾಹಿತ್ಯದ ರಾಜಕೀಯ ಸ್ವರೂಪವನ್ನು ಬಿಚ್ಚಿ ತೋರಿಸುತ್ತಾ, ಕಲೆ, ಶ್ರೇಷ್ಠತೆ ಎಂಬ ಪರಿಕಲ್ಪನೆಗಳನ್ನು ಪರೋಕ್ಷವಾಗಿ ಪ್ರಶ್ನಿಸುತ್ತಿವೆ.
ಮಹಿಳಾ ಸಾಹಿತ್ಯ ಚಳವಳಿ
ಮಹಿಳೆಯರು ಕನ್ನಡ ಸಾಹಿತ್ಯದ ಇತಿಹಾಸದಲ್ಲಿ ಸಾಹಿತ್ಯ ರಚನೆ ಮಾಡಿದ ಉದಾಹರಣೆಗಳು ಅಲ್ಲಲ್ಲಿ ಸಿಕ್ಕಿದ್ದರೂ, ವಚನ ಚಳವಳಿಯನ್ನು ಹೊರತುಪಡಿಸಿದರೆ ಅವೆಲ್ಲಾ ಅಪವಾದಗಳಾಗೇ ಉಳಿಯುತ್ತವೆ. ವಚನ ಸಾಹಿತ್ಯದ ಸಂದರ್ಭದಲ್ಲಿ ಬೇರೆ ಬೇರೆ ಜಾತಿ ವರ್ಗಗಳು ಸಾಹಿತ್ಯ ರಚನೆಗೆ ತೊಡಗಿದಂತೆ ವಿಭಿನ್ನ ವೃತ್ತಿಗಳ/ಜಾತಿಗಳ ಮಹಿಳೆಯರೂ ಸಾಹಿತ್ಯ ರಚನೆ ಮಾಡಿದರು. ಆಧುನಿಕ ಕನ್ನಡ ಸಾಹಿತ್ಯದ ಸಂದರ್ಭದಲ್ಲಿ ಕೂಡ ನವೋದಯ, ಪ್ರಗತಿಶೀಲ, ನವ್ಯ, ಬಂಡಾಯ, ದಲಿತ ಯಾವುದೇ ಚಳವಳಿಯಲ್ಲೂ ಮಹಿಳೆಯರು ಪ್ರಮುಖವಾಗಿ ಕಾಣುವುದಿಲ್ಲ. ಇದ್ದರೂ ಅವರೆಲ್ಲೋ ಅಂಚಿನಲ್ಲಿ ನಿಂತಿರುತ್ತಾರೆ. ಇಂದು ಮಹಿಳಾ ಸಾಹಿತ್ಯ ವಿಮರ್ಶಕರು, ಸಂಶೋಧಕರು ಅಂಚಿನಲ್ಲಿ ನಿಂತು ಕಣ್ಮರೆಯಾದ ಮಹಿಳಾ ಸಾಹಿತಿಗಳ ಪರಂಪರೆಯ ನಿರ್ಮಿತಿಯಲ್ಲಿ ತೊಡಗಿದ್ದಾರೆ. ನಂಜನಗೂಡು ತಿರುಮಲಾಂಬ ಮುಂತಾದ ನವೋದಯ ಕಾಲದ ಮಹಿಳಾ ಸಾಹಿತಿಗಳು ಈಗ ಚರ್ಚೆಗೆ ಬರುತ್ತಿದ್ದಾರೆ. ನವ್ಯ ಸಾಹಿತ್ಯದ ಸಂದರ್ಭದಲ್ಲಿ ಪುರುಷರೇ ಮಹಿಳೆಯರ ಹೆಸರಿನಲ್ಲಿ ಕವಿತೆಗಳನ್ನು ಬರೆದದ್ದೂ ಉಂಟು. ಅದರ ಹಿಂದಿನ ಸಾಂಸ್ಕೃತಿಕ ರಾಜಕಾರಣವನ್ನು ಕುರಿತ ಅಧ್ಯಯನ ಇನ್ನೂ ಆಗಬೇಕಿದೆ. ಬಂಡಾಯ ಮತ್ತು ದಲಿತ ಸಾಹಿತ್ಯದಲ್ಲಿ ಕೂಡ ಕೆಲವೇ ಕೆಲವು ಮಹಿಳೆಯರಿದ್ದಾರೆ. ಬಿ.ಟಿ.ಲಲಿತಾನಾಯಕ್ ಮುಂತಾದವರು ಬಂಡಾಯ ಸಾಹಿತ್ಯ ಚಳವಳಿಯೊಂದಿಗೆ ಗುರುತಿಸಿಕೊಂಡಿದ್ದಾರೆ. ಹಲವಾರು ಚಾರಿತ್ರಿಕ ಕಾರಣಗಳಿಂದಾಗಿ ದಲಿತ ಸಾಹಿತ್ಯ ಚಳವಳಿಗೆ ಮಹಿಳೆಯರ ಪ್ರವೇಶ ಇನ್ನೂ ದೊಡ್ಡ ಪ್ರಮಾಣದಲ್ಲಿ ಆಗಿಲ್ಲ.
ವಿವಿಧ ಚಳವಳಿಗಳೊಂದಿಗೆ ಗುರುತಿಸಿಕೊಂಡಿರುವ, ಯಾವುದೇ ಚಳವಳಿಯೊಂದಿಗೂ ಗುರುತಿಸಿಕೊಂಡಿರದ ಅದರೆ ಸ್ತ್ರೀ ಎಂಬ ನೆಲೆಯಿಂದ 80ರ ದಶಕದಲ್ಲಿ ಸಾಹಿತ್ಯ ರಚಿಸಲು ಆರಂಭಿಸಿದ ಎಲ್ಲರನ್ನೂ ಮಹಿಳಾ ಸಾಹಿತ್ಯ ಚಳವಳಿಗೆ ಸೇರಿದವರೆಂದು ಗುರುತಿಸಬಹುದು. ಇವರಲ್ಲಿ ನವ್ರೋಚಳವಳಿಗೆ ಸೇರಿದವರು, ನವ್ಯರಂತೆ ಬರೆಯುವವರು, ಬಂಡಾಯದ ಜೊತೆಯಲ್ಲಿರುವವರು, ಬಂಡಾಯದ ಜೊತೆಯಲ್ಲಿದ್ದೂ ವಿಭಿನ್ನ ಕಾಳಜಿ ಹೊಂದಿರುವ ಮುಸ್ಲಿಂ ಮಹಿಳಾ ಸಾಹಿತಿಗಳು ಹಾಗೂ ಇತರರನ್ನು ಸೇರಿಸಬಹುದು. ಕನ್ನಡ ಸಾಹಿತ್ಯ/ವಿಮರ್ಶಕ ಲೋಕ ಕೂಡ ಮಹಿಳಾ ಸಾಹಿತಿಗಳನ್ನು ಗಂಭೀರವಾಗಿ ಚರ್ಚೆ ಮಾಡಲು ತೊಡಗಿದ್ದು ಈ ಸಂದರ್ಭದಲ್ಲೇ. ಇದಕ್ಕೂ ಮುಂಚಿನ ಮಹಿಳಾ ಸಾಹಿತಿಗಳನ್ನು ಜನಪ್ರಿಯ ಸಾಹಿತಿಗಳು ಎಂಬ ಹಣೆಪಟ್ಟಿಯೊಂದಿಗೆ, ಜನಪ್ರಿಯತೆ ಮತ್ತು ಶ್ರೇಷ್ಠತೆ ಎರಡೂ ಒಂದಕ್ಕೊಂದು ವಿರುದ್ಧವಾದ ಧ್ರುವಗಳು ಎಂಬ ಅವ್ಯಕ್ತ ವಾದದೊಂದಿಗೆ ಕಡೆಗಣಿಸಿದ್ದರು.
1980ರ ದಶಕದಲ್ಲೇ ಮಹಿಳೆಯರು ಬಹುಸಂಖ್ಯೆಯಲ್ಲಿ ಸಾಹಿತ್ಯ ರಚಿಸಲು ಆರಂಭ ಮಾಡಿದರೂ, ಅವರು ಪುರುಷರು ಹಾಕಿಕೊಟ್ಟ ಸಾಹಿತ್ಯ ಮಾದರಿಗಳು ಮತ್ತು ಸಾಹಿತ್ಯ ಸಿದ್ಧಾಂತಗಳನ್ನು ಆಧರಿಸಿಯೇ ಕೆಲಸ ಮಾಡಿದರು. ಇದಕ್ಕೆ 1. ಅವರು ಇತರ ಚಳವಳಿಗಳೊಂದಿಗೆ ಇರಿಸಿಕೊಂಡ ಸಂಬಂಧಗಳು ಕಾರಣವಿರಬಹುದು, 2. ಕನ್ನಡದಲ್ಲೇ ಅವರಿಗೆ ಮಾದರಿಗಳಿಲ್ಲದಿರುವುದು ಕಾರಣವಿರಬಹುದು, 3. ಅವರು ವಿಭಿನ್ನವಾಗಿ ಬರೆದಿದ್ದರೂ, ವಿಮರ್ಶಕರೆಲ್ಲರೂ ಪುರುಷರಾಗಿದ್ದರಿಂದ ಅದು ಬೆಳಕಿಗೆ ಬಾರದೇ ಹೋಗಿರಬಹುದು. ಈಗ 1990ರ ದಶಕದ ಮಧ್ಯಭಾಗದಲ್ಲಿ ಕನ್ನಡಕ್ಕೆ ಹಲವಾರು ಸ್ತ್ರೀವಾದಿ ಚಿಂತನೆಗಳು ಅನುವಾದವಾಗಿ ಬರತೊಡಗಿವೆ. ಈ ಹೊಸ ವಿಚಾರಗಳು ಇಲ್ಲಿನ ಸಾಂಸ್ಕೃತಿಕ, ಸಾಮಾಜಿಕ ಅಗತ್ಯಗಳಿಗೆ ತಕ್ಕಂತೆ ಮಾರ್ಪಾಟಾಗಿ ಹೊಸ ಸಾಹಿತ್ಯ ಮತ್ತು ಹೊಸ ಮಹಿಳಾ ವಿಮರ್ಶಕ ಪಡೆ ಮೂಡುವ ಕಾರ್ಯ ಇನ್ನೂ ಆಗಬೇಕಿದೆ. ಇದುವರೆವಿಗೂ ಬಂದಿರುವ ಕೆಲ ಪ್ರಮುಖ ಸಾಹಿತಿಗಳೆಂದರೆ ಕಾವ್ಯಕ್ಷೇತ್ರದಲ್ಲಿ ವೈದೇಹಿ, ಶಶಿಕಲಾ ವಸ್ತ್ರದ, ಮಾಲತಿ ಪಟ್ಟಣಶೆಟ್ಟಿ, ಬಿ.ಟಿ. ಲಲಿತಾನಾಯಕ್, ಸ.ಉಷಾ, ಪ್ರತಿಭಾ ನಂದಕುಮಾರ್, ಸರ್ವಮಂಗಳಾ, ಎಚ್.ಎಸ್.ಮುಕ್ತಾಯಕ್ಕ, ವಿಜಯಾದಬ್ಬೆ ಮುಂತಾದವರು. ಕಥಾ ಕಾದಂಬರಿ ಕ್ಷೇತ್ರದಲ್ಲಿ ವೈದೇಹಿ, ಬಿ.ಟಿ.ಲಲಿತಾನಾಯಕ್, ವೀಣಾ ಶಾಂತೇಶ್ವರ, ಗೀತಾ ನಾಗಭೂಷಣ, ಸಾರಾ ಅಬೂಬಕರ್, ಭಾನು ಮುಷ್ತಾಕ್, ಎಚ್.ನಾಗೇಣಿ ಮುಂತಾದ ಮಹಿಳೆಯರಿದ್ದಾರೆ. ನಾಟಕ ಸಾಹಿತ್ಯದಲ್ಲಿ ವಿಜಯಾ ಅವರ ಬೀದಿ ನಾಟಕಗಳು ಮತ್ತು ಎಸ್.ಸಂಧ್ಯಾ, ಎಸ್.ಮಾಲತಿ ಅವರ ನಾಟಕಗಳನ್ನು ಹೆಸರಿಸ ಬಹುದು. ಆದರೆ ಈ ಪ್ರಕಾರದಲ್ಲಿ ಅವರ ಕೃಷಿ ಅತ್ಯಲ್ಪ. ಈ ಚಳವಳಿಯ ಭವಿಷ್ಯ ಉಜ್ವಲವಾಗಿದೆ.
ಮುಸ್ಲಿಮ್ ಸಂವೇದನೆಯ ಸಾಹಿತ್ಯ ಚಳವಳಿ
ಕನ್ನಡ ಸಾಹಿತ್ಯ ಇತಿಹಾಸದಲ್ಲಿ 1980ರ ದಶಕಕ್ಕೂ ಮುಂಚೆ ಕೆಲವು ಮುಸ್ಲಿಂ ಬರಹಗಾರರಿದ್ದರೂ ಅವರೂ ಕೂಡ ಕನ್ನಡ ಸಾಹಿತ್ಯದ ಅಂದಿನ ಪ್ರಮುಖ ಚಳವಳಿಯೊಂದಿಗೆ ಒಂದಾಗಿಯೋ, ಸಹಮತ ಹೊಂದಿಯೊ ಇದ್ದು ಬಿಡುತ್ತಿದ್ದರು. ಇದಕ್ಕೆ ಉದಾಹರಣೆಯಾಗಿ ಕೆ.ಎಸ್.ನಿಸಾರ್ ಅಹಮದ್ ಮತ್ತು ಬಿ.ಎ.ಸನದಿ ಅವರನ್ನು ಹೆಸರಿಸಬಹುದು. ಬಂಡಾಯ ಸಾಹಿತ್ಯದ ಉಗಮದೊಂದಿಗೆ ಹಲವು ಮುಸ್ಲಿಂ ಸಾಹಿತಿಗಳು ಕನ್ನಡದಲ್ಲಿ ಕಥೆ ಕಾದಂಬರಿಗಳನ್ನು ಬರೆಯಲು ಪ್ರಾರಂಭಿಸಿದರು. ಇವರು ತಮ್ಮ ಧರ್ಮದೊಳಗಿನ ಆಗುಹೋಗುಗಳನ್ನು ವೈಚಾರಿಕ ಹಿನ್ನೆಲೆಯಲ್ಲಿ ವಿಮರ್ಶಿಸುತ್ತಾ, ಹಿಂದೂ ಮತ್ತು ಮುಸ್ಲಿಂ ಮೂಲಭೂತವಾದಿಗಳಿಂದಾಗುತ್ತಿರುವ ಅನಾಹುತಗಳನ್ನು ಎತ್ತಿ ಹೇಳುತ್ತಾ, ಹಿಂದೂ ರಾಷ್ಟ್ರೀಯತೆ, ಒಂದು ಅಲ್ಪಸಂಖ್ಯಾತ ಸಮುದಾಯದ ಮೇಲೆ ನಡೆಸಬಹುದಾದ ದೌರ್ಜನ್ಯಗಳನ್ನು ಎತ್ತಿ ತೋರಿಸುತ್ತಾರೆ. ಇದರಲ್ಲಿ ಬೊಳುವಾರು ಮಹಮ್ಮದ್ ಕುಂಞ, ಸಾರಾ ಅಬೂಬಕರ್, ಫಕೀರ್ ಮಹಮ್ಮದ್ ಕಟ್ಟಾಡಿ, ಭಾನುಮುಷ್ತಾಕ್, ಅಬ್ದುಲ್ ರಷೀದ್ ಮುಂತಾದವರು ಮುಖ್ಯರಾದವರು. ಈ ಎಲ್ಲ ಸಾಹಿತಿಗಳೂ ದಕ್ಷಿಣ ಕನ್ನಡ ಜಿಲ್ಲೆಯಿಂದ, ಸುತ್ತಮುತ್ತಲಿನಿಂದ, ಕೇರಳದಲ್ಲಿನ ಕಾಸರಗೋಡಿನಿಂದ ಬಂದವರು. ಅದ್ದರಿಂದ ಇವರಲ್ಲಿ ಆ ಧರ್ಮದ, ಕೇರಳದ, ತುಳುನಾಡಿನ ವಿಶಿಷ್ಟ ಸಂಸ್ಕೃತಿಗಳ ವಿಭಿನ್ನ ಸಂಮಿಶ್ರಣಗಳು ಕಾಣಬರುತ್ತದೆ. ಸಂಸ್ಕೃತಿ ತಳೆಯುವ ವಿಭಿನ್ನ ರೂಪ ವಿವಿಧ ಗುರುತುಗಳ ಮೇಲೆ ಅದು ಬೀರುವ ಪರಿಣಾಮಗಳು, ಆ ‘ಗುರುತಿನ’ ಸಮುದಾಯ ಅದರೊಂದಿಗೆ ನಡೆಸುವ ಸಂವಾದ ಇವೆಲ್ಲವುಗಳೂ ಇಲ್ಲಿ ಪ್ರಖರವಾಗಿ ಎದ್ದು ಕಾಣುತ್ತದೆ. ಉತ್ತರ ಕರ್ನಾಟಕದಲ್ಲಿನ ಮುಸ್ಲಿಂ ಕನ್ನಡ ಸಾಹಿತ್ಯದ ಬಗ್ಗೆ ಹೆಚ್ಚು ವಿವರಗಳು ಕಂಡುಬರುವುದಿಲ್ಲ. ಇದ್ದರೂ ನಮ್ಮ ಅವಜ್ಞೆಗೆ ಈಡಾಗಿರಬಹುದು. ಅವುಗಳನ್ನು ಅಧ್ಯಯನಕ್ಕೆ ಒಳಪಡಿಸಿದರೆ ಕನ್ನಡ ಸಾಹಿತ್ಯ ಚರಿತ್ರೆಯ ಇತರ ಮಗ್ಗುಲುಗಳನ್ನು ನೋಡಲು ಅವಕಾಶವಾಗುತ್ತದೆ.
ಇತರ ಸಾಹಿತ್ಯ ಚಳವಳಿಗಳು
ಹಿಂದೇ ಹೇಳಿದಂತೆ ನಮ್ಮಲ್ಲಿ ಹಲವಾರು ರೀತಿಯ ಸಾಹಿತ್ಯಕ ಚಳವಳಿಗಳು ನಡೆದಿವೆ. ಇಪ್ಪತ್ತನೆಯ ಶತಮಾನದಲ್ಲಿ ಜಾತಿಯಾಧಾರಿತ, ಧಾರ್ಮಿಕ ಸಾಹಿತ್ಯ ರಚನೆಗಳೂ ನಡೆದಿವೆ. ಅವುಗಳೂ ಕರ್ನಾಟಕದ ಸಾಹಿತ್ಯ ಚರಿತ್ರೆಯಲ್ಲಿ ಸ್ಥಾನ ಪಡೆಯಬೇಕಾಗಿದೆ. ಜನಪ್ರಿಯ ಸಾಹಿತ್ಯ ಚಳವಳಿಗಳನ್ನು ಇತರ ಸಾಮಾಜಿಕ, ಚಾರಿತ್ರಿಕ ಘಟನೆಗಳ ಹಿನ್ನೆಲೆಯಲ್ಲಿ ನೋಡುವ ಮತ್ತು ಅವುಗಳು ಅದರಲ್ಲಿ ಭಾಗಿಯಾಗಿರುವ ಬಗೆಯನ್ನು ಗುರುತಿಸುವ ಅಧ್ಯಯನಗಳು ಆಗಬೇಕಿದೆ. ಪತ್ತೇದಾರಿ ಸಾಹಿತ್ಯ ಚಳವಳಿ ಒಂದು ಕಾಲದಲ್ಲಿ ವಿಶಿಷ್ಟವಾದ ಜನಪ್ರಿಯತೆಯನ್ನು ಕರ್ನಾಟಕದಲ್ಲಿ ಪಡೆದಿತ್ತು. ಎನ್. ನರಸಿಂಹಯ್ಯ, ಟಿ.ಕೆ.ರಾಮರಾವ್ ಕರ್ನಾಟಕದ ಅಕ್ಷರಬಲ್ಲ ಜನರ ನಾಲಿಗೆಯ ಮೇಲೆ ಸದಾ ನಲಿಯುತ್ತಿದ್ದ ಕಾಲವೂ ಇತ್ತು. ಇದಲ್ಲದೆ ಇಂದು ಕ್ಯಾಸೆಟ್ ಸಂಸ್ಕೃತಿ ಮತ್ತು ಭಾವಗೀತೆ ಸಂಸ್ಕೃತಿ ಕನ್ನಡದ ಸಾಂಸ್ಕೃತಿಕ ವಾತಾವರಣದಲ್ಲಿ ಆಳವಾಗಿ ಬೇರೂರಿದೆ. ಕನ್ನಡಪರ ಗೀತೆಗಳಿಗೇನೂ ಇದರಲ್ಲಿ ಕೊರತೆಯಿಲ್ಲ. ಇದಲ್ಲದೆ ಸಿನಿಮಾ ಸಾಹಿತ್ಯ ಕೂಡ ಕನ್ನಡದಲ್ಲಿ ಹುಲುಸಾಗಿ ಬೆಳೆದಿವೆ. ಇತ್ತೀಚೆಗಂತೂ ಕೆಲವು ಸಿನಿಮಾಗಳಲ್ಲಿ ಕನ್ನಡ, ಕಾವೇರಿ ಕುರಿತ ಹಾಡುಗಳಿದ್ದೇ ಇರುತ್ತವೆ. ಇಂಥಾ ಸಾಹಿತ್ಯಕ ಚಳವಳಿಗಳ ಕುರಿತು ಅಧ್ಯಯನಗಳು ನಡೆದರೆ ಮಾತ್ರ ಅವುಗಳ ಇತಿಹಾಸವನ್ನು ಬರೆಯಲು ಸಾಧ್ಯ; ಇಲ್ಲವಾದರೆ ನಾವು ಕೇವಲ ಕರ್ನಾಟಕದ ಸಾಹಿತ್ಯ ಚಳವಳಿಗಳ ಕೆಲವೇ ಮುಖವನ್ನು ನೋಡಲು ಸಾಧ್ಯ.
ಇತ್ತೀಚಿನ ಬೆಳವಣಿಗೆಗಳು ಮತ್ತು ಮುಂದೆ
ಸಾಹಿತ್ಯವನ್ನು ಒಂದು ಸಾಮಾಜಿಕ ಸಂಸ್ಥೆಯಾಗಿ ಪರಿಭಾವಿಸಿದರೆ ಈ ಸಂಸ್ಥೆಯ ಸದಸ್ಯತ್ವದ ರೂಪವನ್ನು ಅಧ್ಯಯನ ಮಾಡಿದರೆ, 1970ರ ದಶಕದ ಹಿಂದೆ ಬಹುಪಾಲು ಮೇಲ್ಜಾತಿಗಳವರು ಸಾಹಿತಿಗಳಾಗಿದ್ದಾರೆ. 1970ರ ದಶಕದ ನಂತರ ಪ್ರವೇಶ ಪಡೆಯುತ್ತಿ ರುವವರು ಹಿಂದುಳಿದ, ದಲಿತ ವರ್ಗಗಳಿಗೆ ಸೇರಿದವರಾಗಿದ್ದಾರೆ. 1980ರ ದಶಕದ ಕೊನೆಯ ಭಾಗದವರೆಗೆ ವ್ಯಕ್ತ ರಾಜಕೀಯ ನಿಲುವಿನ ಸಾಹಿತ್ಯ ಬಂಡಾಯ, ದಲಿತ ಸಾಹಿತಿಗಳಿಂದ ಸೃಷ್ಟಿಯಾಯಿತು. ಆದರೆ 1980ರ ದಶಕದ ಮೊದಲ ಭಾಗದಲ್ಲಿ ಪ್ರಾರಂಭವಾದ ಗೋಕಾಕ್ ಚಳವಳಿ ನಂತರದ ವಿಶ್ವಕನ್ನಡ ಸಮ್ಮೇಳನಗಳು ಕನ್ನಡ ಚಳವಳಿಯನ್ನು ಪ್ರಬಲವಾಗಿ ಹುಟ್ಟುಹಾಕಿದವು. ಕನ್ನಡ ಚಳವಳಿ ಪ್ರಬಲವಾಗುತ್ತಿದ್ದಂತೆ ಬಂಡಾಯ ಸಾಹಿತಿಗಳನೇಕರು ಹಿಂದುಳಿದ ದಲಿತರ ಮಾತು ಬಿಟ್ಟು, ಕನ್ನಡಿಗರನ್ನು ಕುರಿತು ಮಾತನಾಡಲಾರಂಭಿಸಿದರು. ಕನ್ನಡದ ರಾಜಕಾರಣ, ಹಿಂದುಳಿದ ವರ್ಗ ಮತ್ತು ದಲಿತರ ರಾಜಕಾರಣ ಒಂದೇ ಎನ್ನುವಂಥ ವಾತಾವರಣ ಇಂದು ನಿರ್ಮಾಣವಾಗಿದೆ.
ಇದರೊಂದಿಗೆ 1980ರ ದಶಕದ ಕೊನೆಯ ಭಾಗದಲ್ಲಿ ಕನ್ನಡ ಪ್ರವೇಶಿಸಿದ ದೇಶಿವಾದ ಇಂದು ಸರ್ವವ್ಯಾಪಿಯಾಗಿದೆ. ಬಂಡಾಯ ಸಾಹಿತಿಗಳು, ದಲಿತ ಸಾಹಿತಿಗಳು, ಕನ್ನಡ ಚಳವಳಿಗಾರರು ಎಲ್ಲರೂ ದೇಶಿ ಸಾಹಿತ್ಯ ರಚನೆಯಲ್ಲಿ ತೊಡಗಿದ್ದಾರೆ. ದೇಶಿವಾದ ಆಧುನಿಕತೆಯ ಸಂದರ್ಭದಲ್ಲಿ ಆಧುನಿಕತೆಯನ್ನು ವಸಾಹತುಶಾಹಿ ಜೊತೆ ಸಮೀಕರಿಸಿ ‘‘ಕೆಟ್ಟದು’’ ಎಂಬ ಹಣೆಪಟ್ಟಿ ಹಚ್ಚುತ್ತದೆ. ಆಧುನಿಕಪೂರ್ವ ಒಂದನ್ನು ಇಂದು ಕಲ್ಪಿಸಿಕೊಂಡು ಅದು ಸಕಲ ಸಮಸ್ಯೆಗಳಿಗೂ ಮದ್ದು ಎಂದು ನಂಬಲಾಗುತ್ತದೆ. ಇಂದು ದಲಿತ ರಾಜಕಾರಣ, ಮಹಿಳಾ ರಾಜಕಾರಣ, ಹಿಂದುಳಿದ ವರ್ಗಗಳ ರಾಜಕಾರಣ ದೇಶಿವಾದ ತೆಕ್ಕೆಯಲ್ಲಿ ಕೂತು ಸ್ಥಳೀಯ ಸಂಸ್ಕೃತಿ, ಉಪಸಂಸ್ಕೃತಿ, ಪರ್ಯಾಯ ಸಂಸ್ಕೃತಿ, ದೇಶಿ ಸಂಸ್ಕೃತಿ, ಕಿರು ಸಂಸ್ಕೃತಿ, ಪ್ರತಿ ಸಂಸ್ಕೃತಿ, ಅವೈದಿಕ ಸಂಸ್ಕೃತಿ ಎಂಬ ನೆಲೆಯಲ್ಲಿ ನಿಂತು ‘‘ಸಂಸ್ಕೃತಿ’’ ವಾದವನ್ನು ಮಂಡಿಸುತ್ತಿವೆ. ಈ ‘ಸಂಸ್ಕೃತಿ’ಯ ಪರಿಕಲ್ಪನೆ ಹಿಂದೆ ಹೇಳಿದಂತೆ ಆಧುನಿಕತೆಗೆ ವಿರೋಧಿಯಾದ ‘ಆಧುನಿಕಪೂರ್ವ’ ಎಂದು ಕರೆಯಲ್ಪಡುವ ಒಂದು ರಚನೆ.
ಬಡತನ, ಹಸಿವು, ಅಸಮಾನತೆ, ದೌರ್ಜನ್ಯಗಳಂತಹ ಪ್ರಶ್ನೆಗಳನ್ನೆತ್ತಿಕೊಂಡು ಆಧುನಿಕ ಶಿಕ್ಷಣ ಪಡೆದ (ಮೊಟ್ಟಮೊದಲ ಬಾರಿಗೆ) ಹಿಂದುಳಿದ, ದಲಿತ ವರ್ಗಗಳು ಆಧುನಿಕ ಚೌಕಟ್ಟಿನಲ್ಲಿ ಪ್ರಭುತ್ವದ ಮೇಲೆ ತಮ್ಮ ನ್ಯಾಯಯಯುತ ಪಾಲನ್ನು ನೀಡಲು ಒತ್ತಾಯಿಸಿ ಚಳವಳಿ ನಡೆಸಿದವು. ಈ ಆಶಯಗಳು ಅವರ ಸಾಹಿತ್ಯ ರಚನೆಯಲ್ಲೂ ಮೂಡಿದವು. ಆದರೆ ದೇಶಿವಾದ ಕನ್ನಡದ ಸಂದರ್ಭದಲ್ಲಿ ಸರ್ವವ್ಯಾಪಿಯಾದಂತೆ ಈ ಪ್ರಶ್ನೆಗಳು ಹಿಂದೆ ಸರಿದು ‘‘ಅನನ್ಯತೆ’’, ‘‘ಸಾಂಸ್ಕೃತಿಕ ಅಸ್ತಿತ್ವ’’, ‘‘ಒಳದಾರಿ’’ ಮುಂತಾದ ಪರಿಕಲ್ಪನೆಗಳು ಹುಟ್ಟಿದವು. ಪ್ರಾದೇಶಿಕ ಅನನ್ಯತೆ ಅಥವಾ ಜಾತಿ ಅನನ್ಯತೆಯನ್ನು ಸೂಚಿಸಲು ಅನುವಾಗುವ ಪ್ರಾದೇಶಿಕ ಜಾತಿ ಆಚರಣೆಗಳ ವಿವರಗಳು ಸಾಹಿತ್ಯದಲ್ಲಿ (ಮುಖ್ಯವಾಗಿ ಕಥಾಸಾಹಿತ್ಯದಲ್ಲಿ) ಎದ್ದು ಕಾಣತೊಡಗಿದವು. ಆ ಕಥಾಸಾಹಿತ್ಯ ಮಾನವಶಾಸ್ತ್ರೀಯ ವಿವರಗಳನ್ನು ಕೊಡುವ, ಆ ಮೂಲಕ ಆ ಸಂಸ್ಕೃತಿಯ ಅನನ್ಯತೆ ಕಟ್ಟಿಕೊಳ್ಳುವ ಬರವಣಿಗೆಗಳಾದವು.
ಮತ್ತೊಂದು ಪ್ರಮುಖ ಬದಲಾವಣೆಯೆಂದರೆ, ಸಾಹಿತ್ಯ (ಸಾಂಸ್ಕೃತಿಕ ಮಾನವಶಾಸ್ತ್ರೀ ಯತೆಗೆೆ) ಆಕರವಾಗುತ್ತಿದ್ದಂತೆ, ಸಾಹಿತಿಗಳಿಗಿದ್ದ ತಾರಾಮೌಲ್ಯ ಹೋಗಿ, ಸಂಸ್ಕೃತಿ ವಿಮರ್ಶಕರಿಗೆ ತಾರಾಮೌಲ್ಯ ಬಂದಿತು. 1998ರಲ್ಲಿ ತೀರಿಕೊಂಡ ವಿಮರ್ಶಕ ಡಿ.ಆರ್. ನಾಗರಾಜ್ರ ವಿಮರ್ಶನ ಜೀವನರೇಖೆ ಸೂಚಿಸುವ ಪ್ರಕ್ರಿಯೆ ಇದಕ್ಕೆ ಅತ್ಯುತ್ತಮ ಉದಾಹರಣೆ. ಈ ಎಲ್ಲಾ ಬೆಳವಣಿಗೆಗಳು ಜಾಗತೀಕರಣದ ಸಂದರ್ಭದಲ್ಲಿ ದೇಶಿ, ಜಾನಪದ, ಸ್ಥಳೀಯ ಸಂಸ್ಕೃತಿ, ಕಿರು ಸಂಸ್ಕೃತಿಗಳ ಹೆಸರಿನಲ್ಲಿ ಸರಕಾರೇತರ ಅಧ್ಯಯನ, ಸಾಹಿತ್ಯ ಸಂಸ್ಥೆಗಳು ವಿದೇಶಿ ನೆರವಿನಿಂದ ಮೂಡಿಬರುತ್ತಿರುವ ಸಂದರ್ಭದಲ್ಲಿ ಆಗುತ್ತಿರುವುದರ ಹಿನ್ನೆಲೆಯನ್ನಿಟ್ಟುಕೊಂಡು ಹೆಚ್ಚು ಅಧ್ಯಯನವಾಗಬೇಕಿದೆ. ವಿಮರ್ಶೆಯು ದೇಶಿಮಾರ್ಗ ಹಿಡಿದು ಹೋಗುತ್ತಿರುವ ಸಂದರ್ಭದಲ್ಲಿ ಹಿಂದೆ ಹೇಳಿದಂತೆ ‘‘ಪ್ರಗತಿಪರ ಆಶಯಗಳನಿಟ್ಟುಕೊಂಡು ಸಂಪೂರ್ಣ ಆಧುನಿಕತೆಯ ಭಾಷೆ ಮಾತನಾಡುವವರೂ ಸಕ್ರಿಯವಾಗಿದ್ದಾರೆ.’’
ಇಂದು ದೇಶಿಯಲ್ಲಿ ಎಡದೇಶಿ, ದಲಿತ ದೇಶಿ ಎಂಬ ಪ್ರಭೇದಗಳೂ ಹುಟ್ಟಿಕೊಳ್ಳುತ್ತಿವೆ. ಎಡಪಂಥೀಯರು, ದಲಿತರು ದೇಶಿ ವಿಚಾರಧಾರೆಯನ್ನು ತಮ್ಮ ರಾಜಕಾರಣಕ್ಕೆ ಒಗ್ಗಿಸಿಕೊಳ್ಳುತ್ತಾರೋ, ಇಲ್ಲಾ ದೇಶಿ ವಿಚಾರಧಾರೆ ಎಡಪಂಥೀಯರನ್ನು, ದಲಿತ-ಹಿಂದುಳಿದ ವರ್ಗಗಳನ್ನು ತನ್ನ ರಾಜಕಾರಣಕ್ಕೆ ಒಗ್ಗಿಸಿಕೊಳ್ಳುತ್ತದೋ ಎಂಬುದು ಮುಂದಿನ ದಿನಗಳಲ್ಲಿ ಕಾದು ನೋಡಬೇಕಾದ ಸಂಗತಿ. ದೂರದರ್ಶನ ಸಾಹಿತ್ಯ, ಕ್ಯಾಸೆಟ್ ಸಾಹಿತ್ಯ ಮುಂತಾದ ವಿದ್ಯುನ್ಮಾನ ಸಾಹಿತ್ಯದ ಎದುರು ಪುಸ್ತಕ ಮುದ್ರಣ ಆಧಾರಿತ ಸಾಹಿತ್ಯ ಯಾವ ದಿಕ್ಕು ಹಿಡಿಯುತ್ತದೆ ಎಂದು ಕಾದು ನೋಡಬೇಕಾಗಿದೆ. ಏಕೆಂದರೆ ಆಧುನಿಕ ಕನ್ನಡ ಸಾಹಿತ್ಯ ಪ್ರಾರಂಭವಾದದ್ದೇ ಮುದ್ರಣ ಯಂತ್ರ, ಕಾಗದ, ಮಿಶನರಿ ವಸಾಹತುಶಾಹಿ ಚಟುವಟಿಕೆಗಳು ಮತ್ತು ಇಂಗ್ಲಿಷ್ ಶಿಕ್ಷಣ ಪದ್ಧತಿಯಲ್ಲಿ ಬೆಳೆದ ಮೇಲ್ಜಾತಿಗಳ ಉಗಮದೊಂದಿಗೆ. ಇಂದು ಆಧುನಿಕತೆ ವಿರೋಧಿಯಾದ ‘ದೇಶಿ’ವಾದ ಪ್ರಬಲವಾಗಿ ಬೆಳೆಯುತ್ತಿರುವಾಗ, ಆಧುನಿಕತೆಯನ್ನು ಮೀರಿಸುವ ಅತ್ಯಾಧುನಿಕ ಬೆಳವಣಿಗೆ ಗಳು ಜಾಗತೀಕರಣದ ಸಂದರ್ಭದಲ್ಲಿ, ಮಾಹಿತಿ ತಂತ್ರಜ್ಞಾನದ ಸಂದರ್ಭದಲ್ಲಿ ರೂಪು ತಳೆಯುತ್ತಿರುವಾಗ ಆಧುನಿಕ ಕನ್ನಡ ಸಾಹಿತ್ಯ ಮುಂದೇನಾಗುತ್ತದೆ ಎಂಬುದು ಬಹಳ ಕುತೂಹಲಕರವಾದ ಪ್ರಶ್ನೆಯಾಗಬಹುದು.

ಅಧ್ಯಾಯ12: ಹಿಂದುಳಿದ ವರ್ಗಗಳ ಚಳವಳಿ ಮತ್ತು ಸಾಮಾಜಿಕ ಮಸೂದೆಗಳು
‘ಹಿಂದುಳಿದ ವರ್ಗ’ ಎಂದರೆ ಯಾವುದು? ಇದರ ಸಾಮಾಜಿಕ, ಸಾಂಸ್ಕೃತಿಕ, ಆರ್ಥಿಕ ಲಕ್ಷಣಗಳಾವುವು? ಈ ಪ್ರಶ್ನೆಗಳಿಗೆ ಸ್ಪಷ್ಟವಾದ ಉತ್ತರ ಯಾವ ಕಾಲದಲ್ಲಿಯೂ ದೊರೆತಿಲ್ಲ. ಹಿಂದುಳಿದ ವರ್ಗಗಳು ಕುರಿತಂತೆ ಮಾಡುವ ವ್ಯಾಖ್ಯಾನ ಗೊಂದಲ ರಹಿತವಾಗಿಲ್ಲದೆ ಇರುವುದಕ್ಕೆ ಮುಖ್ಯ ಕಾರಣವೆಂದರೆ ಆ ವರ್ಗಗಳನ್ನು ಗುರುತಿಸುವ ಹಾಗೂ ವ್ಯಾಖ್ಯಾನಿಸುವ ಅಗತ್ಯ ಮತ್ತು ತುರ್ತು ಕಾಲದಿಂದ ಕಾಲಕ್ಕೆ ಬದಲಾಗುತ್ತಿರುವುದು. ಹಿಂದುಳಿದವರ್ಗ ಒಂದು ನಿಶ್ಚಲವಾದ, ನಿಶ್ಚಿತವಾದ ವರ್ಗವಲ್ಲ. ಅದೊಂದು ಸಾಪೇಕ್ಷವಾದ ಪರಿಕಲ್ಪನೆ. ಹಿಂದುಳಿದ ವರ್ಗಗಳನ್ನು ಗುರುತಿಸುವ ಸಮಸ್ಯೆ ಭಾರತದ ಜಾತಿ ಆಧಾರಿತ ಸಮಾಜಕ್ಕೆ ವಿಶಿಷ್ಟವಾದುದಾಗಿದೆ. ಶ್ರೇಣೀಕೃತ ತತ್ವದ ಆಧಾರದ ಮೇಲೆ ರಚಿಸಲ್ಪಟ್ಟಿರುವ ವಿವಿಧ ಜಾತಿ ಮತಗಳನ್ನು ಒಳಗೊಂಡ ಸಮಾಜದಲ್ಲಿ ಪ್ರತಿಯೊಂದು ಜಾತಿಯೂ ಮತ್ತೊಂದಕ್ಕೆ ಹೋಲಿಸಿದರೆ ಮುಂದುವರೆದ ಅಥವಾ ಹಿಂದುಳಿದ ಜಾತಿಯಾಗಿರುತ್ತದೆ. ಐತಿಹಾಸಿಕ ಕಾರಣಗಳಿಂದಾಗಿ ಕೆಲವು ಜಾತಿಗಳು ವಿಶೇಷ ಸವಲತ್ತುಗಳನ್ನು ಹೊಂದಿರುವ ಕಾರಣದಿಂದ ಸಾಮಾಜಿಕ, ಸಾಂಸ್ಕೃತಿಕ ಹಾಗೂ ಶೈಕ್ಷಣಿಕ ವಾಗಿ ಉಳಿದ ಜಾತಿ/ಕೋಮುಗಳಿಗಿಂತ ಮುಂದುವರೆದ ಜಾತಿಗಳು ಎನಿಸಿಕೊಂಡಿವೆ. ಉಳಿದ ಇತರೆ ಜಾತಿ/ಕೋಮುಗಳು ಹಿಂದುಳಿದವುಗಳಾಗಿವೆ. ಹಿಂದುಳಿದ ಜಾತಿಗಳೆಲ್ಲವನ್ನೂ ಒಟ್ಟಾಗಿ ‘ಇತರೆ ಹಿಂದುಳಿದ ವರ್ಗಗಳು’ ಎಂದು ಗುರುತಿಸಲಾಗಿದ್ದರೂ ಅವುಗಳಲ್ಲಿಯೆ ಪರಸ್ಪರ ಅಸಮಾನತೆ, ಮೇಲು ಕೀಳೂ ಎನ್ನು ಭಾವನೆಯನ್ನು ಕಾಣುತ್ತೇವೆ. ಇವುಗಳನ್ನು ಕೆಲವು ಹೆಚ್ಚು ಹಿಂದುಳಿದುವುಗಳು ಮತ್ತೆ ಕೆಲವು ಸ್ವಲ್ಪ ಕಡಿಮೆ ಹಿಂದುಳಿದವುಗಳಾಗಿವೆ. ಕೆಲವು ಜಾತಿಗಳು ಆರ್ಥಿಕ ಕಾರಣಗಳಿಂದ ಹಿಂದುಳಿದವುಗಳಾಗಿದ್ದರೆ, ಮತ್ತೆ ಕೆಲವು ಶೈಕ್ಷಣಿಕ, ಸಾಂಸ್ಕೃತಿಕ ಕಾರಣಗಳಿಂದ ಹಿಂದುಳಿದವುಗಳಾಗಿವೆ. ಎಲ್ಲ ದೃಷ್ಟಿಯಿಂದಲೂ ಅತ್ಯಂತ ಹಿಂದುಳಿದ ಜಾತಿಗಳನ್ನು ಪರಿಶಿಷ್ಟ ಜಾತಿ ಮತ್ತು ಬುಡಕಟ್ಟುಗಳು ಎಂದು ಭಾರತದ ಸಂವಿಧಾನದಲ್ಲಿಯೆ ಗುರುತಿಸಲಾಗಿದೆ.
ಹಿಂದುಳಿದ ವರ್ಗಗಳನ್ನು ಗುರುತಿಸುವ ಸಮಸ್ಯೆ ಹುಟ್ಟಿಕೊಂಡಿದ್ದು ಪ್ರಜಾಪ್ರಭುತ್ವ ಮಾದರಿ ಸರ್ಕಾರದ ಹುಟ್ಟಿನೊಂದಿಗೆ. ಭಾರತದಲ್ಲಿ ಸ್ವಾತಂತ್ರ್ಯಾನಂತರ ಹಿಂದುಳಿದ ವರ್ಗಗಳ ಸಮಸ್ಯೆ ಹೆಚ್ಚು ಸ್ಪಷ್ಟವಾದ ರೂಪವನ್ನು ಪಡೆಯಿತು ಎಂದು ಹೇಳಬಹುದು. ಆದರೆ ಸ್ವಾತಂತ್ರ್ಯಪೂರ್ವದಲ್ಲಿಯೆ ಮೈಸೂರು ಸಂಸ್ಥಾನದಲ್ಲಿ ಪ್ರಜಾಪ್ರಭುತ್ವ ಮಾದರಿಯ ಜನಪ್ರತಿನಿಧಿ ಸರ್ಕಾರದ ಪ್ರಯೋಗದೊಂದಿಗೆ ಹಿಂದುಳಿದ ವರ್ಗಗಳನ್ನು ಗುರುತಿಸುವ ಸಮಸ್ಯೆಯೂ ಹುಟ್ಟಿಕೊಂಡಿದ್ದನ್ನು ನಾವು ಕಾಣಬಹುದು. ರಾಜಕೀಯ ಅಧಿಕಾರದ ಪಾಲುದಾರರನ್ನಾಗಿ ಜನರ ಪ್ರತಿನಿಧಿಯನ್ನು ಆರಿಸುವ ಪ್ರಯೋಗ ಮೈಸೂರು ಸಂಸ್ಥಾನದಲ್ಲಿ 19ನೆಯ ಶತಮಾನದ ಕೊನೆಯಿಂದಲೆ ಪ್ರಾರಂಭವಾಯಿತು(ಕೇವಲ ನಾಮಮಾತ್ರಕ್ಕೆ ಅವರು ಪ್ರತಿನಿಧಿಗಳಾಗಿದ್ದರು ಎನ್ನುವುದು ನಿಜವಾದರೂ ಇಲ್ಲಿ ಅದು ಅಷ್ಟು ಮುಖ್ಯವಲ್ಲ). ಹಾಗೆ ಪ್ರತಿನಿಧಿಗಳನ್ನು ಆರಿಸುವಾಗ ಶ್ರೇಣೀಕೃತ ಸಮಾಜದಲ್ಲಿ ಅದರ ಪ್ರಯೋಜನ ಪಡೆದಿದ್ದು, ಅದಕ್ಕಿಂತಲೂ ಹೆಚ್ಚಾಗಿ ಸರ್ಕಾರಿ ಸೇವೆಯಲ್ಲಿ ಅಧಿಕಾರಿಗಳಾಗಿ, ನೌಕರರಾಗಿ ನೇಮಕಗೊಳ್ಳುವ ಸವಲತ್ತು ಪಡೆದಿದ್ದು ಶೈಕ್ಷಣಿಕವಾಗಿ, ಸಾಂಸ್ಕೃತಿಕವಾಗಿ ಅತ್ಯಂತ ಮುಂದುವರೆದ ಜಾತಿಗಳಾದ ಬ್ರಾಹ್ಮಣರು. ಸರ್ಕಾರದ ಅಧಿಕಾರಿ ಹಾಗೂ ನೌಕರರಾಗಿ ನೇಮಕಗೊಳ್ಳುವುದು ಅಧಿಕಾರದ, ಪ್ರತಿಷ್ಠೆಯ ಸಂಕೇತವಾದದ್ದರಿಂದ ಇನ್ನುಳಿದ ಜಾತಿಗಳ ಜನರೂ ತಾವು ಅವುಗಳಿಂದ ವಂಚಿತರಾದೆವೆಂಬ ಭಾವನೆಯು ಬೆಳೆಯಿತು. ತಮಗೂ ಅಂತಹ ಅಧಿಕಾರ ಹಾಗೂ ಸವಲತ್ತುಗಳು ದೊರೆಯಬೇಕು ಎನ್ನುವ ಉದ್ದೇಶವನ್ನಿಟ್ಟುಕೊಂಡು ರಾಜಕೀಯವಾಗಿ ಉಳಿದ ಜಾತಿಗಳನ್ನು ಸಂಘಟಿಸುವ ಪ್ರಯತ್ನದ ಪರಿಣಾಮದಿಂದಾಗಿಯೆ ಹಿಂದುಳಿದ ವರ್ಗಗಳನ್ನು ಗುರುತಿಸುವ ಸಮಸ್ಯೆ ಹುಟ್ಟಿಕೊಂಡಿತು.
ಹಿಂದುಳಿದ ವರ್ಗಗಳ ಅರ್ಥ ನಿರೂಪಣೆ ಬೇರೆ ಬೇರೆ ಪ್ರದೇಶಗಳಲ್ಲಿ ಬೇರೆ ಬೇರೆಯದಾಗಿರುತ್ತದೆ. ಅಲ್ಲದೆ ಒಂದೇ ಪ್ರಾಂತ್ಯದಲ್ಲಿ ಕಾಲ ಬದಲಾದಂತೆ ಹಿಂದುಳಿದ ವರ್ಗದ ಸ್ವರೂಪವೂ ಬದಲಾಗುತ್ತದೆ. ಬ್ರಾಹ್ಮಣರಲ್ಲದ ಎಲ್ಲ ಜಾತಿಗಳು; ಸಾಮಾಜಿಕವಾಗಿ, ಆರ್ಥಿಕವಾಗಿ, ಸಾಂಸ್ಕೃತಿಕವಾಗಿ ಪರಿಶಿಷ್ಟ ಜಾತಿಗಳಷ್ಟೆ ಹಿಂದುಳಿದವರು; ಬ್ರಾಹ್ಮಣರು ಮತ್ತು ಸಾಮಾಜಿಕ ಹಾಗೂ ಆರ್ಥಿಕವಾಗಿ ಪ್ರಬಲರಾದ ಜಾತಿಗಳನ್ನು ಹೊರತುಪಡಿಸಿ ಉಳಿದ ಇತರರೆಲ್ಲರೂ. ಹೀಗೆ ಹಿಂದುಳಿದ ವರ್ಗ ಎನ್ನುವುದು ವಿವಿಧ ರೀತಿಯಲ್ಲಿ ವ್ಯಾಖ್ಯಾನಕ್ಕೊಳಗಾಗಿದೆ. ಸಂವಿಧಾನದಲ್ಲಿ ಹಿಂದುಳಿದ ವರ್ಗಗಳಿಗೆ ವಿಶೇಷ ಸವಲತ್ತುಗಳನ್ನು ಕೊಡುವ ಉದ್ದೇಶದಿಂದ 15, 16 ಮತ್ತು 340ನೆಯ ವಿಧಿಯಲ್ಲಿ ಅದರ ಉಲ್ಲೇಖ ಬಂದಾಗ ಅದರ ಅರ್ಥ ನಿರೂಪಣೆಯ ಬಗೆಗೆ ಸಾಕಷ್ಟು ಗೊಂದಲ ಉಂಟಾಯಿತು. ಅಂತಿಮವಾಗಿ ಡಾ. ಬಿ.ಆರ್.ಅಂಬೇಡ್ಕರ್ ಅವರು ನಾವು (ಹಿಂದುಳಿದ ವರ್ಗಗಳನ್ನು ವ್ಯಾಖ್ಯಾನಿಸುವ) ಕೆಲಸವನ್ನು ಸಂಬಂಧಪಟ್ಟ ರಾಜ್ಯ ಸರಕಾರಗಳಿಗೆ ಬಿಟ್ಟಿದ್ದೇವೆ. ಸರಕಾರದ ಅಭಿಪ್ರಾಯದ ಪ್ರಕಾರ ಯಾವ ಸಮುದಾಯ ಹಿಂದುಳಿದಿದೆಯೊ ಅದೇ ಹಿಂದುಳಿದ ವರ್ಗ’ ಎಂದು ಅಭಿಪ್ರಾಯಪಟ್ಟರು. ಈ ಸಂದರ್ಭದಲ್ಲಿ ಕರಡು ಸಂವಿಧಾನ ಸಮಿತಿಯ ಸದಸ್ಯರಾದ ಟಿ.ಟಿ.ಕೃಷ್ಣಮಾಚಾರಿಯವರು ಇದರ ಉಲ್ಲೇಖ ಮುಂದೆ ವಕೀಲರುಗಳಿಗೆ ಸ್ವರ್ಗವಾಗುತ್ತದೆ ಎಂದು ಭವಿಷ್ಯ ನುಡಿದಿದ್ದರು. ಹಿಂದುಳಿದ ವರ್ಗಗಳ ಅರ್ಥ ನಿರೂಪಣೆಯಲ್ಲಿ ಉಂಟಾದ ಗೊಂದಲಕ್ಕೆ ಕಾರಣವನ್ನು ತಿಳಿದುಕೊಳ್ಳಬೇಕಾದರೆ ನಾವು ಅದರ ಉಗಮ ಮತ್ತು ಬೆಳೆದುಬಂದ ಇತಿಹಾಸವನ್ನು ಗಮನಿಸಬೇಕಾಗುತ್ತದೆ. ಈ ದೃಷ್ಟಿಯಿಂದ ಅತ್ಯಂತ ಪ್ರಶಸ್ತವಾದ ಇತಿಹಾಸವೆಂದರೆ ಮೈಸೂರು ಸಂಸ್ಥಾನದ ಇತಿಹಾಸ. ಏಕೆಂದರೆ ಮೊಟ್ಟಮೊದಲಿಗೆ ಹಿಂದುಳಿದ ವರ್ಗಗಳ ಸ್ಪಷ್ಟ ವ್ಯಾಖ್ಯಾನ ನೀಡಿದ ಕೀರ್ತಿ ಒಡೆಯರ ಆಳ್ವಿಕೆಯ ಮೈಸೂರು ಸಂಸ್ಥಾನಕ್ಕೆ ಸಲ್ಲುತ್ತದೆ.
ಭಾರತದಲ್ಲಿ ಪ್ರಥಮವಾಗಿ ‘ಪ್ರಜಾಪ್ರಭುತ್ವ ಮಾದರಿ ಸರ್ಕಾರ’ದ ಪ್ರಯೋಗ ನಡೆದಿದ್ದು ಮೈಸೂರು ಸಂಸ್ಥಾನದಲ್ಲಿ. ಇದರ ಪರಿಣಾಮದಿಂದಾಗಿ ‘ಪ್ರಜಾಪ್ರತಿನಿಧಿ ಸಭೆ’ ಎನ್ನುವ ಸಂಸ್ಥೆ ಉದಯವಾಯಿತು. ಇಲ್ಲಿ ಪ್ರಜಾಪ್ರತಿನಿಧಿಗಳು ಎಂದರೆ ವಿವಿಧ ಜಾತಿ/ಕೋಮುಗಳಿಗೆ ಸೇರಿದ ಜನರ ನಾಯಕರು. ಪ್ರಜಾಪ್ರತಿನಿಧಿಗಳಿಗೆ ವಿದ್ಯಾರ್ಹತೆ ಸಾಮಾಜಿಕವಾಗಿ ಉನ್ನತ ಸ್ಥಾನ ಹಾಗೂ ಆರ್ಥಿಕ ಅನುಕೂಲತೆ ಮೊದಲಾದ ಅರ್ಹತೆಗಳನ್ನು ನಿಗದಿಪಡಿಸಿದ್ದರಿಂದ ಎಲ್ಲ ಜಾತಿಗಳಿಗೂ ಪ್ರಜಾಪ್ರತಿನಿಧಿ ಸಭೆಯ ಸದಸ್ಯತ್ವ ಸಿಗುವಂತಿರಲಿಲ್ಲ. ಇಂತಹ ಪರಿಧಿಯಲ್ಲಿ ಪ್ರಜಾಪ್ರತಿನಿಧಿ ಸಭೆಯ ಸದಸ್ಯತ್ವವನ್ನು ಪಡದವರು ಸಹಜವಾಗಿಯೆ ಬ್ರಾಹ್ಮಣರು ಹಾಗು ಆರ್ಥಿಕವಾಗಿ ಮುಂದುವರೆದ, ನಗರೀಕರಣದ ಪ್ರಭಾವಕ್ಕೊಳಗಾದ ಪ್ರಬಲ ಜಾತಿ/ಕೋಮಿನವರು. ಹೊಸ ರಾಜಕೀಯ ವ್ಯವಸ್ಥೆಯಲ್ಲಿ ಬ್ರಾಹ್ಮಣರು ತಮ್ಮ ಪ್ರಭಾವವನ್ನು ಗಣನೀಯವಾಗಿ ಬೆಳೆಸಿಕೊಂಡರು. ಬೇರೆಲ್ಲ ಜಾತಿಗಳಿಗಿಂತ ಮೊದಲು ಪಾಶ್ಚಾತ್ತೀಕರಣಕ್ಕೊಳಗಾಗಿ ಆಧುನಿಕ ವಿದ್ಯಾಭ್ಯಾಸ ಮತ್ತು ಜೀವನೋಪಾಯಕ್ಕೆ ಸರಕಾರಿ ನೌಕರಿಯನ್ನು ಆರಿಸಿಕೊಂಡ ಇವರು ರಾಜಕೀಯ ಅಧಿಕಾರ ಹಾಗೂ ಪ್ರಭಾವವನ್ನು ಬೆಳೆಸಿಕೊಂಡರು. ಅತ್ಯಂತ ಅಲ್ಪಸಂಖ್ಯಾತರಾದ ಬ್ರಾಹ್ಮಣರು ಶೇಕಡ 90ಕ್ಕೂ ಹೆಚ್ಚು ಸರಕಾರಿ ಹುದ್ದೆಗಳನ್ನು ಪಡೆದುಕೊಂಡಿದ್ದು ಉಳಿದ ಜಾತಿಗಳಿಗೆ ಅದರಲ್ಲೂ ಮುಖ್ಯವಾಗಿ ಗ್ರಾಮೀಣ ಪ್ರದೇಶದಲ್ಲಿ ಆರ್ಥಿಕವಾಗಿ ಮುಂದುವರೆದ ಲಿಂಗಾಯತರು ಹಾಗೂ ಒಕ್ಕಲಿಗ ಜನಾಂಗ ಮತ್ತು ಹೈದರಾಲಿ ಮತ್ತು ಟಿಪ್ಪು ಸುಲ್ತಾನನ ಕಾಲದಲ್ಲಿ ಸಾಕಷ್ಟು ಉನ್ನತ ಹುದ್ದೆಗಳನ್ನು ಪಡೆದಿದ್ದ ಮುಸಲ್ಮಾನರಿಗೆ ಅಸಮಾಧಾನವನ್ನು ಉಂಟುಮಾಡಿತು. ಅದೇ ಸಮಯದಲ್ಲಿ ಮೈಸೂರಿನ ಅರಸರಿಗೂ ಬಹುಸಂಖ್ಯಾತ ಜನರನ್ನು ತಮ್ಮ ವಿಶ್ವಾಸಕ್ಕೆ ತೆಗೆದುಕೊಳ್ಳುವುದು ಅಗತ್ಯವಾಗಿತ್ತು. ಮೈಸೂರು ಸಂಸ್ಥಾನದ ಆಡಳಿತ ಬ್ರಿಟಿಷರ ಪರೋಕ್ಷ ನಿಯಂತ್ರಣಕ್ಕೊಳಗಾಗಿದ್ದು, ಬ್ರಿಟಿಷರ ಪ್ರತಿನಿಧಿಗಳಾಗಿ ದಿವಾನರು ಮದ್ರಾಸಿನಿಂದ ನೇಮಕಗೊಳ್ಳುತ್ತಿದ್ದರು. ಈ ರೀತಿಯ ಪರೋಕ್ಷ ನಿಯಂತ್ರಣದಿಂದ ಮುಕ್ತಿ ಪಡೆದು ಸ್ವತಂತ್ರವಾಗಿ ಆಡಳಿತ ನಡೆಸುವ ಹಂಬಲ ಮೈಸೂರು ಸಂಸ್ಥಾನದ ಅರಸರಿಗಿತ್ತು.
ಮೈಸೂರು ಅರಸರ ಹಂಬಲವನ್ನು ಈಡೇರಿಸುವ ಬೆಳವಣಿಗೆಗಳು ಈ ಶತಮಾನದ ಆದಿಯಲ್ಲಿ ಸಂಸ್ಥಾನದ ರಾಜಕೀಯದಲ್ಲಿ ಕಾಣಿಸಿಕೊಂಡವು. ನೇಮಕಗೊಂಡ ದಿವಾನರೆಲ್ಲರೂ ಹೊರಗಿನವರಾಗಿದ್ದು, ಅದರಲ್ಲೂ ಬ್ರಾಹ್ಮಣರಾಗಿದ್ದರಿಂದ ಮೈಸೂರಿನವರನ್ನು ದಿವಾನರನ್ನಾಗಿ ನೇಮಕ ಮಾಡಿಕೊಳ್ಳಬೇಕೆಂಬ ಬೇಡಿಕೆ ಪ್ರಾರಂಭವಾಯಿತು. ಅದರ ಪರಿಣಾಮದಿಂದ ಮೊದಲನೇ ಮೈಸೂರಿನ ಬ್ರಾಹ್ಮಣರು ನಂತರ ಬ್ರಾಹ್ಮಣೇತರ ದಿವಾನರು ನೇಮಕಗೊಂಡರು. ಈ ಬೆಳವಣಿಗೆಯು ದಿವಾನರ ನೇಮಕಕ್ಕಷ್ಟೇ ಸೀಮಿತವಾಗಿರಲಿಲ್ಲ. ಸಂಸ್ಥಾನದ ಆಡಳಿತದಲ್ಲಿ ಬ್ರಾಹ್ಮಣರ ಪ್ರಾಬಲ್ಯದಿಂದ ಅಸಮಾಧಾನ ಗೊಂಡಿದ್ದ ಬ್ರಾಹ್ಮಣೇತರರು ಬ್ರಾಹ್ಮಣ ವಿರೋಧಿ ಚಳವಳಿಯನ್ನು ಮದ್ರಾಸಿನಿಂದ ಮೈಸೂರಿಗೆ ತಂದ ಕೀರ್ತಿ ಮೈಸೂರಿನ ಮಹಾರಾಜ ಕಾಲೇಜಿನಲ್ಲಿ ಪ್ರಾಧ್ಯಾಪಕರಾಗಿದ್ದ ಕೆ.ಸಿ.ರೆಡ್ಡಿಯವರಿಗೆ ಸಲ್ಲುತ್ತದೆ. ಲಿಂಗಾಯತ, ಒಕ್ಕಲಿಗ ಮತ್ತು ಮುಸ್ಲಿಂ ಮುಖಂಡರುಗಳನ್ನು ಒಟ್ಟುಗೂಡಿಸಿ ‘ಪ್ರಜಾಮಿತ್ರ ಮಂಡಳಿ’ ಎನ್ನುವ ಸಂಘಟನೆಯನ್ನು ಇವರು ಪ್ರಾರಂಭಿಸಿದರು. ಪ್ರಜಾಮಿತ್ರ ಮಂಡಳಿಯ ನಿಯೋಗವೊಂದು 1918ರಲ್ಲಿ ಮಹಾರಾಜರನ್ನು ಭೇಟಿಯಾಗಿ ಒಂದು ಮನವಿ ಪತ್ರ ಸಲ್ಲಿಸಿತು. ನಿಯೋಗದ ಸದಸ್ಯರು ತಮ್ಮನ್ನು ‘‘ಕೋಮುವಾದಿಗಳ ಗುಂಪು’’ ಎಂದು ಕರೆದುಕೊಂಡರು. ಅ ಸಂದರ್ಭದಲ್ಲಿ ‘ಕೋಮುವಾದಿ’ ಪದವು ನೇತ್ಯಾತ್ಮಕ ಅರ್ಥ ಪಡೆದುಕೊಂಡಿರಲಿಲ್ಲ. ‘ಹಿಂದುಳಿದ ಕೋಮುಗಳ ಪರವಾಗಿರುವವರು ಎನ್ನುವುದಷ್ಟೆ ಅದರ ಅರ್ಥವಾಗಿತ್ತು.’ ಮನವಿ ಪತ್ರವನ್ನು ಸ್ವೀಕರಿಸಿದ ಮಹಾರಾಜರು ಹಿಂದುಳಿದ ಜಾತಿ/ಪಂಗಡಗಳಿಗೆ ಆಡಳಿತದಲ್ಲಿ ಪ್ರಾತಿನಿಧ್ಯ ಕೊಡಲು, ಯಾವ ಕ್ರಮವನ್ನು ಕೈಗೊಳ್ಳಬಹುದು ಹಾಗೂ ಅಂತಹ ಸವಲತ್ತಿಗೆ ಅರ್ಹರಾದ ವರ್ಗಗಳಾವುವು ಎಂದು ನಿರ್ಧರಿಸಲು ಸರ್.ವೆಲೆಸ್ಲಿ, ಸಿ.ಮಿಲ್ಲರ್ ಅವರ ಅಧ್ಯಕ್ಷತೆಯಲ್ಲಿ ಒಂದು ಸಮಿತಿಯನ್ನು ನೇಮಕ ಮಾಡಿದರು. ಇದನ್ನು ಭಾರತದ ಪ್ರಪ್ರಥಮ ಹಿಂದುಳಿದ ವರ್ಗಗಳ ಆಯೋಗವೆಂದು ನಾವು ಕರೆಯಬಹುದು.
ಆಡಳಿತವನ್ನು ಹಿಂದುಳಿದ ಜಾತಿ/ಪಂಗಡಗಳಿಗೆ ಪ್ರಾತಿನಿಧ್ಯವನ್ನು ಹೆಚ್ಚಿಸಲು ಯಾವ ವಿಶೇಷ ಕ್ರಮಗಳನ್ನು ಕೈಗೊಳ್ಳಬಹುದು ಎನ್ನುವ ಬಗ್ಗೆ ಪರಿಶೀಲಿಸಿ ಶಿಫಾರಸ್ಸು ಮಾಡು ವುದು ಮಿಲ್ಲರ್ ಸಮಿತಿಯ ಮುಖ್ಯ ಕೆಲಸಗಳಲ್ಲೊಂದಾಗಿತ್ತು. 15 ಆಗಸ್ಟ್ 1919ರಲ್ಲಿ ಸಮಿತಿಯು ವರದಿಯನ್ನು ಸಲ್ಲಿಸಿತು. ಆ ವರದಿಯಲ್ಲಿ ಸರಕಾರಿ ನೌಕರಿ ಯಲ್ಲಿ ಸಾಕಷ್ಟು ಪ್ರಾತಿನಿಧ್ಯ ಹೊಂದಿರದ ಜಾತಿಗಳನ್ನು ಹಿಂದುಳಿದ ಜಾತಿಗಳು ಎಂದು ಪರಿಗಣಿಸಲಾಯಿತು. ಈ ಮಾನದಂಡದಂತೆ ಬ್ರಾಹ್ಮಣರನ್ನು ಹೊರತುಪಡಿಸಿ ಉಳಿದೆಲ್ಲ ಜಾತಿಗಳು ಹಿಂದುಳಿದ ಜಾತಿಗಳು ಎಂದು ಗುರುತಿಸಲ್ಪಟ್ಟವು. ಬ್ರಾಹ್ಮಣರ ಪ್ರಾಬಲ್ಯದ ವಿರುದ್ಧ ಬ್ರಾಹ್ಮಣೇತರ ಜಾತಿಗಳ ಹೋರಾಟವನ್ನು ಇತಿಹಾಸದಲ್ಲಿ ಬ್ರಾಹ್ಮಣೇತರ ಚಳವಳಿ ಎಂದು ಗುರುತಿಸಲಾಗಿದೆ. ಇಲ್ಲಿ ಹಿಂದುಳಿದಿರುವಿಕೆಯನ್ನು ನಿರ್ಧರಿಸುವಲ್ಲಿ ವೈಜ್ಞಾನಿಕ ಆಧಾರಗಳಿಗಿಂತ ರಾಜಕೀಯ ಒತ್ತಡದಷ್ಟೆ ಪ್ರಮುಖವಾಗಿದ್ದನ್ನು ನಾವು ಗಮನಿಸಬಹುದು. ಮಿಲ್ಲರ್ ವರದಿಯ ಶಿಫಾರಸ್ಸುಗಳನ್ನು ಒಪ್ಪಿದ ಮೈಸೂರು ಸರಕಾರವೇ 1921ರಂದು ಒಂದು ಆದೇಶವನ್ನು ಹೊರಡಿಸಿತು. ಆ ಆದೇಶದಲ್ಲಿ ಏಳು ವರ್ಷಗಳಲ್ಲಿ ಎಲ್ಲಾ ಇಲಾಖೆಗಳ ಪ್ರಮುಖ ಕೇಂದ್ರಗಳಲ್ಲಿ ಮತ್ತು ಜಿಲ್ಲಾ ಕಛೇರಿಗಳಲ್ಲಿ ಹಿಂದುಳಿದ ಕೋಮುಗಳ ಸದಸ್ಯರ ಪ್ರಮಾಣ ವನ್ನು ತಿಳಿಸಲಾಗಿತ್ತು. ಹಿಂದುಳಿದ ಕೋಮುಗಳೆಂದರೆ ಯಾವುವು ಎನ್ನುವುದಕ್ಕೆ ಕಟ್ಟುನಿಟ್ಟಾದ ವ್ಯಾಖ್ಯಾನ ನೀಡುವ ಅಗತ್ಯ ಇಲ್ಲ ಎನ್ನುವುದು ಸರಕಾರದ ಅಭಿಪ್ರಾಯ ವಾಗಿತ್ತು. ಮೈಸೂರಿನ ಮಹಾರಾಜರಿಗೆ ಬ್ರಾಹ್ಮಣೇತರರ ಬೆಂಬಲ ಗಳಿಸಲು ಮಿಲ್ಲರ್ ವರದಿಯು ಒಂದು ಪ್ರಮುಖ ಸಾಧನವಾಗಿ ಪರಿಣಮಿಸಿತು. ಬ್ರಾಹ್ಮಣೇತರ ಜಾತಿಗಳನ್ನು ಹಿಂದುಳಿದ ವರ್ಗಗಳು ಎಂದು ಗುರುತಿಸಿದರೂ ಅವುಗಳಲ್ಲಿಯೆ ಆಂತರಿಕ ವೈರುಧ್ಯ ಮತ್ತು ಮಿಲ್ಲರ್ ವರದಿಯ ಶಿಫಾರಸ್ಸಿನ ಅನುಷ್ಠಾನದಿಂದ ಕೇವಲ ಕೆಲವೇ ಬಲಾಢ್ಯ ಜಾತಿಗಳಿಗೆ ಅನುಕೂಲವಾಗಿದ್ದನ್ನು ನಾವು ಕಾಣುತ್ತೇವೆ.
ಹಿಂದುಳಿದ ವರ್ಗಗಳ ಪ್ರಶ್ನೆ ಸ್ವಾತಂತ್ರ್ಯ ಚಳವಳಿಯ ಕಾಲದಲ್ಲಿ ನೆನೆಗುದಿಗೆ ಬಿದ್ದಿತ್ತು. ಸ್ವಾತಂತ್ರ್ಯಾನಂತರ ಆ ಪ್ರಶ್ನೆ ಭಾರತದ ರಾಜಕೀಯದಲ್ಲಿ ಅದರಲ್ಲೂ ಮೈಸೂರು ಮತ್ತು ಮದ್ರಾಸಿನಲ್ಲಿ ಅತ್ಯಂತ ಪ್ರಮುಖವಾದ ಪ್ರಶ್ನೆಯಾಗಿ ಉದ್ಭವಿಸಿದ್ದನ್ನು ನಾವು ಕಾಣುತ್ತೇವೆ. ಬ್ರಾಹ್ಮಣೇತರ ಚಳವಳಿಯ ಹಿನ್ನೆಲೆ ಇದಕ್ಕೆ ಮುಖ್ಯ ಕಾರಣವಾಗಿತ್ತು. ಮೈಸೂರಿನಲ್ಲಿ ರಾಜ್ಯದ ಪುನರ್ವಿಂಗಡಣೆಯಾಗುವವರೆಗೆ ಅಂತಹ ಬದಲಾವಣೆಯನ್ನೇನೂ ನಾವು ಕಾಣುವುದಿಲ್ಲ. ಸಂವಿಧಾನದಲ್ಲಿ ಹಿಂದುಳಿದ ವರ್ಗಗಳನ್ನು ಗುರುತಿಸುವ ಹಾಗೂ ಅವುಗಳಿಗೆ ವಿಶೇಷ ಸವಲತ್ತುಗಳನ್ನೇ ಒದಗಿಸುವ ಬಗ್ಗೆ ಉಲ್ಲೇಖಿತವಾಗಿದ್ದರೂ ಬ್ರಾಹ್ಮಣೇತರ ಜಾತಿಗಳಲ್ಲಿ ಪ್ರಬಲ ಕೋಮುಗಳಾದ ಲಿಂಗಾಯತರು ಹಾಗೂ ಒಕ್ಕಲಿಗರ ಪ್ರಾಬಲ್ಯದ ವಿರುದ್ಧ ಇತರ ಹಿಂದುಳಿದ ಜಾತಿಗಳು ಸಾಕಷ್ಟು ಕಾಲ ಸಂಘಟಿತರಾಗಿರಲಿಲ್ಲ. ಲಿಂಗಾಯತರು ಹಾಗೂ ಒಕ್ಕಲಿಗರು ಗ್ರಾಮೀಣ ಪ್ರದೇಶಗಳಲ್ಲಿ ಆರ್ಥಿಕವಾಗಿ ಪ್ರಬಲ ರಾಗಿದ್ದುದು ಮತ್ತು ಉಳಿದ ರಾಜ್ಯಗಳಿಗೆ ಹೋಲಿಸಿದರೆ ಇಲ್ಲಿ ಪ್ರಬಲ ಕೋಮುಗಳ ದಬ್ಬಾಳಿಕೆ ಅಷ್ಟಾಗಿ ಕಂಡುಬರದಿದ್ದುದು, ಬಹುಶಃ ಹಿಂದುಳಿದ ಜಾತಿಗಳು ಒಂದಾಗಿ ಸಂಘಟನೆಯಾಗುವ ಅವಶ್ಯಕತೆ ಇಲ್ಲದಂತೆ ಮಾಡಿರಬಹುದು. ಆದರೆ ರಾಜ್ಯ ಪುನರ್ವಿಂಗಡಣೆಯಾದ ನಂತರ ಮದ್ರಾಸ್, ಹೈದರಾಬಾದ್, ಬಾಂಬೆ ಕರ್ನಾಟಕದ ಕೆಲವು ಭಾಗಗಳು ರಾಜ್ಯಕ್ಕೆ ಸೇರಿಸಲ್ಪಟ್ಟಿದ್ದರಿಂದ ಇಡೀ ರಾಜ್ಯಕ್ಕೆ ಸಂಬಂಧಿಸಿದಂತೆ ಹಿಂದುಳಿದ ವರ್ಗಗಳ ಪಟ್ಟಿಯನ್ನು ತಯಾರಿಸುವ ಅನಿವಾರ್ಯತೆ ಉಂಟಾಯಿತು. ಈ ಸಮಸ್ಯೆಯನ್ನು ಬಗೆಹರಿಸುವ ದೃಷ್ಟಿಯಿಂದ ಆಗಿನ ಮೈಸೂರು ಸರಕಾರ 1958ರಲ್ಲಿ ಒಂದು ಹೊಸ ಆಜ್ಞೆಯನ್ನು ಹೊರಡಿಸಿತು. ಆದರೆ ಈ ಆಜ್ಞೆ ಹಿಂದುಳಿದ ವರ್ಗಗಳನ್ನು ನಿರ್ಧರಿಸುವಲ್ಲಿ ಹೊಸತೇನನ್ನೂ ಹೇಳಲಿಲ್ಲ. ಬದಲಾಗಿ ಮಿಲ್ಲರ್ ವರದಿಯು ಅನುಸರಿಸಿದ ಮಾನದಂಡವನ್ನೆ ಆಧಾರವಾಗಿಟ್ಟುಕೊಂಡು ಬ್ರಾಹ್ಮಣರನ್ನು ಹೊರತುಪಡಿಸಿ ಉಳಿದೆಲ್ಲ ಜಾತಿ/ಕೋಮುಗಳನ್ನು ಹಿಂದುಳಿದವುಗಳು ಎಂದು ತೀರ್ಮಾನಿಸಿತು. ಈ ಆಜ್ಞೆಯಂತೆ ಶೇಕಡಾ 57ರಷ್ಟು ಮೀಸಲಾತಿಯನ್ನು ಹಿಂದುಳಿದ ವರ್ಗಗಳಿಗೆ ನೀಡಲಾಯಿತು. ಈ ಹಿಂದುಳಿದ ವರ್ಗಗಳ ಪಟ್ಟಿಯಲ್ಲಿ ಪರಿಶುದ್ಧ ಜಾತಿಗಳು ಸೇರಿರಲಿಲ್ಲ. ಆ ಜಾತಿಗಳಿಗೆ ಶೇಕಡ 18ರಷ್ಟು ಮೀಸಲಾತಿಯನ್ನು ಸಂವಿಧಾನದಲ್ಲೆ ನಿಗದಿಪಡಿಸಿದ್ದರಿಂದ ಆ ಜಾತಿಗಳನ್ನು ಹೊರತುಪಡಿಸಿ ಹಿಂದುಳಿದ ವರ್ಗಗಳನ್ನು ಗುರುತಿಸಲಾಯಿತು. ಈ ಆಜ್ಞೆಯನ್ನು ನ್ಯಾಯಾಲಯ ಕಾನೂನು ಬಾಹಿರವೆಂದು ಪರಿಗಣಿಸಿತು. ಅದೇ ಸಮಯದಲ್ಲಿ ಕೇಂದ್ರ ಸರಕಾರದ ನೀತಿಯು ಸಹ ಜಾತಿ ಆಧಾರದ ಮೇಲೆ ಹಿಂದುಳಿದ ವರ್ಗಗಳನ್ನು ನಿರ್ಧರಿಸುವುದಕ್ಕೆ ವ್ಯತಿರಿಕ್ತವಾಗಿತ್ತು.
1958ರ ಮೀಸಲಾತಿ ಆಜ್ಞೆಯನ್ನು ತಳ್ಳಿ ಹಾಕಿದ ನಂತರ ಮೈಸೂರು ಸರಕಾರ 1959ರಲ್ಲಿ ಆ ಆಜ್ಞೆಯಲ್ಲಿನ ನ್ಯೂನತೆಗಳನ್ನು ಸರಿಪಡಿಸಲು ಒಂದು ಸಮಿತಿಯನ್ನು ರಚಿಸಿತು. ಈ ಸಮಿತಿಯು ಬ್ರಾಹ್ಮಣ ಜಾತಿಯ ಹಾಗೂ ಕಾಯಸ್ಥರನ್ನು ಹೊರತುಪಡಿಸಿ ಉಳಿದೆಲ್ಲರು ಹಿಂದುಳಿದ ವರ್ಗಕ್ಕೆ ಸೇರಿದವರು ಎಂದು ಅಭಿಪ್ರಾಯಪಟ್ಟಿತು. ಈ ಆಜ್ಞೆಯೂ ನ್ಯಾಯಾಲಯದಲ್ಲಿ ಪ್ರಶ್ನಿತವಾಗಿ ಅದೇ ವರ್ಷ ಹೊರಡಿಸಲಾದ ಮತ್ತೊಂದು ಸರಕಾರಿ ಆಜ್ಞೆ ಇಡೀ ರಾಜ್ಯವನ್ನು 14 ಗುಂಪುಗಳಾಗಿ ವಿಂಗಡಿಸಿ ಪ್ರತಿ ಗುಂಪಿಗೂ ಪ್ರತ್ಯೇಕ ಮೀಸಲಾತಿಯನ್ನು ಜಾರಿಗೆ ತಂದಿತು. ಈ ಆಜ್ಞೆಯನ್ನು ನ್ಯಾಯಾಲಯ ತಿರಸ್ಕರಿಸಿದ್ದರಿಂದ ಸರಕಾರ ಹಿಂದುಳಿದ ವರ್ಗಗಳ ಆಯೋಗವನ್ನು ರಚಿಸಲು ತೀರ್ಮಾನಿಸಿತು. ಆದರಂತೆ 1960ರಲ್ಲಿ ಡಾ. ನಾಗನಗೌಡರ ನೇತೃತ್ವದಲ್ಲಿ ಸಮಿತಿಯನ್ನು ರಚಿಸಿತು.
ನಾಗನಗೌಡ ಆಯೋಗವು ಜಾತಿ/ಕೋಮುಗಳ ಜನಸಂಖ್ಯೆಯನ್ನು ಗುರುತಿಸಿ ಶೈಕ್ಷಣಿಕ ಹಿಂದುಳಿದಿರುವಿಕೆಯನ್ನು ನಿರ್ಧರಿಸಲು 1959-60ರಲ್ಲಿ ಪ್ರೌಢಶಾಲೆಯ ಕೊನೆಯ ಮೂರು ವರ್ಷದ ತರಗತಿಗಳನ್ನು ಅಭ್ಯಾಸ ಮಾಡುತ್ತಿರುವ ಬೇರೆ ಬೇರೆ ಜಾತಿಗಳ ವಿದ್ಯಾರ್ಥಿಗಳ ಸರಾಸರಿಯನ್ನು ತೆಗೆದುಕೊಂಡು ಅದನ್ನು ರಾಜ್ಯದ ಒಟ್ಟು ಸರಾಸರಿಗೆ ಹೋಲಿಸಿ ರಾಜ್ಯ ಸರಾಸರಿಗಿಂತ ಕಡಿಮೆಯಿದ್ದ ಜಾತಿಗಳನ್ನು ಹಿಂದುಳಿದ ಜಾತಿಗಳು ಎಂದು ತೀರ್ಮಾನಿಸಿತು. ಹಾಗೆಯೇ ಸರಕಾರಿ ಹುದ್ದೆಯನ್ನು ಜಾತಿಗಳ ಪ್ರಾತಿನಿಧ್ಯವನ್ನು ಹಿಂದುಳಿದಿರುವಿಕೆಯನ್ನು ನಿರ್ಧರಿಸುವ ಮತ್ತೊಂದು ಮಾನದಂಡವನ್ನಾಗಿ ಉಪಯೋಗಿಸಿತು. ಅದರಂತೆ ನಾಲ್ಕನೇ ದರ್ಜೆಯ ನೌಕರರನ್ನು ಹೊರತುಪಡಿಸಿ ಸರಕಾರಿ ಹುದ್ದೆಗಳಲ್ಲಿ ಜಾತಿಗಳ ಪ್ರಾತಿನಿಧ್ಯವನ್ನು ಗಣನೆಗೆ ತೆಗೆದುಕೊಂಡು ಯಾವ ಯಾವ ಜಾತಿಗಳಿಗೆ ಸಾಕಷ್ಟು ಪ್ರಾತಿನಿಧ್ಯವಿಲ್ಲವೆಂದು ಪಟ್ಟಿ ಮಾಡಿತು. ಸಾಮಾಜಿಕವಾಗಿ ಬ್ರಾಹ್ಮಣ ಹಾಗೂ ಕ್ಷತ್ರಿಯರನ್ನು ಹೊರತುಪಡಿಸಿ ಉಳಿದೆಲ್ಲ ಜಾತಿಗಳನ್ನು ಹಿಂದುಳಿದವುಗಳು ಎಂಬ ತೀರ್ಮಾನಕ್ಕೆ ಬರಲಾಯಿತು. ಈ ಎಲ್ಲ ಮಾನದಂಡಗಳ ಆಧಾರದಂತೆ ನಾಗನಗೌಡ ಸಮಿತಿಯು ಬ್ರಾಹ್ಮಣರು ಹಾಗು ಲಿಂಗಾಯತರನ್ನು ಮುಂದುವರೆದ ಜಾತಿಗಳು ಎನ್ನುವ ತೀರ್ಮಾನಕ್ಕೆ ಬಂದಿತು. ಆದರೆ ರಾಜಕೀಯವಾಗಿ ಪ್ರಬಲರಾಗಿದ್ದ ಲಿಂಗಾಯತರನ್ನು ಎದುರುಹಾಕಿ ಕೊಳ್ಳಲಾರದ ಸ್ಥಿತಿಯಲ್ಲಿದ್ದ ಸರಕಾರವು ಅವರನ್ನು ಹಿಂದುಳಿದ ವರ್ಗಗಳ ಪಟ್ಟಿಯಲ್ಲಿ ಸೇರಿಸಿ ಆಜ್ಞೆಯನ್ನು ಹೊರಡಿಸಿತು. 1962ರ ಸರಕಾರಿ ಆಜ್ಞೆಯಂತೆ ಹಿಂದುಳಿದ ವರ್ಗಗಳಿಗೆ ಶೇಕಡ 28, ಅತಿ ಹಿಂದುಳಿದವರಿಗೆ ಶೇಕಡ 22 ಮತ್ತು ಪರಿಶಿಷ್ಟ ಜಾತಿ ಮತ್ತು ಪಂಗಡಗಳಿಗೆ ಶೇಕಡ 03 ಮೀಸಲಾತಿಯನ್ನು ಜಾರಿಗೊಳಿಸಲಾಯಿತು. ಈ ಆಜ್ಞೆಯ ಸೌಲಭ್ಯವನ್ನು ಶೇಕಡ 28ರಷ್ಟು ಮಂದಿ ಪಡೆದರು.
1961 ಮತ್ತು 1962ರ ಸರಕಾರಿ ಆಜ್ಞೆಗಳನ್ನು ಸರ್ವೋಚ್ಛ ನ್ಯಾಯಾಲಯದಲ್ಲಿ ಪ್ರಶ್ನಿಸಲ್ಪಟ್ಟಿತು. ನ್ಯಾಯಾಲಯವು ಹಿಂದುಳಿದಿರುವಿಕೆಯ ನಿರ್ಧಾರಕ್ಕೆ ಜಾತಿ ಒಂದು ಕಾರಣವಾದರೂ ಅದೊಂದೇ ಆಧಾರದ ಮೇಲೆ ಹಿಂದುಳಿದಿರುವಿಕೆಯನ್ನು ನಿರ್ಧರಿಸಿರುವ ಸದರಿ ಸರಕಾರಿ ಆಜ್ಞೆ  ಅಸಿಂಧು ಎಂದು ತೀರ್ಪು ನೀಡಿ ಆಜ್ಞೆಯನ್ನು ಅನೂರ್ಜಿತಗೊಳಿಸಿತು. ನ್ಯಾಯಾಲಯದ ಈ ಮೊಕದ್ದಮೆ ಬಾಲಾಜಿ ಮೊಕದ್ದಮೆ ಎಂದೇ ಪ್ರಸಿದ್ಧವಾಗಿದ್ದು, ಮೀಸಲಾತಿಗೆ ಸಂಬಂಧಿಸಿದಂತೆ ಒಂದು ಮೈಲಿಗಲ್ಲಾಗಿದೆ. ಬಾಲಾಜಿ ಮೊಕದ್ದಮೆಯ ತೀರ್ಪಿನ ನಂತರ ರಾಜ್ಯ ಸರಕಾರ 1963ರ ಸೆಪ್ಟೆಂಬರ್ 16ರಂದು ಹೊರಡಿಸಿದ ಮತ್ತೊಂದು ಆಜ್ಞೆಯಲ್ಲಿ ಆರ್ಥಿಕ ಮಾನದಂಡವನ್ನು ಬಳಸಿ ಹಿಂದುಳಿದ ವರ್ಗಗಳನ್ನು ಗುರುತಿಸುವ ಪ್ರಯತ್ನ ಮಾಡಿತು. ತಂದೆ ತಾಯಿಗಳು, ಪೋಷಕರ ವಾರ್ಷಿಕ ವರಮಾನ ರೂ.1200 ಅಥವಾ ಅದಕ್ಕಿಂತ ಕಡಿಮೆ ಇರುತ್ತದೋ ಮತ್ತು ಯಾವ ವ್ಯಕ್ತಿ
1. ಕೈ ಕೆಲಸಗಾರ
2. ಸ್ವಂತ ಸಾಗುವಳಿದಾರ
3. ಸಣ್ಣ ವ್ಯಾಪಾರಿ,
4. ಸರಕಾರದಲ್ಲಿ ಕೆಳದರ್ಜೆ ನೌಕರಿ ಹಾಗೂ
5. ದೈಹಿಕ ಶ್ರಮವನ್ನೊಳಗೊಂಡ ಇನ್ನಾವುದೇ ವೃತ್ತಿಯನ್ನಾಶ್ರಯಿಸಿರು ತ್ತಾನೋ ಅಂತಹ ವ್ಯಕ್ತಿ ಹಿಂದುಳಿದ ವರ್ಗಕ್ಕೆ ಸೇರಿರುತ್ತಾನೆ ಎಂದು ತೀರ್ಮಾನಿಸಲಾಯಿತು.
ಈ ಆಜ್ಞೆಯಂತೆ ಹಿಂದುಳಿದ ವರ್ಗಗಳಿಗೆ ಶೇಕಡಾ 48ರಷ್ಟು ಮೀಸಲಾತಿಯನ್ನು ಕೊಡಲಾಯಿತು. 1963ರಲ್ಲಿ ಜಾರಿಗೆ ಬಂದ ಈ ಸರಕಾರಿ ಆಜ್ಞೆಯು 1977ರವರೆಗೆ ಜಾರಿಯಲ್ಲಿತ್ತು. ಪ್ರಬಲ ಕೋಮಿನವರಿಗೂ ಅನುಕೂಲಕರವಾದ ಆಜ್ಞೆಯನ್ನು ಪ್ರಶ್ನಿಸಲು ಅಗತ್ಯವಾದ ರಾಜಕೀಯ ಸಂಘಟನೆ ಹಾಗೂ ಅದಕ್ಕೆ ಅನುಕೂಲಕರವಾದ ರಾಜಕೀಯ ವಾತಾವರಣ ಇತರೆ ಹಿಂದುಳಿದ ವರ್ಗಗಳಿಗೆ ಒದಗಿ ಬರಲು ಸುಮಾರು 10 ವರ್ಷಗಳಷ್ಟು ಕಾಲದವರೆಗೆ ಕಾಯಬೇಕಾಯಿತು. 1972ರಲ್ಲಿ ಅಧಿಕಾರಕ್ಕೆ ಬಂದ  ಡಿ.ೊದೇವರಾಜ ಅರಸು ಅವರ ಕಾಲದಲ್ಲಿ ಕರ್ನಾಟಕದಲ್ಲಿ ಹಿಂದುಳಿದ ವರ್ಗಗಳ ಹೊಸಯುಗವೊಂದು ಪ್ರಾರಂಭವಾಯಿತೆನ್ನಬಹುದು.
1956ರಿಂದ 1972ರವರೆಗೆ ಪ್ರಬಲ ಕೋಮುಗಳ, ಮುಖ್ಯವಾಗಿ ಲಿಂಗಾಯತರು ಹಾಗೂ ಒಕ್ಕಲಿಗರು, ರಾಜಕೀಯ ಪ್ರಾಬಲ್ಯ ಮುಂದುವರೆದಿದ್ದರ ಪರಿಣಾಮವಾಗಿ ಮೀಸಲಾತಿಯ ಬಹುಪಾಲು ಸೌಲಭ್ಯವನ್ನು ಈ ಕೋಮುಗಳಿಗೆ ಸೇರಿದ ವ್ಯಕ್ತಿಗಳೇ ಪಡೆದರು. ಇದು ಇತರ ಹಿಂದುಳಿದ ಜಾತಿಗಳವರ ಅಸಮಾಧಾನಕ್ಕೆ ಕಾರಣವಾಯಿತು. ಈ ಅಸಮಾಧಾನವನ್ನು ತಮ್ಮ ರಾಜಕೀಯ ಲಾಭಕ್ಕಾಗಿ ಸಮರ್ಥವಾಗಿ ಬಳಸಿಕೊಂಡ ರಾಜಕೀಯ ನಾಯಕನೆಂದರೆ ಶ್ರೀ ದೇವರಾಜ ಅರಸು ಅವರು. ಪ್ರಬಲ ಕೋಮು/ಜಾತಿಗಳ ವಿರುದ್ಧ ಇತರ ಜಾತಿಗಳ ರಾಜಕೀಯ ಸಂಘಟನೆ ಮಾಡಲು ಅರಸು ಅವರು ಮೀಸಲಾತಿ ಯನ್ನು ಒಂದು ರಾಜಕೀಯ ಅಸ್ತ್ರವನ್ನಾಗಿ ಬಳಸಿಕೊಂಡರು. ಶ್ರೀ ನಾಗನಗೌಡ ಸಮಿತಿಯ ವರದಿಯಲ್ಲಿನ ಲೋಪದೋಷಗಳನ್ನು ಗಮನದಲ್ಲಿಟ್ಟುಕೊಂಡು ಹಿಂದುಳಿದ ವರ್ಗಗಳನ್ನು ಗುರುತಿಸಿ ಪಟ್ಟಿ ಮಾಡುವ ಹಾಗೂ ಹಿಂದುಳಿದಿರುವಿಕೆಯ ನಿವಾರಣೆಗೆ ಸರ್ಕಾರ ಅನುಸರಿಸಬಹುದಾದ ಮಾರ್ಗಗಳನ್ನು ಸೂಚಿಸಲು ಶ್ರೀಯುತ ಎಲ್.ಜಿ.ಹಾವನೂರು ಅವರ ಅಧ್ಯಕ್ಷತೆಯಲ್ಲಿ ರಾಜ್ಯದ ಪ್ರಥಮ ಹಿಂದುಳಿದ ವರ್ಗಗಳ ಆಯೋಗವನ್ನು 1972 ಆಗಸ್ಟ್ 8ರಂದು ರಚಿಸಲಾಯಿತು. ಹಾವನೂರು ಆಯೋಗದ ವರದಿಯ ಮುಖ್ಯಾಂಶಗಳೆಂದರೆ:
ಸಾಮಾಜಿಕ ಹಿಂದುಳಿದಿರುವಿಕೆಯನ್ನು ನಿರ್ಧರಿಸಲು ಜಾತಿಯೂ ಒಂದು ಮಾನದಂಡವಾಗಿರಬೇಕು, ಜಾತಿಯನ್ನು ಹೊರತುಪಡಿಸಿ ಹಿಂದುಳಿದಿರುವಿಕೆಯನ್ನು ನಿರ್ಧರಿ ಸಲು ಸಾಧ್ಯವಿಲ್ಲ ಎನ್ನುವ ನಿಲುವನ್ನು ಆ ಯೋಗವು ತೆಗೆದುಕೊಂಡಿತು. ಶೈಕ್ಷಣಿಕ ಹಿಂದುಳಿದಿರುವಿಕೆಯನ್ನು ನಿರ್ಧರಿಸಲು ಪ್ರತಿಜಾತಿಯಲ್ಲೂ 1972ರ ಎಸ್.ಎಸ್.ಎಲ್.ಸಿ ಪರೀಕ್ಷೆಯಲ್ಲಿ ಪಾಸಾದವರ ಸಂಖ್ಯೆಯನ್ನು ರಾಜ್ಯದ ಒಟ್ಟು ವಿದ್ಯಾರ್ಥಿಗಳಲ್ಲಿ ಸಾವಿರಕ್ಕೆ ಎಷ್ಟು ಜನ ಪಾಸಾಗಿದ್ದಾರೆ ಎನ್ನುವ ಸರಾಸರಿಯೊಡನೆ ಹೋಲಿಸಲಾಯಿತು. ರಾಜ್ಯದ ಸರಾಸರಿಗಿಂತ ಕಡಿಮೆ ಸರಾಸರಿ ಹೊಂದಿದ ಜಾತಿಗಳನ್ನು ಹಿಂದುಳಿದ ವರ್ಗಗಳ ಗುಂಪಿಗೆ ಸೇರಿಸಲಾಯಿತು. ಸಾಮಾಜಿಕ ಹಿಂದುಳಿದಿರುವಿಕೆಗೆ ಆಯೋಗವು ಕೊಟ್ಟ ಪ್ರಮುಖ ಕಾರಣಗಳೆಂದರೆ
1. ಪ್ರತ್ಯೇಕ ಸ್ಥಳಗಳಲ್ಲಿ ವಾಸಿಸುವುದು.
2. ಯಾವುದೇ ಥರದ ಆಸ್ತಿಯನ್ನು ಹೊಂದಲಾಗದ ಬಡತನ.
3. ಸಾಮಾಜಿಕವಾಗಿ ನಿಕೃಷ್ಟವಾದ, ಆರ್ಥಿಕವಾಗಿ ಲಾಭದಾಯಕವಲ್ಲದ ವೃತ್ತಿಗಳಲ್ಲಿ ನಿರತರಾಗಿರುವುದು.
4. ಉತ್ತಮ ಜಾತಿಯವರಿಂದ ಕೀಳಾಗಿ ಕಾಣಲ್ಪಟ್ಟವರು.
5. ಸಾಂಸ್ಕೃತಿಕ, ಧಾರ್ಮಿಕ, ಶೈಕ್ಷಣಿಕ ಸ್ಥಳಗಳಿಗೆ ಪ್ರವೇಶ ಪಡೆಯದ ತರುಣರು.
6. ಉತ್ತಮ ಜಾತಿಯವರೊಡನೆ ಸಹಭೋಜನ, ವಿವಾಹ ಮತ್ತೆ ಇತರ ಸಂಘ ಜೀವನದಿಂದ ಸಾಮಾಜಿಕ ನಿಷೇಧಕ್ಕೊಳಪಟ್ಟವರು.
7. ಶಿಕ್ಷಣಕ್ಕೆ ಉತ್ತೇಜನ ಇಲ್ಲದೆ ಇರುವ ಕಾರಣಕ್ಕಾಗಿ ಅನಕ್ಷರಸ್ಥರಾಗಿರುವವರು. ಸರಕಾರಿ ನೌಕರಿಯಲ್ಲಿ ಸಾಕಷ್ಟು ಪ್ರಾತಿನಿಧ್ಯವಿಲ್ಲದ ಜಾತಿಗಳನ್ನು ಹಿಂದುಳಿದ ವರ್ಗ ಗಳ ಪಟ್ಟಿಯಲ್ಲಿ ಸೇರಿಸಬೇಕೆಂದು ಆಯೋಗವು ಶಿಫಾರಸ್ಸು ಮಾಡಿತು.
ಆಯೋಗವು ತಾನು ಸಂಗ್ರಹಿಸಿದ ಅಂಕಿ ಅಂಶಗಳ ಆಧಾರದ ಮೇಲೆ ಹಿಂದುಳಿದ ವರ್ಗಗಳನ್ನು ಈ ಕೆಳಗಿನಂತೆ ವರ್ಗೀಕರಿಸಬಹುದೆಂದು ಸೂಚಿಸಿತು.
1. ಹಿಂದುಳಿದ ಸಮುದಾಯಗಳು
2. ಹಿಂದುಳಿದ ಬುಡಕಟ್ಟು
3. ಹಿಂದುಳಿದ ಜಾತಿಗಳು
1977 ಫೆಬ್ರವರಿಯಲ್ಲಿ ವರದಿಯ ಅನುಷ್ಠಾನಗೊಳಿಸುವ ಸರ್ಕಾರಿ ಆಜ್ಞೆಯಲ್ಲಿ ವರದಿಯ ಶಿಫಾರಸ್ಸಿಗೆ ಸಂಬಂಧಿಸಿದಂತೆ ಎರಡು ಪ್ರಮುಖ ಬದಲಾವಣೆಗಳನ್ನು ಮಾಡಲಾಯಿತು. ಮೊದಲನೆಯದಾಗಿ, ಮುಸಲ್ಮಾನರನ್ನು ಹಿಂದುಳಿದ ಸಮುದಾಯಗಳ ಗುಂಪಿನಲ್ಲಿ ಸೇರಿಸಲಾಯಿತು. ಎರಡನೆಯದಾಗಿ, ವಾರ್ಷಿಕ ಆದಾಯದ ಮೇಲೆ ಹಿಂದುಳಿದ ವಿಶೇಷ ಗುಂಪುಗಳನ್ನು ರಚಿಸಲಾಯಿತು. ಸರ್ಕಾರದ ಹಿಂದುಳಿದ ವರ್ಗಗಳ ವರ್ಗೀಕರಣ ಈ ಕೆಳಗಿನಂತಿದೆ.
1. ಹಿಂದುಳಿದ ಸಮುದಾಯಗಳು(16 ಜಾತಿಗಳು)
2. ಹಿಂದುಳಿದ ಜಾತಿಗಳು(129 ಜಾತಿಗಳು)
3. ಹಿಂದುಳಿದ ಬುಡಕಟ್ಟು(62 ಜಾತಿಗಳು)
4. ಹಿಂದುಳಿದ ವಿಶೇಷ ಗುಂಪುಗಳು(ವಾರ್ಷಿಕ ಆದಾಯ ರೂ.8000ಕ್ಕೂ ಕಡಿಮೆ ಇದ್ದ ಕುಟುಂಬಗಳು)
ದೇವರಾಜ ಅರಸು ಅವರ ಅವಧಿಯಲ್ಲಿ ಹಿಂದುಳಿದ ವರ್ಗಗಳ ಸಂಘಟನೆ ರಾಜಕೀಯವಾಗಿ ಬಹಳ ಪ್ರಬಲವಾಗಿ ಬೆಳೆಯಿತು. ಆದರೆ ಪ್ರಬಲ ಕೋಮುಗಳ ರಾಜಕೀಯ ಪ್ರಾಬಲ್ಯ ಗಣನೀಯವಾಗೇನು ಕಡಿಮೆಯಾಗಲಿಲ್ಲ. ಅರಸು ಅವರ ನಂತರ ಹಿಂದುಳಿದ ವರ್ಗಗಳ ಚಾಮರದಡಿಯಲ್ಲಿ ಬಂದ ಹಲವಾರು ಜಾತಿಗಳಲ್ಲಿ ಪರಸ್ಪರ ಭಿನ್ನಾಭಿಪ್ರಾಯ ಉಂಟಾಯಿತು. ಅಲ್ಲದೆ ಅವರ ನಂತರ ಈ ಎಲ್ಲ ಜಾತಿಗಳಿಗೂ ಒಪ್ಪಿಗೆಯಾಗುವ ಹಿಂದುಳಿದ ವರ್ಗಗಳ ನಾಯಕನಿರಲಿಲ್ಲ. ಅರಸು ಅವರು ಚುನಾವಣೆಯಲ್ಲಿ ಸೋತ ನಂತರ ಅಧಿಕಾರಕ್ಕೆ ಬಂದ ಗುಂಡೂರಾಯರ ಅಧಿಕಾರ ಅವಧಿಯಲ್ಲಿ ಹಿಂದುಳಿದ ವರ್ಗಗಳ ಅಸಮಾಧಾನಕ್ಕೊಳಗಾಗಿದ್ದ ಪ್ರಬಲ ಕೋಮುಗಳಿಂದ ಆಗಾಗ್ಗೆ ಒತ್ತಾಯ ಬರುತ್ತಿತ್ತು. 1979, 1980 ಮತ್ತು 1981ರಲ್ಲಿ ಹಾವನೂರು ವರದಿಯ ವೈಜ್ಞಾನಿಕತೆ ಯನ್ನು ಸರ್ವೋಚ್ಚ ನ್ಯಾಯಾಲಯದಲ್ಲಿ ಪ್ರಶ್ನಿಸಲಾಯಿತು. ‘ಕೆ.ಸಿ.ವಸಂತ ಕುಮಾರ್ ಎದುರು ಕರ್ನಾಟಕ ರಾಜ್ಯ’ ಮೊಕದ್ದಮೆಯಲ್ಲಿ ಕರ್ನಾಟಕ ರಾಜ್ಯ ಸರಕಾರವು ಹಾವನೂರು ವರದಿಯಲ್ಲಿನ ಲೋಪದೋಷಗಳನ್ನು ಸರಿಪಡಿಸುವ ಮತ್ತು ವೈಜ್ಞಾನಿಕ ಆಧಾರದ ಮೇಲೆ ಹಿಂದುಳಿದ ವರ್ಗಗಳ ಪಟ್ಟಿಯನ್ನು ತಯಾರಿಸುವ ಉದ್ದೇಶದಿಂದ ಎರಡನೆ ಹಿಂದುಳಿದ ವರ್ಗಗಳ ಆಯೋಗವನ್ನು ರಚಿಸುವ ನಿರ್ಧಾರವನ್ನು ಸರ್ವೋಚ್ಚ ನ್ಯಾಯಾಲಯಕ್ಕೆ ತಿಳಿಸಿತು. ಅದರಂತೆ 18 ಏಪ್ರಿಲ್, 1983ರಂದು ಶ್ರೀ ಟಿ.ವೆಂಕಟಸ್ವಾಮಿಯವರ ನೇತೃತ್ವದಲ್ಲಿ ಒಂದು ಆಯೋಗವನ್ನು ರಚಿಸಲಾಯಿತು. ಅದು ಮುಂದೆ ವೆಂಕಟಸ್ವಾಮಿ ಆಯೋಗವೆಂದೇೊಪ್ರಸಿದ್ದಿ ಪಡೆಯಿತು. ಈ ಆಯೋಗದ ಕಾರ್ಯವ್ಯಾಪ್ತಿ ಈ ಕೆಳಗಿನಂತಿತ್ತು.
1. ಅದುವರೆಗೆ ಜಾರಿಯಲ್ಲಿದ್ದ ಹಿಂದುಳಿದ ವರ್ಗಗಳ ಪಟ್ಟಿಯನ್ನು ಪರಿಷ್ಕರಿಸುವುದು.
2. ರಾಜ್ಯದ ಹಿಂದುಳಿದ ವರ್ಗಗಳ ಸ್ಥಿತಿಗತಿಗಳನ್ನು ವೈಜ್ಞಾನಿಕವಾಗಿ ಪರಿಶೀಲಿಸುವುದು.
3. ರಾಜ್ಯದ ಹಿಂದುಳಿದ ವರ್ಗಗಳ ಪಟ್ಟಿಯ ತಯಾರಿ ಮತ್ತು ವರ್ಗೀಕರಣ.
ವಿವಿಧ ಜಾತಿಗಳ ಸಾಮಾಜಿಕ ಆರ್ಥಿಕ ಸ್ಥಿತಿಗತಿಗಳ ಬಗ್ಗೆ ಅಂಕಿ ಅಂಶಗಳನ್ನು ಸಂಗ್ರಹಿಸಲು ಆಯೋಗವು ಬಹುದೊಡ್ಡ ಕ್ಷೇತ್ರ ಸಮೀಕ್ಷೆಯನ್ನು ಹಮ್ಮಿಕೊಂಡಿತು. 6,092,673 ಕುಟುಂಬಗಳನ್ನೊಳಗೊಂಡಂತೆ 3 ಕೋಟಿ 61 ಲಕ್ಷ ಜನರ ಬಗ್ಗೆ ಆಯೋಗವು ಅಂಕಿ ಅಂಶಗಳನ್ನು ಸಂಗ್ರಹಿಸಿತು. ಸಮೀಕ್ಷೆಯು ಸಂಗ್ರಹಿಸಿದ ಪ್ರಮುಖ ವಿವರಗಳೆಂದರೆ:
1. ಭೂ ಹಿಡುವಳಿಯ ವಿವರ
2. ಮನೆ, ವಿದ್ಯುತ್, ಕುಡಿಯುವ ನೀರಿನ ಸೌಲಭ್ಯ ಇತ್ಯಾದಿ ವಿವರಗಳು
3. ಕೇಂದ್ರ ಮತ್ತು ರಾಜ್ಯ ಸರಕಾರದಲ್ಲಿ ಸೇವೆ ಸಲ್ಲಿಸುತ್ತಿರುವವರ ವಿವರಗಳು
4. ಆದಾಯದ ವಿವರಗಳು ಇತ್ಯಾದಿ.
ಈ ಮೇಲಿನ ಎಲ್ಲ ವಿವರಗಳಿಗೂ ಸಂಬಂಧಿಸಿದಂತೆ ಜಾತಿವಾರು ಅಂಕಿ ಸಂಖ್ಯೆಗಳನ್ನು ಸಂಗ್ರಹಿಸಲಾಯಿತು. ಹಾವನೂರು ಆಯೋಗದಂತೆಯೇ ವೆಂಕಟಸ್ವಾಮಿ ಆಯೋಗವು ಸಹ ಜಾತಿಯನ್ನು ಹಿಂದುಳಿದಿರುವಿಕೆಯನ್ನು ನಿರ್ಧರಿಸುವ ಮಾನದಂಡವನ್ನಾಗಿ ಗುರುತಿಸಿತು. ‘‘ಸಾಮಾಜಿಕ ಮತ್ತು ಶೈಕ್ಷಣಿಕ ಹಿಂದುಳಿದಿರುವಿಕೆಯ ಪಟ್ಟಿಯು ಅಂತಿಮವಾಗಿ ಜಾತಿ/ಕೋಮುಗಳ ಪಟ್ಟಿಯೇ ಆಗಿರುತ್ತದೆ’’ ಎಂದು ಆಯೋಗವು ಅಭಿಪ್ರಾಯ ವ್ಯಕ್ತಪಡಿಸುತ್ತದೆ.
ಆಯೋಗವು ಹಿಂದುಳಿದಿರುವಿಕೆಯನ್ನು ನಿರ್ಧರಿಸಲು 17 ಮಾರ್ಗಸೂಚಿಗಳನ್ನು  ಬಳಸಿತು. ಆ ಮಾರ್ಗಸೂಚಿಗಳಲ್ಲಿ 8 ಋಣಾತ್ಮಕ ಸೂಚಿಗಳನ್ನು ಜಾತಿಯ ಹಿಂದುಳಿದಿರುವಿಕೆ ಯನ್ನು ಗುರುತಿಸಲು, ಮತ್ತು 9 ಧನಾತ್ಮಕ ಮಾರ್ಗಸೂಚಿಗಳನ್ನು  ಮುಂದುವರೆದಿರುವ ಜಾತಿಗಳನ್ನು ಗುರುತಿಸಲು ಬಳಸಲಾಯಿತು. ಯಾವ ಜಾತಿಯು ಋಣಾತ್ಮಕ ಮಾರ್ಗ ಸೂಚಿಯ ಪಟ್ಟಿಯಲ್ಲಿ ಬಳಸಲಾಯಿತು, ಯಾವ ಜಾತಿಯು ಋಣಾತ್ಮಕ ಮಾರ್ಗಸೂಚಿಯ ಪಟ್ಟಿಯಲ್ಲಿ ಇರುವ ಅಂಶಗಳಿಗೆ ಸಂಬಂಧಿಸಿದಂತೆ ರಾಜ್ಯದ ಸರಾಸರಿಗಿಂತ ಹೆಚ್ಚಿದೆಯೋ ಹಾಗೂ ಧನಾತ್ಮಕ ಮಾರ್ಗಸೂಚಿಯಲ್ಲಿ ರಾಜ್ಯದ ಸರಾಸರಿಗಿಂತ ಕಡಿಮೆಯಿದೆಯೋ ಅದನ್ನು ಹಿಂದುಳಿದ ಜಾತಿಯೆಂದು ತೀರ್ಮಾನಿಸಲಾಯಿತು, ಹಿಂದುಳಿದ ವರ್ಗಗಳನ್ನು ‘ಎ’ ಮತ್ತು ‘ಬಿ’ ಗುಂಪುಗಳೆಂದು ವಿಂಗಡಿಸಿದ ಆಯೋಗವು ‘ಎ’ ಗುಂಪಿಗೆ ಶೇಕಡ 14 ಹಾಗೂ ‘ಬಿ’ ಗುಂಪಿಗೆ ಶೇಕಡ 13ರಷ್ಟು ಮೀಸಲಾತಿಯನ್ನು ಶೈಕ್ಷಣಿಕ ಕ್ಷೇತ್ರ ಹಾಗೂ ಸರಕಾರಿ ನೌಕರಿಯನ್ನು ನೀಡಬೇಕು ಎಂದು ಶಿಫಾರಸ್ಸು ಮಾಡಿತು.
ವೆಂಕಟಸ್ವಾಮಿ ಆಯೋಗವು ಹಿಂದುಳಿದ ವರ್ಗಗಳಿಗೆ ಶೇಕಡ 33ರಷ್ಟು ಮೀಸಲಾತಿ ಯನ್ನು ಶಿಫಾರಸ್ಸು ಮಾಡಿತು. ಈ ಆಯೋಗದ ವರದಿಯ ಮತ್ತೊಂದು ಮಹತ್ವದ ಅಂಶವೆಂದರೆ ಹಿಂದುಳಿದ ವಿಶೇಷ ಗುಂಪುಗಳನ್ನು ಹಿಂದುಳಿದ ವರ್ಗಗಳ ಪಟ್ಟಿಯಿಂದ ತೆಗೆದು ಹಾಕಿದ್ದು ಅಲ್ಲದೆ ಹಿಂದುಳಿದ ವರ್ಗಗಳಿಗೂ ಸಹ ರೂ. 15,000 ಆದಾಯ ಮಿತಿಯನ್ನು ವಿಧಿಸಬೇಕೆಂದು ಸೂಚಿಸಿತು.
1986ರಲ್ಲಿ ಎರಡನೇ ಹಿಂದುಳಿದ ವರ್ಗಗಳ ಆಯೋಗವು ವರದಿಯಲ್ಲಿ ಸಲ್ಲಿಸಿದಾಗ ಕರ್ನಾಟಕ ರಾಜಕೀಯದಲ್ಲಿ ಮತ್ತೊಂದು ಪ್ರಮುಖ ಬದಲಾವಣೆಯಾಗಿತ್ತು. ಗುಂಡೂರಾಯರ ಕಾಂಗ್ರೆಸ್ ಪಕ್ಷ ಚುನಾವಣೆಯಲ್ಲಿ ಸೋತು ಮೊತ್ತ ಮೊದಲ ಬಾರಿಗೆ ಕಾಂಗ್ರೆಸ್ಸೇತರ ಪಕ್ಷವಾದ ಜನತಾಪಕ್ಷ ಶ್ರೀ ರಾಮಕೃಷ್ಣ ಹೆಗಡೆಯವರ ನೇತೃತ್ವದಲ್ಲಿ ಸರ್ಕಾರ ರಚಿಸಿತ್ತು. ಹೆಚ್ಚು ಕಡಿಮೆ ಪ್ರಬಲ ಕೋಮುಗಳಾದ ಲಿಂಗಾಯತ ಹಾಗೂ ಒಕ್ಕಲಿಗರ ಬೆಂಬಲವನ್ನೇ ಅವಲಂಬಿಸಿದ್ದ ರಾಮಕೃಷ್ಣ ಹೆಗಡೆಯವರ ಸರ್ಕಾರ ಅತ್ತ ಹಿಂದುಳಿದ ವರ್ಗಗಳು ಇತ್ತ ಪ್ರಬಲ ಕೋಮುಗಳು ಹೀಗೆ ಎರಡೂ ಗುಂಪುಗಳಲ್ಲಿ ಯಾವ ಗುಂಪಿನ ಅಸಮಾಧಾನಕ್ಕೂ ಗುರಿಯಾಗದಂತೆ ತನ್ನ ಅಸ್ತಿತ್ವವನ್ನು ಕಾಪಾಡಿಕೊಳ್ಳುವುದು, ಅಧಿಕಾರದಲ್ಲಿ ಮುಂದುವರೆಯುವುದಕ್ಕೆ ಅನಿವಾರ್ಯವಾಗಿತ್ತು. ಇಂತಹ ಪರಿಸ್ಥಿತಿಯಲ್ಲಿ ವೆಂಕಟಸ್ವಾಮಿ ಆಯೋಗವು ತನ್ನ ವರದಿಯನ್ನು ಸಲ್ಲಿಸಿ ಒಕ್ಕಲಿಗರನ್ನು ಹಿಂದುಳಿದ ವರ್ಗಗಳ ಪಟ್ಟಿಯಿಂದ ತೆಗೆದುಹಾಕಬೇಕೆಂದು ಶಿಫಾರಸ್ಸು ಮಾಡಿದಾಗ ಅದನ್ನು ಯಥಾವತ್ತಾಗಿ ಒಪ್ಪುವುದು ರಾಜಕೀಯವಾಗಿ ಸಾಧುವೂ, ಸಾಧ್ಯವೂ ಆಗಿರಲಿಲ್ಲ. ಒಕ್ಕಲಿಗರು ರಾಜ್ಯಾದ್ಯಂತ ಆಯೋಗದ ವರದಿಯನ್ನು ಅನುಷ್ಠಾನಗೊಳಿಸುವುದರ ವಿರುದ್ಧ ಭಾರಿ ಚಳವಳಿಯನ್ನು ಪ್ರಾರಂಭಿಸಿದರು. ಹಾವನೂರು ವರದಿಯಲ್ಲಿ ತಮ್ಮನ್ನು ಹಿಂದುಳಿದ ವರ್ಗವೆಂದು ಗುರುತಿಸಿರುವುದರಿಂದ ಇದುವರೆಗಿನ ಸ್ಥಿತಿಯನ್ನೆ ಮುಂದುವರೆಸಿಕೊಂಡು ಬರಬೇಕೆಂಬುದು ಒಕ್ಕಲಿಗರ ವಾದವಾಗಿತ್ತು. ಬಹಳ ಮೊದಲಿನಿಂದಲೂ ಅಸಮಾಧಾನಕ್ಕೆ ಒಳಗಾಗಿದ್ದ ಲಿಂಗಾಯತ ಜನಾಂಗದವರಿಗೂ ಇದೊಂದು ಸದವಕಾಶವನ್ನು ಒದಗಿಸಿಕೊಟ್ಟಿತು. ಸರಕಾರ ಹಾವನೂರು ವರದಿ ಆಧರಸಿ ಮೀಸಲಾತಿಯನ್ನೂ ಸಹ ಅನೂರ್ಜಿತಗೊಳಿಸಬೇಕೆಂಬ ಬೇಡಿಕೆಯೊಂದಿಗೆ ಲಿಂಗಾಯತರು ಚಳವಳಿಯನ್ನು ಪ್ರಾರಂಭಿಸಿದರು. ಲಿಂಗಾಯತರು ಹಾಗೂ ಒಕ್ಕಲಿಗರ ಚಳವಳಿಯನ್ನು ಎದುರಿಸಿ ವೆಂಕಟಸ್ವಾಮಿ ಆಯೋಗದ ವರದಿಯನ್ನು ಜಾರಿಗೊಳಿಸಬೇಕೆಂದು ಸರಕಾರದ ಮೇಲೆ ಒತ್ತಡ ತರುವಷ್ಟು ಹಿಂದುಳಿದ ವರ್ಗಗಳು ಸಂಘಟಿತವಾಗಿರಲಿಲ್ಲ. ಈ ಮೊದಲೇ ತಿಳಿಸಿದಂತೆ ಬಹುತೇಕ ಲಿಂಗಾಯತ ಹಾಗೂ ಒಕ್ಕಲಿಗ ಶಾಸಕರುಗಳ ಬೆಂಬಲವನ್ನೇ ಅವಲಂಬಿಸಿದ್ದ ಆಡಳಿತ ಪಕ್ಷವಾದ ಜನತಾ ಪಕ್ಷಕ್ಕೆ ವೆಂಕಟಸ್ವಾಮಿ ಹಾಗೂ ಈಗಾಗಲೇ ಜಾರಿಯಲ್ಲಿದ್ದ ಹಾವನೂರು ವರದಿ ಆಧಾರಿತ ಮೀಸಲಾತಿಯನ್ನು ತಿರಸ್ಕರಿಸದೆ ಬೇರೆ ದಾರಿಯಿರಲಿಲ್ಲ. ವೆಂಕಟಸ್ವಾಮಿ ಆಯೋಗವು ಸಂಗ್ರಹಿಸಿದ ಅಂಕಿ ಅಂಶಗಳು ವಾಸ್ತವವಲ್ಲ ಮತ್ತು ಸಂಗ್ರಹಿಸಲು ಅನುಸರಿಸಿದ ವಿಧಾನ ವೈಜ್ಞಾನಿಕವಾದುದಲ್ಲ ಎಂಬ ಕಾರಣವನ್ನೊಡ್ಡಿ ಶ್ರೀ ರಾಮಕೃಷ್ಣ ಹೆಗಡೆಯವರ ಸರಕಾರ ಅಕ್ಟೋಬರ್ 7, 1986ರಂದು ವೆಂಕಟಸ್ವಾಮಿ ಆಯೋಗದ ವರದಿಯನ್ನು ತಿರಸ್ಕರಿಸುವ ತೀರ್ಮಾನವನ್ನು ತೆಗೆದುಕೊಂಡಿತು. ಮತ್ತೊಂದು ಹಿಂದುಳಿದ ವರ್ಗಗಳ ಆಯೋಗವನ್ನು ನೇಮಿಸುವ ನಿರ್ಧಾರವನ್ನು ತೆಗೆದುಕೊಂಡ ಸರಕಾರವು ತಾತ್ಕಾಲಿಕವಾಗಿ ಹೊಸ ಮೀಸಲಾತಿಯನ್ನು ಜಾರಿಗೆ ತರುವ ನಿರ್ಧಾರವನ್ನು ತೆಗೆದುಕೊಂಡಿತು. ಅದರಂತೆ ಮೂರು ವರ್ಷಗಳವರೆಗೆ ಅಂದರೆ ಮೂರನೇ ಹಿಂದುಳಿದ ಆಯೋಗವು ವರದಿಯನ್ನು ಸಲ್ಲಿಸುವವರೆಗೆ ಜಾರಿಯಲ್ಲಿರುವಂತೆ ಹೊಸ ಮೀಸಲಾತಿ ನೀತಿಯನ್ನು ರೂಪಿಸಲಾಯಿತು. ಸರಕಾರದ ಹೊಸ ಮೀಸಲಾತಿ ನೀತಿಯಂತೆ ಹಿಂದುಳಿದ ವರ್ಗಗಳನ್ನು ಎ ಬಿ ಸಿ ಡಿ ಇ ಎಂದು ಐದು ಗುಂಪುಗಳಾಗಿ ವಿಂಗಡಿಸಲಾಯಿತು. ಲಿಂಗಾಯತರು ಹಾಗೂ ಒಕ್ಕಲಿಗರು ಹೊಸ ನೀತಿಯ ಪ್ರಯೋಜನವನ್ನು ಪಡೆದರು. ರಾಜ್ಯದ ಶೇಕಡ 89ರಷ್ಟು ಜನರು ಹಿಂದುಳಿದ ವರ್ಗಗಳ ಪಟ್ಟಿಯಲ್ಲಿ ಸೇರಿಸಲ್ಪಟ್ಟರು.
ಕರ್ನಾಟಕದ ಮೂರನೆಯ ಹಿಂದುಳಿದ ವರ್ಗಗಳ ಆಯೋಗ ನೇಮಕವಾದದ್ದು 14, ಅಕ್ಟೋಬರ್ 1986ರಂದು. ನ್ಯಾಯಮೂರ್ತಿ ಚಿನ್ನಪ್ಪರೆಡ್ಡಿಯವರ ಅಧ್ಯಕ್ಷತೆಯಲ್ಲಿ ನೇಮಕಗೊಂಡ ಆಯೋಗವು ವರದಿಯನ್ನು ಸಲ್ಲಿಸಿದ್ದು 7, ಏಪ್ರಿಲ್ 1990ರಂದು. ವೆಂಕಟಸ್ವಾಮಿ ಆಯೋಗದಂತೆ ಚಿನ್ನಪ್ಪರೆಡ್ಡಿ ಆಯೋಗವೂ ಸಹ ಒಕ್ಕಲಿಗರನ್ನು ಹಿಂದುಳಿದ ವರ್ಗಗಳಿಗೆ ಸೇರಿದವರಲ್ಲ ಎಂದು ತೀರ್ಮಾನಿಸಿತು. ಚಿನ್ನಪ್ಪರೆಡ್ಡಿ ಆಯೋಗದ ವರದಿಯಲ್ಲಿ ಕಂಡುಬರುವ ಪ್ರಮುಖ ಅಂಶಗಳು ಈ ಕೆಳಗಿನಂತಿವೆ.
1. ಹಿಂದುಳಿದ ವರ್ಗಗಳನ್ನು ಗುಂಪು I, II, III ಎಂದು ಮೂರು ವರ್ಗಗಳಾಗಿ ವಿಂಗಡಿಸುವುದು.
2. ವರ್ಗ Iರಲ್ಲಿ 52 ಜಾತಿಗಳು ಮತ್ತು ವರ್ಗ IIರಲ್ಲಿ 14 ಜಾತಿಗಳು.
3. ವರ್ಗ III ಜಾತಿ ಆಧಾರವಾಗಿರದೆ ವೃತ್ತಿ ಆಧಾರಿತವಾಗಿರುತ್ತದೆ.
4. ಮಿಸಲಾತಿಯ ಪ್ರಮಾಣ ವರ್ಗ Iಕ್ಕೆ ಶೇಕಡ 5 ವರ್ಗ IIಕ್ಕೆ ಶೇಕಡ 28 ಹಾಗೂ ವರ್ಗ IIIಕ್ಕೆ ಶೇಕಡ 5 ರಷ್ಟಿರಬೇಕು.
5. ಈ ಕೆಳಗಿನ ವ್ಯಕ್ತಿಗಳು ಹಿಂದುಳಿದ ವರ್ಗಗಳಾಗಿ ಸೇರಲು ಅರ್ಹರಲ್ಲ.
ಅ. ಸರಕಾರದ ಮೊದಲ ಹಾಗೂ ಎರಡನೇ ದರ್ಜೆ ಅಧಿಕಾರಿಗಳ ಮಕ್ಕಳು ಮತ್ತು ಆ ದರ್ಜೆಗಳಷ್ಟೇೊಸಂಬಳೊಪಡೆಯುವೊಖಾಸಗಿ ವಲಯದ ಅಧಿಕಾರಿಗಳ ಮಕ್ಕಳು.
ಆ. ವೈದ್ಯರು, ವಕೀಲರು, ಎಂಜಿನಿಯರುಗಳು ಮೊದಲಾದವರ ಮಕ್ಕಳು.
ಇ. ತಂದೆ, ತಾಯಿಗಳಿಬ್ಬರು ಪದವೀಧರರಾಗಿದ್ದಾರೆ.
ಈ. ಆದಾಯ ತೆರಿಗೆಯನ್ನು ಕೊಡುತ್ತಿರುವವರ ಮಕ್ಕಳು.
ಉ. ವಾಣಿಜ್ಯ ತೆರಿಗೆ ಪಾವತಿಸುವವರ ಮಕ್ಕಳು.
ಊ. 8 ಹೆಕ್ಟೇರ್ ಮತ್ತು ಅದಕ್ಕಿಂತ ಜಾಸ್ತಿ ಜಮೀನು ಹೊಂದಿರುವವರ ಮಕ್ಕಳು.
ಚಿನ್ನಪ್ಪರೆಡ್ಡಿ ಆಯೋಗವು ವರದಿ ಸಲ್ಲಿಸಿದಾಗ ಅಧಿಕಾರದಲ್ಲಿದ್ದುದು ಕಾಂಗ್ರೆಸ್ ಪಕ್ಷ. ಈ ಆಯೋಗದ ವರದಿಗೂ ವೆಂಕಟಸ್ವಾಮಿ ಆಯೋಗದ ವರದಿಗಾದ ಗತಿಯೇ ಆಯಿತು.
ವೀರೇಂದ್ರ ಪಾಟೀಲರು ಮುಖ್ಯಮುಂತ್ರಿಯಾಗಿದ್ದಾಗ ಚಿನ್ನಪ್ಪರೆಡ್ಡಿಯವರು ವರದಿಯನ್ನು ಸಲ್ಲಿಸಿದರು. ಪಾಟೀಲರು ಅಧಿಕಾರದಲ್ಲಿರುವವರೆಗೆ ವರದಿಯ ಬಗ್ಗೆ ಸರಕಾರ ಯಾವುದೇ ನಿರ್ಧಾರವನ್ನು ತೆಗೆದುಕೊಳ್ಳಲಿಲ್ಲ. ಅವರ ನಂತರ ಅಧಿಕಾರಕ್ಕೆ ಬಂದ ಬಂಗಾರಪ್ಪನವರೂ ಸಹ ಪ್ರಬಲ ಕೋಮುಗಳ ಶಾಸಕರ ಅಸಮಾಧಾನಕ್ಕೆ ಕಾರಣವಾಗಿರಬಹುದಾಗಿದ್ದ ವರದಿಯ ಅನುಷ್ಠಾನದ ನಿರ್ಧಾರವನ್ನು ಮುಂದೂಡುತ್ತಾ ಬಂದರು. ವರದಿಯಲ್ಲಿ ಲಿಂಗಾಯತರು ಹಾಗೂ ಒಕ್ಕಲಿಗರನ್ನು ಮುಂದುವರೆದ ಗುಂಪಿಗೆ ಸೇರಿಸಿದ್ದು ಮತ್ತು ಹಿಂದುಳಿದ ವರ್ಗಗಳಲ್ಲಿ ಆರ್ಥಿಕವಾಗಿ ಮುಂದುವರೆದವರಿಗೆ ಮೀಸಲಾತಿಯ ಸೌಲಭ್ಯ ನೀಡಬಾರದು ಎನ್ನುವ ಚಿನ್ನಪ್ಪರೆಡ್ಡಿ ವರದಿಯ ಶಿಫಾರಸ್ಸುಗಳು ಬಹಳ ವಿವಾದಕ್ಕೆ ಒಳಗಾದವು. ಶ್ರೀ ವೀರಪ್ಪ ಮೊಯ್ಲಿಯವರು ಮುಖ್ಯಮಂತ್ರಿಯಾದಾಗ ಮೂರನೇ ಹಿಂದುಳಿದ ವರ್ಗಗಳ ಆಯೋಗ ವರದಿಯ ಅನುಷ್ಠಾನದ ನಿರ್ಧಾರವನ್ನು ತೆಗೆದುಕೊಳ್ಳುವ ಹೇಳಿಕೆ ನೀಡಿದ ತಕ್ಷಣ ನಿರೀಕ್ಷಿಸಿದಂತೆ ಒಕ್ಕಲಿಗರಿಂದ ಭಾರಿ ಪ್ರತಿಭಟನೆ ಬಂದಿತು. ಮಾಜಿ ಪ್ರಧಾನಿ ದೇವೇಗೌಡರು ಬೆಂಗಳೂರಿನಲ್ಲಿ ಒಕ್ಕಲಿಗರ ಭಾರಿ ಸಮಾವೇಶವನ್ನೇರ್ಪಡಿಸಿ ವರದಿಯನ್ನು ಅನುಷ್ಠಾನಗೊಳಿಸದಂತೆ ಸರ್ಕಾರವನ್ನು ಒತ್ತಾಯಿಸಿದರು. ವೀರಪ್ಪ ಮೊಯ್ಲಿಯವರ ಸರ್ಕಾರ ಪ್ರಬಲ ಕೋಮುಗಳ ಒತ್ತಾಯಕ್ಕೆ ಮಣಿದು ಸುಮಾರು ಶೇಕಡ 70ರಷ್ಟು ಮೀಸಲಾತಿಯನ್ನು ಕೊಡುವ ಸರ್ಕಾರದ ಹೊಸ ನೀತಿಯನ್ನು ಪ್ರಕಟಗೊಳಿಸಿತು. ಆದರೆ ಈ ಸಮಯಕ್ಕಾಗಲೇ ಭಾರತದ ಸರ್ವೋಚ್ಚ ನ್ಯಾಯಾಲಯವು ಮೀಸಲಾತಿಯು ಶೇಕಡ 50ಕ್ಕಿಂತ ಹೆಚ್ಚಿರಬಾರದೆಂದು ತೀರ್ಪು ಕೊಟ್ಟಿದ್ದರಿಂದ ಅದಕ್ಕನುಗುಣವಾಗಿ ಶ್ರೀ ರಾಮಕೃಷ್ಣ ಹೆಗಡೆಯವರ ಸರ್ಕಾರದ ಮೀಸಲಾತಿ ನೀತಿಯನ್ನೇ ಶೇಕಡ 50ರ ಮಿತಿಗೆ ತಂದು ಜಾರಿಗೊಳಿಸಲಾಯಿತು.
ಕರ್ನಾಟಕದಲ್ಲಿ ಹಿಂದುಳಿದ ವರ್ಗಗಳ ಚಳವಳಿ ಹೀಗೆ ಕಾಲದಿಂದ ಕಾಲಕ್ಕೆ ಜಾತಿಗಳ ರಾಜಕೀಯ ಸಂಘಟನಾ ಸಾಮರ್ಥ್ಯ ಹಾಗೂ ರಾಜಕೀಯವಾಗಿ ಜಾತಿಗಳ ಧ್ರುವೀಕರಣವನ್ನ ವಲಂಬಿಸಿ ರೂಪು ಪಡೆದುಕೊಳ್ಳುತ್ತಿದೆ. ಈ ಚಳವಳಿ ಒಂದು ಸ್ಪಷ್ಟ ರೂಪ ಪಡೆದುಕೊಳ್ಳಲು ‘ಇತರೆ ಹಿಂದುಳಿದ ವರ್ಗ’ಗಳು ರಾಜಕೀಯವಾಗಿ ಒಂದು ಸುಸಂಬದ್ಧ ಗುಂಪಾಗಿ ಮಾರ್ಪಡಬೇಕಾಗುತ್ತದೆ.
ಪರಾಮರ್ಶನ ಗ್ರಂಥಗಳು
1. ಮಾರ್ಕ್ ಗಲಾಂತರ್,  1980. ಕಾಂಪೀಟಿಂಗ್ ಇನ್ಇಕ್ವಾಲಿಂಗೆಸ್: ಲಾ ಅಂಡ್ ಬ್ಯಾಕ್ ವರ್ಡ್ ಕ್ಲಾಸಸ್ ಇನ್ ಇಂಡಿಯಾ, ಆಕ್ಸ್ಫರ್ಡ್: ಆಕ್ಸ್ಫರ್ಡ್ ಯುನಿವರ್ಸಿಟಿ ಪ್ರೆಸ್.
2. ಚಂದ್ರಶೇಖರ್ ಎಸ್., 1983. ಸಾಮಾಜಿಕ ಹಿನ್ನೆಲೆಯಲ್ಲಿ ಮೈಸೂರು ರಾಜಕೀಯ ಕೆಲವು ಒಳನೋಟಗಳು, ಬೆಂಗಳೂರು: ಕಿರಣ್ ಪ್ರಕಾಶನ,
3. ಲೀಲಾಧುಷ್ಕಿನ್, ದಿ ನಾನ್ ಬ್ರಾಹ್ಮಿನ್ ಮೂವ್ಮೆಂಟ್ ಇನ್ ಪ್ರಿನ್ಸ್ಲೀ, ಮೈಸೂರು (ಅಪ್ರಕಟಿತ ಸಂಶೋಧನ ಮಹಾಪ್ರಬಂಧ) ಬೆಂಗಳೂರು: ಐಸೆಕ್
4. ನಟರಾಜ್ ವಿ.ಕೆ., 1990. ‘‘ಬ್ಯಾಕ್ವರ್ಡ್ಕ್ಲಾಸಸ್ ಅಂಡ್ ಮೈನಾರಿಟೀಸ್ ಇನ್ ಕರ್ನಾಟಕ ಪಾಲಿಟಿಕ್ಸ್, ರಾಮಾಶ್ರಯ ರಾಯ್ ಮತ್ತು ರಿಚರ್ಡ್ ನಿಸನ್(ಸಂ) ಆಯಂಡ್ ಡಾಮಿನೆನ್ಸ್ ಇನ್ ಇಂಡಿಯನ್ ಪಾಲಿಟಿಕ್ಸ್, ಸಂ.3, ದೆಹಲಿ: ಸೇಜ್ ಪಬ್ಲಿಕೇಷನ್
5. ಜೇಮ್ಸ್ ಮನೋರ್, 1977. ಪೊಲಿಟಿಕಲ್ ಚೇಂಜ್ ಇನ್ ಎನ್ ಇಂಡಿಯನ್ ಸ್ಟೇಟ್, ಮೈಸೂರು 1917–1955, ದೆಹಲಿ: ಮನೋಹರ್ ಪಬ್ಲಿಕೇಷನ್ಸ್.
ಕರ್ನಾಟಕ ಸರಕಾರದ ಹಿಂದುಳಿದ ವರ್ಗಗಳ ಆಯೋಗಗಳ ವರದಿಗಳು
1. ಮೈಸೂರು ಹಿಂದುಳಿದ ವರ್ಗಗಳ ಸಮಿತಿ ಅಂತಿಮ ವರದಿ, 1961. ಬೆಂಗಳೂರು: ಮೈಸೂರು ಸರಕಾರ,
2. ಕರ್ನಾಟಕ ಪ್ರಥಮ ಹಿಂದುಳಿದ ವರ್ಗಗಳ ಆಯೋಗದ (ಹಾವನೂರು) ವರದಿ, 1975. ಬೆಂಗಳೂರು:ೊಕರ್ನಾಟಕ ರಾಜ್ಯ ಸರಕಾರ
3. ಕರ್ನಾಟಕ ಹಿಂದುಳಿದ ವರ್ಗಗಳ ಆಯೋಗ (ವೆಂಕಟಸ್ವಾಮಿ) ವರದಿ, 1986. ಬೆಂಗಳೂರು: ಕರ್ನಾಟಕ ರಾಜ್ಯ ಸರ್ಕಾರ,
4. ಕರ್ನಾಟಕ ಹಿಂದುಳಿದ ವರ್ಗಗಳ ಆಯೋಗದ(ಚಿನ್ನಪ್ಪರೆಡ್ಡಿ) ವರದಿ, 1990. ಬೆಂಗಳೂರು: ಕರ್ನಾಟಕ ರಾಜ್ಯ ಸರಕಾರ,
 
ಅಧ್ಯಾಯ 13:ದಲಿತ ಚಳವಳಿ ಚಾರಿತ್ರಿಕ ಅವಲೋಕನ
ದಲಿತ ಚಳವಳಿ ಸ್ವಾತಂತ್ರ್ಯ ನಂತರದ ಅವಧಿಯಲ್ಲಿ ಭಾರತದ ಪ್ರತಿಯೊಂದು ರಾಜ್ಯದಲ್ಲೂ ಹುಟ್ಟಿಕೊಂಡು ಸಾರ್ವಜನಿಕರ, ರಾಜಕಾರಣಿಗಳ ಮತ್ತು ಮೇಧಾವಿಗಳ ಗಮನವನ್ನು ಸೆಳೆದಿದೆ. 1970ರ ದಶಕದಲ್ಲಿ ಮಧ್ಯಮ ವರ್ಗದ ದಲಿತರು ಚಳವಳಿಯನ್ನು ಪ್ರಾರಂಭಿಸಿ ತಮ್ಮ ಮೇಲಾಗುತ್ತಿರುವ ಅನ್ಯಾಯಗಳನ್ನು ಪ್ರತಿಭಟಿಸತೊಡಗಿದರು. ದಲಿತ ಚಳವಳಿಯ, ಪ್ರಜ್ಞಾಪೂರ್ವಕ ಸಾಮಾಜಿಕ ಚಳವಳಿಯಾಗಿದ್ದು ಅದು ಭಾರತದ ಸಾಮಾಜಿಕ, ಆರ್ಥಿಕ, ಧಾರ್ಮಿಕ ಮತ್ತು ರಾಜಕೀಯ ಅಸಮಾನತೆ ಮತ್ತು ವ್ಯವಸ್ಥೆಗಳ ವಿರುದ್ಧ ದಲಿತರನ್ನು ಸಂಘಟಿಸುತ್ತಿದೆ. ಶತಮಾನಗಳ ದಾರಿದ್ರ್ಯ ದಬ್ಬಾಳಿಕೆ ಮತ್ತು ಶೋಷಣೆ ದಲಿತರ ಮೂಲಭೂತ ಸಮಸ್ಯೆಗಳು. ತಮ್ಮ ಸಮಸ್ಯೆಗಳಿಗೆ ದಲಿತರು ಸಂಘಟನೆಯಲ್ಲಿ ಉತ್ತರಗಳನ್ನು ಕಂಡುಕೊಳ್ಳಲು ಪ್ರಯತ್ನಿಸುತ್ತಿದ್ದಾರೆ.
ಸ್ವಾತಂತ್ರ್ಯ ಬಂದ ಮೇಲಾದರೂ ಭಾರತೀಯ ಸಮಾಜ ತಮ್ಮನ್ನು ಮನುಷ್ಯರಂತೆ ಕಾಣುತ್ತದೆ. ತಾವು ಕೂಡ ಇನ್ನಿತರರಂತೆ ಸ್ವಾಭಿಮಾನ ಮತ್ತು ನೆಮ್ಮದಿಯ ಬದುಕನ್ನು ನಡೆಸಬಹುದು ಎಂಬುದು ದಲಿತರ ಆಶಯವಾಗಿತ್ತು. ಆದರೆ ಸ್ವಾತಂತ್ರ್ಯ ಬಂದ ನಂತರ ದಲಿತರ ಸಮಸ್ಯೆಗಳು ಕಗ್ಗಂಟಾಗಿ ಅವರನ್ನು ಕತ್ತಲೆಯ ಕೂಪಕ್ಕೆ ನೂಕಿದೆ. ದಲಿತರ ಜೀವ ಮತ್ತು ಆಸ್ತಿಗೆ ಭದ್ರತೆ ಇಲ್ಲದಾಗಿದೆ. ಪ್ರತಿ ದಿನವು ದಲಿತರ ಕೊಲೆಯಾಗದೆ ಸೂರ್ಯ ಮುಳುಗಲಾರ ಅನ್ನುವ ಪರಿಸ್ಥಿತಿ ಉದ್ಭವವಾಗಿದೆ. ಅವರ ಮೇಲಿನ ದೌರ್ಜನ್ಯಗಳನ್ನು ತಡೆಯಲು ಸಂವಿಧಾನಾತ್ಮಕ ಕಾನೂನು, ಆಡಳಿತ ಯಂತ್ರ ಹಾಗೂ ರಾಜಕೀಯ ನಾಯಕರು ಸಂಪೂರ್ಣವಾಗಿ ವಿಫಲಗೊಂಡಿದ್ದಾರೆ. ನೋವು, ಅಸಹಾಯಕತೆ, ಅವಮಾನ ಮತ್ತು ಹಸಿವಿನಿಂದ ಬಳಲುತ್ತಿರುವ ಪ್ರತಿಯೊಬ್ಬ ದಲಿತ ಈ ದೇಶದ ಕಾನೂನು, ಸಮಾಜ, ಧರ್ಮ ಮತ್ತು ರಾಜಕೀಯ ವ್ಯವಸ್ಥೆ ನಮಗೇನು ಮಾಡುತ್ತಿವೆ ಎಂದು ಬಹಳ ನೋವು ಮತ್ತು ಪ್ರಜ್ಞೆಯಿಂದ ಇಡೀ ವ್ಯವಸ್ಥೆಯನ್ನೇ ಪ್ರಶ್ನೆ ಮಾಡುತ್ತಿದ್ದಾನೆ. ಸ್ವಾಭಿಮಾನ ಮತ್ತು ಸ್ವಾವಲಂಬನೆಯ ಬದುಕಿನ ಅನ್ವೇಷಣೆಯೇ ದಲಿತ ಚಳವಳಿಯ ಮೂಲ ಆಶಯ. ನಾಯಿ ನರಿಗಳಿಗಿಂತಲೂ ಕೀಳಾಗಿ ಬದುಕುತ್ತಿರುವ ದಲಿತರಿಗೆ ದಲಿತತ್ವವನ್ನು ಹುಟ್ಟುಹಾಕಲು ದಲಿತ ಚಳವಳಿ ಮುಂದಾಗಿದೆ.
ದಲಿತ ಚಳವಳಿಯ ಸೈದ್ಧಾಂತಿಕ ನಿಲುವು
ದಲಿತ ಚಳವಳಿಯ ಸೈದ್ಧಾಂತಿಕ ನಿಲುವಿನ ಬಗೆಗೆ ಗಂಭೀರವಾದ ಚರ್ಚೆಗಳು ದೇಶಾದ್ಯಂತ ಇಂದು ನಡೆಯುತ್ತಿವೆ. ದಲಿತ ಚಳವಳಿಗೆ ಸೈದ್ಧಾಂತಿಕ ನಿಲುವುಗಳೇ ಇಲ್ಲ ಎಂದು ಅನೇಕರು ವಾದಿಸುತ್ತಿದ್ದಾರೆ. ಇನ್ನು ಕೆಲವರು ದಲಿತ ಚಳವಳಿ ಇದು ಸಾಮಾಜಿಕ ಮತ್ತು ರಾಜಕೀಯ ಚಳವಳಿಗಳ ಮಿಶ್ರಣ ಎಂದು ಗುಮಾನಿಸುತ್ತಿದ್ದಾರೆ. ಮಹಾರಾಷ್ಟ್ರದ ದಲಿತ ಫ್ಯಾಂಥರ್ಸ್ ಚಳವಳಿಯನ್ನು ನೋಡಿದವರು ದಲಿತ ಚಳವಳಿ ಕೇವಲ ಸಿಟ್ಟಿನಿಂದ ಕೂಡಿದ ಯುವಕರ ಭಾವನಾತ್ಮಕ ಚಳವಳಿಯಾಗಿದೆ ಎಂದು ಹೇಳುತ್ತಿದ್ದಾರೆ. ಸೈದ್ಧಾಂತಿಕ ನಿಲುವಿನ ಪರ ಮತ್ತು ವಿರೋಧ ಅಭಿಪ್ರಾಯಗಳು ಏನೇ ಇದ್ದರೂ ದಲಿತ ಚಳವಳಿ ಇದೊಂದು ಸಾಮಾಜಿಕ ಚಳವಳಿಯೆಂದು ನಿಖರವಾಗಿ ಹೇಳಬಹುದು. ಏಕೆಂದರೆ ಆರ್ಥಿಕ ಶೋಷಣೆಗಿಂತ ಸಾಮಾಜಿಕ ಶೋಷಣೆ ಬಹಳ ಅಮಾನವೀಯ.  ಇದು ದಲಿತರ ಮೇಲೆ ಅವ್ಯಾಹತವಾಗಿ ಸಾವಿರಾರು ವರ್ಷಗಳಿಂದಲೂ ನಡೆಯುತ್ತಾ ಬಂದಿದೆ. ಭಾರತದ ಜಾತಿ ವ್ಯವಸ್ಥೆ ದಲಿತರನ್ನು ಸಂಪೂರ್ಣವಾಗಿ ನಿರಾಯುಧರನ್ನಾಗಿ ಮಾಡಿ ಅವರನ್ನು ದುರ್ಬಲಗೊಳಿಸಿದೆ. ಹಸಿವಿನಿಂದ ಕಂಗಾಲಾದ ದಲಿತ ಅಳುವ ತನ್ನ ಮಕ್ಕಳ ಆಕ್ರಂದವನ್ನು ಕೇಳಿದಾಗ ಹಾಗೂ ನಗುವ ಹೊರಜಗತ್ತನ್ನು ನೋಡಿದಾಗ, ಈ ಜಾತಿ ವ್ಯವಸ್ಥೆಯನ್ನು ಸೃಷ್ಟಿಸಿದವರಿಗೆ ಚಪ್ಪಲಿಯಿಂದ ಹೊಡೆಯಬೇಕೆನಿಸುವಷ್ಟು ಸಿಟ್ಟು ಬರುತ್ತದೆ. ಇಡೀ ವ್ಯವಸ್ಥೆಯ ವಿರುದ್ಧ ದಲಿತ ತನ್ನ ಸಿಟ್ಟನ್ನು ತೋರಿಸಿಕೊಳ್ಳುವಂತೆ ಮಾಡುವುದೇ ದಲಿತ ಚಳವಳಿಯ ಮೂಲ ಧ್ಯೇಯ.
ದಲಿತ ಚಳವಳಿ ಒಂದು ಸಾಮಾಜಿಕ ಚಳವಳಿ ಎಂದು ನಾವು ಪರಿಗಣಿಸಿದರೆ ಅದರ ಸ್ವರೂಪವನ್ನು ವಿಶ್ಲೇಷಿಸುವುದು ಬಹಳ ಮುಖ್ಯವೆನಿಸುತ್ತದೆ. ಜೋಸೆಫ್ ಗಸ್ ಫೀಲ್ಡ್ ಎನ್ನುವವರು
ಸಮಾಜದ ವ್ಯವಸ್ಥೆಗೆ ಸಂಬಂಧಪಟ್ಟ ಬದಲಾವಣೆಗೆ, ಸಮಾಜದ ಬೇಡಿಕೆಗಳನ್ನು ಮುಂದಿಡಲು ಸಾಮಾಜಿಕ ಚಳವಳಿ ಅಗತ್ಯವಿದೆ
ಎಂದು ಅಭಿಪ್ರಾಯ ಪಡುತ್ತಾರೆ. ಅದೇ ರೀತಿ ಅಮೆರಿಕದ ಖ್ಯಾತ ಸಮಾಜಶಾಸ್ತ್ರಜ್ಞ ಹೆಬರ್ಲೆ ಅವರು
ಹೊಸ ಸಾಮಾಜಿಕ ವ್ಯವಸ್ಥೆಯನ್ನು ಸೃಷ್ಟಿಸಲು ಅಥವಾ ಸಾಮಾಜಿಕ ವ್ಯವಸ್ಥೆಯಲ್ಲಿ ಸ್ವಲ್ಪ ಬದಲಾವಣೆ ಮಾಡಲು ಸಾಮಾಜಿಕ ಚಳವಳಿಗಳು ಸಾಮೂಹಿಕವಾದಂತಹ ಪ್ರಯತ್ನಗಳನ್ನು ಮಾಡುತ್ತದೆ
ಎಂದು ಅಭಿಪ್ರಾಯ ಪಡುತ್ತಾರೆ. ಟಿ.ಕೆ.ಮ್ಯಾಮನ್ ಅವರು ದಲಿತ ಚಳವಳಿಗೆ ಕಾರಣವನ್ನು ಈ ರೀತಿಯಾಗಿ ವಿವರಿಸುತ್ತಾರೆ: ದಲಿತರ ಶೋಷಣೆಗೆ ಕಾರಣಗಳೇನೆಂದರೆ; ಕೆಳಸ್ತರದ ಸಾಂಪ್ರದಾಯಿಕ ಸ್ಥಾನಮಾನಗಳು(ಸಾಮಾಜಿಕ, ಸಾಂಸ್ಕೃತಿಕ ಖಿನ್ನತೆ) ತೀವ್ರ ಬಡತನ(ಆರ್ಥಿಕ ಶೋಷಣೆ ಮತ್ತು ಅಧಿಕಾರ  ರಹಿತರಾಗಿರುವುದು). ದಲಿತ ಚಳವಳಿಯನ್ನು ಅನೇಕ ಪಾಶ್ಚಿಮಾತ್ಯ ಮತ್ತು ಭಾರತೀಯ ಚಿಂತಕರು ಸಹ ಗಂಭೀರವಾಗಿ ಅಭ್ಯಸಿಸುತ್ತಿದ್ದಾರೆ. ಅವರಲ್ಲಿ ಪ್ರಮುಖರೆಂದರೆ ಇಲಿಯನಾರ್ ಝೆುೀಲಿಯೆಟ್, ಬಾರ್ಬರಾ ಜೋಷಿ, ಮೈಕಲ್ ಮಹಾರ್, ಟಿ.ಕೆ.ಮ್ಯಾಮನ್, ಘನಶಾಮ್ ಷಹಾ, ಗೋಪಾಲ್ ಗುರು, ಜಯಶ್ರೀ ಗೋಖಲೆ, ಗೇಲ್ ವ್ರೋಜೋಸೆಫ್ ಮ್ಯಾಥ್ಯೂ, ಲತಾ ಮುರುಗಕರ್, ಶರದ್ ಪಾಟೀಲ್ ಮುಂತಾದವರು. ದಲಿತ ಚಳವಳಿಯನ್ನು ಅಧ್ಯಯನ ಮಾಡಿದವರು ಹೆಚ್ಚಾಗಿ ಮಹಾರಾಷ್ಟ್ರವನ್ನು ತಮ್ಮ ಕಾರ್ಯಕ್ಷೇತ್ರವನ್ನಾಗಿ ಆಯ್ಕೆ ಮಾಡಿಕೊಂಡಿದ್ದಾರೆ. ಆದರೆ ಕರ್ನಾಟಕದ ಮೇಲೆ ಇದುವರೆವಿಗೂ ಯಾರೂ ಗಂಭೀರವಾದ ಬೆಳಕನ್ನು ಚೆಲ್ಲಲು ಪ್ರಯತ್ನಿಸಿಲ್ಲ.
ಈ ಹಿನ್ನೆಲೆಯಲ್ಲಿ ಕರ್ನಾಟಕದ ದಲಿತ ಚಳವಳಿಯನ್ನು ಪ್ರಸ್ತುತ ಪ್ರಬಂಧದಲ್ಲಿ ಚರ್ಚಿಸಲು ಪ್ರಯತ್ನಿಸಲಾಗಿದೆ. ಕರ್ನಾಟಕದ ದಲಿತ ಚಳವಳಿಯನ್ನು ಎರಡು ಘಟ್ಟಗಳಲ್ಲಿ ಚರ್ಚಿಸಬಹುದು. ಅವುಗಳೆಂದರೆ ಸ್ವಾತಂತ್ರ್ಯ ಪೂರ್ವ ಮತ್ತು ಸ್ವಾತಂತ್ರ್ಯ ನಂತರದ ಚಳವಳಿ. ಸ್ವಾತಂತ್ರ್ಯ ಪೂರ್ವದ ಚಳವಳಿಯನ್ನು ಮತ್ತೆ ಮೂರು ವಿಭಾಗಗಳಾಗಿ ವಿಂಗಡಿಸಬಹುದು. ಅವುಗಳೆಂದರೆ

3. ಮುಂಬಯಿ ಕರ್ನಾಟಕದಲ್ಲಿ ದಲಿತ ಚಳವಳಿ
1. ಬಸವೇಶ್ವರ ಮತ್ತು ದಲಿತ ಚಳವಳಿ
ಕರ್ನಾಟಕದಲ್ಲಿ 12ನೆಯ ಶತಮಾನದ ಬಸವಣ್ಣನ ಚಳವಳಿ ಇಡೀ ದಲಿತ ಮತ್ತು ಹಿಂದುಳಿದ ವರ್ಗಗಳಿಗೆ ಪ್ರೇರಣೆಯಾಗಿದೆ. ಧಾರ್ಮಿಕ ಗೊಡ್ಡು ಸಂಪ್ರದಾಯ, ಬ್ರಾಹ್ಮಣ್ಯ ಮತ್ತು ಜಾತಿ ವಿನಾಶಕ್ಕಾಗಿ ಬಸವಣ್ಣ ಈ ನೆಲದಲ್ಲಿ ಬಹುದೊಡ್ಡ ಸಾಂಸ್ಕೃತಿಕ ಚಳವಳಿಯ ಪರಂಪರೆಯನ್ನೇ ಹುಟ್ಟುಹಾಕಿದ್ದಾನೆ. ತನ್ನ ಚಳವಳಿಯಲ್ಲಿ ಬಸವಣ್ಣ ಹೆಚ್ಚಾಗಿ ಕೆಳವರ್ಗದ ಜನರನ್ನೇ ತೊಡಗಿಸಿಕೊಂಡಿದ್ದುದು ಇಡೀ ದಲಿತ ಜನಾಂಗಕ್ಕೆ ನೈತಿಕ ಸ್ಥೈರ್ಯ ಒದಗಿಸಿತು ಎಂದೇ ಹೇಳಬೇಕು. ಜಾತಿ ವಿನಾಶ ಚಳವಳಿಯಲ್ಲಿ ಕೆಳವರ್ಗದ ಶರಣರಾದ ಮಡಿವಾಳ ಮಾಚಯ್ಯ, ಅಂಬಿಗರ ಚೌಡಯ್ಯ, ಮೇದಾರ ಕೇತಯ್ಯ, ಮಾದಾರ ಚೆನ್ನಯ್ಯ ಹಾಗೂ ಸಮಗಾರ ಹರಳಯ್ಯನಂಥವರು ಇದ್ದುದು ಇಡೀ ದಲಿತ ಸಮುದಾಯವನ್ನೇ ಪ್ರತಿನಿಧಿಸಿದಂತಾಗಿದೆ. ಅದರಂತೆ ಕೆಳವರ್ಗಕ್ಕೆ ಸೇರಿದ ಮಹಿಳೆಯರು ಸಹ ಈ ಚಳವಳಿಯಲ್ಲಿ ಭಾಗವಹಿಸಿದ್ದುದು ವಿಶೇಷವಾಗಿದೆ. ಅವರುಗಳೆಂದರೆ ಕೊಟ್ಟಣದ ಸೋಮವ್ವ, ಅಮುಗೆ ರಾಯಮ್ಮ, ಅಯ್ದಕ್ಕಿ ಲಕ್ಕಮ್ಮ ಮುಂತಾದವರು. ಇಡೀ ವೈದಿಕ ಧರ್ಮದ ಪೊಳ್ಳನ್ನು ಬಸವಣ್ಣ ಹೊರಗೆಡುವುತ್ತಾ ‘‘ವೇದಕ್ಕೆ ಹೊರೆಯ ಕಟ್ಟುವೆ, ಶಾಸ್ತ್ರಕ್ಕೆ ನಿಗಳನಿಕ್ಕುವೆ’’ ಎಂದು ಟೀಕಿಸಿದ್ದಾರೆ. ಅದೇ ರೀತಿ ಬ್ರಾಹ್ಮಣರು ತಮ್ಮ ಹುಟ್ಟನ್ನೇ ಬಂಡವಾಳವಾಗಿಸಿ ಕೆಳವರ್ಗದವರನ್ನು ಶೋಷಿಸುವುದನ್ನು ಖಂಡಿಸಿದ್ದಾರೆ. ತಮ್ಮ ವಚನದಲ್ಲಿ
ಏನಯ್ಯ ವಿಪ್ರರು ನುಡಿದಂತೆ ನಡೆವರು, ತಮಗೊಂದು ಬಟ್ಟೆ, ಶಾಸ್ತ್ರಕ್ಕೊಂದು ಬಟ್ಟೆ, ಕೂಡಲ ಸಂಗಮದೇವಯ್ಯ ಹೊಲೆಯರ ಬಸುರಲ್ಲಿ ವಿಪ್ರರು ಹುಟ್ಟಿ ಗೋಮಾಂಸ ತಿಂಬುವರೆಂಬುದಕ್ಕೆ ಇದೇ ದ್ರಷ್ಟ.
ಎಂದು ಬ್ರಾಹ್ಮಣರ ದಗಲು ಬಾಜಿತನವನ್ನು ಬಯಲಿಗೆಳೆದಿದ್ದಾರೆ. ಜಾತಿ ಮನುಷ್ಯನಿಗೆ ಮುಖ್ಯವಲ್ಲ. ಆದರೆ ಆತನ ಆಚಾರ ವಿಚಾರಗಳೆಂದು ಇಡೀ ಮಾನವ ಕುಲಕ್ಕೆ ಮಾನವೀಯತೆಯ ಪಾಠವನ್ನು ಹೇಳಿಕೊಟ್ಟವರಲ್ಲಿ ಬಸವಣ್ಣ ಮೊದಲಿಗನು. ಬಸವಣ್ಣ ಅನುಭವ ಮಂಟಪ ಸ್ಥಾಪಿಸಿ ವಿಚಾರ ಕ್ರಾಂತಿಗೆ ನಾಂದಿ ಹಾಡಿ ತನ್ಮೂಲಕ ಅಂತರ್ಜಾತಿ ವಿವಾಹ ಮಾಡಿಸಿದ್ದುದು ಈ ದೇಶೊಕಂಡ ಒಂದು ದೊಡ್ಡ ಸಾಮಾಜಿಕ ಕ್ರಾಂತಿಯೆಂದೇ ಹೇಳಬೇಕು. ಅದುದರಿಂದಲೇ ಕರ್ನಾಟಕದಲ್ಲಿ ಇಂದಿಗೂ ಬಸವಣ್ಣನನ್ನು ಕೆಳವರ್ಗದ ಜನತೆ ಗೌರವಿಸುತ್ತಿದ್ದಾರೆ. ಏಕೆಂದರೆ ಬಸವಣ್ಣ ಶೋಷಿತರ ಕೊರಳ ಧ್ವನಿಯಾಗಿ ಹೊರಹೊಮ್ಮಿ ಅವರ ಕಣ್ಣಲ್ಲಿ ಅಶಾಕಿರಣವಾಗಿ ಮೂಡಿದ್ದಾನೆ.
2. ಹಳೇ ಮೈಸೂರು ಪ್ರಾಂತ್ಯದಲ್ಲಿ ದಲಿತ ಚಳವಳಿ
ಹಳೇ ಮೈಸೂರು ಪ್ರಾಂತ್ಯದಲ್ಲಿ ಮೂರು ವರ್ಗಗಳು ಶೈಕ್ಷಣಿಕವಾಗಿ ಮತ್ತು ರಾಜಕೀಯವಾಗಿ ಪ್ರಬಲವಾಗಿದ್ದವು. 1761ರಿಂದ 1799ರವರೆಗೆ ಮುಸ್ಲಿಮರು, 1799ರಿಂದ 1917ರವರೆಗೆ ಬ್ರಾಹ್ಮಣರು, ಮತ್ತು 1917ರಿಂದ ಇವತ್ತಿನವರೆಗೂ ಲಿಂಗಾಯತರು ಮತ್ತ ಒಕ್ಕಲಿಗರು ಅಧಿಕಾರ ಪಡೆದುಕೊಂಡಿದ್ದಾರೆ. ಹಳೇ ಮೈಸೂರು ಪ್ರಾಂತ್ಯದಲ್ಲಿ ಬ್ರಾಹ್ಮಣೇತರ ಚಳವಳಿ ಪ್ರಾರಂಭವಾಗಿ ಮಿಲ್ಲರ್ ಕಮಿಟಿಯ ವರದಿಗನು ಸಾರವಾಗಿ ಲಿಂಗಾಯತರು ಮತ್ತು ಒಕ್ಕಲಿಗರು ಪ್ರಮುಖ ಹುದ್ದೆಗಳನ್ನು ಶೈಕ್ಷಣಿಕ, ಆಡಳಿತ ಮತ್ತು ರಾಜಕೀಯದಲ್ಲಿ ಪಡೆದುಕೊಂಡರು. ಆದರೆ ದಲಿತರಿಗೆ ಅದು ಸಾಧ್ಯವಾಗಲಿಲ್ಲ. ಕಾರಣ ಅವರು ಶಿಕ್ಷಣದಲ್ಲಿ ತೀರ ಹಿಂದುಳಿದವರಾಗಿದ್ದರು. ಅವರ ಶೈಕ್ಷಣಿಕ ಹಿನ್ನೆಲೆಯನ್ನು ಪರಿಗಣಿಸಿ ಸ್ವಾಮಿ ವಿವೇಕಾನಂದರು ಮೈಸೂರಿನ ಮಹಾರಾಜ ಚಾಮರಾಜ ಒಡೆಯರ್ ಅವರಿಗೆ ಪತ್ರ ಬರೆದು ದಲಿತರ ಶೈಕ್ಷಣಿಕ ಪ್ರಗತಿಗಾಗಿ ಶ್ರಮಿಸ ಬೇಕೆಂದು ಕೋರಿಕೊಂಡಿದ್ದರು.
ಕಳೆದು ಹೋದ ತಮ್ಮ ವ್ಯಕ್ತಿತ್ವವನ್ನು ಮರು ರೂಪಿಸಲು ಇರುವ ಒಂದೇ ಒಂದು ಸೇವೆ ಎಂದರೆ ಕೆಳಜಾತಿಗಳಿಗೆ ಶಿಕ್ಷಣವನ್ನು ನೀಡುವುದು ಮಾತ್ರ ಎಂದು ವಿವೇಕಾನಂದರು ತೀವ್ರವಾಗಿ ಭಾವಿಸಿದ್ದರು.
ಜಾತೀಯತೆಯ ಕರಾಳ ವ್ಯವಸ್ಥೆಯಿಂದಾಗಿ ಹಳೇ ಮೈಸೂರು ಪ್ರಾಂತ್ಯದಲ್ಲಿ ಅಸ್ಪೃಶ್ಯರಿಗೆ ಸಾರ್ವಜನಿಕ ಶಾಲೆಗಳಲ್ಲಿ ಪ್ರವೇಶ ನಿರಾಕರಿಸಲಾಗುತ್ತಿತ್ತು. ಆದರೆ ಮೈಸೂರಿನ ಮಹಾರಾಜ ಶ್ರೀ ನಾಲ್ವಡಿ ಕೃಷ್ಣರಾಜ ಒಡೆಯರ್ ಅವರು ದಲಿತ ವರ್ಗದವರ ಬಗೆಗೆ ತುಂಬಾ ಅನುಕಂಪವನ್ನು ಇಟ್ಟುಕೊಂಡಿದ್ದರು. ಏಕೆಂದರೆ ಸ್ವತಃ ಮಹಾರಾಜರೇ ಹಿಂದುಳಿದ ವರ್ಗಕ್ಕೆ ಸೇರಿದವರಾಗಿದ್ದರು. ಮಹಾರಾಜ ‘‘ಯಾವ ಜಾತಿಯವರನ್ನು ಸಹ ಸಾರ್ವಜನಿಕ ಶಾಲೆಗಳಿಗೆ ಜಾತಿ ಆಧಾರದ ಮೇಲೆ ಪ್ರವೇಶ ನಿರಾಕರಿಸಬಾರದು’’ ಎಂದು ಆಜ್ಞೆ ಹೊರಡಿಸಿದ್ದುದು ಪ್ರಶಂಸನೀಯ. ಈ ಆಜ್ಞೆಯಿಂದಾಗಿ ಅನೇಕ ದಲಿತ ವಿದ್ಯಾರ್ಥಿಗಳಿಗೆ ಸಾರ್ವಜನಿಕ ಶಾಲೆ ಮತ್ತು ವಸತಿ ಗೃಹಗಳಲ್ಲಿ ಪ್ರವೇಶ ದೊರಕಿತು. ಹೀಗೆ ಹಳೇ ಮೈಸೂರು ಪ್ರಾಂತ್ಯದಲ್ಲಿ ಸ್ವಾತಂತ್ರ್ಯಪೂರ್ವದಲ್ಲಿ ದಲಿತ ಚಳವಳಿ ಸ್ವತಂತ್ರವಾಗಿ ಹೊರ ಹೊಮ್ಮದೆ ಹೋದರೆ, ಅದು ಮೈಸೂರು ಮಹಾರಾಜರ ಅನುಕಂಪ ಮತ್ತು ಹಿಂದುಳಿದ ವರ್ಗಗಳ ಚಳವಳಿಯ ಪ್ರೇರಣೆ ಅದಕ್ಕಿತ್ತೆಂದು ಹೇಳಬಹುದು.
3. ಮುಂಬಯಿ ಕರ್ನಾಟಕದಲ್ಲಿ ದಲಿತ ಚಳವಳಿ
ಮುಂಬೈ ಕರ್ನಾಟಕದಲ್ಲೂ ಸಹ ಅಸ್ಪೃಶ್ಯರ ಸಾಮಾಜಿಕ, ಆರ್ಥಿಕ, ಶೈಕ್ಷಣಿಕ ಮತ್ತು ರಾಜಕೀಯ ಸ್ಥಾನಮಾನಗಳು ಇತರೆ ಪ್ರದೇಶದ ಅಸ್ಪೃಶ್ಯರಿಗಿಂತ ಭಿನ್ನವಾಗಿರಲಿಲ್ಲ. 1881ರ ಜನಗಣತಿಯ ಪ್ರಕಾರ ಮುಂಬೈ ಕರ್ನಾಟಕದ ಅಸ್ಪೃಶ್ಯರನ್ನು ಏಳು ವರ್ಗಗಳಾಗಿ ವಿಂಗಡಿಸಲಾಗಿತ್ತು. ಅಸ್ಪೃಶ್ಯರ ಒಟ್ಟು ಸಂಖ್ಯೆ 68.000 ಅಥವಾ ಹಿಂದೂ ಜನಸಂಖ್ಯೆಯ ಶೇ.8.59ರಷ್ಟು ಇತ್ತು. ಸ್ವಾತಂತ್ರ್ಯಪೂರ್ವದಲ್ಲಿ ಮುಂಬೈ ಕರ್ನಾಟಕದ ದಲಿತರ ಸ್ಥಿತಿ ತುಂಬಾ ಶೋಚನೀಯವಾಗಿತ್ತು. ಮುಂಬೈ ಗೆಜೆಟಿಯರ್ ದಲಿತ ಸ್ಥಿತಿಯ ಕುರಿತಾಗಿ ಈ ರೀತಿ ವಿವರಿಸುತ್ತದೆ.
ಅವರು ಗ್ರಾಮ ಸೇವಕರು, ಕಾವಲುಗಾರರು, ಗಣಿ ರಚನೆಯ ಸಹಾಯಕರು, ಭಂಟರು, ಸತ್ತಪ್ರಾಣಿಗಳ ಚರ್ಮವನ್ನು ಸುಲಿಯುವವರು ಮತ್ತು ತಮಟೆ ಬಾರಿಸುವವರು…ಗುಡಿಸಲು ಹಾಗೂ ಮುರುಕಲು ಮನೆಗಳಲ್ಲಿ ವಾಸ ಮಾಡುವವರು.
ಅಸ್ಪೃಶ್ಯರು ಭಾರತೀಯ ಸಮಾಜದಲ್ಲಿ ನಡೆದಾಡುವ ಹೆಣಗಳಂತಿದ್ದರು. ತಾವು ಕೇವಲ ಬೇರೆಯವರಿಗೆ ಸುಖ-ಸಂತೋಷ ನೀಡುವುದಕ್ಕಾಗಿ ಹುಟ್ಟಿದ್ದೇವೆ ಎಂದು ತಿಳಿದುಕೊಂಡಿದ್ದರು. ಚಲವಾದಿ ಜನರು (ಹೊಲೆಯರು) ಲಿಂಗಾಯತರ ಗುಲಾಮರಂತೆ ಕೆಲಸ ಮಾಡುತ್ತಿದ್ದರು. ಅವರ ಸ್ಥಿತಿಯ ಬಗೆಗೆ ಗೆಜೆಟಿಯರ್ ಈ ರೀತಿಯ ಮಾಹಿತಿ ಒದಗಿಸುತ್ತದೆ.
ಹಬ್ಬ ಹರಿದಿನಗಳಲ್ಲಿ ಮತ್ತು ಶವಸಂಸ್ಕಾರಗಳಂತಹ ಸಂದರ್ಭಗಳಲ್ಲಿ ಹಣ ನೀಡುವಂತೆ ಲಿಂಗಾಯತರನ್ನು ಬೇಡಿಕೊಂಡು ಜೀವನ ನಡೆಸುವಂತಹ ಸ್ಥಿತಿ ಇವರದಾಗಿದೆ.
ಬಡವರಾದ ಅಶ್ಪೃಶ್ಯರಿಗೆ ತಮ್ಮ ಮಕ್ಕಳಿಗೆ ಶಿಕ್ಷಣ ಕೊಡಿಸುವುದೆಂದರೆ ಗಗನ ಕುಸುಮವೇ ಆಗಿತ್ತು. ಅಸ್ಪೃಶ್ಯ ವಿದ್ಯಾರ್ಥಿಗಳನ್ನು ಸರಕಾರಿ ಶಾಲೆಗೆ ಸೇರಿಸುವುದೆಂದರೆ ಒಂದು ಮಹಾ ಅಪರಾಧವೆಂದೇ ಶಿಕ್ಷಕರು ತಿಳಿದಿದ್ದರು. 1850-51ರಲ್ಲಿ ಧಾರವಾಡದ ಮಹಾರ್ (ಹೊಲೆಯ) ವಿದ್ಯಾರ್ಥಿಗೆ ಪ್ರವೇಶ ನಿರಾಕರಿಸಲಾಗಿತ್ತು. ಆ ವಿದ್ಯಾರ್ಥಿ ಮುಂಬೈ ಸರಕಾರಕ್ಕೆ ದೂರು ಸಲ್ಲಿಸಿದ್ದನೆಂದು ಗೊತ್ತಾಗುತ್ತದೆ. ಬಾಬಾ ಸಾಹೇಬ್ ಅಂಬೇಡ್ಕರರು ಉತ್ತರ ಕರ್ನಾಟಕದ ಜಿಲ್ಲೆಗಳಾದ ಧಾರವಾಡ ಮತ್ತು ಬೆಳಗಾಂಗೆ ಅನೇಕ ಬಾರಿ ಬಂದು ಜನರನ್ನು ಸಂಘಟಿಸುತ್ತಿದ್ದರೆಂದು ಅಂಬೇಡ್ಕರರ ಚಳವಳಿಯಲ್ಲಿ ಭಾಗವಹಿಸಿದ ಅನೇಕ ಹಿರಿಯರು ಇಂದಿಗೂ ತಮ್ಮ ಅನುಭವಗಳನ್ನು ಬಹಳ ರೋಚಕವಾಗಿ ಹೇಳುತ್ತಾರೆ.
ಅಂಬೇಡ್ಕರರು ಮುಂಬೈನ ಶಾಸಕಾಂಗ ಸಭೆಯಲ್ಲಿ ಪರಿಷತ್ ಸದಸ್ಯರಾಗಿ (ಎಂ.ಎಲ್.ಸಿ) ನೇಮಕಗೊಂಡಾಗ ಮುಂಬೈ ಸರಕಾರ ದಲಿತರ ಪ್ರಗತಿಗಾಗಿ ಹೆಚ್ಚಿನ ಹಣ ಬಿಡುಗಡೆ ಮಾಡಿ ಶಾಲೆ ಮತ್ತು ವಸತಿಗೃಹಗಳನ್ನು ಕಟ್ಟಿಸಬೇಕೆಂದು ಒತ್ತಾಯಿಸುತ್ತಿದ್ದರು. 1923ರಲ್ಲಿ ಸರಕಾರಕ್ಕೆ ಮನವಿ ಸಲ್ಲಿಸಿ ದಲಿತರ ಸ್ಥಿತಿಗತಿಗಳನ್ನು ವಿವರಿಸಿದ್ದರು ಎನ್ನುವುದಕ್ಕೆ ಈ ಕೆಳಗಿನ ಮಾಹಿತಿ ಪುಷ್ಠಿ ನೀಡುತ್ತದೆ. ಗಡಿ ಪ್ರದೇಶಗಳಾದ ನಿಪ್ಪಾಣಿ, ಚಿಕ್ಕೋಡಿ ಹಾಗೂ ಬಿಜಾಪುರ ಭಾಗಗಳಿಗೆ ಅಂಬೇಡ್ಕರ ಭೇಟಿ ನೀಡಿ ದಲಿತರಲ್ಲಿ ಜಾಗೃತಿ ಮೂಡಿಸಿದ್ದರೆಂದು ಅಂಬೇಡ್ಕರರ ಕುರಿತು ಸಂಶೋಧನೆ ಮಾಡಿದ ವಿದ್ವಾಂಸರು ಅಭಿಪ್ರಾಯಪಡುತ್ತಾರೆ.
ಮುಂಬೈ ಕರ್ನಾಟಕದಲ್ಲಿ ಅಂಬೇಡ್ಕರರ ಪ್ರಭಾವ ಎಷ್ಟಿತ್ತೆಂದರೆ ದಲಿತರೆಲ್ಲಾ ಅಂಬೇಡ್ಕರರನ್ನು ಒಬ್ಬ ಪ್ರಶ್ನಾತೀತ ಧುರೀಣರೆಂದು ಒಪ್ಪಿಕೊಂಡಿದ್ದರು. ಅಂಬೇಡ್ಕರರ ಚಳವಳಿ ಮತ್ತು ವಿಚಾರಧಾರೆಯಿಂದಾಗಿ ಬಾರಿಸ್ಟರ್ ಮಾನೆ, ದತ್ತಕಟ್ಟಿ ಹಾಗೂ ಡಾ.ವರಾಳೆ ಅಂಥ ನಾಯಕರು ಬೆಳಗಾಂ ಜಿಲ್ಲೆಯಲ್ಲಿ ದಲಿತರನ್ನು ಪೂರ್ಣ ಪ್ರಮಾಣದಲ್ಲಿ ಸಂಘಟಿಸುತ್ತಿದ್ದರು. ಅಂಬೇಡ್ಕರರೇ ಸ್ಥಾಪಿಸಿದ ರಾಜಕೀಯ ಪಕ್ಷದಿಂದ ದತ್ತಾ ಕಟ್ಟಿಯವರು ಚಿಕ್ಕೋಡಿ ಲೋಕಸಭಾ ಚುನಾವಣೆಗೆ 1957ರಲ್ಲಿ ಸ್ಪರ್ಧಿಸಿ ಸಂಸತ್ತಿಗೆ ಆರಿಸಿಹೋದರು. ದಲಿತರು ಚಿಕ್ಕೋಡಿ (ಬೆಳಗಾಂ ಜಿಲ್ಲೆ)ಯಲ್ಲಿ ಒಗ್ಗಟ್ಟಾಗಿದ್ದರು ಎನ್ನುವುದಕ್ಕೆ ಸಾಕ್ಷಿಯಾಗಿದೆ.
ಹೀಗೆ ದಲಿತ ಚಳವಳಿ ಸ್ವಾತಂತ್ರ್ಯ ಪೂರ್ವದಲ್ಲಿ ಸಮಸ್ತ ದಲಿತರನ್ನು ಸಂಘಟಿಸಲು ವಿಫಲಗೊಂಡರೂ ಸಹ ಅಂಬೇಡ್ಕರರ ವಿಚಾರಧಾರೆಯನ್ನು ಅನುಮೋದಿಸಿ ಆ ಮೂಲಕ ದಲಿತರಲ್ಲಿ ಜಾಗೃತಿ ಮತ್ತು ಐಕ್ಯತೆ ಮೂಡಿಸಲು ಪ್ರಾರಂಭಿಸಿತು. ಸ್ವತಃ ಅಂಬೇಡ್ಕರರು ದೇಶದ ಅನೇಕ ಪ್ರಾಂತಗಳಿಗೆ ಹೋಗಿ ದಲಿತರನ್ನು ಸಂಘಟಿಸಿದ್ದು ಇತಿಹಾಸ.

ಸ್ವಾತಂತ್ರ್ಯ ನಂತರದ ದಲಿತ ಚಳವಳಿ
ಸ್ವಾತಂತ್ರ್ಯಾನಂತರದ ಅವಧಿಯಲ್ಲಿ ಕರ್ನಾಟಕದಲ್ಲಿ ಎರಡು ಮಹತ್ವದ ದಲಿತ ಚಳವಳಿಗಳು ಹುಟ್ಟಿಕೊಂಡು ಬಂದಿವೆ. ಅವುಗಳೆಂದರೆ
1. ಭೀಮಸೇನಾ
2. ದಲಿತ ಸಂಘರ್ಷ ಸಮಿತಿ (ಡಿ.ಎಸ್.ಎಸ್)
ಭೀಮಸೇನಾ
1970ರಲ್ಲಿ ಬಿ.ಶಾಮಸುಂದ ಅವರು ಭೀಮಸೇನಾ ಎಂಬ ಸಂಘಟನೆಯನ್ನು ಹೈದರಾಬಾದ್ ಕರ್ನಾಟಕದಲ್ಲಿ ಹುಟ್ಟು ಹಾಕಿದರು. ಭೀಮಸೇನಾ ಸುಮಾರು 2 ಲಕ್ಷ ಸದಸ್ಯರನ್ನು ಒಳಗೊಂಡಿತ್ತು ಎಂದು ಹೇಳಲಾಗಿದೆ. ಭೀಮಸೇನಾ ತನ್ನದೇ ಆದ ಸಂವಿಧಾನದ ಧ್ವಜ ಚಿಂತಕರ ಚಾವಡಿಯನ್ನು ಹೊಂದಿತ್ತು. ದಲಿತರ ಮೇಲಾಗುವ ದೌರ್ಜನ್ಯವನ್ನು ತಪ್ಪಿಸಲು ಅವರಿಗೆ ಸ್ವರಕ್ಷಣೆಗಾಗಿ ತರಬೇತಿ ಸಹ ಕೊಡಲಾಗುತ್ತಿತ್ತು. ಪ್ರತಿ ತಿಂಗಳಿಗೊಮ್ಮೆ ತಾಲ್ಲೂಕಿನ ಪ್ರತಿ ಕಚೇರಿಗಳಲ್ಲಿ ನಾಯಕರು ಮತ್ತು ಕಾರ್ಯಕರ್ತರು ಸೇರಿ ಸಮಸ್ಯೆಗಳ ಕುರಿತಾಗಿ ಚರ್ಚಿಸುತ್ತಿದ್ದರು. ಕ್ರಾಂತಿಕಾರಕ ಮನೋಭಾವನೆ ಹೊಂದಿದ ಯುವಕರು ಹಿಂದೂ ದೇವಾಲಯಗಳನ್ನು ಸುಡಲು ಪ್ರಾರಂಭಿಸಿದರು. ಇದರಿಂದಾಗಿ ಹೈದರಾಬಾದ್ ಕರ್ನಾಟಕದಲ್ಲಿ ಈ ಸಂಘಟನೆ ಅಶಾಂತಿಗೆ ಸಹ ಕಾರಣವಾಯಿತು. ಜಾತಿಯ ಸಂಘರ್ಷಗಳು ಹೆಚ್ಚಾಗತೊಡಗಿದಾಗ ನಿಜಲಿಂಗಪ್ಪ ಮತ್ತು ವೀರೇಂದ್ರ ಪಾಟೀಲರ ಸರಕಾರ ಭೀಮಸೇನಾ ಚಟುವಟಿಕೆಗಳನ್ನು ನಿಷೇಧಿಸಿತು. ಅಲ್ಲದೆ 1975ರಲ್ಲಿ ಶಾಮಸುಂದರ ನಿಧನರಾದರು. ಹೀಗಾಗಿ ಭೀಮಸೇನರಲ್ಲಿ ಎರಡನೇ ಪಂಕ್ತಿಯ ನಾಯಕರು ರೂಪುಗೊಂಡಿರಲಿಲ್ಲ. ಆದ್ದರಿಂದ ಆ ಚಳವಳಿ ಸಂಪೂರ್ಣವಾಗಿ ಸ್ಥಗಿತಗೊಂಡಿತು.
ಬಸವಲಿಂಗಪ್ಪ ಬೂಸಾ ಪ್ರಕರಣ
ಬಿ.ಬಸವಲಿಂಗಪ್ಪ ಕರ್ನಾಟಕದ ದಲಿತ ನಾಯಕರಲ್ಲಿ ಅಗ್ರಗಣ್ಯರು. ದಲಿತರ ಸಮಸ್ಯೆಗಳಿಗೆ ಸ್ಪಂದಿಸಿ ಅವುಗಳ ನೈಜ ಪರಿಹಾರಕ್ಕೆ ಶ್ರಮಿಸಿದವರು. ದಲಿತರ ಮೇಲಾಗುವ ದೌರ್ಜನ್ಯಗಳನ್ನು ಯಾವುದೇ ವೇದಿಕೆಯಲ್ಲಿ ಖಂಡಿಸುವ ಎದೆಗಾರಿಕೆ ಹೊಂದಿದ್ದರು. ಹಿಂದೂ ಧರ್ಮ ದಲಿತರನ್ನು ಶೋಷಣೆ ಮಾಡುತ್ತಿರುವುದು ಅಮಾನವೀಯ. ಆದ್ದರಿಂದ ಆ ಧರ್ಮವನ್ನು ದಲಿತರು ಧಿಕ್ಕರಿಸಬೇಕೆಂದು ದಲಿತರಿಗೆ ಕರೆ ಕೊಡುತ್ತಿದ್ದರು.
ಮೈಸೂರು ವಿಶ್ವವಿದ್ಯಾನಿಲಯವು ದಿನಾಂಕ 7-2-1973ರಂದು ಬಸವಲಿಂಗಪ್ಪನವರು ಆಹ್ವಾನಿಸಿ ‘ಸೋಶಿಯಾಲಜಿ ಆಫ್ ರಿಲಿಜನ್’ ಕುರಿತು ಮಾತನಾಡಲು ಕೋರಿಕೊಂಡಿತ್ತು. ಬಸವಲಿಂಗಪ್ಪನವರು ದಲಿತ ಯುವಕರನ್ನು ಉದ್ದೇಶಿಸಿ ‘ನಿಮ್ಮ ಶೋಷಣೆಗೆ ಕಾರಣವಾದ ಹಿಂದು ದೇವರುಗಳ ಫೋಟೋಗಳನ್ನು ಗಟಾರಕ್ಕೆ ಎಸೆದು ಹಿಂದೂೊಧರ್ಮದ ದೌರ್ಜನ್ಯದ ವಿರುದ್ದ ಸಿಡಿದೇಳಬೇಕೆಂದು ಕರೆ ಕೊಟ್ಟಿದ್ದರು. ಇನ್ನೊಂದು ಕಾರ್ಯಕ್ರಮದಲ್ಲಿ ಅವರು ಮಾತನಾಡುತ್ತಾ ಕನ್ನಡ ಸಾಹಿತ್ಯ ಬೂಸಾ ಸಾಹಿತ್ಯವಾಗಿದೆ. ಏಕೆಂದರೆ ಅದರಲ್ಲಿ ದಲಿತರ ನೋವುಗಳನ್ನು ಕನ್ನಡ ಸಾಹಿತಿಗಳು ಪ್ರತಿಬಿಂಬಿಸುತ್ತಿಲ್ಲ. ಆದ್ದರಿಂದ ಸಾಹಿತಿಗಳು ತಮ್ಮ ಬರವಣಿಗೆಯಲ್ಲಿ ಅಪ್ರಾಮಾಣಿಕರಾಗಿದ್ದಾರೆ ಎಂದು ಟೀಕಿಸಿದ್ದರು. ಕನ್ನಡ ಸಾಹಿತ್ಯ ಮತ್ತು ಸಾಹಿತಿಗಳಿಗೆ ಬಸವಲಿಂಗಪ್ಪನವರು ಅವಮಾನಿಸಿದ್ದಾರೆ. ಆದ್ದರಿಂದ ಅವರು ರಾಜೀನಾಮೆ ಕೊಡಬೇಕೆಂದು ಕರ್ನಾಟಕಾದ್ಯಂತ ಚಳವಳಿ ಪ್ರಾರಂಭವಾಯಿತು. ನವೆಂಬರ್ 23, 1973ರಂದು ಸಾವಿರಾರು ವಿದ್ಯಾರ್ಥಿಗಳು ಬೆಂಗಳೂರಿನಲ್ಲಿ ಸೇರಿ ಕರ್ನಾಟಕದ ಆಗಿನ ಮುಖ್ಯಮಂತ್ರಿಗಳಾದ ದೇವರಾಜ ಅರಸು ಅವರಿಗೆ ಮನವಿಪತ್ರ ಸಲ್ಲಿಸಿ ಬಸವಲಿಂಗಪ್ಪ ನವರನ್ನು ಮಂತ್ರಿ ಪದವಿಯಿಂದ ಕಿತ್ತುಹಾಕಬೇಕೆಂದು ಒತ್ತಾಯಿಸಿದರು. ಕರ್ನಾಟಕದ ತುಂಬೆಲ್ಲಾ ಗಲಭೆ ಪ್ರಾರಂಭವಾಗಿ ಸವರ್ಣೀಯ ವಿದ್ಯಾರ್ಥಿಗಳು ದಲಿತ ವಿದ್ಯಾರ್ಥಿಗಳ ಮೇಲೆ ಅಮಾನುಷವಾಗಿ ಹಲ್ಲೆ ಮಾಡತೊಡಗಿದರು. ಪ್ರಥಮಬಾರಿಗೆ ಕರ್ನಾಟಕದ ಪ್ರಗತಿಪರರು, ಲೇಖಕರು, ಬಂಡಾಯ ಸಾಹಿತಿಗಳು, ದಲಿತ ನೌಕರರು, ಸಾಹಿತಿಗಳು ಮತ್ತು ವಿದ್ಯಾರ್ಥಿಗಳು ಬಸವಲಿಂಗಪ್ಪ ಅವರನ್ನು ಬೆಂಬಲಿಸತೊಡಗಿದರು. ಬಸವಲಿಂಗಪ್ಪ ಭೂಸಾ ಪ್ರಕರಣ ಕರ್ನಾಟಕದಲ್ಲಿ ದಲಿತ ಚಳವಳಿ ಹುಟ್ಟಲು ಕಾರಣವಾಗದಿದ್ದರೂ ಅದು ಪ್ರೇರಣೆಯಾಯಿತೆಂದೇ ಹೇಳಬಹುದು.
ರಾಜ್ಯ ಮಟ್ಟದ ದಲಿತ ಚಳವಳಿಯ ಪ್ರಾರಂಭ
ಬಸವಲಿಂಗಪ್ಪನವರ ಬೂಸಾ ಪ್ರಕರಣ ದಲಿತರ ಒಗ್ಗಟ್ಟಿಗೆ ಕಾರಣವಾಯಿತಲ್ಲದೆ ದಲಿತರ ಸಾಮಾಜಿಕ, ರಾಜಕೀಯ, ಆರ್ಥಿಕ ಮತ್ತು ಶೈಕ್ಷಣಿಕ ಹಕ್ಕುಗಳನ್ನು ಪಡೆದುಕೊಳ್ಳಲು ದಲಿತರೆಲ್ಲಾ ತಮ್ಮಲ್ಲಿರುವ ಭಿನ್ನಾಭಿಪ್ರಾಯಗಳನ್ನು ಮರೆತು ಒಂದಾಗಬೇಕೆಂದು ಒತ್ತಾಯ ಬರತೊಡಗಿತು. ಈ ದಿಶೆಯಲ್ಲಿ ಮೈಸೂರಿನ ದಲಿತ ಮಿತ್ರರು ದಲಿತರಲ್ಲಿ ಅನೇಕ ಸಂಘಟನೆಗಳಿವೆ. ಅವುಗಳನ್ನೆಲ್ಲಾ ಒಂದುಗೂಡಿಸಿ ರಾಜ್ಯಮಟ್ಟದ ಸಂಘಟನೆ ಕಟ್ಟಬೇಕೆಂಬ ಆಶಯ ವ್ಯಕ್ತಪಡಿಸಿದರು. ಚಳವಳಿಯ ಧ್ಯೇಯ ಧೋರಣೆಗಳನ್ನು ಚರ್ಚಿಸುವ ಸಲುವಾಗಿ ಮೈಸೂರಿನ ಅಶೋಕಪುರಂನಲ್ಲಿರುವ ಸಿದ್ಧಾರ್ಥ ವಿದ್ಯಾರ್ಥಿ ನಿಲಯದಲ್ಲಿ 1975ರ ಅಕ್ಟೋಬರ್ನಲ್ಲಿ ಸಭೆಯನ್ನು ಕರೆಯಲಾಯಿತು. ರಾಜ್ಯದ ವಿವಿಧ ದಲಿತ ಸಂಘಟನೆಗಳಿಗೆ ಸೇರಿದ ಪದಾಧಿಕಾರಿಗಳು ಈ ಸಭೆಗೆ ಹಾಜರಾದರು. ಸಭೆಗೆ ಹಾಜರಾದ ಮುಖಂಡರು ಮುಂದೆ ಹುಟ್ಟುಹಾಕಬೇಕಾದ ದಲಿತ ಚಳವಳಿಯ ಪ್ರಣಾಳಿಕೆ ರಚಿಸಲು ಒಂದು ಸಮಿತಿ ನೇಮಿಸಲು ನಿರ್ಧರಿಸಿದರು. 1976ರಲ್ಲಿ ಭದ್ರಾವತಿಯಲ್ಲಿ ದಲಿತ ಲೇಖಕ ಕಲಾವಿದರ ಒಕ್ಕೂಟ ಸ್ಥಾಪನೆ ಮಾಡಲಾಯಿತು. ಈ ಒಕ್ಕೂಟ ದಲಿತ ಚಳವಳಿಗೆ ಬುನಾದಿ ಹಾಕಿಕೊಟ್ಟಿತು. 1977ರ ಜೂನ್ನಲ್ಲಿ ರಾಜ್ಯದ ಬೇರೆ ಬೇರೆ ದಲಿತ ಸಂಘಟನೆಗಳ ಸಭೆಯನ್ನು ಕರೆಯಲಾಯಿತು. ಎಲ್ಲಾ ಸಂಘಟನೆಗಳನ್ನು ಒಗ್ಗೂಡಿಸಿ ಅದಕ್ಕೆ ಕರ್ನಾಟಕ ದಲಿತ ಸಂಘರ್ಷ ಸಮಿತಿ ಎಂಬ ಹೆಸರನ್ನು ಇಡಲಾಯಿತು. 1978ರ ಡಿಸೆಂಬರ್ ತಿಂಗಳಲ್ಲಿ ರಾಜ್ಯಮಟ್ಟದ ಡಿ.ಎಸ್.ಎಸ್. ಸಮಾವೇಶವನ್ನು ಭದ್ರಾವತಿಯಲ್ಲಿ ಏರ್ಪಡಿಸಿ ಪ್ರೊ.ಬಿ.ಕೃಷ್ಣಪ್ಪ ಅವರನ್ನು ರಾಜ್ಯ ಸಂಚಾಲಕರೆಂದು ಆಯ್ಕೆ ಮಾಡಲಾಯಿತು. 1978ರಲ್ಲಿ ಡಿ.ಎಸ್.ಎಸ್. ಹುಟ್ಟಿಕೊಂಡರೂ 1984ರವರೆಗೆ ಅದಕ್ಕೆ ತನ್ನದೇ ಆದ ಸಂವಿಧಾನವಿರಲಿಲ್ಲ. ದಿನಾಂಕ 18-11-1984 ರಂದು ಧಾರವಾಡದ ಜೈಭೀಮ ನಗರದಲ್ಲಿ ಡಿ.ಎಸ್.ಎಸ್.ಸಂಘಟನೆಯ ಹೊಸ ಸಂವಿಧಾನವನ್ನು ಬಿಡುಗಡೆ ಮಾಡಲಾಯಿತು.
ಕರ್ನಾಟಕ ದಲಿತ ಸಂಘರ್ಷ ಸಮಿತಿ
ಕರ್ನಾಟಕ ದಲಿತ ಸಂಘರ್ಷ ಸಮಿತಿ ದಲಿತರ ಪ್ರಬಲ ಸಂಘಟನೆ ಪ್ರತಿ ಜಿಲ್ಲೆ, ತಾಲೂಕು ಹೋಬಳಿ ಮತ್ತು ಗ್ರಾಮಗಳಲ್ಲಿ ಡಿ.ಎಸ್.ಎಸ್. ತನ್ನ ಶಾಖೆಗಳನ್ನು ಹೊಂದಿದೆ. ಡಿ.ಎಸ್.ಎಸ್.ಕೇಂದ್ರ ಕಚೇರಿ ಬೆಂಗಳೂರಿಲ್ಲಿ ಇದೆ. ಡಿ.ಎಸ್.ಎಸ್. ಸಂಸ್ಥೆಗಳು ಈ ಕೆಳಗಿನಂತೆ ಇವೆ.
1. ದಲಿತ ವಿದ್ಯಾರ್ಥಿ ಒಕ್ಕೂಟ (ಡಿ.ಎಸ್.ಎಸ್.)
2. ದಲಿತ ನೌಕರರ ಒಕ್ಕೂಟ
3. ದಲಿತ ಮಹಿಳಾ ಒಕ್ಕೂಟ
4. ದಲಿತ ಲೇಖಕರ ಮತ್ತು ಕಲಾವಿದರ ಒಕ್ಕೂಟ
5. ದಲಿತ ಪೌರ ಕಾರ್ಮಿಕರ ಒಕ್ಕೂಟ
ಮೇಲಿನ ಆಯಾ ಅಂಗ ಸಂಸ್ಥೆಗಳು ತಮ್ಮ ವಲಯದಲ್ಲಿ ಸಮಸ್ಯೆಗಳ ನಿವಾರಣೆಗೆ ಹೋರಾಟ ಮಾಡಿ ದಲಿತರಿಗೆ ನ್ಯಾಯ ಒದಗಿಸಿಕೊಡಲು ಪ್ರಯತ್ನಿಸುತ್ತಿವೆ. ಕಾಲಕಾಲಕ್ಕೆ ದಲಿತ ವಿದ್ಯಾರ್ಥಿ ಒಕ್ಕೂಟ, ದಲಿತ ಮಹಿಳಾ ಒಕ್ಕೂಟ, ದಲಿತ ನೌಕರರ ಒಕ್ಕೂಟ, ದಲಿತ ಲೇಖಕ ಮತ್ತು ಕಲಾವಿದರ ಒಕ್ಕೂಟ ಮತ್ತು ದಲಿತ ಪೌರಕಾರ್ಮಿಕರ ಒಕ್ಕೂಟಗಳು ಜಿಲ್ಲಾ ಮತ್ತು ರಾಜ್ಯಮಟ್ಟದಲ್ಲಿ ಸಮ್ಮೇಳನಗಳನ್ನು ಆಯೋಜಿಸಿ ತಮ್ಮ ಕುಂದುಕೊರತೆಗಳನ್ನು ಸರಕಾರಕ್ಕೆ ತಿಳಿಸಿ ಅವುಗಳ ಪರಿಹಾರಕ್ಕೆ ಒತ್ತಾಯಿಸುತ್ತಾ ಬರುತ್ತಿವೆ.
ಡಿ.ಎಸ್.ಎಸ್.ನ ಹೋರಾಟ
ಭಾರತಾದ್ಯಂತ ಪರಿಶಿಷ್ಟ ಜಾತಿ ಮತ್ತು ಪಂಗಡದವರು ಭೂಹೀನ ಶ್ರಮಿಕರಿದ್ದಾರೆ. 1982ರ ಭಾರತ ಸರಕಾರದ ವರದಿಯ ಪ್ರಕಾರ ಶೇಕಡ 52ರಷ್ಟು ದಲಿತ ಪುರುಷರು ಹಾಗೂ ಶೇಕಡ 72ರಷ್ಟು ದಲಿತ ಮಹಿಳೆಯರು ವ್ಯವಸಾಯ ಕ್ಷೇತ್ರದಲ್ಲಿ ಕೂಲಿಕಾರರಾಗಿ ದ್ದಾರೆ. ಭಾರತದ ಎಲ್ಲಾ ನಗರಗಳಲ್ಲಿ ಪರಿಶಿಷ್ಟ ಜಾತಿಗೆ ಸೇರಿದವರು ಕಡಿಮೆ ವರಮಾನ ಗುಂಪಿಗೆ ಸೇರಿದ್ದಾರೆ. 2/3ರಷ್ಟು ಪರಿಶಿಷ್ಟ ಜಾತಿಯ ಜನರು ಜೀತದಾರರಾಗಿದ್ದಾರೆ. ಕರ್ನಾಟಕದಲ್ಲೂ ಸಹ ದಲಿತರು ಆರ್ಥಿಕವಾಗಿ ತೀರಾ ಬಡವರಾಗಿದ್ದಾರೆ. ಅವರ ಜೀವನಮಟ್ಟವನ್ನು ಸುಧಾರಿಸಲು ದಲಿತರಿಗೆ ಶಿಕ್ಷಣದ ಜೊತೆಗೆ ಭೂಮಿ ಹಂಚಿಕೆಯ ಅಗತ್ಯ ಕೂಡಾ ಇದೆ. ಈ ಅಂಶವನ್ನು ಗಮನದಲ್ಲಿಟ್ಟುಕೊಂಡು ಡಿ.ಎಸ್.ಎಸ್. ಪ್ರಾರಂಭದಿಂದಲೂ ಭೂ ಹೋರಾಟ ನಡೆಸಿದೆ. ಕೆಲವುಗಳನ್ನು ಮಾತ್ರ ಈ ಪ್ರಬಂಧದಲ್ಲಿ ಚರ್ಚಿಸಲಾಗಿದೆ.
1. ಸಿದ್ಧಲಿಪುರ ಭೂ ಹೋರಾಟ
ಸಿದ್ಧಲಿಪುರವು ಶಿವಮೊಗ್ಗ ಜಿಲ್ಲೆಯ ಭದ್ರಾವತಿ ತಾಲೂಕಿಗೆ ಸೇರಿದ ಒಂದು ಪುಟ್ಟ ಗ್ರಾಮ. ಈ ಗ್ರಾಮದ ಪರಿಶಿಷ್ಟ ಜಾತಿಯವರಿಗೆ ಸರಕಾರ ನೀಡಿದ್ದ 33 ಎಕರೆ ಭೂಮಿಯನ್ನು ಆರ್.ಎಸ್.ಎಸ್. ಕಾರ್ಯಕರ್ತರು ಕಬಳಿಸಿದರು. ಇದನ್ನು ಉಳಿಸಿಕೊಳ್ಳಲು 20 ಹಳ್ಳಿಯ ದಲಿತರೆಲ್ಲ ಸೇರಿ ಸುಮಾರು ಒಂದೂವರೆ ವರ್ಷದವರೆಗೆ ಡಿ.ಎಸ್.ಎಸ್.  ಸಂಘಟನೆ ನೇತೃತ್ವದಲ್ಲಿ ಹೋರಾಟ ಮಾಡಿದರು. ಕೊನೆಯಲ್ಲಿ ಸರಕಾರ ಸಿದ್ಧಲಿಪುರ ದಲಿತರಿಗೆ ಭೂಮಿಯನ್ನು ಮರಳಿ ಮಂಜೂರು ಮಾಡಿತು.
2. ಬಿದಿರೆ ಹೋರಾಟ
ಬಿದಿರೆ ಹಾಸನ ಜಿಲ್ಲೆಯ ಅರಸೀಕೆರೆ ತಾಲ್ಲೂಕಿನ ಒಂದು ಚಿಕ್ಕಹಳ್ಳಿ. ಅರಣ್ಯ ಇಲಾಖೆಗೆೆ ಸೇರಿದ 800 ಎಕರೆ ಭೂಮಿಯನ್ನು ಈ ಹಳ್ಳಿಯ ಬಡ ಹಿಂದುಳಿದ ಮತ್ತು ದಲಿತರು ವಶಪಡಿಸಿಕೊಂಡರು. ಈ ಭೂಮಿಯನ್ನು ಆ ಗ್ರಾಮದ ಜನರಿಗೆ ಮಂಜೂರು ಮಾಡಬೇಕೆಂದು ಡಿ.ಎಸ್.ಎಸ್.ಹೋರಾಟ ನಡೆಸಿತು. ಕೊನೆಗೆ ಸರಕಾರ 800 ಎಕರೆ ಭೂಮಿಯನ್ನು ಬಿದಿರೆ ಜನರಿಗೆ ಮಂಜೂರು ಮಾಡಿತು.
3. ಚಂಡುಗೂಡು ಹೋರಾಟ
ಚಂಡುಗೂಡು ಚಿಕ್ಕಮಗಳೂರು ತಾಲ್ಲೂಕು ಆಲ್ದೂರು ಹೋಬಳಿ ಒಂದು ಪುಟ್ಟ ಹಳ್ಳಿ. ಈ ಹಳ್ಳಿಗೆ ಸೇರಿದ ಸುಮಾರು 300 ಎಕರೆ ಸರಕಾರಿ ಭೂಮಿಯನ್ನು ದಲಿತರು ವಶಪಡಿಸಿಕೊಂಡಿದ್ದರು. ಈ ಭೂಮಿಯನ್ನು ದಲಿತರಿಗೆ ಕೊಡಿಸುವ ಸಲುವಾಗಿ ಡಿ.ಎಸ್.ಎಸ್. ಸುಮಾರು 70 ಹಳ್ಳಿಯ ಜನರನ್ನು ಸಂಘಟಿಸಿ ಹೋರಾಟ ನಡೆಸಿತು. ಈ ಹೋರಾಟಕ್ಕೆ ಮಣಿದು ಸರಕಾರ 300 ಎಕರೆ ಭೂಮಿಯನ್ನು 60 ದಲಿತ ಕುಟುಂಬಗಳಿಗೆ ಮಂಜೂರು ಮಾಡಿತು.
4. ಮೆದಕಿನಾಳ ಹೋರಾಟ
ಮೆದಕಿನಾಳ ರಾಯಚೂರು ಜಿಲ್ಲೆಯ ಲಿಂಗಸೂಗೂರ ತಾಲ್ಲೂಕಿನ ಒಂದು ಚಿಕ್ಕ ಹಳ್ಳಿ. 67 ಎಕರೆ ಸರಕಾರಿ ಭೂಮಿಯನ್ನು ದಲಿತರಿಗೆ ಮಂಜೂರು ಮಾಡಬೇಕೆಂದು ಡಿ.ಎಸ್.ಎಸ್. ಹೋರಾಟ ಮಾಡಿ ಮೆದಕಿನಾಳ ದಲಿತರಿಗೆ ಭೂಮಿ ಮಂಜೂರು ಮಾಡಿಸಿತು. ಈ ಹೋರಾಟದ ನೇತೃತ್ವವನ್ನು ಆರ್ ಮಾನಶಯ್ಯನವರು ವಹಿಸಿದ್ದರು.
5. ನಾಗಸಂದ್ರ ಹೋರಾಟ
ನಾಗಸಂದ್ರ ಕೋಲಾರ ಜಿಲ್ಲೆಯ ಗೌರಿಬಿದನೂರು ತಾಲ್ಲೂಕಿಗೆ ಸೇರಿದ ಒಂದು ಕುಗ್ರಾಮ. ಈ ಗ್ರಾಮಕ್ಕೆ ಸೇರಿದ ನೂರಾರು ಎಕರೆ ಭೂಮಿಯನ್ನು ದಲಿತರಿಗೆ ಕೊಡಬೇಕೆಂದು ನಾಗಸಂದ್ರ ದಲಿತರು ಡಿ.ಎಸ್.ಎಸ್.ನ ಸಂಘಟನೆಯೊಂದಿಗೆ ಆಗಸ್ಟ್ 15, 1985ರಂದು ಹೋರಾಟ ಪ್ರಾರಂಭಿಸಿತು. ಆ ಹೋರಾಟದ ಫಲವಾಗಿ ಸರಕಾರ ನಾಗಸಂದ್ರದ ದಲಿತ ಮತ್ತು ಹಿಂದುಳಿದವರಿಗೆ ಭೂಮಿ ಮಂಜೂರು ಮಾಡಿತು.
6. ಗುಳ್ಳತ್ತಿ ಹೋರಾಟ
1959ರಲ್ಲಿ ಸರಕಾರವು 800 ಎಕರೆ ಭೂಮಿಯನ್ನು ದಲಿತರು ಸಾಗುವಳಿ ಮಾಡಿಕೊಳ್ಳಲು ಮಂಜೂರು ಮಾಡಿತ್ತು. ಆದರೆ ಗುಳ್ಳತ್ತಿಯ ಸವರ್ಣಿಯರು ದಲಿತರಿಗೆ ಆ ಹಕ್ಕನ್ನು ಬಿಟ್ಟುಕೊಟ್ಟಿರಲಿಲ್ಲ. ಮೇಲ್ವರ್ಗದವರ ದೌರ್ಜನ್ಯದ ವಿರುದ್ಧ ಡಿ.ಎಸ್.ಎಸ್. ಮತ್ತು ರೈತ ಸಂಘ ಹೋರಾಟವನ್ನು ಪ್ರಾರಂಭಿಸಿದವು. ಗುಳ್ಳತ್ತಿಯ ದಲಿತ ಮತ್ತು ಹಿಂದುಳಿದವರನ್ನು ಸಂಘಟಿಸಿ ಹೋರಾಟ ಮಾಡಿ 800 ಎಕರೆ ದಲಿತರಿಗೆ ಸಿಗುವ ಹಾಗೆ ಮಾಡಿದ್ದು ಚಳವಳಿಯ ಯಶಸ್ಸು ಎಂದೇ ಹೇಳಬೇಕು.
7. ದೇವಲಾಪುರ ಹೋರಾಟ
ದೇವಲಾಪುರ ಮೈಸೂರು ಜಿಲ್ಲೆಯ ಹೆಗ್ಗಡದೇವನಕೋಟೆ ತಾಲ್ಲೂಕಿನ ಒಂದು ಚಿಕ್ಕಗ್ರಾಮ. ಸುಮಾರು 190 ದಲಿತ ಕುಟುಂಬಗಳು 300 ಎಕರೆ ಅರಣ್ಯ ಪ್ರದೇಶವನ್ನು ಆಕ್ರಮಿಸಿಕೊಂಡಿದ್ದವು. ಈ ಕಾರಣಕ್ಕಾಗಿಯೇ ಅರಣ್ಯಾಧಿಕಾರಿಗಳು ದಲಿತರ ಮೇಲೆ ಹಲ್ಲೆ ನಡೆಸಿದರು. ಇದನ್ನು ಪ್ರತಿಭಟಿಸಿ ಹಾಗೂ ದಲಿತರಿಗೆ ಭೂಮಿಯನ್ನು ಮಂಜೂರು ಮಾಡಿಸಿಕೊಡಲು ಕರ್ನಾಟಕ ದಲಿತ ಸಂಘರ್ಷ ಸಮಿತಿಯು ಹೋರಾಟವನ್ನು ನಡೆಸಿತು. ಹಾಗೂ ತನ್ನ ಹೋರಾಟದಲ್ಲಿ ಯಶಸ್ವಿ ಕೂಡ ಆಯಿತು.
ಡಿ.ಎಸ್.ಎಸ್.ನಲ್ಲಿ ಒಡಕು
ದಲಿತ ಸಂಘರ್ಷ ಸಮಿತಿ ದಲಿತರ ಸಾಮಾಜಿಕ ಆರ್ಥಿಕ ಮತ್ತು ಶೈಕ್ಷಣಿಕ ಸಮಸ್ಯೆಗಳಿಗೆ ಸ್ಪಂದಿಸಿ ಈ ಎಲ್ಲ ಕ್ಷೇತ್ರಗಳಲ್ಲಿ ದಲಿತರಿಗೆ ಆಗುತ್ತಿರುವ ಅನ್ಯಾಯದ ವಿರುದ್ಧ ತನ್ನ ಹೋರಾಟವನ್ನು ಪ್ರಾರಂಭಿಸಿತು. ಪ್ರಾರಂಭದ ದಿನಗಳಲ್ಲಿ ಅದು ಯಾವುದೇ ರಾಜಕೀಯ ಪಕ್ಷಕ್ಕೆ ತನ್ನ ಬೆಂಬಲ ವ್ಯಕ್ತಪಡಿಸದೆ ಕೇವಲ ದಲಿತರನ್ನು ಸಾಮಾಜಿಕವಾಗಿ ಸಂಘಟಿಸುವುದಷ್ಟೆ ಅದರ ಗುರಿಯಾಗಿತ್ತು. ಅದು ರಾಜಕೀಯದಿಂದ ದೂರ ಉಳಿಯಲು ಕಾರಣವೇನೆಂದರೆ ಭಾರತದ ರಾಜಕೀಯ ಪಕ್ಷಗಳು ದಲಿತರ ಏಳಿಗೆಗಾಗಿ ಶ್ರಮಿಸದೆ ಕೇವಲ ಅವರನ್ನು ರಾಜಕೀಯ ದಾಳವನ್ನಾಗಿ ಉಪಯೋಗ ಮಾಡುತ್ತಿವೆ. ಆದ್ದರಿಂದ ಚುನಾವಣಾ ರಾಜಕೀಯದಲ್ಲಿ ಆಸಕ್ತಿ ವಹಿಸದೆ ತಟಸ್ಥವಾಗಿ ಉಳಿಯಬೇಕೆಂಬ ನಿರ್ಧಾರವನ್ನು ಕೈಗೊಂಡಿತ್ತು. ಹೀಗಾಗಿ 1980, 1983 ಹಾಗೂ 1985ರ ಲೋಕಸಭಾ ಮತ್ತು ವಿಧಾನಸಭಾ ಚುನಾವಣೆಗಳನ್ನು ಬಹಿಷ್ಕರಿಸಿತು. ಆದರೆ ಸಂಘಟನೆ ಪ್ರಬಲವಾದಂತೆ ಡಿ.ಎಸ್.ಎಸ್.ನ ನಾಯಕರನ್ನು ರಾಜಕೀಯ ಪಕ್ಷಗಳ ಧುರೀಣರೇ ಕರೆದು ಮಾತನಾಡಿಸಿದಾಗ ಬಹಳ ‘ಗಣ್ಯ ವ್ಯಕ್ತಿಗಳು’ ಎಂಬ ಭಾವನೆಗಳನ್ನು ಚಳವಳಿಯಲ್ಲಿರುವ ನಾಯಕರು ಹೊಂದತೊಡಗಿದರು. ಹಾಗೂ ರಾಜಕೀಯ ಪಕ್ಷ ಮತ್ತು ನಾಯಕರೊಂದಿಗೆ ಅಪವಿತ್ರ ಸಂಬಂಧ ಬೆಳೆಸಲು ಪ್ರಾರಂಭಿಸಿದರು.
ದೇವನೂರ ಮಹಾದೇವರ ಡಿ.ಎಸ್.ಎಸ್.ನ ರಾಜ್ಯ ಸಂಚಾಲಕರಾಗಿದ್ದಾಗ ಬಹಿರಂಗ ವಾಗಿ ಜನತಾ ಪಕ್ಷಕ್ಕೆ ಡಿ.ಎಸ್.ಎಸ್.ನ ಬೆಂಬಲ ವ್ಯಕ್ತಪಡಿಸಿದರು. ದೇವನೂರ ಮಹಾದೇವರ ಈ ನಿರ್ಧಾರದಿಂದ ಚಳವಳಿಯಲ್ಲಿದ್ದ ನಾಯಕ ಮತ್ತು ಕಾರ್ಯಕರ್ತರಿಗೆ ಇರಿಸು-ಮುರುಸಾಗಿ ತಮ್ಮ ಕೋಪವನ್ನು ಬಹಿರಂಗವಾಗಿ ತೋಡಿಕೊಂಡರು. ಪ್ರೊ.ಬಿ. ಕೃಷ್ಣಪ್ಪನವರು ಮಹಾದೇವೊಅವರಿಗೆೊಪತ್ರ ಬರೆದು ತಕ್ಷಣವೇ ತಾವು ರಾಜ್ಯ ಸಂಚಾಲಕತ್ವಕ್ಕೆ ರಾಜೀನಾಮೆ ಕೊಡಬೇಕೆಂದು ಅಗ್ರಹೊಪಡಿಸಿದರು. ನಂತರ 1987 ಮತ್ತು 1989ರಲ್ಲಿ ದ.ಸಂ.ಸ ಮತ್ತೆ ಜನತಾದಳಕ್ಕೆ ತನ್ನ ಬೆಂಬಲ ವ್ಯಕ್ತಪಡಿಸಿತು. ವಿಷಾದದ ಸಂಗತಿ ಎಂದರೆ ಪ್ರೊ.ಕೃಷ್ಣಪ್ಪನವರು ಸ್ವತಃ ತಾವೇ 1991ರಲ್ಲಿ ಕೋಲಾರದ ಮೀಸಲು ಕ್ಷೇತ್ರದಿಂದ ಲೋಕಸಭಾೊಚುನಾವಣೆಗೆ ದ.ಸಂ.ಸ.ವತಿಯಿಂದಲೇ ಚುನಾವಣೆಗೆ ಸ್ಪರ್ಧಿಸಿದರು. ದ.ಸಂ.ಸ. ರಾಜಕೀಯ ಪಕ್ಷಗಳನ್ನು ಬೆಂಬಲಿಸಬೇಕೆ ಅಥವಾ ಬೇಡವೇ ಎನ್ನುವ ಬಗ್ಗೆ ಕಾರ್ಯಕರ್ತ ಮತ್ತು ನಾಯಕರಲ್ಲಿ ಭಿನ್ನಾಭಿಪ್ರಾಯ ಇಂದಿಗೂ ಇದೆ. ಅದನ್ನು ಎರಡು ವಿಧದಲ್ಲಿ ಚರ್ಚಿಸಬಹುದು.
1. ದ.ಸಂ.ಸ. ಯಾವುದೇ ರಾಜಕೀಯ ಪಕ್ಷಗಳಿಗೆ ಬೆಂಬಲ ಕೊಡದೆ ಅಥವಾ ಕಾರ್ಯ ಕರ್ತರನ್ನು ಸಕ್ರಿಯ ರಾಜಕೀಯಕ್ಕೆ ಇಳಿಸದೆ ಅದು ಕೇವಲ ಒಂದು ‘ಒತ್ತಡ ಗುಂಪಾಗಿ’ ಕೆಲಸ ಮಾಡಬೇಕು. ಸಮಾಜದಲ್ಲಿರುವ ಅಸ್ಪೃಶ್ಯತೆ, ಅನ್ಯಾಯ, ದಬ್ಬಾಳಿಕೆ ಮತ್ತು ಶೋಷಣೆಯನ್ನು ಸಂಘಟನೆ ಬಲಗೊಳಿಸುವುದರ ಮೂಲಕ ದಲಿತರಿಗೆ ಬೆಂಗಾವಲಾಗಿ ಕೆಲಸ ಮಾಡಬೇಕು. ರಾಜಕೀಯದ ಜೊತೆ ದ.ಸಂ.ಸ ಹೊಂದಾಣಿಕೆ ಮಾಡಿಕೊಂಡರೆ ಸಂಘಟನೆ ಮತ್ತೆ ಒಡೆಯಬಹುದು ಎನ್ನುವ ಭೀತಿ ಇದೆ.
2. ಭಾರತದ ಪ್ರಜಾಪ್ರಭುತ್ವ ವ್ಯವಸ್ಥೆಯಲ್ಲಿ ಯಾವುದೇ ಜಾತಿ ಅಥವಾ ಗುಂಪು ಹಾಲಿ ರಾಜಕೀಯ ವ್ಯವಸ್ಥೆಯನ್ನು ವಿರೋಧಿಸಿ ರಾಜಕೀಯದ ಹೊರಗಡೆ ನಿಂತು ಏನನ್ನು ಸಾಧಿಸಲು ಸಾಧ್ಯವಾಗುವುದಿಲ್ಲ. ಆದ್ದರಿಂದ ಪಕ್ಷ ರಾಜಕಾರಣ ಮಾಡಿ ಪ್ರಗತಿಪರ ಪಕ್ಷಗಳ ಜೊತೆಗೆ ಹೊಂದಾಣಿಕೆ ಮಾಡಿ ತಮ್ಮ ಸಮಸ್ಯೆಗಳಿಗೆ ಪರಿಹಾರ ಕಂಡುಕೊಳ್ಳುವುದು ಹಾಗೂ ದಲಿತರಲ್ಲೂ ಸಹ ರಾಜಕೀಯ ಒಲವು ಮೂಡಿಸುವುದು ತಪ್ಪಲ್ಲ ಎಂದು ಕೆಲವರ ಅಭಿಪ್ರಾಯ. ದ.ಸಂ.ಸ. ಕಾರ್ಯಕರ್ತರ ವಿರೋಧದ ಮಧ್ಯೆಯು ಕೆಲವೇ ಕೆಲವು ನಾಯಕರು ರಾಜಕೀಯ ಪಕ್ಷಗಳ ಜೊತೆಗೆ ನೇರ ಸಂಬಂಧ ಇಟ್ಟುಕೊಂಡಿದ್ದಾರೆ. ಅದರಿಂದ ಲಾಭ ಮಾಡಿಕೊಳ್ಳುತ್ತಾರೆ ಎನ್ನುವ ಗುಮಾನಿ ಇದೆ.
ದ.ಸಂ.ಸ. ಸದ್ಯದ ಒಡಕಿಗೆ ಸ್ಪಷ್ಟವಾದ ಕಾರಣಗಳು ನಮಗೆ ಗೋಚರಿಸದಿದ್ದರೂ ಒಂದು ಕಾರಣವನ್ನು ಬಹಳ ಸ್ಪಷ್ಟವಾಗಿ ಗುರುತಿಸಬಹುದು. ಅದೆಂದರೆ ಪ್ರೊ.ಬಿ. ಕೃಷ್ಣಪ್ಪನವರು ದ.ಸಂ.ಸ.ದ ಹುಟ್ಟಿಗೆ ಪ್ರಮುಖ ಕಾರಣರು. ಬಹಳ ಕಷ್ಟಪಟ್ಟು ಸಂಘಟನೆ ಬೆಳೆಸಿದವರು. ಅವರು ಭದ್ರಾವತಿಯಲ್ಲಿ ಕಾಲೇಜಿನ ಪ್ರಾಂಶುಪಾಲರಾದ ಮೇಲೆ ಕಾಲೇಜಿನ ಕೆಲಸದ ಒತ್ತಡದಿಂದ ದ.ಸಂ.ಸ.ದಿಂದ ಮಾನಸಿಕವಾಗಿ ದೂರವಾಗಿ ಏಕಾಂಗಿತನವನ್ನು ಅನುಭವಿಸತೊಡಗಿದರು.
ಅದರಂತೆ ದ.ಸಂ.ಸ.ದ ಹಾಲಿ ನಾಯಕರು ಅವರನ್ನು ಸಭೆ ಸಮಾರಂಭಗಳಿಗೆ ಕರೆಯುವುದನ್ನು ನಿಲ್ಲಿಸಿದರು. ಈ ರೀತಿಯ ಅವಮಾನ ಕೃಷ್ಣಪ್ಪನವರಲ್ಲಿ ಸೇಡಿನ ಮನೋಭಾವನೆಯನ್ನು ಮೂಡಿಸಿತು. ಹಾವು ಹೇಗೆ ತನ್ನ ಮೊಟ್ಟೆಯನ್ನು ತಾನೇ ತಿನ್ನುವುದೋ ಅದೇ ರೀತಿ ತಾನು ಹುಟ್ಟು ಹಾಕಿದ ಸಂಘಟನೆಯನ್ನು ತಾನೇ ಒಡೆಯಲು ಪ್ರಾರಂಭಿಸಿದರು ಅನ್ನುವ ಟೀಕೆ ಇದೆ. ಆದ್ದರಿಂದ ಕೃಷ್ಣಪ್ಪನವರು ತನಗೆ ಬೇಕಾದ ಕೆಲವೇ ದ.ಸಂ.ಸ. ನಾಯಕರ ಮನದಲ್ಲಿ ವಿಷಬೀಜ ಬಿತ್ತಿ ದ.ಸಂ.ಸ.ವನ್ನು ವಿಭಜಿಸುವುದರಲ್ಲಿ ಯಶಸ್ವಿಯಾದರು. ಇದಕ್ಕೆ ಕಾರಣವೇನೆಂದರೆ ಅವರು ಸಕ್ರಿಯ ರಾಜಕಾರಣ ಸೇರಿ ಕರ್ನಾಟಕ ಬಿ.ಎಸ್.ಪಿ.ಯ ಪ್ರಧಾನ ಕಾರ್ಯದರ್ಶಿಗಳಾಗಿ ಕಾರ್ಯ ನಿರ್ವಹಿಸುತ್ತಿದ್ದರು. ದ.ಸಂ.ಸ.ದ ಬೆಂಬಲವಿಲ್ಲದೆ ತಾನು ಬಿ.ಎಸ್.ಪಿ. ಕಟ್ಟುವುದು ಸಾಧ್ಯವಿಲ್ಲವೆಂಬ ಸತ್ಯ ಕೃಷ್ಣಪ್ಪನವರಿಗೆ ಗೊತ್ತಿತ್ತು. ಹೀಗಾಗಿ ಈಗಿನ ಒಡಕಿಗೆ ಕೃಷ್ಣಪ್ಪ ಕಾರಣವೆಂದು ದ.ಸಂ. ಸ.ದ ಕಾರ್ಯಕರ್ತರ ಅಭಿಪ್ರಾಯ.
ಚಳವಳಿಯ ಹೊರಗೆ ಇರುವ ದಲಿತ ಮತ್ತು ದಲಿತೇತರರು ದ.ಸಂ.ಸ. ತನ್ನ ಮೊದಲಿನ ಕಾಳಜಿ ಮತ್ತು ಪ್ರಖರತೆಯನ್ನು ಕಳೆದುಕೊಂಡಿದೆ. ಅಲ್ಲಿರುವ ನಾಯಕರು ಅವಕಾಶವಾದಿಗಳು ಹಾಗೂ ಸಂಘಟನೆಯನ್ನು ತಮ್ಮ ರಾಜಕೀಯ ಬೆಳವಣಿಗೆಗಾಗಿ ಉಪಯೋಗಿಸಿಕೊಳ್ಳುತ್ತಿದ್ದಾರೆ. ದ.ಸಂ.ಸ. ನಾಯಕರು ‘ರೋಲ್ ಕಾಲ್ ’ ಪ್ರಾರಂಭಿಸಿದ್ದಾರೆ ಅಥವಾ ಅವರ ಕಾರ್ಯ ಕೇವಲ ಸರಕಾರಿ ನೌಕರರ ‘ವರ್ಗಾವಣೆ’ ಮಾಡಿಸಿಕೊಡುವುದಕ್ಕೆ ಸೀಮಿತವಾಗಿದೆ ಎಂಬ ಟೀಕೆ ಮೂಡಿಬಂದಿದೆ.
ಟೀಕೆ ಟಿಪ್ಪಣಿಗಳು ಏನೇ ಇರಲಿ ಕಷ್ಟಪಟ್ಟು ಹುಟ್ಟುಹಾಕಿದ ಸಂಘಟನೆ ಚೂರುಚೂ ರಾದರೆ ಅದು ದಲಿತರ ಹೃದಯಗಳು ಚೂರುಚೂರಾದ ಹಾಗೆಯೇ. ಏಕೆಂದರೆ ಜಾತಿವಾದಿ ಮತ್ತು ಕೋಮುವಾದಿ ಶಕ್ತಿಗಳು ಒಂದಾಗಿ ತಮ್ಮ ಆಧಿಪತ್ಯವನ್ನು ಈ ರಾಷ್ಟ್ರದಲ್ಲಿ ಸ್ಥಾಪಿಸಿಕೊಳ್ಳುತ್ತಿವೆ. ಆದರೆ ದಲಿತರು ತಮ್ಮತಮ್ಮಲ್ಲಿರುವ ಭಿನ್ನಾಭಿಪ್ರಾಯಗಳನ್ನು ಹೆಚ್ಚಿಸಿ ಅನೈಕ್ಯತೆ ಹೊಂದುತ್ತಿರುವುದು ಒಳ್ಳೆಯ ಸಂಕೇತವಲ್ಲ. ದಲಿತರು ಕೇವಲ ದಲಿತರನ್ನು ಮಾತ್ರ ಸಂಘಟಿಸದೇ ತಮ್ಮಂತೆ ಕೆಳಸ್ತರದಲ್ಲಿ ಇರುವ ಹಿಂದುಳಿದ ಮತ್ತು ಅಲ್ಪಸಂಖ್ಯಾತರನ್ನು ಸಂಘಟಿಸಿ ಒಂದು ಪರ್ಯಾಯ ಶಕ್ತಿಯಾಗಿ ಬೆಳೆಯಬೇಕಾದ ಅನಿವಾರ್ಯತೆ ಇದೆ. ಇಲ್ಲದೇ ಹೋದರೆ ಬಾಬಾ ಸಾಹೇಬ್ ಅಂಬೇಡ್ಕರರು ಹೇಳಿದ ಹಾಗೆ ಇತಿಹಾಸವನ್ನು ಮರೆತವರು ಇತಿಹಾಸ ಸೃಷ್ಟಿಸಲಾರರು ಅನ್ನುವ ಪರಿಸ್ಥಿತಿ ನಿರ್ಮಾಣ ವಾಗಬಹುದು. ದಲಿತ ಚಳವಳಿ ಒಟ್ಟಾರೆ ಸಮಾಜದಲ್ಲಿ ಇರುವ ಕಟ್ಟಕಡೆಯ ಮನುಷ್ಯನ ನೋವಿಗೆ ಸ್ಪಂದಿಸಿ ಎಲ್ಲಾ ಜಾತಿಯ ಬಡವರನ್ನು ಒಂದುಗೂಡಿಸಿ ಶೋಷಿತರ ವಿರುದ್ಧ ಸಿಡಿದೇಳಬೇಕಾಗಿದೆ ಹಾಗೂ ಅಸಮಾನತೆಯ ನಾಡಿನಲ್ಲಿ ಸಮಾನತೆಯನ್ನು ಹುಟ್ಟುಹಾಕಬೇಕಾಗಿದೆ.
ಪರಾಮರ್ಶನ ಗ್ರಂಥಗಳು

4. ಅಂಬೇಡ್ಕರ್ ಬಿ.ಆರ್., 1982. ರೈಟಿಂಗ್ಸ್ ಆ್ಯಂಡ್ ಸ್ಪೀಚಸ್ ವಾಲ್ಯೂಂ, ಮುಂಬೈ: ಮಹಾರಾಷ್ಟ್ರ        ಸರಕಾರದ ಪ್ರಕಟಣೆ.
ಅಧ್ಯಾಯ 14:ದಲಿತ ಚಳವಳಿ ಇತ್ತೀಚಿನ ಆಯಾಮಗಳು
ಕರ್ನಾಟಕದ ದಲಿತ ಸಂಘರ್ಷ ಸಮಿತಿಗೆ ಮೂರು ದಶಕಗಳ ಇತಿಹಾಸವಿದೆ. 1970ರ ದಶಕದ ಮಧ್ಯದಲ್ಲಿ ಹುಟ್ಟಿದ ಡಿ.ಎಸ್.ಎಸ್.ಗೆ ತಕ್ಷಣದ ಕಾರಣಗಳಿಗಿಂತಲೂ ಹೆಚ್ಚಾಗಿ ನಿರಂತರವಾದ ಚಾರಿತ್ರಿಕ ಪ್ರಕ್ರಿಯೆಯಲ್ಲಿ ಕ್ರಿಯಾಶೀಲವಾಗಿರುವ ರಾಜಕೀಯ ಮತ್ತು ಆರ್ಥಿಕ ವೈರುಧ್ಯಗಳೇ ಪ್ರಧಾನ ಕಾರಣಗಳು. ಯಾವುದೋ ಒಂದು ಘಟನೆಯಿಂದಲೋ, ಯಾರೋ ಒಬ್ಬ ವ್ಯಕ್ತಿಯಿಂದಲೋ ಡಿ.ಎಸ್.ಎಸ್. ಹುಟ್ಟಿತು ಎಂದು ಪರಿಭಾವಿಸುವುದು ಒಟ್ಟಾರೆ ಸಾಮಾಜಿಕ ಪ್ರಕ್ರಿಯೆಯನ್ನು ಸರಳೀಕರಿಸಿದಂತಾಗುತ್ತದೆ. ಹಾಗಾಗಿ ಡಿ.ಎಸ್.ಎಸ್.ನ ಮೂಲಬೀಜ ಹುಸಿ ಪ್ರಜಾಪ್ರಭುತ್ವ, ಸರ್ಕಾರ ಸೌಲಭ್ಯಗಳ ಸೋಗಲಾಡಿತನ, ಭೂಮಾಲಿಕ ವರ್ಗದ ನಿರಂತರ ಕೌರ್ಯ ಮತ್ತು ಶಿಕ್ಷಣ ಪಡೆದ ಸ್ವಾಭಿಮಾನಿ ಪ್ರಜಾಸತ್ತಾತ್ಮಕ ದಲಿತರ ಕಾಳಜಿ ಇವುಗಳಲ್ಲಿ ಅಡಗಿದೆ ಎಂಬುದನ್ನು ಮನವರಿಕೆ ಮಾಡಿಕೊಳ್ಳಬೇಕು. ಇದುವರೆಗಿನ ದಲಿತ ಚಳವಳಿಯ ಇತಿಹಾಸವನ್ನು ಗಮನಿಸಿದರೆ ಪ್ರಧಾನವಾಗಿ ಮೂರು ಘಟ್ಟಗಳನ್ನು ಗುರುತಿಸಬಹುದು.

2. ವಿಘಟನೆಯ ಕಾಲ

1. ಆರಂಭಿಕ ಹಂತದ ಉತ್ಸಾಹದ ಕಾಲ
ಈ ಅವಧಿಯನ್ನು ಡಿ.ಎಸ್.ಎಸ್. ಹುಟ್ಟಿದಾಗಿನಿಂದ ಅದು ಚುನಾವಣೆಗೆ ಇಳಿದ ಕಾಲದ(1984)ವರೆಗೆ ಗುರುತಿಸಿಕೊಳ್ಳಬಹುದು. ಈ ಅವಧಿಯಲ್ಲಿ ಡಿ.ಎಸ್.ಎಸ್. ರಾಜ್ಯದಾದ್ಯಂತ ಗರಿಗೆದರಿ ಬೆಳೆದ ಪ್ರಚ್ಛನ್ನ ಚೈತನ್ಯದ ಕಾಲ. ರಾಜ್ಯದ ವಿವಿಧ ಭಾಗಗಳಲ್ಲಿ, ಶಿಕ್ಷಣ ಪಡೆದ ಮತ್ತು ನೌಕರಿಯಲ್ಲಿದ್ದ ಹಲವಾರು ದಲಿತ ಜನರು ಇದರ ಮುಂಚೂಣಿಯಲ್ಲಿದ್ದರು. ರಾಜ್ಯದ ವಿವಿಧ ಭಾಗಗಳಲ್ಲಿ ಪರಿಶಿಷ್ಟಜಾತಿ ಮತ್ತು ಪರಿಶಿಷ್ಟ ಪಂಗಡದ ಕಾಲೇಜು ಹಾಸ್ಟೆಲಿನ ವಿದ್ಯಾರ್ಥಿ ಸಮೂಹವೇ ಡಿ.ಎಸ್.ಎಸ್.ಗೆ ಪ್ರಧಾನವಾದ ಭೌತಿಕ ಶಕ್ತಿಯಾಗಿತ್ತು. ಉಳಿದಂತೆ ಡಿ.ಎಸ್.ಎಸ್.ರೂಪಿಸುತ್ತಿದ್ದ ಕಾರ್ಯಕ್ರಮಗಳಿಗೆ ಅನುಗುಣವಾಗಿ ಆಯಾ ಭಾಗದಲ್ಲಿ ನಗರವಾಸಿ ಇಲ್ಲವೆ ಗ್ರಾಮಾಂತರ ದಲಿತರು ಭೌತಿಕ ಶಕ್ತಿಗಳಾಗಿದ್ದರು. ಮುಂಚೂಣಿಯಲ್ಲಿದ್ದ ನಾಯಕರು ಬಹುತೇಕ ನೌಕರಿಯಲ್ಲಿದ್ದವರು, ಹಳ್ಳಿಗಳಲ್ಲಿ ಹುಟ್ಟಿದ್ದರೂ ಪಟ್ಟಣ ಅಥವಾ ನಗರಗಳಲ್ಲಿ ವಾಸಿಸುತ್ತಿದ್ದರು. ಹಾಗಾಗಿ ಅವರಿಗೆ ಹಳ್ಳಿಗಳ ದಾರುಣ ಸ್ಥಿತಿಗತಿಗಿಂತಲೂ ಹೆಚ್ಚಾಗಿ ತಮ್ಮ ವೈಯಕ್ತಿಕ ಪರಿಸರದ ಸಮಸ್ಯೆಗಳು ಮುಖ್ಯವಾಗತೊಡಗಿದವು. ದೇವನೂರು ಮಹಾದೇವ, ಸಿದ್ಧಲಿಂಗಯ್ಯ, ಮುಳ್ಳೂರು ನಾಗರಾಜ್ ಮುಂತಾದವರು ಸಾಹಿತ್ಯದಲ್ಲಿ ಕೃಷಿ ಆರಂಭಿಸಿದ್ದರು. ಕನ್ನಡ ಸಾಹಿತ್ಯದಲ್ಲಿ ಆಗ ನವ್ಯ ಸಾಹಿತ್ಯದ ವಿರುದ್ಧ ಅಭಿಪ್ರಾಯ ರೂಪಿತವಾಗುತ್ತಿತ್ತು. ಅದು ಬ್ರಾಹ್ಮಣರ ವಿರುದ್ಧ ಶೂದ್ರ ಸಾಹಿತಿಗಳು ಒಂದಾಗುತ್ತಿದ್ದ ಕಾಲ. ಅವರೆಲ್ಲರೂ ಬ್ರಾಹ್ಮಣರನ್ನು ಶತ್ರು ಸ್ಥಾನದಲ್ಲಿರಿಸಿ ವಿಚಾರ ವಿಮರ್ಶೆ ನಡೆಸುತ್ತಿದ್ದರು. ಇದರ ದಟ್ಟ ಪ್ರಭಾವ ಡಿ.ಎಸ್.ಎಸ್.ನ ಮುಂಚೂಣಿ ನಾಯಕರ ಮೇಲಾಯಿತು. ಈ ವೈಚಾರಿಕತೆಯನ್ನು ದಲಿತರು ಮೈಗೂಡಿಸಿಕೊಂಡರು. ಜೊತೆಗೆ ಇದೇ ಶೂದ್ರರು ಶಿಕ್ಷಣ, ರಾಜಕೀಯ ಮುಂತಾದ ಕ್ಷೇತ್ರಗಳಲ್ಲಿ ಬ್ರಾಹ್ಮಣರ ವಿರುದ್ಧ ತೀವ್ರ ಸ್ಪರ್ಧೆ ನಡೆಸುತ್ತಿದ್ದರು. ಈ ಸ್ಪರ್ಧೆಯು ರಾಜಕೀಯ, ಸಾಮಾಜಿಕ ಮತ್ತು ಸಾಂಸ್ಕೃತಿಕ ವಲಯದ ಮೇಲೆ ಪರಿಣಾಮವನ್ನು ಬೀರಿತು. ಫಲವಾಗಿ ಬ್ರಾಹ್ಮಣರ ವಿರುದ್ಧ ಶೂದ್ರ ವಲಯದ ಅನೇಕರು ಕೆಂಡ ಕಾರ ತೊಡಗಿದರು. ಬ್ರಾಹ್ಮಣರಿಗಿಂತ ತಾವು ಅವಕಾಶ ವಂಚಿತರು ಎಂಬ ಅಭಿಪ್ರಾಯವನ್ನು ಸಾಮಾಜಿಕವಾಗಿ ಬಲವಾಗಿ ರೂಪಿಸುವ ವಿವಿಧ ಪ್ರಯತ್ನಗಳನ್ನು ಇವರು ಮಾಡಿದರು ಮತ್ತು ಈ ಚೌಕಟ್ಟಿಗೆ ದಲಿತರನ್ನೂ ಎಳೆದುಕೊಂಡರು. ಬ್ರಾಹ್ಮಣೇತರ ಭೂಮಾಲಿಕ ವರ್ಗದವರು ಮಾತನಾಡುತ್ತಿದ್ದ ರೀತಿಯಲ್ಲೇ ದಲಿತರೂ ಲೆಕ್ಕಾಚಾರ ಹಾಕತೊಡಗಿದರು. ಫಲವಾಗಿ ಬ್ರಾಹ್ಮಣ ವಿರೋಧಿ ವೈಚಾರಿಕತೆಯೊಂದು ದಲಿತರಿಗೆ ಅನಾಯಾಸವಾಗಿ ಬಂದಿತು. ಮೂಲಭೂತವಾಗಿ ಇದು ಮುಂದುವರಿದ ಬ್ರಾಹ್ಮಣರು ಮತ್ತು ಜಮೀನ್ದಾರರ ನಡುವಿನ ಸಂಘರ್ಷದಲ್ಲಿ ಹುಟ್ಟಿದ್ದು. ದುರಂತವೆಂದರೆ ದಲಿತರು ಇದನ್ನು ತಮ್ಮದೆಂದೇ ಭಾವಿಸಿದರು. ಭೂಮಾಲೀಕ ವರ್ಗದವರಿಗೆ ಇದು ಒಂದು ವರವಾಯಿತು. ಅವರು ಇದನ್ನು ಸದೃಢವಾಗಿ ಮಂಡಿಸಲಾರಂಭಿಸಿದರು. ಹಾಗಾಗಿ ಅಂದಿನಿಂದ ಇಂದಿನವರೆಗೆ ಡಿ.ಎಸ್.ಎಸ್.ನ ಸೈ್ಧಾಂತಿಕ ತಿಳಿವಳಿಕೆಯ ಸ್ವರೂಪ ಬ್ರಾಹ್ಮಣ ವಿರೋಧಿ ನಿಲುವಿನದಾಗಿದೆ.
ಈ ಅವಧಿಯಲ್ಲಿ ಡಿ.ಎಸ್.ಎಸ್. ರಾಜ್ಯದಾದ್ಯಂತ ವಿಸ್ತರಿಸಿಕೊಂಡು ಬೆಳೆಯಿತು. ಜಿಲ್ಲಾ ಸಮಿತಿ, ತಾಲ್ಲೂಕು ಸಮಿತಿ, ಹೋಬಳಿ ಸಮಿತಿಗಳು, ಗ್ರಾಮ ಸಮಿತಿಗಳು ಅಸ್ತಿತ್ವಕ್ಕೆ ಬಂದವು. ನಿಯತವಾಗಿ ಸಭೆಗಳು ನಡೆಯುತ್ತಿದ್ದವು. ರಾಜ್ಯದಲ್ಲಿ ದಲಿತರ ಮೇಲೆ ಅಕ್ರಮ, ಅನ್ಯಾಯ, ಹಲ್ಲೆಗಳು ಎಲ್ಲೆ ನಡೆದರೂ ತಕ್ಷಣ ಡಿ.ಎಸ್.ಎಸ್. ಪ್ರತಿಭಟಿಸುತ್ತಿತ್ತು. ಇದರಿಂದಾಗಿ ದಲಿತರಿಗೆ ಒಂದು ಬಗೆಯ ಆತ್ಮವಿಶ್ವಾಸವನ್ನು ತುಂಬಿತು. ಸ್ವಾಭಿಮಾನವನ್ನು ಬೆಳೆಸಿತು. ಸಂಘಟನೆ ಮತ್ತು ಹೋರಾಟದಿಂದ ದಲಿತರ ವಿಮೋಚನೆ ಸಾಧ್ಯ ಎಂಬ ಸಾಮಾನ್ಯ ತಿಳಿವಳಿಕೆಯನ್ನು ನೀಡಿತು.
ಅದುವರೆಗೆ ದಲಿತರಿಗೆ ಅಪರಿಚಿತರಾಗಿದ್ದ ಅಂಬೇಡ್ಕರರನ್ನು ಪರಿಚಯಿಸಿತು. ಅಂಬೇಡ್ಕರರ ಜನ್ಮದಿನಾಚರಣೆ ಮತ್ತು ಸ್ಮರಣ ದಿನಗಳನ್ನು ಆಚರಿಸಲಾಯಿತು. ಇದರಿಂದಾಗಿ ಬುದ್ದಿಜೀವಿ ದಲಿತರು ಶೈಕ್ಷಣಿಕವಾಗಿ ಸ್ಫೂರ್ತಿ ಪಡೆದರು. ಉಳಿದವರು ಅಂಬೇಡ್ಕರರ ಬಗ್ಗೆ ವ್ಯಕ್ತಿಗತ ಅಭಿಮಾನವನ್ನು ಬೆಳೆಸಿಕೊಂಡರು. ಅಂಬೇಡ್ಕರರ ಜೀವನ ಸಾಧನೆಗಳನ್ನು ದಲಿತರಿಗೆ ಸೀಮಿತ ಮಾಡಿ ಅರ್ಥೈಸಿಕೊಳ್ಳಲಾಯಿತು. ಜೊತೆಗೆ ಡಿ.ಎಸ್. ಎಸ್.ನ ಹಿತಾಸಕ್ತಿ ಕೇವಲ ದಲಿತರ ಪರವಾಗಿತ್ತು. ಕೇಂದ್ರದಲ್ಲಿ ಕಾಂಗ್ರೆಸ್ ಆಳ್ವಿಕೆ ಮುಂದುವರಿದಿತ್ತು. ಅದರ ವಿರುದ್ಧ ಜನಾಭಿಪ್ರಾಯ ಸಹಜವಾಗಿತ್ತು. ಅದೇ ರೀತಿ ಕರ್ನಾಟಕದಲ್ಲೂ ಕಾಂಗ್ರೆಸ್ ಸರ್ಕಾರದ ಆಳ್ವಿಕೆ ಇತ್ತು. ಜನಾಭಿಪ್ರಾಯ ಇದರ ವಿರುದ್ಧವೂ ಇತ್ತು. ಎಡವಾದಿಗಳು, ಪ್ರಗತಿಪರರು, ಕಾಂಗ್ರೆಸ್ಸೇತರ ಸರ್ಕಾರ ಆಡಳಿತಕ್ಕೆ ಬರಲಿ ಎಂಬ ಭಾವನೆಯನ್ನು ಹೊಂದಿದ್ದರು. ಕಾಂಗ್ರೇಸ್ಸೇತರ ಪಕ್ಷಗಳನ್ನು ಬೆಂಬಲಿಸುವುದೇ ಪ್ರಗತಿಪರ ರಾಜಕೀಯ ಕಾಳಜಿ ಎಂಬ ಧೋರಣೆ ಉಂಟಾಗಿತ್ತು. ಡಿ.ಎಸ್.ಎಸ್. ತಾನು ಅಸ್ತಿತ್ವಕ್ಕೆ ಬಂದಾಗಿನಿಂದಲೂ ಸಂಸದೀಯ ಚುನಾವಣಾ ವ್ಯವಸ್ಥೆಯನ್ನು ವಿರೋಧಿಸುತ್ತಲೇ ಬಂದಿತ್ತು ಮತ್ತು ಡಿ.ಎಸ್.ಎಸ್. ಅನ್ನು ಒಂದು ರಾಜಕೀಯೇತರ ಸಂಘಟನೆಯನ್ನಾಗಿ ಬೆಳೆಸುವ ಗುರಿಯನ್ನು ಹೊಂದಿತ್ತು.
1984ರ ಚುನಾವಣೆಯಲ್ಲಿ ಕಾಂಗ್ರೆಸ್ಸೇತರ ರಾಜಕೀಯ ಪಕ್ಷವಾದ ಜನತಾ ಪಕ್ಷವು ಚುನಾವಣೆಗೆ ಸ್ಪರ್ಧಿಸಿತು. ಈ ಪಕ್ಷಕ್ಕೆ ತಾನು ಗೆಲ್ಲಲು ದಲಿತರ ಓಟುಗಳ ಮೇಲೆ ಕಣ್ಣು ಬಿತ್ತು. ಅದುವರೆಗೆ ಚುನಾವಣೆಗಳನ್ನೇ ಬಹಿಷ್ಕರಿಸುತ್ತಿದ್ದ ಡಿ.ಎಸ್.ಎಸ್. ಅನ್ನು ಮನವೊಲಿಸಿಕೊಳ್ಳುವುದು ಅನಿವಾರ್ಯವಾಯಿತು. ಅದಕ್ಕಾಗಿ ನಿರಂತರ ಪಿತೂರಿಗಳು ನಡೆದವು. ಡಿ.ಎಸ್.ಎಸ್. ನಾಯಕರಿಗೆ ಕೆಲವು ಆಮಿಷಗಳನ್ನು ಒಡ್ಡಲಾಯಿತು. ಈ ಬಗೆಯ ರಾಜಕಾರಣವು ಮುಂದಿನ ದಿನಗಳಲ್ಲಿ ಬಲವಾಯಿತು. ಇದ್ದಕ್ಕಿದ್ದಂತೆ ಡಿ.ಎಸ್.ಎಸ್. ಚುನಾವಣೆಗೆ ಧುಮುಕಿತು.
2. ವಿಘಟನೆಯ ಕಾಲ
ಈ ಅವಧಿಯನ್ನು ಡಿ.ಎಸ್.ಎಸ್. 1984ರಲ್ಲಿ ಚುನಾವಣೆಗೆ ಧುಮುಕಿದಲ್ಲಿಂದ 1996-97ರವರೆಗೆ ಇಟ್ಟುಕೊಳ್ಳಬಹುದು. ಆರಂಭಿಕ ಹಂತದಿಂದಲೂ ಡಿ.ಎಸ್.ಎಸ್. ರಾಜಕಾರಣಿಗಳ ಬಗ್ಗೆ, ಅಧಿಕಾರಿಗಳ ಬಗ್ಗೆ, ಚುನಾವಣೆಗಳ ಬಗ್ಗೆ ತನ್ನ ಕಾರ್ಯಕರ್ತರಿಗೆ ವಿರೋಧಿ ಅಭಿಪ್ರಾಯವನ್ನು ರೂಪಿಸಿತ್ತು. ಆದರೆ 1984ರ ಚುನಾವಣೆಯಲ್ಲಿ ಡಿ.ಎಸ್. ಎಸ್. ತಾನೇ ಮುಂದಾಗಿ ಚುನಾವಣೆಯಲ್ಲಿ ದುಮುಕಿದ್ದರಿಂದ ಡಿ.ಎಸ್.ಎಸ್. ಅನ್ನು ನಂಬಿದ್ದ ಸಾವಿರಾರು ಕಾರ್ಯಕರ್ತರು ಮತ್ತು ಜಿಲ್ಲಾ ಸಮಿತಿ, ತಾಲ್ಲೂಕು ಸಮಿತಿ ಕಾರ್ಯಕರ್ತರು ದಂಗುಬಡಿದು ಹೋದರು. ಡಿ.ಎಸ್.ಎಸ್. ತಾನು ಚುನಾವಣೆಗೆ ಹೋಗುವ ನಿರ್ಧಾರವನ್ನು ಕನಿಷ್ಟ ಸಂಘಟನಾತ್ಮಕ ಶಿಸ್ತಿನಲ್ಲಿ ಸ್ವೀಕರಿಸಲಿಲ್ಲ. ಅಂದರೆ ಮೊದಲು ರಾಜ್ಯ ಸಮಿತಿಯಲ್ಲಿ ಚರ್ಚಿಸಿ ಅದನ್ನು ಕೆಳಹಂತದ ಕಮಿಟಿಗಳಿಗೆ ಪ್ರತಿಕ್ರಿಯೆಗಾಗಿ ಕಳಿಸಲಿಲ್ಲ. ರಾಜ್ಯ ಸಮಿತಿ ಒಂದೇ ಏಕಾಏಕಿ ನಿರ್ಧಾರವನ್ನು ತೆಗೆದು ಕೊಂಡಿತು. ಡಿ.ಎಸ್.ಎಸ್.ನ ರಾಜ್ಯ ಸಮಿತಿಯ ಈ ಕ್ರಮದ ಬಗ್ಗೆಯೇ ಕೆಳಹಂತದ ಕಮಿಟಿಗಳಲ್ಲಿ ಭಿನ್ನಾಭಿಪ್ರಾಯ ಮೂಡಿತು. ಜೊತೆಗೆ ಚುನಾವಣೆಗೆ ಹೋಗುವುದನ್ನು ಕೆಳಹಂತದ ಬಹುತೇಕ ಕಮಿಟಿಗಳು ವಿರೋಧಿಸಿದವು. ಆದರೂ ಇವುಗಳ ವಿರೋಧ ರಾಜ್ಯ ಸಮಿತಿಯ ನಿಲುವನ್ನು ಬದಲಾಯಿಸಲಾಗಲಿಲ್ಲ.
ಜನತಾ ಪಕ್ಷದೊಂದಿಗೆ ಮೈತ್ರಿ ಮಾಡಿಕೊಂಡು ಚುನಾವಣೆಯಲ್ಲಿ ಸ್ಪರ್ಧಿಸಿದ ಡಿ.ಎಸ್. ಎಸ್. ಒಂದೇ ಒಂದು ಸ್ಥಾನವನ್ನೂ ಪಡೆಯಲಾಗಲಿಲ್ಲ. ಡಿ.ಎಸ್.ಎಸ್.ನ ಇತಿಹಾಸದಲ್ಲಿ ಇದು ಮತ್ತೆಂದೂ ಸರಿಗಟ್ಟಲಾರದ ಬಹುದೊಡ್ಡ ಆಘಾತವಾಯಿತು. ಇದು ವ್ಯಾಪಕವಾಗಿ ಸಂಘಟನೆಯ ಮೇಲೆ ಮತ್ತು ಡಿ.ಎಸ್.ಎಸ್.ನ ರಾಜಕೀಯ ಚಿಂತನೆಯ ಮೇಲೆ ತೀವ್ರತರವಾದ ದುಷ್ಟರಿಣಾಮವನ್ನು ಬೀರಿತು. ಹಲವಾರು ವರ್ಷ ಗಳವರೆಗೆ ಡಿ.ಎಸ್.ಎಸ್. ದಲಿತರನ್ನು ರಕ್ಷಿಸುವ ಏಕೈಕ ಶಕ್ತಿ ಎಂತಲೂ, ನಾಯಕರನ್ನು ಸ್ವಾಭಿಮಾನಿ ಶುದ್ಧಹಸ್ತರೆಂದು ನಂಬಿದ್ದ ಕಾರ್ಯಕರ್ತರಿಗೆ ಈ ಎರಡರ ಮೇಲೂ ಅನುಮಾನಗಳು ಮೂಡಲಾರಂಭಿಸಿದವು. ಯಾಕೆಂದರೆ, ರಾಜಕಾರಣಿಗಳನ್ನು ಭ್ರಷ್ಟರೆಂದು ಡಿ.ಎಸ್.ಎಸ್. ಸಾರಿ ಸಾರಿ ಹೇಳುತ್ತಿತ್ತು. ಹೀಗೆ ಹೇಳುತ್ತಿದ್ದ ಈ ನಾಯಕರೇ ಈಗ ರಾಜಕಾರಣಿಗಳಾಗ ಹೊರಟಿದ್ದು ಕಾರ್ಯಕರ್ತರ ಹಂತದಲ್ಲಿ ಅಸಹ್ಯ ಭಾವನೆಯನ್ನು ಉಂಟುಮಾಡಿತು. ಮುಂದೆಂದೂ ನಾಯಕರು ಕಾರ್ಯಕರ್ತರ ಸದಭಿಪ್ರಾಯಕ್ಕೆ ಒಳಗಾಗಲು ಸಾಧ್ಯವಾಗದಂತಹ ವಾತಾವರಣ ಸಂಘಟನೆಯೊಳಗೆ ನಿರಂತರವಾಗಿ ನಡೆಯತೊಡಗಿದವು. ಇದು ಪ್ರಾಮಾಣಿಕ ಕಾರ್ಯಕರ್ತರಿಗೆ ಬೇಸರ ಮತ್ತು ಜಿಗುಪ್ಸೆಯನ್ನು ಉಂಟುಮಾಡಿತು. ಫಲವಾಗಿ ವಿವಿಧ ಹಂತಗಳಲ್ಲಿ ಹೆಂಡತಿ-ಮಕ್ಕಳು-ಸಂಸಾರಗಳನ್ನು ಲೆಕ್ಕಿಸದೆ ಹಗಲು ರಾತ್ರಿ ಸಂಘಟನೆಗಾಗಿ ದುಡಿದ ಅನೇಕ ಕಾರ್ಯಕರ್ತರು ತಟಸ್ಥರಾದರು ಇಲ್ಲವೇ ಅವರನ್ನು ಮೂಲೆಗುಂಪು ಮಾಡಲಾಯಿತು.
1987ರ ಜಿಲ್ಲಾ ಪರಿಷತ್ತು ಮತ್ತು ಮಂಡಲ ಪಂಚಾಯತ್ ಚುನಾವಣೆಯಲ್ಲಿ ಡಿ.ಎಸ್.ಎಸ್.ನಲ್ಲಿ ಆ ಹಿಂದೆ ಕಾರ್ಯಕರ್ತರಾಗಿದ್ದವರು ತಮಗೆ ಅನುಕೂಲ ಸಿಕ್ಕಿದ ಪಕ್ಷಗಳಲ್ಲಿ ಚುನಾವಣೆಗೆ ಸ್ಪರ್ಧಿಸಿದರು. ಆ ಹೊತ್ತಿಗೆ ಡಿ.ಎಸ್.ಎಸ್.ಗೆ ರಾಜ್ಯದಲ್ಲಿ ಕಾರ್ಯಕರ್ತರನ್ನೊಳಗೊಂಡ ಒಂದು ಭೌತಿಕ ಅಸ್ತಿತ್ವವಿರಲಿಲ್ಲ. ರಾಜ್ಯ ಸಮಿತಿಯೊಳಗೇ ಸಂಭವಿಸಿದ ನಾಯಕರ ಸ್ವಹಿತಾಶಕ್ತಿಯು ಕೆಳಹಂತಗಳಿಗೆ ಅನಾಯಾಸವಾಗಿ ಬಂದಿತು. ಹಾಗಾಗಿ ಕಾರ್ಯಕರ್ತರೆಲ್ಲರೂ ಸ್ಥಳೀಯ ಹಿತಾಸಕ್ತಿಗಳಿಗೆ ನೇರವಾಗಿ ಬಲಿಯಾಗಿ ಹೋದರು. ಆಗ ರಾಜ್ಯದಲ್ಲಿ ಡಿ.ಎಸ್.ಎಸ್.ಕೇವಲ ಲೆಟರ್ ಪ್ಯಾಡಿನಲ್ಲಿ ಉಳಿಯು ವಂತಾಯಿತು. ಅದರ ರಾಜ್ಯ ಸಮಿತಿ ಮತ್ತು ಉಳಿದ ಕೆಳಹಂತದ ಕಮಿಟಿಗಳು ಸಂಘಟನೆ-ಹೋರಾಟ ಮುಂತಾದವುಗಳ ತೀವ್ರತೆಯನ್ನು ಕಳೆದುಕೊಂಡು ಯಾಂತ್ರಿಕವಾಗಿ ಹೋದವು.
ಡಿ.ಎಸ್.ಎಸ್. 1984ರಲ್ಲಿ ಚುನಾವಣೆಗೆ ದುಮುಕಿದಾಗ ಡಿ.ಎಸ್.ಎಸ್.ನ ಒಳಗೇ ಇದ್ದ ಒಂದು ಗುಂಪಿನವರು ಚುನಾವಣೆಗೆ ಹೋಗುವುದನ್ನು ವಿರೋಧಿಸಿದರು. ಡಿ.ಎಸ್.ಎಸ್. ಅನ್ನು ಒಂದು ರಾಜಕೀಯೇತರ ಸಂಘಟನೆಯನ್ನಾಗಿ ಬೆಳೆಸಬೇಕೆಂಬ ಒತ್ತಾಯವನ್ನು ಮುಂದಿಟ್ಟರು. ಆದರೆ ರಾಜ್ಯ ಸಮಿತಿ ಇದಕ್ಕೆ ಒಪ್ಪದೇ ಹೋಯಿತು. ಆದರೆ ಈ ಗುಂಪಿನವರು ರಾಜ್ಯ ಸಮಿತಿಯ ನಿಲುವಿಗೆ ಬಲಿಯಾಗುವ ಅಪಾಯಕ್ಕೆ ಒಳಗಾಗಲಿಲ್ಲ. ಚುನಾವಣೆಯನ್ನು ವಿರೋಧಿಸುವಂತಹ ಮತ್ತು ಯಾವತ್ತೂ ದಲಿತರ ಏಳಿಗೆಗಾಗಿ ನಿರಂತರ ಹೋರಾಡಲು ಸಂಘಟನೆಯನ್ನು ಮುಂದುವರಿಸುವ ಆಲೋಚನೆ ಮಾಡಿದರು. ಇದರ ಫಲವಾಗಿ ಈ ಗುಂಪಿನವರು ತಮ್ಮ ಸಂಘಟನೆಯನ್ನು ಪ್ರತ್ಯೇಕವಾಗಿ ಗುರುತಿಸಿಕೊಳ್ಳುವ ಸಲುವಾಗಿ ದಲಿತ ಸಂಘರ್ಷ ಸಮಿತಿ ಸಂಯೋಜಕ ಎಂಬ ಹೆಸರಿಟ್ಟುಕೊಂಡರು. ಚುನಾವಣೆಗೆ ಹೋದ ಸಂಘಟನೆಯ ಬಣವನ್ನು ದಲಿತ ಸಂಘರ್ಷ ಸಮಿತಿ ಸಂಚಾಲಕ ಎಂದು ಹೆಸರಿಸಲಾಯಿತು. 1990ರ ದಶಕದ ಆರಂಭದಲ್ಲೇ ಈ ಎರಡೂ ಸಂಘಟನೆಗಳು ಪ್ರತ್ಯೇಕ ಪ್ರತ್ಯೇಕವಾಗಿ ಅಸ್ತಿತ್ವಕ್ಕೆ ಬಂದವು. ಇದರಿಂದಾಗಿ 1990ರ ದಶಕದ ಆರಂಭದಲ್ಲಿ ಡಿ.ಎಸ್.ಎಸ್. ಎಂದರೆ ಅರ್ಥವಾಗದ ವಾತಾವರಣವಿತ್ತು ಮತ್ತು ಸಂಚಾಲಕ ಸಮಿತಿ, ಸಂಯೋಜಕ ಸಮಿತಿ ಎಂದರೆ ಮಾತ್ರ ಅರ್ಥವಾಗುವ ಸ್ಥಿತಿ ಇತ್ತು.
ಸಂಯೋಜಕ ಸಮಿತಿಯು ಡಿ.ಎಸ್.ಎಸ್.ನ ಆರಂಭಿಕ ಹಂತದಿಂದ ನಡೆದು ಬಂದಿದ್ದ ರಾಜಿರಹಿತ ಹೋರಾಟವನ್ನು ಮುಂದುವರಿಸಿತು. 1990ರ ದಶಕದಲ್ಲಿ ಆರ್ಥಿಕ, ರಾಜಕೀಯ ಮತ್ತಿತರ ಕ್ಷೇತ್ರಗಳಲ್ಲಿ ತೀವ್ರಗತಿಯ ಬದಲಾವಣೆಗಳನ್ನು ಕುರಿತು ಅಧ್ಯಯನ, ಚಿಂತನೆ ಆರಂಭಿಸಿತು. ಹೊಸ ಕಾಲದ ಸವಾಲುಗಳನ್ನು ಎದುರಿಸಲು ಸಂಘಟನೆಯನ್ನು ಸೈದ್ಧಾಂತಿಕವಾಗಿ ಮತ್ತು ಭೌತಿಕವಾಗಿ ಬಲಗೊಳಿಸುವ ಗಂಭೀರ ಹೆಜ್ಜೆಗಳನ್ನು ಇಡತೊಡಗಿತು. ತನ್ನ ಚಟುವಟಿಕೆಗಳನ್ನು ಕೇವಲ ದಲಿತರಿಗೆ ಮಾತ್ರ ಸೀಮಿತಗೊಳಿಸಲಿಲ್ಲ. ಹೋರಾಟವನ್ನು ಕೇವಲ ಸರ್ಕಾರಿ ಸೌಲಭ್ಯ ಮತ್ತು ಮೀಸಲಾತಿ ಕೇಳಲು ಸಂಕುಚಿತಗೊಳಿಸಲಿಲ್ಲ. ಅಂಬೇಡ್ಕರ್ ಅವರ ಜನ್ಮದಿನಾಚರಣೆ ಹಾಗು ಸ್ಮರಣ ದಿನಗಳನ್ನು ಆಚರಿಸುವ ವ್ಯಕ್ತಿಪೂಜೆಯ ಪರಂಪರೆಗೆ ವಿದಾಯ ಹೇಳಿತು. ಸಂಚಾಲಕ ಸಮಿತಿಯವರಿಗೆ ಇವರ ಚಟುವಟಿಕೆಗಳು ಸರಿಯಾಗಿ ಕಾಣಲಿಲ್ಲ. ಯಾಕೆಂದರೆ ಅವರು ತಮ್ಮ ಜಾತಿನಿಷ್ಠ ದೃಷ್ಟಿಕೋನವನ್ನು ಪುನರ್ ನವೀಕರಿಸಿಕೊಳ್ಳಲು ಸಿದ್ಧರಿರಲಿಲ್ಲ. 1990ರ ದಶಕದಲ್ಲಿ ನಡೆದ ಜಾಗತಿಕ ಮಟ್ಟದ ರಾಜಕೀಯ ವಿದ್ಯಮಾನಗಳನ್ನು ಗ್ರಹಿಸುವ ಕನಿಷ್ಠ ಶೈಕ್ಷಣಿಕ ಆಸಕ್ತಿಯನ್ನೂ ತೋರಿಸಲಿಲ್ಲ. ಅದು ಐ.ಎಮ್.ಎಫ್. ಸಾಲ ಇರಬಹುದು, ಕೊಲ್ಲಿ ಯುದ್ಧ ಇರಬಹುದು ಇಲ್ಲವೆ ಖಾಸಗೀಕರಣ, ಜಾಗತೀಕರಣಗಳೇ ಇರಬಹುದು.
ಸಂಯೋಜಕ ಸಮಿತಿಯು ದಲಿತೇತರ ವಲಯಕ್ಕೂ ಸಂಘಟನೆಯನ್ನು ವಿಸ್ತರಿಸುವ ಪ್ರಕ್ರಿಯೆಯನ್ನು ಶುರು ಮಾಡಿತು. ದಲಿತ ಸಮಸ್ಯೆಯ ಜೊತೆಗೆ ರೈತರ ಸಮಸ್ಯೆ, ಕಾರ್ಮಿಕರ ಸಮಸ್ಯೆಗಳನ್ನು ಕೈಗೆತ್ತಿಕೊಳ್ಳಲಾರಂಭಿಸಿತು. ಹೋರಾಟವನ್ನು ಹೆಚ್ಚು ತೀವ್ರ ಗೊಳಿಸಲಾಯಿತು. ಇದರ ಜೊತೆಯಲ್ಲಿ ಕ್ರಿಯಾಶೀಲರಾಗದ ಕೆಲವರು ಇದರಿಂದ ಹೊರಹೋಗುವ ಆಲೋಚನೆ ಮಾಡಿದರು. ಫಲವಾಗಿ ಭದ್ರಾವತಿಯಲ್ಲಿ ಜನ ವಿಮೋಚನಾ ಚಳವಳಿ ಎಂಬ ಹೆಸರಿನಲ್ಲಿ ಈ ಗುಂಪಿನವರು 1992ರಲ್ಲಿ ಪ್ರತ್ಯೇಕವಾದರು. ಅನಂತರ ಪ್ರಜಾ ವಿಮೋಚನಾ ಚಳವಳಿ ಎಂಬುದಾಗಿ ಹೆಸರನ್ನು ಬದಲಿಸಿಕೊಂಡರು.
ಸರಿಸುಮಾರು ಇದೇ ಅವಧಿಯಲ್ಲಿ ಸಂಚಾಲಕ ಸಮಿತಿಯ ನಾಯಕರ ಸಂಘಟನಾತ್ಮಕ ದೌರ್ಬಲ್ಯಗಳಿಂದ ಬೇಸತ್ತ ಕೆಲವರು ಕರ್ನಾಟಕ ಸಮತಾ ಸೈನಿಕ ದಳ ಎಂಬ ಹೆಸರಿನಲ್ಲಿ ಸಂಘಟಿತರಾದರು. ಸಂಚಾಲಕ ಸಮಿತಿಯು ಪ್ರಗತಿಪರ ಜಾತಿವಾದಿ ಸಂಘಟನೆ, ಕರ್ನಾಟಕ ‘ಸಮತಾ ಸೈನಿಕ ದಳ’ ಇದರಿಂದ ಹೇಗೆ ಭಿನ್ನ ಎಂದರೆ ಇದು ಜಾತಿವಾದಿ ಪ್ರಗತಿಪರ ಸಂಘಟನೆಯಂತೆ ಕಂಡರೂ, ಒಂದು ಮೂಲಭೂತವಾದಿ ಜಾತಿ ಸಂಘಟನೆ. ‘ಜಾತಿಬಿಟ್ಟು ದೇಶಕಟ್ಟು’ ಎಂಬುದು ಸಂಚಾಲಕ ಸಮಿತಿಯ ಧ್ಯೇಯವಾಕ್ಯವಾದರೆ, ‘ದೇಶಬಿಟ್ಟು ಜಾತಿಕಟ್ಟು’ ಎಂಬುದು ‘ಕರ್ನಾಟಕ ಸಮತಾ ಸೈನಿಕ ದಳ’ದ ಧ್ಯೇಯ ವಾಕ್ಯ. ಇವರ ಪ್ರಕಾರ ದಲಿತರೆಂದರೆ ಹೊಲೆಮಾದಿಗರು ಮಾತ್ರ.
ಸಂಚಾಲಕ ಸಮಿತಿ, ಪ್ರಜಾ ವಿಮೋಚನಾ ಚಳವಳಿ(ಪಿ.ವಿ.ಸಿ) ಮತ್ತು ಕರ್ನಾಟಕ ಸಮತಾ ಸೈನಿಕ ದಳ (ಎಸ್.ಎಸ್.ಡಿ) ಹೆಸರಿಗೆ ಮಾತ್ರ ಪ್ರತ್ಯೇಕ ಪ್ರತ್ಯೇಕವಾಗಿ ಕಂಡರೂ, ಸೈದ್ಧಾಂತಿಕತೆಯಲ್ಲಿ ಮತ್ತು ಆಚರಣೆಯಲ್ಲಿ ಗುರುತಿಸುವಂತಹ ತಾತ್ವಿಕ ಭಿನ್ನಾಭಿಪ್ರಾಯ ಗಳಿರಲಿಲ್ಲ.ೊಆದರೆ ಭಿನ್ನಾಭಿಪ್ರಾಯಗಳು ಯಾವಾಗ ಸೃಷ್ಟಿಯಾಗುತ್ತಿದ್ದುವೆಂದರೆ ಚುನಾವಣೆ ಬಂದಾಗ ಮಾತ್ರ. ಹಾಗಾಗಿ ಯಾವುದೇ ಚುನಾವಣೆ ಬಂದಾಗ ಯಾವ ಪಕ್ಷವನ್ನು ಬೆಂಬಲಿಸಿದ ಗುಣಪಾಠ ಡಿ.ಎಸ್.ಎಸ್.ನ ಮುಂದಿತ್ತು. ಅದರಿಂದ ಸಕಾರಾತ್ಮಕ ಅನುಭವ ಪಡೆಯದೆ ಪುನಃ 1992ರಲ್ಲಿ ಜನತಾದಳವನ್ನು ಸಂಚಾಲಕ ಸಮಿತಿ ಬೆಂಬಲಿ ಸಿತು. ಅಲ್ಲಿಯೂ ನಿರೀಕ್ಷಿತ ಪ್ರಮಾಣದ ಫಲಿತಾಂಶ ಬರಲಿಲ್ಲ. ಮುಂದಿನ ದಾರಿ ಸ್ಪಷ್ಟವಿರಲಿಲ್ಲ.
ಉತ್ತರ ಪ್ರದೇಶದಲ್ಲಿ ಕಾನ್ಷಿರಾಮ್ ನೇತೃತ್ವದ ಬಹುಜನ ಸಮಾಜ ಪಾರ್ಟಿ (ಬಿ.ಎಸ್.ಪಿ) ಅಸ್ತಿತ್ವದಲ್ಲಿತ್ತು. ಸಂಚಾಲಕ ಸಮಿತಿ ಅದರ ಪ್ರಭಾವಕ್ಕೆ ಒಳಗಾಗಿ ಒಂದು ಗುಂಪು ‘ಬಹುಜನ ಸಮಾಜ ಪಾರ್ಟಿ’ (ಬಿ.ಎಸ್.ಪಿ)ಯನ್ನು ಬೆಂಬಲಿಸಿತು; ಮತ್ತೊಂದು ಗುಂಪು ಜನತಾ ದಳವನ್ನು ಬೆಂಬಲಿಸಿತು. ಈ ಪ್ರಕ್ರಿಯೆಯನ್ನು ಬಿ.ಎಸ್.ಪಿ.ಯನ್ನು ಬೆಂಬಲಿಸುತ್ತಿದ್ದ ಬಣದವರು ಡಿ.ಎಸ್.ಎಸ್. ಅನ್ನು ಒಂದು ರಾಜಕೀಯ ಸಂಘಟನೆ ಯನ್ನಾಗಿ, ರಾಜಕೀಯ ಪಕ್ಷವನ್ನಾಗಿ ಬೆಳೆಸುವ ದಾರಿ ಹಿಡಿದರು. ಕರ್ನಾಟಕದಲ್ಲಿ ಇದಕ್ಕೆ ಮಿಶ್ರ ಪ್ರತಿಕ್ರಯೆ ಬಂದಿತು. ಬಿ.ಕೃಷ್ಣಪ್ಪನವರು ಇದರ ನಾಯಕತ್ವವನ್ನು ವಹಿಸಿದರು. ಡಿ.ಎಸ್.ಎಸ್. ಸಂಚಾಲಕ ಸಮಿತಿಯ ಒಂದು ರಾಜಕೀಯೇತರ ಸಂಘಟನೆಯಾಗಿದ್ದಾಗಲೂ ನಾಯಕರಲ್ಲಾಗಲಿ, ಕಾರ್ಯಕರ್ತರಲ್ಲಾಗಲಿ ಕನಿಷ್ಟ ರಾಜಕೀಯ ತಿಳುವಳಿಕೆ, ಅಭಿವೃದ್ದಿ ಗೊಂಡಿರಲಿಲ್ಲ. ಕನಿಷ್ಠ ಸಂಘಟನಾತ್ಮಕ ಬದ್ಧತೆಯ ವ್ಯಕ್ತಿತ್ವ ರೂಪುಗೊಂಡಿರಲಿಲ್ಲ. ಈ ಬಗೆಯ ಅರಾಜಕೀಯ ವಾತಾವರಣವೇ ಬಿ.ಎಸ್.ಪಿ.ಯಾಗಿ ಬದಲಾದಾಗಲೂ ಮುಂದುವರಿಯಿತು. ಪರಿಣಾಮವಾಗಿ ಬಿ.ಎಸ್.ಪಿ. ಚುನಾವಣೆಗೆ ಸ್ಥಾನ ಹೊಂದಾಣಿಕೆಯಲ್ಲೇ ಸ್ಪರ್ಧಿಸಲಿ, ಸ್ವತಂತ್ರವಾಗಿಯೇ ಸ್ಪರ್ಧಿಸಲಿ ಅಭ್ಯರ್ಥಿಗಳು ಗೆಲ್ಲುವುದಿರಲಿ, ಬೇರೆ ಪಕ್ಷಗಳು ಇದನ್ನು ಗಂಭೀರವಾಗಿ ಪರಿಗಣಿಸದಿರುವಂತಹ ಸನ್ನಿವೇಶ ಸಾಮಾನ್ಯವಾಗಿತ್ತು. ಇತರೆ ಸಂಸದೀಯ ಪಕ್ಷಗಳ ಸ್ವರೂಪಕ್ಕಿಂತ ಬಿ.ಎಸ್.ಪಿ. ತಾನು ಹೇಗೆ ಭಿನ್ನವಾಗಿ ರೂಪುಗೊಳ್ಳಬೇಕು ಎಂಬುದರ ಬಗ್ಗೆ ಇದರೊಳಗೆ ಗಂಭೀರವಾದ ಚಿಂತನ ಮಂಥನಗಳು ನಡೆಯಲಿಲ್ಲ. ಡಿ.ಎಸ್.ಎಸ್.ನ ನಾಯಕರ ಹಳೆಯ ಪ್ರವೃತ್ತಿಗಳು ಇಲ್ಲಿಯೂ ಮುಂದುವರಿದವು. ಪರಿಣಾಮವಾಗಿ ಬಿ.ಎಸ್.ಪಿ.ಯಿಂದ ಸ್ಪರ್ಧಿಸಿದ ಅನೇಕ ನಾಯಕರು ಭ್ರಷ್ಟಾಚಾರದ ಆರೋಪಗಳಿಗೆ ತೀರಾ ಸಹಜವಾಗಿ ಗುರಿಯಾದರು. ಅವರ ಫಲಿತಾಂಶವೇ ಇದನ್ನು ಎತ್ತಿ ತೋರಿಸುತ್ತಿತ್ತು. ಇದುವರೆಗೂ ಬಿ.ಎಸ್.ಪಿ.ಯನ್ನು ಒಂದು ಸ್ವತಂತ್ರ ದಲಿತರ ರಾಜಕೀಯ ಪಕ್ಷವನ್ನಾಗಿ ರೂಪಿಸಲಾಗಿಲ್ಲ. ನಾಯಕರ ಅತ್ಯಂತ ಹಿಂದುಳಿದ ರಾಜಕೀಯ ತಿಳುವಳಿಕೆ, ಇಂಡಿಯಾದ ಮತ್ತು ಜಾಗತಿಕ ಮಟ್ಟದ ರಾಜಕೀಯಾರ್ಥಿಕ ಬೆಳವಣಿಗೆಗಳನ್ನು ಗ್ರಹಿಸಲಾರದ ಸ್ಥಿತಿ, ನಾಯಕರ ವೈಯಕ್ತಿಕ ಭ್ರಷ್ಟಾಚಾರದ ಆರೋಪಗಳು, ದಲಿತರಿಗೆ ಸೌಲಭ್ಯ ಕೊಡಿಸುವಾಗ ಸಾಮಾನ್ಯವಾಗಿ ಇರುವ ಮಧ್ಯವರ್ತಿತನ ಗುಣ, ದಲಿತರ ಸಮಗ್ರ ವಿಮೋಚನೆೆಗಾಗಿ ನಿಸ್ವಾರ್ಥ ಸೇವೆಯ ಯಾವುದೇ ತ್ಯಾಗಕ್ಕೂ ಸಿದ್ಧರಾಗಬೇಕಾದ ನಿರ್ಧಾರದ ಕೊರತೆ, ದಲಿತ ನಾಯಕರು ದಲಿತ ಸಮೂಹದೊಳಗೆ ತಮ್ಮ ನಾಯಕತ್ವದ ಎಲ್ಲಾ ಬಗೆಯ ವರ್ಚಸ್ಸನ್ನು ಕಳೆದುಕೊಂಡಿರುವುದು ಇವೇ ಮುಂತಾದ ಕಾರಣಗಳಿಂದಾಗಿ ಬಿ.ಎಸ್.ಪಿ. ಒಂದು ಸದೃಢ ರಾಜಕೀಯ ಶಕ್ತಿಯಾಗಿ ಅರಳಲಾಗಿಲ್ಲ.
ಇತ್ತ ಸಂಯೋಜಕ ಸಮಿತಿಯು 1992ರಲ್ಲಿ ಕರ್ನಾಟಕದ ಕೆಲವು ಭಾಗಗಳಲ್ಲಿ ಭೂ ಹೋರಾಟಗಳನ್ನು ಕೈಗೆತ್ತಿಕೊಂಡಿತು. ಈ ಹೋರಾಟಗಳನ್ನು ಫಲಪ್ರದವಾಗಿ ಅಭಿವೃದ್ದಿಪಡಿಸಲು ಅವರೆಗಿನ ಡಿ.ಎಸ್.ಎಸ್.ನ ರಾಜಕೀಯ ಚಿಂತನೆ ಕಿಂಚಿತ್ತೂ ಉಪಯೋಗಕ್ಕೆ ಬಾರದಾಯಿತು. ಇದರಿಂದಾಗಿ ಈ ಬಣವು ಬೇರೊಂದು ರಾಜಕೀಯ ಚಿಂತನೆಗಾಗಿ ಹುಡುಕಾಟ ನಡೆಸುವುದು ಅನಿವಾರ್ಯವಾಯಿತು. ಈ ಹಿನ್ನೆಲೆಯಲ್ಲಿ ಸಂಯೋಜಕ ಸಮಿತಿಯು ಸಿ.ಪಿ.ಐ.(ಎಂ.ಎಲ್) ರೆಡ್ ಫ್ಲಾಗ್ನೊಂದಿಗೆ ಸೈದ್ಧಾಂತಿಕ ಚರ್ಚೆಗಿಳಿಯಿತು. ಮುಂದೆ ಆ ಮಾದರಿಯ ಸಂಘಟನೆಯನ್ನು ಕರ್ನಾಟಕದಲ್ಲಿ ಕಟ್ಟುವ ಮಹತ್ತರ ಸ್ಫೂರ್ತಿಯನ್ನು ಒಂದು ರಾಜಕೀಯ ಸವಾಲಾಗಿ ಸ್ವೀಕರಿಸಿತು. ಇದರಿಂದಾಗಿ 1992ರ ಹೊತ್ತಿಗೆ ಕರ್ನಾಟಕದಲ್ಲಿ ಸಿ.ಪಿ.ಐ(ಎಂ.ಎಲ್) ರೆಡ್ ಫ್ಲಾಗ್ನ ರಾಜ್ಯ ಸಮಿತಿ ರಚನೆಯಾಯಿತು. ಎಂ.ಎಲ್.ಚಳವಳಿಯ ಪರಿಚಯ ಮತ್ತು ಅನುಭವ ಇವರಿಗೆ ಹೊಸದಾಗಿತ್ತು. ಆದರೂ ಕೂಡ ಎಂ.ಎಲ್.(ಮಾರ್ಕ್ಸಿಸ್ಟ್-ಲೆನಿನಿಸ್ಟ್) ಚಳವಳಿಗಳ ಸಾಮಾನ್ಯ ಸ್ವರೂಪದಂತೆ, ಪಾರ್ಟಿ ಕಮಿಟಿ ಮತ್ತು ವರ್ಗ ಸಮೂಹ ಸಮಿತಿಗಳು ಪ್ರತ್ಯೇಕವಾಗಿ ಅಸ್ತಿತ್ವಕ್ಕೆ ಬಂದವು. ಸಮಾಜದ ವಿಭಿನ್ನ ವಲಯಗಳ ಸಮಸ್ಯೆಗಳನ್ನು ಪ್ರತ್ಯೇಕವಾಗಿ ಲೀಡ್ ಮಾಡುವುದು ವರ್ಗ ಸಮೂಹ ಸಮಿತಿಗಳ ಕರ್ತವ್ಯವಾದರೆ, ಆ ಎಲ್ಲವನ್ನೂ ಸಂಯುಕ್ತವಾಗಿ ಲೀಡ್ ಮಾಡುವುದು ಪಾರ್ಟಿ ಕಮಿಟಿಯ ಕರ್ತವ್ಯವಾಗಿರುತ್ತದೆ. ಈ ನಿಟ್ಟಿನಲ್ಲಿ ಕರ್ನಾಟಕದಲ್ಲಿ ವರ್ಗ ಸಮೂಹ ಸಂಘಟನೆಗಳಾಗಿ ಐರ್.ವೈ.ಎಫ್. (ಕ್ರಾಂತಿಕಾರಿ ಯುವಜನ ರಂಗ), ಆರ್.ಸಿ.ಎಸ್.ಎಸ್.(ರೈತ ಕೂಲಿ ಸಂಗ್ರಾಮ ಸಮಿತಿ), ಆರ್.ಎಸ್.ಎಫ್.(ಕ್ರಾಂತಿಕಾರಿ ವಿದ್ಯಾರ್ಥಿ ಒಕ್ಕೂಟ), ಟಿ.ಯು.ಸಿ.ಐ(ಟ್ರೇಡ್ ಯೂನಿಯನ್ ಸೆಂಟರ್ ಆಫ್ ಇಂಡಿಯ), ಮತ್ತು ಜೆ.ಎಸ್.ಎಸ್. (ಜನ ಸಾಂಸ್ಕೃತಿಕ ಸಂಘ) ಇವು ಅಸ್ತಿತ್ವಕ್ಕೆ ಬಂದವು. ಕರ್ನಾಟಕದ ರಾಯಚೂರು, ಬಳ್ಳಾರಿ, ಶಿವಮೊಗ್ಗ, ಚಿಕ್ಕಮಗಳೂರು, ಕೊಡಗು, ಕೋಲಾರ ಮತ್ತು ಬೆಂಗಳೂರು ಜಿಲ್ಲೆಗಳ ಪಾರ್ಟಿ ಕಮಿಟಿಗಳು ಮತ್ತು ರಾಜ್ಯ ಸಮಿತಿಗಳು ಅಸ್ತಿತ್ವಕ್ಕೆ ಬಂದವು.
ಸಂಯೋಜಕ ಸಮಿತಿಯು ಎಂ.ಎಲ್. ಚಳವಳಿಯ ಸಂಪರ್ಕಕ್ಕೆ ಬಂದದ್ದೇ ತಡ ಇದರೊಳಗಿದ್ದ ಯುವಕರ ಒಂದು ಪಡೆ ಅತಿ ಉತ್ಸಾಹಕ್ಕೆ ಬಿದ್ದಿತು. ಸಮಾಜದ ಒಡಲಲ್ಲಿ ಮಡುಗಟ್ಟಿರುವ ಅತೃಪ್ತಿ ಅಸಮಾಧಾನ ಆಕ್ರೋಶಗಳು ಒಟ್ಟಾಗಿ ಈ ಯುವಕರ ಪಡೆಯವರಲ್ಲಿ ಮುಪ್ಪುರಿಗೊಂಡು ವ್ಯಕ್ತವಾಗತೊಡಗಿದವು. ಇಂಡಿಯಾದಲ್ಲಿ ಎಂ.ಎಲ್. ಚಳವಳಿಗಳದೇ ಒಂದು ಬಹುದೊಡ್ಡ ಜಗತ್ತಿದೆ. ಬೇರೆ ಬೇರೆ ಹಲವಾರು ಸಂಘಟನೆಗಳಿವೆ. ಕ್ರಾಂತಿಯ ಬಗ್ಗೆ, ಸಶಸ್ತ್ರ ಹೋರಾಟದ ಬಗ್ಗೆ ಮಹತ್ವದ ನಂಬಿಕೆಯಿಟ್ಟುಕೊಂಡು ಮುನ್ನುಗ್ಗುತ್ತಿರುವ ಸಂಘಟನೆಯ ಮಾರ್ಗ ಈ ಪಡೆಯನ್ನು ಸಹಜವಾಗಿ ಆಕರ್ಷಿಸಿತು. ಇದರ ಧೋರಣೆ ಕೆಲವು ರಾಜ್ಯ ಸಮಿತಿ ಸಭೆಗಳಲ್ಲೂ ಬಹಿರಂಗವಾಗಿ ವ್ಯಕ್ತಗೊಂಡಿತ್ತು. ಕ್ರಾಂತಿಯ ಬಗ್ಗೆ ಅತಿ ಉತ್ಸಾಹ ಹೊಂದಿರುವ ಮತ್ತು ಕ್ರಾಂತಿಯನ್ನು ಹಳೆಯ ಮಾದರಿಯಲ್ಲಿ ಮಿತ ಅಂದಾಜು ಮಾಡುವ, ಯಾಂತ್ರಿಕ ಮಾದರಿಯೊಂದು ಎಂ.ಎಲ್. ಚಳವಳಿಯೊಳಗೇ ಇದೆ. ಆ ದಾರಿಯನ್ನು ಈ ಪಡೆಯವರು ಹಿಡಿದರು.
ಈ ಬೆಳವಣಿಗೆಯಿಂದಾಗಿ ಈ ಪಡೆಯವರು ಸಿ.ಪಿ.ಐ.(ಎಂ.ಎಲ್.) ನಕ್ಸಲ್ ಬರಿ ಎಂಬ ಸಂಘಟನೆಯನ್ನು 1998ರ ಅಕ್ಟೋಬರ್ನಲ್ಲಿ ಕಟ್ಟಿಕೊಂಡರು. ಸಂಯೋಜಕ ಸಮಿತಿಯು ತಾನು ಎಂ.ಎಲ್. ಚಳವಳಿಯಾಗಿ ಅಭಿವೃದ್ದಿಗೊಂಡು, ಶೋಷಿತ ಜನರ ಕ್ರಾಂತಿಕಾರಿ ವಿಮೋಚನೆಯಲ್ಲಿ ತನ್ನ ಮಹತ್ವದ ಹೆಜ್ಜೆಗಳನ್ನು ಇಡುತ್ತಿದ್ದ ಸಂದರ್ಭದಲ್ಲೇ ಈ ವಿಘಟನೆ ಸಂಭವಿಸಿದ್ದು, ಎರಡೂ ಬಣದವರಿಗೆ (ನಕ್ಸಲ್ ಬರಿ ಮತ್ತು ರೆಡ್ ಫ್ಲಾಗ್)  ಲಾಭದ ಸಂಗತಿಯಾಗಲಿಲ್ಲ. ಈಗ ಈ ಎರಡೂ ಸಂಘಟನೆಗಳು ಕರ್ನಾಟಕದಲ್ಲಿ ಅಸ್ತಿತ್ವದಲ್ಲಿವೆ. ಜಾಗತಿಕ ಮಟ್ಟದಲ್ಲಿ ಮತ್ತು ಇಂಡಿಯಾದಲ್ಲಿ ಎಂ.ಎಲ್. ಚಳವಳಿಗಳ ಪ್ರಧಾನ ವಿಚಾರಧಾರೆಯಲ್ಲಿ ಸಹಜವಾಗಿರುವ ಎರಡು ಪಂಥಗಳ ಸಂಘರ್ಷ ಮುಂದುವರಿದಿದೆ. ರೆಡ್ಫ್ಲಾಗ್ ಸಾಮ್ರಾಜ್ಯಶಾಹಿಯನ್ನು(ಭೂಮಾಲೀಕ ವರ್ಗ ಅದರೊಂದಿಗೆ ಸಂಪೂರ್ಣ ಕೈಜೋಡಿಸಿ ಅದೂ ಬಿಕ್ಕಟ್ಟಿನಲ್ಲಿದೆ) ಪ್ರಧಾನ ಶತ್ರುವೆಂದು ಗುರುತಿಸಿದರೆ, ನಕ್ಸಲ್ ಬರಿಯವರು ಊಳಿಗಮಾನ್ಯಶಾಹಿಯನ್ನು ಪ್ರಧಾನ ಶತ್ರುವೆಂದು ಗುರುತಿಸಿದ್ದಾರೆ. ಕರ್ನಾಟಕದಲ್ಲಿ ಎಂ.ಎಲ್. ಚಳವಳಿಗೆ ಇದೊಂದು ಭಾರೀ ಹಿನ್ನಡೆಯಾಗಿದೆ. ಆದರೂ ಎರಡು ಸಂಘಟನೆಯವರೂ ಮಹತ್ವದ ಭರವಸೆಗಳೊಂದಿಗೆ ಮುಂದುವರಿದಿದ್ದಾರೆ.
ಇಲ್ಲಿ ಒಂದು ಮುಖ್ಯ ಪ್ರಶ್ನೆಯನ್ನು ಬಗೆಹರಿಸಿಕೊಳ್ಳಬೇಕು. ಅದೇನೆಂದರೆೊಕರ್ನಾಟಕದ ದಲಿತ ಚಳವಳಿ ಇತಿಹಾಸವನ್ನು ಕುರಿತು ಬರೆಯುವಾಗ, ಎಂ.ಎಲ್. ಚಳವಳಿಯ ಪ್ರಸ್ತಾಪ ಯಾಕೆ ಬಂತು ಎಂಬುದು. ಅಥವಾ ದಲಿತ ಚಳವಳಿ ಮತ್ತು ಎಂ.ಎಲ್. ಚಳವಳಿ ಒಂದೇನಾ ಅಥವಾ ಬೇರೆ ಬೇರೆಯಾ ಎಂಬುದು. ನಿಸ್ಸಂಶಯವಾಗಿ ಇವೆರಡೂ ಬೇರೆ ಬೇರೆ. ಆದರೂ ಎಂ.ಎಲ್. ಚಳವಳಿಯ ಪ್ರಸ್ತಾಪ ಯಾಕೆ ಬಂತೆಂದರೆ, ದಲಿತ ಚಳವಳಿಯ ಎಲ್ಲಾ ಬಗೆಯ ದೌರ್ಬಲ್ಯಗಳು ಮತ್ತು ಹಿನ್ನಡೆಗಳೇ ಕರ್ನಾಟಕದಲ್ಲಿ ಎಂ.ಎಲ್. ಚಳವಳಿಗೆ ಒಂದು ಅನಿವಾರ್ಯತೆಯನ್ನು ನೇರವಾಗಿ ಮತ್ತು ಸಹಜವಾಗಿ ಒದಗಿಸಿದುದು ಒಂದು ಕಾರಣ. ಮತ್ತೊಂದು ಕಾರಣವೆಂದರೆ, ಕರ್ನಾಟಕದಲ್ಲಿೊಎಂ.ಎಲ್. ಚಳವಳಿಯನ್ನು ಕಟ್ಟಲು ಶ್ರಮಿಸುತ್ತಿರುವವರೆಲ್ಲರೂ ದಲಿತರೇ ಅಥವಾ ಒಂದು ಕಾಲದಲ್ಲಿ ದಲಿತ ಚಳವಳಿಯಲ್ಲಿ ನಾಯಕರ ಹಂತದಲ್ಲಿ ಮತ್ತು ಕಾರ್ಯಕರ್ತರ ಹಂತದಲ್ಲಿ ಕ್ರಿಯಾಶೀಲರಾದವರೇ ಇಂದು ಎಂ.ಎಲ್. ಚಳವಳಿಯಲ್ಲಿ ಇರುವುದರಿಂದ ಇದು ಐತಿಹಾಸಿಕ ಬೆಳವಣಿಗೆಯನ್ನು ಗುರುತಿಸುವಾಗ ಅನಿವಾರ್ಯವಾಯಿತು. ಹಾಗಾಗಿ ಓದುಗರು ದಲಿತ ಚಳವಳಿ ಮತ್ತು ಎಂ.ಎಲ್. ಚಳವಳಿಯನ್ನು ಯಾವುದೇ ಕಾರಣಕ್ಕೂ ಒಂದು ಎಂದು ಭಾವಿಸಬಾರದಾದು. ಸೈದ್ಧಾಂತಿಕವಾಗಿ ಮತ್ತು ಆಚರಣಾತ್ಮಕವಾಗಿ ದಲಿತ ಚಳವಳಿಯೊಂದು ಏಕಕಾಲಕ್ಕೆ ಎಂ.ಎಲ್. ಚಳವಳಿಯಾಗಲು ಸಾಧ್ಯವಿಲ್ಲ. ಅದೇ ರೀತಿ ಎಂ.ಎಲ್. ಚಳವಳಿಯೊಂದು ಏಕಕಾಲಕ್ಕೆ ದಲಿತ ಚಳವಳಿಯಾಗಲು ಸಾಧ್ಯವಿಲ್ಲ.
3. ಅಧಃಪತನದ ಕಾಲ
ಈ ಅಧಃಪತನ ಎಂಬುದು ಈಗಾಗಲೇ ಚರ್ಚಿಸಿದ ಎಂ.ಎಲ್.ೊಚಳವಳಿಗೆ ಅನ್ವಯವಾಗುವುದಿಲ್ಲ. ಬದಲಾಗಿ ಬಿ.ಎಸ್.ಪಿ.ನೇತೃತ್ವದ ಮತ್ತು ಇತರೆ ಉಳಿದೆಲ್ಲ ದಲಿತ ಚಳವಳಿಗಳಿಗೆ ಅನ್ವಯಿಸುತ್ತದೆ. ದಲಿತ ಚಳವಳಿ ಹುಟ್ಟಿದಾಗಿನಿಂದ ಸರ್ಕಾರದ ಮೀಸಲಾತಿ ಸೌಲಭ್ಯಗಳಿಗಾಗಿ ಹೋರಾಡುವುದನ್ನೇ ಪ್ರಧಾನ ಆಚರಣೆಯನ್ನಾಗಿ ಹೊಂದಿತ್ತು. ಹಾಗಾಗಿ ದಲಿತ ಸಂಘಟನೆಯ ನಾಯಕ ಕಾರ್ಯವ್ಯಾಪ್ತಿ ಮತ್ತು ಕಾರ್ಯಕ್ಷೇತ್ರ ತೀರಾ ಸಂಕುಚಿತಗೊಂಡು ಅದು ಕೇವಲ ಸರ್ಕಾರಿ ಕಛೇರಿಗಳಿಗೆ ಮಾತ್ರ ಸೀಮಿತಗೊಂಡಿದೆ. ಇದರ ಅತಿ ಎಲ್ಲಿಗೆ ಹೋಗಿದೆ ಎಂದರೆ ಮೀಸಲಾತಿ ಸೌಲಭ್ಯಗಳನ್ನು ಪಡೆಯುವುದರಿಂದ ಮಾತ್ರ ದಲಿತರ ಏಳಿಗೆ ಸಾಧ್ಯ ಎಂಬ ಸೀಮಿತ ಆಶಯ ಪ್ರಾಪ್ತವಾಗಿ ಹೋಗಿದೆ. ಹಾಗಾಗಿ ಈ ಧೋರಣೆಯು ದಲಿತರ ವಿಮೋಚನೆಗೆ ಇರಬಹುದಾದ ಇತರ ಸಾಧ್ಯತೆಗಳ ಕುರಿತು ಆಲೋಚಿಸದಂತೆ ಮಾಡಿತು. ಹಾಗಾಗಿಯೇ ಕರ್ನಾಟಕದಲ್ಲಿ ದಲಿತ ಚಳವಳಿ ಭೂ ಹೋರಾಟವನ್ನು ಒಂದು ಪ್ರಧಾನ ಹೋರಾಟವನ್ನಾಗಿ ಸ್ವೀಕರಿಸಲೇ ಇಲ್ಲ.
ಮೀಸಲಾತಿ ಸೌಲಭ್ಯಗಳಿಗೆ ಮಾತ್ರ ತನ್ನನ್ನು ಸೀಮಿತ ಮಾಡಿಕೊಂಡ ದಲಿತ ಸಂಘಟನೆಗಳು ಸಾಮಾಜಿಕವಾಗಿ ಜಾತಿವಾರು ಮೀಸಲಾತಿಯನ್ನು ಕರಾರುವಕ್ಕಾಗಿ ಲೆಕ್ಕಾಚಾರ ಮಾಡುವುದನ್ನು ಉಸಿರಾಟದಷ್ಟು ಸಹಜವಾಗಿ ಮೈಗೂಡಿಸಿಕೊಂಡವು. ಜಾತಿವಾರು ಶ್ರೇಣೀಕರಣದಲ್ಲಿ ಬ್ರಾಹ್ಮಣರು ಮೇಲಿದ್ದರೆ ದಲಿತರು ಕೆಳಗಿದ್ದಾರೆ. ಶಿಕ್ಷಣದಲ್ಲಿ, ನೌಕರಿಯಲ್ಲಿ, ರಾಜಕೀಯದಲ್ಲಿ ಈ ಸಾಮಾಜಿಕ ಶ್ರೇಣೀಕರಣದ ಮೇಲ್ತುದಿ ಯಲ್ಲಿ ಬ್ರಾಹ್ಮಣರೇ ಹೆಚ್ಚಾಗಿದ್ದಾರೆ. ಈ ಅಂಶವು ಪ್ರಧಾನವಾಗಿ ಕಾಡಿದ್ದು ಕರ್ನಾಟಕದಲ್ಲಿ ಬ್ರಾಹ್ಮಣರಿಗೆ ಸಮೀಪ ಸ್ಪರ್ಧಿಗಳಾದ ಮತ್ತು ಭೂಮಾಲಿಕ ವರ್ಗದವರಾದ ಲಿಂಗಾಯಿತರು ಮತ್ತು ಒಕ್ಕಲಿಗರಿಗೆ. ಇವರು ಬ್ರಾಹ್ಮಣರನ್ನು ಪ್ರಧಾನ ಶತ್ರುವೆಂದು ಪರಿಗಣಿಸಿದರು. ಸ್ವಂತ ಆಲೋಚನೆ ಮಾಡದೆ ದಲಿತ ನಾಯಕರು ಈ ಲೆಕ್ಕಾಚಾರ ತಮಗೂ ಅನ್ವಯಿ ಸುತ್ತದೆ ಎಂದು ನಂಬಿದರು. ಹಾಗಾಗಿ ಇವರೂ ಕೂಡ ಬ್ರಾಹ್ಮಣರ ವಿರುದ್ಧ ಕಿಡಿಕಾರತೊಡಗಿದರು. ಭಾರತದಲ್ಲಿ ಬ್ರಾಹ್ಮಣರ ಸಂಖ್ಯೆ ಕಡಿಮೆ ಇದೆ. ಅವರು ಗಿಟ್ಟಿಸಿರುವ ಸ್ಥಾನಮಾನಗಳು, ಪಡೆದಿರುವ ಸರ್ಕಾರಿ ಸವಲತ್ತುಗಳು ಅಧಿಕವಾಗಿವೆ ಎಂದು ಯಾಂತ್ರಿಕ ಲೆಕ್ಕಾಚಾರ ದಲಿತ ನಾಯಕರಿಗೆ ರಕ್ತಗತ ಕಂಠಪಾಠವಾಗಿ ಹೋಯಿತು. ಇಂದಿಗೂ ಅವರು ಇದನ್ನು ಮರುವಿಮರ್ಶಿಸುವ ಗೋಜಿಗೆ ಹೋಗಲಿಲ್ಲ.
ಮೇಲೆ ಪ್ರಸ್ತಾಪಿಸಿದ ವಿನ್ಯಾಸದಲ್ಲೇ ಸರ್ಕಾರಿ ಸವಲತ್ತುಗಳನ್ನು ಪಡೆದವರ ಸಂಖ್ಯೆಯನ್ನು ಆಯಾ ಜಾತಿವಾರು ಸಂಖ್ಯೆಯೊಂದಿಗೆ ಹೋಲಿಸಿ ನೋಡುವ ಲೆಕ್ಕಾಚಾರವು ಇಂದು ದಲಿತರಿಗೇ ಶಾಪವಾಗಿ ಪರಿಣಮಿಸಿದೆ. ದಲಿತರ ಒಳಗೇ ಮಾದಿಗರ ಹಿತಾಸಕ್ತಿಯ ಗುಂಪೊಂದು ಸಂಘಟನೆಯಾಗಿದೆ. ಅದು ಮಾದಿಗ ದಂಡೋರ ಸಂಘಟನೆ. ಈ ಸಂಘಟನೆಯ ಹೋರಾಟದ ಉದ್ದೇಶ ಮಾದಿಗರಿಗೆ ಮೀಸಲಾತಿ ಮೂಲಕ ಸರ್ಕಾರಿ ಸೌಲಭ್ಯಗಳನ್ನು ನ್ಯಾಯಯುತವಾಗಿ ಒದಗಿಸಿಕೊಡುವುದಾಗಿದೆ.
ಇದರ ಸ್ವರೂಪ ಹೀಗಿದೆ. ಪರಿಶಿಷ್ಟ ಜಾತಿಯ ಜನಸಂಖ್ಯೆಯ ಪ್ರಮಾಣದಲ್ಲಿ ಮಾದಿಗರು ಹೆಚ್ಚು ಸಂಖ್ಯೆ ಉಳ್ಳವರು. ಆದರೆ ಅವರಿಗೆ ಸಿಕ್ಕಿರುವ ಮೀಸಲಾತಿಯ ಪ್ರಮಾಣ ಅತಿ ಕಡಿಮೆ. ಅವರು ಕೊಡುವ ಅಂಕಿ ಅಂಶಗಳು ಈ ಮುಂದಿನಂತಿವೆ. ದಕ್ಷಿಣ ಭಾರತದಲ್ಲಿ ಪರಿಶಿಷ್ಟ ಜಾತಿಯಲ್ಲಿ ಮಾದಿಗರ ಸಂಖ್ಯೆ ಶೇ.50. ಕರ್ನಾಟಕದಲ್ಲಿ ಮಾದಿಗರ ಸಂಖ್ಯೆ ಶೇ.57ರಷ್ಟು. ಕರ್ನಾಟಕದಲ್ಲಿರುವ ಮಾದಿಗರ ಜನಸಂಖ್ಯೆ 85 ಲಕ್ಷ. ಪರಿಶಿಷ್ಟ ಜಾತಿಯವರ ಒಟ್ಟು ಪ್ರಮಾಣ 1.35 ಕೋಟಿ. ಸರ್ಕಾರಿ ಹುದ್ದೆಗಳಲ್ಲಿ, ಮಂತ್ರಿ ಶಾಸಕರಲ್ಲಿ ಮಾದಿಗರ ಸಂಖ್ಯೆ ಕಡಿಮೆ ಇದೆ. ಇವರಿಗೆ ಸಿಗಬೇಕಿದ್ದ ಮೀಸಲಾತಿಯನ್ನು ಹೊಲೆಯರು ಪಡೆದಿದ್ದಾರೆ. ಹಾಗಾಗಿ ಮಾದಿಗರು ತಮ್ಮ ಸಂಖ್ಯಾ ಪ್ರಮಾಣಕ್ಕೆ ಅನುಗುಣವಾಗಿ ಮೀಸಲಾತಿ ಪಡೆಯಬೇಕಾಗಿದೆ. ಅದಕ್ಕಾಗಿ ಮಾದಿಗರು ಪ್ರತ್ಯೇಕ ಹೋರಾಟ ಮಾಡಲು ಪ್ರತ್ಯೇಕ ಸಂಘಟನೆಗಳು ಈಗಾಗಲೇ ಅಸ್ತಿತ್ವಕ್ಕೆ ಬಂದಿವೆ. ಅವುಗಳೆಂದರೆ ಮಾದಿಗ ದಂಡೋರ ಮೀಸಲಾತಿ ಹೋರಾಟ ಸಮಿತಿ (ಬೆಂಗಳೂರು), ಅಖಿಲ ಕರ್ನಾಟಕ ಆದಿ ಜಾಂಬವ ಸಂಘ(ಬೆಂಗಳೂರು), ಮಾದಿಗ ದಂಡೋರ ಮಾದಿಗ ಮೀಸಲಾತಿ ಹೋರಾಟ ಸಮಿತಿ (ಬಳ್ಳಾರಿ) ಮುಂತಾದವು.
ಅಂದರೆ ಈ ಮೊದಲು ದಲಿತ ಚಳವಳಿಯ ನೇತಾರರು ಬ್ರಾಹ್ಮಣರನ್ನು ಹೇಗೆ ಲೆಕ್ಕಾಚಾರ ಮಾಡುತ್ತಿದ್ದರೋ ಅದೇ ರೀತಿಯ ಲೆಕ್ಕಾಚಾರಕ್ಕೆ ಇಂದು ಹೊಲೆಯರು ಸಿಕ್ಕಿದ್ದಾರೆ. ಹೊಲೆಯರ ಬಗ್ಗೆ ಮಾದಿಗರಿಗೆ ಅಸಮಾಧಾನ ಅತೃಪ್ತಿಗಳು ಕ್ರಿಯಾಶೀಲ ವಾಗತೊಡಗಿವೆ. ಮುಂದಿನ ದಿನಗಳಲ್ಲಿ ಇದು ಪಡೆಯಬಹುದಾದ ಸ್ವರೂಪ ಒಟ್ಟಾರೆ ದಲಿತರ ಬದುಕಿಗೆ ಪೂರಕವಾಗಿಯೇನೂ ಇರುವುದಿಲ್ಲ. ಇದರ ಬದಲು ಮಾದಿಗರು ಪರಿಶಿಷ್ಟ ಜಾತಿಯವರಲ್ಲೇ ಮೀಸಲಾತಿ ಪ್ರಮಾಣವನ್ನು ಲೆಕ್ಕಾಚಾರ ಮಾಡುವುದಕ್ಕಿಂತ ಇಡೀ ದೇಶದ ಸಂಪತ್ತಿನ ಪ್ರಮಾಣ ಎಷ್ಟಿದೆ? ಅದು ಯಾರು ಯಾರಲ್ಲಿ ಹೇಗೆ ಹೇಗೆ ಎಷ್ಟು ಎಷ್ಟು ಹಂಚಿ ಹೋಗಿದೆ? ಎಂಬ ಮಾದರಿಯ ಆಲೋಚನೆಯಲ್ಲಿ ತೊಡಗುವುದು ಮುಖ್ಯವಾಗುತ್ತದೆ. ಆಗ ಮಾತ್ರವೇ ಇಡಿಯಾಗಿ ದಲಿತ ವಿಮೋಚನೆಗೆ ಒಂದು ಸಮಗ್ರ ಮಾರ್ಗ ಸಿಗುತ್ತದೆ. ಇಲ್ಲವಾದರೆ ಮಿತ್ರ ವಲಯದಲ್ಲೇ ಶತ್ರುವನ್ನು ಗುರುತಿಸುವ ವಿಧಾನವು ವಿನಾಶದ ಕಡೆಗೆ ಕರೆದುಕೊಂಡು ಹೋಗುತ್ತದೆ. ಮಾದಿಗರು ತಮ್ಮ ಶತ್ರುವನ್ನು ಹೊಲೆಯರೆಂದು ಗುರುತಿಸದೆ ಭಾರೀ ಭೂಮಾಲೀಕ, ಬಂಡವಾಳಶಾಹಿ ಮತ್ತು ಬಹು ರಾಷ್ಟ್ರೀಯ ಕಂಪನಿಗಳನ್ನು ಪರಿಗಣಿಸಬೇಕಾಗಿದೆ. ಈಗ ಸದ್ಯ ಈ ಬಗೆಯ ಆಲೋಚನೆ ಹೊಲೆಯರಿಗಾಗಲಿ, ಮಾದಿಗರಿಗಾಗಲಿ ಇಲ್ಲದೇ ಇರುವುದರಿಂದ ಇದು ಅಧಃಪತನದ ಕಾಲ.

ವಸಾಹತು ಭಾರತದ ಅರ್ಥವ್ಯವಸ್ಥೆಯು ಕೆಲವೇ ಸೀಮಿತ ಪ್ರದೇಶಗಳಲ್ಲಿ ವ್ಯವಸ್ಥಿತವಾದ ಬಂಡವಾಳಶಾಹಿ ಕೈಗಾರಿಕೆಯ ಬೆಳವಣಿಗೆಗೆ ಆಸ್ಪದ ನೀಡಿತು. ಹತ್ತೊಂಬತ್ತನೆಯ ಶತಮಾನದ ಮಧ್ಯಭಾಗದ ವೇಳೆಗೆ ಮುಖ್ಯವಾಗಿ ತೋಟದ ಉದ್ಯಮ ಹಾಗೂ ಅಗೆದು ತೆಗೆಯುವ (ಗಣಿಗಳಂತಹ) ಉದ್ಯಮಗಳಿಗೆ ಪ್ರೋದೊರಕಿತು. ಪಶ್ಚಿಮ ಭಾರತದ ಮುಂಬಯಿ ಮತ್ತು ಅಹಮದಾಬಾದುಗಳಲ್ಲಿನ ಕೆಲವು ಬಂಡವಾಳಗಾರರು ಬಹಳ ಪರಿಶ್ರಮದಿಂದ ಭಾರತದ ಮೊತ್ತಮೊದಲನೆಯ ಟೆಕ್ಸ್ಟೈಲ್ (ಹತ್ತಿ) ಕಾರ್ಖಾನೆಯನ್ನು ಸ್ಥಾಪಿಸಿದರು. ಹೀಗೆ ಇಪ್ಪತ್ತನೆಯ ಶತಮಾನವು ಕಾಲಿಡುವ ವೇಳೆಗೆ ಕೆಲವು ಬಿಡಿ ಪ್ರದೇಶಗಳು ತಕ್ಕಮಟ್ಟಿಗೆ ಚೆನ್ನಾಗಿ ಅಭಿವೃದ್ದಿ ಹೊಂದಿದ್ದವು. ಅಸ್ಸಾಮಿನ ಪ್ಲಾಂಟೇಷನ್ಗಳು, ಬಂಗಾಳದ ಸೆಣಬು ಗಿರಣಿಗಳು, ಬಂಗಾಳದ ಕಲ್ಲಿದ್ದಲು ಗಣಿಗಳು, ಅಹಮದಾಬಾದ್ ಮತ್ತು ಮುಂಬಯಿಯ ಬಟ್ಟೆ ಗಿರಣಿಗಳು ಗಣನೀಯವಾಗಿ ಬೆಳೆದಿದ್ದವು. ಆದರೆ ಭಾರತದ ವಿಶಾಲ ಗ್ರಾಮಾಂತರ ಪ್ರದೇಶಗಳು ನಿರುದ್ಯುಮೀಕರಣದ  ಅನುಭವದಿಂದ ಇನ್ನೂ ಚೇತರಿಸಿಕೊಳ್ಳಬೇಕಾಗಿತ್ತು. ಬ್ರಿಟಿಷ್ ಇಂಡಿಯದ ಪರಿಸ್ಥಿತಿಯೇ ಹೀಗಿದ್ದರೆ ಮೈಸೂರಿನಂತಹ ಸಂಸ್ಥಾನಗಳಲ್ಲಿ ಅದು ಇನ್ನೂ ನಿರುತ್ಸಾಹಕರವಾಗಿತ್ತು. ಬೃಹತ್ ಪ್ರಮಾಣದ ಬಂಡವಾಳ ಹೂಡಿಕೆ, ಮೈಸೂರಿನಲ್ಲಿ ಮೂರು ಸ್ಥಳಗಳಿಗೆ ಸೀಮಿತವಾಗಿತ್ತು. ಪಶ್ಚಿಮ ಮೈಸೂರಿನ ಕಾಫಿ ಮತ್ತು ಅಡಕೆ ತೋಟಗಳು, ಕೋಲಾರದ ಚಿನ್ನದ ಗಣಿಗಳು ಹಾಗೂ ಬೆಂಗಳೂರಿನ ವಿವಿಧ ಮಿಲ್ಲುಗಳು, ಗಿರಣಿಗಳು, ಕಾರ್ಖಾನೆಗಳು. ಇವುಗಳಲ್ಲಿ ತೋಟದ ಉದ್ಯಮವು ವರ್ಷದ ಕೆಲಸಮಯ ಬೃಹತ್ ಸಂಖ್ಯೆಯಲ್ಲಿ ಗಂಡಸು-ಹೆಂಗಸರನ್ನು ಕೆಲಸಕ್ಕೆ ನೇಮಿಸಿಕೊಳ್ಳುತ್ತಿದ್ದಿತು. ಬೆಂಗಳೂರಿನಲ್ಲಿ ಹೆಮ್ಮೆಯಿಂದ ಹೇಳಿಕೊಳ್ಳಬಹುದಾಗಿದ್ದ ಎರಡು ಬಟ್ಟೆ ಕಾರ್ಖಾನೆ ಗಳಿದ್ದುವು. ಒಂದು, ಬೆಂಗಳೂರು ಉಲನ್ ಕಾಟನ್ ಎಂಡ್ ಸಿಲ್ಕ್ಮಿಲ್(ಮುಂದೆ ಇದೇ ಬಿನ್ನೀಸ್ ಆಯಿತು), ಇನ್ನೊಂದು ಮಹಾರಾಜಾ ಮಿಲ್ಲು. ಇವು ಒಂದೊಂದರಲ್ಲೂ 1000ಕ್ಕಿಂತಲೂ ಕಡಿಮೆ ಜನ ಕೆಲಸಗಾರರಿದ್ದರು. ಕಾರ್ಖಾನೆಗಳು ಬದುಕಿ ಉಳಿಯಲು ಬಹಳ ಕಷ್ಟಪಡುತ್ತಿದ್ದುವು. ಆದರೂ ಕೈಮಗ್ಗದ ಹತ್ತಿ ಮತ್ತು ರೇಷ್ಮೆ ನೇಯ್ಗೆ ಉದ್ಯಮವು ಬೆಂಗಳೂರಿನ ಪೇಟೆ ಪ್ರದೇಶದ ಮಧ್ಯೆ ಇನ್ನೂ ಉಳಿದುಕೊಂಡಿತ್ತು.
ಕೈಗಾರಿಕೆಯ ಈ ಮಂಕಾದ ಚಿತ್ರಕ್ಕೆ ಹೋಲಿಸಿದರೆ, ಚಿನ್ನದ ಗಣಿಗಾರಿಕೆಯ ಉದ್ಯಮವು ಉಜ್ವಲವಾಗಿ ಯಶಸ್ಸನ್ನು ಪಡೆದಿತ್ತು. ಬೆಂಗಳೂರಿನಿಂದ 100 ಕಿ.ಮೀ. ಗಿಂತಲೂ ಕಡಿಮೆ ದೂರದಲ್ಲಿ ಬ್ರಿಟಿಷ್ ಗಣಿಗಾರಿಕೆ ಕಂಪೆನಿಯಾದ ಜಾನ್ ಟೇಲರ್ ಸನ್ಸ್ ಅದನ್ನು ನಡೆಸುತ್ತಿತ್ತು. 1905 ಅತಿ ಹೆಚ್ಚು ಉತ್ಪಾದನೆಯಾದ ವರ್ಷ, ಗಣಿಯು 35000ಕ್ಕಿಂತಲೂ ಹೆಚ್ಚುಸಂಖ್ಯೆಯ ಕಾರ್ಮಿಕರನ್ನು ನೇಮಿಸಿಕೊಂಡಿದ್ದಿತು, 500,000 ಜಾನ್ಸ್ (ಸು. 140,000 ಕೆ.ಜಿ.)ಗಿಂತಲೂ ಹೆಚ್ಚು ಚಿನ್ನವನ್ನು ಅದು ಆ ವರ್ಷ ಉತ್ಪಾದಿಸಿತು. ಆದರೆ ಕೆ.ಜಿ.ಎಫ್.ನಲ್ಲಿ ಉತ್ಪಾದನೆ ಇಪ್ಪತ್ತನೆಯ ಶತಮಾನದಲ್ಲಿ ಒಂದೇ ಸಮನೆ ಇಳಿದು ಉದ್ಯೋಗಾವಕಾಶವು ಕಡಿಮೆಯಾಗಿ ಹೋಯಿತು. ಇಂದು ಅದನ್ನು ಲಾಭಕರವಲ್ಲದ ಗಣಿ ಎಂದು ಘೋಷಿಸಲಾಗಿದೆ. ಇದಕ್ಕೆ ವ್ಯತಿರಿಕ್ತವಾಗಿ ಬೆಂಗಳೂರಿನ ನಿರುತ್ಸಾಹಕರ ಕೈಗಾರಿಕಾ ಚಿತ್ರಕ್ಕೆ ಮೊದಲನೆಯ ಮಹಾಯುದ್ಧವಾದ ಮೇಲೆ ಹೆಚ್ಚಿನ ಚಾಲನೆ ದೊರಕಿತು. ಹೊಸ ಹತ್ತಿ ಮತ್ತು ಉಣ್ಣೆ ಗಿರಣಿಗಳು ಪ್ರಾರಂಭವಾದವು. ಆಗಲೆ ಇದ್ದವುಗಳ ಕಾರ್ಯಸಾಮರ್ಥ್ಯವನ್ನು ವಿಸ್ತರಿಸಲಾಯಿತು. 1920 ಮತ್ತು 1930ರ ದಶಕಗಳಲ್ಲಿ ಸರಕಾರವು ಆಯೋಜಿಸಿದ ಹಲವು ಕೈಗಾರಿಕೆಗಳು, ಜಾಯಿಂಟ್ ಸ್ಟಾಕ್ ಕಂಪೆನಿಗಳು ಮತ್ತು 1940ನೆಯ ವರ್ಷಗಳಲ್ಲಿಹಲವು ಸಾರ್ವಜನಿಕ ವಲಯದ ಉದ್ಯಮಗಳು ಬೆಂಗಳೂರಿನಲ್ಲಿ ಸ್ಥಾಪನೆಗೊಂಡವು. ಇಂದಿಗೂ ಬೆಂಗಳೂರು ಖಾಸಗಿ ಬಂಡವಾಳ ಹೂಡಿಕೆಯನ್ನು ಹೆಚ್ಚು ಪ್ರಮಾಣದಲ್ಲಿ ಆಕರ್ಷಿಸುತ್ತಿದೆ. ಆದರೆ 1920-30ರ ಈ ಸಮಯದಲ್ಲಿ ಮೈಸೂರು ರಾಜ್ಯದ ಇತರ ಕೇಂದ್ರಗಳೂ ಕೈಗಾರಿಕಾ ನಕ್ಷೆಯಲ್ಲಿ ಸ್ಥಾನ ಪಡೆದವು. ಭದ್ರಾವತಿಯ ಹೆಮ್ಮೆಯ ಮೈಸೂರು ಕಬ್ಬಿಣ ಮತ್ತು ಉಕ್ಕು ಕಾರ್ಖಾನೆ, ಮೈಸೂರು ಷುಗರ್ ಮಿಲ್ಸ್, ಮೈಸೂರು ಕಾಗದ ಕಾರ್ಖಾನೆ ಇವು ನೆಲೆಗೊಂಡುವು. ಮೈಸೂರು ನಗರದಲ್ಲಿ ರೈಲ್ವೆ ವರ್ಕ್ಶಾಪ್ ಹಾಗೂ ಶ್ರೀಕೃಷ್ಣರಾಜೇಂದ್ರ ಮಿಲ್ಸ್ ಸ್ಥಾಪಿತವಾದವು.
ಸಹಜವಾಗಿಯೇ ಉತ್ತಮ ಕಾರ್ಯಪರಿಸ್ಥಿತಿಗಳಿಗಾಗಿ, ಕೆಲಸ ಮಾಡುವಾಗ ತಮಗೆ ಉಂಟಾಗುತ್ತಿರುವ ಅಪಮಾನಗಳ ಹಾಗೂ ಅತಿಯಾದ ಕೆಲಸದ ಹೊರೆಯನ್ನು ಪ್ರತಿಭಟಿಸುವ ಸಲುವಾಗಿ ಕಾರ್ಮಿಕರ ಹೋರಾಟವು ಬೇರು ಬಿಟ್ಟಿದ್ದು ಮೊದಲು ಈ ಕೇಂದ್ರಗಳಲ್ಲಿ. ಆಮೇಲೆ ಅದೇ ಕಾರ್ಮಿಕ ಚಳವಳಿಯಾಗಿ ಗುರುತಿಸುವ ಮಟ್ಟಕ್ಕೆ ಬೆಳೆಯಿತು. ಕಾರ್ಮಿಕ ವರ್ಗದ ಹೊರಗಿನಿಂದಲೂ ನಾಯಕರ ಗಮನವನ್ನು ಸೆಳೆಯಿತು. ಇಪ್ಪತ್ತನೆಯ ಶತಮಾನದ ಮೊದಲರ್ಧದಲ್ಲಿ ಮೈಸೂರಿನಲ್ಲಿ ನಡೆದ ಕಾರ್ಮಿಕ ಚಳವಳಿಯೊಂದರ ಬೆಳವಣಿಗೆಯ ಮುಖ್ಯ ಹಂತಗಳನ್ನು ಗುರುತಿಸಲು ಪ್ರಸ್ತುತ ಲೇಖನವು ಪ್ರಯತ್ನಿಸಿದೆ. ಮುಖ್ಯವಾಗಿ ಇಲ್ಲಿ ಗಮನಿಸಿರುವುದು ಬೆಂಗಳೂರು ಮತ್ತು ಕೆ.ಜಿ.ಎಫ್ ಈ ಎರಡು ಕೇಂದ್ರಗಳನ್ನು. ಏಕೆಂದರೆ ಕಾರ್ಮಿಕ ವರ್ಗದ ಚಟುವಟಿಕೆ ಚೆನ್ನಾಗಿ ಕಂಡುಬರುತ್ತಿದ್ದುದು ಇಲ್ಲಿ. ಹಾಗೆಯೇ ಮೈಸೂರು ಮತ್ತು ಭದ್ರಾವತಿಗಳನ್ನೂ ಉಲ್ಲೇಖಿಸಲಾಗುತ್ತದೆ. ಗಣನೀಯ ಸಂಖ್ಯೆಯಲ್ಲಿ ಗಂಡಸರನ್ನು ಹೆಂಗಸರನ್ನೂ ಕೆಲಸಕ್ಕೆ ಸೇರಿಸಿಕೊಳ್ಳುತ್ತಿದ್ದ ಪ್ಲಾಂಟೇಷನ್ ಉದ್ಯಮವು ಒಂದು ಬಲವಾದ ವ್ಯವಸ್ಥಿತ ಕಾರ್ಮಿಕ ಚಳವಳಿಯಾಗಿ ಬೆಳೆಯಲಿಲ್ಲ. ಅದಕ್ಕೆ ಕಾರಣಗಳನ್ನು ಊಹಿಸಬೇಕು ಅಷ್ಟೆ. ಹೆಂಗಸರೇ, ಹೆಚ್ಚಾಗಿದ್ದುದು, ಕೆಲಸದ ಋತು ಸಂಬಂಧ ಸೀಮಿತತೆ, ಮತ್ತು ಬಹುತೇಕ ಕಾರ್ಮಿಕರನ್ನು ದೂರದ ಊರುಗಳಿಂದ ಕರೆದು ತರುತ್ತಿದ್ದುದು. ಇವೆಲ್ಲ ಸೇರಿ ಉದ್ಯೋಗವನ್ನು ಅನಿಶ್ಚಿತ ವನ್ನಾಗಿ ಮಾಡುತ್ತಿದ್ದವು. ಅಲ್ಲದೆ ವ್ಯಾಪಕ ರಾಜಕೀಯ ಕಾರ್ಯಕ್ರಮಗಳಿದ್ದ ಕಾರ್ಮಿಕ ನಾಯಕರನ್ನು ಈ ಕಾರ್ಮಿಕ ಸಮೂಹವು ಆಕರ್ಷಿಸಲಿಲ್ಲ. ಕಾರ್ಮಿಕರ ಬದುಕು ಬಂಡವಾಳಶಾಹಿಯ ಅನುಭವವು ರೂಪಿಸಿದ ಸಾಂಸ್ಕೃತಿಕ ಮತ್ತು ರಾಜಕೀಯ ಪ್ರಕ್ರಿಯೆ ಗಳಿಗಿಂತಲೂ ಮಿಗಿಲಾಗಿ ವಸ್ತು ವಿಷಯ ಸಂಬಂಧಿಯಾದ ನಿರೂಪಣೆಯನ್ನು ಕೊಡಲು ಪ್ರಸ್ತುತ ಲೇಖನವು ಪ್ರಯತ್ನಿಸುತ್ತದೆ.
ಸಂಸ್ಥಾನದಲ್ಲಿ ಅಧಿಕಾರ
ಮೈಸೂರು ನಾಮಮಾತ್ರಕ್ಕೆ ವಸಾಹತುಶಾಹಿ ಆಳ್ವಿಕೆಯಿಂದ ಹೊರಗಾಗಿ ‘ಸ್ವತಂತ್ರ’ ವಾಗಿತ್ತು. ಆದರೂ ವಸಾಹತು ಸರಕಾರದ ಪರಮೋನ್ನತ ಪ್ರಭುತ್ವವು ಅದರ ಆರ್ಥಿಕಾಭಿವೃದ್ದಿಗೆ ಪರಿಣಾಮಕಾರಿಯಾದ ತಡೆಗಳನ್ನು ಹಾಕಿತ್ತು. ಎಂ.ವಿಶ್ವೇಶ್ವರಯ್ಯ, ಆಲ್ಫ್ರೆಡ್ ಚಾಟರ್ಟನ್ ಅಥವಾ ಮಿರ್ಜಾ ಇಸ್ಮಾಯಿಲ್ ಅಂತಹ ದಕ್ಷ ಆಡಳಿತಗಾರರ ಪ್ರತಿಭಾ ಸಂಪನ್ನ ದೂರದೃಷ್ಟಿಯ ಕ್ರಮಗಳಿದ್ದರೂ, ಪ್ರಭುತ್ವವು ಒಡ್ಡಿದ ತಡೆ ಪರಿಣಾಮಕಾರಿಯಾಗಿತ್ತು. ಆದರೆ ರಾಜಾಡಳಿತವಿದ್ದ ಸಂಸ್ಥಾನವೊಂದರಲ್ಲಿ ಅಧಿಕಾರದ ವ್ಯವಸ್ಥೆ ಬ್ರಿಟಿಷ್ ಇಂಡಿಯದ ವ್ಯವಸ್ಥೆಗಿಂತ ಕೆಲವು ಅಂಶಗಳಲ್ಲಿ ಬೇರೆಯಾಗಿತ್ತು. ಹಾಗಾಗಿ ಕಾರ್ಖಾನೆಗಳಲ್ಲಿ ಕೆಲಸದ ಗಂಟೆಗಳಿಗೆ ಸಂಬಂಧಿಸಿದಂತೆ ಕಾನೂನನ್ನು ಬ್ರಿಟಿಷ್ ಇಂಡಿಯಾದಲ್ಲಿ ಜಾರಿಗೆ ತಂದ ಕೆಲವು ವರ್ಷಗಳ ನಂತರ ಮೈಸೂರಿನಂತಹ ಸಂಸ್ಥಾನವು ಜಾರಿಗೆ ತರಬಹುದಾಗಿತ್ತು. ಅದೂ ಕಡ್ಡಾಯವೇನು ಆಗಿರಲಿಲ್ಲ. 1892ರ ಮೈಸೂರು ಕಾರ್ಖಾನೆಗಳ ಕಾನೂನಿಗೆ(ಮೈಸೂರ್ ಫ್ಯಾಕ್ಟರ್ಸಿ ಆಯಕ್ಟ್, 1892) 1914ರಲ್ಲಿ ತಿದ್ದುಪಡಿ ಮಾಡಿ ದಿನಕ್ಕೆ 11 ಗಂಟೆಗಳ ಕಾಲದ ದುಡಿಮೆಯನ್ನು ಜಾರಿಗೊಳಿಸಲಾಯಿತು, ಆಮೇಲೆ ಮತ್ತೆ 1925ರಲ್ಲಿ ಅದಕ್ಕೆ ತಿದ್ದುಪಡಿಯಾಗಿ ವಾರಕ್ಕೆ 60 ಗಂಟೆಗಳ ಕಾಲ ಎಂದಾಯಿತು. 1936ರಲ್ಲಿ ದಿನಕ್ಕೆ ಒಂಬತ್ತು ಗಂಟೆ ಕೆಲಸ ಜಾರಿಗೆ ಬಂದಿತು. ಆದರೆ ದೇಶಕ್ಕೆ ಸ್ವಾತಂತ್ರ್ಯ ಬರುವುದಕ್ಕೆ ಮುಂಚೆ ಬ್ರಿಟಿಷ್ ಇಂಡಿಯದಲ್ಲಿ ಜಾರಿಗೆ ಬಂದ ದಿನಕ್ಕೆ ಎಂಟು ಗಂಟೆಯ ದುಡಿಮೆಯ ಕಾನೂನು ಮೈಸೂರಿನಲ್ಲಿ ಕಾರ್ಯಗತವಾಗಲೇ ಇಲ್ಲ.
ತುಂಬಾ ಮುಖ್ಯವಾದ ಅಂಶ ಇದು. ಬ್ರಿಟಿಷ್ ಇಂಡಿಯದಲ್ಲಿ ನಡೆದ ಕಾರ್ಮಿಕ ಹೋರಾಟಗಳಿಂದ, 1926ರ ಟ್ರೇಡ್ ಯೂನಿಯನ್ ಆಕ್ಟ್ ಬರುವಂತಾಯಿತು. ಅದು ಕಾರ್ಮಿಕ ಸಂಘಗಳ(ಯೂನಿಯನ್ನುಗಳ) ಸ್ಥಾಪನೆಗೆ ಅನುಮತಿ ನೀಡಿ, ಚಳವಳಿಗಳು ನ್ಯಾಯಬದ್ಧವೆಂದು ಹೇಳಿತು. ಆದರೆ ಮೈಸೂರು 1941ರವರೆಗೂ ಅಂಥದೊಂದು ಶಾಸನವನ್ನು ಜಾರಿಗೆ ತರಲು ಬಲವಾಗಿ ನಿರಾಕರಿಸಿತು. ಆದರೆ ಯುದ್ಧ ಸಂದರ್ಭದಲ್ಲಿ ಉತ್ಪಾದನೆಯು ಶಿಖರಾವಸ್ಥೆಯಲ್ಲಿರುವಾಗ ಬೆಂಗಳೂರು, ಕೆ.ಜಿ.ಎಫ್ ಮತ್ತು ಭದ್ರಾವತಿಗಳಲ್ಲಿ ಪದೇ ಪದೇ ಉಂಟಾದ ಕೆಲಸದ ಅಸ್ತವ್ಯಸ್ತತೆಗಳಿಂದಾಗಿ ಇನ್ನು ಅದನ್ನು ಅಲಕ್ಷಿಸುವುದು ಸಾಧ್ಯವಾಗಲಿಲ್ಲ. 1941ರಲ್ಲಿ ಮೈಸೂರು ಸರಕಾರವು ತನ್ನ ಹಟವನ್ನು ಸಡಿಲಿಸಿತು. ತುರ್ತು ಕ್ರಮವಾಗಿ ಮೈಸೂರು ಟ್ರೇಡ್ ಯೂನಿಯನ್ ಆಕ್ಟ್ ಅನ್ನು ಅಂಗೀಕರಿಸಿತು.
ಟ್ರೇಡ್ ಯೂನಿಯನ್ನುಗಳಿಗೆ ಮೈಸೂರು ತೋರಿಸಿದ ಪ್ರತಿರೋಧಕ್ಕೆ ಎರಡು ಪರಿಗಣನೆಗಳು ಕಾರಣವಾಗಿದ್ದುವು. ಇಲ್ಲಿ ಯೂನಿಯನ್ನುಗಳ ರಚನೆಯನ್ನು ಕೋರುವಷ್ಟೇ ಪ್ರಮಾಣದಲ್ಲಿ ಕಾರ್ಖಾನೆಗಳಾಗಲಿ ಉದ್ಯಮಗಳಾಗಲಿ ಇಲ್ಲ ಎನ್ನುವುದು ಒಂದು ವಾದವಾಗಿತ್ತು. ಹೇಗೂ 1920ರ ವೇಳೆಗೆ ಸರಕಾರವೇ ಬೇಕಾದಷ್ಟು ಉದ್ಯಮಗಳನ್ನು ನಡೆಸುತ್ತಿತ್ತು. ರಾಷ್ಟ್ರೀಯ ಚಳವಳಿಯು ಮೈಸೂರಿನಲ್ಲಿ ಚುರುಕಾಗುತ್ತಿದ್ದಾಗ ಯೂನಿಯನ್ ಚಟುವಟಿಕೆಗಳು ಸುಲಭವಾಗಿ ಸರಕಾರ ವಿರೋಧಿ ಚಟುವಟಿಕೆಯಾಗಿ ತಿರುಗುವ ಸಂಭವ ವಿತ್ತು. ದಿವಾನರು ಪದೇ ಪದೇ ಕಾರ್ಮಿಕರಿಗೂ ನಿರ್ವಾಹಕ ಮಂಡಳಿಗೂ ನಡುವೆ ಏಳುತ್ತಿದ್ದ ವ್ಯಾಜ್ಯಗಳಲ್ಲಿ ತೀರ್ಮಾನ ಕೊಡುವ ಲೇಬರ್ ಕಮೀಶನರ್ ಆಗಿಯೂ ವರ್ತಿಸುತ್ತಿದ್ದರು. ಕೆಲವೊಮ್ಮೊಇದು ಕಾರ್ಮಿಕರಿಗೆ ಅನುಕೂಲಕರವಾಗಿರುತ್ತಿತ್ತು, 1930ರ ಕೆ.ಜಿ.ಎಫ್ ಚಳವಳಿಯ ಸಮಯದಲ್ಲಾದಂತೆ. ಆದ್ದರಿಂದ ಕಾರ್ಮಿಕರ ಹೆಸರಿನಲ್ಲಿ ನಡೆಸಬಹುದಾದ, ಕಾರ್ಮಿಕರೇ ನಡೆಸಬಹುದಾದ ಚಟುವಟಿಕೆಗಳಿಗೆ ತುಂಬಾ ಮಿತಿಗಳಿದ್ದುವು. ಒಂದು ಟ್ರೇಡ್ ಯೂನಿಯನ್ ಶಾಸನವು ಇದದ್ದು 1920 ಮತ್ತು 1930ರ ವರ್ಷ ಗಳುದ್ದಕ್ಕೂ ಆಗಾಗ ಕಾರ್ಮಿಕರು ಮುಷ್ಕರ ಮಾಡುವುದನ್ನೇನೂ ತಡೆಯಲಿಲ್ಲ. ರಾಷ್ಟ್ರೀಯತೆ, ಕಮ್ಯೂನಿಸಂ, ವಿಚಾರವಾದ ಅಥವಾ ಇನ್ನೂ ಕೆಳಮಟ್ಟದ ಜಾತಿಪರಿಗಣನೆ ಇವು ಯಾವುದೇ ಆಗಿರಲಿ, ಹೊರಗಿನ ರಾಜಕೀಯ ಆದರ್ಶಗಳ ಪ್ರಭಾವವನ್ನು ಅಡ್ಡಿಪಡಿಸಲಿಲ್ಲ ಅಥವಾ ಕಡಿಮೆ ಮಾಡಲಿಲ್ಲ.
ಪ್ರಾದೇಶಿಕ, ಐತಿಹಾಸಿಕ ಮತ್ತು ರಾಜಕೀಯ ಬೆಳವಣಿಗೆಗಳು
ಬೇರೆ ಬೇರೆ ಸಮಯಗಳಲ್ಲಿ ಬೇರೆೊಬೇರೆ ಸ್ಥಳಗಳಲ್ಲಿ ನಡೆದ ಕಾರ್ಮಿಕ ಚಟುವಟಿಕೆಗಳನ್ನು ಅರ್ಥಮಾಡಿಕೊಳ್ಳಬೇಕಾದರೆ ಕೈಗಾರಿಕೆಯ ನಿರ್ದಿಷ್ಟ ಲಕ್ಷಣಗಳು, ನೇಮಕಾತಿಯ ಬಗೆಗೆ ರೂಢಿಯಲ್ಲಿದ್ದ ಕ್ರಮಗಳು ಹಾಗೂ ಕಾರ್ಮಿಕ ಶಕ್ತಿಯ ರಚನೆ ಇವುಗಳ ಪರಿಜ್ಞಾನ ಅತ್ಯಂತ ಅವಶ್ಯಕ. ಇದು ಮೈಸೂರಿನ ಕಾರ್ಮಿಕರಿಗೆ ಪ್ರಿಯವಾಗುವ ಮತ್ತು ಬೇರು ಬಿಡಬಹುದಾಗಿದ್ದ ರಾಜಕೀಯ ಸಿದ್ಧಾಂತಗಳ ಬಗೆಗೆ ನಮಗೆ ಕೆಲವು ಸುಳಿವುಗಳನ್ನು ಕೊಡುತ್ತದೆ.
ನಿದರ್ಶನಕ್ಕೆ, ಬೆಂಗಳೂರು ಟೀಪುವಿನ ಕಾಲದಲ್ಲಿಯೇ ಬಟ್ಟೆಗಳನ್ನೂ ಯುದ್ಧೋಪಕರಣ ಗಳನ್ನೂ ತಯಾರಿಸುವ ಕೇಂದ್ರವಾಗಿತ್ತು. ಅದರ ನಂತರ 19ನೆಯ ಶತಮಾನದಲ್ಲಿ ಸುದೀರ್ಘ ಕಾಲದ ನಿರುದ್ಯಮೀಕರಣಕ್ಕೆ ತುತ್ತಾಯಿತು. 1880ರ ಕೊನೆಗೆ ಬಟ್ಟೆ ಗಿರಣಿಗಳನ್ನು ಸ್ಥಾಪಿಸಲು ಪ್ರಯತ್ನಗಳು ನಡೆದುವು. ಆಗ ಪ್ರಾರಂಭವಾದ ಬಿನ್ನೀಸ್ ಮತ್ತು ಮಹಾರಾಜ ಮಿಲ್ಲುಗಳು; ಮೈಸೂರು ಸರಕಾರದ ಉದಾರ ನೆರವಿನಿಂದಲೂ ನಿರ್ವಾಹಕರ ದಕ್ಷತೆಯಿಂದಲೂ 20ನೆಯ ಶತಮಾನದಲ್ಲಿ ಉಳಿದುಕೊಂಡು ಬಂದುವು. 1920ರ ಮಧ್ಯದ ವೇಳೆಗೆ ಬೆಂಗಳೂರು ಒಂದು ಬಗೆಯ ಮಿಶ್ರ ಕೈಗಾರಿಕಾ ಚಿತ್ರವನ್ನು ಬೆಳೆಸಿಕೊಂಡಿತು. ಮೊದಲನೆಯ ಮಹಾಯುದ್ಧದ ಗತಿಯಿಂದಾಗಿ, ಹಲವು ಸಣ್ಣ ಪ್ರಮಾಣದ ಬಟ್ಟೆ ಗಿರಣಿಗಳು, ತಂಬಾಕು ಕಾರ್ಖಾನೆಗಳು, ಚರ್ಮ ಹದಗೊಳಿಸುವ ಘಟಕಗಳು, ಮುದ್ರಣಾಲಯಗಳು, ಕೂಡುವಲಯದ ಉದ್ಯಮಗಳು ವಿದ್ಯುತ್ ಪರಿವರ್ತಕ ಗಳಿಂದ ಸಾಬೂನುಗಳವರೆಗೆ ವಿಧವಿಧವಾದ ವಸ್ತುಗಳನ್ನು ಉತ್ಪಾದಿಸ ತೊಡಗಿದುವು. ಎರಡನೆಯ ಮಹಾಯುದ್ಧವು ಕೈಗಾರಿಕಾ ಚಟುವಟಿಕೆಗಳಿಗೆ ಇನ್ನೂ ಹೆಚ್ಚಿನ ಚಾಲನೆಯನ್ನು ಒದಗಿಸಿತು. ಇದ್ದ ಕೈಗಾರಿಕಾ ಘಟಕಗಳ ಕಾರ್ಯ ಸಾಮರ್ಥ್ಯವನ್ನು ಗಣನೀಯವಾಗಿ ವಿಸ್ತರಿಸಲಾಯಿತು, ಹೊಸ ಹೊಸ ಘಟಕಗಳನ್ನು ತೆರೆಯಲಾಯಿತು. ಇವುಗಳ ಜೊತೆಗೆ ಕೂಡುವಲಯದ ಉದ್ಯಮಗಳ ಯಶಸ್ಸು, ಕೈಗಾರಿಕೆಗಳಿಗೆ ಸರಕಾರವು ನೀಡುವ ನೆರವಿಗೆ ಸಂಬಂಧಿಸಿದ ನೀತಿ ಇವುಗಳಿಂದಾಗಿ ಹಿಂದೂಸ್ತಾನ್ ಏರೋನಾಟಿಕಲ್ ಲ್ಯಾಬೊರೇಟರಿ ಯಂತಹ ಭಾರೀ ಪ್ರಮಾಣದ ಘಟಕಗಳು 1940ರ ವರ್ಷಗಳಲ್ಲಿ ಬೆಂಗಳೂರಿನಲ್ಲಿ ಪ್ರಾರಂಭವಾದವು.
ಕೆ.ಜಿ.ಎಫ್.ನ ಬೆಳವಣಿಗೆ ಸ್ಪಷ್ಟವಾಗಿಯೇ ಭಿನ್ನವಾಗಿತ್ತು. ಮೊದಲನೆಯ ಶೋಧನ ಕಾರ್ಯವು ನಡೆದದ್ದು 1873ರಲ್ಲಿ. ಅದು ಯಶಸ್ವಿಯಾಗಲಿಲ್ಲ. ಚಾಂಪಿಯನ್ ಲೋಡ್ ಅನ್ನು ಶೋಧಿಸುವರೆಗೆ ಚಿತ್ರವು ಹಾಗೆಯೇ ಇತ್ತು, ಆದರೆ ಅದಾದ ನಂತರ ಬಂಜರು ಪ್ರದೇಶವು ಬಹುಜಾಗ್ರತೆಗಾಗಿ ಗಿಜಿಗಟ್ಟುವ ಗಣಿಗಾರಿಕೆಯ ಕೇಂದ್ರವಾಗಿ ಪರಿವರ್ತಿತ ವಾಯಿತು. ಎರಡು ವಸತಿಗಳು ರಾಬರ್ಟ್ಸನ್ ಪೇಟೆ ಮತ್ತು ಆ್ಯಂಡರ್ಸನ್ ಪೇಟೆ, ಅಸ್ತಿತ್ವಕ್ಕೆ ಬಂದುದಲ್ಲದೆ, ಕಂಪೆನಿಯೂ ಕಟ್ಟಿಸಿದ ಹಲವು ಗುಡಿಸಲ ಸಾಲುಗಳು ಅಥವಾ ‘‘ಕೂಲಿಲೈನು’’ಗಳು ತಲೆಯೆತ್ತಿದುವು. ಕೆ.ಜಿ.ಎಫ್.ಪಟ್ಟಣವೇ ಈ ಕೈಗಾರಿಕೆಯ ಸೃಷ್ಟಿ. ಅದು ಸ್ವಯಂಪೂರ್ಣವಾದ, ಗಣಿಗಾರಿಕೆಗೆ ಸಂಬಂಧಿಸಿದ ಚಟುವಟಿಕೆಗಳಲ್ಲಿ ಮಾತ್ರವೇ ನಿರತರಾದವರನ್ನು ಒಳಗೊಂಡ ಪಟ್ಟಣವಾಯಿತು.
ಆಳದಲ್ಲಿ ಕೆಲಸ ಮಾಡುವುದರ ಅಪಾಯಗಳು
ಗಣಿಗಳು 8000 ಅಡಿ ಆಳವನ್ನು ಮುಟ್ಟಿದ್ದುವು. ಉರಿಗಾಂ, ನಂದಿದುರ್ಗ, ಮೈಸೂರು, ಪಾಲ್ಫಾಟ್ ಮತ್ತು ಚಾಂಪಿಯನ್ ರೀಫ್-ಈ ಐದು ಕಾರ್ಯತತ್ಪರವಾಗಿದ್ದ ಗಣಿಗಳಲ್ಲಿ ಕೆಲಸ ಮಾಡುವವರನ್ನು ಕಟ್ಟೆಚ್ಚರಿಕೆಯಿಂದ ಉಸ್ತುವಾರಿ ನೋಡುತ್ತಿದ್ದುದು ಆ ಕಾಲದ ಮೈಸೂರು ರಾಜ್ಯದ ಬೇರೆ ಯಾವುದೇ ಕೈಗಾರಿಕೆಯ ಪರಿಸ್ಥಿತಿಗಿಂತ ಬೇರೆಯೇ ಆಗಿತ್ತು. ಅಷ್ಟೇಕೆ, ಭಾರತದಲ್ಲೇ ಬೇರೊಂದು ಉದ್ಯಮದ ಪರಿಸ್ಥಿತಿಗಿಂತ ಅದು ಬೇರೆಯಾಗಿತ್ತು. ಬೆಂಗಳೂರು ತಂಬಾಕು ಕಾರ್ಖಾನೆಯಲ್ಲಾಗಲಿ, ಬಟ್ಟೆ ಗಿರಣಿಗಳಲ್ಲಾಗಲಿ ಅಷ್ಟೇ ಕಡಿಮೆ ಪ್ರಮಾಣದ ವೇತನ ಕೊಡುತ್ತಿದ್ದರಾದರೂ ಅಂತಹ ಯಾವುದೇ ಉದ್ಯಮದಲ್ಲೂ ಚಿನ್ನದ ಗಣಿಗಾರನು ಗಟ್ಟಿ ಬಂಡೆಯನ್ನು ಒಡೆದು ಕೆಲಸ ಮಾಡುವ ಅತೀವ ಶ್ರಮವಾಗಲಿ ಅಪಾಯವಾಗಲೀ ಇರಲಿಲ್ಲ. ಉತ್ಪಾದನೆ ಚಿನ್ನದ ಸ್ವರೂಪದಿಂದಾಗಿ ಭಾರತದ ಎಲ್ಲಾ ಕಡೆಗಳಿಂದ ಬಂದ ಕಾರ್ಮಿಕರೂ 1907ರ ಮೈಸೂರು ಗಣಿಗಾರಿಕೆ ನಿಯಮಗಳಿಗೆ(ಮೈಸೂರ್ ಮೈನಿಂಗ್ ರೂಲ್ಸ್) ಒಳಪಟ್ಟಿದ್ದರು. ಅವರ ಅನ್ವಯ ಕೆಲಸಗಾರರನ್ನು ‘ಗಣಿಯಿಂದ ಹೊರಹಾಕ’ಬಹುದಾಗಿತ್ತು, ರಾಜ್ಯದಿಂದ ಹೊರಕ್ಕೆ ಕಳಿಸಬಹುದಾಗಿತ್ತು. ಗಣಿಗಾರಿಕೆಗೆ ಸಂಬಂಧಿಸಿದ ಯಾವುದೇ ವಸ್ತುವನ್ನು ಕೊನೆಗೊಂಡು ಮೇಣದ ಬತ್ತಿಯನ್ನು ಸಹ- ಇಟ್ಟುಕೊಂಡಿದ್ದರೆ ಅಂಥವನಿಗೆ ಜುಲ್ಮಾನೆ ವಿಧಿಸಬಹುದಾಗಿತ್ತು ಮತ್ತು ಜೈಲಿಗೆ ಹಾಕಬಹುದಾಗಿತ್ತು. ‘ಕೂಲಿಗಳ ವ್ಯವಸ್ಥೆಯನ್ನು ಕೆಡಿಸುತ್ತಿದ್ದಾನೆ’ ಎಂಬು ಶಂಕೆಯುಂಟಾದರೆ ಅಂತಹವನನ್ನೂ ಈ ಕಾನೂನಿನನ್ವಯ ಶಿಕ್ಷೆಗೊಳಪಡಿಸಬಹುದಾಗಿತ್ತು. ಈ ಪ್ರದೇಶದಲ್ಲಿ ಕಂಪೆನಿಯು ಎಷ್ಟು ಶಿಕ್ಷೆಗೊಳಪಡಿಸ ಬಹುದಾಗಿತ್ತು, ಈ ಪ್ರದೇಶದಲ್ಲಿ ಕಂಪೆನಿಯು ಎಷ್ಟು ಬಲವಾಗಿದ್ದಿತೆಂದರೆ ಅದು ತಾನೇ ಒಂದು ಮಿನಿ ‘ಸರ್ಕಾರ’ದಂತೆ ಕೆಲಸ ಮಾಡುತ್ತಿತ್ತು.
ಹೀಗೆ ಕೇಂದ್ರೀಕೃತವಾದ ಕಾರ್ಮಿಕ ವರ್ಗದ ನೆಲೆಗೆ ವಿರುದ್ಧವಾದ ರೀತಿಯಲ್ಲಿ ಬೆಂಗಳೂರಿನ ಕಾರ್ಮಿಕರು ನಗರದಾದ್ಯಂತ ಸಣ್ಣ ಸಣ್ಣ ತಂಡಗಳಾಗಿ ಹರಡಿಹೋಗಿದ್ದರು. ಅಂದರೆ ಅರ್ಧ ಕಾರ್ಮಿಕರನ್ನು ಸಂಘಟಿಸುವುದಕ್ಕೆ ನೆರೆ ಹೊರೆಯ ಪ್ರದೇಶಕ್ಕಿಂತ ಕೆಲಸದ ಸ್ಥಳವೇ ಹೆಚ್ಚು ಸಂಭವನೀಯ ಪ್ರದೇಶವಾಗಿತ್ತು ಎಂದು. ಆದ್ದರಿಂದ ಚಳವಳಿಗಳು ಎಲ್ಲಾ ಘಟಕಗಳಲ್ಲೂ ಕ್ಷಿಪ್ರವಾಗಿ ಹರಡುವ ಅವಕಾಶಗಳು ಗಣಿಗಳಿಗಿಂತ ಕಡಿಮೆ ಯಾಗಿದ್ದುವು. ಅಲ್ಲಾದರೆ ಗಣಿಪಾಳೆಯದಲ್ಲಿ ಒಂದು ಚಳವಳಿಯು ಕಾಡುಗಿಚ್ಚಿನಂತೆ ವೇಗವಾಗಿ ಹರಡುತ್ತದೆ. ಕೆ.ಜಿ.ಎಫ್.ನಲ್ಲಿ ಎಂಜಿನಿಯರುಗಳು ಮತ್ತು ನಿರ್ವಾಹಕ ಸಿಬ್ಬಂದಿ ಸಾಮಾನ್ಯ ಕಾರ್ಮಿಕರಿಗಿಂತ ಅತಿ ಹೆಚ್ಚು ವೇತನ ಪಡೆದು ಬೇರೆಯೇ ವರ್ಗವಾಗಿಬಿಟ್ಟಿದ್ದುದು ಮಾತ್ರವಲ್ಲ, ಜನಾಂಗದಿಂದಲೂ ಅವರು ಬೇರೆಯಾಗಿದ್ದರು. ಏಕೆಂದರೆ ಮೇಲಧಿಕಾರಿಗಳೆಲ್ಲರೂ ಯುರೋಪಿಯನ್ನರೇ ಆಗಿದ್ದರು. ಕಾರ್ಮಿಕರು ಸಂಪೂರ್ಣವಾಗಿ ಭಾರತೀಯರು. ಅಲ್ಲದೆ ಒಂದೇ ಬಗೆಯ ಕೆಲಸವನ್ನು (ಉದಾಹರಣೆಗೆ ಎಂಜಿನ್ ಚಾಲಕ) ಮಾಡುವ ಯೂರೋಪಿಯನ್ನನು ಭಾರತಿಯ ಎಂಜಿನ್ ಚಾಲಕನಿಗಿಂತ 15ರಿಂದ 20 ಪಟ್ಟು ಹೆಚ್ಚು ವೇತನವನ್ನು ಪಡೆಯುತ್ತಿದ್ದನು. ಇದಕ್ಕೆ ವಿರುದ್ದವಾಗಿ ಬೆಂಗಳೂರು ಮತ್ತು ಭದ್ರಾವತಿಯಂತಹ ಸ್ಥಳಗಳಲ್ಲಿ ಜನಾಂಗ ಪಕ್ಷಪಾತವು ಎಂದೂ ಅಷ್ಟು ತೀವ್ರವಾಗಿರಲಿಲ್ಲ.
ಕಾರ್ಮಿಕ ವರ್ಗದ ರಚನೆ
ಕೆ.ಜಿ.ಎಫ್ ಮತ್ತು ಬೆಂಗಳೂರುಗಳೆರಡರಲ್ಲೂ ಇದ್ದ ಹೆಚ್ಚು ಸಂಖ್ಯೆಯ ಕೆಲಸಗಾರರು ನೆರೆಯ ಮದರಾಸ್ ಪ್ರೆಸಿಡೆನ್ಸಿಯಿಂದ ಬಂದು ನೆಲೆಸಿದವರು. ಹಾಗೆಯೇ ಬೆಂಗಳೂರಿನ ಬಟ್ಟೆ ಗಿರಣಿ, ತಂಬಾಕು ಕಾರ್ಖಾನೆಗಳ ಬಹುತೇಕ ಕೆಲಸಗಾರರೂ ಸೇಲಂ, ಚಿತ್ತೂರು, ಅನಂತಪುರ, ಉತ್ತರ ಆರ್ಕಾಟ್ ಮೊದಲಾದ, ಮದರಾಸ್ ಪ್ರೆಸಿಡೆನ್ಸಿಯ ಜಿಲ್ಲೆಗಳಿಂದ ಬಂದವರು. ಅಲ್ಲಿದ್ದ ಮೈಸೂರು ರಾಜ್ಯದ ಕೆಲಸಗಾರರು ಕಡಿಮೆ. ಬೆಂಗಳೂರಿನ ಕಾರ್ಮಿಕರು ಮಧ್ಯಮ ಮತ್ತು ಕೆಳ ಜಾತಿಗಳಿಂದ ಬಂದವರೇ ಹೆಚ್ಚಾಗಿದ್ದರೆ, ಕೆ.ಜಿ.ಎಫ್. ಕೆಲಸಗಾರರು ಮುಖ್ಯವಾಗಿ ಮದರಾಸ್ ಪ್ರೆಸಿಡೆನ್ಸಿಯ ಆದಿದ್ರಾವಿಡ (ಪರಯ) ಜಾತಿಗಳಿಂದ ಬಂದವರು. 1930ರಲ್ಲಿ ಕೆ.ಜಿ.ಎಫ್.ಕೆಲಸಗಾರರಲ್ಲಿ ಅರ್ಧಕ್ಕಿಂತ ಹೆಚ್ಚು ಜನರು ಪರಯರು. ಮೈಸೂರು ರಾಜ್ಯದ ಕೈಗಾರಿಕೆಗಳಲ್ಲಿ ತಮಿಳು ಮಾತನಾಡುವವರ ಪ್ರಾಧಾನ್ಯವಿದ್ದರೂ ಇಲ್ಲಿ ಪರಿಶೀಲನೆಯಲ್ಲಿರುವ ಕಾಲಾವಧಿಯಲ್ಲಿ ಭಾಷಾ ಆಧಾರದ ಮೇಲೆ ಚಲನೆಯು ಹೆಚ್ಚು ಕಡಿಮೆ ಇರಲೇ ಇಲ್ಲವೆಂದು ಹೇಳಬೇಕು.
ಕೆ.ಜಿ.ಎಫ್.ನಲ್ಲಿ ಜಾತಿ/ವರ್ಗ ಪರಿಗಣನೆಗಳು ಒಂದರ ಮೇಲೊಂದು ಬಿದ್ದು, ರಾಜಕೀಯ ಚಳವಳಿಗಳ ಯಶಸ್ವಿಗೆ ತಕ್ಕ ಪರಿಸ್ಥಿತಿಯನ್ನು ರೂಪಿಸಿದುವು. ಬೆಂಗಳೂರಿನ ಕಾರ್ಮಿಕರಲ್ಲಿ ಗಣನೀಯವಾಗಿ ವ್ಯಕ್ತವಾದ ರಾಷ್ಟ್ರೀಯತಾ ಹೋರಾಟದ ಆಕರ್ಷಣೆ ಕೆ.ಜಿ.ಎಫ್.ನಲ್ಲಿ ಹೆಚ್ಚು ಕಡಿಮೆ ಇರಲೇ ಇಲ್ಲ. ಏಕೆಂದರೆ ಜಾತಿ ಮತ್ತು ವರ್ಗ ಈ ಎರಡೂ ದಬ್ಬಾಳಿಕೆಗಳಿಗೆ ತುತ್ತಾದ ಆದಿದ್ರಾವಿಡರಿಗೆ ರಾಷ್ಟ್ರೀಯ ಮನೋಧರ್ಮವು ಮುಖ್ಯ ಕಾಳಜಿಯಾಗಲಿಲ್ಲ. ಅಲ್ಲಿ ಕಮ್ಯೂನಿಸ್ಟರೇ ಸ್ವಲ್ಪ ಮಟ್ಟಿಗೆ ಯಶಸ್ಸು ಪಡೆದರು. ಆದರೆ, ಜಾತಿಯ ಪ್ರಶ್ನೆಗೆ ಕುರುಡಾದ ಚಳವಳಿಯು ಪರಿಶಿಷ್ಟ ಜಾತಿಗಳ ಒಕ್ಕೂಟಕ್ಕೂ ಕಮ್ಯೂನಿಸ್ಟರಿಗೂ ನಡುವೆ 1946ರಲ್ಲಿ ಉಗ್ರ ಘರ್ಷಣೆಗಳಿಗೆ ದಾರಿ ಮಾಡಿಕೊಟ್ಟಿತು.
ಬೆಂಗಳೂರಿನಂಥ ನಗರಗಳಲ್ಲಿ ರಾಷ್ಟ್ರೀಯವಾದಿಗಳು ಸಫಲರಾಗಿದ್ದರು. ಏಕೆಂದರೆ ಅಲ್ಲಿ ಕಾಂಗ್ರೆಸ್ ನಾಯಕತ್ವದಲ್ಲಿ ಮಧ್ಯಮವರ್ಗದ ಜನರನ್ನು ಒಂದೆಡೆ ತರುವಂತಹ ಕೆಲಸ ಸಾಧ್ಯವಾಗಿತ್ತು. ಬೆಂಗಳೂರಿನ ಕಾರ್ಮಿಕರು ಒಂದು ಜಾತಿಗಾಗಲಿ, ಪ್ರದೇಶಕ್ಕಾಗಲಿ, ಕುಲಕ್ಕಾಗಲಿ ಅಷ್ಟು ನಿಕಟವಾಗಿ ಸೇರಿದವರಾಗಿರಲಿಲ್ಲ. ಆದ್ದರಿಂದ ಅವರನ್ನು ರಾಷ್ಟ್ರದ ಸ್ವಾತಂತ್ರಕ್ಕಾಗಿ ಹೋರಾಡುವ ಐತಿಹಾಸಿಕ ರಾಷ್ಟ್ರೀಯತೆಯ ಕರೆಯನ್ನು ಕುರಿತು ಅಲಕ್ಷ್ಯದಿಂದಿದ್ದರು. ಅವರನ್ನು ಇತಿಹಾಸಕಾರರು ‘‘ರಾಷ್ಟ್ರೀಯತಾ ವಿರೋಧಿ’’ಗಳೆಂದೇ ಕರೆದಿರುವುದೂ ಉಂಟು.
ಇದು, ರಾಜಕೀಯ ರಾಷ್ಟ್ರೀಯತೆಯ ನಿರ್ದೇಶನಗಳಿಗನುಸಾರವಾಗಿ ಆರ್ಥಿಕ ವಿಚಾರಗಳು ಮತ್ತು ಬೇಡಿಕೆಗಳಿಗೆ ಕಾರ್ಮಿಕ ಚಳವಳಿಯು ಅಧೀನವಾಗಿತ್ತು ಎಂದು ಸೂಚಿಸಬೇಕಾಗಿಲ್ಲ. ನೌಕರಿಗೆ ಅಪಾಯವನ್ನು ತರುವಂತಿದ್ದ ತಾಂತ್ರಿಕ ಬದಲಾವಣೆಗಳನ್ನೂ ಕೆಲಸದ ವೇಗ ಅಥವಾ ಉತ್ಕಟತೆಯನ್ನೂ ಪ್ರತಿಭಟಿಸಲು, ಯಾವಾಗಲೂ ಯಶಸ್ವಿಯಾಗದೆ ಹೋದರೂ ಪ್ರಯತ್ನ ಮಾಡಿ, ಮುಂದಾದವರು ಬೆಂಗಳೂರಿನ ಕಾರ್ಮಿಕರು. 1936ರಲ್ಲಿ ನಡೆದ ತಂಬಾಕು ಕಾರ್ಖಾನೆಯ ಮುಷ್ಕರದಲ್ಲಿ ಇದು ಕಂಡುಬಂದಿತು. 1910 ಮತ್ತು 1940ರ ನಡುವಣ ಕಾಲಾವಧಿಯಲ್ಲಿ ಸಾಮಾನ್ಯವಾಗಿ ನಾಯಕರಿಲ್ಲದ ಕಾರ್ಮಿಕರು ಬಂಡವಾಳಶಾಹಿ ಕಾರ್ಯಕ್ಷೇತ್ರದ ನಿಯಮ ನಿಬಂಧನೆಗಳ ವಿರುದ್ಧವಾಗಿಯೂ ವೃತ್ತಿಗೌರವ ಹಾಗೂ ಉತ್ತಮತರ ಪರಿಸ್ಥಿತಿಗಳಿಗಾಗಿಯೂ ಹೋರಾಡಿದುದು ಕಂಡುಬಂದಿತು. ಹೋರಾಟಗಳಿಗೆ ಯಾವಾಗಲೂ ಗೆಲುವಾಗುತ್ತಿರಲಿಲ್ಲ. ಆದರೆ ಸಾಮ್ರಾಜ್ಯಶಾಹಿಯ ವಿರುದ್ಧವಾದ ಬೃಹತ್ ಆಂದೋಲನದಲ್ಲಿ ತಮ್ಮ ಮಿತ್ರಪಕ್ಷವನ್ನು ಬಲಗೊಳಿಸಲು ಆಸಕ್ತರಾದವರ ಗಮನವನ್ನು ಅವು ಸೆಳೆದವು. ಈ ಕಾಲಾವಧಿಯಲ್ಲಿ ಕಾರ್ಮಿಕರ ಹೋರಾಟಗಳು ಪಡೆದುಕೊಂಡ ರೂಪಗಳ ಸಂಕ್ಷಿಪ್ತ ವಿಶ್ಲೇಷಣೆಯಿಂದ ನಾವು ಮೈಸೂರು ರಾಜ್ಯದಲ್ಲಿ ಟ್ರೇಡ್ ಯೂನಿಯನ್ ತತ್ವವು ವಿಜಯ ಸಾಧಿಸಿದ ಸನ್ನಿವೇಶಗಳನ್ನು ಅರ್ಥಮಾಡಿಕೊಳ್ಳಲು ಸಹಾಯವಾಗುತ್ತದೆ.
ಕಾರ್ಮಿಕ ಪ್ರತಿಭಟನೆಯ ರೂಪಗಳು
ಬಂಡವಾಳಶಾಹಿಯ ಕಾರ್ಯಕ್ಷೇತ್ರದಲ್ಲಿ ಕೆಲಸದ ಪರಿಸ್ಥಿತಿಗಳ ವಿರುದ್ಧವಾಗಿ ಪ್ರತಿಭಟನೆಯೆನ್ನುವುದು ಬಂಡವಾಳಶಾಹಿಯಷ್ಟೇ ಹಳೆಯದು. ಕೆ.ಜಿ.ಎಫ್. ಮತ್ತು ಬೆಂಗಳೂರುಗಳೆರಡರಲ್ಲೂ ಸುವ್ಯಕ್ತವಾದ ನಾಯಕತ್ವವೊಂದು ರೂಪುಗೊಳ್ಳುವುದಕ್ಕೆ ಮುಂಚಿತವಾಗಿಯೇ ಈ ಹೋರಾಟಗಳು ಯಾರಿಗೂ ಊಹಿಸಲು ಕೂಡ ಸಾಧ್ಯವಿದ್ದಿರದಷ್ಟು ಫಲಗಳನ್ನು ನೀಡಿದ್ದವು. ಎಲ್ಲಕ್ಕಿಂತ ಮುಖ್ಯವಾಗಿ ಕಾರ್ಮಿಕರು ತಮ್ಮ ಜೀವನ ಜಗತ್ತನ್ನು ವಿಶ್ಲೇಷಣೆ ಮಾಡತೊಡಗಿದುದಕ್ಕೂ, ಕೆ.ಟಿ.ಭಾಷ್ಯಂ, ಎಸ್.ಡಿ.ಶಂಕರ್ ಅಥವಾ ಪಿ.ಆರ್.ಕೆ.ಶರ್ಮ ಇಂತಹ 1920ರ ಸುಮಾರಿನಲ್ಲಿ ಕಾರ್ಮಿಕರನ್ನೇ ಸಂಘಟಿಸಲು ಉದ್ಯುಕ್ತರಾದ ಮಧ್ಯಮವರ್ಗದ ಕಾರ್ಮಿಕ ನಾಯಕರ ವಿಚಾರಗಳಿಗೂ ಸಂಬಂಧ ಕಡ್ಡಾಯವಾಗಿ ಉಂಟಾಗಿರಲಿಲ್ಲ. ಸ್ಥೂಲವಾಗಿ ಹೇಳುವುದಾದರೆ ಟ್ರೇಡ್ ಯೂನಿಯನ್ ಚೌಕಟ್ಟಿನೊಳಗೆ ಅಥವಾ ಅದರ ಹೊರಗೆ ವ್ಯಕ್ತವಾದ ಕಾರ್ಮಿಕರ ಪ್ರತಿಭಟನೆಗಳು ಐದು ಬೇರೆ ಬೇರೆ ಬಗೆಗಳಾಗಿದ್ದುವು. ಇವು ಒಂದೊಂದನ್ನು ಪ್ರತ್ಯೇಕವಾಗಿ ಚರ್ಚಿಸಬೇಕು. ಏನೇ ಇರಲಿ, ಒಂದು ಬಗೆಯ ಸಾಮೂಹಿಕ ಕ್ರಿಯೆಯನ್ನು ಕೆಲಸಗಾರರಲ್ಲಿ ಪ್ರಚೋದಿಸಿದ ಅಂಶಗಳು ಬಿಡಿಬಿಡಿಯಾಗಿ ಸಂಬಂಧರಹಿತವಾಗಿರಲಿಲ್ಲ. ಅನೇಕ ವೇಳೆ ಅನೇಕ ಬೇಡಿಕೆಗಳನ್ನು ಮುಂದಿಡಲು, ಆಡಳಿತ ವರ್ಗದ ವಿರುದ್ಧವಾಗಿ ಅಡಗಿಟ್ಟುಕೊಂಡಿದ್ದ ದೂರುಗಳನ್ನು ಎತ್ತಿ ತೋರಿಸಲು, ಅವರ ಶಕ್ತಿಯ ಎದುರಾಗಿ ಕಾರ್ಮಿಕರ ಐಕ್ಯತೆಯ ಶಕಿ್ತ ಎಷ್ಟಿದೆಯೆಂಬುದನ್ನು ತೋರಿಸಿಕೊಡಲು ಈ ಮುಷ್ಕರಗಳು ಸರಿಯಾದ ಸಂದರ್ಭ ಗಳಾಗುತ್ತಿದ್ದುವು.
ಕೆಲಸದ ಪುನರ್ ವ್ಯವಸ್ಥೆಯ ವಿರುದ್ಧ ಪ್ರತಿಭಟನೆಗಳು
ಕೆಲಸದ ಸ್ಥಳದಲ್ಲಿ ನಡೆಯುವ ತಾಂತ್ರಿಕ ಬದಲಾವಣೆಗಳು ಅನೇಕ ವೇಳೆ ಕೆಲಸವನ್ನು ಒತ್ತಡಗೊಳಿಸುತ್ತಿದ್ದವು. ಆದರೆ ಅದಕ್ಕೆ ತಕ್ಕಂತೆ ಕೂಲಿ ಹೆಚ್ಚುತ್ತಿರಲಿಲ್ಲ. ಹಲವರನ್ನು ಅನಗತ್ಯವೆಂದು ಕೆಲಸದಿಂದ ವಜಾ ಮಾಡುತ್ತಿದ್ದುದೂ ಉಂಟು. ನಿದರ್ಶನಕ್ಕೆ, 1920ರ ಮಧ್ಯಭಾಗದಲ್ಲಿ ಹತ್ತಿ ಗಿರಣಿಗಳಲ್ಲಿ ಡಾಬಿ ಮಗ್ಗಗಳನ್ನು ಅಳವಡಿಸಲಾಯಿತು, ಜೊತೆಗೇ ದಿನಕ್ಕೆ ಹತ್ತುಗಂಟೆ ಕೆಲಸದ ಕ್ರಮವೂ ಜಾರಿಗೆ ಬಂದಿತು. ಇದರಿಂದ ನೇಕಾರರಿಗೆ ಅಪಾರವಾದ ಕಷ್ಟಗಳುಂಟಾದವು. ಅವರು ಇನ್ನೂ ಹೆಚ್ಚು ಕಷ್ಟಪಟ್ಟು ದುಡಿಯಬೇಕಾಯಿತು. ತುಂಡು ಉದ್ಯೋಗದವರಾಗಿ ಅವರ ಉತ್ಪಾದನೆ ಕಡಿಮೆಯಾಗಿ ಸಿಕ್ಕುವ ವೇತನವೂ ಕಡಿಮೆಯಾಯಿತು. ಕೆಲವು ಸಂದರ್ಭಗಳಲ್ಲಿ ಮಾಡಿಮುಗಿಸಿದ ಎತ್ತಿಗೆಗಳ ದಾಖಲೆ ಮಾಡುವ ಗಡಿಯಾರಗಳಲ್ಲಿ ಸಣ್ಣಪುಟ್ಟ ಹೊಂದಾಣಿಕೆ ಮಾಡಿ ಹೆಚ್ಚಾಗಿ ಸಂಪಾದಿಸುವ ಹಾಗೆ ಅಥವಾ ಬರುತ್ತಿರುವುದು ಕಡಿಮೆಯಾಗದ ಹಾಗೆ ಮಾಡಿಕೊಂಡರು. ಈ ರೀತಿಯಾಗಿ ಅವರು ಮೊದಲು 60 ಗಂಟೆಗಳ ವಾರದಲ್ಲಿ 70,000 ಎತ್ತಿಗೆ(Picks)ಗಳನ್ನು ದಾಖಲಿಡಬೇಕಾಗಿದ್ದಾಗ, 54 ಗಂಟೆಗಳ ವಾರದಲ್ಲಿ 75,000 ಎತ್ತಿಗೆಗಳ ಬೇಡಿಕೆಯನ್ನು ದಾಖಲೆಯಲ್ಲಿ ಪೂರೈಸಿದರು.
ಇತರ ಕೆಲಸ ಸಂದರ್ಭಗಳಲ್ಲಿ ಕೆಲಸಗಾರನು ತಮ್ಮ ಜೀವನೋಪಾಯದ ಮೇಲೆ ಹಾನಿಯನ್ನು ಉಂಟು ಮಾಡುತ್ತಿದ್ದ ತಾಂತ್ರಿಕತೆಗಳ ವಿರುದ್ಧವಾಗಿ ಬಹಿರಂಗವಾಗಿಯೇ ಪ್ರತಿಭಟಿಸಿದರು. ಉದಾಹರಣೆಗೆ 1936ರಲ್ಲಿ ಎಂಪೇರಿಯಲ್ ತಂಬಾಕು ಕಾರ್ಖಾನೆಯು ನೂತನ ತಂತ್ರಜ್ಞಾನವನ್ನು ಅಳವಡಿಸಿತು. ಇದರಿಂದಾಗಿ ಕೆಲವು ನೌಕರರನ್ನು ಕೆಲಸದಿಂದ ತೆಗೆಯಬೇಕಾಯಿತು. ಹೆಚ್ಚು ಕಡಿಮೆ ಎಲ್ಲಾ ಕೆಲಸಗಾರರ ದುಡಿಮೆಯ ಸಾಮರ್ಥ್ಯವನ್ನು ತಗ್ಗಿಸಲಾಯಿತು. ನೂತನ ಯಂತ್ರೋಪಕರಣಗಳಿಂದಾಗಿ ಮೊದಲು ಹಾನಿಗೀಡಾದವರು ಟಿಂಕರುಗಳು. ಅವರೇ ಮೊದಲು ಮುಷ್ಕರ ಹೂಡಿದುದರಲ್ಲಿ ಆಶ್ಚರ್ಯವಿಲ್ಲ. ಪ್ಯಾಕಿಂಗ್ ವಿಭಾಗದಲ್ಲಿ ಕೆಲಸ ಮಾಡುವ ಹೆಂಗಸರು ಕ್ಷಿಪ್ರದಲ್ಲೇ ಅವರಿಗೆ ಬೆಂಬಲ ನೀಡಿದರು.
1946 ಮೇ ಕೊನೆಯ ವೇಳೆಗೆ ಮುಷ್ಕರವು ಪೂರ್ಣ ಪ್ರಮಾಣದಲ್ಲಿತ್ತು ಅಲ್ಲಲ್ಲಿ ಲೂಟಿಯೂ ಪ್ರಾರಂಭವಾಗಿತ್ತು. ಇಬ್ಬರು ವಾಮಪಂಥೀಯ ಕಾಂಗ್ರೆಸಿಗರಾದ ಎಸ್.ಎಸ್. ಚಂಡೂರ ಮತ್ತು ಎಸ್. ರಂಗಸ್ವಾಮಿ, ಕಾರ್ಮಿಕರು ವ್ಯವಸ್ಥಿತ ರೀತಿಯಲ್ಲಿ ತಮ್ಮ ಬೇಡಿಕೆಗಳನ್ನು ಮಂಡಿಸಲು ಅವಕಾಶವಾಗುವಂತೆ ಒಂದು ಯೂನಿಯನ್ ಸ್ಥಾಪಿಸಿಕೊಳ್ಳ ಬೇಕೆಂದು ಪ್ರೋಚಳವಳಿ ಸಮಿತಿಯೊಂದು ರಚಿತವಾಯಿತು. ಬೇಡಿಕೆಗಳ ಪಟ್ಟಿಗೆ ವೇತನಸಹಿತ ರಜೆ, ಬಡ್ತಿಗಳು, ಹೆರಿಗೆ ಸೌಲಭ್ಯಗಳು (ಕಾರ್ಮಿಕರ ಪೈಕಿ ಶೇ.30 ರಷ್ಟು ಮಹಿಳೆಯರಿದ್ದುದರಿಂದ ಇದು ಅತಿಮುಖ್ಯವಾದ ಬೇಡಿಕೆಯಾಗಿತ್ತು), ವೇತನಸಹಿತ ಅನಾರೋಗ್ಯ ರಜೆ, ಇವುಗಳ ಜೊತೆಗೆ ಚಳವಳಿ ಮಾಡಿದುದಕ್ಕಾಗಿ ಕಾರ್ಮಿಕರ ಮೇಲೆ ಯಾವುದೇ ಕ್ರಮ ಕೈಗೊಳ್ಳದ ಭರವಸೆ ಇವೂ ಸೇರಿಕೊಂಡುವು.
ಈ ಮಧ್ಯೆ ಯೂನಿಯನ್ನೊಂದಿಗೆ ಮಾತುಕತೆ ನಡೆಸಲು ಮ್ಯಾನೇಜ್ಮೆಂಟ್ ನಿರಾಕರಿಸಿತು. ಯೂನಿಯನ್ ನ್ಯಾಯಬಾಹಿರವೆಂದು ಸಾರಿತು. ಕಾರ್ಮಿಕರು ತಮ್ಮ ಬೇಡಿಕೆಗಳನ್ನು ಕೇವಲ ಮೂರಕ್ಕೆ ಇಳಿಸಬೇಕಾಯಿತು. ಶಿಕ್ಷೆ ಮಾಡದಿರುವುದು, ಕೆಲಸದಿಂದ ವಜಾ ಮಾಡದಿರುವುದು ಮತ್ತು ಹೆರಿಗೆ ಸೌಲಭ್ಯಗಳ ಮಂಜೂರಾತಿ ಈ ಸೀಮಿತ ಬೇಡಿಕೆಗಳನ್ನು ಒಪ್ಪುವುದೂ ಕಷ್ಟವೆಂದು ಕಂಪೆನಿ ಭಾವಿಸಿತು. ಆದ್ದರಿಂದ ಕಾರ್ಮಿಕರು ಎರಡು ತಿಂಗಳು ಕೆಲಸವಿಲ್ಲದೆ ಕಳೆಯಬೇಕಾಯಿತು. ಆದರೆ ಸ್ವಲ್ಪ ಜನರ (1100 ಜನ ಕಾರ್ಮಿಕರು) ಕಾರ್ಯತಂಡವನ್ನು ನೇಮಿಸಿಕೊಂಡು ಕಾರ್ಖಾನೆಯನ್ನು ನಡೆಸಿದರು. ಮುಷ್ಕರವು ಸೋತಿತು, ಆದರೆ ಅದು ಕೆಲಸದಿಂದ ವಜಾ ಮಾಡುವುದರ ವಿರುದ್ಧವಾಗಿ ಮಾತ್ರವಲ್ಲ, ಉತ್ತಮ ಪರಿಸ್ಥಿತಿಗಳನ್ನು ಗಳಿಸುವುದಕ್ಕಾಗಿ ಮಾಡಿದ ಹೋರಾಟವಾಗಿತ್ತು. ಕಾರ್ಮಿಕರು ಅಪೂರ್ವವಾದ ಧೈರ್ಯಯುತ ಏಕತೆಯನ್ನು ಪ್ರದರ್ಶಿ ಸಿದರು. ಮಾಂಘೀರ್, ಸಹರಾನ್ಪುರ ಮತ್ತು ಕಲ್ಕತ್ತಾಗಳಲ್ಲಿನ ಇತರ ತಂಬಾಕು ಕಾರ್ಖಾನೆಗಳ ನೆರವನ್ನು ಪಡೆದರು.
ಅಪಮಾನಗಳ ವಿರುದ್ಧ ಪ್ರತಿಭಟನೆಗಳು
ಗಣಿಗಳಲ್ಲಿ ಮತ್ತು ಕಾರ್ಖಾನೆಗಳಲ್ಲಿ ಕಾರ್ಮಿಕರು ಪದೇ ಪದೇ ಕೆಲಸವನ್ನು ನಿಲ್ಲಿಸಿ, ಕೆಲಸದ ಸ್ಥಳಗಳಲ್ಲಿ ತಮಗಾಗುತ್ತಿದ್ದ ಅಪಮಾನಗಳ ವಿರುದ್ಧ ಪ್ರತಿಭಟಿಸಿದರು. ಇಂತಹ ಮುಷ್ಕರಗಳು ಸ್ವಯಂಪ್ರೇರಿತವಾಗಿರುತ್ತಿದ್ದುವು, ಅಲ್ಪಕಾಲಿಕವಾಗಿರುತ್ತಿದ್ದುವು. ಕೆಲವೊಮ್ಮೆ ಹಿಂಸಾರೂಪಕ್ಕೆ ತಿರುಗಿದರೂ, ಕೆಲಸದಲ್ಲಿ ಕನಿಷ್ಟ ಪ್ರಮಾಣದ ಘನತೆಯನ್ನು ಕಾಪಾಡುವುದು ಅಗತ್ಯ ಎಂದು ಒತ್ತಾಯಿಸುವುದರಲ್ಲಿ ಅವರು ಯಶಸ್ವಿಯಾದರು. ಹೀಗೆ ಗೌರವಕ್ಕಾಗಿ ನಡೆದ ಕಾರ್ಮಿಕ ಹೋರಾಟದ ಉದಾಹರಣೆಯು ಕೆ.ಜಿ.ಎಫ್. ಕಾರ್ಯಕ್ಷೇತ್ರದಲ್ಲಿ ವ್ಯಕ್ತವಾಯಿತು. ಇದು ಒಟ್ಟಾರೆ ಆಶ್ಚರ್ಯಕರವೇನಲ್ಲ. ಏಕೆಂದರೆ, ಕಾರ್ಮಿಕರ ವಿವಿಧ ವ್ಯಕ್ತಿತ್ವಗಳು ವರ್ಗ, ಜಾತಿ ಮತ್ತು ಜನಾಂಗ- ಸಮಾನವಾಗಿ ಮುಖ್ಯವಾಗಿದ್ದುದು, ಅನೇಕ ವೇಳೆ ಪ್ರಶ್ನಾರ್ಹವಾಗುತ್ತಿದ್ದುದು ಇಲ್ಲಿಯೇ.
1934ರಲ್ಲಿ ಚಿನ್ನದ ಗಣಿಯ ಭಾರತೀಯ ಕಾರ್ಮಿಕನೊಬ್ಬನ ಮೇಲೆ ಯುರೋಪಿಯನ್ ನೌಕರನೊಬ್ಬನು ಹಲ್ಲೆ ಮಾಡಿದನು. ಆ ಕಾರ್ಮಿಕನು ಆತ್ಮರಕ್ಷಣೆ ಮಾಡಿಕೊಂಡು, ತಾನೂ ಯುರೋಪಿಯನ್ನನ ಮೇಲೆ ಬಿದ್ದನು. ಯೂರೋಪಿಯನ್ ನೌಕರನನ್ನು ಅಮಾನತ್ತಿನಲ್ಲಿರಿಸಲಾಯಿತು, ಆದರೆ ಭಾರತೀಯ ನೌಕರನನ್ನು ತಕ್ಷಣವೇ ಕೆಲಸದಿಂದ ವಜಾ ಮಾಡಲಾಯಿತು. 1934 ಸೆಪ್ಟೆಂಬರ್ 1 ರಂದು ನಂದಿದುರ್ಗ ಗಣಿಯ ಸುಮಾರು 100 ಜನ ಗಣಿಗಾರರು ತಮಗಾಗುತ್ತಿರುವ ತೀವ್ರ ಅನ್ಯಾಯವನ್ನು ಪ್ರತಿಭಟಿಸಿ ಕೆಲಸ ವನ್ನು ನಿಲ್ಲಿಸಿದರು, ಆದರೆ ಮರುದಿನವೇ ಕೆಲಸಕ್ಕೆ ಹಿಂದಿರುಗಿದರು. ಇಂತಹ ಮಿಂಚಿನ ಮುಷ್ಕರಗಳು ಐದು ದಶಕಗಳಿಂದ ಅಸ್ತಿತ್ವದಲ್ಲಿದ್ದು, ಈಗ ಅಸಹನೀಯವೆನಿಸಿದ್ದು ಒಂದು ವ್ಯವಸ್ಥೆಯ ವಿರುದ್ಧವಾಗಿ ಸಾಮೂಹಿಕ ಅಸಮಾಧಾನದ ಅಭಿವ್ಯಕ್ತಿಗಳಾಗಿದ್ದವು.
1941ರ ವೇಳೆಗೆ ದೌರ್ಜನ್ಯಕ್ಕೀಡಾದ ಕಾರ್ಮಿಕರ ರಕ್ಷಣೆಗಾಗಿ, ಅಧಿಕಾರದ ದುರುಪಯೋಗದ ವಿರುದ್ಧವಾಗಿ ವ್ಯವಸ್ಥೆಗೊಳ್ಳುತ್ತಿದ್ದ ಮುಷ್ಕರಗಳು ಒಂದು ಗಣಿಗೆ ಸೀಮಿತವಾಗಿ ಉಳಿಯಲಿಲ್ಲ. ಯುರೋಪಿಯನ್ನೊಬ್ಬನು ಭಾರತೀಯ ಗಣಿಗಾರನೊಬ್ಬನ ಮೇಲೆ ಹಲ್ಲೆ ಮಾಡಿದಾಗ, ಅವನಿಗೆ ಕೇವಲ 20 ರೂಪಾಯಿ ಜುಲ್ಮಾನೆ ವಿಧಿಸಿ ಸಸ್ಪೆಂಡ್ ಮಾಡಲಾಯಿತು. ಇದನ್ನು ಪ್ರತಿಭಟಿಸಿ ಮೈಸೂರು ಮೈನ್ಸ್ನಲ್ಲಿ ನೆಲದಡಿಯಲ್ಲಿ ಕೆಲಸ ಮಾಡುವ ಕಾರ್ಮಿಕರು 1941 ಮೇ 12ರಿಂದ ಕೆಲಸವನ್ನು ನಿಲ್ಲಿಸಿದರು. ಆ ಯುರೋಪಿಯನ್ನನನ್ನು ಕೆಲಸದಿಂದ ವಜಾ ಮಾಡಬೇಕೆಂದು ಪಟ್ಟುಹಿಡಿದರು. ಮಾರನೆಯ ದಿನದ ವೇಳೆಗೆ ಮುಷ್ಕರವು ಹರಡಿ, ಮೈಸೂರು ಮೈನ್ಸ್ನ ಎಲ್ಲಾ 8000 ಕಾರ್ಮಿಕರೂ ಸೇರಿಕೊಂಡರು. ನೆಲದಡಿ ಕೆಲಸದ ಸಹಾಯಕ ಅಧಿಕಾರಿಯ ಒಬ್ಬ ಯುರೋಪಿಯನ್ ಪ್ರತಿನಿಧಿ ತಮ್ಮ ಸಹೋದ್ಯೋಗಿಯನ್ನು ಒದ್ದನೆಂಬ ಕಾರಣದಿಂದ ಚಾಂಪಿಯನ್ ರೀಫ್ ಕಾರ್ಮಿಕರೂ ಚಳವಳಿಗೆ ಸೇರಿಕೊಂಡರು. ಈ 13,000 ಜನ ಕೆಲಸಗಾರರು ಮತ್ತೆ ಕೆಲಸವನ್ನು ಪ್ರಾರಂಭಿಸಿದ್ದು, ಅವರನ್ನು ಸೂಕ್ತವಾಗಿ ಸಮಾಧಾನಪಡಿಸಿ ಹಾಜರಾತಿ ಬೋನಸ್ ಕೊಡುವ ಭರವಸೆಯನ್ನು ಕೊಟ್ಟ ಮೇಲೆಯೇ.
ಅಲ್ಪಾವಧಿ ಮುಷ್ಕರಗಳು ಕಾರ್ಮಿಕನು ಗಾಸಿಗೊಂಡ ತನ್ನ ಅಭಿಮಾನವನ್ನು ಉಳಿಸಿಕೊಳ್ಳಲು ಮಾಡಿದ ಪ್ರಯತ್ನಗಳಾಗಿದ್ದವು. ಇವು ಎಲ್ಲೋ ಕೆಲವು ಸಾರಿ ಯಶಸ್ವಿಯಾಗುತ್ತಿದ್ದುವು. 1940ರಲ್ಲಿ ಬೆಂಗಳೂರಿನ ಖೋಡೆ ಈಶ್ವರ್ ಸಾ ಕಾರ್ಖಾನೆಯ ರಾತ್ರಿಪಾಳಿಯ ನೌಕರರು ‘ಸ್ಥಳದಲ್ಲೇ ಮಲಗಬೇಕು’ ಎಂದು ಮೇಸ್ತ್ರಿಗಳು ಅಪ್ಪಣೆ ಮಾಡಿದರು. ರಾತ್ರಿ ಯಾರಿಗೂ ತಿಳಿಯದಂತೆ ಕಾರ್ಖಾನೆಯ ವಸ್ತುಗಳನ್ನು ಕದ್ದು ಸಾಗಿಸುತ್ತಾರೆ ಎಂಬ ಹೆದರಿಕೆಯಿಂದ ತಮ್ಮ ಮೇಲೆ ಹೀಗೆ ಕಾವಲು ಹಾಕುವುದನ್ನು ಕೆಲಸಗಾರರು ಪ್ರತಿಭಟಿಸಿದರು. ಕೆಲಸ ಮುಗಿದೊಡನೆ ಮನೆಗೆ ಹೋಗಬಹುದು ಎಂದು ಮತ್ತೆ ಆದೇಶವಾಗುವವರೆಗೂ ಮುಷ್ಕರವನ್ನು ನಿಲ್ಲಿಸಲಿಲ್ಲ.
ಆದರೆ ಆತ್ಮಗೌರವವನ್ನು ಕಾಪಾಡಿಕೊಳ್ಳುವುದಕ್ಕಾಗಿ ಅತ್ಯಂತ ನಾಟಕೀಯವಾದ ಒಂದು ಮುಷ್ಕರವು 1930ರ ಏಪ್ರಿಲ್ನಲ್ಲಿ ಕೆ.ಜಿ.ಎಫ್.ನಲ್ಲಿ ನಡೆಯಿತು. 1930ರ ಜನವರಿಯಲ್ಲಿ ಕೆ.ಜಿ.ಎಫ್ ವ್ಯವಸ್ಥಾಪಕರಾದ ಜಾನ್ ಟೇಲರ್ ಆ್ಯಂಡ್ ಸನ್ಸ್, ಹೊಸದಾಗಿ ಸ್ಥಾಪಸಿದ್ದ ಸೆಂಟ್ರಲ್ ಲೇಬರ್ ರಿಜಿಸ್ಟ್ರಿಯಲ್ಲಿ ಎಲ್ಲಾ ಕೆಲಸಗಾರರ ಕೈಬೆರಳ ಗುರುತುಗಳನ್ನು ಸಂಗ್ರಹಿಸತೊಡಗಿತು. 1929 ಜನವರಿಯಲ್ಲಿ ಮೈಸೂರು ಸರ್ಕಾರವು ಜಾರಿಗೆ ತಂದ ಕಾರ್ಮಿಕರ ಪರಿಹಾರ ಶಾಸನದನ್ವಯ ಬೇಡಿಕೆಗಳನ್ನು ಸೂಕ್ತ ಕಾರ್ಯ ವಿಧಾನಕ್ಕೊಳಪಡಿಸಲು ಅದು ಅಗತ್ಯವಾಗಿತ್ತು. ಕೆಲವೇ ದಿನಗಳಲ್ಲಿ ಐದು ಗಣಿಗಳಿಗೆ ಸೇರಿದ 18,000 ಗಣಿಗಾರರು ಸಂಪೂರ್ಣ ಮುಷ್ಕರ ಹೂಡಿದರು. ಬೆರಳ ಗುರುತು ಸಂಗ್ರಹಿಸುವುದನ್ನೂ ಸೆಂಟ್ರಲ್ ಲೇಬರ್ ರಿಜಿಸ್ಟ್ರಿಯನ್ನೂ ರದ್ದುಪಡಿಸಬೇಕೆನ್ನುವುದು ಅವರ ಬೇಡಿಕೆಯಾಗಿತ್ತು.
ಕಾರ್ಮಿಕರು ಬೆರಳ ಗುರುತು ಸಂಗ್ರಹವನ್ನು ಅಷ್ಟು ಬಲವಾಗಿ ಏಕೆ ವಿರೋಧಿಸಿದರು? ಭಾಗಶಃ ಅದಕ್ಕೆ ಕಾರಣ ಕೈಬೆರಳ ಗುರುತು ಹಾಗೂ ದಾಸ್ಯಗಳಿಗಿದ್ದ ಸಂಬಂಧ. ಕಾಲದಿಂದ ಬಹುತೇಕ ಜನ ಕೆ.ಜಿ.ಎಫ್. ಗಣಿಗಾರರು ಮಾರವಾಡಿ ಸಾಹುಕಾರರಿಗೆ ಸಾಲಿಗರಾಗಿರು ತ್ತಿದ್ದರು. ಅಂತಹ ಬೇಕಾದಷ್ಟು ಜನ ಸಾಹುಕಾರರು ಆ ಇಡೀ ಪ್ರದೇಶದಲ್ಲಿ ತುಂಬಿದ್ದರು. ನಿರಕ್ಷರಸ್ಥರಾದ ಕಾರ್ಮಿಕರ ಕೈಬೆರಳ ಗುರುತು ಪಡೆದುಕೊಂಡು, ಎಷ್ಟೋ ವೇಳೆ ಖಾಲಿ ಪ್ರಾಮಿಸರಿ ನೋಟುಗಳ ಮೇಲೆ ಪಡೆದುಕೊಂಡು, ಆಮೇಲೆ ಅವುಗಳನ್ನು ಕೋರ್ಟಿಗೆ ಹಾಜರುಪಡಿಸಿ ತಮಗೆ ಬರಬೇಕಾಗಿದ್ದ ಹಣಕ್ಕಾಗಿ ಅವರ ವೇತನವನ್ನು ಹಿಡಿದುಕೊಳ್ಳಲು ಆಜ್ಞೆ ಮಾಡಿಸುತ್ತಿದ್ದರು. ಇದರಿಂದ ಅನೇಕ ವೇಳೆ ಕಾರ್ಮಿಕರಿಗೆ ಮಾಸಿಕ ವೇತನವೂ ಇಲ್ಲದೆ, ಅವರಲ್ಲಿ ಎಷ್ಟೊ ಜನರು ಆ ಪ್ರದೇಶವನ್ನು ತೊರೆದೇ ಹೋಗಿ ಬಿಡಬೇಕಾಯಿತು. ಇಷ್ಟು ಸಾಲದೆಂಬಂತೆ ಬೆರಳ ಗುರುತು ಅಪರಾಧಗಳಿಗೆ ಸಂಬಂಧಪಡುತ್ತಿದ್ದಿತು. ಆ ಪ್ರದೇಶದ ವಡ್ಡರು ಮತ್ತು ಹಂದಿ ಜೋಗಿಗಳೇ ಮೊದಲಾದ ಆದಿವಾಸಿ ಬುಡಕಟ್ಟು ಜನರನ್ನು ಸರಕಾರವು ಅಪರಾಧಿಗಳೆಂದೇ ಗುರುತಿಸಿ ಸದಾ ಅವರ ಮೇಲೆ ಕಾವಲು ಹಾಕುತ್ತಿದ್ದಿತು. ಬೆರಳ ಗುರುತುಗಳಿಂದ ಅವರನ್ನು ಸಾಮಾನ್ಯವಾಗಿ ಗುರುತಿಸಲಾಗುತ್ತಿತ್ತು. ಹಾಗಾಗಿ 1930ರಲ್ಲಿ ಆಡಳಿತ ಮಂಡಳಿಯು ಬೆರಳ ಗುರುತು ಸಂಗ್ರಹಿಸತೊಡಗಿದುದು ಸಾಹುಕಾರರ ಸರಕಾರದ ವರ್ತನೆಗಳನ್ನು ಹೋಲುತ್ತಿದ್ದುದರಿಂದ ಕಾರ್ಮಿಕರು ಅದನ್ನು ವಿರೋಧಿಸಿದರು. ಹೀಗೆ ನ್ಯಾಯಾಲಯವೋ ಪೊಲೀಸ್ ದಳವೋ ನಿರಂತರ ಕಾವಲು ಹಾಕಿದ ತಮ್ಮ ಆತ್ಮಗೌರವ ಮತ್ತು ಘನತೆಗಳನ್ನು ಉಳಿಸಿಕೊಳ್ಳುವ ಸಲುವಾಗಿ, ಈ ಮುಷ್ಕರವು ಒಂದು ಪ್ರಯತ್ನವಾಯಿತು.
ಮುಷ್ಕರವು 18 ದಿನಗಳ ಕಾಲ ನಡೆಯಿತು. ಕೆಲಸಗಾರರು ಸಂಧಾನಕ್ಕೆ ಇಚ್ಛಿಸಲಿಲ್ಲ. ಅದಕ್ಕೆ ಬದಲು ಅವರು ಆ ಪ್ರದೇಶವನ್ನೇ ತೊರೆದು ಹೋಗಲು ಬಯಸಿದರು. ಇನ್ನೊಂದು ಮುಖ್ಯವಾದ ಅಂಶವೆಂದರೆ, ಈ ಮುಷ್ಕರದಲ್ಲಿ ಗುರುತಿಸಬಹುದಾದ ನಾಯಕರು ಯಾರೂ ಇರಲಿಲ್ಲ. ಆದರೂ ಕಾರ್ಮಿಕರಲ್ಲಿ ಉದ್ದಕ್ಕೂ ಏಕತಾಮನೋಭಾವ, ಒಗ್ಗಟ್ಟು ಉಳಿದಿತ್ತು. ಕೊನೆಗೆ ದಿವಾನ್ ಮಿರ್ಜಾ ಇಸ್ಮಾಯಿಲ್, ಬೆರಳ ಗುರುತು ತೆಗೆದು ಕೊಳ್ಳುವ ಕ್ರಮವನ್ನು ವ್ಯವಸ್ಥಾಪಕ ಮಂಡಳಿಯು ನಿಲ್ಲಿಸುವಂತೆ ಮಾಡಿದ ಮೇಲೆಯೇ ಕಾರ್ಮಿಕರು ಕೆಲಸಕ್ಕೆ ಹಿಂದಿರುಗಿದ್ದು. ಅನಕ್ಷರಸ್ಥರಾದ ನಾಯಕರಿಲ್ಲದ ಕಾರ್ಮಿಕರು ಪ್ರಬಲವಾದ ಕಂಪೆನಿಯ/ಸರಕಾರದ ಮೇಲೆ ಮಹತ್ವಪೂರ್ಣವಾದ ವಿಜಯವನ್ನು ಗಳಿಸಿದಂತಾಯಿತು.
ಉತ್ತಮ ಕೂಲಿ ಹಾಗೂ ಕಾರ್ಯ ಪರಿಸ್ಥಿತಿಗಳಿಗಾಗಿ ಮುಷ್ಕರಗಳು
ಒಟ್ಟಾರೆ ನೋಡಿದಾಗ, ಅತ್ಯಂತ ವ್ಯವಸ್ಥಿತ ರೀತಿಯ ಮುಷ್ಕರಗಳು, ಉತ್ತಮ ವೇತನ ಮತ್ತು ಉತ್ತಮ ಕಾರ್ಯಪರಿಸ್ಥಿತಿಗಳಿಗಾಗಿ ನಡೆಸಿದ ಕೆಲವು ಹೋರಾಟಗಳಾಗಿದ್ದುವು. ವಿಶೇಷವಾಗಿ ಬಿನ್ನಿಮಿಲ್ಲಿನಲ್ಲಿ ಬೋನಸ್ ನೀಡಿಕೆಯ ವಿಷಯದಲ್ಲಿ 1926, 1930, 1931 ಮತ್ತೆ 1940, 1941ನೆಯ ವರ್ಷಗಳಲ್ಲಿ ಮುಷ್ಕರಗಳಾದುವು. ಆರು ತಿಂಗಳಿ ಗೊಮ್ಮೆ ಕೊಡುವ ಬೋನಸನ್ನು ಆಗಾಗ ಕೊಡುವ ಹೆಚ್ಚಿನ ಹಣ ಎಂದು ಪರಿಗಣಿಸದೆ, ಕಾರ್ಮಿಕನ ಕೂಲಿಯ ಭಾಗವಾಗಿಯೇ ಭಾವಿಸಲಾಗುತ್ತಿತ್ತು. ವ್ಯಾಪಾರದಲ್ಲಿ ಕುಸಿತವುಂಟಾಗಿ, ಲಾಭಕ್ಕೆ ಧಕ್ಕೆಯುಂಟಾಗಿರುವುದರಿಂದ ಬೋನಸ್ ಕೊಡಲು ಸಾಧ್ಯವಿಲ್ಲ ಎಂದು ವ್ಯವಸ್ಥಾಪಕರು ಹೇಳಿದಾಗ ಕಾರ್ಮಿಕರು ಮುಷ್ಕರ ಹೂಡಿ ಒತ್ತಡವನ್ನು ಹೇರಿದರು. ಅವರಿಗೂ ಬೋನಸ್ ಎನ್ನುವುದು ಬಹುಕಾಲದಿಂದ ನಿರೀಕ್ಷಿಸುವ ಮೊತ್ತವಾಗಿತ್ತು. ಸಾಂದರ್ಭಿಕವಾದ ಹೆಚ್ಚಿನ ವೆಚ್ಚಗಳನ್ನು ತೂಗಿಸಿಕೊಳ್ಳಲು ಅದು ಒದಗಿಬರುತ್ತಿತ್ತು.
ಅದಕ್ಕಿಂತಲೂ ಹೆಚ್ಚು ಸಾಮಾನ್ಯವಾಗಿದ್ದದ್ದು ಕಳಪೆಯಾದ ಕಾರ್ಯಪರಿಸರದ ಕಡೆಗೆ ಗಮನ ಸೆಳೆಯುವ ಮಾರ್ಗಗಳಾಗಿ ಮುಷ್ಕರಗಳನ್ನು ಹೂಡುತ್ತಿದ್ದುದು. 1920-21ರಲ್ಲಿ ಬೆಂಗಳೂರಿನ ಸರಕಾರಿ ಮುದ್ರಣಾಲಯದ ಅಚ್ಚುಮೊಳೆ ಜೋಡಿಸುವವರು ಹಲವು ಮುಷ್ಕರಗಳನ್ನು ನಡೆಸಿದರು. ಆಗ ಕೊಡುತ್ತಿದ್ದ ತುಂಡುಕೆಲಸ ಕೂಲಿಗೆ ಬದಲಾಗಿ ಗಂಟೆಯ ಕೆಲಸಕ್ಕೆ ಇಷ್ಟೆಂದು ಕೂಲಿ ಕೊಡಿ ಎಂದು ಒತ್ತಾಯಪಡಿಸಿದರು. ಆ ಹಣದಿಂದ ಪೈ ಹುಡುಗರು ಎಂಬ ಇನ್ನೊಂದು ವರ್ಗದ ನೌಕರರಿಗೆ ಕೂಲಿಯನ್ನು ಪಾವತಿ ಮಾಡಲಾಗುತ್ತಿತ್ತು. ಎರಡು ವರ್ಷಗಳಲ್ಲಿ ಕಾರ್ಮಿಕರು ಸಾಕಷ್ಟು ಗೆದ್ದರು. ಸಾಕಷ್ಟು ಸೋಲನ್ನು ಉಂಡರು. ಆದರೆ ಮುಂದುವರಿಯುತ್ತಿದ್ದ ಮುಷ್ಕರಗಳು ಕೆಲಸಗಾರರಿಗೂ ಮೇಲ್ವಿಚಾರಕರಿಗೂ ನಡುವೆ ಇರುವ ಸಂಬಂಧವನ್ನು ಮರಳಿ ರೂಪಿಸಬೇಕಾದ ಅಗತ್ಯವನ್ನು ಪೂರೈಸಿದವು. ಎಲ್ಲಕ್ಕಿಂತಲೂ ಮಿಗಿಲಾಗಿ ಬೆಂಗಳೂರು ನಗರದಲ್ಲಿ ನಡೆದ ಅತ್ಯಂತ ಪ್ರಾಚೀನ ಮುಷ್ಕರಗಳಲ್ಲಿ ಒಂದಾದ ಇದು, ಒಂದು ಯೂನಿಯನ್ ಸ್ಥಾಪಿಸಿ ಕೊಳ್ಳಲು ಕಾರ್ಮಿಕರಿಗಿರುವ ಹಕ್ಕನ್ನು ಕುರಿತಾದುದು. ಕೊನೆಗೂ ಅದನ್ನು ಒಪ್ಪಲಿಲ್ಲವಾದರೂ ಅಷ್ಟು ಹಿಂದೆಯೇ ಅದಕ್ಕಾಗಿ ದನಿ ಎತ್ತಿದ್ದು ಗಮನಾರ್ಹವಾಗಿದೆ. ಮುಂದೆ, ವಿಶೇಷವಾಗಿ 1930ರ ವೇಳೆಗೆ ಯೂನಿಯನ್ ಸ್ಥಾಪಿಸಿಕೊಳ್ಳುವ ಹಕ್ಕಿಗಾಗಿ ಒತ್ತಾಯಪಡಿಸುವ ಮುಷ್ಕರಗಳು ಸಾಮಾನ್ಯವಾದುವು.
1930ರ ಕೊನೆಯ ವರ್ಷಗಳಲ್ಲಿ ಕಾರ್ಮಿಕ ಅಶಾಂತಿ ಹೆಚ್ಚಿತ್ತು. ಸುಮಾರು 800 ಜನ ಕೆಲಸ ಮಾಡುತ್ತಿದ್ದ ಬೆಂಗಳೂರಿನ ಟಿ.ಆರ್.ಮಿಲ್ನಲ್ಲಿ 1939 ಜನವರಿ ಮತ್ತು ಫೆಬ್ರವರಿ ತಿಂಗಳಲ್ಲಿ ಒಂದಾದ ಮೇಲೊಂದರಂತೆ ಮೂರು ಮುಷ್ಕರಗಳು ನಡೆದುವು. ಪೊಂಗಲ್ ಆಚರಣೆಗಾಗಿ ವೇತನವನ್ನು ಮುಂಗಡವಾಗಿ ಪಡೆಯಲು, ಒಬ್ಬ ವೀರರನ್ನು ಮತ್ತೆ ಕೆಲಸಕ್ಕೆ ನೇಮಿಸಿಕೊಳ್ಳಲು, ಇನ್ನೆರಡು ವಜಾ ಸಂದರ್ಭಗಳನ್ನು ಪುನರ್ ಪರಿಶೀಲನೆಗೆ ಎತ್ತಿಕೊಳ್ಳುವಂತೆ ಮಾಡಲು ಕಾರ್ಮಿಕರು ಹೋರಾಡಿ ಗೆದ್ದರು. ಸರಕಾರಿ ಉದ್ಯಮಗಳಲ್ಲೂ ಮುಷ್ಕರಗಳು ಸಂಭವಿಸತೊಡಗಿದವು. ಪೋರ್ಸಿಲೇನ್ ಫ್ಯಾಕ್ಟರಿ ಅಂಥದೊಂದು ಕಾರ್ಖಾನೆ, ಅಶಿಸ್ತಿನ ಕಾರಣಕ್ಕಾಗಿಯೇ, ಕೆಲಸವನ್ನು ಸರಿಯಾಗಿ ಮಾಡಲಿಲ್ಲವೆಂದೋ ವಜಾ ಮಾಡಿದ್ದನ್ನು ಪ್ರತಿಭಟಿಸಿ ಅನೇಕ ಕಾರ್ಖಾನೆಗಳಲ್ಲಿ ಪ್ರತಿಭಟನೆಗಳಾದವು.
1940ರ ವೇಳೆಗೆ ಯುದ್ಧಭತ್ಯವನ್ನು ಕೊಡುವುದು ಹಾಗೂ ಯೂನಿಯನ್ನಿಗೆ ಮನ್ನಣೆ ಕೊಡುವುದು ಈ ಬೇಡಿಕೆಗಳಿಗಾಗಿ ಕೆ.ಜಿ.ಎಫ್.ನಲ್ಲಿ ಸಂಪೂರ್ಣ ಮುಷ್ಕರ ನಡೆಯಿತು. ಭದ್ರಾವತಿಯ ಮೈಸೂರು ಕಬ್ಬಿಣ ಮತ್ತು ಉಕ್ಕು ಕಾರ್ಖಾನೆಯಲ್ಲಿ ಕೆಲವು ದಿನಗೂಲಿ ಕೆಲಸಗಾರರನ್ನು ವಜಾ ಮಾಡಿದ್ದನ್ನು ಪ್ರತಿಭಟಿಸಿ ಮುಷ್ಕರ ನಡೆಯಿತು. 1941 ಜನವರಿಯಲ್ಲಿ ಬೋನಸ್ ಪ್ರಶ್ನೆಯನ್ನು ಕುರಿತು ಬಿನ್ನಿಮಿಲ್ಲು ಮುಷ್ಕರ ನಿರತವಾಯಿತು. ಅದೇ ಸಮಯಕ್ಕೆ ಮೈಸೂರು ಮತ್ತು ಮಿನರ್ವಾ ಮಿಲ್ಲುಗಳಲ್ಲಿನ ಕೆಲಸಗಾರರೂ ವೇತನ ಹೆಚ್ಚಳ, ವರ್ಷಕ್ಕೆ 15 ದಿನಗಳ ವೇತನಸಹಿತ ರಜೆ, ಎರಡು ವರ್ಷ ಕೆಲಸ ಮಾಡಿದ ಎಲ್ಲರನ್ನೂ ಖಾಯಂಗೊಳಿಸುವಿಕೆ ಮತ್ತು ಅನಾರೋಗ್ಯ ರಜೆ-ಈ ಬೇಡಿಕೆಗಳಿಗಾಗಿ ಮುಷ್ಕರ ನಡೆಸಿದರು. ಇಂಪೀರಿಯಲ್ ಟೊಬ್ಯಾಕೊ ಕಂಪೆನಿಯ ಕಾರ್ಮಿಕರನ್ನು ಮಾಂಘೀರ್ ಮತ್ತು ಸಹದಾನ್ಪುರ ಘಟಕಗಳ ಕಾರ್ಮಿಕರು ಸಂಧಿಸಿ ತಮ್ಮ ಪರವಾಗಿ ಸಹಾನುಭೂತಿ ಪ್ರದರ್ಶಿಸುವ ಮುಷ್ಕರ ನಡೆಸಬೇಕೆಂದು ಕೋರಿದರು. ಈ ವೇಳೆಗೆ ಅನೇಕ ಜನ ಕಾಂಗ್ರೆಸ್ ಮುಖಂಡರು ಗಮನಾರ್ಹವಾಗಿ ಬೆಂಗಳೂರಿನಲ್ಲಿ ಕೆ.ಟಿ.ಭಾಷ್ಯಂ, ಕೆ.ಜಿ.ಎಫ್.ನಲ್ಲಿ ಕೆ.ಸಿ.ರೆಡ್ಡಿ, ಕೆಲವು ಕಿರಿಯ ವಾಮಪಂಥೀಯ ಕಾಂಗ್ರೆಸ್ ಮುಖಂಡರಾದ ಎಸ್.ಡಿ.ಶಂಕರ್, ಎಂ.ಎಸ್.ರಾಮದಾಸ್, ಸಿ.ಬಿ.ಬೊನ್ನಯ್ಯ, ಮತ್ತು ಎಸ್. ರಾಮಸ್ವಾಮಿ ಸಕ್ರಿಯವಾಗಿ ಕಾರ್ಮಿಕ ಚಳವಳಿಗಳಲ್ಲಿ ಪಾತ್ರ ವಹಿಸಿದ್ದರು. ವಿಶೇಷವಾಗಿ ಟ್ರೇಡ್ ಯೂನಿಯನ್ಗಳನ್ನು ಶಾಸನಬದ್ಧಗೊಳಿಸುವ ದಿಸೆಯಲ್ಲಿ ಇರುವ ಹೋರಾಟ ನಡೆಸಿದರು. ಅವರು ರಂಗಪ್ರವೇಶ ಮಾಡಿದ್ದು ಕೆಲಸಗಾರರು ತಮ್ಮ ಬೇಡಿಕೆಗಳನ್ನು ಬಹಿರಂಗಪಡಿಸಲು ತೊಡಗಿದ ಮೇಲೆ ಮಾತ್ರವೇ ಆದರೂ, ಬಹುಬೇಗ ಆ ಮುಷ್ಕರಗಳ ಮೇಲೆ ತಮ್ಮ ಹಿಡಿತವನ್ನು ಸ್ಥಾಪಿಸಿದರು, ತುಂಬಾ ಅಗತ್ಯವಾಗಿದ್ದ ಹೊರಗಿನವರ ಮಧ್ಯಪ್ರವೇಶವನ್ನು ಪೂರೈಸಿದರು.
ಸಂಘಸ್ಥಾಪನೆಯ ಹಕ್ಕುಗಳಿಗಾಗಿ ಮುಷ್ಕರಗಳು
ಅಸಹಕಾರ ಚಳವಳಿಯ ಸಮಯದಲ್ಲಿ ಮದರಾಸ್ ಪ್ರೆಸಿಡೆನ್ಸಿಯಿಂದ ಬಂದ ಕಾರ್ಮಿಕ ನಾಯಕರ ಚಟುವಟಿಕೆಗಳು 1921ರ ಕೊನೆಗೆ ಸ್ಥಗಿತಗೊಂಡವು. ಇದಕ್ಕೆ ಭಾಗಶಃ ಮೈಸೂರು ಸರಕಾರವು ಅಂತಹ ಹೊರಗಿನ ನಾಯಕರನ್ನು ದೂರವಿಡಲು ಕೈಗೊಂಡ ಕ್ರಮಗಳು ಮಾತ್ರ ಇನ್ನೂ ಸ್ವಲ್ಪ ಮಟ್ಟಿಗೆ ಅಸಹಕಾರ ಚಳವಳಿಯು ಒದಗಿಸಿದ ವೇಗವು ದಿಢೀರನೆ ಕ್ಷೀಣವಾದುದು ಕಾರಣಗಳಾದವು. ಮುಂಬಯಿಯ ಲೇಬರ್ ಕಚೇರಿಯಂತೆಯೇ ಮೈಸೂರಿಗೂ ಒಂದು ಲೇಬರ್ ಕಚೇರಿ ಇರಬೇಕೆಂಬುದನ್ನುೊಮೈಸೂರು ಸರಕಾರವು 1921ರಲ್ಲಿ ತಿರಸ್ಕರಿಸಿತು. ಬ್ರಿಟಿಷ್ ಇಂಡಿಯಾದಲ್ಲಿ ಈಚೆಗೆ ಜಾರಿಗೆ ಬಂದ ಮಸೂದೆಯಂತಹ ಮಸೂದೆಯನ್ನು ಅಂಗೀಕರಿಸುವುದನ್ನು ಟ್ರೇಡ್ ಯೂನಿಯನ್ಗಳನ್ನು ಮಾನ್ಯ ಮಾಡುವುದನ್ನು ನಿವಾರಿಸಿತು. ಅಷ್ಟು ಮಾತ್ರವಲ್ಲ, ಅಧಿಕೃತ ಯೂನಿಯನ್ಗಳನ್ನು, ಬಿನ್ನಿಮಿಲ್ಲಿನಲ್ಲಿರುವಂಥದನ್ನು ಪ್ರೋಇಷ್ಟೆಲ್ಲ ಮಾಡಿದ್ದಕ್ಕೆ ಆಧಾರ, ಮೈಸೂರಿನಲ್ಲಿ ಕೈಗಾರಿಕೆಗಳ ಸಂಖ್ಯೆ ಕಡಿಮೆ ಎಂಬ ನಂಬಿಕೆ. ಹಲವು ಉದ್ಯಮಗಳಲ್ಲಿ ಸರಕಾರವು ಪಾಲುಗೊಂಡಿದ್ದುದರಿಂದ ಕಾರ್ಮಿಕರ ಅಶಾಂತಿಯನ್ನು ಅಡಗಿಸಲು ಬದಲಿ ಕ್ರಮಗಳನ್ನು ಸುಲಭವಾಗಿ ಕಲ್ಪಿಸಬಹುದಾಗಿತ್ತು. ತಮ್ಮ ಕಡೆಯ ಯೂನಿಯನ್ಗಳಿಗೆ ಪ್ರೋನೀಡುವುದೆಂದಾದರೂ ಸರಿಯೆ. 1930ರಲ್ಲಿ ಭಾರತದ ಕಾರ್ಮಿಕರನ್ನು ಕುರಿತ ರಾಯಲ್ ಕಮೀಶನ್, ವ್ಹಿಟ್ಲೇಯ ನೇತೃತ್ವದಲ್ಲಿ ಭಾತದ ಎಲ್ಲಾ ಕಡೆಯೂ ಸಂಚಾರ ಮಾಡಿ ಕೈಗಾರಿಕಾ ಕೇಂದ್ರಗಳನ್ನು ಪರಿಶೀಲಿಸಿತು. ಆದರೆ ಆಯೋಗಕ್ಕೆ ಮೈಸೂರಿನಲ್ಲಿ ಸ್ವಾಗತ ದೊರೆಯಲಿಲ್ಲ. ಕೆ.ಜಿ.ಎಫ್.ನಲ್ಲಿದ್ದ ಅಗಾಧ ಕಾರ್ಮಿಕ ಸಮುದಾಯವನ್ನೂ, ಸಾವಿರಗಟ್ಟಲೆ ಕಾರ್ಮಿಕರು ಬೇರೆ ಬೇರೆ ಮಿಲ್ಲುಗಳಲ್ಲಿ, ಕಾರ್ಖಾನೆ ಗಳಲ್ಲಿ ಹಾಗೂ ಮುದ್ರಣಾಲಯಗಳಲ್ಲಿ ಕೆಲಸ ಮಾಡುತ್ತಿದ್ದುದನ್ನು ಗಮನಕ್ಕೆ ತಂದುಕೊಳ್ಳದೆ ಸರ್ಕಾರವು ಕುರುಡಾಗಿತ್ತು.
ಜಗತ್ತಿನ ಎಲ್ಲಾ ಭಾಗಗಳ ಕಾರ್ಮಿಕರಂತೆಯೇ ಮೈಸೂರಿನ ಕಾರ್ಮಿಕರೂ, ಟ್ರೇಡ್ ಯೂನಿಯನ್ ಶಾಸನವೊಂದು ಇಲ್ಲದುದು ಕಾರ್ಮಿಕ ಚಳವಳಿಗಳಿಗೆ ಎದುರಾದ ಭರವಸೆಯಲ್ಲ ಎಂಬುದನ್ನು ಸಮರ್ಥಿಸಿದರು. 1926ರಲ್ಲಿ ಭಿನ್ನಿಮಿಲ್ಲಿನ ಬೋನಸ್ ನೀಡಿಕೆಯನ್ನು ಕುರಿತಾದ ಮುಷ್ಕರವು ಹಿಂಸಾಚಾರದಲ್ಲಿ ಮುಗಿಯಿತು. ಅದರಲ್ಲಿ ಪೊಲೀಸರ ಗುಂಡಿಗೆ ನಾಲ್ಕು ಜನ ಕಾರ್ಮಿಕರು ಬಲಿಯಾದರು. ಅದಾದ ನಂತರ ಕೆಲವು ಕಾರ್ಮಿಕರು ತಮ್ಮ ಬೇಡಿಕೆಗಳನ್ನು ವ್ಯವಸ್ಥಿತ ರೀತಿಯಲ್ಲಿ ಅಭಿವ್ಯಕ್ತಿಸಲು ಒಂದು ಸಂಘದ ಅವಶ್ಯಕತೆಯಿದೆ ಎಂದು ಮನವಿ ಮಾಡಿಕೊಂಡರು. ಮಿತ ಮಾಲೀಕನಾಗಿದ್ದ ರಾಮಚಂದ್ರರಾವ್ ಸಿಂಧಿಯಾ, ನ್ಯಾಷನಲ್ ಹೈಸ್ಕೂಲಿನಲ್ಲಿ ಉಪಾಧ್ಯಾಯನಾಗಿದ್ದ ನೀಲಗಿರಿ ಸಂಜೀವಯ್ಯ ಇವರು ಕಾರ್ಮಿಕರ ಹಂಬಲಕ್ಕೆ ಸಂವೇದಿಸಿದರು. ಬೆಂಗಳೂರು ಟೆಕ್ಸ್ಟೈಲ್ಸ್ ಲೇಬರ್ ಯೂನಿಯನ್ ಸ್ಥಾಪಿಸಿದರು. ಇದನ್ನು ಮೈಸೂರು ರಾಜ್ಯದ ಅಧಿಕಾರಿಗಳು ಸ್ವಾಗತಿಸಿದರು.
ಅನತಿ ಕಾಲದಲ್ಲೇ ಜಿ.ಟಿ.ಎಲ್.ಯು ನಾಯಕತ್ವವು ಕೆ.ಟಿ.ಭಾಷ್ಯಂ ಮತ್ತು ಪಿ.ಎಂ. ರಾಮಶರ್ಮ ಇಂತಹ ನಾಯಕರ ಕೈಗೆ ಸಿಕ್ಕಿತು. ಮೈಸೂರು ಸರಕಾರವು ಇವರಿಬ್ಬರನ್ನು ‘ಅಪಾಯಕಾರಿ’ಗಳೆಂದು ಪರಿಗಣಿಸಿದ್ದಿತು. 1930ರ ಮೊದಲ ವರ್ಷಗಳಲ್ಲಿ ಈ ಕಾಂಗ್ರೆಸಿಗರಿಗೆ ಉತ್ಸಾಹಭರಿತನಾದ ವಾಮಪಂಥೀಯರಾದ ಎಸ್.ಡಿ.ಶಂಕರ್, ಕೆ.ಎಸ್. ಕುಮಾರನ್, ಸಿ.ಬಿ.ಮೊನ್ನಯ್ಯ, ಮತ್ತು ಎಂ.ಎಸ್.ರಾಮದಾಸ್ ಇಂತಹವರ ಬೆಂಬಲವು ದೊರಕಿತು. ಇವರು ಕಾರ್ಮಿಕರ ಹಿತವನ್ನು ಹೆಚ್ಚು ಗಂಭೀರವಾಗಿ ಕೈಗೆತ್ತಿಕೊಂಡರು.
ಈ ಕಾಲಾವಧಿಯುದ್ದಕ್ಕೂ ಟ್ರೇಡ್ ಯೂನಿಯನ್ ಅನ್ನು ಒಂದು ಧಾರ್ಮಿಕ ಸಂಸ್ಥೆಯಾಗಿ ನೋಂದಾಯಿಸಲಾಗುತ್ತಿತ್ತು. ಸರಕಾರದ ಸಕ್ರಿಯ ನೆರವನ್ನು ಪಡೆದೊನಿರ್ವಾಹಕ ಮಂಡಳಿಗಳು ಈ ಯೂನಿಯನ್ಗಳ ಜೊತೆ ಸಂಧಾನೊನಡೆಸಲು ನಿರಾಕರಿಸಬಹುದಾಗಿತ್ತು. ಅವುಗಳಿಗೆ ಹೊರಗಿನವರ ಅನಗತ್ಯ ಪ್ರಭಾವವಿದೆ ಎಂಬ ಕಾರಣದಿಂದ. ಆದರೆ ಬಹುಬೇಗ ವ್ಯಕ್ತವಾದಂತೆ, ಕಾರ್ಮಿಕರ ಪ್ರಾತಿನಿಧಿಕ ಸಮೂಹವೊಂದಕ್ಕಿಂತಲೂ ಕಾರ್ಮಿಕರ ಬೃಹತ್ ಸಮೂಹವು ಆಡಳಿತ ಮಂಡಳಿಗಳನ್ನು ದಿಗಿಲುಗೊಳಿಸುತ್ತಿತ್ತು. 1930ರ ಕೆ.ಜಿ.ಎಫ್. ಮುಷ್ಕರದಲ್ಲಿ ಕಂಪೆನಿಯು/ಸರಕಾರವು ಪ್ರಾತಿನಿಧಿಕೊಅಂಗವೊಂದರ ಜರೂರು ಅಗತ್ಯವನ್ನು ಮನಗಂಡಿತು. ಬೃಹದಾಕಾರದ ಅನಾಮಿಕ ಆದರೆ ಪೂರ್ಣವಾಗಿ ಐಕಮತ್ಯವುಳ್ಳ ಕಾರ್ಮಿಕ ಪಡೆಯನ್ನು ಎದುರಿಸಿ ವ್ಯವಹರಿಸುವುದು ತನಗೆ ಸಾಧ್ಯವಿಲ್ಲ ಎಂದು ಸರಕಾರಕ್ಕೆ ಮನವರಿಕೆಯಾಯಿತು. 1931ರಲ್ಲಿ ಬೋನಸ್ ಸಾಕಾರವನ್ನು ಕುರಿತು ಮತ್ತೆ ಸುವ್ಯವಸ್ಥಿತವಾದ, ಆದರೆ ಇಂಥವರು ನಾಯಕರೆಂದು ಹೇಳಲಾಗದ ಮತ್ತೊಂದು ಮುಷ್ಕರವು ನಡೆಯಿತು. ಆಗ ಒಂದು ಅಧಿಕೃತವೂ ಒಂದು ಅನಧಿಕೃತವೂ ಆದ ಯೂನಿಯನ್ಗಳಿದ್ದರೂ ಮುಷ್ಕರವನ್ನು ವ್ಯವಸ್ಥೆಗೊಳಿಸಿದ್ದಲ್ಲಿ ತಮ್ಮ ಪಾತ್ರವಿಲ್ಲವೆಂದು ಹೇಳಿದವು. ಸಂಕ್ಷಿಪ್ತಾವಧಿಯ ಧರಣಿ ಮುಷ್ಕರವು ನಾಲ್ವರು ಕಾರ್ಮಿಕರ ಮರಣದಲ್ಲಿ ಕೊನೆಗೊಂಡಿತು. ‘‘ನಾಯಕನಿಲ್ಲದ ಮುಷ್ಕರ’’ವು ರಾಜ್ಯದ ಅಧಿಕಾರಿಗಳು ಮತ್ತು ನಿರ್ವಾಹಕ ಮಂಡಳಿಗಳ ಕಾಳಜಿ ಮಾತ್ರವಾಗಿರದೆ ಕಾಂಗ್ರೆಸ್ ನಾಯಕತ್ವಕ್ಕೂ ಸಂಬಂಧಪಟ್ಟಿತು. ನಗರದ ಕಾಂಗ್ರೆಸ್ ನಾಯಕರು ನಡೆಸಿದ ಅನಧಿಕೃತ ವಿಚಾರಣೆಯಿಂದ ಈ ಅಂಶವು ಸ್ಪಷ್ಟವಾಯಿತು. ಕಾರ್ಮಿಕರು ಕೆಲಸಕ್ಕೆ ಬರದೆ ದೂರ ಉಳಿಯುವಂತೆ ಮಾಡುವುದರಲ್ಲಿ ಮೇಸ್ತ್ರಿಗಳು ಅತಿಮುಖ್ಯವಾದ ಪಾತ್ರವನ್ನು ವಹಿಸಿದ್ದರು. ಆ ಬಗೆಯ ಅನಿರೀಕ್ಷಿತ ಸಂಘರ್ಷಗಳನ್ನು ನಿವಾರಿಸುವ, ಮನ್ನಣೆ ಪಡೆದ ಯೂನಿಯನ್ಗಳ ಬೇಡಿಕೆಯನ್ನು ಮತ್ತೆ ಮುಂದಿಡಲಾಯಿತು.
ತಂಬಾಕು ಕಾರ್ಖಾನೆಯಲ್ಲಿ ನಡೆದ 1936ರ ಚಳವಳಿಯು ಮತ್ತೆ ಕಾರ್ಮಿಕರ ಸಂಘವೊಂದರ ಅಗತ್ಯವನ್ನು ಬೆಟ್ಟು ಮಾಡಿ ತೋರಿಸಿತು. ಆದರೆ ಆಡಳಿತ ಮಂಡಳಿಯು ಬೆಂಗಳೂರು ಕಂಟೋನ್ಮೆಂಟಿನ ವಿಶಿಷ್ಟ ಸ್ಥಾನಮಾನವನ್ನು ಉಲ್ಲೇಖಿಸಿ, (ನೇರವಾಗಿ ಅದು ವಸಾಹತು ಅಧಿಕಾರಗಳ ಆಳ್ವಿಕೆಗೆ ಒಳಪಟ್ಟಿದ್ದು, ಮೈಸೂರು ಸರಕಾರದ ಭಾಗವಾಗಿಲ್ಲ. ಮಿಕ್ಕ ಬ್ರಿಟಿಷ್ ಇಂಡಿಯಾದಿಂದಲೂ ಅದು ಬೇರೆಯಾಗಿದೆ ಎಂದು ವಾದಿಸಿ) ಕಾರ್ಮಿಕರಿಗೆ ಯೂನಿಯನ್ ರಚಿಸಿಕೊಳ್ಳುವ ಹಕ್ಕಿಲ್ಲ ಎಂದು ವಾದಿಸಿತು. 1939ರಲ್ಲಿ ಮೈಸೂರು(ನಗರ) ರೈಲ್ವೆ ವರ್ಕ್ಷಾಪಿನ ಕೆಲಸಗಾರರು ಒಂದು ಯೂನಿಯನ್ ರಚಿಸಿಕೊಂಡರು. ವಾಮಪಂಥೀಯ ಕಾಂಗ್ರೆಸಿನ ಎಸ್.ರಾಮಸ್ವಾಮಿ ಅವರ ನಾಯಕತ್ವವನ್ನು ವಹಿಸಿದ್ದರು. ಅವರನ್ನು ನಗರದಲ್ಲಿದ್ದ ನಿಷೇಧಾಜ್ಞೆಯನ್ನು ಉಲ್ಲಂಘಿಸಿದ್ದಕ್ಕಾಗಿ 1939 ಮೇ ತಿಂಗಳು ಬಂಧಿಸಲಾಯಿತು. ಅವರ ವಿಚರಣೆಯನ್ನು ನೋಡಲು ಸಾವಿರಾರು ಜನ ರೈಲ್ವೆ ಕಾರ್ಮಿಕರು ನ್ಯಾಯಾಲಯಕ್ಕೆ ನುಗ್ಗಿದರು. ಅವರ ಒಗ್ಗಟ್ಟಿನ ಬಲವು ದಿಗಿಲುಗೊಳಿಸು ವಂತಿತ್ತು.
ಕೆ.ಟಿ.ಭಾಷ್ಯಂ ಅವರ ನಾಯಕತ್ವದಲ್ಲಿ ಕಾಂಗ್ರೆಸ್ ಮತ್ತೆ ಯೂನಿಯನ್ಗಳನ್ನು ಶಾಸನಬದ್ಧಗೊಳಿಸುವ ಅಗತ್ಯವನ್ನು ಒತ್ತಾಯಪಡಿಸಲು ಯತ್ನಿಸಿತು. ಕಾರ್ಮಿಕ ವಿಚಾರಗಳಿಗೆ ಸಂಬಂಧಿಸಿದಂತೆ ಸ್ವಲ್ಪ ಹೆಚ್ಚು ಉಗ್ರರೂಪವನ್ನು ತಳೆಯಲು ಎಡಪಂಥದ ಕಾಂಗ್ರೆಸಿಗರ ಒತ್ತಾಯವೂ ಇದ್ದಿತು. 1940ರಲ್ಲಿ ಇದಕ್ಕೊಂದು ಮೂರ್ತರೂಪ ದೊರಕಿತು. ಬಿನ್ನಿಮಿಲ್ಲಿನ ಕಾರ್ಮಿಕರು ಬೋನಸ್ ನೀಡಿಕೆಯನ್ನು ಕುರಿತು ಮುಷ್ಕರ ಹೂಡಿ ಕೆ.ಟಿ.ಭಾಷ್ಯಂ ಅವರ ನೆರವು ಕೋರಿದರು. ಆದರೆ ಭಾಷ್ಯಂ ಮುಷ್ಕರವನ್ನು ನಿಲ್ಲಿಸಲು ಕಾರ್ಮಿಕರಿಗೆ ಕರೆ ನೀಡಿದರು. 1941 ಜನವರಿಯ ವೇಳೆಗೆ ಆಡಳಿತ ಮಂಡಳಿ ಮತ್ತೊಮ್ಮೆ ಬೋನಸ್ಸನ್ನು ಡಿವಿಡೆಂಡ್ಗಳಿಗೆ ಸಂಬಂಧಗೊಳಿಸಲು ನಿರ್ಧರಿಸಿದಾಗ ಕಾರ್ಮಿಕರು ಮುಷ್ಕರ ಹೂಡಲು ನಿರ್ಧರಿಸಿದರು. ಈ ಸಾರಿ ತಮಗೆ ಮುಂದಾಳಾಗಿರಲು ಎಸ್.ಡಿ.ಶಂಕರ್, ಕೆ.ಎಸ್.ಕುಮಾರನ್ ಮತ್ತು ಎಂ.ಎಸ್.ರಾಮರಾವ್ ಅವರನ್ನು ಆಹ್ವಾನಿಸಿದರು. ಈ ವಾಮಪಂಥೀಯರು ಸಂತೋಷವಾಗಿ ನಾಯಕತ್ವ ವಹಿಸಿಕೊಂಡರು. ಒಂದು ಚಳವಳಿ ಸಮಿತಿಯನ್ನು ರಚಿಸಿ, ಕಾರ್ಮಿಕರು ಹಿಂದೆಂದೂ ಪಡೆದಿರದ ಒಂದು ಅನುಭವವನ್ನು ಪಡೆಯಲು ನೆರವಾದರು. ಇದರಿಂದ ತನ್ನ ಮುಖಂಡತ್ವಕ್ಕೆ ಅಪಾಯವಿರುವುದನ್ನು ಗ್ರಹಿಸಿದ ಭಾಷ್ಯಂ ಮುಷ್ಕರವನ್ನು ಹಿಂತೆಗೆದುಕೊಳ್ಳುವಂತೆ ನೂತನ ನಾಯಕತ್ವವನ್ನು ಒಲಿಸಲು ಶಕ್ತಿಮೀರಿ ಪ್ರಯತ್ನಿಸಿದರು. ಸದ್ಯದಲ್ಲೇ ಯೂನಿಯನ್ಗಳನ್ನು ಶಾಸನಬದ್ಧಗೊಳಿಸುವ ಒಂದು ಲೇಬರ್ ಶಾಸನವು ಸದ್ಯದಲ್ಲೇ ಅಂಗೀಕೃತವಾಗಲಿದೆ ಎಂದು ಭರವಸೆ ನೀಡಿದರು. ಆದರೆ ಈ ಮುಷ್ಕರವನ್ನು ಕೊನೆ ಗೊಳಿಸಲು ಸಾಧ್ಯವಾದದ್ದು ಮೈಸೂರು ಸರಕಾರಕ್ಕೆ ಮಾತ್ರವೇ. ಎಂಥದೇ ಪರಿಸ್ಥಿತಿಯಲ್ಲೂ ಯುದ್ಧದ ಕೆಲಸವು ನಿಲ್ಲದೆ ಮುಂದುವರಿಯತಕ್ಕದ್ದು ಎಂದು ಭಾರತ ಸರಕಾರವು ಆದೇಶಿಸಿದುದರಿಂದ ಮೈಸೂರು ಸರಕಾರವು ಮೂವರು ನಾಯಕರನ್ನು ಹಲವು ಕಾರ್ಮಿ ಕರನ್ನು ಬಂಧಿಸಿತು. ಅನೇಕರನ್ನು ಆಡಳಿತ ಮಂಡಳಿಯು ಸಸ್ಪೆಂಡ್ ಮಾಡಿತು. ಬೆಂಗಳೂರಿನಿಂದ ಹೊರಕಳಿಸಿದ ಎಸ್.ಡಿ.ಶಂಕರ್ ಅವರನ್ನು ಭದ್ರಾವತಿಯಲ್ಲಿ ಕಾಗದ ಕಾರ್ಖಾನೆ ಮತ್ತು ಕಬ್ಬಿಣ ಮತ್ತು ಉಕ್ಕು ಕಾರ್ಖಾನೆಗಳಲ್ಲಿ ಯೂನಿಯನ್ ಪ್ರಾರಂಭಿಸಲು ಆಹ್ವಾನಿಸಲಾಯಿತು. ಅಲ್ಲೂ ಬೇಗನೆಯೇ ಅವರನ್ನು ಬಂಧನಕ್ಕೆ ಒಳಪಡಿಸಲಾಯಿತು.
ಈ ಮಧ್ಯೆ ಕೆ.ಜಿ.ಎಫ್.ನಲ್ಲಿ ಯುದ್ಧಭತ್ಯಗಳು ಮತ್ತು ಗ್ರಾಚ್ಯುಟಿ ವ್ಯವಸ್ಥೆಯಲ್ಲಿ ‘ಸುಧಾರಣೆ’ಗಳನ್ನು ಕುರಿತ ವಿವಾದಯುತ ಅಂಶಗಳು 1940ರ ಜುಲೈ ತಿಂಗಳಲ್ಲಿ ಮತ್ತೆ ಸಾರ್ವತ್ರಿಕ ಮುಷ್ಕರಕ್ಕೆ ಎಡೆಗೊಟ್ಟವು. ಮತ್ತೊಮ್ಮೆ ಕೆಲಸಗಾರರು ಅನೇಕ ಬೇಡಿಕೆಗಳನ್ನು ಮಂಡಿಸಿದರು. ಅವುಗಳಲ್ಲಿ ಆ ಪ್ರದೇಶದಲ್ಲಿ ಶಾಸನಬದ್ಧ ಯೂನಿಯನ್ ಸ್ಥಾಪನೆಯೂ ಒಂದು. 28 ದಿನಗಳ ಈ ಮುಷ್ಕರವು 1940 ಆಗಸ್ಟ್ ತಿಂಗಳಲ್ಲಿ ಮುಗಿಯಿತು. ಸಾಮಾನ್ಯ ವೇತನ ಹೆಚ್ಚಳವನ್ನು ಕುರಿತು ಭರವಸೆ ನೀಡಲಾಯಿತು. ಆದರೆ ಮುಷ್ಕರದ ಸ್ಥಳೀಯ ಮುಂದಾಳುಗಳಾಗಿದ್ದ ಕೆ.ಸಿ.ಫಿಲಿಪ್ ಮತ್ತು ಸುಬ್ರಮಣಿಯಂ ಅನ್ನು ಬಂಧಿಸಿ, ಮೈಸೂರು ಪಬ್ಲಿಕ್ ಸೆಕ್ಯೂರಿಟಿ ಆ್ಯಕ್ಟ್ ಪ್ರಕಾರ 1940 ಸೆಪ್ಟೆಂಬರ್ನಲ್ಲಿ ನಗರದಿಂದ ಹೊರಗಟ್ಟಲಾಯಿತು. ಮದರಾಸು ಪ್ರೆಸಿಡೆನ್ಸಿಯ ಗಡಿಯಲ್ಲಿದ್ದ ಕುಪ್ಪಂ ಎಂಬ ಸ್ಥಳವು ಯೂನಿಯನ್ನಿನ ಕೇಂದ್ರ ಸ್ಥಾನವಾಯಿತು. ಕೆ.ಜಿ.ಎಫ್. ಹೊರಗಡೆ ರಾಳ್ಲಮಿದುಗೂರು ಎಂಬಲ್ಲಿ ‘ಸ್ವಾತಂತ್ರ್ಯ ವೃಕ್ಷ’ದ ಕೆಳಗೆ ವ್ಯವಸ್ಥಿತವಾಗಿ ಸಭೆಗಳು ನಡೆದವು. ವಿ.ವಿ.ಗಿರಿ ಮತ್ತು ಅವರ ಸಹಾಯಕ ಪಿ.ಆರ್.ಕೆ. ಶರ್ಮ ಮೊದಲಾದ ಮದರಾಸಿನಿಂದ ಬಂದ ನಾಯಕರೂ ಕೂಡ ಕೆ.ಜಿ.ಎಫ್.ನಲ್ಲಿ ಒಂದು ಯೂನಿಯನ್ ಸ್ಥಾಪಿಸಲು ನಡೆಯುತ್ತಿದ್ದ ಹೋರಾಟದಲ್ಲಿ ಸೇರಿಕೊಂಡರು.
1941ರಲ್ಲಿ ಯುದ್ಧ ಕಾಲದ ಉತ್ಪಾದನೆಗಳು ಶಿಖರಾವಸ್ಥೆಯಲ್ಲಿದ್ದಾಗ, ಬೆಂಗಳೂರು, ಕೆ.ಜಿ.ಎಫ್., ಮೈಸೂರು ಮತ್ತು ಭದ್ರಾವತಿಗಳಲ್ಲಿ ಹಲವು ಕಾರ್ಖಾನೆಗಳು ಪೂರ್ವ ಸೂಚನೆಯಿಲ್ಲದೆ ಮುಷ್ಕರ ನಡೆಸುತ್ತಿದ್ದುವು. ಶಾಸನಬದ್ಧ ಟ್ರೈಡ್ ಯೂನಿಯನ್ ಸ್ಥಾಪಿಸಲು ಅವಕಾಶ ನೀಡಿ ಅದರೊಂದಿಗೆ ಸರಕಾರವೂ, ನಿರ್ವಾಹಕ ಮಂಡಳಿಯೂ ವ್ಯವಹಾರ ಮಾಡುವುದು ಉತ್ತಮ ಮತ್ತು ಅಪೇಕ್ಷಣೀಯ ಎಂಬುದು ಮೈಸೂರು ಸರಕಾರಕ್ಕೆ ಸ್ಪಷ್ಟವಾಗಿತ್ತು. 1941 ಆಗಸ್ಟ್ 26ರ ಒಂದು ಅಸಾಧಾರಣ ಗೆಜೆಟ್  ಮೈಸೂರು ಟ್ರೇಡ್ ಯೂನಿಯನ್ ಬಿಲ್ ಅನ್ನು ಕಾರ್ಯಗತಗೊಳಿಸಿತು. ಅಂತಿಮವಾಗಿ ಡಿಸೆಂಬರ್ ತಿಂಗಳಲ್ಲಿ ಅದು ಶಾಸನವಾಯಿತು. ಈ ಮಸೂದೆಯ ಮುಖ್ಯ ಉದ್ದೇಶ ‘ಸಾಧ್ಯವಾದಷ್ಟು ಮಟ್ಟಿಗೆ ಮುಷ್ಕರಗಳನ್ನು,ೊವಾಕೌಟುಗಳನ್ನು ನಿವಾರಿಸುವುದು. ಮಾತುಕತೆ ಮತ್ತು ಮಧ್ಯಸ್ಥಿಕೆಗಳ ಮೂಲಕ ಎಲ್ಲಾ ಕೈಗಾರಿಕಾ ವಿವಾದಗಳನ್ನು ಬಗೆಹರಿಸುವುದು’ ಆಗಿತ್ತು. 1942ರ ವೇಳೆಗೆ ಮೈಸೂರು ರಾಜ್ಯದ ಕಾರ್ಮಿಕರು ತಮ್ಮ ಯೂನಿಯನ್ಗಳನ್ನು ಚುನಾಯಿಸಿಕೊಳ್ಳುವ ಹಕ್ಕನ್ನು ಪಡೆದರು. ಬ್ರಿಟಿಷ್ ಇಂಡಿಯದಲ್ಲಿದ್ದ ಅವರ ಸೋದರ ಕಾರ್ಮಿಕರು 16 ವರ್ಷಗಳಿಗೂ ಹೆಚ್ಚು ಕಾಲದಿಂದ ಪಡೆದಿದ್ದ ಹಕ್ಕನ್ನು ಈಗ ಅವರು ಪಡೆದುಕೊಂಡರು.
ದೇಶದ ಸ್ವಾತಂತ್ರ್ಯಕ್ಕಾಗಿ ಚಳವಳಿ
1920ರ ವರ್ಷಗಳಿಂದ ಮೈಸೂರಿನಲ್ಲಿ ಕಾಂಗ್ರೆಸ್ ಚಳವಳಿಯು ಗರಿಗಟ್ಟಿಕೊಳ್ಳುತ್ತಿತ್ತು. ವಸಾಹತುಶಾಹಿ ಆಡಳಿತದ ವಿರುದ್ಧವಾಗಿ ವಿವಿಧ ಸಾಮಾಜಿಕ ವರ್ಗಗಳನ್ನು ತೊಡಗಿಸಿ ಕೊಳ್ಳುವ ರಾಷ್ಟ್ರೀಯ ಕಾರ್ಯಕ್ರಮದನ್ವಯ ಇಲ್ಲಿನ ಕಾರ್ಮಿಕ ವಿಚಾರಗಳನ್ನು ತನ್ನ ಕಕ್ಷೆಯೊಳಕ್ಕೆ ಸೇರಿಸಿಕೊಳ್ಳಲು ಪ್ರಯತ್ನಿಸಲಾಯಿತು. ಇದು ಸುಲಭದ ಕೆಲಸವೇನಾಗಿರಲಿಲ್ಲ. ಬೆಂಗಳೂರಿನಲ್ಲಿ ಕೆ.ಟಿ.ಭಾಷ್ಯಂ, ಕೆ.ಜಿ.ಎಫ್.ನಲ್ಲಿ ಕೆ.ಸಿ.ರೆಡ್ಡಿ ಅಂತಹ ಕಾಂಗ್ರೆಸಿಗರು ಕಾರ್ಮಿಕರನ್ನು ಕ್ರಿಯೋನ್ಮುಖಗೊಳಿಸಬೇಕಾಯಿತು. ಅದೇ ಸಮಯಕ್ಕೆ ಹದ್ದುಮೀರಿ ಹೋಗದ ಹಾಗೆ ಸುರಕ್ಷಣಾ ಮಟ್ಟದಲ್ಲಿ ತಡೆದಿಟ್ಟುಕೊಳ್ಳಬೇಕಾಗಿತ್ತು. ಕಾಂಗ್ರೆಸಿನೊಳಗೆಯೇ ಕಾಂಗ್ರೆಸ್ ಸೋಷಲಿಸ್ಟರ ಒಂದು ಉಗ್ರಗಾಮಿ ಪಂಥ ಹುಟ್ಟಿಕೊಂಡಿತು. ಎಸ್.ಡಿ.ಶಂಕರ್, ಕೆ.ಎಸ್.ಕುಮಾರನ್, ಸಿ.ಬಿ.ಮೊಣ್ಣಯ್ಯ ಮತ್ತು ಎಂ.ಎಸ್.ರಾಮರಾವ್ ಇವರು ಅಥವಾ ಕೆ.ಸಿ.ಫಿಲಿಪ್ ಅಂತಹ ಸ್ವತಂತ್ರರು ಈ ಗುಂಪಿನವರು. ಇವರು ಕಾರ್ಮಿಕ ವಲಯದಲ್ಲಿ ತಮ್ಮ ತೀವ್ರಗಾಮಿತ್ವದಿಂದ ಜನಪ್ರಿಯತೆ ಗಳಿಸಿದರು. ಅವರು ಕಾರ್ಮಿಕರ ಪ್ರತಿಭಟನೆಗಳನ್ನು ನಿಯಂತ್ರಿಸಿ ರೂಪಿಸುವುದಕ್ಕಿಂತ ಮಿಗಿಲಾಗಿ ಅವರ ಬೇಡಿಕೆಗಳಿಗೆ ಸಂವೇದಿಸಿದರು.
ಆದ್ದರಿಂದ ಮೈಸೂರಿನ ಕಾರ್ಮಿಕ ವಲಯದಲ್ಲಿ ರಾಷ್ಟ್ರೀಯತಾ ಭಾವನೆಯನ್ನು ಬೆಳೆಸುವುದು ಸುಲಭದ ಕೆಲಸವಾಗಿರಲಿಲ್ಲ. ಬೆಂಗಳೂರಿನಂತಹ ಪ್ರದೇಶಗಳಲ್ಲಿ ಅದು ಯಶಸ್ವಿಯಾಗುತ್ತಿತ್ತು. ಏಕೆಂದರೆ ಅಲ್ಲಿ ಮಧ್ಯಮವರ್ಗದ ಬುದ್ದಿಜೀವಿಗಳು ಹಾಗೂ ವಿದ್ಯಾರ್ಥಿಗಳು ಮೊದಲಾದ ಪ್ರೇರಿತ ವರ್ಗಗಳಿದ್ದು, ಅವರು ರಾಷ್ಟ್ರೀಯ ಆಂದೋಲ ನದಲ್ಲೂ ಭಾಗವಹಿಸುವಂತೆ ಕಾರ್ಮಿಕರನ್ನು ಪ್ರಚೋದಿಸುತ್ತಿದ್ದರು. ಇದಕ್ಕೆ ವಿರುದ್ದವಾಗಿ ಕೆ.ಜಿ.ಎಫ್.ನಲ್ಲಿ ರಾಷ್ಟ್ರೀಯತಾ ಭಾವನೆಯು ಕಾರ್ಮಿಕರ ಮನಸ್ಸಿಗೆ ತಟ್ಟಲೇ ಇಲ್ಲ. ಇದಕ್ಕೆ ಸ್ವಲ್ಪ ಮಟ್ಟಿಗೆ ಕಾರಣ, ಗಣಿ ಪ್ರದೇಶದಲ್ಲಿ ಮದರಾಸಿನಿಂದ ಬಂದ ಆತ್ಮ ಗೌರವದ ಜನ ಪ್ರಧಾನವಾಗಿದ್ದದ್ದು. ಅವರು ಕಾಂಗ್ರೆಸ್ ರಾಜಕೀಯದ ರೀತಿ ನೀತಿಗಳನ್ನು ಟೀಕಿಸುತ್ತಿದ್ದರು. ಈ ಮನೋಧರ್ಮವೇ ಅಲ್ಲಿ ಜನಪ್ರಿಯವಾಗಿತ್ತು. ಪೂನಾ ಒಪ್ಪಂದದ ನಂತರ ಎರಡೂ ಕೆ.ಜಿ.ಎಫ್.ನಲ್ಲಿದ್ದ ಪರಿಶಿಷ್ಟ ಜಾತಿಗಳ ಜನರು ಗಾಂಧಿ ರಾಜಕೀಯವನ್ನು ದೂರವಿಟ್ಟರು, ಅದು ತಮ್ಮ ಹಿತವನ್ನು ರಕ್ಷಿಸಲಿಲ್ಲ ಎಂದೇ ಅವರು ಭಾವಿಸಿದ್ದರು.
ರಾಷ್ಟ್ರೀಯತೆಯ ಪ್ರಶ್ನೆಯನ್ನು ಕುರಿತು ಬೆಂಗಳೂರು ಮತ್ತು ಕೆ.ಜಿ.ಎಫ್. ಕಾರ್ಮಿಕರ ನಡುವೆ ಇದ್ದ ವ್ಯತ್ಯಾಸ 1942ರ ಆಗಸ್ಟ್ನಲ್ಲಿ ಕ್ವಿಟ್ ಇಂಡಿಯಾ ಚಳವಳಿ ನಡೆದಾಗ ಅತ್ಯಂತ ಸ್ಪಷ್ಟವಾಗಿ ವ್ಯಕ್ತವಾಯಿತು. ಬೆಂಗಳೂರಿನ ಹೆಚ್ಚು ಕಡಿಮೆ ಪ್ರತಿಯೊಂದು ಸ್ಥಾವರವೂ ಸರಕಾರವು ನಡೆಸುತ್ತಿದ್ದ ಹಿಂದೂಸ್ತಾನ್ ಏರೋನಾಟಿಕಲ್ ಲ್ಯಾಬೊರೇಟರಿ, ಬಿನ್ನಿಮಿಲ್ಸ್ , ಮಿನರ್ವ ಮಿಲ್ಸ್ ಮತ್ತು ಟೋಬ್ಯಾಕೋ ಕಂಪೆನಿಗಳಿಂದ ಮೊದಲುಗೊಂಡು ಆಮ್ಕೋ ಬ್ಯಾಟರೀಸ್ ಘಟಕ, ಸೂರ್ಯೋದಯ ಮತ್ತು ಟಿ.ಆರ್.ಮಿಲ್, ಬ್ಯಾಟರೀಸ್ ಘಟಕ, ಅಸಂಖ್ಯಾತ ಸಣ್ಣಪ್ರಮಾಣದ ಟೆಕ್ಸ್ ಟೈಲ್ಸ್ ಘಟಕಗಳು ಮತ್ತು ಹೆಂಚು ಕಾರ್ಖಾನೆಗಳವರೆಗೆ ಎಲ್ಲವುಗಳ ಕಾರ್ಮಿಕರು ಆಗಸ್ಟ್ 6ರಿಂದ ಆಗಸ್ಟ್ 22(1942) ನಡುವೆ ಹೊರಬಂದು ಚಳವಳಿ ನಡೆಸಿದರು. ಬಂಧಿತರಾದ ಸ್ಥಳೀಯ ಕಾಂಗ್ರೆಸ್ ನಾಯಕರನ್ನು ಬಿಡುಗಡೆ ಮಾಡಬೇಕೆಂದು ಒತ್ತಾಯಪಡಿಸಿದರು. ವಿದ್ಯಾರ್ಥಿಗಳು ಮತ್ತು ಕಾರ್ಮಿಕರು ಸರ್ಕಾರಿ ವ್ಯವಸ್ಥೆಯನ್ನು ವಿಧ್ವಂಸಗೊಳಿಸುವುದರಲ್ಲಿ, ಉಗ್ರಾಣಗಳನ್ನು ಲೂಟಿ ಮಾಡುವುದರಲ್ಲಿ, ಸಂಪರ್ಕ ವ್ಯವಸ್ಥೆಯನ್ನು ನಾಶಮಾಡುವುದರಲ್ಲಿ ಒಂದು ಗೂಡಿದರು. ಈ ಬಗೆಯ ಮುಷ್ಕರಗಳ ಸರಣಿ ಹೆಚ್ಚು ಕಾಲ ಇರಲಿಲ್ಲವಾದರೂ 1942 ಸೆಪ್ಟೆಂಬರಿನಲ್ಲಿ ಬೆಂಗಳೂರಿನ ಹತ್ತಿಬಟ್ಟೆಯ ಗಿರಣಿಗಳಲ್ಲಿ ಹೊಸತೊಂದು ಬಗೆಯ ಮುಷ್ಕರ ಪ್ರಾರಂಭವಾಯಿತು. ಈಗ ಕಾಂಗ್ರೆಸಿಗರ ಬಂಧನವನ್ನು ಕುರಿತು ಚಳವಳಿ ನಡೆಸುವುದು ಬೇಡವೆಂದು ನಾಯಕರು ಎಷ್ಟೇ ಮನವಿ ಮಾಡಿಕೊಂಡರೂ ಲೆಕ್ಕಿಸದೆ ಕಾರ್ಮಿಕರೇ ಮುಷ್ಕರಗಳನ್ನು ವ್ಯವಸ್ಥೆಗೊಳಿಸಿಕೊಂಡರು. ಮುಷ್ಕರಗಳ ಈ ಎರಡನೆಯ ಅಲೆಯ ಫಲವಾಗಿ ಅನೇಕರು ಕೆಲಸವನ್ನು ಕಳೆದುಕೊಂಡರು, ಯುದ್ಧಕಾಲ ಉತ್ಪಾದನೆಯು ಕುಂಠಿತವಾಯಿತು, ಆದರೆ ಆರ್ಥಿಕ ವಿಚಾರಗಳ ಹಾಗೆಯೇ ರಾಜಕೀಯ ವಿಚಾರಗಳಲ್ಲಿಯೂ ಸಂಘಟಿತರಾಗಲು ತಮಗೆ ಶಕ್ತಿಯಿದೆ ಎಂಬುದನ್ನು ಕಾರ್ಮಿಕರು ಸ್ಪಷ್ಟವಾಗಿ ಪ್ರದರ್ಶಿಸಿದ್ದರು.
ಇದಕ್ಕೆ ತೀರಾ ವಿರುದ್ದವಾಗಿ, 1942 ಆಗಸ್ಟ್ ತಿಂಗಳ ಬಿರುಗಾಳಿಯ ದಿನಗಳಲ್ಲಿ ಕೂಡ ಕೆ.ಜಿ.ಎಫ್.ಗಣಿ ಪ್ರದೇಶಗಳಲ್ಲಿ ಯಾವ ಗಲಭೆಯೂ ಆಗಲಿಲ್ಲ. ಎಲ್ಲವೂ ನೀರವವಾಗಿತ್ತು. ಚಾಂಪಿಯನ್ ರೀಫ್ ಗಣಿಯಲ್ಲಿ ಮಾತ್ರ ಕೆ.ಸಿ.ರೆಡ್ಡಿ ಅವರ ನೇತೃತ್ವ ದಲ್ಲಿ ಕಾರ್ಮಿಕರು, ಒಂದಾಗಿ ತುಟ್ಟಿಭತ್ಯೆಯು ಸಾಲದೆಂದು ಮುಷ್ಕರ ನಡೆಸಿದರು. ಆದರೆ ಅದನ್ನು ಬಂಧಿತರಾದ ಮೈಸೂರು ನಾಯಕರ ಪರವಾಗಿ ನಡೆಸಿದ ಮುಷ್ಕರವೆಂದು ಪರಿಗಣಿಸಲಾಯಿತು. ಆ ಪ್ರದೇಶದಲ್ಲಿದ್ದ ಆದಿದ್ರಾವಿಡ ಸಂಘಗಳಿಗೂ ಕಾಂಗ್ರೆಸಿಗೂ ನಡುವೆ ಬದ್ಧವೈಮನಸ್ಯವಿದ್ದಿತು. 1942 ಏಪ್ರಿಲ್ನಲ್ಲಿ ಉಗ್ರರೂಪದ ಘರ್ಷಣೆಗಳಾದವು. ಬ್ರಿಟಿಷ್ ವಿರೋಧಿ ನೆಲೆಗಟ್ಟಿನ ಮೇಲೆ ಕಾರ್ಮಿಕರನ್ನು ಚಳವಳಿಗೆಳೆಯಬಹುದು ಎಂಬ ಕಾಂಗ್ರೆಸಿನ ಆಸೆ ಅಲ್ಲಿ ಕೈಗೂಡದಾಯಿತು. ವೇತನ ಮತ್ತು ಕಾರ್ಯ ಪರಿಸ್ಥಿತಿಗಳ ಪ್ರಶ್ನೆಯನ್ನು ಗಂಭೀರವಾಗಿ ಕೈಗೆತ್ತಿಕೊಳ್ಳಲು ಅಸಮರ್ಥವಾದುದರಿಂದ ಕಾರ್ಮಿಕರು ಕಾಂಗ್ರೆಸನ್ನು ಪ್ರತಿಭಟಿಸಿದರು. ಅಷ್ಟೇ ಅಲ್ಲ, ಜಾತಿ ಅಸಮಾನತೆಗಳ ಪ್ರಶ್ನೆಗೆ ಕಾಂಗ್ರೆಸಿನ ಪ್ರತಿಕ್ರಿಯೆ ತೀರಾ ನಿರಾಶಾದಾಯಕವಾಗಿದ್ದುದೂ ಆ ವಿರೋಧಕ್ಕೆ ಕಾರಣವಾಗಿತ್ತು. ಕೆ.ಜಿ.ಎಫ್.ನಲ್ಲಿದ್ದ ಕಮ್ಯೂನಿಸ್ಟರೂ ಗಣಿಗಾರರ ಬೆಂಬಲವನ್ನು ಗಳಿಸುವುದರಲ್ಲಿ ತಕ್ಕಮಟ್ಟಿಗೆ ಯಶಸ್ಸು ಪಡೆದುದನ್ನು ನೋಡುತ್ತೇವೆ. ಆರ್ಥಿಕ ಬೇಡಿಕೆಗಳನ್ನು ಕುರಿತಂತೆ ಅವರು ಹೆಚ್ಚು ತೀವ್ರವಾದಿಗಳಾಗಿದ್ದರು, ಆದರೆ ಜಾತಿ ಪ್ರಶ್ನೆಯನ್ನು ಕುರಿತು ಕಮ್ಯೂನಿಸ್ಟರ ಪ್ರತಿಕ್ರಿಯೆ ಕಾಂಗ್ರೆಸಿನಂಥದೇ ಆಗಿತ್ತು. ಆ ಕಾರಣದಿಂದಾಗಿ ಪ್ರದೇಶದ ಕಮ್ಯೂನಿಸ್ಟರಿಗೂ ಆದಿದ್ರಾವಿಡ ಮುಖಂಡರಿಗೂ ನಡುವೆ ತೀವ್ರರೂಪದ ಕಲಹಗಳಾಗು ತ್ತಿದ್ದುವು.
ಬೇರೆ ಮಾತುಗಳಲ್ಲಿ ಹೇಳುವುದಾದರೆ, ಕೆಲವು ಬಗೆಯ ರಾಜಕೀಯ ವಿಚಾರಗಳ ಯಶಸ್ಸು ಅನೇಕ ಅಂಶಗಳನ್ನು ಅವಲಂಬಿಸಿದ್ದಿತು. ಕೈಗಾರಿಕೆಯ ಸ್ವರೂಪ, ಕಾರ್ಮಿಕ ವರ್ಗದ ರಚನಾಸ್ವರೂಪ, ಅದಿರುವ ಸ್ಥಳ ಮುಖ್ಯವಾದ ಅಂಶಗಳಾಗಿದ್ದುವು. ಎಲ್ಲಿ ಕಾರ್ಮಿಕರು ಬೃಹತ್ ಸಮುದಾಯವೊಂದರ ಭಾಗವಾಗಿದ್ದರೋ ಅಲ್ಲಿ ರಾಷ್ಟ್ರೀಯತೆಯು ಸ್ವಲ್ಪಮಟ್ಟಿಗೆ ಯಶಸ್ವಿಯಾಗುತ್ತಿತ್ತು. ಏಕೆಂದರೆ ಅಲ್ಲಿ ‘ರಾಷ್ಟ್ರ’ ಎಂಬ ಮಾತಿಗೆ ಅರ್ಥ ದೊರಕುತ್ತಿದ್ದಿತು. ಮಾಲೀಕ ಮತ್ತು ನೌಕರರ ನಡುವಣ ಜನಾಂಗಿಕ ವ್ಯತ್ಯಾಸವು ಕೆ.ಜಿ.ಎಫ್.ನಲ್ಲಿೊಕಣ್ಣು ಕುಕ್ಕುವಂತಿದ್ದಿತು. ಗಣಿಗಳಲ್ಲಿ ಮೇಲುವರ್ಗದವರಿಗೂ ಗಣಿಗಾರರ ಬೃಹತ್ ಸಮುದಾಯಕ್ಕೂ ನಡುವೆ ಅಗಾಧವಾದ ತೆರಪು ಇದ್ದಿತು. ಹಾಗೆ ನೋಡಿದರೆ ಬ್ರಿಟಿಷ್ ಸಾಮ್ರಾಜ್ಯಶಾಹಿಯ ವಿರುದ್ಧ ಪ್ರತಿಭಟನೆ ಕೆ.ಜಿ.ಎಫ್.ಕಾರ್ಮಿಕನ ಪಾಲಿಗೆ ಹೆಚ್ಚು ಅರ್ಥಪೂರ್ಣವಾಗಿರಬೇಕಾಗಿತ್ತು. ಆದರೆ ನಾವು ನೋಡಿರುವಂತೆ ಹಾಗಾಗಲಿಲ್ಲ. ಕೆ.ಜಿ.ಎಫ್ ಗಣಿಗಾರನಿಗೆ ಜಾತಿಯೇ ಮೊದಲಾದ ಆರ್ಥಿಕ ಮತ್ತು ಸಾಮಾಜಿಕ ವಿಚಾರಗಳು ಬಹುಮುಖ್ಯವಾದುವು, ಯಾವುದೇ ರಾಜಕೀಯ ವಿಚಾರ ಅವರನ್ನುೊತಟ್ಟಲಿಲ್ಲ, ಅದಕ್ಕೆ ವಿರುದ್ಧವಾಗಿ, ಹಿಂದೂ ವರ್ಣೀಯ ಸಮಾಜವು ಕೊಟ್ಟಿರದಿದ್ದ ಅವಕಾಶಗಳನ್ನು ಆತ್ಮಗೌರವಗಳನ್ನು ಕೊಟ್ಟಿದ್ದಕ್ಕಾಗಿ ಪರಿಶಿಷ್ಟ ವರ್ಗದ ಗಣಿಗಾರರು ಗಣಿಗಳ ವ್ಯವಸ್ಥಾಪಕರಿಗೂ ವಸಾಹತು ಸರಕಾರಕ್ಕೂ ಕೃತಜ್ಞತೆ ಅರ್ಪಿಸಿದರು.
ಕಾರ್ಮಿಕರ ರಾಜಕೀಯ ಪ್ರಪಂಚ
ಮೈಸೂರಿನಲ್ಲಿ ಕಾರ್ಮಿಕ ಚಳವಳಿಯನ್ನು ತಾನು ಪ್ರಾರಂಭಿಸಿದುದಾಗಿ ಕಾಂಗ್ರೆಸ್ ಪಕ್ಷವು ಸಾಮಾನ್ಯವಾಗಿ ಹೇಳುತ್ತದೆ. ಇತಿಹಾಸಕಾರರೂ ಆ ಮಾತನ್ನು ವಿಮರ್ಶೆ ಮಾಡದೆ ಎತ್ತಿ ಹಿಡಿದಿದ್ದಾರೆ. ವಾಸ್ತವವಾಗಿ ಆ ರೀತಿ ಹೇಳಿಕೊಳ್ಳುವುದು ಸಾಧ್ಯವಿಲ್ಲ ಎನ್ನುವುದನ್ನು ನಾವು ನೋಡಿದ್ದೇವೆ. ಗಣನೀಯ ಸಂಖ್ಯೆಯ ಕೆಲಸಗಾರರಿರುವ ಸ್ಥಳಗಳಲ್ಲಿ ಒಂದೊಂದ ರಲ್ಲೂ ರಾಜಕೀಯ ಸಿದ್ಧಾಂತಗಳು ಪರಸ್ಪರ ತಾಕಲಾಡಿದುವು, ಅವುಗಳ ಯಶಸ್ಸು ಅಥವಾ ವೈಫಲ್ಯವು ಸ್ಥಳೀಯ ಶಕ್ತಿಗಳ ಆಧಾರದ ಮೇಲೆ ನಿಲ್ಲಬೇಕಾಗಿತ್ತು. ಆದ್ದರಿಂದ ಮೈಸೂರಿನಲ್ಲಿ ಟ್ರೇಡ್ ಯೂನಿಯನ್ ವಿಜಯೊಗಳಿಸಿದ್ದು ಯಾವುದೇ ಒಂದು ರಾಜಕೀಯ ಪಕ್ಷದ ಸಾಧನೆ ಎಂದು ಹೇಳಲು ಬರುವುದಿಲ್ಲ. ಅಲ್ಲದೆ ಕಾರ್ಮಿಕರು ತಮ್ಮದೇ ಅನುಭವದಿಂದ, ತಮ್ಮ ನೆರೆಹೊರೆಯ ಹಾಗೂ ತಮ್ಮ ಸಾಮಾಜಿಕ, ಸಾಂಸ್ಕೃತಿಕ ಮತ್ತು ರಾಜಕೀಯ ಅನುಭವದಿಂದ ರೂಪಿಸಿಕೊಂಡ ಜಾಗತಿಕ ಕಲ್ಪನೆಯ ಪ್ರಾಮುಖ್ಯವನ್ನು ಕಾಂಗ್ರೆಸ್ ಕೆಳಗೆಳೆಯುವಂತಾಯಿತು.
ಸ್ವಾತಂತ್ರ್ಯಪೂರ್ವ ಕಾಲದಲ್ಲಿ ಸ್ಪಷ್ಟವಾಗಿ ಗುರುತಿಸಬಹುದಾದ ಮೂರು ಬಗೆಯ ರಾಜಕೀಯ ಪ್ರಭಾವಗಳಿದ್ದುವು. ಕಾಂಗ್ರೆಸ್ ಪಕ್ಷವು ಬೆಳೆಸಿದ, ಆಮೇಲೆ ಕೆ.ಸಿ.ಫಿಲಿಪ್, ಪಿ.ಎಸ್.ರಾಮಶರ್ಮ ಮೊದಲಾದ ಕಾರ್ಮಿಕ ಧುರೀಣರು ಸಮರ್ಥಿಸಿದ ರಾಷ್ಟ್ರೀಯತಾ ಸಿದ್ಧಾಂತ; ಮೊದಲು ಕಾಂಗ್ರೆಸಿನಲ್ಲೇ ಕಾಂಗ್ರೆಸ್ ಸಮಾಜವಾದಿಗಳು ಮೊದಲು ಬೆಳೆಸಿದ ಕಮ್ಯೂನಿಸ್ಟ್ ಸಿದ್ಧಾಂತ, ಇದೇ 1942ರ ನಂತರ ಹೊಸದಾಗಿ ರೂಪುಗೊಂಡ ಕಮ್ಯೂನಿಸ್ಟ್ ಪಕ್ಷವಾಯಿತು. ಕೊನೆಯದಾಗಿ, ಸಾಮಾಜಿಕ ಚಳವಳಿಗಳು, ಆತ್ಮಗೌರವದ ಪ್ರಶ್ನೆ, ಆದಿದ್ರಾವಿಡ ಸಂಘಗಳು ಇತ್ಯಾದಿ. ಇವು 1942ರ ನಂತರ ಪರಿಶಿಷ್ಟ ಜಾತಿ ಒಕ್ಕೂಟವೆನಿಸಿಕೊಂಡಿತು. ಬೆಂಗಳೂರಿನಂತಹ ನಗರದಲ್ಲಿ ಅಸ್ತಿತ್ವದಲ್ಲಿದ್ದು ಕೆ.ಜಿ.ಎಫ್. ನಲ್ಲಿ ಬಹುಕಾಲ ಉಳಿಯುವ ಪ್ರಭಾವ ಬೀರಿತು.
ರಾಷ್ಟ್ರ, ವರ್ಗ ಮತ್ತು ಜಾತಿ
ಬೆಂಗಳೂರಿನಲ್ಲಿದ್ದ ದೀನ ಸೇವಾ ಸಂಘದಂತಹ ರಾಷ್ಟ್ರೀಯ ಮನೋಧರ್ಮವಿದ್ದ ಸುಧಾರಕರು, ಕಾರ್ಮಿಕರಲ್ಲಿ ನೈರ್ಮಲ್ಯದ ಅರಿವನ್ನು ಶಿಸ್ತಿನ ಪ್ರಜ್ಞೆಯನ್ನು ಮೂಡಿಸು ವುದರಲ್ಲಿ ಸರಕಾರದೊಂದಿಗೆ ಮತ್ತು ಕಾರ್ಖಾನೆಯ ನಿರ್ವಾಹಕರೊಂದಿಗೆ ಸಕ್ರಿಯವಾಗಿ ಸಹಕರಿಸಿದರು. ಆದರೆ ಸರಕಾರದ ಅಥವಾ ಕಾರ್ಖಾನೆಯ ಪ್ರಭುತ್ವವನ್ನು ವಿರೋಧಿಸುವ ರಾಷ್ಟ್ರೀಯತಾವಾದಿಗಳೂ ಇದ್ದರು. ನೆರೆಯ ಮದರಾಸ್ ಪ್ರೆಸಿಡೆನ್ಸಿಯ ಕಾರ್ಮಿಕ ಮುಖಂಡರು ಕೆ.ಜಿ.ಎಫ್.ನಲ್ಲೂ ಬೆಂಗಳೂರಿನಲ್ಲೂ 1920ರ ಪ್ರಾರಂಭದ ವರ್ಷಗಳಲ್ಲಿ ಸಭೆಗಳನ್ನು ನಡೆಸಿದರು. ಆದರೆ ಅವರನ್ನು ಸರಕಾರವು ಬಹಳ ಒರಟಾಗಿ ಹೊರಕಳಿಸಿದ್ದಿತು. ಮೈಸೂರಿನ ಸಭೆಗಳಲ್ಲಿ ಭಾಷಣ ಮಾಡಿದವರಲ್ಲಿ ಮುಖ್ಯರಾದವರು ಚಕ್ಕರೈ ಚೆಟ್ಟಿಯಾರ್, ಇ.ಎಲ್.ಅಯ್ಯರ್, ಎಸ್.ಎಸ್. ರಾಮಸ್ವಾಮಿ ಅಯ್ಯಂಗಾರ್, ಕುಮಾರಸ್ವಾಮೊನಾಯಕರ್ ಮತ್ತು ಸುಬ್ರಮ್ಮಣ್ಯ ಅಯ್ಯರ್ ‘ಟ್ರೂತ್’ ಎಂಬ ನಿಯತಕಾಲಿಕದ ಸಂಪಾದಕರಾಗಿದ್ದ ಕೆ.ಎಸ್.ನಾರಾಯಣಸ್ವಾಮಿ ಅಯ್ಯರ್ 1921ರಷ್ಟು ಮೊದಲೇ ಬೆಂಗಳೂರಿನ ಸರಕಾರಿ ಮುದ್ರಣಾಲಯದ ಕೆಲಸಗಾರರು ಒಂದು ಯೂನಿಯನ್ ಸ್ಥಾಪಿಸಿಕೊಳ್ಳಲು ನೆರವು ನೀಡಿದ್ದರು. ಅವರ ಈ ಪಾತ್ರವನ್ನು ಸರಕಾರವು ಮಾನ್ಯ ಮಾಡಲಿಲ್ಲ. ಅದು ಬೇರೆ ವಿಷಯ.
1920ರ ವರ್ಷಗಳಲ್ಲಿ, ಕೆ.ಟಿ.ಭಾಷ್ಯಂ, ಪಿ.ಎಂ.ರಾಮಶರ್ಮ ಮತ್ತು ಕೆ.ಸಿ.ರೆಡ್ಡಿ ಇಂತಹ ನಾಯಕರು ಮುಂದೆ ಬಂದು, ಮೈಸೂರಿನಲ್ಲಿ ಕಾರ್ಮಿಕರನ್ನು ಸಂಘಟಿಸುವುದರಲ್ಲಿ ರಾಷ್ಟ್ರೀಯ ಆಸಕ್ತಿ ಸುಸ್ಪಷ್ಟವಾಯಿತು. 1972ರ ನಂತರ ಭಾಷ್ಯಂ ಮತ್ತು ರಾಮಶರ್ಮ ಬೆಂಗಳೂರು ಟೆಕ್ಸ್ಟೈಲ್ಸ್ ಲೇಬರ್ ಯೂನಿಯನ್ ಅಧ್ಯಕ್ಷರು ಮತ್ತು ಕಾರ್ಯದರ್ಶಿ ಆಗಿ ಎಲ್ಲಾ ಟೆಕ್ಸ್ಟೈಲ್ಸ್ ಮಿಲ್ಲುಗಳ ಕಾರ್ಮಿಕರು ಈ ಯೂನಿಯನ್ನಿನ ಸದಸ್ಯರಾಗುವಂತೆ ಮಾಡಲು ಬಹುವಾಗಿ ಶ್ರಮಿಸಿದರು. ಕಾಂಗ್ರೆಸ್ ನಾಯಕರು ಬಿನ್ನೀಸ್, ಮಹಾರಾಜ ಮಿಲ್ ಅಥವಾ ಮಿನರ್ವ ಮಿಲ್ ಇಂತಹ ದೊಡ್ಡ ಸ್ಥಾವರಗಳ ಪರವಾಗಿದ್ದರೇ ಹೊರತು ಸಣ್ಣ ಪ್ರಮಾಣದ ಮಿಲ್ಲುಗಳ ಕಡೆಗೆ ಅಷ್ಟಾಗಿ ಲಕ್ಷ್ಯ ಕೊಡಲಿಲ್ಲ. ಅವುಗಳಲ್ಲಿ ಹಲವನ್ನು ಕಾಂಗ್ರೆಸ್ ಸದಸ್ಯರೇ ನಡೆಸುತ್ತಿದ್ದರು. ಸರಕಾರಿ ಸ್ವಾಮ್ಯದ ಘಟಕಗಳು ಟೊಬ್ಯಾಕೋ ಕಾರ್ಖಾನೆಯ ಕೆಲಸಗಾರರನ್ನು ಸಂಘಟಿಸಲು ಪ್ರಯತ್ನ ಮಾಡಿದರು.
ಟ್ರೇಡ್ ಯೂನಿಯನ್ಗಳನ್ನು ಧರ್ಮ ಸಂಸ್ಥೆಗಳನ್ನಾಗಿ ನೊಂದಾಯಿಸುವುದನ್ನು ಬೆಂಗಳೂರಿನಲ್ಲಿ ಸಹಿಸಿಕೊಳ್ಳಲಾಯಿತು. ಆದರೆ 1907ರ ಮೈಸೂರು ಮೈನಿಂಗ್ ರೆಗ್ಯುಲೇಷನ್ ಕಾಯಿದೆಯ ಅವಕಾಶಗಳ ಕಟ್ಟುನಿಟ್ಟಾದ ಹಿಡಿತದಲ್ಲಿದ್ದ ಕೆ.ಜಿ.ಎಫ್. ಪ್ರದೇಶದಲ್ಲಿ ಲೇಬರ್ ಯೂನಿಯನ್ಗಳಿಗೆ ಅವಕಾಶವೇ ಇರಲಿಲ್ಲ. ಅದಕ್ಕೆ ಬದಲು ಗಣಿ ಪಂಚಾಯಿತಿಗಳಿದ್ದುವು. ಅದಕ್ಕೆ ಗಣಿ ನಿರ್ವಾಹಕ ಮಂಡಳಿಯೇ ಕಾರ್ಮಿಕರನ್ನು ನೇಮಕ ಮಾಡುತ್ತಿದ್ದಿತು. 1930ರ ಮುಷ್ಕರವು ವ್ಯವಸ್ಥಾಪಕರಿಗೂ ಮತ್ತು ಸರಕಾರಕ್ಕೂ ದಿಗಿಲು ಹುಟ್ಟಿಸುವುದಾಗಿತ್ತು. ಏಕೆಂದರೆ ನಾಯಕನೆಂಬ ಒಬ್ಬನಿಲ್ಲದೆ ಆ ಮುಷ್ಕರವು ಅಜ್ಞಾತ ಕರ್ತೃಕವಾಗಿತ್ತು.
1930ರ ಪ್ರಾರಂಭ ವರ್ಷಗಳ ವೇಳೆಗೆ ಸ್ವಲ್ಪ ಮಟ್ಟಿಗೆ ಸತ್ಯಾಗ್ರಹ ಚಳವಳಿಯ ಪ್ರಭಾವದಿಂದಾಗಿ, ಹಲವಾರು ತೀವ್ರಗಾಮಿ ಮನೋಭಾವದ ಕಾರ್ಮಿಕರು ಹಾಗೂ   ಹೋರಾಟಗಾರರು ಮುಂಬಯಿ ಕರ್ನಾಟಕದ ಜೈಲುಗಳಲ್ಲಿ ಬಂಧಿತರಾಗಿದ್ದರು. ಅಲ್ಲಿ ವಾಮಪಂಥೀಯ ಸಾಹಿತ್ಯದ ಪರಿಚಯ ಅವರಿಗಾಯಿತು. ಎಸ್.ಡಿ.ಶಂಕರ್, ಸಿ.ಬಿ. ಮೊನ್ನಯ್ಯ, ಕೆ.ಎಸ್.ಕುಮಾರನ್, ಎಂ.ಎಸ್.ರಾಮರಾವ್, ಎಸ್.ಎಸ್.ಚಂಡೂರ್ ಮತ್ತು ಸವಾಯಿ ಅಶ್ವತ್ಥರಾವ್ ಇಂತಹ ಕೆಲವು ತರುಣರು ವಿದ್ಯಾರ್ಥಿಗಳನ್ನೂ, ಕಾರ್ಮಿಕರನ್ನೂ, ತರುಣರನ್ನೂ ಸಂಘಗಳಾಗಿ ಸಂಘಟಿಸಿ ಸಮಗ್ರವಾಗಿ ಸಮಾಜವನ್ನೇ ಪರಿವರ್ತಿಸಲು ಉತ್ಸುಕರಾಗಿದ್ದರು. ಹಾಗೆ ಪ್ರಾರಂಭವಾದ ಅತ್ಯಂತ ಮುಖ್ಯವಾದ ಸಂಸ್ಥೆ ಬೆಂಗಳೂರಿನಲ್ಲಿ 1937ರಲ್ಲಿ ಸ್ಥಾಪನೆಗೊಂಡ ಜನಜಾಗೃತಿ ಸಂಘ. ಮೈಸೂರಿನಲ್ಲಿ ಒಂದು ಕಾಂಗ್ರೆಸ್ ಸೋಷಲಿಸ್ಟ್ ಪಕ್ಷವನ್ನು ಪ್ರಾರಂಭಿಸಲು ಸಾಧ್ಯವಿರಲಿಲ್ಲವಾದ್ದರಿಂದ ಈ ತರುಣರು ಕಾಂಗ್ರೆಸ್ ಕಕ್ಷೆಯೊಳಗೆಯೇ ಕೆಲಸ ಮಾಡಲು ತೊಡಗಿದರು.
ಜನಜಾಗೃತಿ ಸಂಘವು ಸಂಖ್ಯೆಗಿಂತ ಅತ್ಯಧಿಕ ಪ್ರಮಾಣದ ಪ್ರಭಾವವನ್ನು ಬೀರಿತು. ಎಲ್ಲಕ್ಕಿಂತ ಮಿಗಿಲಾಗಿ ವಾಮಪಂಥೀಯ ಕಾಂಗ್ರೆಸಿಗರು, ಕಾರ್ಮಿಕರ ಸಮಸ್ಯೆಗಳನ್ನು ಕುರಿತ ಕಾಂಗ್ರೆಸ್ ಧೋರಣೆ ಪ್ರಜಾಸತ್ತಾತ್ಮಕವಲ್ಲದ ರೀತಿಯ ಅದರ ವರ್ತನೆ, ರಾಜಕೀಯ ಲಾಭಗಳು ತುಂಬಾ ಅಲ್ಪವಾಗಿದ್ದಾಗ ಸ್ಥಳೀಯ ಕಾಂಗ್ರೆಸಿಗರು ಕಾರ್ಮಿಕ ಹೋರಾಟಗಳಿಂದ ಹೊರಬರುತ್ತಿದ್ದ ರೀತಿ -ಇವುಗಳ ಬಗೆಗೆ ಪ್ರಶ್ನೆಗಳನ್ನು ಎತ್ತಿದರು. ನಿದರ್ಶನಕ್ಕೆ, ತಂಬಾಕು ಕಾರ್ಖಾನೆಯ ಕಾರ್ಮಿಕರನ್ನು ಸಂಘಟಿಸಲು ಪ್ರಯತ್ನಿಸಿದಾಗ ಬೆಂಗಳೂರಿನ ಕಾಂಗ್ರೆಸಿಗರು ಚೆಂಡೂರ್ ಅವರಿಗೆ ಬೆಂಬಲ ನೀಡಿದರು; ಆದರೆ ಪ್ರಶ್ನೆಗೆ ಜಾಗ್ರತೆಯಾಗಿ ಅಥವಾ ಸುಲಭವಾಗಿ ಪರಿಹಾರ ದೊರಕುವುದಿಲ್ಲ ಎಂದು ತೋರಿದಾಗ ಬೆಂಬಲವನ್ನು ಹಿಂದಕ್ಕೆ ಪಡೆದುಕೊಂಡರು. ಅಲ್ಲದೆ, 1930ರ ವರ್ಷಗಳಲ್ಲಿ ಪೂರ್ತಿಯಾಗಿ ಬೆಂಗಳೂರು ಮುನಿಸಿಪಾಲಿಟಿಯು ಕಾಂಗ್ರೆಸ್ ನಿಯಂತ್ರಣದಲ್ಲಿದ್ದಾಗ, ಕಾರ್ಮಿಕರ ಮನೆಗಳಿಗೆ ಬಾಡಿಗೆಯನ್ನು ತಗ್ಗಿಸುವುದಕ್ಕಾಗಲಿ, ಮುನಿಸಿಪಲ್ ಜಾಡಮಾಲಿಗಳ ಅಗತ್ಯಗಳಿಗೆ ಗಮನ ಕೊಡುವುದಕ್ಕಾಗಲಿ ಯಾವ ಪ್ರಯತ್ನವನ್ನೂ ಮಾಡಲಿಲ್ಲ.
ಹೆಚ್ಚು ಪ್ರಜಾಸತ್ತಾತ್ಮಕವಾದ ರೀತಿಯಲ್ಲಿ ಮುಷ್ಕರಗಳನ್ನು ವ್ಯವಸ್ಥೆ ಮಾಡಿದವರು, ಬಿಕ್ಕಟ್ಟಿನ ಸಮಯಗಳಲ್ಲಿ ಕಾರ್ಮಿಕರ ನೈತಿಕ ಸಾಮರ್ಥ್ಯವನ್ನು ಉಳಿಸಿದವರು ಎಡಪಂಥೀಯ ಕಾಂಗ್ರೆಸಿಗರು. 1942ರಲ್ಲಿ ಮೊದಲು ಎಸ್.ಡಿ.ಶಂಕರ್ ಅವರನ್ನು ಆಮೇಲೆ ಎಸ್.ಎಚ್. ಉಪಾಧ್ಯಾಯ ಅವರನ್ನು ಮೈಸೂರು ಕಮ್ಯೂನಿಸ್ಟ್ ಪಕ್ಷವನ್ನು ಸ್ಥಾಪನೆ ಮಾಡುವುದಕ್ಕಾಗಿ ಮುಂಬಯಿಯಿಂದ ಕಳಿಸಿಕೊಟ್ಟದ್ದು ಸುಮ್ಮನೆ ಅಲ್ಲ. ಕಾರ್ಮಿಕ ವಿಚಾರಗಳನ್ನು ಕಾಂಗ್ರೆಸ್ ಹೆಚ್ಚು ಗಂಭೀರವಾಗಿ ಕೈಗೆತ್ತಿಕೊಳ್ಳುವಂತೆ ಮಾಡಿದ್ದು ವಾಮಪಂಥೀಯರೇ ಎಂದು ಹೇಳಿದರೆ ಅದು ಪೊಳ್ಳು ಗರ್ವವಲ್ಲ. ಖಂಡಿತವಾಗಿಯೂ, ಬೆಂಗಳೂರು ಮತ್ತು ಕೆ.ಜಿ.ಎಫ್.ಗಳಲ್ಲಿ (1940-41ರ) ಮುಷ್ಕರಗಳ ಅವಧಿಯಲ್ಲಿ ವಾಮಪಂಥೀಯ ನಾಯಕರನ್ನು ಹುಡುಕಿ ಕರೆತರಲಾಯಿತು. ಏಕೆಂದರೆ ಅವರು ಕಾರ್ಮಿಕರಿಗಾಗಿರುವ ಅನ್ಯಾಯವನ್ನು ಚೆನ್ನಾಗಿ ಅರ್ಥ ಮಾಡಿಕೊಳ್ಳುತ್ತಿದ್ದರು. ಅವರ ಬೇಡಿಕೆಗಳಿಗೆ ಸರಿಯಾದ ರೂಪವನ್ನು ಕೊಡುತ್ತಿದ್ದರು. ಕಾಂಗ್ರೆಸ್ ಮಾಡುತ್ತಿದ್ದಂತೆ ಅವರನ್ನು ನಿಯಂತ್ರಿಸಲಿಲ್ಲ. ಅಥವಾ ಅಡಗಿಸಲು ಯತ್ನಿಸಲಿಲ್ಲ. ವಾಸ್ತವವಾಗಿ ಬೆಂಗಳೂರಿನಲ್ಲಿ 1942ರಲ್ಲಿ ಸಂಭವಿಸಿದ ಮುಷ್ಕರಗಳ ಎರಡನೆಯ ಅಲೆಗೆ, ಕಾರ್ಮಿಕರು ವಾಮಪಂಥಿ ನಾಯಕರಿಂದ ಕಲಿತಿದ್ದ ಅಮೂಲ್ಯವಾದ ಪಾಠಗಳೇ ಕಾರಣ.
1940ರ ವರ್ಷಗಳಲ್ಲಿ ಕಂಟೋನ್ಮೆಂಟಿನಲ್ಲಿ ತಂಬಾಕು ಕಾರ್ಖಾನೆಯ ಕಾರ್ಮಿಕರ ಹಿತವನ್ನು ಕೈಗೆತ್ತಿಕೊಂಡವರು ಕಮ್ಯೂನಿಸ್ಟರು ಮಾತ್ರ. ಎ.ಎಸ್.ಸಿಂಗ್, ಕಣ್ಣನ್ ಮತ್ತು ರೋಸ್ಮೇರಿ ಇಂತಹ ಕಮ್ಯೂನಿಸ್ಟರು, ಕಾಂಗ್ರೆಸ್ ಅಲಕ್ಷಿಸಿದ್ದ ಹೋಟೆಲ್ ಕೆಲಸಗಾರರು, ಚರ್ಮ ಹದಮಾಡುವ ಟ್ಯಾನರಿ ಕೆಲಸಗಾರರು ಮೊದಲಾದವರ ಹಿತವನ್ನು ಕೈಗೆತ್ತಿಕೊಂಡು ಅದಕ್ಕಾಗಿ ಶ್ರಮಿಸಿದರು. 1942ರಲ್ಲಿ ಕಮ್ಯೂನಿಸ್ಟ್ ಪಕ್ಷದ ಮೇಲಿನ ನಿಷೇಧವನ್ನು ತೆಗೆದಾಗ, ಕಾರ್ಮಿಕ ಸಂಘಟನೆಯ ಕ್ಷೇತ್ರದಲ್ಲಿ ಸಕ್ರಿಯರಾಗಲು ವಾಮಪಂಥೀಯರಿಗೆ ಉತ್ತಮ ಅವಕಾಶ ದೊರಕಿತು. ಎಸ್.ಎಲ್.ಉಪಾಧ್ಯಾಯ, ಶ್ರೀಕಾಂತ ಕಂಠಿ ಮತ್ತು ಶ್ರೀಮತಿ ಕಂಠಿ, ಎ.ಎಸ್.ಸಿಂಗ್ ಮತ್ತು ಕಣ್ಣನ್, ಆಮೇಲೆ ಮೊನ್ನಯ್ಯ ಇವರು ಮೈಸೂರಿನ ಬೇರೆ ಬೇರೆ ಭಾಗಗಳಲ್ಲಿ, ಬೇಕಾದಷ್ಟು ಪ್ರಚಾರ ಕಾರ್ಯ ಮಾಡಿದರು. ಕೆ.ಜಿ.ಎಫ್.ನಲ್ಲಿ ಎಸ್.ವಾಸನ್ ಮತ್ತು ವಿ.ಎಂ.ಗೋವಿಂದನ್ ಅಂತಹ ಕಮ್ಯೂನಿಸ್ಟರು ಗಣಿಗಳಲ್ಲಿ ಕೆಲಸ ಮಾಡುವ ಕಾರ್ಮಿಕರನ್ನು ಮಾತ್ರವಲ್ಲದೆ, ಯುರೋಪಿಯನ್ನರ ಮನೆಗಳಲ್ಲಿ ದುಡಿಯುತ್ತಿದ್ದ ನೌಕರರನ್ನೂ ಸಂಘಟಿಸುವುದರಲ್ಲಿ ಕ್ರಿಯೋನ್ಮುಖರಾಗಿದ್ದರು. ಇದರಲ್ಲಿ ಮದರಾಸ್ ಪ್ರೆಸಿಡೆನ್ಸಿಯ ಪಿ.ಶ್ರೀನಿವಾಸನ್ ಅಂತಹ ಕಮ್ಯೂನಿಸ್ಟರ ನೆರವು ದೊರಕಿತು.
ಕೆ.ಜಿ.ಎಫ್.ನಲ್ಲಿ ಕಮ್ಯೂನಿಸ್ಟರಿಗೆ ಅದ್ಭುತವಾದ ಗೆಲುವು ದೊರಕಿತು. ಉತ್ತಮ ವೇತನಗಳಿಗಾಗಿ, ಗುತ್ತಿಗೆದಾರ ಪದ್ಧತಿಯನ್ನು ಕೊನೆಗೊಳಿಸುವ ಸಲುವಾಗಿ, ಉತ್ತಮ ಕಾರ್ಯ ಪರಿಸ್ಥಿತಿಗಳಿಗಾಗಿ 1945 ಮತ್ತು 1946ರಲ್ಲಿ ದೀರ್ಘಕಾಲಿಕ ಮುಷ್ಕರಗಳು ಅವರಿಗೆ ಗೆಲುವು ಕೊಟ್ಟವು. ಬಹುಮಟ್ಟಿಗೆ ಕಮ್ಯೂನಿಸ್ಟರ ಪ್ರಯತ್ನಗಳಿಂದಾಗಿಯೇ, ಅತ್ಯಂತ ಅಹಿಂಸಾತ್ಮಕವೂ, ಶಾಸನಬದ್ಧವೂ ಆದ ಮುಷ್ಕರಗಳು ನಡೆದವು ಎಂದು ಗಣಿ ನಿರ್ವಾಹಕ ಮಂಡಳಿಗಳೂ ಸರಕಾರದ ಅಧಿಕಾರಿಗಳೂ ಒಪ್ಪಿಕೊಂಡರು.
ಮೈಸೂರಿನ ಕಾರ್ಮಿಕರಲ್ಲಿ ಕಾಂಗ್ರೆಸ್ ಕಾರ್ಯಸೂಚಿಯು ಮುಗ್ಗರಿಸಿದ್ದಕ್ಕೆ ಕಾರಣ, ಅದು ಗಣಿಗಳ, ಕಾರ್ಖಾನೆಗಳ ಮತ್ತು ಮಿಲ್ಲುಗಳ ವ್ಯವಸ್ಥಾಪಕರನ್ನು ಬಹಿರಂಗವಾಗಿ ವಿರೋಧಿಸಲು ಇಚ್ಛಿಸದಿದ್ದುದೇ ಆಗಿತ್ತು. ಕಾರ್ಮಿಕರ ನಿರ್ದಿಷ್ಟ ಬೇಡಿಕೆಗಳನ್ನು ಲಕ್ಷಿಸದೆ, ‘‘ರಾಷ್ಟ್ರ’’ದ ಧ್ಯೇಯವನ್ನು ಮುಂದೊಡ್ಡಿದುದೇ ಆಗಿತ್ತು. ಕಮ್ಯೂನಿಸ್ಟರೂ ಕೂಡ, ಕಾರ್ಮಿಕರ ಅಗತ್ಯಗಳಿಗೆ, ಕಾಳಜಿಗಳಿಗೆ ಗಮನಕೊಡದೆ ಹೋದಾಗ ಸೋತುದಂಟು. ಇಂತಹ ಕಾಳಜಿಗಳು ಪದೇ ಪದೇ ವ್ಯಕ್ತವಾದದ್ದು ಕೆ.ಜಿ.ಎಫ್ ಪ್ರದೇಶದಲ್ಲಿ. ಅಲ್ಲಿದ್ದ 25000 ಜನ ಕಾರ್ಮಿಕರಲ್ಲಿ ಅರ್ಧಕ್ಕಿಂತ ಹೆಚ್ಚು ಜನರು ಪರಿಶಿಷ್ಟ ಜಾತಿಗಳಿಗೆ ಸೇರಿದವರು. ಬಹುಕಾಲ ಆತ್ಮಗೌರವ ಚಳವಳಿಯಿಂದ ಪ್ರಭಾವಿತರಾದವರು. ದಕ್ಷಿಣ ಭಾರತೀಯ ಬೌದ್ಧ ಸಂಘದ ಪ್ರಭಾವಕ್ಕೂ ಒಳಗಾಗಿದ್ದವವು. ಕೆ.ಜಿ.ಎಫ್. ಪ್ರದೇಶದ ಕಾರ್ಮಿಕರಿಗೆ ಆತ್ಮಗೌರವದ ಭಾವನೆ ತೀವ್ರವಾಗಿತ್ತು. ಹಿಂದೂ ಸಮಾಜದ ಒಳಗೆ, ಮತ್ತು ಹೊರಗೆ ಕೂಡ ತಮ್ಮ ಸಾಮಾಜಿಕ ಪ್ರಗತಿಯು ಆರ್ಥಿಕ ಪ್ರಗತಿಯನ್ನು ಅವಲಂಬಿಸಿದೆಯೆಂಬುದನ್ನು ಅರಿತಿದ್ದರು. ಕಮ್ಯೂನಿಸ್ಟ್ ಸಿದ್ಧಾಂತಗಳಿಗೆ ಆ ದೃಷ್ಟಿಯಲ್ಲಿ ಎಡೆಯೇ ಇರಲಿಲ್ಲ. ಕಾಂಗ್ರೆಸಿಗೂ ಆದಿದ್ರಾವಿಡ ಸಂಘಗಳಿಗೂ 1940ರ ಪ್ರಾರಂಭ ವರ್ಷಗಳಲ್ಲಿ ಹಲವು ಕಹಿಯಾದ ಘರ್ಷಣೆಗಳಾಗಿದ್ದುವು. ಹಾಗಾಗಿ 1940ರ ಮಧ್ಯವರ್ಷಗಳಲ್ಲಿ ಕಮ್ಯೂನಿಸ್ಟರು ಪ್ರವರ್ಧಮಾನಕ್ಕೆ ಬಂದಾಗ ಜಾತೀಯತೆಯ ವಾಸ್ತವ ಚಿತ್ರದ ಕಡೆಗೆ ಕಣ್ಣು ತೆರೆಯಲೇಬೇಕಾಯಿತು. ಏಕೆಂದರೆ 1946ರಲ್ಲಿ ಶಕ್ತಿ ಪ್ರದರ್ಶನ ವಾದೊಡನೆ 78 ದಿನಗಳ ಕಾಲದ ಒಂದು ಮುಷ್ಕರ ನಡೆಯಿತು. ಕಮ್ಯೂನಿಸ್ಟರು ವ್ಯವಸ್ಥೆ ಮಾಡಿದ್ದ ಅದರಲ್ಲಿ ಕೆ.ಜಿ.ಎಫ್. ಪ್ರದೇಶವು ಕಮ್ಯೂನಿಸ್ಟರಿಗೂ ಆದಿದ್ರಾವಿಡರಿಗೂ ನಡುವೆ ನಡೆದ ರಕ್ತಕಲಹವನ್ನು ಕಾಣಬೇಕಾಯಿತು. ಪೊಲೀಸ್ ಗೋಲೀಬಾರಿಗೆ ಸಿಕ್ಕಿ ಐದು ಜನರು ಅಸುನೀಗಿದರು.
ಒಟ್ಟಿನಲ್ಲಿ, ಹಳೆಯ ಮೈಸೂರು ಪ್ರದೇಶದಲ್ಲಿ ಕಾರ್ಮಿಕ ಚಳವಳಿಯು ಏಕಮುಖ ಚಳವಳಿಯಾಗಿರಲಿಲ್ಲ. ಇಲ್ಲಿ ಯಾವುದೇ ಒಂದು ಪಕ್ಷವಾಗಲಿ ಸಿದ್ಧಾಂತವಾಗಲಿ ಮಿಕ್ಕವುಗಳಿಗಿಂತ ಪ್ರಧಾನವಾಗಿ ನಿಲ್ಲಲಿಲ್ಲ. ಇಲ್ಲಿ ಜಾತಿ, ವರ್ಗ ಅಥವಾ ರಾಷ್ಟ್ರ ಧ್ಯೇಯಗಳ ನಡುವೆ ಸಂಬಂಧವು ಸ್ಥಿರವಾಗಿದ್ದಿರದೆ, ಬದಲಾವಣೆಯಾಗುತ್ತಲೇ ಇದ್ದಿತು. ಕಾರ್ಮಿಕ ನಾಯಕರ ಚರಿತ್ರೆಗಳನ್ನು ಬರೆದವರು ಹೇಳಿದರೆ ಮುಷ್ಕರಗಳ ಫಲಿತಾಂಶವನ್ನು ಹೀಗೆಯೇ ಎಂದು ಮುಂದಾಗಿ ಊಹಿಸಲು ಸಾಧ್ಯವಿರಲಿಲ್ಲ ಅಥವಾ ಬದಲಿಸಲು ಅವಕಾಶವಿರಲಿಲ್ಲ. ಅದು ಇಂತಹ ಶಕ್ತಿಗಳ ಕ್ಷೇತ್ರವಾಗಿದ್ದಿತೆಂದರೆ ಅಲ್ಲಿ ಕಾರ್ಮಿಕರೇ ಪ್ರಧಾನ ಅಂಗವಾಗಿದ್ದರು, ಬೇರೆ ನಾಯಕರಾಗಲಿ ಪಕ್ಷವಾಗಲಿ ಅಲ್ಲ.
ಟಿಪ್ಪಣಿ
ಈ ಪ್ರಬಂಧಕ್ಕೆ ವಸ್ತುವನ್ನು ನನ್ನ ಮುಂದೆ ಬರಲಿರುವ ‘‘ಹಳೆಯ ಮೈಸೂರಿನಲ್ಲಿ ಕಾರ್ಮಿಕ ಸಂಸ್ಕೃತಿ ಮತ್ತು ರಾಜಕೀಯ’’ (ವರ್ಕ್ ಕಲ್ಚರ್ ಎಂಡ್ ಪಾಲಿಟಿಕ್ಸ್ ಇನ್ ಓಲ್ಡ್ ಮೈಸೂರು) ಎಂಬ ಕೃತಿಯಿಂದ ತೆಗೆದುಕೊಳ್ಳಲಾಗಿದೆ. ನನಗೆ ತಿಳಿದಮಟ್ಟಿಗೆ, ಮೈಸೂರಿನ ಕಾರ್ಮಿಕ ಚಳವಳಿಗಳ ಇತಿಹಾಸವನ್ನು ಕುರಿತು, ನನ್ನದಲ್ಲದೆ ಬೇರೆ ಯಾವುದೇ ಬರವಣಿಗೆ ಪ್ರಕಟವಾಗಿರುವಂತೆ ತೋರುವುದಿಲ್ಲ. ಈ ಕೃತಿಯ ರಚನೆಯಲ್ಲಿ ಬೆಂಗಳೂರು, ಮೈಸೂರು, ಕೆ.ಜಿ.ಎಫ್, ದೆಹಲಿ ಮತ್ತು ಲಂಡನ್ಗಳ ಪತ್ರಾಗಾರಗಳನ್ನು ವ್ಯಾಪಕವಾಗಿ ಉಪಯೋಗಿಸಿಕೊಂಡಿದ್ದೇನೆ. ಈ ನಗರಗಳ ವೃತ್ತಪತ್ರಿಕೆಗಳ ಸಂಗ್ರಹಗಳನ್ನು ಗ್ರಂಥಾಲಯಗಳನ್ನು ಬಳಸಿಕೊಂಡಿದ್ದೇನೆ. ಹಾಗೆಯೇ 1989-90 ಮತ್ತು 1995ರಲ್ಲಿ ಕ್ರಮವಾಗಿ ಬೆಂಗಳೂರು ಮತ್ತು ಕೆ.ಜಿ.ಎಫ್.ಗಳಲ್ಲಿ ಹಲವು ಸಂದರ್ಶನಗಳನ್ನು ನಡೆಸಿ ಅವುಗಳಿಂದ ದೊರೆತ ಮಾಹಿತಿಯನ್ನು ಉಪಯೋಗಿಸಿಕೊಂಡಿದ್ದೇನೆ.
ಅಧ್ಯಾಯ 16: ಕಾರ್ಮಿಕ ಚಳವಳಿ ಕೆಲವು ಟಿಪ್ಪಣಿಗಳು
ಮೊದಲ ದಿನಗಳು
ಕರ್ನಾಟಕದಲ್ಲಿ ಕಾರ್ಮಿಕ ಚಳವಳಿ ಶುರುವಾಗುವ ಮೊದಲೇ ದೇಶದ ಹಲವು ಭಾಗಗಳಲ್ಲಿ ಅಷ್ಟು ಹೊತ್ತಿಗಾಗಲೆ ಕಾರ್ಮಿಕ ಚಳವಳಿ ಒಂದಷ್ಟು ಪ್ರಗತಿ ಸಾಧಿಸಿದ್ದರೂ 1920ರ ವರೆಗೆ ಕರ್ನಾಟಕದಲ್ಲಿ ಅದರ ಸೊಲ್ಲು ಕೂಡ ಕೇಳಿಬರಲಿಲ್ಲ. ಕರ್ನಾಟಕದಲ್ಲಿ ಕೈಗಾರಿಕೀಕರಣ ಪ್ರಕ್ರಿಯೆ ಪ್ರಾರಂಭವಾಗಿದ್ದೇ ತಡವಾಗಿ ಅನ್ನುವುದು ಅದಕ್ಕೆ ಒಂದು ಕಾರಣ. 1884ರಲ್ಲಿ ಬೆಂಗಳೂರಿನಲ್ಲಿ ಪ್ರಾರಂಭವಾದ ಬಟ್ಟೆ ಗಿರಣಿ ಕರ್ನಾಟಕದಲ್ಲಿ ಸ್ಥಾಪಿತವಾದ ಮೊದಲ ಆಧುನಿಕ ಕಾರ್ಖಾನೆ. ಕಾರ್ಖಾನೆಯ ಕಾರ್ಮಿಕರು ತಮ್ಮ ಉದ್ಯೋಗ ಪರಿಸರದ ಹಾಗೂ ಉದ್ಯೋಗ ವ್ಯವಸ್ಥೆಯಲ್ಲಿನ ಶೋಷಣೆಯ ಸ್ವರೂಪವನ್ನು ಗುರುತಿಸಿ ಒಗ್ಗಟ್ಟಾಗಿ ಹೋರಾಟಕ್ಕಿಳಿಯುವುದಕ್ಕೆ ಒಂದಷ್ಟು ಸಮಯ ಹಿಡಿಯಿತು. 1920ರಲ್ಲಿ ಕೇಳಿಬಂದ ಪ್ರತಿರೋಧದ ದನಿಗಳು ಸಂಘಟಿತ ರೂಪ ಪಡೆಯುವುದಕ್ಕೆ ಇನ್ನಷ್ಟು ಸಮಯ ಬೇಕಾಯಿತು. ಕಾರ್ಮಿಕ ಸಂಘಟನೆಗಳು ಅಧಿಕೃತವಾಗಿ ಹುಟ್ಟಿದ ನಂತರವೂ ಈ ಸಂಘಟನೆಗಳು ಶಕ್ತಿಯುತವಾಗಿ ಬೆಳೆಯುವುದಕ್ಕೆ ಇನ್ನೂ ಒಂದಷ್ಟು ಸಮಯ ಹಿಡಿಯಿತು. ಇದಕ್ಕೆ ಕಾರಣಗಳು ಹಲವಾರು ಕಾರ್ಮಿಕರ ಕೊರತೆಯಿಂದಾಗಿ ಆಡಳಿತ ವರ್ಗಗಳು ಕಾರ್ಮಿಕರ ಬೇಡಿಕೆಗಳನ್ನು ಬಹಳಷ್ಟು ಮಟ್ಟಿಗೆ ಒಪ್ಪಿಕೊಳ್ಳಬೇಕಾದ ಪರಿಸ್ಥಿತಿ, ಅಸಂಘಟಿತವಾಗಿಯೇ ಉಳಿದಿದ್ದ ಕಾರ್ಮಿಕ ವರ್ಗ, ಕಾರ್ಮಿಕರ ಹಕ್ಕುಗಳ ಬಗ್ಗೆ ಯಾವುದೇ ಕಾಯಿದೆ-ಕಾನೂನುಗಳು ಇಲ್ಲದಂಥ ಪರಿಸರ ಇತ್ಯಾದಿ. 1926ರಲ್ಲಿ ಕೇಂದ್ರದಲ್ಲಿ ಜಾರಿಗೆ ಬಂದ ಕಾರ್ಮಿಕ ಸಂಘಟನೆಗಳ ಕಾಯಿದೆ 1941ರವರೆಗೆ ಮೈಸೂರು ರಾಜ್ಯಕ್ಕೆ ಅನ್ವಯವಾಗಿರಲಿಲ್ಲ. ಅಲ್ಲಿಯವರೆಗೆ ಕಾರ್ಮಿಕ ಸಂಘಟನೆಗಳು ಸೇವಾಸಂಸ್ಥೆಗಳಾಗಿ ನೋಂದಣಿಯಾಗಬೇಕಾಗಿತ್ತು. ಕಾರ್ಮಿಕ ಸಂಘಟನೆಗಳ ಮುಖಂಡರಿಗೆ ಪೊಲೀಸು ಹಾಗೂ ಮಾಲೀಕರ ಕಿರುಕುಳದ ವಿರುದ್ಧ ಯಾವುದೇ ರಕ್ಷಣೆ ಇರಲಿಲ್ಲ. ಆದ್ದರಿಂದ ಈ ಶತಮಾನದ ಮೊದಲ ವರ್ಷಗಳಲ್ಲಿ ಕಾರ್ಮಿಕ ಸಂಘಟನೆಗಳ ಚಟುವಟಿಕೆಗಳಲ್ಲಿ ಭಾಗವಹಿಸುವುದು ಅಪಾಯಕಾರಿ ಹಾಗೂ ದುಸ್ತರ ಕೆಲಸವಾಗಿತ್ತು.
ಎರಡು ಮಹಾಯುದ್ಧಗಳ ನಡುವಿನ ಅವದಿಯಲ್ಲಿ ನಡೆದ ಕಾರ್ಮಿಕ ಚಟುವಟಿಕೆಗಳ ಮೂಲ ಉದ್ದೇಶ ಕಾರ್ಮಿಕರ ಸಂಬಳ ಹೆಚ್ಚಳಕ್ಕಾಗಿ ಹೋರಾಡುವುದು ಹಾಗೂ ಕಾರ್ಮಿಕ ಸಂಘಟನೆಗಳಿಗೆ ಕಾನೂನು ಮಾನ್ಯತೆ ಪಡೆಯುವುದಾಗಿತ್ತು. ಕಾರ್ಮಿಕರಿಗೆ ತಮ್ಮ ವೇತನದ ಬಗ್ಗೆ ಇದ್ದ ಅಸಮಾಧಾನವೇ ಸಂಘಟನೆಗಳಿಗೆ ಚಾಲನೆ ನೀಡಿತು. ಮೊದಲನೆಯ ಮಹಾಯುದ್ಧದ ಸಂದರ್ಭದಲ್ಲಿ ಕಾರ್ಖಾನೆಗಳಿಗೆ ಒಳ್ಳೆಯ ಲಾಭ ದೊರೆಯಿತು. ಕೆಲವು ಮಾಲೀಕರು ಈ ಸಂದರ್ಭದಲ್ಲಿ ಬೋನಸ್ ಪದ್ಧತಿಯನ್ನು ಜಾರಿಗೆ ತಂದರಾದರೂ, ವೇತನ ಏರಿಕೆ ವಿಷಯದಲ್ಲಿ ಬಹಳ ಕಟ್ಟುನಿಟ್ಟಾಗಿದ್ದರು. ಮಹಾಯುದ್ಧದ ನಂತರ ಲಾಭದ ಪ್ರಮಾಣ ಇಳಿಮುಖವಾದಾಗ ಬೋನಸ್ ಪದ್ಧತಿ ಕೂಡ ನಿಂತುಹೋಯಿತು. ಇದರಿಂದ ಹುಟ್ಟಿದ ಅಸಮಾಧಾನ ಮುಂದಿನ ವರ್ಷಗಳಲ್ಲಿ ಅನೇಕ ಕಾರ್ಮಿಕ ಸಂಘಟನೆ ಗಳನ್ನು, ಚಳವಳಿಗಳನ್ನು ಹುಟ್ಟುಹಾಕಿತು. ರಾಜ್ಯದ ಮೊಟ್ಟಮೊದಲ ಕಾರ್ಮಿಕ ಮುಷ್ಕರ 1920ರಲ್ಲಿ ಇಂಡಿಯನ್ ನ್ಯಾಷನಲ್ ಕಾಂಗ್ರೆಸ್ ಮುಖಂಡ ಕೆ.ಟಿ.ಭಾಷ್ಯಂ ಅವರ ನೇತೃತ್ವದಲ್ಲಿ ಬೋನಸ್ ಸಮಸ್ಯೆಯ ಕಾರಣದಿಂದಲೇ ನಡೆಯಿತು. ಈ ಮುಷ್ಕರಕ್ಕೆ ದೊರೆತ ಜಯ ಕಾರ್ಮಿಕ ಸಂಘಟನೆಗಳ ಬಗ್ಗೆ ಕಾರ್ಮಿಕರಲ್ಲಿ ನಂಬಿಕೆ ಹುಟ್ಟಿಸಿತು. 1920ರಲ್ಲಿ ಬಿನ್ನಿಮಿಲ್ ವರ್ಕರ್ಸ್ ಕೌನ್ಸಿಲ್ ಪ್ರಾರಂಭವಾಯಿತು. ನಂತರ ಇದೇ ಮಾದರಿಯ ಸಂಘಟನೆಗಳು ಮಿನರ್ವ ಮಿಲ್ ಹಾಗೂ ಕೃಷ್ಣ ಮಿಲ್ಸ್ಗಳಲ್ಲಿ ಕೂಡ ಪ್ರಾರಂಭವಾದವು.
1926ರ ನಂತರ ಕೈಗಾರಿಕೋದ್ಯಮಗಳ ಪರಿಸ್ಥಿತಿ ಇಳಿಮುಖವಾದಾಗ ಬಹಳಷ್ಟು ಜನರನ್ನು ಕೆಲಸಗಳಿಂದ ವಜಾ ಮಾಡಲಾಯಿತು. ಈ ಬಿಕ್ಕಟ್ಟಿನ ಪರಿಸ್ಥಿತಿ ಅನೇಕ ಮುಷ್ಕರಗಳಿಗೆ ಎಡೆಮಾಡಿ ಕೊಟ್ಟಿತ್ತಾದರೂ ಇವುಗಳಲ್ಲಿ ಬಹಳಷ್ಟು ಮುಷ್ಕರಗಳು ಜಯ ಕಾಣಲಿಲ್ಲ. ಆಡಳಿತ ವರ್ಗಗಳು ಕಾರ್ಮಿಕರ ಬೇಡಿಕೆಗಳನ್ನು ಒಪ್ಪಿಕೊಳ್ಳುವ ಪರಿಸ್ಥಿತಿಯಲ್ಲಿ ಇರಲಿಲ್ಲ. ತಮ್ಮ ಬೇಡಿಕೆಗಳು ಈಡೇರುವವರೆಗೆ ಮುಷ್ಕರವನ್ನು ಮುಂದುವರೆಸಲು ಬೇಕಾದ ಆರ್ಥಿಕ ಭದ್ರತೆ ಕಾರ್ಮಿಕ ವರ್ಗದಲ್ಲಿಯೂ ಇರಲಿಲ್ಲ. ವಿವಿಧ ಕೈಗಾರಿಕೋದ್ದಿಮೆ ಗಳ ಕಾರ್ಮಿಕರೆಲ್ಲ ಒಟ್ಟುಗೂಡಿ ಕಾರ್ಮಿಕ ಸಂಘಟನೆಗಳ ಒಕ್ಕೂಟವೊಂದನ್ನು ಹುಟ್ಟಹಾಕುವ ಅಗತ್ಯವನ್ನು ಈ ಸೋಲಿನ ನಂತರ ಕಾರ್ಮಿಕ ಮುಖಂಡರು ಮನಗಂಡರು. ಈ ಆಲೋಚನೆಯ ಫಲವಾಗಿ 1929ರಲ್ಲಿ ಬೆಂಗಳೂರು ಟೆಕ್ಸ್ಟೈಲ್ಸ್ ಟ್ರೇಡ್ ಯೂನಿಯನ್ನಿನ ಜನನವಾಯಿತು. ಈ ಸಂಘಟನೆ ಕಾಲಾನುಕ್ರಮದಲ್ಲಿ ತುಂಬ ಪ್ರಬಲವಾಗಿ ಬೆಳೆಯಿತು. 1938ರಲ್ಲಿ ಬಿನ್ನಿಮಿಲ್ಲಿನಲ್ಲಿ ನಡೆದ ಮುಷ್ಕರದಲ್ಲಿ ಕಾರ್ಮಿಕ ಮುಖಂಡರನ್ನು ಸರ್ಕಾರವು ಬಂಧಿಸಿದಾಗ ಕಾರ್ಮಿಕರು ಸಾವಿರಾರು ಸಂಖ್ಯೆಯಲ್ಲಿ ನೆರೆದು ಪ್ರತಿಭಟನೆ ನಡೆಸಿದರು. ಕೊನೆಗೆ ಕಾರ್ಖಾನೆಯ ಆಡಳಿತ ವರ್ಗವೇ ಬಂಧಿತರಾದ ಮುಖಂಡರನ್ನು ಬಿಟ್ಟುಬಿಡುವಂತೆ ಸರ್ಕಾರವನ್ನು ಕೋರಬೇಕಾದ ಪರಿಸ್ಥಿತಿ ಏರ್ಪಟ್ಟಿತು! ಅದೇ ವರ್ಷ ಬಹಳಷ್ಟು ಜನರನ್ನು ಕೆಲಸದಿಂದ ವಜಾ ಮಾಡಿದ ಸಂದರ್ಭದಲ್ಲಿ ಮಿನರ್ವ ಮಿಲ್ಲಿನಲ್ಲಿಯೂ ಮುಷ್ಕರ ನಡೆಯಿತು. ಬೇರೆ ಮಿಲ್ಲುಗಳ ಕಾರ್ಮಿಕರೂ ಈ ಸುದೀರ್ಘ ಮುಷ್ಕರದಲ್ಲಿ ಭಾಗವಹಿಸಿದರು. ಕೊನೆಗೆ ಒಪ್ಪಂದ ಕಾರ್ಮಿಕರ ಪರವಾಗಿಯೇ ಆಯಿತು. ಸಂಘಟನೆಯಲ್ಲಿರುವ ಶಕ್ತಿಯನ್ನು ಈ ಮುಷ್ಕರ ಸಾಬೀತುಗೊಳಿಸಿತು. ಬೆಂಗಳೂರಿನ ಗಿರಣಿ ಕಾರ್ಮಿಕರೆಲ್ಲ ಒಂದಾಗಿದ್ದರಿಂದ ಈ ಜಯ ಸಾಧ್ಯವಾಯಿತು. 1940ರ ದಶಕ ದಲ್ಲಿ ಕಾರ್ಮಿಕರು ಒಗ್ಗಟ್ಟಿನಿಂದ ತಮ್ಮ ಹಕ್ಕೊತ್ತಾಯಗಳಿಗಾಗಿ ಬಹಳಷ್ಟು ಹೋರಾಟ ಗಳನ್ನು ನಡೆಸಿದರು.
1940ರಲ್ಲಿ ಬಿನ್ನಿಮಿಲ್ಲಿನಲ್ಲಿ ಮುಷ್ಕರ ನಡೆದಾಗ ಒಪ್ಪಂದಕ್ಕೆ ಅನುಕೂಲವಾಗುವಂತೆ ಸಮಿತಿಯೊಂದನ್ನು ಸರ್ಕಾರ ರಚಿಸಿತು. ಕೈಗಾರಿಕಾ ಸಂಕೀರ್ಣಗಳಲ್ಲಿ ಶಾಂತಿ ಕಾಯ್ದುಕೊಂಡು ಬರಲು ಅನುಕೂಲವಾಗುವಂತೆ ಸೂತ್ರವೊಂದನ್ನು ರಚಿಸುವ ಹೊಣೆಯನ್ನು ಈ ಸಮಿತಿಗೆ ಒಪ್ಪಿಸಲಾಯಿತು. ಈ ಸಮಿತಿ ನೀಡಿದ ಸಲಹೆಗಳ ಆಧಾರದ ಮೇಲೆ ವಿವಾದ ಪರಿಹಾರ ಹಾಗೂ ಒಪ್ಪಂದದ ವಿಧಿಗಳನ್ನೊಳಗೊಂಡ ಮೈಸೂರು ಕಾರ್ಮಿಕ (ತುರ್ತುಸ್ಥಿತಿ) ಕಾಯಿದೆಯನ್ನು ಸರ್ಕಾರ 1941ರಲ್ಲಿ ಜಾರಿಗೊಳಿಸಿತು. ಈ ಕಾಯಿದೆ ಮೊಟ್ಟಮೊದಲ ಬಾರಿಗೆ ಕಾರ್ಮಿಕ ಸಂಘಟನೆಗಳಿಗೆ ಕಾನೂನು ಮಾನ್ಯತೆ ನೀಡಿದ್ದೇ ಅಲ್ಲದೇ ಅವುಗಳಿಗೆ ನೋಂದಣಿಯ ಹಕ್ಕನ್ನೂ ನೀಡಿತು. ಪೊಲೀಸು ಅಥವಾ ಆಡಳಿತ ವರ್ಗಗಳ ಶೋಷಣೆಯ ಭಯವಿಲ್ಲದೆ ನ್ಯಾಯಯುತ ಹೋರಾಟ ನಡೆಸುವ ಅವಕಾಶವನ್ನು ಈ ಕಾಯಿದೆಯು ಕಾರ್ಮಿಕರಿಗೆ ಮಾಡಿಕೊಟ್ಟಿತು.
ಸ್ವಾತಂತ್ರ್ಯದ ನಂತರ
ಸ್ವಾತಂತ್ರ್ಯಾನಂತರದ ಕೆಲವು ವರ್ಷಗಳಲ್ಲಿ ಕರ್ನಾಟಕದ ಕಾರ್ಮಿಕ ಸಂಘಟನೆಗಳಲ್ಲಿ ವಿಶೇಷ ಬದಲಾವಣೆ ಕಂಡುಬರಲಿಲ್ಲ. ರಾಷ್ಟ್ರೀಯ ಮಟ್ಟದಲ್ಲಿ ಕಾರ್ಮಿಕ ಸಂಘಟನೆಯಲ್ಲಿ ಕಂಡುಬಂದ ಬಿರುಕು ರಾಜ್ಯದ ಸಂಘಟನೆಯಲ್ಲೂ ಕೆಲಮಟ್ಟಿಗೆ ಪ್ರತಿಫಲನಗೊಂಡಿತು. 50ರ ದಶಕದಲ್ಲಿ ಕೈಗಾರಿಕೋದ್ಯಮಗಳಲ್ಲಿ ಬಹುಮಟ್ಟಿಗೆ ಶಾಂತಿ ನೆಲೆಸಿತ್ತು. ಆಗೀಗ ತಲೆದೋರುವ ತಗಾದೆಗಳನ್ನು ಕೈಗಾರಿಕಾ ನ್ಯಾಯಾಲಯಗಳು ಪರಿಹರಿಸುತ್ತಿದ್ದವು. ಆದರೆ 60ರ ದಶಕದಲ್ಲಿ ಪರಿಸ್ಥಿತಿ ಬಹಳಷ್ಟು ಬದಲಾಯಿತು. ಭಾರತ-ಚೈನಾ ಯುದ್ಧದ ನಂತರ ಕಾರ್ಮಿಕ ಸಂಘಟನೆ ಎರಡು ಹೋಳಾಯಿತು. ಆಲ್ ಇಂಡಿಯ ಟ್ರೇಡ್ ಯೂನಿಯನ್ ಕಾಂಗ್ರೆಸ್ಸಿನಿಂದ (ಐಟಕ್) ಹೊರಬಂದವರು ಸೆಂಟರ್ ಪಾರ್ ಟ್ರೇಡ್ ಯೂನಿಯನ್ ಕಾಂಗ್ರೆಸ್(ಸೀಟು) ಸ್ಥಾಪಿಸಿದರು. ಅಷ್ಟರಲ್ಲಿ ಎರಡನೇ ತಲೆಮಾರಿನ ಕಾರ್ಮಿಕ ಮುಖಂಡರೂ ತಯಾರಾಗಿದ್ದರು. ಇದೇ ಸಮಯದಲ್ಲಿ ಭಾಷೆಯ ಆಧಾರದ ಮೇಲೆ ಸಂಘಟನೆಗಳಲ್ಲಿ ಒಡಕುಗಳು ಕಂಡುಬರತೊಡಗಿದವು. ಹಣದುಬ್ಬರದಿಂದ ಕಾರ್ಮಿಕ ವರ್ಗಗಳ ನೈಜ ಕೂಲಿ ದರದಲ್ಲಿ ಬಹಳಷ್ಟು ಕಡಿತ ಉಂಟಾಗಿ ಕೆಲವು ಕಾರ್ಮಿಕ ಚಳವಳಿಗಳು ಉಗ್ರರೂಪ ತಾಳಿದವು. ಮುಷ್ಕರಗಳು ಹೆಚ್ಚಾದವು. ಅವುಗಳಲ್ಲಿ ಅನೇಕವು ಹೊಡೆದು ಹಿಂದೋಡುವ ತಂತ್ರವನ್ನು ಬಳಸಿದವು. ಈ ಪರಿಸ್ಥಿತಿಯನ್ನು ಹೇಗೆ ನಿರ್ವಹಿಸಬೇಕೆಂಬುದು ಆಡಳಿತ ವರ್ಗಗಳಿಗೂ ತಿಳಿದಿರಲಿಲ್ಲ. ಕೈಗಾರಿಕಾ ವಾತಾವರಣ ಬಹಳಷ್ಟು ಬಿಗಡಾಯಿಸಿತು. ಆದರೆ ಕೆಲವೇ ಸಮಯದಲ್ಲಿ ಒಪ್ಪಂದಗಳು ಏರ್ಪಟ್ಟು ಪ್ರಬುದ್ಧ ಕೈಗಾರಿಕಾ ವಾತಾವರಣ ಏರ್ಪಟ್ಟಿತು.
ಆದರೆ ತುರ್ತುಪರಿಸ್ಥಿತಿಯ ಸಂದರ್ಭದಲ್ಲಿ ಮತ್ತೆ ಪರಿಸ್ಥಿತಿ ಹದಗೆಟ್ಟಿತು. ಕೇಂದ್ರ ಸರ್ಕಾರ ಹಣದುಬ್ಬರ ತಡೆಹಿಡಿಯಲಿಕ್ಕೆ ಹೇರಿದ ಕಡ್ಡಾಯ ಠೇವಣಿ ಯೋಜನೆ, ‘‘ಮೇಲ್ದರ್ಜೆ ವೇತನ ದ್ವೀಪ’’ಗಳೆಂದು ಕರೆಯಲಾದ ಕೇಂದ್ರ ಸರ್ಕಾರಿ ಸಾರ್ವಜನಿಕ ಉದ್ದಿಮೆಗಳ ಮೇಲೆ ನೀಡಲಾದ ಹೆಚ್ಚುವರಿ ಒತ್ತು ಹಾಗೂ ವೇತನದ ವಿಷಯದಲ್ಲಿ ಭೂತಲಿಂಗಂ ಸಮಿತಿ ನೀಡಿದ ಸಲಹೆಗಳು ಬಹಳಷ್ಟು ವಿವಾದಗಳಿಗೆ ಎಡೆಮಾಡಿಕೊಟ್ಟವು. ಕಾರ್ಮಿಕರ ಮೇಲಿನ ಈ ಎಲ್ಲ ‘ಸರ್ಕಾರಿ ನಿಯೋಜಿತ’ ದಬ್ಬಾಳಿಕೆಯ ವಿರುದ್ಧ ಹೋರಾಡಲು ದುಡಿಯುವ ವರ್ಗಗಳು ಕಾರ್ಮಿಕ ಐಕ್ಯತೆಗಾಗಿ ಶ್ರಮಿಸಿದವು. ಐಟಕ್ ಹಾಗೂ ಸೀಟು ಜೊತೆಗೂಡಿ ಕಾರ್ಮಿಕ ಐಕ್ಯತಾ ಒಕ್ಕೂಟವೊಂದನ್ನು ಸ್ಥಾಪಿಸಿದವು.
ಕಾರ್ಮಿಕರ ಒಗ್ಗಟ್ಟನ್ನು ಮತ್ತಷ್ಟು ಬಲಗೊಳಿಸಿದ ಇನ್ನೊಂದು ಘಟನೆ ಬೆಂಗಳೂರಿನ ಸಾರ್ವಜನಿಕ ಉದ್ದಿಮೆಯೊಂದರಲ್ಲಿ ವೇತನ ಸಮಾನತೆ ಕುರಿತು ನಡೆದ ಚಳವಳಿ. ಬಿ.ಹೆಚ್.ಇ.ಎಲ್. ಸಂಸ್ಥೆ ಬೇರೆ ಎಲ್ಲ ಸಾರ್ವಜನಿಕ ಉದ್ದಿಮೆಗಳಿಗಿಂತ ಹೆಚ್ಚಿನ ವೇತನ ಶ್ರೇಣಿಯನ್ನು ನಿಗದಿಪಡಿಸಿತ್ತು. ಇದೇ ವೇತನ ಸೂತ್ರವನ್ನು ಕಾಲಾನುಕ್ರಮದಲ್ಲಿ ಇತರ ಸಾರ್ವಜನಿಕ ಉದ್ದಿಮೆಗಳೂ ಅನುಸರಿಸಬೇಕೆಂದು ಒಪ್ಪಂದವಾಗಿತ್ತು. ಈ ಒಪ್ಪಂದವನ್ನು ಸರ್ಕಾರ ಆದರಿಸಲು ನಿರಾಕರಿಸಿದಾಗ ಅಸಮಾಧಾನ ಹೊಗೆಯಾಡತೊಡಗಿತು. ಈ ಸಂದರ್ಭದಲ್ಲಿ ವೇತನ ತಾರತಮ್ಯ ನಿವಾರಣೆಯ ಏಕೈಕ ಧ್ಯೇಯವುಳ್ಳ ವಿವಿಧ ಕಾರ್ಮಿಕ ಸಂಘಟನೆಗಳ ಸಂಯುಕ್ತ ಒಕ್ಕೂಟವೊಂದು ಸ್ಥಾಪಿತವಾಯಿತು. ಎಡಪಂಥೀಯ ಹಾಗೂ ಇತರ ಕಾರ್ಮಿಕ ಸಂಘಟನೆಗಳು ಒಟ್ಟುಗೂಡಿ ಜಾಯಿಂಟ್ ಆ್ಯಕ್ಷನ್ ಫೋರಮ್ (ಜೆ.ಎ.ಎಫ್)ನ್ನು ಸ್ಥಾಪಿಸಿ ಒಟ್ಟುಗೂಡಿ ಕೆಲಸ ಮಾಡುವುದಕ್ಕೆ ಅನುಕೂಲವಾಗುವಂತೆ ಪ್ರಣಾಳಿಕೆಯೊಂದನ್ನು ರೂಪಿಸಿದವು. ಬೆಂಗಳೂರಿನ ಎಲ್ಲ ಸಾರ್ವಜನಿಕ ಉದ್ದಿಮೆಗಳ ಸುಮಾರು 80,000 ಕಾರ್ಮಿಕರು ಒಂದೇ ಸಂಘಟನೆಯ ಅಡಿಯಲ್ಲಿ ಒಗ್ಗಟ್ಟಾಗಿ ನಿಂತು ವೇತನ ತಾರತಮ್ಯಗಳನ್ನು ನಿವಾರಿಸುವಂತೆ ಆಡಳಿತ ವರ್ಗಗಳ ಮೇಲೆ ಒತ್ತಾಯ ತರಬೇಕೆಂದು ಕೋರಿ ಪ್ರಧಾನಮಂತ್ರಿ ಇಂದಿರಾ ಗಾಂಧಿಗೆ ವೈಯಕ್ತಿಕ ಪತ್ರಗಳನ್ನು ಬರೆದರು. ಈ ತಂತ್ರ ಫಲ ನೀಡದೆ ಹೋದಾಗ ಮೂರು ತಿಂಗಳುಗಳ ಮುಷ್ಕರ ನಡೆಯಿತು. ಕೊನೆಯ ಹಂತದಲ್ಲಿ ಈ ಮುಷ್ಕರ ಹಿಂಸಾತ್ಮಕ ರೂಪ ತಾಳಿ ಜೀವಹಾನಿ ಹಾಗೂ ಆಸ್ತಿಪಾಸ್ತಿ ಹಾನಿಗೆ ಕಾರಣವಾಯಿತು. ಅಷ್ಟೊಂದು ಮಂದಿ ಕಾರ್ಮಿಕರನ್ನು ಒಂದು ವೇದಿಕೆಯಡಿ ಒಗ್ಗೂಡಿಸುವುದರಲ್ಲಿ ಸಫಲರಾಗಿದ್ದ ಮುಖಂಡರು ಈ ಬೃಹತ್ ಕಾರ್ಮಿಕ ಸಮೂಹದ ಮುಂದಾಳತ್ವ ವಹಿಸುವುದರಲ್ಲಿ ವಿಫಲವಾಗಿದ್ದರು. ಮುಷ್ಕರ ವಿಫಲವಾಯಿತು. ಇಂಟಕ್ ಕಾರ್ಮಿಕ ಸಂಘಟನೆಯ ಅಸಹಕಾರ, ಜನ ಸಾಮಾನ್ಯರ ಅಸಹಾನುಭೂತಿ, ಸರ್ಕಾರದ ಕಠೋರ ನಿಲುವು ಇತ್ಯಾದಿ ಅಂಶಗಳು ಈ ವಿಫಲತೆಗೆ ಕಾರಣಗಳಿರಬಹುದು.
ಕರ್ನಾಟಕದ ಕಾರ್ಮಿಕ ಚಳವಳಿಯ ಚರಿತ್ರೆಯಲ್ಲಿ ಈ ಸಾರ್ವಜನಿಕ ಉದ್ದಿಮೆಗಳ ಮುಷ್ಕರ ಒಂದು ಮಹತ್ವದ ಮೈಲಿಗಲ್ಲು. ನಂತರದ ದಿನಗಳಲ್ಲಿ ಮುಷ್ಕರಗಳು ಕಡಿಮೆಯಾದವು. ನಡೆದ ಮುಷ್ಕರಗಳು ಹೆಚ್ಚಿನ ಕಾಲಾವಧಿಯವುಗಳಲ್ಲ. ಜೆ.ಎ.ಎಫ್. ನಂತಹ ಬೃಹತ್ ಸಂಘಟನೆಯಡಿ ನಡೆದ ಮುಷ್ಕರವೇ ವಿಫಲವಾದಾಗ ರಾಜಕೀಯ ಶಕ್ತಿ ಇಲ್ಲದ ಸಣ್ಣಪುಟ್ಟ ಸಂಘಟನೆಗಳ ಮುಷ್ಕರಗಳು ಹೇಗೆ ಸಫಲವಾಗಲಿಕ್ಕೆ ಸಾಧ್ಯ ಎನ್ನುವ ಅತಿ ನಿರಾಶೆಯ ಛಾಯೆ ಕಾರ್ಮಿಕರಲ್ಲಿ ಮನೆ ಮಾಡಿತ್ತು. ಸಾರ್ವಜನಿಕ ಉದ್ದಿಮೆಗಳಲ್ಲಿ ಇಳಿಮುಖವಾಗುತ್ತಿದ್ದ ಕೆಲಸಗಳ ಸಂಖ್ಯೆ, ಕೆಲಸದ ಅಭದ್ರತೆಯ ಬಗ್ಗೆ ಕಾರ್ಮಿಕರಲ್ಲಿ ಮೂಡಿದ್ದ ಕಳವಳ ಇತ್ಯಾದಿ ಕಾರಣಗಳಿಂದಾಗಿ ಕಾರ್ಮಿಕರು ಒಗ್ಗಟ್ಟಾಗಿ ಮುಷ್ಕರ ಹೂಡುವ ಸಾಧ್ಯತೆಗಳು ಕ್ಷೀಣಿಸತೊಡಗಿದವು. ಯಾವುದೇ ಜವಾಬ್ದಾರಿ ಹೊರಲು ತಯಾರಿಲ್ಲದೆ ಎಲ್ಲಾ ಸವಲತ್ತುಗಳನ್ನು ಮುಖಂಡರೇ ತನಗೆ ಒದಗಿಸಿಕೊಡಬೇಕೆಂದು ಈಗಿನ ಕಾರ್ಮಿಕರು ಬಯಸುತ್ತಾರೆ ಎನ್ನುವ ಆಪಾದನೆ ಇದೆ. ಒಬ್ಬ ಮುಖಂಡನ ನೇತೃತ್ವದಿಂದ ಇನ್ನೊಬ್ಬನ ನೇತೃತ್ವದ ನೆರಳಿಗೆ ಜಿಗಿಯುವ ಕಾರ್ಮಿಕರ ಪ್ರವೃತ್ತಿಗೂ ಇದೇ ಕಾರಣ.
ಹೊಸ ಆರ್ಥಿಕ ನೀತಿ
ಭಾರತವು ಜುಲೈ 1991ರಲ್ಲಿ ಹೊಸ ಆರ್ಥಿಕ ನೀತಿಯನ್ನು ಒಪ್ಪಿಕೊಂಡ ನಂತರ ಕಾರ್ಮಿಕ ಚಳವಳಿಗಳು ಹೊಸ ಸ್ವರೂಪವನ್ನು ಪಡೆದಿವೆ. ಉದಾರೀಕರಣ, ಜಾಗತೀಕರಣ, ಖಾಸಗೀಕರಣದ ಮೇಲೆ ಒತ್ತು ನೀಡುವ ಹೊಸ ಆರ್ಥಿಕ ನೀತಿ ಸಂಪೂರ್ಣ ಮಾರುಕಟ್ಟೆ- ಪರ ನಿಲುವುಗಳನ್ನು ಅಳವಡಿಸಿಕೊಳ್ಳುವ ಮೂಲಕ ಸ್ಪರ್ಧಾತ್ಮಕತೆಯನ್ನು ಕಾರ್ಯ ಸಮರ್ಥತೆಯನ್ನು ಸಾಧಿಸಲು ಪ್ರಯತ್ನಿಸುತ್ತದೆ. ಈ ಎಲ್ಲ ನಿಲುವುಗಳ ಬಗ್ಗೆ ಅದರಲ್ಲೂ ವಿಶೇಷವಾಗಿ ಕಾರ್ಮಿಕರನ್ನು ಕೆಲಸದಿಂದ ಹೊರತೆಗೆಯುವ ನೀತಿಯ ಬಗ್ಗೆ ಕಾರ್ಮಿಕ ವರ್ಗಕ್ಕೆ ಅತ್ಯಂತ ಅಸಮಾಧಾನವಿದೆ. ಖಾಸಗೀಕರಣ ಹಾಗೂ ಮಾರುಕಟ್ಟೆ ಪರ ಧೋರಣೆಗಳಿಂದ ಉಂಟಾಗುವ ಉದ್ಯೋಗ ಅವಕಾಶಗಳಲ್ಲಿನ ಕಡಿತ ಹಾಗೂ ಉದ್ಯೋಗದ ಅಭದ್ರತೆ ಕಾರ್ಮಿಕರಲ್ಲಿ ಭೀತಿ ಹುಟ್ಟಿಸಿದೆ. ಈ ಕಾಲಘಟ್ಟದಲ್ಲಿ ಕಾರ್ಮಿಕ ಐಕ್ಯತೆಯ ತುರ್ತು ಅಗತ್ಯವನ್ನು ಕಾರ್ಮಿಕ ಸಂಘಟನೆಗಳು ಮನಗಂಡಿವೆ. ಈ ಐಕ್ಯತೆಯ ಕನಸು ಇನ್ನೂ ಕನಸಾಗಿಯೇ ಉಳಿದಿದ್ದರೂ ಈಗ ಕಾರ್ಮಿಕ ಸಂಘಟನೆಗಳು ಬಹಳಷ್ಟು ಭಿನ್ನಾಭಿಪ್ರಾಯಗಳನ್ನು ತೊರೆದಿವೆ. ಸಂಘಟನೆಗಳ ನಡುವೆ ಇದ್ದ ಸ್ಪರ್ಧಾತ್ಮಕ ಮನೋಭಾವ ದೂರವಾಗಿ ಒಟ್ಟುಗೂಡಿ ಕೆಲಸ ಮಾಡುವ ವಾತಾವರಣ ಸೃಷ್ಟಿಯಾಗುತ್ತಿದೆ. ಹೊಸ ಆರ್ಥಿಕ ನೀತಿಯ ವಿರುದ್ಧ ಅನೇಕ ಮೆರವಣಿಗೆಗಳು, ಪ್ರತಿಭಟನಾ ಚಳವಳಿಗಳು ನಡೆದಿವೆ. ಇವೆಲ್ಲದರ ಫಲವಾಗಿ ಬ್ಯಾಂಕ್ಗಳಂಥ ರಾಷ್ಟ್ರೀಯ ಹಣಕಾಸು ಸಂಸ್ಥೆಗಳ ಖಾಸಗೀಕರಣ, ಸಾರ್ವಜನಿಕ ಉದ್ದಿಮೆಗಳ ಮುಚ್ಚುವಿಕೆ, ಉದ್ಯೋಗ ನೀತಿಯಲ್ಲಿ ಬದಲಾವಣೆ, ವೇತನ ನಿಲುಗಡೆ ಇತ್ಯಾದಿ ವಿಷಯಗಳಲ್ಲಿ ಸರ್ಕಾರ ಅತುರ ತೋರುತ್ತಿಲ್ಲ. ಆದರೂ, ಹೊಸ ಆರ್ಥಿಕ ನೀತಿಯನ್ನು ಪೂರ್ತಿಯಾಗಿ ಹಿಂತೆಗೆದುಕೊಳ್ಳುವಂತೆ ಸರ್ಕಾರದ ಮೇಲೆ ಒತ್ತಡ ತರುವುದು ಅಸಾಧ್ಯವೆಂಬುದನ್ನು ಕಾರ್ಮಿಕ ಸಂಘಟನೆಗಳು ಮನಗಂಡಿವೆ. ಆದ್ದರಿಂದ ಈ ನೀತಿಯನ್ನು ಸಾರಾಸಗಟಾಗಿ ವಿರೋಧಿಸುವ ಬದಲು ಈ ನೀತಿಯಿಂದ ಕಾರ್ಮಿಕರ ಮೇಲಾಗುವ ದುಷ್ಪರಿಣಾಮಗಳನ್ನು ಒಂದಷ್ಟು ಕಡಿಮೆ ಮಾಡುವತ್ತ ಪ್ರಯತ್ನಗಳನ್ನು ಸಂಘಟನೆಗಳು ಮಾಡುತ್ತಿವೆ.
ಕಾರ್ಮಿಕ ಸಂಘಟನೆಗಳ ಸದಸ್ಯತ್ವ ಹಾಗೂ ಆರ್ಥಿಕ ಪರಿಸ್ಥಿತಿ
ವರ್ಷದಿಂದ ವರ್ಷಕ್ಕೆ ಕಾರ್ಮಿಕ ಸಂಘಟನೆಗಳ ಸಂಖ್ಯೆ ಹಾಗೂ ಈ ಸಂಘಟನೆಗಳಲ್ಲಿ ಸದಸ್ಯತ್ವದ ಸಂಖ್ಯೆ ಹೆಚ್ಚುತ್ತಲೇ ಬಂದಿದೆ. 1956ರ ನವೆಂಬರ್ 1ರಂದು ಕರ್ನಾಟಕ ಏಕೀಕರಣವಾದ ನಂತರದ ಕಾರ್ಮಿಕ ಸಂಘಟನೆಗಳ ಅಂಕಿ ಅಂಶಗಳನ್ನು ಗಮನಿಸಿದಾಗ ಸಂಘಟನೆಗಳ ಸಂಖ್ಯೆ ಹತ್ತು ಪಟ್ಟಿಗಿಂತ ಮೀರಿ ಬೆಳೆದಿರುವುದನ್ನು ನೋಡುತ್ತೇವೆ. ಆದರೆ ನೋಂದಣಿಯಾದ ಎಲ್ಲ ಸಂಘಟನೆಗಳೂ ವಾರ್ಷಿಕ ಹಣಕಾಸು ವರದಿಯನ್ನು ಒಪ್ಪಿಸುವಂಥವುಗಳಲ್ಲ. 1956-57ರಲ್ಲಿ ನೋಂದಣಿಯಾದ 339 ಸಂಘಟನೆಗಳಲ್ಲಿ 223 ಸಂಘಟನೆಗಳು ವಾರ್ಷಿಕ ವರದಿಯನ್ನು ಒಪ್ಪಿಸಿದ್ದವು. 1994ರಲ್ಲಿ ನೋಂದಣಿಯಾದ 3,806 ಸಂಘಟನೆಗಳಲ್ಲಿ ಕೇವಲ 620 ಸಂಘಟನೆಗಳು ವರದಿ ಒಪ್ಪಿಸಿದ್ದವು. ನೋಂದಣಿಗಳ ಸಂಖ್ಯೆ ಹೆಚ್ಚಾದಂತೆ ವಾರ್ಷಿಕ ವರದಿ ಒಪ್ಪಿಸುವ ಸಂಘಟನೆಗಳ ಸಂಖ್ಯೆಯು ಇಳಿಮುಖವಾಗುತ್ತಿರುವುದು ಕಳವಳಕಾರಿಯಾದ ಬೆಳವಣಿಗೆ. ಹಳೆಯ ಹಾಗೂ ದೊಡ್ಡ ಸಂಘಟನೆಗಳು ಸಾಮಾನ್ಯವಾಗಿ ಹಣಕಾಸು ವರದಿಯನ್ನು ಒಪ್ಪಿಸುವ ಪರಿಪಾಠ ಇಟ್ಟುಕೊಂಡಿರುವುದರಿಂದ ನೋಂದಣಿಯಾದ ಅನೇಕ ಹೊಸ ಸಂಘಟನೆಗಳು ಸಣ್ಣ ಪ್ರಮಾಣದವು ಹಾಗೂ ಅವುಗಳಲ್ಲಿ ಅನೇಕವು ಕೇವಲ ಹೆಸರಿಗೆ ಮಾತ್ರ ಇರುವಂಥವು ಎಂದು ತೀರ್ಮಾನಿಸಬಹುದು. ಇತ್ತೀಚಿನ ದಿನಗಳಲ್ಲಿ ನೋಂದಣಿಯಾದ ಹಾಗೂ ವಾರ್ಷಿಕ ವರದಿ ಒಪ್ಪಿಸುವ ಕಾರ್ಮಿಕ ಸಂಘಟನೆಗಳಲ್ಲಿಯೂ ಸರಾಸರಿ ಸದಸ್ಯರ ಸಂಖ್ಯೆ ಕೇವಲ 600 ಇರುವುದು ಕರ್ನಾಟಕದ ಒಟ್ಟು ಕಾರ್ಮಿಕ ಸಂಘಟನೆ ಸಣ್ಣ ಪ್ರಮಾಣದ್ದು ಎಂಬುದನ್ನು ತೋರಿಸುತ್ತದೆ.
ಕಾರ್ಖಾನೆಗಳ ಮಟ್ಟದ ಕಾರ್ಮಿಕ ಸಂಘಟನೆಗಳು ಹೆಚ್ಚಿರುವುದು ಸರಾಸರಿ ಸದಸ್ಯತ್ವ ಕಡಿಮೆ ಇರುವುದಕ್ಕೆ ಒಂದು ಕಾರಣವಿರಬಹುದು. ಸಣ್ಣ ಪ್ರಮಾಣದ ಖಾಸಗಿ ಸಂಸ್ಥೆಗಳಲ್ಲಿ ಕಾರ್ಮಿಕ ಸಂಘಟನೆಗಳು ಹೆಚ್ಚು ಸಂಖ್ಯೆಯಲ್ಲಿ ಬೆಳೆದಿರುವುದು ಇದಕ್ಕೆ ಇನ್ನೊಂದು ಕಾರಣವಿರಬಹುದು. ಕೈಗಾರಿಕೋದ್ಯಮಗಳಲ್ಲಿ ಕೆಲಸ ಮಾಡುವ ಕಾರ್ಮಿಕರ ಸಂಖ್ಯೆಯ ಬಗ್ಗೆ ಸರಿಯಾದ ವರ್ಷಾವಧಿ ಅಂಕಿ ಅಂಶಗಳು ನಮಗೆ ಲಭ್ಯವಿಲ್ಲದೆ ಇರುವುದರಿಂದ ಸಂಘಟನೆಗಳ ಬೆಳವಣಿಗೆ ಹಾಗೂ ಸ್ವರೂಪದ ಬಗ್ಗೆ ಖಚಿತವಾಗಿ ಹೇಳುವುದು ಕಷ್ಟ.
ಕಾರ್ಮಿಕ ಸಂಘಟನೆಗಳ ಆರ್ಥಿಕ ಸ್ಥಿತಿಗತಿಯ ಆಧಾರ ಮೇಲೆ ಕೂಡ ಅವುಗಳ ಶಕ್ತಿಯ ಮಾಪನ ಸಾಧ್ಯ. ಕರ್ನಾಟಕದ ಸಂಘಟನೆಗಳ ವಾರ್ಷಿಕ ಸರಾಸರಿ ಆದಾಯ 1956-57ರಲ್ಲಿದ್ದ 2.766 ರೂ.ಗಳಿಂದ ಏರಿ 1989-90ರಲ್ಲಿ 1,17,720 ರೂ.ಗಳನ್ನು ಮುಟ್ಟಿದ್ದನ್ನೂ ಕೋಷ್ಟಕ-1 ತೋರಿಸುತ್ತದೆ. ಹಣದುಬ್ಬರವನ್ನು ಲೆಕ್ಕಕ್ಕೆ ತೆಗೆದುಕೊಂಡರೂ ಸಂಘಟನೆಗಳ ಹಣಕಾಸು ಪರಿಸ್ಥಿತಿಯಲ್ಲಿ ಬಹಳಷ್ಟು ಸುಧಾರಣೆ ಆಗಿರುವುದು ಸ್ಪಷ್ಟ. ಸಂಘಟನೆಗಳ ಸರಾಸರಿ ಸದಸ್ಯತ್ವದಲ್ಲಿ ಹೆಚ್ಚು ಏರಿಕೆ ಆಗದಿದ್ದರೂ (ಈಗಿನ ಏರಿಕೆಯ ಪ್ರಮಾಣ 1956-57ರಲ್ಲಿದ್ದ ಕಾಲು ಭಾಗ ಮಾತ್ರ) ಸಂಘಟನೆಗಳ ಆರ್ಥಿಕ ಪರಿಸ್ಥಿತಿ ಬಹಳಷ್ಟು ಸುಧಾರಿಸುವುದು ಒಂದಷ್ಟು ಸಮಾಧಾನ ನೀಡುವ ವಿಷಯ.
ಕಾರ್ಮಿಕ ಮುಖಂಡರು
1940ರ ದಶಕದವರೆಗೆ ಕಾರ್ಮಿಕ ಸಂಘಟನೆಗಳು ಬಟ್ಟೆ ಗಿರಣಿಗಳಿಗೆ ಮಾತ್ರ ಸೀಮಿತವಾಗಿದ್ದವು. ಭದ್ರಾವತಿಯ ಮೈಸೂರು ಐರನ್ ಅಂಡ್ ಸ್ಟೀಲ್ ವರ್ಕ್ಸ್ ಹಾಗೂ ಕೋಲಾರ್ ಗೋಲ್ಡ್ ಮೈನಿಂಗ್ ಅಂಡರ್ ಟೇಕಿಂಗ್ಸ್ ಬಿಟ್ಟರೆ ಎರಡನೇ ಮಹಾಯುದ್ಧದ ಅಂತ್ಯದವರೆಗೆ ಬಟ್ಟೆ ಗಿರಣಿಗಳಲ್ಲದೆ ಇನ್ನಾವ ಕೈಗಾರಿಕೆಗಳಲ್ಲೂ ಕಾರ್ಮಿಕರು ಸಂಘಟಿತ ರಾಗಿರಲಿಲ್ಲ. ಕರ್ನಾಟಕದ ಅತಿ ದೊಡ್ಡ ಕೈಗಾರಿಕೋದ್ಯಮದ ಇಂಜಿನಿಯರಿಂಗ್ ಉದ್ಯಮ ಶುರುವಾದದ್ದೇ ಎರಡನೇ ಮಹಾಯುದ್ಧದ ನಂತರದ ದಿನಗಳಲ್ಲಿ. ಬಟ್ಟೆ ಗಿರಣಿಗಳಲ್ಲಿ ಹೊರಗಿನ ಮುಖಂಡರು ಕಾರ್ಮಿಕ ಸಂಘಟನೆಗಳನ್ನು ಹುಟ್ಟು ಹಾಕಿದರೆ, ಇಂಜಿನಿಯರಿಂಗ್ ಉದ್ದಿಮೆಗಳಲ್ಲಿ ಕಾರ್ಮಿಕರ ಸ್ವಯಂಪ್ರೇರಣೆಯಿಂದಲೇ ಸಂಘಟನೆಗಳು ಹುಟ್ಟಿಕೊಂಡವು. ಮೊದಲು ಕೆಲವು ವರ್ಷಗಳಲ್ಲಿ ಇಂಜಿನಿಯರಿಂಗ್ ಉದ್ದಿಮೆಗಳಲ್ಲಿ ಸಂಘಟನೆಗಳನ್ನು ಪೂರ್ತಿಯಾಗಿ ನಿರ್ವಹಿಸಿದವರು ಕಾರ್ಮಿಕರೇ. ಬೇರೆ ಎಲ್ಲ ಉದ್ದಿಮೆಗಳಿಗಿಂತ ಇಂಜಿನಿಯರಿಂಗ್ ಉದ್ದಿಮೆಯಲ್ಲಿ ಕೆಲಸಗಾರರ ವಿದ್ಯಾಭ್ಯಾಸದ ಮಟ್ಟ ಹೆಚ್ಚಿನದಾಗಿತ್ತು ಎನ್ನುವುದು ಇಲ್ಲಿ ಗಮನಿಸಬೇಕಾದ ಅಂಶ. ಇವರಲ್ಲಿ ಅನೇಕರಿಗೆ ಇಂಗ್ಲಿಷ್ ಭಾಷೆಯ ಬಳಕೆ ಇದ್ದುದರಿಂದ ಕಾರ್ಮಿಕ ಕಾನೂನು ಕಾಯಿದೆಗಳ ಪರಿಚಯ ಕೂಡ ಇವರಿಗೆ ತಕ್ಕ ಮಟ್ಟಿಗೆ ಇತ್ತು. ಕಾಲಾನುಕ್ರಮದಲ್ಲಿ ಕಾರ್ಖಾನೆಯ ಕೆಲಸಗಾರರೇ ಆದ ಮುಖಂಡರಿಗೆ ಮಾಲೀಕರು ಕಿರುಕುಳ ಕೊಡಲಾರಂಭಿಸಿದಾಗ ಹೊರಗಿನ ಕಾರ್ಮಿಕ ವುುಖಂಡರ ಪ್ರವೇಶವಾಯಿತು. 1951ರಲ್ಲಿ ಎಚ್.ಎ.ಎಲ್. ಕಾರ್ಮಿಕರು ಸಂಘಟನೆ ಕಟ್ಟಿದಾಗ ಸಂಘಟನಾ ಮುಖಂಡರನ್ನು ಅಮಾನತ್ತುಗೊಳಿಸಲಾಯಿತು. 1954ರವರೆಗೆ ಈ ಸಂಘಟನೆಯನ್ನು ಮುರಿಯುವ ಪ್ರಯತ್ನಗಳು ಸತತವಾಗಿ ನಡೆದವು. 1954ರ ನಂತರ ಹೊರಗಿನ ಮುಖಂಡರು ಈ ಸಂಘಟನೆಗೆ ಪುನರ್ಜೀವ ನೀಡಿದರು. ಅನೇಕ ಇಂಜಿನಿಯರಿಂಗ್ ಉದ್ದಿಮೆಗಳಲ್ಲೂ ಇದೇ ರೀತಿಯ ಬೆಳವಣಿಗಳಾದವು. ಇದೇ ಸಮಯದಲ್ಲಿ ಕೆಲವು ‘ಒಳಹೊರಗಿನ’ ಮುಖಂಡರೂ ಹುಟ್ಟಿಕೊಂಡರು. ಕಾರ್ಖಾನೆಯ ಕೆಲಸಗಾರರೇ ಆದ ಈ ಮುಖಂಡರು ಆಡಳಿತ ವರ್ಗದ ಕಿರುಕುಳದಿಂದಾಗಿಯೋ, ರಾಜಕೀಯ ಆಕಾಂಕ್ಷೆಯಿಂದಾಗಿಯೋ ಅಥವಾ ಕಾರ್ಮಿಕ ವರ್ಗಕ್ಕಾಗಿ ಇನ್ನಷ್ಟು ಪರಿಣಾಮಕಾರಿಯಾಗಿ ಕೆಲಸ ಮಾಡಬೇಕೆಂಬ ಉದ್ದೇಶದಿಂದಲೋ ಕಾರ್ಖಾನೆಯ ಕೆಲಸ ಬಿಟ್ಟು ಹೊರಬಂದು ಕಾರ್ಮಿಕ ಮುಖಂಡರಾಗಿ ಮುಂದುವರೆದರು.

ರಾಜಕೀಯ ಪಕ್ಷಗಳ ಬೆಂಬಲ ಹೊಂದಿದ ಕಾರ್ಮಿಕ ಸಂಯುಕ್ತ ಸಂಘಗಳ ಸ್ಥಾಪನೆ ಕೂಡ ಹೊರಗಿನ ಮುಖಂಡರು ಕಾರ್ಖಾನೆಗಳನ್ನು ಪ್ರವೇಶಿಸುವುದಕ್ಕೆ ಇನ್ನೊಂದು ಕಾರಣ. ಸ್ವಾತಂತ್ರ್ಯ ಚಳವಳಿಯ ಸಂದರ್ಭದಲ್ಲಿ ಕಾರ್ಮಿಕ ವರ್ಗವನ್ನು ದೊಡ್ಡ ರಾಜಕೀಯ ಶಕ್ತಿಯಾಗಿ ಕಂಡ ಹೋರಾಟಗಾರರು ಅವರನ್ನು ಸಂಘಟಿಸುವ ಕೆಲಸವನ್ನು ಪ್ರಾರಂಭಿಸಿದರು. ಇಂಡಿಯನ್ ನ್ಯಾಶನಲ್ ಕಾಂಗ್ರೆಸ್ ಪಕ್ಷವು ಆಲ್ ಇಂಡಿಯ ಟ್ರೇಡ್ ಯೂನಿಯನ್ ಕಾಂಗ್ರೆಸ್(ಐಟಕ್) ಅನ್ನು ಬೆಳೆಸಿತು. ಸ್ವಾತಂತ್ರ್ಯದ ನಂತರ ಪಕ್ಷದೊಳಗೆ ಬಿರುಕುಗಳು ತಲೆದೋರಿ ಇದರ ಪರಿಣಾಮವು ಕಾರ್ಮಿಕ ಸಂಘಟನೆಯ ಮೇಲೂ ಆಯಿತು. ಇಂಡಿಯನ್ ನ್ಯಾಶನಲ್ ಟ್ರೇಡ್ ಯೂನಿಯನ್ ಕಾಂಗ್ರೆಸ್(ಇಂಟಕ್), ಹಿಂದೂ ಮಜ್ ದೂರ್ ಸಭಾ (ಎಚ್.ಎಮ್.ಎಸ್.), ಭಾರತೀಯ ಮಜ್ದೂರ್ ಸಂಘ, ಸೆಂಟರ್ ಫಾರ್ ಇಂಡಿಯನ್ ಟ್ರೇಡ್ ಯೂನಿಯನ್ಸ್ (ಸೀಟು) ಇತ್ಯಾದಿ ಅನೇಕ ಸಂಯುಕ್ತ ಸಂಘಟನೆಗಳು ಹುಟ್ಟಿಕೊಂಡವು. ರಾಷ್ಟ್ರಮಟ್ಟದ ಈ ವಿದ್ಯಮಾನಗಳು ಕರ್ನಾಟಕವೂ ಸೇರಿದಂತೆ ಎಲ್ಲ ರಾಜ್ಯಗಳ ಕಾರ್ಮಿಕ ಸಂಘಟನೆಗಳ ಮೇಲೆಯೂ ಪರಿಣಾಮ ಬೀರಿದವು. ಈ ಎಲ್ಲ ಸಂಯುಕ್ತ ಸಂಘಟನೆಗಳ ಮುಖಂಡರು ರಾಜಕೀಯ ವ್ಯಕ್ತಿಗಳೇ ಆಗಿದ್ದರಿಂದ ಕೆಲವು ಹೊರಗಿನಿಂದ ಬಂದ ವ್ಯಕ್ತಿಗಳು ಕೈಗಾರಿಕಾ ಕಾರ್ಮಿಕ ಮುಖಂಡರೂ ಆದರು.
ಹೊರಗಿನವರು ಮುಖಂಡರಾಗುವುದಲ್ಲಿ ಅನೇಕ ಲಾಭಗಳಿದ್ದವು. ಈ ಮುಖಂಡರಿಗೆ ಆಡಳಿತ ವರ್ಗಗಳು ಕಿರುಕುಳ ಕೊಡುವಂತಿರಲಿಲ್ಲ. ಅದಲ್ಲದೆ ಈ ಮುಖಂಡರಿಗೆ ಕಾರ್ಮಿಕ ಸಂಬಂಧೀ ಕಾಯಿದೆ-ಕಾನೂನುಗಳ ಪರಿಜ್ಞಾನ ಚೆನ್ನಾಗಿ ಇರುತ್ತಿತ್ತು. ಮಾಲೀಕರ ಜೊತೆ ಮಾತುಕತೆ, ಒಪ್ಪಂದ ನಡೆಸುವುದರಲ್ಲಿಯೂ ಇವರು ನಿಪುಣರಾಗಿರುತ್ತಿದ್ದರು. ಇಂದಿಗೂ ಹೊರಗಿನ ನಾಯಕರು ಅನೇಕ ಕಾರ್ಮಿಕ ಸಂಘಟನೆಗಳಲ್ಲಿ ಪ್ರಮುಖ ಪಾತ್ರ ವಹಿಸುತ್ತಾರೆ.
ಸ್ವಾತಂತ್ರ್ಯಾನಂತರದ ಮೊದಲ ಪೀಳಿಗೆಯ ಮುಖಂಡರ ಬಗ್ಗೆ ಕಾರ್ಮಿಕರಿಗೆ ಅಪಾರ ಗೌರವವಿತ್ತು. ಹಿರಿಯ ಮುಖಂಡ ಕೆ.ಟಿ.ಭಾಷ್ಯಂ ಕಾರ್ಮಿಕ ಸಂಘಟನೆಯಲ್ಲಿ ಸಕ್ರಿಯವಾಗಿ ಭಾಗವಹಿಸಿದ್ದಲ್ಲದೆ ನಂತರ ಕಾರ್ಮಿಕ ಮಂತ್ರಿಯಾಗಿಯೂ ಕೆಲಸ ಮಾಡಿದರು. ಪುಟ್ಟಸ್ವಾಮಿ, ಶ್ರೀರಾಮುಲು, ಎಸ್.ಕೆ.ಕಾಂತ ಕೂಡ ಮುಖಂಡರಾಗಿದ್ದು ನಂತರ ಮಂತ್ರಿ ಗಳಾದವರು. ಶರ್ಮ, ಹುಚ್ಚುಮಾಸ್ತಿ ಗೌಡ, ಡಿ.ವೆಂಕಟೇಶ್, ಕಣ್ಣನ್, ಎಂ.ಸಿ. ನರಸಿಂಹನ್, ಎಂ.ಎನ್.ಕೃಷ್ಣನ್, ವಾಸನ್, ಭೈರಗೌಡ, ಕೆ.ಬಿ.ತಿಮ್ಮಯ್ಯ, ಎನ್. ಕೇಶವ, ಎಸ್. ಸೂರ್ಯನಾರಾಯಣ ರಾವ್, ಅಲ್ಲಂಪಳ್ಳಿ ವೆಂಕಟರಾಮನ್, ಕೆ.ಸುಬ್ಬರಾವ್, ಬಿ.ರಾಜಗೋಪಾಲ್, ವೆಂಕಟರಾಮ್, ಮೈಕೆಲ್ ಫರ್ನಾಂಡಿಸ್ ಮುಂತಾದವರೂ ಕಾರ್ಮಿಕರ ಪ್ರೀತಿ, ಗೌರವಕ್ಕೆ ಪಾತ್ರರಾದ ಮುಖಂಡರು.
ಆದರೆ ಇತ್ತೀಚಿನ ವರ್ಷಗಳಲ್ಲಿ ಮುಖಂಡರು ಬಹಳ ಬೇಗ ಬೇಗನೆ ಬದಲಾಗುತ್ತಾ ಹೋಗುತ್ತಾರೆ. ಒಮ್ಮೆ ಗೌರವಾನ್ವಿತರಾಗಿದ್ದ ಮುಖಂಡರೂ ಕೂಡ ಸದ್ದಿಲ್ಲದೆ ಸ್ಥಾನ ದಿಂದ ಇಳಿಯಬೇಕಾಗಿ ಬರುತ್ತಿದೆ. ಇಂದಿನ ಕಾರ್ಮಿಕರ ಮನಃಸ್ಥಿತಿ ಹಾಗೂ ಅಪೇಕ್ಷೆಗಳಲ್ಲಿ ಬಹಳಷ್ಟು ವ್ಯತ್ಯಾಸಗಳಿರುವುದು ಇದಕ್ಕೆ ಕಾರಣವಿರಬಹುದು. ಇಂದಿನ ಕಾರ್ಮಿಕರ ಶಿಕ್ಷಣ ಮಟ್ಟ ಹೆಚ್ಚು. ಹೆಚ್ಚಿನ ಸಂಬಳ, ಬೇಗ ಬಡ್ತಿ ಇತ್ಯಾದಿ ಸವಲತ್ತುಗಳನ್ನು ಅಪೇಕ್ಷಿಸುವ ಕಾರ್ಮಿಕನು, ಮುಷ್ಕರ, ಆಡಳಿತ ವರ್ಗದ ಜೊತೆ ಮಾತುಕತೆ ಇತ್ಯಾದಿ ಸುದೀರ್ಘ ಪ್ರಕ್ರಿಯೆಗಳಲ್ಲಿ ಭಾಗವಹಿಸುವುದರ ಬಗ್ಗೆ ಉತ್ಸಾಹ ತೋರುವುದಿಲ್ಲ. ಸವಲತ್ತುಗಳನ್ನು ಗಳಿಸಿಕೊಡುವ ಭಾರವನ್ನು ಪೂರ್ತಿಯಾಗಿ ಮುಖಂಡರ ಮೇಲೆ ಹೇರುವ ಇವರು ಯಾವುದೇ ಜವಾಬ್ದಾರಿ ಹೊರುವುದಕ್ಕೆ ತಯಾರಿರುವುದಿಲ್ಲ. ಭಿನ್ನಾಭಿಪ್ರಾಯ ತಲೆದೋರಿದ ಕೂಡಲೆ ಯಾವುದೇ ಎಗ್ಗಿಲ್ಲದೆ ನಾಯಕರನ್ನು ಬದಲಾಯಿ ಸಲು ಕಾರ್ಮಿಕರು ಮುಂದಾಗುತ್ತಾರೆ. ಇಂತಹ ಪ್ರಕರಣಗಳು ಕಾರ್ ಮೊಬೈಲ್ಸ್ ಲಿಮಿಟೆಡ್, ವೀಡಿಯಾ, ಲಾರ್ಸ್ನ್ ಅಂಡ್ ಟೂಬ್ರೋಗಳಲ್ಲಿ ನಡೆದಿವೆ.
ರಾಜಕೀಯ ಪಕ್ಷಗಳ ಜೊತೆಗಿನ ಸಂಬಂಧ
ಕಾರ್ಮಿಕರ ಸಂಯಕ್ತ ಸಂಘಟನೆ ಒಡೆದು ಬೇರೆ ಬೇರೆ ಘಟಕಗಳಾದಂತೆ ಕರ್ನಾಟಕ ಕಾರ್ಮಿಕ ಚಳವಳಿಯ ಚಹರೆ ಬದಲಾಗತೊಡಗಿತು. ಸ್ವಾತಂತ್ರ್ಯ ಪೂರ್ವದಲ್ಲಿ ಹಾಗೂ ಸ್ವಾತಂತ್ರ್ಯಾನಂತರದ ಕೆಲವು ವರ್ಷಗಳಲ್ಲಿ ಬಹಳಷ್ಟು ಸಂಘಟನೆಗಳು ಕಾಂಗ್ರೆಸ್ಸಿನ ಮುಖವಾಣಿಯಾದ ಇಂಟಕ್ನ ಆಶ್ರಯದಲ್ಲಿ ಇದ್ದವು. ಕರ್ನಾಟಕದ ಬಟ್ಟೆ ಗಿರಣಿ ಉದ್ದಿಮೆಗಳಲ್ಲಿದ್ದ ಸಂಘಟನೆಗಳು ಹಾಗೂ ರಾಸಾಯನಿಕ, ಇಂಜಿನಿಯರಿಂಗ್ ಹಾಗೂ ಕಬ್ಬಿಣದ ಉದ್ದಿಮೆಗಳಲ್ಲಿದ್ದ ಬಹಳಷ್ಟು ಸಂಘಟನೆಗಳು ಇಂಟಕ್ ಆಶ್ರಯದಲ್ಲಿದ್ದವು. ಸ್ವಾತಂತ್ರ್ಯಾನಂತರದ ಕೆಲವು ವರ್ಷಗಳು ಬಹಳಷ್ಟು ವಿವಾದ ಪರಿಹಾರಗಳು ತ್ರಿಪಕ್ಷೀಯ ಮಾತುಕತೆಗಳ ಮೂಲಕ ನಡೆಯುತ್ತಿದ್ದವು. ಈ ಮಾತುಕತೆಗಳಲ್ಲಿ ವೇತನ ಮಂಡಳಿಗಳು ಹಾಗೂ ಕೈಗಾರಿಕಾ ನ್ಯಾಯಾಲಯಗಳು ಮುಖ್ಯ ಪಾತ್ರ ವಹಿಸುತ್ತಿದ್ದವು. ಕಾರ್ಮಿಕ ಹಾಗೂ ಆಡಳಿತ ವರ್ಗಗಳ ನಡುವೆ ದ್ವಿಪಕ್ಷೀಯ ಮಾತುಕತೆಯ ಪರಿಪಾಟ ಆಗಿನ್ನೂ ಇರಲಿಲ್ಲ. ಇಂತಹ ಸಂದರ್ಭದಲ್ಲಿ ಆಳುವ ಪಕ್ಷದ ಬೆಂಬಲ ಸಹಾಯಕಾರಿಯಾಗುತ್ತಿದ್ದುದರಿಂದ ಕಾಂಗ್ರೆಸ್ ಪಕ್ಷದ ಬೆಂಬಲವಿದ್ದ ಸಂಘಟನೆಗಳಿಗೆ ಲಾಭವಾಗುತ್ತಿತ್ತು. ಆ ವರ್ಷಗಳಲ್ಲಿ ಇಂಟಕ್ನ ಪ್ರಾಬಲ್ಯಕ್ಕೆ ಇದೂ ಒಂದು ಕಾರಣ.
ಆದರೆ 70ರ ದಶಕದಲ್ಲಿ ಹಣದುಬ್ಬರ ಹೆಚ್ಚಿದಂತೆ ಪರಿಸ್ಥಿತಿ ಬದಲಾಗತೊಡಗಿತು. ಕಾರ್ಮಿಕರು ಹಣದುಬ್ಬರಕ್ಕೆ ಸರಿದೂಗುವ ವೇತನ ಏರಿಕೆಯ ಬೇಡಿಕೆಯನ್ನು ಮುಂದಿಟ್ಟರು. ತ್ರಿಪಕ್ಷೀಯ ಪರಿಹಾರ ಸೂತ್ರದಡಿಯಲ್ಲಿ ಉದ್ದಿಮೆಯ ಆರ್ಥಿಕ ಸ್ಥಿತಿಯ ಆಧಾರದ ಮೇಲೆ ವೇತನ ಹೆಚ್ಚಳವನ್ನು ನಿರ್ಧರಿಸುವ ಪರಿಪಾಟೊಇದ್ದುದರಿಂದ ಕಾರ್ಮಿಕರ ಒಗ್ಗಟ್ಟಿನ ಹಾಗೂ ಒತ್ತಾಯ ಹೇರುವ ಶಕ್ತಿಯ ಮೇಲೆಯೇ ಆಧಾರಪಡುವ ದ್ವಿಪಕ್ಷೀಯ ಮಾತುಕತೆ ಒಪ್ಪಂದ ಹೆಚ್ಚು ಲಾಭದಾಯಕವೆಂದು ಸಂಘಟನೆಗಳು ಮನಗಂಡವು. ಸರ್ಕಾರ ಕೂಡ ದ್ವಿಪಕ್ಷೀಯ ಮಾತುಕತೆಯೇ ಕೈಗಾರಿಕಾ ವಿವಾದಗಳು ಪರಿಹಾರಕ್ಕೆ ಹೆಚ್ಚು ಸೂಕ್ತವಾದ ಸೂತ್ರ ಎಂಬ ತೀರ್ಮಾನಕ್ಕೆ ಬಂದಿತು. ಇದು ಕಾರ್ಮಿಕ ತಜ್ಞರ ಅಭಿಪ್ರಾಯ ಕೂಡ ಆಗಿತ್ತು. ಹೀಗೆ ದ್ವಿಪಕ್ಷೀಯ ಚರ್ಚೆ ಮಾತುಕತೆಗಳು ಕೈಗಾರಿಕಾ ಕ್ಷೇತ್ರದಲ್ಲೂ ಹೆಚ್ಚು ಪ್ರಚಲಿತವಾದವು.
ದ್ವಿಪಕ್ಷೀಯ ಮಾತುಕತೆಗಳು ಹೆಚ್ಚು ವ್ಯಾಪಕವಾದಂತೆ ಕಾರ್ಮಿಕ ಸಂಘಟನೆಗಳ ರೂಪುರೇಷೆ ಕೂಡ ಬದಲಾಗತೊಡಗಿತು. ಅದಾಗಲೆ ಹೆಚ್ಚು ವಿದ್ಯಾವಂತ ಕಾರ್ಮಿಕರಿದ್ದ ಇಂಜಿನಿಯರಿಂಗ್ ಕೈಗಾರಿಕೆಯಲ್ಲಿ ಒಂದಷ್ಟು ಪ್ರಭಾವ ಗಳಿಸಿಕೊಂಡಿದ್ದ ಎಡಪಂಥೀಯ ಸಂಘಟನೆಗಳು ಬೇರೆ ಕೈಗಾರಿಕೆಗಳಿಗೂ ಹರಡತೊಡಗಿದವು. ನಂತರದ ವರ್ಷಗಳಲ್ಲಿ ಆಡಳಿತ ವರ್ಗ ಹಾಗೂ ಕೊಳ್ಳುಗರ ಪರವಾಗಿರುವ ನೀತಿಗಳನ್ನು ಸರ್ಕಾರ ಹೆಚ್ಚು ಹೆಚ್ಚು ಅಳವಡಿಸಿಕೊಳ್ಳತೊಡಗಿದಾಗ ವರ್ಗಗಳಲ್ಲಿ ಅಸಮಾಧಾನ ಹುಟ್ಟಿತು. 60ರ ದಶಕದಲ್ಲಿ ಪಶ್ಚಿಮ ಬಂಗಾಳದಲ್ಲಿ ಉಂಟಾದಂಥ ಹಿಂಸಾತ್ಮಕ ಕೈಗಾರಿಕಾ ಅಶಾಂತಿಯ ಪರಿಸ್ಥಿತಿ ಮತ್ತೆ ಉಂಟಾದೀತೆಂಬ ಅನುಮಾನದಿಂದ ಸರ್ಕಾರ ಕೈಗಾರಿಕಾ ಶಾಂತಿ ಕಾಪಾಡಲು ಹೆಚ್ಚು ಪೊಲೀಸರನ್ನು ಬಳಸತೊಡಗಿತು. ಅನೇಕ ಬಾರಿ ಕಾರ್ಮಿಕರು ಲಾಠಿ ಪ್ರಹಾರ, ಗೋಲಿಬಾರುಗಳನ್ನು ಎದುರಿಸಬೇಕಾಯಿತು. ಇಂತಹ ಪರಿಸ್ಥಿತಿಯಲ್ಲಿ ಇಂಟಕ್ ನಾಯಕತ್ವ ತೀರ ನಮ್ರ ಹಾಗೂ ರಾಜೀಪರ ಎಂದು ಕಾರ್ಮಿಕರಿಗೆ ಅನ್ನಿಸತೊಡಗಿತು. ಈ ಸಂದರ್ಭದಲ್ಲಿ ಎಡಪಂಥೀಯ ಸಂಘಟನೆಗಳು ಕಾರ್ಮಿಕರನ್ನು ಆಕರ್ಷಿಸಿದವು. ಐಟಕ್ ಹಾಗೂ ಸೀಟು ಆಶ್ರಯದಲ್ಲಿ ಸಂಘಟಿತವಾದ ಕಾರ್ಮಿಕ ಚಳವಳಿಗಳ ಹೊಸ ಯುಗ ಕರ್ನಾಟಕದಲ್ಲಿ ಆರಂಭವಾಯಿತು. ದಕ್ಷಿಣ ಕನ್ನಡದಲ್ಲಿ ಬೀಡಿ, ಅಗರ್ಬತ್ತಿ, ಹೋಟೆಲ್, ಥಿಯೇಟರ್ ಹಾಗೂ ರೇಷ್ಮೆ ಕೈಗಾರಿಕೆಗಳ ಕಾರ್ಮಿಕರನ್ನು ಸಂಘಟಿಸುವ ಮೂಲಕ 50ರ ದಶಕದಲ್ಲಿ ಕಾರ್ಯ ಚಟುವಟಿಕೆ ಶುರುಮಾಡಿದ್ದ ಬಿ.ಎಂ.ಎಸ್.ಕೂಡ ತನ್ನ ಕಾರ್ಯವ್ಯಾಪ್ತಿಯನ್ನು ಸಂಘಟಿತ ಉದ್ದಿಮೆ ಗಳಿಗೂ ವಿಸ್ತರಿಸಲಾರಂಭಿಸತೊಡಗಿತು. ಔಷಧಿ ಉದ್ದಿಮೆಯನ್ನು ಮೊದಲು ಪ್ರವೇಶಿಸಿದ ಈ ಸಂಘಟನೆ ಮುಂದೆ ಇಂಜಿನಿಯರಿಂಗ್, ಬಟ್ಟೆ ಗಿರಣಿ, ಸಕ್ಕರೆ ಹಾಗೂ ಕಾಗದ ಉದ್ದಿಮೆಗಳನ್ನೂ ಪ್ರವೇಶಿಸಿತು. ಕಳೆದ 40 ವರ್ಷಗಳಲ್ಲಿ ಬಿ.ಎಂ.ಎಸ್.ನಲ್ಲಿ ಯಾವುದೇ ಒಡಕು ಬಾರದೇ ಇರುವುದು ಈ ಸಂಘಟನೆಯ ವೈಶಿಷ್ಟ್ಯ. ಸಂಘಟನೆಯ ಈ ಒಗ್ಗಟ್ಟು ಕರ್ನಾಟಕದ ಕಾರ್ಮಿಕ ವರ್ಗದ ಒಂದು ಭಾಗವನ್ನು ಆಕರ್ಷಿಸುವುದರಲ್ಲಿ ಸಫಲವಾಗಿದೆ.
ಹೊಸ ಆದರ್ಶಗಳು
ತಾತ್ವಿಕ ಭಿನ್ನಾಭಿಪ್ರಾಯಗಳ ಆಧಾರದ ಮೇಲೆ ಸಂಘಟನೆಗಳು ಒಡೆಯುವುದು ಸಹಜ. ಆದರೆ ಕರ್ನಾಟಕದಲ್ಲಿ ಜಾತಿ, ಧರ್ಮ, ಭಾಷೆಗಳ ಆಧಾರದ ಮೇಲೆ ಕಾರ್ಮಿಕ ಸಂಘಟನೆಗಳು ಒಡೆದು ಹೋಗುತ್ತಿರುವುದು ಆತಂಕಕಾರಿಯಾದ ಬೆಳವಣಿಗೆ. ಬಹಳಷ್ಟು ಕಾರ್ಖಾನೆಗಳಲ್ಲಿ ಅನೇಕ ಜಾತಿ ಗುಂಪುಗಳು, ಪರಿಶಿಷ್ಟ ಜಾತಿ/ಪಂಗಡಗಳ ಗುಂಪುಗಳ, ಭಾಷಾ ಹಾಗೂ ಧಾರ್ಮಿಕ ಅಲ್ಪಸಂಖ್ಯಾತರ ಗುಂಪುಗಳು ಹುಟ್ಟಿಕೊಂಡಿವೆ. ಸಾಂಸ್ಕೃತಿಕ ಸಂಘಟನೆಗಳಾಗಿ ಹಬ್ಬ ಹರಿದಿನಗಳನ್ನು, ತಮ್ಮ ನಾಯಕರ ಹುಟ್ಟುಹಬ್ಬಗಳನ್ನು ಆಚರಿಸುವ ಮೂಲಕ ಹುಟ್ಟಿದರೂ ನಂತರ ಇವುಗಳ ವ್ಯಾಪ್ತಿ ಬೆಳೆಯುತ್ತಾ ಹೋಗುತ್ತದೆ. ಕಾರ್ಮಿಕ ಸಂಘಟನೆಗಳ ಚುನಾವಣೆಗಳ ಸಂದರ್ಭದಲ್ಲಿ ಇದ್ದಕ್ಕಿದ್ದಂತೆ ಚುರುಕಾಗುವ ಈ ಸಾಂಸ್ಕೃತಿಕ ಸಂಘಟನೆಗಳ ಸದಸ್ಯರು ತಮ್ಮ ಮಂದಿ ಹೆಚ್ಚು ಸಂಖ್ಯೆಯಲ್ಲಿ ಕಾರ್ಯಕಾರಿ ಸಮಿತಿಯಲ್ಲಿ ಇರಬೇಕೆಂದು ಪ್ರಯತ್ನಿಸುತ್ತಾರೆ. ಕೆಲವೊಮ್ಮೆ ತಮ್ಮ ಜಾತಿ/ಮತ/ಭಾಷಾ ಪಂಗಡದ ಜನರಿಗೆ ಉದ್ಯೋಗ ಭರ್ತಿ ಮಾಡುವಾಗ ಹಾಗೂ ಬಡ್ತಿ ನೀಡುವಾಗ ಆದ್ಯತೆ ಕೊಡಬೇಕೆಂದು ಆಡಳಿತ ವರ್ಗದ ಮೇಲೆ ಒತ್ತಾಯ ತರುತ್ತಾರೆ. ಈ ಬೆಳವಣಿಗೆಗಳು ಕಾರ್ಮಿಕ ಚಳವಳಿಯ ಒಗ್ಗಟ್ಟಿನ ಹಾಗೂ ಜಾತ್ಯತೀತತೆಯ ಮೂಲ ಆಶಯಕ್ಕೆ ವಿರೋಧವಾದವು.
ಈ ಬೆಳವಣಿಗೆಯ ಹಿಂದಿನ ಕಾರಣದ ಬಗ್ಗೆ ಎರಡು ಅಭಿಪ್ರಾಯಗಳಿವೆ. ಜಾತಿ ಆಧಾರಿತ ರಾಜಕಾರಣ ತುಂಬ ವ್ಯಾಪಕವಾಗಿ ಬೆಳೆಯುತ್ತಿರುವ ಈ ಸಂದರ್ಭದಲ್ಲಿ ಕಾರ್ಮಿಕ ಸಂಘಟನೆಗಳು ಈ ಬೆಳವಣಿಗೆಯಿಂದ ದೂರ ಇರುವುದು ಅಸಾಧ್ಯ ಎನ್ನುವುದು ಒಂದು ವಾದ. ಆದರೆ ಕಾರ್ಮಿಕ ಸಂಘಟನೆಗಳ ನಾಯಕರು ಈ ಬೆಳವಣಿಗೆಗೆ ಸರ್ಕಾರದ ತಂತ್ರಗಳೇ ಕಾರಣ ಎನ್ನುತ್ತಾರೆ. ಓಟುಗಳ ಮೇಲೆ ಕಣ್ಣಿಡುವ ರಾಜಕೀಯ ಪಕ್ಷಗಳು ಜಾತಿ/ಮತ/ಭಾಷೆ ಸಂಘಟನೆಗಳನ್ನು ಓಲೈಸುತ್ತವೆ ಎನ್ನುವುದು ಇವರ ವಾದ. ಕಾಲಾನುಕ್ರಮದಲ್ಲಿ ಈ ಶಕ್ತಿಗಳು ಗಟ್ಟಿಯಾಗಿ ತಳವೂರಿ ಜಾತ್ಯತೀತ ಆಶಯಗಳನ್ನು ಸೋಲಿಸುತ್ತವೆ ಎಂದರೆ ತಪ್ಪಾಗಲಾರದು. ಕಾರಣಗಳೇನೇ ಇರಲಿ ಕಾರ್ಮಿಕರ ಚಳವಳಿಯ ಒಗ್ಗಟ್ಟಿನಲ್ಲಿ ಬಿರುಕುಗಳು ಬಂದಿರು ವುದಂತೂ ನಿಜ. ಇನ್ನೊಂದು ಗಮನಿಸಬೇಕಾದ ಅಂಶವೆಂದರೆ ಕರ್ನಾಟಕ ಕೈಗಾರಿಕೀಕರಣ ಗೊಂಡ ಮೊದಲು ವರ್ಷಗಳಲ್ಲಿ ಕಾರ್ಖಾನೆಗಳಲ್ಲಿ ಕೆಲಸ ಮಾಡಲು ಮುಂದೆ ಬಂದ ಕನ್ನಡಿಗರ ಸಂಖ್ಯೆ ಕಡಿಮೆ. ಕರ್ನಾಟಕದ ಮೊದಲ ಗಣಿ ಹಾಗೂ ಕಾರ್ಖಾನೆಗಳ ಕಾರ್ಮಿಕರು ತಮಿಳರು, ತೆಲುಗರು ಹಾಗೂ ಮಲೆಯಾಳಿಗಳಾಗಿದ್ದರು. ಆದರೆ ಕರ್ನಾಟಕ ದಲ್ಲೂ ಕೃಷಿ ಭೂಮಿಯ ಮೇಲಿನ ಒತ್ತಡ ಹೆಚ್ಚಾದಂತೆ ಹೆಚ್ಚು ಹೆಚ್ಚು ಮಂದಿ ಕಾರ್ಖಾನೆಗಳಿಗೆ ಕೆಲಸ ಅರಸಿ ಬರತೊಡಗಿದರು. ಆದರೆ ಅಷ್ಟು ಹೊತ್ತಿಗಾಗಲೆ ಬಹಳಷ್ಟು ಉದ್ಯೋಗಗಳು ಭರ್ತಿಯಾಗಿದ್ದವು. ಈ ಸಂದರ್ಭದಲ್ಲಿ ಕೆಲವು ಸ್ಥಳೀಯ ನಾಯಕರು ಸ್ಥಳೀಯರಿಗೆ ಕಾರ್ಖಾನೆಗಳಲ್ಲಿ ಉದ್ಯೋಗಾವಕಾಶ ನೀಡಬೇಕೆಂದು ಒತ್ತಾಯ ತರತೊಡಗಿದರು. ಎಚ್.ಎಂ.ಟಿ. ಹಾಗು ಬಿ.ಇ.ಎಲ್. ಸುತ್ತಮುತ್ತಲಿನ ಹಳ್ಳಿಗಳಲ್ಲಿ ಈ ಚಳವಳಿ ಪ್ರಬಲವಾಗಿತ್ತು. ಹೊರಗಿನಿಂದ ಬಂದ ಕಾರ್ಮಿಕರು ಸ್ಥಳೀಯ ಕಾರ್ಮಿಕರಿಗೆ ಸ್ಪರ್ಧಿಗಳಾಗಿ ಕಾಣತೊಡಗಿದರು. ತಮ್ಮ ಉದ್ಯೋಗಾವಕಾಶಗಳಿಗೆ ಕುತ್ತು ಬಂದೀತೆಂಬ ಭಯದಿಂದ ಕೆಲವು ಭಾಷಾ ಸಂಘಟನೆಗಳು ಹುಟ್ಟಿಕೊಂಡವು. ಇದೇ ಮಾರ್ಗ ಅನುಸರಿಸಿ ಜಾತಿ/ಧರ್ಮ ಸಂಘಟನೆಗಳು ಹುಟ್ಟಿಕೊಂಡವು. ಈ ರೀತಿಯ ಬೆಳವಣಿಗೆಗಳು ಕಾರ್ಮಿಕ ಐಕ್ಯತೆಯ ಮೂಲತತ್ವಕ್ಕೆ ಮಾರಕವಾಗಿವೆ.
ಅಸಂಘಟಿತ ಉದ್ಯಮಗಳಲ್ಲಿ ಕಾರ್ಮಿಕ ಚಳವಳಿ
ಕೈಗಾರಿಕಾ ಕಾರ್ಮಿಕರು ಸಂಘಟನೆಗಳನ್ನು ಕಟ್ಟಿ ನೋಂದಣಿ ಪಡೆದು ವೇತನ ಏರಿಕೆ, ಬೋನಸ್ ಇತ್ಯಾದಿ ಸವಲತ್ತುಗಳನ್ನು ಪಡೆದ ಬಹಳ ವರ್ಷಗಳ ನಂತರವೂ ಕೃಷಿ ಹಾಗೂ ಕೃಷಿಯೇತರ ಅಸಂಘಟಿತ ವಲಯಗಳಲ್ಲಿ ಕಾರ್ಮಿಕ ಸಂಘಟನೆಗಳು ಹುಟ್ಟಿಕೊಂಡಿರಲಿಲ್ಲ. ಆದ್ದರಿಂದ ಈ ಕಾರ್ಮಿಕರ ಉದ್ಯೋಗ ವಾತಾವರಣದಲ್ಲಿ ಯಾವುದೇ ಅಭಿವೃದ್ದಿ ಕಂಡುಬಂದಿರಲಿಲ್ಲ. ಅಸಂಘಟಿತ ವಲಯಗಳಲ್ಲಿ ಕಾರ್ಮಿಕ ಸಂಘಟನೆಗಳು ಬೆಳೆಯದೆ ಇರುವುದಕ್ಕೆ ಅನೇಕ ಕಾರಣಗಳಿದ್ದವು. ಈ ಕಾರ್ಮಿಕರು ಒಬ್ಬ ಮಾಲೀಕನ ಒಂದು ಕಾರ್ಖಾನೆಯ ಸೂರಿನಡಿ ಕೆಲಸ ಮಾಡುವವರಲ್ಲ. ಈ ವಲಯದ ಕಾರ್ಮಿಕರಲ್ಲಿ ಅನಕ್ಷರತೆ ಹಾಗು ಪರಿಸ್ಥಿತಿಯನ್ನು ‘ಹಣೆಬರಹ’ ಎಂದು ಒಪ್ಪಿಕೊಂಡುಬಿಡುವ ಮನೋಭಾವ ಹೆಚ್ಚು. ಇವರಲ್ಲಿ ಪ್ರಬಲ ಮುಖಂಡರೂ ಇರಲಿಲ್ಲ. ಬೇರೆ ಬೇರೆ ಕಡೆ ಕೆಲಸ ಮಾಡುವ ಜನರನ್ನು ಒಗ್ಗೂಡಿಸುವ ಕಾರ್ಯದಲ್ಲಿ ಎದುರಿಸಬೇಕಾದ ಕಷ್ಟನಷ್ಟಗಳ ಅರಿವಿದ್ದ ಹೊರಗಿನ ನಾಯಕರು ಇವರನ್ನು ಸಂಘಟಿಸುವ ಕಾರ್ಯಕ್ಕೆ ಕೈಹಾಕುವಲ್ಲಿ ಹಿಂಜರಿದರು.
ಆದರೆ ಕರ್ನಾಟಕದಲ್ಲಿ ಅಸಂಘಟಿತ ವಲಯದ ಕಾರ್ಮಿಕರನ್ನು ಒಗ್ಗೂಡಿಸುವ ಮೊದಲ ಪ್ರಯತ್ನ 1930ರಲ್ಲೇ ಪ್ರಾರಂಭವಾಗಿತ್ತು. ದಕ್ಷಿಣ ಕನ್ನಡದ ಬೀಡಿ ಕಾರ್ಮಿಕರನ್ನು ಒಗ್ಗೂಡಿಸುವುದು ಈ ನಿಟ್ಟಿನ ಪ್ರಥಮ ಪ್ರಯತ್ನವಾಗಿತ್ತು. ಆದರೆ ಮಾಲೀಕರು ಬೀಡಿ ಕಟ್ಟುವ ಕೆಲಸವನ್ನು ಗ್ರಾಮೀಣ ಪ್ರದೇಶಗಳಿಗೆ ವರ್ಗಾಯಿಸಿ ಗುತ್ತಿಗೆದಾರರ ಮೂಲಕ ಕೆಲಸ ಮಾಡಿಸಿಕೊಳ್ಳುವ ಪರಿಪಾಠ ಪ್ರಾರಂಭಿಸುವ ಮೂಲಕ ಈ ಚಳವಳಿಗೆ ಭಾರಿ ಪೆಟ್ಟುಕೊಟ್ಟರು. ಆದರೂ ಬೀಡಿ ಉದ್ಯಮದಲ್ಲಿ ಚಳವಳಿ ಮುಂದುವರೆಯಿತು. ಬಿಜಾಪುರದ ಕಮ್ಯೂನಿಸ್ಟ್ ಮುಖಂಡರ ಶಕ್ತ ಮುಂದಾಳತ್ವದಲ್ಲಿ ನಡೆದ ಬೀಡಿ ಕಾರ್ಮಿಕರ ಚಳವಳಿ ಒಂದಷ್ಟು ಮಟ್ಟಿಗೆ ವೇತನ ಏರಿಕೆ ಪಡೆಯುವುದರಲ್ಲಿ ಸಫಲವಾಯಿತು(ಉಪಾಧ್ಯಾಯ).
ಗುತ್ತಿಗೆ ಪದ್ಧತಿಯಿಂದ ಕಾರ್ಮಿಕ ವರ್ಗಕ್ಕೆ ಆಗುತ್ತಿದ್ದ ಅನ್ಯಾಯವನ್ನು ಮನಗಂಡ ಐಟಕ್ ಹಾಗೂ ಸೀಟು ಸಂಘಟನೆಗಳು ಈ ವ್ಯವಸ್ಥೆಯನ್ನು ರದ್ದುಗೊಳಿಸಿ, ಕಾರ್ಖಾನೆ ಮಾಲೀಕರು ನೇರವಾಗಿ ಕಚ್ಚಾವಸ್ತುಗಳನ್ನು ಕಾರ್ಮಿಕರಿಗೆ ನೀಡುವ ವ್ಯವಸ್ಥೆಯನ್ನು ಜಾರಿಗೊಳಿಸಬೇಕೆಂಬ ಬೇಡಿಕೆಯನ್ನು ಮುಂದಿಟ್ಟವು. ಮಾಲೀಕರು ಈ ಬೇಡಿಕೆಯನ್ನು ತೀವ್ರವಾಗಿ ವಿರೋಧಿಸಿದರು. ಕಾರ್ಮಿಕ ಸಂಘಟನೆಗಳು ಸೂಚಿಸಿದ ವ್ಯವಸ್ಥೆಯ ಸಾಧ್ಯಾಸಾಧ್ಯತೆಗಳನ್ನು ಅಧ್ಯಯನ ಮಾಡಲು ಸರ್ಕಾರ ನೇಮಿಸಿದ ಸಮಿತಿ ಈ ವ್ಯವಸ್ಥೆ ಕಾರ್ಯಸಾಧುವಲ್ಲ ಎಂಬ ತೀರ್ಮಾನ ನೀಡಿತು. ಕಾರ್ಮಿಕ ಮುಖಂಡರು ಅವ್ಯವಹಾರ ನಡೆಸುವ ಗುತ್ತಿಗೆದಾರರನ್ನು ಬಯಲಿಗೆಳೆಯಬೇಕೆಂದೂ, ಗುತ್ತಿಗೆದಾರಿಕೆಗೆ ಬದಲಿ ವ್ಯವಸ್ಥೆಯಾಗಿ ಸಹಕಾರಿ ಸಂಘಟನೆಗಳನ್ನು ಕಟ್ಟಬೇಕೆಂದೂ ಈ ಸಮಿತಿ ಸೂಚಿಸಿತು. ಸಹಕಾರಿ ಸಂಘಟನೆಗಳನ್ನು ಕಟ್ಟುವ ಕೆಲಸ ಸಫಲವಾಗಲಿಲ್ಲವಾದ್ದರಿಂದ ಗುತ್ತಿಗೆ ಪದ್ಧತಿ ಮುಂದುವರೆಯಿತು. ಅಗರಬತ್ತಿ ಉದ್ದಿಮೆಯಲ್ಲಿ ನಡೆದ ಸಂಘಟನೆಯ ಪ್ರಯತ್ನಗಳೂ ಕೂಡ ಫಲಪ್ರದವಾಗಲಿಲ್ಲ. ನಗರಗಳಲ್ಲಿ ನಗರಪಾಲಿಕೆಗಳ ಸಫಾಯಿ ಕರ್ಮಚಾರಿಗಳನ್ನು ಸಂಘಟಿಸುವ ಕೆಲಸ ಕೆಲಮಟ್ಟಿಗೆ ಸಫಲವಾಗಿದೆ. ಸ್ವಾತಂತ್ರ್ಯಪೂರ್ವದ ವರ್ಷಗಳಲ್ಲಿ ಬಿಜಾಪುರ ಜಿಲ್ಲೆಯ ಕಮ್ಯೂನಿಸ್ಟ್ ಮುಖಂಡರು ಅಸಂಘಟಿತ ವಲಯದ ಕಾರ್ಮಿಕರನ್ನು ಸಂಘಟಿಸಲು ಮಾಡಿದ ಪ್ರಯತ್ನಗಳು ವಲುದ ಕಾರ್ಮಿಕರನ್ನು ಸಂಘಟಿಸಲು ಮಾಡಿದ ಪ್ರಯತ್ನಗಳು ಗಮನಾರ್ಹವಾದವು. ಈ ಕಾರ್ಯಕರ್ತರು ನಗರದ ಟಾಂಗಾ ಚಾಲಕರನ್ನು ಪೋಲಿಸರ ದೌರ್ಜನ್ಯದ ವಿರುದ್ಧ ಸಂಘಟಿಸುವಲ್ಲಿ ಯಶಸ್ವಿಯಾದರು. ಇತ್ತೀಚಿನ ದಿನಗಳಲ್ಲಿ ಆಟೋರಿಕ್ಷಾ ಚಾಲಕರನ್ನೂ ಕೂಡ ಇವರು ಸಂಘಟಿಸಿದ್ದಾರೆ. 70ನೆಯ ದಶಕದ ದ್ವಿತೀಯಾರ್ಧದಲ್ಲಿ ಸೀಟು ಬೆಂಗಳೂರಿನ ಹೋಟೆಲ್ ಕೆಲಸಗಾರರನ್ನು ಸಂಘಟಿಸಿತು. ಬೀಡಿ, ಅಗರಬತ್ತಿ, ಸಿದ್ಧ ಉಡುಪು, ಮಗ್ಗ ಹಾಗೂ ಪ್ಲಾಂಟೇಶನ್ ಕಾರ್ಮಿಕರನ್ನು ಸಂಘಟಿಸುವ ಪ್ರಯತ್ನ ಕೂಡ ನಡೆದಿದೆ. ಅಸಂಘಟಿತ ಕಾರ್ಮಿಕ ಚಳವಳಿಗಳು ಎಂಟು ಗಂಟೆಯ ನಿಗದಿತ ಕೆಲಸದ ವೇಳೆಯ ಅನುಷ್ಠಾನ, ಕನಿಷ್ಠ ವೇತನ ಇತ್ಯಾದಿ ಮೂಲಭೂತ ಹಕ್ಕುಗಳನ್ನು ಜಾರಿಗೊಳಿಸುವ ಬಗ್ಗೆ ಹೆಚ್ಚು ಒತ್ತು ನೀಡಿವೆ.
ಕೃಷಿ ಕ್ಷೇತ್ರದ ಚಳವಳಿಗಳಲ್ಲಿ 40ರ ದಶಕದ ಬಿಜಾಪುರ ಜಿಲ್ಲೆಯ ಕಾರ್ಮಿಕರ ಚಳವಳಿ, 50ರ ದಶಕದ ಕಾಗೋಡು ಚಳವಳಿ ಹಾಗು 80ರ ದಶಕದ ನರಗುಂದ-ನವಲಗುಂದ ಚಳವಳಿಗಳು ಗಮನಾರ್ಹವಾದವು. ಈ ಚಳವಳಿಗಳು ಭೂಮಾಲೀಕರ ಹಾಗೂ ಭೂಮಾಲೀಕರ ಆಸಕ್ತಿಗಳ ಪರವಾಗಿದ್ದ ಸರ್ಕಾರದ ವಿರುದ್ಧ ಹೂಡಿದ ಚಳವಳಿಗಳಾಗಿದ್ದವು. ನರಗುಂದ-ನವಲಗುಂದ ಚಳವಳಿಯ ಸಂದರ್ಭದಲ್ಲಿ ಪಟ್ಟಣದ ಕೈಗಾರಿಕಾ ಕಾರ್ಮಿಕರು ಹಾಗೂ ಹಳ್ಳಿಯ ರೈತರು ಜೊತೆಗೂಡಿ ಬೆಂಗಳೂರಿನಲ್ಲಿ ಜಾಥಾ ನಡೆಸಿದ್ದು ವಿಶೇಷವಾದ ಸಂಗತಿ. ಆದರೆ ಈ ಅಪರೂಪದ ಕಾರ್ಮಿಕ-ರೈತ ಒಗ್ಗಟ್ಟು ಬಹಳ ದಿನ ನಿಲ್ಲಲಿಲ್ಲ.
ರೈತರು ರಾಜ್ಯಾದ್ಯಂತ ನಡೆಯುತ್ತಿದ್ದ ಕಾರ್ಮಿಕ ಚಳವಳಿಗಳಿಂದ ಪ್ರಭಾವಿತರಾಗಿದ್ದು ಬಹಳ ಕಡಿಮೆ. ಮಾರ್ಕ್ಸ್ವಾದಿ ಕಾರ್ಯಕರ್ತರು ಕೇರಳದ ಚಳವಳಿಯ ರೂಪುರೇಷೆಗಳ ಆಧಾರದ ಮೇಲೆ ದಕ್ಷಿಣ ಕನ್ನಡದ ರೈತರನ್ನು ಸಂಘಟಿಸುವ ಪ್ರಯತ್ನವನ್ನು ಮಾಡಿದ್ದರು. ಈ ಕಾರ್ಯಕರ್ತರು ದಲಿತ ಸಂಘರ್ಷ ಸಮಿತಿಯ ಕಾರ್ಯಕರ್ತರ ಜೊತೆಗೂಡಿ ಚಿಕ್ಕಮಗಳೂರು ಜಿಲ್ಲೆಯ ಪರಿಶಿಷ್ಟ ಜಾತಿ/ ವರ್ಗಗಳಿಗೆ ಮೀಸಲಾದ ಭೂಮಿಯನ್ನು ಬೇರೆಯವರು ಒತ್ತುವರಿ ಮಾಡಿಕೊಳ್ಳುವುದನ್ನು ತಡೆದದ್ದೇ ಅಲ್ಲದೆ ಸಣ್ಣ ಹಾಗೂ ಅತಿ ಸಣ್ಣ ರೈತರು ಉಳುತ್ತಿದ್ದ ಸರ್ಕಾರಿ ಭೂಮಿಯನ್ನು ಸರ್ಕಾರ ಅವರಿಗೆ ನೀಡಬೇಕೆಂದು ಹಕ್ಕೊತ್ತಾಯ ಮಾಡಿದರು. ದೆಹಲಿಯ ನ್ಯಾಷನಲ್ ಲೇಬರ್ ಇನ್ಸ್ಟಿಟ್ಯೂಟ್ 1978ರಲ್ಲಿ ಕೃಷಿ ಕಾರ್ಮಿಕ ಸಂಘಟನೆಗಳ ಸ್ಥಾಪನೆಯ ಬಗ್ಗೆ ಕ್ಯಾಂಪುಗಳನ್ನು ನಡೆಸಿತು. ಆದರೆ ಈ ಎಲ್ಲ ಪ್ರಯತ್ನಗಳು ಹೆಚ್ಚು ಫಲದಾಯಕವಾಗಲಿಲ್ಲ. ಕೇರಳದ ಕುಟ್ಟನಾಡು ಪ್ರಾಂತ್ಯದಲ್ಲಿರುವಂತೆ ಬಲವಾದ ಕೃಷಿ ಕಾರ್ಮಿಕ ಸಂಘಟನೆಗಳನ್ನು ಕರ್ನಾಟಕದಲ್ಲಿ ಕಟ್ಟಲಾಗಲಿಲ್ಲ. ಕುಟ್ಟನಾಡು ಪ್ರಾಂತ್ಯದ ಪರಿಸ್ಥಿತಿಯೇ ಬೇರೆಯಾಗಿತ್ತು. ಕುಟ್ಟನಾಡಿನ ವಸ್ತುಸ್ಥಿತಿಯ ಬಗ್ಗೆ ನಡೆಸಿದ ಎರಡು ಅಧ್ಯಯನಗಳು, ಅಲ್ಲಿನ ಸಂಘಟನೆ ಸಫಲವಾಗುವುದರ ಹೊರಗಿನ ಕಾರಣಗಳನ್ನು ಹೀಗೆಂದು ವಿವರಿಸುತ್ತವೆ : ಸಂಘಟಿತ ಹಾಗೂ ಅಸಂಘಟಿತ ಉದ್ದಿಮೆಗಳ ನಡುವೆ ವೇತನ ಹಾಗೂ ಕೆಲಸದ ವಾತಾವರಣದಲ್ಲಿ ಇದ್ದ ಅಸಮಾನತೆ ರೈತರಲ್ಲಿ ಹುಟ್ಟಹಾಕಿದ ಅಸಮಾಧಾನ ಹಾಗೂ ರಾಜಕೀಯ ಸಂಘಟನೆಗಳು ರೈತರಲ್ಲಿ ಮೂಡಿಸಿದ ವರ್ಗ ಜಾಗೃತಿ. ಆದರೆ ಕರ್ನಾಟಕದ ಮಾರ್ಕ್ಸ್ವಾದಿ ಕಾರ್ಯಕರ್ತರು ಅನೇಕ ಪ್ರತಿಕೂಲ ಪರಿಸ್ಥಿತಿಗಳನ್ನು ಎದುರಿಸಬೇಕಾಯಿತು. ಇವರು ಸಂಘಟನೆಯ ಕೆಲಸ ಮಾಡುತ್ತಿದ್ದ ಸ್ಥಳಗಳಲ್ಲಿ ತಾಳೆ ಹಾಕಿ ನೋಡಲು ಅನುಕೂಲವಾಗುವಂಥ ಕಾರ್ಖಾನೆಗಳಾಗಲಿ, ಕಾರ್ಮಿಕ ಸಂಘಟನೆಗಳಾಗಲಿ ಇರಲಿಲ್ಲ. ಸಣ್ಣ ಹಾಗೂ ಅತಿ ಸಣ್ಣ ರೈತರು ಕೆಲವು ಸಂದರ್ಭಗಳಲ್ಲಿ ಕೃಷಿ ಕೂಲಿಕಾರರಾಗಿಯೂ ಇನ್ನೂ ಕೆಲವು ಸಂದರ್ಭಗಳಲ್ಲಿ ಕೆಲಸ ನೀಡುವ ಧಣಿಗಳಾಗಿಯೂ ಇರುತ್ತಿದ್ದುದರಿಂದ ಈ ವರ್ಗದ ಆಸಕ್ತಿಗಳಲ್ಲಿ ವಿರೋಧಾಭಾಸಗಳಿದ್ದವು. ಕೃಷಿ ಕಾರ್ಮಿಕರಲ್ಲಿ ಬಹಳಷ್ಟು ಜನ ದಲಿತ ವರ್ಗದವರಾಗಿದ್ದರಿಂದ ಅವರನ್ನು ಸಂಘಟಿಸುವ ಪ್ರಯತ್ನವನ್ನು ಮೇಲ್ಜಾತಿಯ ಭೂಮಾಲೀಕರು ಸಾಮಾಜಿಕ ದಂಗೆ ಎಂಬ ದೃಷ್ಟಿಯಿಂದ ತೀವ್ರವಾಗಿ ವಿರೋಧಿಸಿದರು. ಈ ಎಲ್ಲ ಕಾರಣಗಳಿಂದ ಕರ್ನಾಟಕದ ರೈತ ಸಂಘಟನೆಯ ಪ್ರಯತ್ನಗಳು ಬಹಳಷ್ಟು ಮಟ್ಟಿಗೆ ವಿಫಲವಾದವು.
ಟಿಪ್ಪಣಿ
ಕರ್ನಾಟಕದ ಕಾರ್ಮಿಕ ಚಳವಳಿಯ ಚರಿತ್ರೆಯನ್ನು ಸ್ಥೂಲವಾಗಿ ಹೀಗೆ ಹೇಳಬಹುದು; ಮೊದಲ ಕೆಲವು ವರ್ಷಗಳಲ್ಲಿ ಕಾರ್ಮಿಕ ಸಂಘಟನೆಗಳು ಕಾನೂನು ಮಾನ್ಯತೆ ಪಡೆಯಲಿಕ್ಕಾಗಿ ಬಹಳಷ್ಟು ಶ್ರಮಿಸಬೇಕಾಯಿತು. ಮಾನ್ಯತೆ ಪಡೆದ ನಂತರ ಬಹಳಷ್ಟು ವರ್ಷಗಳು ಉದ್ಯೋಗ ವಾತಾವರಣ ಸುಧಾರಣೆಗಾಗಿ ದುಡಿಯಬೇಕಾಯಿತು. ನಂತರದ ವರ್ಷಗಳಲ್ಲಿ ವೇತನ ಮಂಡಳಿಗಳು ಹಾಗೂ ಕೈಗಾರಿಕಾ ನ್ಯಾಯಾಲಯಗಳ ಸ್ಥಾಪನೆ ಕಾರ್ಮಿಕರ ಹಕ್ಕೊತ್ತಾಯಗಳಿಗೆ ಬುನಾದಿಯಾಯಿತು. ಅದಾಗಲೇ ಸಂಘಟನೆಗಳಲ್ಲಿ ಬಿರುಕುಗಳು ಉಂಟಾಗಿ ಸರ್ಕಾರಿ ಆಡಳಿತ ಯಂತ್ರ ಹಾಗೂ ಶಕ್ತಿಯುತವಾದ ಮಾಲೀಕ ವರ್ಗದ ವಿರುದ್ಧ ಹೋರಾಡುವ ಶಕ್ತಿಯನ್ನು ಅವು ಬಹುಮಟ್ಟಿಗೆ ಕಳೆದುಕೊಂಡದ್ದರಿಂದ ಕೈಗಾರಿಕಾ ನ್ಯಾಯಾಲಯಗಳು ಹಾಗೂ ವೇತನ ಮಂಡಳಿಗಳು ಕಾರ್ಮಿಕ ವರ್ಗಕ್ಕೆ ವಿಶೇಷ ಶಕ್ತಿ ಒದಗಿಸಿದವು. ಎಡಪಂಥೀಯ ಕಾರ್ಮಿಕ ಸಂಘಟನೆಗಳು ಶಕ್ತಿಯುತವಾಗಿ ಬೆಳೆದಂತೆ ಉಗ್ರ ಕಾರ್ಮಿಕ ಚಳವಳಿಗಳ ಯುಗ ಪ್ರಾರಂಭವಾಯಿತು. ದ್ವಿಪಕ್ಷೀಯ ಮಾತುಕತೆಗಳ ಸಂಪ್ರದಾಯ ಪ್ರಾರಂಭವಾಗಿ ಆಡಳಿತ ವರ್ಗ ಹಾಗೂ ಕಾರ್ಮಿಕರ ನಡುವಿನ ವಿವಾದದ ಪರಿಹಾರದಲ್ಲಿ ಸರ್ಕಾರದ ಪಾತ್ರ ಕಡಿಮೆಯಾಯಿತು. ಕಾರ್ಮಿಕ ಸಂಘಟನೆಗಳಿಗೆ ಹೊರಗಿನ ಮುಖಂಡರ ಪ್ರವೇಶವಾಯಿತು. ಇದೇ ಸುಮಾರಿಗೆ ಜಾತಿ/ಮತ/ಭಾಷೆ ಆಧಾರಿತ ಸಂಘಟನೆಗಳು ಹುಟ್ಟಿ ಕಾರ್ಮಿಕ ಐಕ್ಯತೆಗೆ ಧಕ್ಕೆ ಉಂಟಾಯಿತು. ಅಸಂಘಟಿತ ಉದ್ದಿಮೆಗಳಲ್ಲಿ ಸಂಘಟನೆಯ ಪ್ರಯತ್ನಗಳು ಬಹುಮಟ್ಟಿಗೆ ಅಸಫಲವಾದವು. ಇಷ್ಟರಲ್ಲಿ ಕಾರ್ಮಿಕರ ನಿರೀಕ್ಷೆಗಳಲ್ಲೂ ಬಹಳಷ್ಟು ವ್ಯತ್ಯಾಸಗಳಾಗಿದ್ದವು. ವೇತನ ಕಡಿತ, ಮಾಲೀಕರು ಕಾರ್ಮಿಕರ ವಿರುದ್ಧ ನಡೆಸುವ ಶಿಸ್ತಿನ ಕ್ರಮ ಇತ್ಯಾದಿ. ಯಾವುದೇ ವೈಯಕ್ತಿಕ ಆಪತ್ತುಗಳನ್ನು ಎದುರಿಸಲು ತಯಾರಿಲ್ಲದ ಕಾರ್ಮಿಕರು ಕೇವಲ ಸವಲತ್ತುಗಳನ್ನು ಮಾತ್ರ ತನ್ನ ನಾಯಕರು ತನಗೆ ಗಳಿಸಿಕೊಡಬೇಕೆಂದು ಬಯಸುತ್ತಾರೆ.
ಕಾರ್ಮಿಕ ವರ್ಗದಲ್ಲಿ ಒಡಕು, ಕಾರ್ಮಿಕ ಸಂಘಟನೆಗಳ ನಡುವೆ ವೈಮನಸ್ಸು ಹಾಗೂ ಸ್ಪರ್ಧಾತ್ಮಕ ಮನೋಭಾವ ಕರ್ನಾಟಕದ ಚಳವಳಿಗಳ ಭಾಗವಾಗಿವೆ. ಆದರೂ ಕೆಲವು ಸಂದರ್ಭಗಳಲ್ಲಿ ಸಂಘಟನೆಗಳು ಒಟ್ಟುಗೂಡಿ ಕೆಲಸ ಮಾಡಿವೆ. ಹೊಸ ಆರ್ಥಿಕ ನೀತಿಯನ್ನು ಭರದಿಂದ ಭಾರತ ಬರಮಾಡಿಕೊಳ್ಳುತ್ತಿರುವ ಈ ಸಂದರ್ಭ ಕಾರ್ಮಿಕರು ಒಗ್ಗಟ್ಟಾಗಿ ಕೆಲಸ ಮಾಡುವುದಕ್ಕೆ ತುರ್ತು ಕಾರಣವನ್ನು ಒದಗಿಸಿದೆ. ಈ ಒಗ್ಗಟ್ಟು ಸಾಧ್ಯವಾಗುತ್ತದೆಯೇ ಎನ್ನುವುದು ವಿವಿಧ ಕಾರ್ಮಿಕ ಸಂಘಟನೆಗಳು ಒಟ್ಟುಗೂಡಿ ಕೆಲಸ ಮಾಡುವುದರಲ್ಲಿ ಸಫಲವಾಗುತ್ತವೆಯೇ ಎನ್ನುವುದರ ಮೇಲೆ ಆಧಾರಪಡುತ್ತದೆ. ಅಲ್ಲದೆ ಸಂಘಟನೆಗಳು ಹೊಸ ಆರ್ಥಿಕ ನೀತಿಯ ವಿರುದ್ಧ ನಕಾರಾತ್ಮಕ ಧೋರಣೆಯ ಮೂಲಕ ಮಾತ್ರವೇ ವಿಜಯ ಸಾಧಿಸುವುದು ಇಂದಿನ ಸಂದರ್ಭದಲ್ಲಿ ಅಸಾಧ್ಯ. ಪ್ರಪಂಚದ ಎಲ್ಲ ದೇಶಗಳು ಅದರಲ್ಲೂ ಏಷ್ಯಾದ ದೇಶಗಳು ಆರ್ಥಿಕ ಹಿಂಜರಿತ ಎದುರಿಸುತ್ತಿರುವ ಈ ಸಂದರ್ಭದಲ್ಲಿ ಹೊಸ ಆರ್ಥಿಕ ನೀತಿಗೆ ಸಂಪೂರ್ಣ ವಿರೋಧದ ನಿಲುವು ತಾಳುವುದು ದುಡಿಯುವ ವರ್ಗದ ಹಿತಾಸಕ್ತಿಯನ್ನು ಕಾಪಾಡುವುದರಲ್ಲಿ ಸಫಲವಾಗದೆ ಹೋಗಬಹುದು. ಸಹಕಾರಿ ಮನೋಭಾವ, ಆಡಳಿತದಲ್ಲಿ ಸಕ್ರಿಯ ಪಾತ್ರ, ಆರೋಗ್ಯಕರ ಉದ್ಯೋಗ ವಾತಾವರಣದ ನಿರ್ಮಾಣ ಹಾಗೂ ಶಿಸ್ತಿನ ಮೂಲಕ ಉತ್ಪನ್ನತೆಯನ್ನು ಹೆಚ್ಚಿಸುವುದು ಇಂದಿನ ಅವಶ್ಯಕತೆಗಳು. ಇಲ್ಲದಿದ್ದರೆ ಮಾರುಕಟ್ಟೆಯ ಶಕ್ತಿಗಳು ದುಡಿಯುವ ವರ್ಗಗಳ ಹೋರಾಟದ ಮುಂದೆ ನಿರುದ್ಯೋಗ ಹಾಗೂ ವೇತನ ಕಡಿತದ ಸವಾಲನ್ನೊಡ್ಡಿ ಸೋಲಿಸುವ ಸಾಧ್ಯತೆಗಳಿವೆ.

ಬಹಳ ಹಿಂದಿನಿಂದಲೂ ಬಂಡವಾಳಶಾಹಿಗಳು ಕಾರ್ಮಿಕರಿಂದ ಹೀನಾಯವಾಗಿ ದುಡಿಸಿಕೊಳ್ಳುತ್ತಿದ್ದರು. ವಿಶೇಷವಾಗಿ ಕಾರ್ಖಾನೆಗಳಲ್ಲಿ ಕೆಲಸ ಮಾಡುತ್ತಿದ್ದ ಕಾರ್ಮಿಕರು ಪ್ರತಿದಿನ 12ರಿಂದ 14 ಗಂಟೆಗಳವರೆಗೆ ದುಡಿಯಲೇಬೇಕಿತ್ತು. ತಮ್ಮ ಜೀವಿತದ ಅವಧಿಯ ಮುಕ್ಕಾಲು ಭಾಗ ಅವರು ದುಡಿತಕ್ಕೆ ಮೀಸಲಿಡಬೇಕಾದ ಅನಿವಾರ್ಯತೆ ಇತ್ತು. ಅಲ್ಲದೆ ಕಾರ್ಮಿಕರಿಗೆ ದೊರಕಬೇಕಾದಂಥ ಕನಿಷ್ಠ ಸೌಲಭ್ಯಗಳು ಇರದಂತಹ ಪರಿಸರ, ಕಲುಷಿತ ವಾತಾವರಣದಲ್ಲಿ ಚಕಾರವೆತ್ತದೆ ದುಡಿಯಬೇಕಿತ್ತು. ಕಠಿಣ ಕೆಲಸ ಮಾಡುವಾಗ ಅಥವಾ ಯಂತ್ರಗಳ ಚಾಲನೆಯಿಂದ ಅನಾಹುತವಾದಾಗಲೂ ಅವರ ಜೀವನದ ಭದ್ರತೆಗಾಗಿ ಯಾವ ಸವಲತ್ತುಗಳು ಇರಲಿಲ್ಲ. ಅಂತಹ ಒಂದು ಸನ್ನಿವೇಶದಲ್ಲಿ 1771ರಲ್ಲಿ ಫಿಲಿಡೆಲ್ಪಿಯಾ ಬಡಗಿಗಳು, 1810ರಲ್ಲಿ ಇಂಗ್ಲೆಂಡ್ ಕಾರ್ಮಿಕರು ಹಾಗೂ ಮುಂದೆ ಪ್ರಪಂಚದ ಬೇರೆ ಬೇರೆ ದೇಶಗಳ ಕಾರ್ಮಿಕರು ಸಂಘಟಿತರಾಗಿ ತಮ್ಮ ಹಕ್ಕುಗಳಿಗಾಗಿ ಹೋರಾಟ ಆರಂಭಿಸಿದರು.
ಪ್ರಸ್ತುತದ ಕಾರ್ಮಿಕ ಸಂಘ ಚಳವಳಿ 18ನೇ ಶತಮಾನದ ಕೈಗಾರಿಕಾ ಕ್ರಾಂತಿಯ ಶಿಶು ಎಂದು ನಿಸ್ಸಂಶಯವಾಗಿ ಹೇಳಬಹುದಾಗಿದ್ದು, ಅದು ಬಹುಕಾಲದ ಸಾಮಾಜಿಕ ಹೋರಾಟದ ಹಿನ್ನೆಲೆಯನ್ನು ಹೊಂದಿದೆ. ಕಾರ್ಮಿಕರನ್ನು ನಿರ್ದಯವಾಗಿ ಶೋಷಣೆ ಮಾಡುತ್ತಿದ್ದರು. ಕಾರ್ಮಿಕರ ಒಕ್ಕೂಟಗಳನ್ನು ನ್ಯಾಯಬಾಹಿರ ಎಂದು ಪರಿಗಣಿಸಲಾಗಿತ್ತು. ಕಾರ್ಮಿಕ ಸಂಘಟನೆ ಕೈಗೊಳ್ಳುತ್ತಿದ್ದವರನ್ನು ಕ್ರೂರವಾಗಿ ಶಿಕ್ಷಿಸಲಾಗುತ್ತಿತ್ತು. ಕಾರ್ಮಿಕ ಸಂಘಟನೆಗಳು ಕ್ರಾಂತಿಯ ದಾರಿ ತುಳಿಯಬಹುದೆಂಬ ಹಿನ್ನೆಲೆಯಲ್ಲಿ ದೇಶದ ಪಾರ್ಲಿಮೆಂಟು ಸಹ ಕಾರ್ಮಿಕರ ಪಾಲಿಗೆ ಕ್ರೂರವಾಗಿ ವರ್ತಿಸುತ್ತಿದ್ದುದುಂಟು. ಕಾರ್ಮಿಕರು ಕಾರ್ಖಾನೆಯ ವ್ಯವಸ್ಥಾಪಕ ರೊಡನೆ ಬಹಿರಂಗವಾಗಿ ತಮ್ಮ ಸಮಸ್ಯೆಗಳನ್ನು ಚರ್ಚಿಸುವಂತಿರಲಿಲ್ಲ. ಅಲ್ಲದೆ ಸಮಾಲೋಚನೆಗಾಗಲಿ ಅಥವಾ ಶಾಂತಿಯುತ ಮಾತುಕತೆಗಳಿಗೂ ಅವಕಾಶ ವಿರಲಿಲ್ಲ.
ಇಂಗ್ಲೆಂಡ್ ದೇಶವು ಕಾರ್ಮಿಕ ಚಳವಳಿಗೆ ಮಾತೃಭೂಮಿಯಾಗಿದ್ದು, 1789ರ ಫ್ರಾನ್ಸ್ನ ಮಹಾಕ್ರಾಂತಿಯು ಕಾರ್ಮಿಕರ ಆಲೋಚನಾಕ್ರಮದಲ್ಲಿ ಮಹತ್ತರವಾದ ಬದಲಾವಣೆಗಳನ್ನು ತಂದಿತು.
ಭಾರತದ ಕಾರ್ಮಿಕ ಚಳವಳಿಗೆ ಒಂದು ಶತಮಾನಕ್ಕಿಂತಲೂ ಹೆಚ್ಚಿನ ವರ್ಷಗಳ ಸುದೀರ್ಘ ಇತಿಹಾಸವಿದೆ. 1850ರಷ್ಟು ಹಿಂದೆಯೇ 8 ವರ್ಷಕ್ಕಿಂತಲೂ ಕಡಿಮೆ ವಯಸ್ಸಿನ ಮುಗ್ಧ ಮಕ್ಕಳಿಂದ ದುಡಿಸಿಕೊಳ್ಳುತ್ತಿದ್ದರು. ಇದನ್ನು ಹತ್ತಿರದಿಂದ ನೋಡಿದ್ದ ಮಿಸ್ಟರ್ ಮೋರ್ ಮತ್ತು ಮಿಸ್ಟರ್ ರೆಡ್ರೆವ್ ಅವರು 1874ರಲ್ಲಿ ಬ್ರಿಟಿಷ್ ಸರ್ಕಾರಕ್ಕೆ ಕಾರ್ಮಿಕರ ಪರವಾದ ಕಾನೂನು ಮಾಡುವಂತೆ ಕೋರಿದ್ದರಲ್ಲದೆ, ಆಗ ಕಾರ್ಮಿಕರು ಹಾಗೂ ಹೆಣ್ಣುಮಕ್ಕಳು ಅನುಭವಿಸುತ್ತಿದ್ದ ಶೋಷಣೆ, ಕಷ್ಟಗಳ ಪಟ್ಟಿಯನ್ನೇ ನೀಡಿದ್ದರು.
ಮಹಾರಾಷ್ಟ್ರದ ಸೊಹ್ರಾಬ್ಜಿ ಕಾರ್ಮಿಕರ ಸಮಸ್ಯೆಗಳ ಬಗ್ಗೆ ಸರಕಾರದ ಗಮನ ಸೆಳೆಯುವುದರ ಮೂಲಕ 1875ರಲ್ಲಿ ಭಾರತದಲ್ಲಿ ಆಧುನಿಕ ಕಾರ್ಮಿಕ ಚಳವಳಿಯ ಉದಯವಾಯಿತು. ಹಾಗೇ 1890ರಲ್ಲಿ ಬಾಂಬೆ ಗಿರಣಿ ಕಾರ್ಮಿಕರ ಸಂಘ ಸ್ಥಾಪನೆಯಾಗುವುದರ ಮೂಲಕ ಭಾರತದಲ್ಲಿ ಮೊದಲ ಕಾರ್ಮಿಕ ಸಂಘ ಅಸ್ತಿತ್ವಕ್ಕೆ ಬಂದಿತು. 1926ರಲ್ಲಿ ಆಂಗ್ಲ ಸರ್ಕಾರ ತಂದ ಟ್ರೇಡ್ ಯೂನಿಯನ್ ಆಕ್ಟ್ ಕಾರ್ಮಿಕ ಸಂಘಗಳಿಗೆ ಸಾಂವಿಧಾನಿಕ ಮಾನ್ಯತೆಯನ್ನು ನೀಡಿತು. 1935ರಲ್ಲಿ ಭಾರತ ಸರ್ಕಾರ ಕಾಯಿದೆಯ ಮೂಲಕ ಶಾಸನ ಸಭೆಗಳಿಗೆ ಕಾರ್ಮಿಕರ ಪ್ರತಿನಿಧಿಗಳು ಚುನಾಯಿತರಾಗುವುದನ್ನು ಅಂಗೀಕರಿಸಿತು. ಮುಂದೆ ಭಾರತೀಯರಿಗೆ ಸ್ವಾತಂತ್ರ್ಯ ಸಿಕ್ಕಿದ ನಂತರ 1948ರಲ್ಲಿ 1926ರ ಕಾಯ್ದೆಯ ತಿದ್ದುಪಡಿ ಮಾಡಲಾಯಿತು.
ಕರ್ನಾಟಕದಲ್ಲಿ ಮುಖ್ಯವಾಗಿ ಕಾರ್ಮಿಕ ಸಂಘಗಳನ್ನು ಎರಡು ವಿಶ್ವ ಸಮರಗಳ ನಡುವಿನ ಸಮಯದಲ್ಲಿ ತಮ್ಮ ಕಾರ್ಮಿಕ ಸದಸ್ಯರುಗಳ ಆರ್ಥಿಕ ಸ್ಥಿತಿಗತಿಗಳನ್ನು ಉತ್ತಮಪಡಿಸುವ ಸಲುವಾಗಿ ಹಾಗೂ ತಮ್ಮ ಸಂಘಗಳಿಗೆ ಕಾನೂನಿನ ಮಾನ್ಯತೆಯನ್ನು ಪಡೆದುಕೊಳ್ಳುವುದಕ್ಕಾಗಿ ಚಳವಳಿಗಳ ರೂಪದಲ್ಲಿ ಹುಟ್ಟುಹಾಕಲಾಯಿತು. ಜೊತೆಗೆ ಅದು ಆಗಿನ ಸ್ವಾತಂತ್ರ್ಯ ಚಳವಳಿಯೊಂದಿಗೂ ಸಂಯೋಜನೆಗೊಂಡಿತ್ತು. ಭಾರತದಲ್ಲಿ ಇದುವರೆಗೆ ಕಾರ್ಮಿಕರ ಕಲ್ಯಾಣಕ್ಕಾಗಿ ಸುಮಾರು 125 ಕಾನೂನುಗಳನ್ನು ಜಾರಿಗೊಳಿಸಿದ್ದು ಅವು ಎಲ್ಲಾ ರಾಜ್ಯಗಳಿಗೂ ಅನ್ವಯಿಸುತ್ತವೆ.
ಕಾರ್ಮಿಕರ ಸಂಘವನ್ನು ಸರಳವಾಗಿ ಅರ್ಥೈಸುವುದಾದರೆ ಕೂಲಿಕಾರ ಅಥವಾ ಸಂಬಳಗಾರರ ಸಂಘವೆಂದು ಹೇಳಬಹುದು. ಔದ್ಯೋಗಿಕ ಹಿತಸಾಧನೆ ಅಥವಾ ರಕ್ಷಣೆಗಾಗಿ ಸಾಮೂಹಿಕ ಪ್ರಯತ್ನ ಮಾಡುವುದೇ ಇದರ ಮುಖ್ಯ ಉದ್ದೇಶ. ಕೈಗಾರಿಕೆ ಯಲ್ಲಿ ಅಭಿವೃದ್ದಿ ಹೊಂದಿದ ಹಾಗೂ ಅಭಿವೃದ್ದಿ ಹೊಂದುತ್ತಿರುವ ಎಲ್ಲ ದೇಶಗಳಲ್ಲಿ ವಿವಿಧ ಕೈಗಾರಿಕೆಗಳಿಗೆ ಸಂಬಂಧಿಸಿದ ಕಾರ್ಮಿಕ ಸಂಘಗಳಿರುತ್ತವೆ. ಕಾರ್ಮಿಕ ಸಂಘಗಳು ಮುಖ್ಯವಾಗಿ ಸಾಮಾಜಿಕ‑ಆರ್ಥಿಕ ಸಂಘಟನೆಗಳಾಗಿರುತ್ತವೆ.
ಉದ್ಯೋಗದಾತರ ಅಥವಾ ಕೈಗಾರಿಕೆ ಸ್ಥಾಪಕರ ನಿರಂಕುಶ ಪ್ರಭುತ್ವದ ವಿರುದ್ಧ ಸೆಣಸಿ ಕೈಗಾರಿಕಾ ಪ್ರಜಾಪ್ರಭುತ್ವವನ್ನು ಸ್ಥಾಪಿಸುವ ಮೂಲಕ ಕಾರ್ಮಿಕರ ಸರ್ವಾಂಗೀಣ ಅಭಿವೃದ್ದಿಗೆ ಶ್ರಮಿಸಿ ಕಾರ್ಮಿಕರಿಗೆ ಸಮಾಜದಲ್ಲಿ ಸ್ಥಾನಮಾನಗಳನ್ನು ದೊರಕಿಸಿ ಕೊಡು ವಲ್ಲಿ ಕಾರ್ಮಿಕ ಸಂಘಗಳ ಪಾತ್ರ ಮಹತ್ವದ್ದು. ಯಾವುದೇ ರಾಷ್ಟ್ರೀಯ ಕೇಂದ್ರ ಕಾರ್ಮಿಕ ಸಂಘಗಳೊಂದಿಗೆ ಗುರುತಿಸಿಕೊಳ್ಳುವ ಹಾಗೂ ಯಾವುದೇ ರಾಷ್ಟ್ರೀಯ ಕೇಂದ್ರ ಸಂಘಟನೆಯೊಂದಿಗೆ ತಮ್ಮನ್ನು ಗುರುತಿಸಿ ಕೊಳ್ಳದಿರುವ ಕಾರ್ಮಿಕ ಸಂಘಗಳ ಉದ್ದೇಶಗಳು ಒಂದೇ ಆಗಿರುತ್ತವೆ. ಸಾಮಾನ್ಯವಾಗಿ ಚಳವಳಿ/ಮುಷ್ಕರ, ಬಹಿಷ್ಕಾರ, ಸಾಮೂಹಿಕ ಚೌಕಾಸಿ, ಸಮಾಲೋಚನೆ, ಮಧ್ಯಸ್ಥಿಕೆ ಮುಂತಾದುವುಗಳ ಮೂಲಕ ಕಾರ್ಮಿಕ ವರ್ಗಕ್ಕೆ ಯೋಗ್ಯ ರೀತಿಯಲ್ಲಿ ಕೂಲಿ ದೊರಕಿಸಿ ಕೊಳ್ಳಲು, ಕಾರ್ಮಿಕರು ಕೆಲಸ ಮಾಡುವ ಜಾಗದಲ್ಲಿ ಉತ್ತಮ ವಾತಾವರಣವನ್ನು ಉದ್ಯೋಗದಾತರು ಕಲ್ಪಿಸಿಕೊಡುವಂತೆ ಮಾಡುವಲ್ಲಿ ಹಾಗೂ ಕಾರ್ಮಿಕರಿಗೆ ನಿರ್ದಿಷ್ಟವಾದ ದುಡಿತದ ಕಾಲವನ್ನು ನಿಗದಿಪಡಿಸುವಲ್ಲಿ ಕಾರ್ಮಿಕ ಸಂಘಗಳು ಪ್ರಮುಖ ಪಾತ್ರ ವಹಿಸುತ್ತವೆ. ಪ್ರಸ್ತುತ ಕಾರ್ಮಿಕ ಸಂಘಗಳೇ ಕಾರ್ಮಿಕ ಸಂಘಟನೆಗಳಾಗಿವೆ.
ಪ್ರಸ್ತುತ, ನಾವು ಪ್ರಪಂಚಾದ್ಯಂತ ವಿವಿಧ ಸಂಘಟನೆಗಳಿಗೆ ಸೇರಿದ ಹಾಗೂ ವಿವಿಧ ನೌಕರಿಗಳಿಗೆ ಸಂಬಂಧಿಸಿದ ಕಾರ್ಮಿಕ ಸಂಘಗಳನ್ನು ಕಾಣುತ್ತೇವೆ. ಅಂತಾರಾಷ್ಟ್ರೀಯ ಮಟ್ಟದಲ್ಲಿಯೂ ಕಾರ್ಮಿಕ ಒಕ್ಕೂಟ 1918ರಲ್ಲಿ ಅಸ್ತಿತ್ವಕ್ಕೆ ಬಂದಿದ್ದು ಹಾಗೂ ಅಂತಾರಾಷ್ಟ್ರೀಯ ಕಾರ್ಮಿಕ ನ್ಯಾಯಾಲಯವನ್ನು ಹೊಂದಿದ್ದೇವೆ. ಅಂತಾರಾಷ್ಟ್ರೀಯ ಮಟ್ಟದಲ್ಲಿ ಕೆಲವೊಂದು ಪ್ರಮುಖ ಕಾರ್ಮಿಕ ಕಾನೂನುಗಳು ಗುರುತಿಸಲ್ಪಟ್ಟಿದ್ದು ಅದರಂತೆ ಎಲ್ಲ ದೇಶಗಳು ತಮ್ಮ ಕಾರ್ಮಿಕ ಕಾನೂನು‑ಕಟ್ಟಳೆಗಳಲ್ಲಿ ಅವುಗಳನ್ನು ಅವಶ್ಯವಾಗಿ ಅಳವಡಿಸಿಕೊಂಡು ಆ ಮೂಲಕ ಕಾರ್ಮಿಕ ವರ್ಗಕ್ಕೆ ದುಡಿಯಲು ಸುಮಧುರವಾದ ವಾತಾವರಣವನ್ನು ಕಲ್ಪಿಸಿಕೊಡಬೇಕೆಂದು ಆಗ್ರಹಿಸುತ್ತದೆ. ಹೀಗೆ ಕಾರ್ಮಿಕ ಸಂಘಟಣೆ ಹಾಗೂ ಚಳವಳಿಗೆ ಒಂದು ಶತಮಾನದಷ್ಟು ಸುದೀರ್ಘ ಕಾಲದ ಇತಿಹಾಸವಿದೆ.
ವಿವಿಧ ಕೇಂದ್ರ ಹಾಗೂ ರಾಜ್ಯ ಕಾರ್ಮಿಕ ಸಂಘಟನೆಗಳು
ಭಾರತದಲ್ಲಿ ಕಾರ್ಮಿಕ ಸಂಘಗಳು ಹಾಗೂ ಅವುಗಳ ಸದಸ್ಯತ್ವ ಸ್ವಾತಂತ್ರ್ಯಾನಂತರ ಬೆಳೆಯುತ್ತಿದೆ. ಪ್ರಸ್ತುತ ಅನೇಕ ರಾಷ್ಟ್ರೀಯ ಕಾರ್ಮಿಕ ಸಂಘಗಳು ಹಾಗೂ ಅದರಡಿಯಲ್ಲಿ ಅವುಗಳ ರಾಜ್ಯ ಸಂಘಟನೆಗಳು ಅಸ್ತಿತ್ವದಲ್ಲಿವೆ. ಅವುಗಳಲ್ಲಿ ಮುಖ್ಯವಾದವುಗಳು,
1. ಇಂಡಿಯನ್ ನ್ಯಾಷನಲ್ ಟ್ರೇಡ್ ಯೂನಿಯನ್ ಕಾಂಗ್ರೆಸ್ (ಐಎನ್ಟಿಯುಸಿ ಅಥವಾ ಇಂಟಕ್)
2. ಆಲ್ ಇಂಡಿಯಾ ಟ್ರೇಡ್ ಯೂನಿಯನ್ ಕಾಂಗ್ರೆಸ್ (ಎಐಟಿಯುಸಿ)
3. ಹಿಂದ್ ಮಜ್ದೂರ್ ಸಭಾ (ಎಚ್ಎಂಎಸ್)
4. ಭಾರತೀಯ ಮಜ್ದೂರ್ ಸಂಘ (ಬಿಎಂಎಸ್)
5. ಸೆಂಟರ್ ಆಫ್ ಇಂಡಿಯನ್ ಟ್ರೇಡ್ ಯೂನಿಯನ್ಸ್ (ಸಿಐಟಿಯು ಅಥವಾ ಸಿಟು)‑
6. ಯುನೈಟೆಡ್ ಟ್ರೇಡ್ ಯೂನಿಯನ್ ಸೆಂಟರ್ (ಯುಟಿಯುಸಿ)
7. ಹಿಂದ್ ಮಜ್ದೂರ್ ಕಿಸಾನ್ ಪಂಚಾಯತ್ (ಹೆಚ್ಎಂಕೆಪಿ)
8. ಕರ್ನಾಟಕ ಟ್ರೇಡ್ ಯೂನಿಯನ್ ಸೆಂಟರ್ (ಕೆಟಿಯುಸಿ)
9. ಪ್ರೊಫೆಷನಲ್ ವರ್ಕರ್ಸ್ಸ್ ಸೆಂಟರ್ ಆಫ್ ಇಂಡಿಯಾ (ಪಿಡಬ್ಲ್ಯೂಟಿಯುಸಿ)
ಏಕೀಕರಣಪೂರ್ವ
ಏಕೀಕರಣಪೂರ್ವ ಕರ್ನಾಟಕದ ಕಾರ್ಮಿಕ ಚಳವಳಿಯನ್ನು ನಾವು ಅವಶ್ಯವಾಗಿ ತಿಳಿದುಕೊಳ್ಳಬೇಕಾಗುತ್ತದೆ. ಇಲ್ಲದಿದ್ದರೆ ಈ ಲೇಖನ ಅಡಿಪಾಯವಿಲ್ಲದ ಕಟ್ಟಡದಂತೆ ಆಗುತ್ತದೆ. ಕರ್ನಾಟಕವು ಒಂದು ರಾಜಕೀಯ ಆಡಳಿತದ ಒಕ್ಕೂಟವಾಗಿ ಹೊರ ಹೊಮ್ಮಿರಲಿಲ್ಲ. ಅದು ಮೈಸೂರು, ಮದರಾಸು, ಬೊಂಬಾಯಿ ಹಾಗೂ ಹೈದರಾಬಾದ್ ಕರ್ನಾಟಕ ಸಂಸ್ಥಾನಗಳಡಿಯಲ್ಲಿ ಹರಿದು ಹಂಚಿ ಹೋಗಿತ್ತು.
ಮೈಸೂರು ಸಂಸ್ಥಾನದಡಿಯಲ್ಲಿ ಪ್ರಸ್ತುತದ ಕರ್ನಾಟಕದ ಹೆಚ್ಚಿನ ಭಾಗಗಳಿದ್ದವು. ಬ್ರಿಟಿಷರ ಆಗಮನದಿಂದಾಗಿ ಭಾರತದ ನಾನಾ ಭಾಗಗಳಲ್ಲಿ ಆಧುನಿಕ ಉದ್ಯಮಗಳು ಜನ್ಮತಾಳಿದಂತೆ ಮೈಸೂರು ಸಂಸ್ಥಾನದಲ್ಲಿ ವಿಶೇಷವಾಗಿ ಬೆಂಗಳೂರಿನಲ್ಲಿ ಕೇಂದ್ರ ಸರಕಾರದ ಅನೇಕ ಉದ್ಯಮಗಳು ಪ್ರಾರಂಭಗೊಂಡವಲ್ಲದೆ ಕೋಲಾರದ ಚಿನ್ನದ ಗಣಿ, ಭದ್ರಾವತಿಯಲ್ಲಿ ಕಾಗದ, ಕಬ್ಬಿಣ ಮತ್ತು ಉಕ್ಕಿನ ಕಾರ್ಖಾನೆಗಳು, ದಾವಣಗೆರೆಯಲ್ಲಿ ಬಟ್ಟೆ ಗಿರಣಿಗಳು ಸ್ಥಾಪನೆಗೊಂಡವು. ಇತರೆ ಉದ್ಯಮಗಳು ಸೇರಿದಂತೆ 1944ರ ವೇಳೆಗೆ ಮೈಸೂರು ಸಂಸ್ಥಾನದಲ್ಲಿ 605 ಕಾರ್ಖಾನೆಗಳಿದ್ದು ಸುಮಾರು 80,000 ಕಾರ್ಮಿಕರು ಕಾರ್ಯ ನಿರ್ವಹಿಸುತ್ತಿದ್ದರು.
ಮೈಸೂರು ಸಂಸ್ಥಾನ ತನ್ನ ಮಾದರಿ ಆಡಳಿತಕ್ಕಾಗಿ ಪ್ರಸಿದ್ದಿಯಾಗಿತ್ತು. ಆದರೆ ಕಾರ್ಮಿಕ ಚಳವಳಿಯ ಬಗ್ಗೆ ಒಂದು ರೀತಿಯ ನಿರ್ಲಕ್ಷ್ಯವನ್ನೇ ಪ್ರದರ್ಶಿಸುತ್ತ ಬಂದಿತ್ತು. ಕೇಂದ್ರದಲ್ಲಿ ಆಗ ಅಸ್ತಿತ್ವದಲ್ಲಿದ್ದ ಬ್ರಿಟಿಷ್ ಭಾರತ ಸರ್ಕಾರವು 1926ರಷ್ಟು ಹಿಂದೆಯೇ ಕಾರ್ಮಿಕ ಸಂಘಗಳಿಗೆ ಮಾನ್ಯತೆ ಹಾಗೂ ವಿವಾದಗಳಿಗೆ ಸಂಬಂಧಪಟ್ಟಂತೆ ‘ಅಖಿಲಭಾರತ ಕಾರ್ಮಿಕ ಸಂಘಗಳ ಕಾಯಿದೆ’ಯನ್ನು ಜಾರಿ ಮಾಡಿತ್ತು. ಆದರೆ ಮೈಸೂರು ಸಂಸ್ಥಾನದ ಆಡಳಿತಗಾರರು ಆ ಕಾನೂನನ್ನು ಜಾರಿಗೊಳಿಸಲು ಇಲ್ಲಿ ಅಥವಾ ಅದಕ್ಕೆ ಪರ್ಯಾಯವಾಗಿ ಕಾನೂನು ಒಂದನ್ನು ರಚಿಸಲಿಲ್ಲ.
ಮೈಸೂರು ಸಂಸ್ಥಾನದ ಕಾರ್ಮಿಕರು ಅಂತಹ ಒಂದು ಶಾಸನಕ್ಕಾಗಿ ಹಾಗೂ ಹೆಚ್ಚು ವೇತನ ಬೋನಸ್ಗಳಿಗಾಗಿ ನಿರಂತರ ಚಳವಳಿಗಳನ್ನು ನಡೆಸಬೇಕಾಯಿತು. ಅಂತಹ ಚಳವಳಿಗಳಲ್ಲಿ 1941 ಜನವರಿ 20ರಿಂದ ಫೆಬ್ರವರಿ 14ರವರೆಗೆ ನಡೆದ ಬೆಂಗಳೂರಿನ ಬಿನ್ನಿ ಮಿಲ್ ಕಾರ್ಮಿಕರ ಮುಷ್ಕರ ಪ್ರಮುಖವಾಯಿತು. ಆಗ ಮೈಸೂರು ಸರ್ಕಾರ ಈ ನಿಟ್ಟಿನಲ್ಲಿ ಕಾನೂನು ಕಟ್ಟಳೆಗಳನ್ನು ರಚಿಸುವಂತೆ ಒಂದು ಸಮಿತಿಯನ್ನು ರಚಿಸಿತು. ಅದರಂತೆ 1941 ಅಕ್ಟೋಬರ್ನಲ್ಲಿ ಮೈಸೂರು ಕಾರ್ಮಿಕ ತುರ್ತು ಶಾಸನವು ಜಾರಿಯಾಗಿದ್ದು 1942ರಲ್ಲಿ ಅದು ಕಾರ್ಮಿಕ ಕಾಯಿದೆಯಾಯಿತು. 1942ರ ವೇಳೆಗೆ ಈ ಕಾಯಿದೆಯನ್ವಯ 42 ಕಾರ್ಮಿಕ ಸಂಘಗಳು ನೋಂದಾವಣಿ ಯಾದವು. ಮುಖ್ಯವಾಗಿ ಈ ಅವಧಿಯಲ್ಲಿ ಭದ್ರಾವತಿ, ಬೆಂಗಳೂರು, ಮೈಸೂರು, ದಾವಣಗೆರೆ, ಹರಿಹರದಲ್ಲಿ ಕಾರ್ಮಿಕರು, ಚರ್ಮ ಹದಮಾಡುವ ಟ್ಯಾನರಿಗಳ ಕಾರ್ಮಿಕರು, ವಿದ್ಯುತ್ ಇಲಾಖೆಯ ನೌಕರರು ಸೇರ್ಪಡೆಯಾದರು. ಹಾಗೆ ಕಾರ್ಮಿಕ ಸಂಘಗಳು ನಿರ್ದಿಷ್ಟ ರಾಜಕೀಯ ಪಕ್ಷಗಳತ್ತ ತಮ್ಮ ಬಲವನ್ನು ಬೆಳೆಸಿಕೊಂಡವು. ಹೀಗೆ ಕಾರ್ಮಿಕ ಸಂಘಟನೆ ಕಾರ್ಮಿಕರಲ್ಲಿ ರಾಜಕೀಯ ಜಾಗೃತಿಯನ್ನು ಮೂಡಿಸುವಲ್ಲಿ ಯಶಸ್ವಿಯಾಯಿತಲ್ಲದೆ ದೇಶದ ಸ್ವಾತಂತ್ರ್ಯ ಚಳವಳಿಯಲ್ಲಿಯೂ ಸಕ್ರಿಯವಾಗಿ ಪಾಲ್ಗೊಳ್ಳುವಂತೆ ಪ್ರೇರೇಪಿಸಿತು. ಆಗ ನಡೆದಂತಹ ಗೋಲಿಬಾರುಗಳಲ್ಲಿ ಕಾರ್ಮಿಕರು ಪ್ರಾಣ ತೆತ್ತರು. ಹಾಗೆ 1947ರ ನಂತರ ಮೈಸೂರು ಸಂಸ್ಥಾನದಲ್ಲಿ ಜವಾಬ್ದಾರಿಯುತ ಸರ್ಕಾರದ ಸ್ಥಾಪನೆಗಾಗಿಯೂ ಕಾರ್ಮಿಕರು ಸ್ಮರಣೀಯ ಹೋರಾಟ ನಡೆಸಿದರು. 1947‑ 56ರ ನಡುವೆಯೂ ಹಲವು ಕಾರ್ಮಿಕ ಸಂಘಗಳು ಸ್ಥಾಪನೆಗೊಂಡವಲ್ಲದೆ ಕಾರ್ಮಿಕ ಚಳವಳಿಗಳೂ ನಡೆದವು.
1952ರಲ್ಲಿ 1942ರ ಕಾರ್ಮಿಕ ಕಾಯಿದೆಯನ್ನು ರದ್ದುಗೊಳಿಸಿ ‘ಆಲ್ ಇಂಡಿಯಾ ಟ್ರೇಡ್ ಯೂನಿಯನ್ ಆಕ್ಟ್’ ಅನ್ನು ಮೈಸೂರು ಸಂಸ್ಥಾನದಲ್ಲಿಯೂ ಜಾರಿಗೊಳಿಸ ಲಾಯಿತು. ಮದರಾಸ್ ಕರ್ನಾಟಕ ಪ್ರಾಂತ್ಯದಲ್ಲಿದ್ದ ಕನ್ನಡ ಪ್ರದೇಶಗಳೆಂದರೆ ದಕ್ಷಿಣ ಕನ್ನಡ, ಬಳ್ಳಾರಿ ಜಿಲ್ಲೆಗಳು ಹಾಗೂ ಕೊಳ್ಳೆಗಾಲ ತಾಲ್ಲೂಕು ಮಾತ್ರ. ಇವು ಸಹ ಒಂದಕ್ಕೊಂದು ಕೂಡಿಕೊಂಡಿರಲಿಲ್ಲ. ಏಕೀಕರಣಪೂರ್ವದಲ್ಲಿಯೇ ದಕ್ಷಿಣ ಕನ್ನಡ ಜಿಲ್ಲೆಯಲ್ಲಿ ಬ್ಯಾಂಕ್ ಉದ್ಯಮ ಬೃಹತ್ ಉದ್ಯಮವಾಗಿ ಅಭಿವೃದ್ದಿಗೊಂಡಿತ್ತಾದರೂ ಬೃಹತ್ ಕೈಗಾರಿಕೆಗಳು ಸ್ಥಾಪನೆಯಾಗಿರಲಿಲ್ಲ. ಆದರೆ 1931ರಷ್ಟು ಹಿಂದೆಯೇ ಶ್ರೀಮತಿ ಕಮಲಾದೇವಿ ಚಟ್ಟೋಪಾಧ್ಯಾಯರು ‘ದಕ್ಷಿಣ ಕನ್ನಡ ಕಾರ್ಮಿಕ ಸಂಘ’ವನ್ನು ಸ್ಥಾಪಿಸಿದರು. ಜೊತೆಗೆ ಗೋಡಂಬಿ, ಬೀಡಿ ಹಾಗೂ ಹೆಂಚು ಕಾರ್ಮಿಕರು ಸಂಘಟಿತರಾದರು. ಇಲ್ಲಿನ ಕಾರ್ಮಿಕ ಚಳವಳಿಯನ್ನು ಸ್ಥಳೀಯ ಉದ್ಯಮಗಳ ಹಾಗೂ ಸ್ಥಳೀಯ ಕಾರ್ಮಿಕರ ನಡುವಿನ ಸೆಣಸಾಟ ಎಂದು ಹೇಳಬಹುದು.
ಬಳ್ಳಾರಿ ಜಿಲ್ಲೆಯಲ್ಲಿ ಕೈಮಗ್ಗದ ಕಾರ್ಖಾನೆಗಳು, ಬೀಡಿ ಕಾರ್ಖಾನೆಗಳು ಹಾಗೂ ಕಬ್ಬಿಣ ಮತ್ತು ಮ್ಯಾಂಗನೀಸ್ ಗಣಿಗಳಿದ್ದರೂ ಸಹ ಗಣನೀಯವಾಗಿ ಕಾರ್ಮಿಕ ಸಂಘಟನೆ ಬೆಳೆಯಲಿಲ್ಲ. ದಾಸ್ ಹಾಗೂ ಆರ್.ಆರ್.ನಿಪ್ಪಾಣಿ ಎಂಬ ಕಾರ್ಮಿಕ ನಾಯಕರು ಕಾರ್ಮಿಕ ಸಂಘಟನೆಯನ್ನು ಕೈಗೊಂಡಿದ್ದರು. ಮುಂಬಯಿ ಕರ್ನಾಟಕ ಪ್ರಾಂತ್ಯದಲ್ಲಿ ಮುಖ್ಯವಾಗಿ ಹುಬ್ಬಳ್ಳಿ, ಬೆಳಗಾವಿ, ಬಿಜಾಪುರ ಜಿಲ್ಲೆಗಳು ಇದ್ದು ಹೆಚ್ಚಾಗಿ ಹತ್ತಿ ನೂಲಿನ ಗಿರಣಿಗಳಿದ್ದವು. ಜೊತೆಗೆ ಹುಬ್ಬಳ್ಳಿಯಲ್ಲಿ ರೈಲ್ವೆ ವರ್ಕ್ಷಾಪ್ ಇತ್ತು. ಎನ್.ಕೆ.ಉಪಾಧ್ಯಾಯ ಹಾಗೂ ನಬೀ ಸಾಹೆಬ್, ಬಾಲಸಿಂಗ್ ಮಾಸ್ತರ್ ಎಂಬುವರು ಈ ಪ್ರದೇಶದ ಕಾರ್ಮಿಕ ಸಂಘಟನೆಯನ್ನು ಮಾಡಿದರಲ್ಲದೆ, ಇವರ ನೇತೃತ್ವದಲ್ಲಿ ವಿಶಿಷ್ಟ ಕಾರ್ಮಿಕ ಚಳುವಳಿಗಳು ಯಶಸ್ವಿಯಾಗಿ ನಡೆದದ್ದು ಮುಂಬಯಿ ಕರ್ನಾಟಕದ ಹಲವು ನಗರಗಳಲ್ಲಿ ಹೋಟೆಲ್ ಕಾರ್ಮಿಕರು ಸಂಘಟಿತರಾಗಲು ಕಾರಣರಾದರು. ಹೈದರಾಬಾದ್ ಕರ್ನಾಟಕ ಪ್ರಾಂತ್ಯದಡಿಯಲ್ಲಿ ಮುಖ್ಯವಾಗಿ ರಾಯಚೂರು, ಬೀದರ್, ಗುಲ್ಬರ್ಗಾ ಜಿಲ್ಲೆಗಳ ಪ್ರದೇಶಗಳಿದ್ದು, ಅಂತಹ ಆಧುನಿಕ ಉದ್ಯಮಗಳು ನಿಜಾಮರ ಕಾಲದಲ್ಲಿ ಇರಲಿಲ್ಲ. ಆದರೆ ಹೈದರಾಬಾದ್ ಸಂಸ್ಥಾನವು ಬ್ರಿಟಿಷ್ ಭಾರತದಲ್ಲಿದ್ದ ಕಾರ್ಮಿಕ ಕಾಯಿದೆಗಳನ್ನೇ ಜಾರಿ ಮಾಡಿತ್ತು ಎಂಬುದು ಗಮನಿಸುವಂತ ಅಂಶ. ಮುಖ್ಯವಾಗಿ ಶ್ರೀನಿವಾಸ ಗುಡಿ, ರಾಜ ಬಹದ್ದೂರ್ ಗೌರ್, ಗುಲಾಂ ನಬಿ ಆಜಾದ್ ಮುಂತಾದವರು ಅಲ್ಲಿ ಕಾರ್ಮಿಕ ಚಳವಳಿಯನ್ನು ಸಂಘಟಿಸಿದರು.
ಏಕೀಕರಣ ನಂತರ ಕರ್ನಾಟಕದ ಕಾರ್ಮಿಕ ಚಳವಳಿ
1956ರ ಹೊತ್ತಿಗೆ ಕರ್ನಾಟಕ ಕಾರ್ಮಿಕರಿಗೆಲ್ಲಾ ಅನ್ವಯಿಸುವ ರೀತಿಯಲ್ಲಿ ಕೇಂದ್ರ ಸಂಸ್ಥೆ ಎ.ಐ.ಟಿ. ಯು.ಸಿ. ಪ್ರಾಂತ ಸಂಘಟನೆಯನ್ನು ಕೈಗೊಂಡಿದ್ದು 1956ರ ಅಕ್ಟೋಬರ್ 27 ಹಾಗೂ 28ರಂದು ಕೋಲಾರದಲ್ಲಿ ನಡೆದ ‘ಮೈಸೂರು ಸಂಸ್ಥಾನ ಟ್ರೇಡ್ ಯೂನಿಯನ್ ಕೌನ್ಸಿಲ್’ನ ಪ್ರಥಮ ಸಮ್ಮೇಳನದಲ್ಲಿ ‘ಕರ್ನಾಟಕ ಪ್ರಾಂತ ಟ್ರೇಡ್ ಯೂನಿಯನ್ ಕಾಂಗ್ರೆಸ್’ (ಕೆಪಿಟಿಯುಸಿ) ಎಂಬ ಕಾರ್ಮಿಕ ಒಕ್ಕೂಟವನ್ನು ರಚಿಸಿಕೊಳ್ಳಲಾಯಿತು.
ಇದು ಸರ್ಕಾರಕ್ಕೆ 1‑11‑1956ರಿಂದ ಎಲ್ಲ ಕನ್ನಡ ಪ್ರದೇಶಗಳು ಒಗ್ಗೂಡಿ ವಿಶಾಲ ಮೈಸೂರು ರಾಜ್ಯವಾಗುತ್ತಿದ್ದುದರಿಂದ ಕಾರ್ಮಿಕರಿಗೆ ಸಂಬಂಧಿಸಿದಂತೆ ಉದ್ಭವಿಸುವ ಎಲ್ಲ ಸಮಸ್ಯೆಗಳನ್ನು ಬಗೆಹರಿಸಬೇಕೆಂದು ಹಾಗೂ ಕರ್ನಾಟಕದ ಎಲ್ಲಾ ಕಾರ್ಮಿಕರಿಗೂ ಮಧ್ಯಮ ವರ್ಗದ ನೌಕರರಿಗೂ ಏಕರೀತಿಯ ಶಾಸನಗಳು, ವೇತನಗಳು ಅನ್ವಯಿಸಬೇಕೆಂದು ಕರೆ ನೀಡಿತು. 1956-2006ರ ಅವಧಿಯಲ್ಲಿ ಭಾರತ ಸರ್ಕಾರ ಹಾಗೂ ರಾಜ್ಯ ಸರ್ಕಾರ ಏನೇ ಕಾನೂನು ಜಾರಿ ಮಾಡಿದರೂ ಕಾರ್ಖಾನೆಗಳ ಆಡಳಿತ ವರ್ಗ ಹಾಗೂ ಕಾರ್ಮಿಕರ ನಡುವೆ ತಿಕ್ಕಾಟ ಹಾಗೂ ಸಂಘರ್ಷಗಳು ನಡೆಯುತ್ತಿದ್ದವು. ಮುಖ್ಯವಾಗಿ ಕೇಂದ್ರ ಸರ್ಕಾರದ ಹಲವು ಸಾರ್ವಜನಿಕ ಉದ್ದಿಮೆಗಳು ನೆಲೆಯೂರಿದ್ದ ಬೆಂಗಳೂರು ಏಕೀಕರಣ ನಂತರದ ದಶಕಗಳಲ್ಲಿ ಹಲವು ಸುಪ್ರಸಿದ್ಧ ಕಾರ್ಮಿಕ ಚಳುವಳಿಗಳಿಗೆ ಸಾಕ್ಷಿಯಾಗಿತ್ತು. ಮುಖ್ಯವಾಗಿ 1965ರ ರಾಮ್ಕುಮಾರ್ ಮಿಲ್ ಹೋರಾಟ, 1967ರ ಐತಿಹಾಸಿಕ ಹೋಟೆಲ್ ಕಾರ್ಮಿಕರ ಹೋರಾಟ, 1979ರಲ್ಲಿ ಬೆಂಗಳೂರನ್ನೇ ನಡುಗಿಸಿದಂತೆ ಮೈಕೋ ಕಾರ್ಮಿಕರ ಹೋರಾಟ, 1980ರ ಐಟಿಸಿ ಕಾರ್ಮಿಕರ ಹೋರಾಟ, 1981ರ ಬೆಂಗಳೂರು ಸಾರ್ವಜನಿಕ ವಲಯದ ಕಾರ್ಮಿಕರ 2 ತಿಂಗಳಿಗೂ ಹೆಚ್ಚು ಕಾಲ ನಡೆದ ಐತಿಹಾಸಿಕ ಮುಷ್ಕರ, 1991ರ ಎಸ್ಕಾರ್ಟ್ಸ್ ಕಾರ್ಮಿಕರ ಹೋರಾಟ, ನಂತರ 3 ತಿಂಗಳ ಕಾಲ ನಡೆದ ಎಲ್ ಎಂಡ್ ಟಿ ಕಾರ್ಮಿಕರ ಹೋರಾಟಗಳು ಮುಖ್ಯವಾದವು. ಹಾಗೆ ರಾಜ್ಯದ ಪ್ರಮುಖ ಕಾರ್ಖಾನೆಗಳಿದ್ದ ಹರಿಹರ, ಭದ್ರಾವತಿ, ಮೈಸೂರು, ದಾವಣಗೆರೆ, ನಂಜನಗೂಡು, ಕೋಲಾರ, ಕುದುರೆಮುಖ, ಬಳ್ಳಾರಿಗಳಲ್ಲಿ ಪ್ರಮುಖ ಕಾರ್ಮಿಕ ಹೋರಾಟವು ನಡೆದವು.
70 ಹಾಗೂ 80ರ ದಶಕದಲ್ಲಿ ವಿಶೇಷವಾಗಿ ರಾಜ್ಯದ ಹೆಚ್ಚಿನ ಕೈಗಾರಿಕೆಗಳಲ್ಲಿನ ಕಾರ್ಮಿಕರ ಜೀವನ ತೀರಾ ಕಡಿಮೆ ಸಂಬಳ ಹಾಗೂ ಅಭದ್ರತೆಯಿಂದ ಕೂಡಿತ್ತಲ್ಲದೆ ದುಡಿತಕ್ಕೆ ಮಿತಿಯೇ ಇರಲಿಲ್ಲ. ಚಳವಳಿ ನಡೆಸಿದಲ್ಲಿ ಗೂಂಡಾಗಳ ತೀವ್ರ ದಾಳಿಗೂ ತುತ್ತಾಗಬೇಕಿತ್ತು. ಹಲವು ಕಾರ್ಮಿಕ ನಾಯಕರ ಸ್ವಪ್ರೇರಣೆಯಿಂದಾಗಿ ಕಾರ್ಮಿಕ ಚಳುವಳಿಗಳೂ ವಿಸ್ತೃತಗೊಂಡು ಕಾರ್ಮಿಕರು ಹಾಗೂ ಕಾರ್ಮಿಕ ನಾಯಕರು ನಡೆಸಿದ ಕೆಚ್ಚೆದೆಯ ಚಳವಳಿಗಳಿಂದಾಗಿ ಪ್ರಸ್ತುತ ರಾಜ್ಯದ ಕಾರ್ಮಿಕರ ಕುಟುಂಬಗಳ ಬದುಕಿನಲ್ಲಿ ನಾವು ಮಹತ್ವದ ಬದಲಾವಣೆಗಳನ್ನು ನೋಡುತ್ತೇವೆ. ಸಂಬಳ ಹೆಚ್ಚಿದ್ದರಿಂದ ಕಾರ್ಮಿಕ ಜೀವನಮಟ್ಟದಲ್ಲಿ ಏರಿಕೆ ಹಾಗೂ ಅವರ ಮಕ್ಕಳಿಗೆ ಒಳ್ಳೆಯ ಶಿಕ್ಷಣ ದೊರೆಯುವಂತಾಯಿತು. 70ರ ದಶಕದಲ್ಲಿ ಕಾರ್ಮಿಕರ ಬೋನಸ್ ಕನಿಷ್ಠ 8 ಶೇ.8.33ರಿಂದ ಶೇ.4ಕ್ಕೆ ಇಳಿಸಲಾಯಿತು. ಕಾರ್ಮಿಕರ ಸಂಬಳದಲ್ಲಾಗುವ ಹೆಚ್ಚಳವನ್ನು ಕಡ್ಡಾಯ ಠೇವಣಿಗೆ ಒಳಪಡಿಸಲಾಗಿತ್ತು. ಒಪ್ಪಂದಗಳನ್ನು ಗಾಳಿಗೆ ತೂರಲಾಯಿತು. ಕೊನೆಗೆ 25‑6‑1975ರಂದು ಇಡೀ ದೇಶಾದ್ಯಂತ ಕರಾಳ ತುರ್ತು ಪರಿಸ್ಥಿತಿ ಹೇರಲ್ಪಟ್ಟಿದ್ದು ಆಂತರಿಕ ಭದ್ರತಾ ಶಾಸನ (ಮೀಸಾ) ಅಡಿಯಲ್ಲಿ ಹಲವು ಕಾರ್ಮಿಕ ಮುಖಂಡರನ್ನು ದೀರ್ಘಕಾಲದವರೆಗೆ ಬಂಧಿಸಿಟ್ಟು ತೀವ್ರ ಶಿಕ್ಷೆ ನೀಡಲಾಯಿತು.
1956‑2006ರ ನಡುವೆ ನಡೆದ ರಾಜ್ಯದ ಕೆಲವು ಪ್ರಮುಖ ಕಾರ್ಮಿಕ ಚಳವಳಿಗಳು
ಸಿಲ್ಕ್ ಕಾರ್ಖಾನೆಗಳ ಕಾರ್ಮಿಕರ ಹೋರಾಟೊ (1957)
1957 ಬೆಂಗಳೂರಿನಲ್ಲಿ ಸಿಲ್ಕ್ ಕಾರ್ಖಾನೆಗಳ ಕಾರ್ಮಿಕರು ಮುಷ್ಕರ ಕೈಗೊಂಡಿದ್ದು, ಕಾರ್ಮಿಕರಿಗೆ ಕನಿಷ್ಠ ಸೌಲಭ್ಯಗಳನ್ನು ಕಲ್ಪಿಸಿಕೊಡಬೇಕೆಂದು, ಕಾರಣವಿಲ್ಲದೆ ವಜಾ ಮಾಡಲ್ಪಟ್ಟ ಕಾರ್ಮಿಕರಿಗೆ ಪುನಃ ನೌಕರಿ ನೀಡಬೇಕೆಂದು ಹಾಗೂ ಕನಿಷ್ಠ ಕೂಲಿಯನ್ನು ಪಡೆಯಲು ಕಾರ್ಮಿಕರು ನಿರಂತರವಾಗಿ ಹೋರಾಟಗಳನ್ನು ನಡೆಸಬೇಕೆಂದು ನಿರ್ಣಯ ತೆಗೆದುಕೊಳ್ಳಲಾಯಿತು. ಹಾಗೇ ಟಿ.ಆರ್.ಮಿಲ್ನಲ್ಲೂ ಕಾರ್ಮಿಕರ ಹಕ್ಕುಗಳಿಗಾಗಿ ಸೂರ್ಯನಾರಾಯಣರಾವ್ ಅವರ ಅಧ್ಯಕ್ಷತೆಯಲ್ಲಿ ಅನೇಕ ಹೋರಾಟಗಳನ್ನು ಮಾಡಲಾಯಿತು. ಆ ಸಂದರ್ಭದಲ್ಲಿ ರೌಡಿಗಳು ರೇಜರ್ ಬ್ಲೇಡ್, ಬಂದೂಕುಗಳಿಂದ ದೌರ್ಜನ್ಯವೆಸಗಿದ್ದುಂಟು. ಈ ಕಾರ್ಮಿಕ ವಿರೋಧಿ ಗೂಂಡಾಗಳ ವಿರುದ್ಧ ಕಾರ್ಖಾನೆಯಲ್ಲಿ ಒಂದು ತಿಂಗಳು ಸತತ ಹೋರಾಟ ನಡೆಯಿತು.
ರಾಜ್ಯದ ಟೆಕ್ಸ್ಟೈಲ್ ಕಾರ್ಮಿಕರ ಹೋರಾಟ (1964‑65)
1964‑65ರ ಸುಮಾರು ದೇಶದ ಟೆಕ್ಸ್ಟೈಲ್ ಕಾರ್ಮಿಕರ ಪಾಲಿಗೆ ಅತ್ಯಂತ ಸಂಕಷ್ಟದ ದಿನಗಳು. ಕೇಂದ್ರ ಸರ್ಕಾರದ ಆರ್ಥಿಕ ನೀತಿ ಮತ್ತು ಆಧುನೀಕರಣದ ಕಾರಣದಿಂದಾಗಿ ಬೆಂಗಳೂರು ನಗರದ ಹತ್ತಿ ಗಿರಣಿಗಳ ಬುಡವನ್ನೇ ಅಲುಗಾಡಿಸಿತು. ಇದರಿಂದಾಗಿ ಮಾಲೀಕರು ಸಂಕಷ್ಟದ ದಿನಗಳನ್ನು ಎದುರಿಸಬೇಕಾಯಿತು, ಜೊತೆಗೆ ಬೆಂಗಳೂರಿನ ರಾಮ್ಕುಮಾರ್ ಮಿಲ್, ಬಿನ್ನಿ ಮಿಲ್, ಮಿನರ್ವ ಮಿಲ್ ಮುಂತಾದ ಕಾರ್ಖಾನೆಗಳ ಕಾರ್ಮಿಕರು ಕೆಲಸ ಕಳೆದುಕೊಂಡು ಮುಷ್ಕರಕ್ಕಿಳಿಯಬೇಕಾಯಿತು. ವಿಶೇಷವಾಗಿ ಕಾಂ.ಸೂರಿ ಎಂದೇ ಗುರುತಿಸಲ್ಪಟ್ಟಿದ್ದ ಸೂರ್ಯನಾರಾಯಣ ನೇತ್ವತ್ವದಲ್ಲಿ ಬೆಂಗಳೂರಿನ ಹತ್ತಿ ಗಿರಣಿ ಕಾರ್ಮಿಕರ ಧೀರೋದಾತ್ತ ಹೋರಾಟಗಳು ನಡೆದು ಯಶಸ್ವಿಯಾದವು. ಜೊತೆಗೆ ಅವರು ಹರಿಹರ ಮತ್ತು ದಾವಣಗೆರೆಯಲ್ಲೂ ಬೃಹತ್ ಎಂಜಿನಿಯರಿಂಗ್ ಮತ್ತು ಹತ್ತಿ ಗಿರಣಿ ಕಾರ್ಮಿಕರ ಸಂಘಟನೆಯನ್ನು ಕಟ್ಟಿ ಬೆಳೆಸಿದರು. ಅವರು ಬೆಂಗಳೂರು‑ಹರಿಹರ‑ದಾವಣಗೆರೆಯ ಎಲ್ಲಾ ಟೆಕ್ಸ್ಟೈಲ್ ಕಾರ್ಖಾನೆ ಸಂಘಟನೆಗಳ ಅಧ್ಯಕ್ಷರಾಗಿ ಕಾರ್ಯ ನಿರ್ವಹಿಸಿರುವುದು ಸ್ಮರಣೀಯವಾದುದು. ಹಾಗೆ ಅವರು ಅಸಂಘಟಿತ ಕಾರ್ಮಿಕರ ಕನಿಷ್ಠ ವೇತನ ಪುನರ್ವಿಮರ್ಶೆ ಮಾಡುವಂತೆ 1985‑86ರಲ್ಲಿ ಚಳವಳಿಯನ್ನು ಹುಟ್ಟುಹಾಕಿ ಅದನ್ನು ಬೆಳೆಸುವ ನಿಟ್ಟಿನಲ್ಲಿ ಮೆರವಣಿಗೆ, ಮುಷ್ಕರ, ಉಪವಾಸ, ಸತ್ಯಾಗ್ರಹ, ಪಿಕೆಟಿಂಗ್ ಇತ್ಯಾದಿಗಳಲ್ಲಿ ನೇರವಾಗಿ ಪಾಲ್ಗೊಳ್ಳುತ್ತಿದ್ದರು. ಅವರ ನಿರಂತರ ಹೋರಾಟದಿಂದಾಗಿ ಸರ್ಕಾರ ಈ ದಿಕ್ಕಿನಲ್ಲಿ ನಿರ್ಧಾರ ಕೈಗೊಳ್ಳುವಂತಾಯಿತು.
ಹಾಗೆ ಬೆಂಗಳೂರಿನಲ್ಲಿ ಅಸಂಘಟಿತರಾದ ಹೋಟೆಲ್ ಕಾರ್ಮಿಕರ ಸಂಘಟನೆಯನ್ನು ಮೊಟ್ಟಮೊದಲ ಬಾರಿಗೆ 1963‑64ರಷ್ಟು ಹಿಂದೆಯೇ ಕಟ್ಟಿದವರು ಸೂರಿಯವರು. ಆ ಸಮಯದಲ್ಲಿ ಪ್ರಪ್ರಥಮ ಬಾರಿಗೆ ಹೋಟೆಲ್ ಕಾರ್ಮಿಕರ ಮುಷ್ಕರ ನಡೆದಿದ್ದು ಸಾವಿರಾರು ಹೋಟೆಲ್ ಕಾರ್ಮಿಕರು ಭಾಗವಹಿಸಿದ್ದರು. ಕೆಲವೊಂದು ಕಾರಣಗಳಿಂದಾಗಿ ಸರ್ಕಾರ ಪೊಲೀಸರ ಮೂಲಕ ಹೋಟೆಲ್ ಕಾರ್ಮಿಕರ ಚಳವಳಿಯನ್ನು ದಮನ ಮಾಡಲು ಪ್ರಯತ್ನಿಸಿತು. ಆ ಸಂದರ್ಭದಲ್ಲಿ ನಡೆದ ಪೊಲೀಸ್ ಲಾಠಿ ಚಾರ್ಜ್ನಲ್ಲಿ ಹಲವಾರು ಮಂದಿ ಕೈಕಾಲು ಮುರಿದುಕೊಂಡಿದ್ದರು. ಕಾಂ. ಸೂರಿಯವರ ಕೈ ಮುರಿದಿತ್ತು. ಜೊತೆಗೆ ಅವರು 1974ರಷ್ಟು ಹಿಂದೆಯೇ ಬೆಂಗಳೂರಿನಲ್ಲಿ 12,000ಕ್ಕೂ ಅಧಿಕ ಆಟೋ ಚಾಲಕರನ್ನು ಯಶಸ್ವಿಯಾಗಿ ಸಂಘಟಿಸಿದ್ದರು.
ತಾತಗುಣಿ ಎಸ್ಟೇಟ್ ಹೋರಾಟ (1975)
ತಾತಗುಣಿ ಎಸ್ಟೇಟ್ ಹೋರಾಟವು ಹಲವು ರೀತಿಯಲ್ಲಿ ಚಾರಿತ್ರಿಕ ಮಹತ್ವವನ್ನು ಹೊಂದಿದೆ. ಈ ಹೋರಾಟ ನಡೆದಿದ್ದು ಆಗಿನ ಪ್ರಧಾನಿ ಶ್ರೀಮತಿ ಇಂದಿರಾಗಾಂಧಿಯ ಕುಟುಂಬದ ಆಪ್ತರಾಗಿದ್ದ ದೇವಿಕಾರಾಣಿ ಅವರ ಎಸ್ಟೇಟ್ನಲ್ಲಿ. ದೇವಿಕಾರಾಣಿ  ಖ್ಯಾತ ಕವಿ ರವೀಂದ್ರನಾಥ ಠಾಗೋರ್ ಮೊಮ್ಮಗಳು, ಭಾರತೀಯ ಚಿತ್ರರಂಗದ ಪ್ರಥಮ ನಾಯಕಿ, ಆಗರ್ಭ ಶ್ರೀಮಂತೆ ಹಾಗೂ ರಷ್ಯಾದ ಪ್ರಸಿದ್ಧ ಚಿತ್ರ ಕಲಾವಿದ ರೋರಿಕ್ರವರನ್ನು ಮದುವೆಯಾದವರು. ತಾತಗುಣಿ ಎಸ್ಟೇಟ್ ಬೆಂಗಳೂರಿನಿಂದ 10 ಕಿ.ಮೀ. ದೂರದಲ್ಲಿದ್ದು, ಕನಕಪುರ ರಸ್ತೆಯಲ್ಲಿ ಸುಮಾರು 800 ಎಕರೆಗೂ ಮೀರಿರುವ ಸುಗಂಧಭರಿತ ಕಾಡು. 1975ರಲ್ಲಿ ಅಲ್ಲಿ 125 ಕುಟುಂಬಗಳಿದ್ದು, ಸುಮಾರು 150 ಕಾರ್ಮಿಕರು ಹಗಲಿರುಳು ದುಡಿಯುತ್ತಿದ್ದರು. ಅವರಿಗೆ ಸಿಗುತ್ತಿದ್ದ ಕೂಲಿ ದಿನಕ್ಕೆ 1‑10ರಿಂದ 3 ರೂ. ಮಾತ್ರ.
ತಾತಗುಣಿ ಎಸ್ಟೇಟ್ನಲ್ಲಿ ಲಿಮೋನಿಯಾ ಎಂಬ ಗಿಡದ ಬೀಜಗಳಿಂದ ಎಣ್ಣೆ ತಯಾರಿಸಿ ವಿವಿಧ ಕಂಪೆನಿಗಳಿಗೆ ಮಾರಲಾಗುತ್ತಿದ್ದು, ತಿಂಗಳಿಗೆ ಇದರಿಂದ ರೋರಿಕ್ ದಂಪತಿಗಳಿಗೆ 40‑50 ಲಕ್ಷ ರೂ. ಬರುತ್ತಿತ್ತು. ಆದರೆ ಹೃದಯಹೀನರಾಗಿದ್ದ ಅವರು ಕಾರ್ಮಿಕರಿಗೆ ಕನಿಷ್ಠ ಕೂಲಿಯನ್ನೂ ಕೊಡದೆ, ಜೀತದಾಳುಗಳಂತೆ ದುಡಿಸಿಕೊಳ್ಳುತ್ತಿದ್ದರು. ಜೊತೆಗೆ ಅವರಿಗೆ ಯಾವುದೇ ರಜೆಗಳಾಗಲಿ, ಹೆಂಗಸರಿಗೆ ಹೆರಿಗೆ ಭತ್ಯೆ ಅಥವಾ ಇನ್ಯಾವುದೇ ಸವಲತ್ತುಗಳಾಗಲಿ ಇರಲಿಲ್ಲ. ಕಾಂ.ಸೂರಿ ಮತ್ತು ಜಗನ್ನಾಥ ಅವರ ನೇತೃತ್ವದಡಿಯಲ್ಲಿ ತಾತಗುಣಿ ಎಸ್ಟೇಟ್ ಕಾರ್ಮಿಕರು ಸಂಘ ರಚಿಸಿಕೊಂಡರು. ಇದರಿಂದ ಕುಪಿತರಾದ ದೇವಿಕಾರಾಣಿ 11 ಜನ ಕಾರ್ಮಿಕರನ್ನು ಕೆಲಸದಿಂದ ವಜಾ ಮಾಡಿದರು. ಕಾರ್ಮಿಕರು ಈ ಎಸ್ಟೇಟನ್ನು ‘ಪ್ಲಾಂಟೇಷನ್ ಆಕ್ಟ್’ಗೆ ಸೇರಿಸಬೇಕೆಂದು, ಕನಿಷ್ಠ ಕೂಲಿ ಹಾಗೂ ಇತರ ಸವಲತ್ತುಗಳನ್ನು ನೀಡಬೇಕೆಂದು ಆಗ್ರಹಿಸಿದರು. ಅಲ್ಲದೆ ಇವುಗಳನ್ನು ಜಾರಿಗೆ ತರದಿದ್ದಲ್ಲಿ ಹೋರಾಟಕ್ಕಿಳಿಯುವುದಾಗಿ ಕಾರ್ಮಿಕ ಮಂತ್ರಿಗಳಿಗೆ ಹಾಗೂ ದೇವಿಕಾರಾಣಿಗೆ ತಿಳಿಸಿದರು. ಆದರೆ ಆ ಮನವಿಯನ್ನು ಸಾರಾಸಗಟಾಗಿ ತಿರಸ್ಕರಿಸಲಾಯಿತು. ಕಾರ್ಮಿಕರು ಹೋರಾಟಕ್ಕಿಳಿದಾಗ ದೇವರಾಜು ಅರಸು ಸರ್ಕಾರ ಎಸ್ಟೇಟ್ಗೆ ಬಾರಿ ಭದ್ರತೆ ನೀಡಿತಲ್ಲದೆ, ಕಾರ್ಮಿಕ ನಾಯಕರಾದ ಕಾಂ. ಸೂರಿ ಹಾಗೂ ಜಗನ್ನಾಥರನ್ನು ಜೈಲಿಗೆ ಅಟ್ಟಿತು.
1977ರಲ್ಲಿ ತುರ್ತುಪರಿಸ್ಥಿತಿ ತೆರವುಗೊಂಡ ನಂತರ ಪುನಃ ಜೈಲಿನಿಂದ ಹೊರಬಂದಿದ್ದ ಸೂರಿ ಹಾಗೂ ಜಗನ್ನಾಥರು ‘ತಾತಗುಣಿ ಎಸ್ಟೇಟ್ ಮುಂದೆಯೇ ಧರಣಿ ಆರಂಭಿಸಿದ್ದು 155 ದಿನಗಳು ನಡೆಯಿತು. ಕಾರ್ಮಿಕರಿಗೆ ಬೆಂಬಲ ಸೂಚಿಸಿ ಇತರೆ ಕಾರ್ಮಿಕ ಸಂಘಟನೆಗಳು, ರೈತ ಸಂಘಟನೆಗಳು, ವಿದ್ಯಾರ್ಥಿ ಯುವಜನ ಸಂಘಟನೆ ಮತ್ತು ದಲಿತ ಸಂಘಟನೆಗಳು ಪ್ರತಿದಿನ ಭಾಗವಹಿಸಿದವು.
ಏನೇ ಹೋರಾಟ ನಡೆಯುತ್ತಿದ್ದರೂ ಸರ್ಕಾರವಾಗಲಿ, ದೇವಿಕಾರಾಣಿಯಾಗಲಿ ತಲೆಕೆಡಿಸಿಕೊಳ್ಳಲಿಲ್ಲ. ಸೂರಿ ಹೋರಾಟವನ್ನು 1979ರಲ್ಲಿ ವಿಧಾನಸೌಧದ ಮುಂದಕ್ಕೆ ಒಯ್ದರು. ಅದೇ ಸಂದರ್ಭದಲ್ಲಿ ಸೂರಿಯವರ ನೇತೃತ್ವದಲ್ಲಿ ಮೈಕೋ ಕಾರ್ಮಿಕರ ಹೋರಾಟವು ತೀವ್ರಗೊಂಡಿತ್ತು. ಈ ಸಂದರ್ಭದಲ್ಲಿ ಗುಂಡೂರಾವ್ ಸರ್ಕಾರ ಅಧಿಕಾರಕ್ಕೆ ಬಂದಿದ್ದು ವಿಧಾನಸೌಧದ ಮುಂದಿನ ಕಬ್ಬನ್ ಪಾರ್ಕ್ನಲ್ಲಿ ಕಾರ್ಮಿಕರು ಧರಣಿ ಕುಳಿತರು. ಹೋರಾಟ ಮಟ್ಟಹಾಕಲೆಂದು ಕಬ್ಬನ್ ಪಾರ್ಕ್ನಲ್ಲಿ ಧರಣಿ ಕೂರುವುದನ್ನು ಸರ್ಕಾರ ನಿಷೇಧಿಸಿತು. ಆದರೆ ಈ ಬೆದರಿಕೆಗೆ ಜಗ್ಗದ ಕಾರ್ಮಿಕರು ಹೋರಾಟ ಮುಂದುವರೆಸಿದರು. ರಾಜ್ಯಾದ್ಯಂತ ಕಾರ್ಮಿಕರ ಹೋರಾಟಕ್ಕೆ ಬೆಂಬಲದ ಮಹಾಪೂರವೇ ಹರಿದುಬಂದಿತು. ಆದರೂ ಒಂದು ವರ್ಷಕ್ಕೂ ಹೆಚ್ಚುಕಾಲ ಧರಣಿ ಕುಳಿತ ಕಾರ್ಮಿಕರನ್ನು ದೇವಿಕಾರಾಣಿ ಲೆಕ್ಕಿಸಲಿಲ್ಲ.
ಈ ನಡುವೆ 1983ರ ಚುನಾವಣೆಯಲ್ಲಿ ಗುಂಡೂರಾವ್ ಸರ್ಕಾರ ಸೋತಿದ್ದು, ರಾಮಕೃಷ್ಣ ಹೆಗಡೆ ಸರ್ಕಾರ ಅಧಿಕಾರಕ್ಕೆ ಬಂದಿತ್ತು. ಸೂರಿಯವರು ಶಾಸಕರಾಗಿ ಆರಿಸಿ ಬಂದಿದ್ದರು. ಸರ್ಕಾರ ಕಾರ್ಮಿಕರ ಸಮಸ್ಯೆಯಡಿ ಗಮನ ಹರಿಸಿದ್ದು, ಅವರಿಗೆ ಕನಿಷ್ಠ ಕೂಲಿ ಹಾಗೂ ಇತರೆ ಸೌಲಭ್ಯಗಳನ್ನು ನೀಡುವಂತೆ ದೇವಿಕಾರಾಣಿಗೆ ಮನವಿ ಸಲ್ಲಿಸಿತು. ಸರ್ಕಾರದ ತೀರ್ಮಾನಕ್ಕೂ ಆಕೆ ಕಿವಿಗೊಡಲಿಲ್ಲ. ಕಾರ್ಮಿಕರ ಹೋರಾಟ ಮುಂದುವರೆದಿದ್ದು, ವ್ಯಾಜ್ಯ ಕೋರ್ಟಿಗೂ ಹೋಯಿತು. ಕೋರ್ಟು ಕಾರ್ಮಿಕರ ಪರವಾಗಿ ತೀರ್ಪಿತ್ತಿತು. ಸೂರಿಯವರು ಕಾರ್ಮಿಕರ ಹೋರಾಟ ಹಿಂತೆಗೆದುಕೊಂಡು, ಕಬ್ಬನ್ ಪಾರ್ಕಿನಲ್ಲಿ ಧರಣಿಯನ್ನು ನಿಲ್ಲಿಸಿದರು. ಆದರೆ ದೇವಿಕಾರಾಣಿ ‑ಎಸ್ಟೇಟ್ ಉತ್ಪನ್ನ ನಿಲ್ಲಿಸಿ, ಕಾರ್ಮಿಕ ಹೋರಾಟವನ್ನು ಸಂಪೂರ್ಣ ಚಿವುಟಿ ಹಾಕಿದರು. ನಂತರ ಬೀದಿಗೆ ಬಿದ್ದ ಕಾರ್ಮಿಕರು ಸರ್ಕಾರಿ ಜಮೀನಿನಲ್ಲಿ ಬಗರ್ಹುಕುಂ ಸಾಗುವಳಿ ಮಾಡಲು ಆರಂಭಿಸಿದರು.
ವಿಕ್ರಾಂತ್ ಟೈರ್ಸ್ ಕಾರ್ಮಿಕರ ಹೋರಾಟ (2000)
ಆಡಳಿತ ವರ್ಗದ ಶೋಷಣೆ, ದಾಳಿ ದಬ್ಬಾಳಿಕೆ, ಕುತಂತ್ರಗಳ ವಿರುದ್ಧ ಕಾರ್ಮಿಕವರ್ಗ ಹೋರಾಟದ ಅಸ್ತ್ರವನ್ನು ಹೇಗೆ ಬಳಸಿತು ಎಂಬುದಕ್ಕೆ ಮೈಸೂರಿನ ವಿಕ್ರಾಂತ್ ಟೈರ್ಸ್ನ ಕಾರ್ಮಿಕರ ಹೋರಾಟ ಒಳ್ಳೆಯ ಉದಾಹರಣೆಯಾಗಿದೆ. 1980ರಲ್ಲಿ ಸಾರ್ವಜನಿಕ ಸಂಸ್ಥೆಯಡಿ ವಿಕ್ರಾಂತ್ ಟೈರ್ಸ್ ಉತ್ಪಾದನೆ ಆರಂಭಿಸಿದ್ದು 26‑11‑1980ರಂದು ಅಲ್ಲಿಯ ಕಾರ್ಮಿಕರು ಸಂಘವನ್ನು ರಚಿಸಿಕೊಂಡರು. ಕಾರ್ಮಿಕರ ಸಂಘಟನೆಯನ್ನು ಒಡೆಯಲೆಂದೇ ಸರ್ಕಾರ 1983ರಲ್ಲಿ ಭಾಗಶಃ ಬೀಗಮುದ್ರೆಯನ್ನು ಘೋಷಿಸಿತು. 1987ರಲ್ಲಿ ಆಡಳಿತ ವರ್ಗವು ಕಾರ್ಮಿಕರ ಬಗ್ಗೆ ಸಲ್ಲದ ಆರೋಪಗಳನ್ನು ಹೊರಿಸಿ ಬೀಗಮುದ್ರೆಯನ್ನು ಘೋಷಿಸಿತು. ಕಾರ್ಮಿಕ ಮಂತ್ರಿಗಳ ಮಧ್ಯಪ್ರವೇಶದಿಂದಾಗಿ ಬೀಗಮುದ್ರೆ ತೆರವಾಯಿತು. ಆಡಳಿತ ಮಂಡಳಿ ಮುಂದೆ ಒಬ್ಬ ಕಾರ್ಮಿಕನ ಮೇಲೆ ಆರೋಪಗಳನ್ನು ಹೊರಿಸಿ(1987), ಅಮಾನತ್ತು ಮಾಡಿ ವಿಚಾರಣೆ ಮಾಡಲು ತೀರ್ಮಾನಿಸಿದ್ದು, ಕಾರ್ಮಿಕರನ್ನು ಕೆರಳಿಸಿತು. ಅವರು 15 ದಿನಗಳ ಕಾಲ ಕೆಲಸ ಸ್ಥಗಿತ ಚಳವಳಿ ನಡೆಸಿದರು. ಸೂರಿ ಮಧ್ಯ ಪ್ರವೇಶಿಸಿ ಕೆಲಸ ಪುನರಾರಂಭವಾಗುವಂತೆ ನೋಡಿಕೊಂಡರು.
1991 ಜೂನ್ ತಿಂಗಳಿನಲ್ಲಿ ಕಾರ್ಮಿಕರು ಕೆಲಸದಲ್ಲಿರುವಾಗಲೇ ಅವರಿಗೆ ವೇತನ ಜಾಸ್ತಿಯಾಗುವ ರೀತಿಯಲ್ಲಿ ಹಾಗೂ ಶ್ರೇಣಿಗಳು ಬದಲಾಗಿ ಹೊಸ ಶ್ರೇಣಿ ಸಿಗುವ ರೀತಿಯಲ್ಲಿ ಒಪ್ಪಂದ ಜಾರಿಗೆ ಬಂದಿದ್ದು, ಇಂದಿಗೂ ಈ ಒಪ್ಪಂದ ಹೊಸ ರೀತಿಯ ನಮೂನೆಯಾಗಿರುತ್ತದೆ.ೊ1993ರಿಂದ ಕಾರ್ಖಾನೆ ತೀವ್ರ ನಷ್ಟಕ್ಕೆ ಒಳಗಾಗಿದ್ದು, 1996ರಲ್ಲಿ ಅಧಿಕಾರಿಗಳು, ಕಾರ್ಖಾನೆಯನ್ನು ನಡೆಸಬೇಕೆಂದರೆ 30 ಕೋಟಿ ರೂ. ಬಂಡವಾಳ ಬೇಕೆಂದು ಸಾಧ್ಯವಾಗದಿದ್ದಲ್ಲಿ ಕಾರ್ಖಾನೆಯನ್ನು ಖಾಸಗೀಕರಣಗೊಳಿಸಲೇಬೇಕೆಂದು ಸ್ಪಷ್ಟಪಡಿಸಿದರು. ಆದರೆ ಕಾರ್ಮಿಕರು ಖಾಸಗೀಕರಣವನ್ನು ವಿರೋಧಿಸಿ, ಬಂದ್ ಮುಷ್ಕರ ಮಾಡಿದರು. ಕಾರ್ಮಿಕ ವಿರೋಧದ ನಡುವೆಯೂ ಸರ್ಕಾರ 1997 ಜನವರಿ ತಿಂಗಳಿನಲ್ಲಿ ಜೆ.ಕೆ. ಇಂಡಸ್ಟ್ರೀಸ್ನವರಿಗೆ ಕಾರ್ಖಾನೆಯನ್ನು ಮಾರಾಟ ಮಾಡಿತು.
ಕಾರ್ಖಾನೆಯನ್ನು ನಡೆಸಲು ಪ್ರಾರಂಭಿಸಿದ ಮೇಲೆ ಕಾರ್ಮಿಕರ ಬಲಿಷ್ಠ ಸಂಘವನ್ನು ಒಡೆಯಲು ಜೆ.ಕೆ.ಐ. ಆಡಳಿತ ವರ್ಗವು ತಂತ್ರ ರೂಪಿಸಿತು. ಇದರಿಂದಾಗಿ 10‑9‑1997ರಿಂದ 25-9‑1997ರವರೆಗೆ ಕಾರ್ಖಾನೆಯ ಒಳಗಡೆಯೇ ಕೆಲಸ ಸ್ಥಗಿತ ಮುಷ್ಕರ ಪ್ರಾರಂಭವಾಗಿದ್ದು, ಅದು ಒಪ್ಪಂದದೊಂದಿಗೆ ಪರಿಹಾರವಾಯಿತು. ಮುಂದೆ 1999ರಲ್ಲಿ ಆಡಳಿತ ವರ್ಗ ಕೆಲವೊಂದು ವಿಭಾಗಗಳಲ್ಲಿ ಸೇವಾ ನಿಯಮಗಳನ್ನು ಬದಲಾಯಿಸಿದಾಗ ಪುನಃ ಕೈಗಾರಿಕಾ ಬಿಕ್ಕಟ್ಟು ಆರಂಭವಾಯಿತು. ಮಂತ್ರಿಗಳ ಮಧ್ಯಸ್ಥಿಕೆಯಿಂದ ಮರಳಿ ಕಾರ್ಖಾನೆ ಉತ್ಪಾದನೆ ಆರಂಭವಾಯಿತು(18‑2‑1999). ಆಡಳಿತ ವರ್ಗ ಕಾರ್ಮಿಕ ವರ್ಗವನ್ನು ಒಡೆಯುವ ತನ್ನ ಕುತಂತ್ರವನ್ನು ಮುಂದು ವರೆಸಿತಲ್ಲದೆ 15-7-1999ರಿಂದ 30‑8‑1999ರವರೆಗೆ ಕಾರ್ಮಿಕರಿಗೆ ಕೆಲಸವನ್ನು ನೀಡಲಿಲ್ಲ. ಕೊನೆಗೆ ಆಡಳಿತ ವರ್ಗ ನ್ಯಾಯಾಲಯಕ್ಕೂ ಹೋಗಿ, ಬದಲಿ ಕಾರ್ಮಿಕರನ್ನು ಕೆಲಸಕ್ಕೆ ತೆಗೆದುಕೊಳ್ಳುವ ಅವಕಾಶವನ್ನು ಪಡೆಯಿತು. ಕಾರ್ಮಿಕ ಸಂಘವು ಆಡಳಿತ ವರ್ಗದೊಡನೆ ಮಾತುಕತೆ ನಡೆಸಿತಾದರೂ ಪ್ರಯೋಜನವಾಗಲಿಲ್ಲ. 9‑12‑2000ರಲ್ಲಿ ಕಾರ್ಮಿಕ ಸಂಘವು ಅನಿರ್ದಿಷ್ಟ ಕಾಲದ ಮುಷ್ಕರದ ನಿರ್ಧಾರ ಕೈಗೊಂಡಿತಲ್ಲದೆ ಸೂರಿಯವರ ಮಾರ್ಗದರ್ಶನದಂತೆ ಒಂದು ಹೋರಾಟ ಸಮಿತಿಯನ್ನು ರಚಿಸಿಕೊಂಡಿತು. ಹಾಗೆ ಮೈಸೂರಿನ ನಾಗರಿಕರ ಒಂದು ಲಕ್ಷದಷ್ಟು ಸಹಿ ಸಂಗ್ರಹ ಮಾಡಿ ಮುಖ್ಯಮಂತ್ರಿಯವರಿಗೆ ಕಳುಹಿಸಿಕೊಟ್ಟಿತು. ಇಷ್ಟೆಲ್ಲ ಆದರೂ ಜೆ.ಕೆ.ಐ ಆಡಳಿತ ಒಪ್ಪಂದಕ್ಕೆ ಬರಲಿಲ್ಲ. ಅನಿವಾರ್ಯವಾಗಿ ಕಾರ್ಮಿಕರು 11‑1‑2001ರಿಂದ ಮುಷ್ಕರ ಪ್ರಾರಂಭಿಸಿದರು.
ಕಾರ್ಮಿಕರಿಗೆ ಬೆಂಬಲ ಸೂಚಿಸಿ ಎಲ್ಲ ರಾಜಕೀಯ ಪಕ್ಷಗಳು ಕರೆ ನೀಡಿದ 12-3-2001ರ ಮೈಸೂರು ಬಂದ್ ಯಶಸ್ವಿಯಾಯಿತು. ಅದೇ ದಿನ ಸರ್ಕಾರ ವಿಧಾನ ಸಭೆ ಯಲ್ಲಿ ಹೇಳಿಕೆ ನೀಡಿ, ಕಾರ್ಮಿಕರಿಗೆ ಮಧ್ಯಂತರ ಪರಿಹಾರವಾಗಿ 700 ರೂ.ಗಳನ್ನು ಕೊಡಬೇಕೆಂದು ಮುಷ್ಕರವನ್ನು ನಿಲ್ಲಿಸಿ, ಕಾರ್ಮಿಕರು ಕೆಲಸಕ್ಕೆ  ಹಾಜರಾಗಬೇಕೆಂದು ಕರೆ ನೀಡಿತಲ್ಲದೆ ಈ ವಿವಾದವನ್ನು ನ್ಯಾಯ ನಿರ್ಣಯಕ್ಕಾಗಿ ‘ಟ್ರಿಬ್ಯುನಲ್’ಗೆ ವರ್ಗಾಯಿಸಿದ್ದಾಗಿ ತಿಳಿಸಿತು. ಆಡಳಿತ ವರ್ಗ ಸರ್ಕಾರದ ಆದೇಶದಂತೆ ಕೇವಲ 6 ತಿಂಗಳ ಕಾಲ ಕೇವಲ 70 ರೂ. ನೀಡಿ, ನಂತರ ನಿಲ್ಲಿಸಿತು. ಕಾರ್ಮಿಕರು ಟ್ರಿಬ್ಯುನಲ್ಗೆ ಅರ್ಜಿ ಸಲ್ಲಿಸಿದ್ದು, ತಮ್ಮ ಪರವಾಗಿ ಆದೇಶವನ್ನು ಪಡೆದರು. ಆದರೆ ಅದರ ವಿರುದ್ಧ ಆಡಳಿತ ವರ್ಗ ಹೈಕೋರ್ಟ್ಗೆ ಮನವಿ ಸಲ್ಲಿಸಿತು.
ಇದರ ನಡುವೆ ಜೆ.ಕೆ.ಐ. ಆಡಳಿತ ವರ್ಗವು ಕಾರ್ಮಿಕ ಸಂಘಕ್ಕೆ ಹಾಗೂ ಸರ್ಕಾರಕ್ಕೆ 27‑7‑2001ರಂದು ಪತ್ರ ಬರೆದು ಕಾರ್ಖಾನೆಯನ್ನು ಮುಚ್ಚಲು ಅನುಮತಿಯನ್ನು ಕೋರಿತು. ಆದರೆ ಮೈಸೂರಿನ ಕಾರ್ಮಿಕರು ಹಾಗೂ ನಾಗರಿಕರು ಸರ್ಕಾರಕ್ಕೆ ಕಾರ್ಖಾನೆಯನ್ನು ಮುಚ್ಚದಂತೆ ಒತ್ತಾಯ ಹೇರಿದರು. ಹೀಗಾಗಿ ಸರ್ಕಾರವು 16‑9‑2001ರಂದು ಕಾರ್ಖಾನೆಯನ್ನು ಮುಚ್ಚಲು ಕೇಳಿದ್ದ ಅನುಮತಿಯನ್ನು ವಜಾ ಮಾಡಿತು. ಕೊನೆಗೆ 14‑2‑2002ರಂದು ಕಾ.ಸೂರಿಯವರ ನೇತೃತ್ವದಲ್ಲಿ ಕಾರ್ಮಿಕರು ಹಾಗೂ ಜೆ.ಕೆ.ಐ. ಆಡಳಿತ ವರ್ಗಕ್ಕೂ ಅಂತಿಮ ಒಪ್ಪಂದವಾಯಿತು.
ಐತಿಹಾಸಿಕ ಮಹತ್ವದ ಮೈಕೋ ಕಾರ್ಮಿಕರ ಚಳವಳಿ (1979)
ಮೈಕೋ ಕಾರ್ಮಿಕರ ಚಳವಳಿ ಕರ್ನಾಟಕದ ತುರ್ತು ಪರಿಸ್ಥಿತಿ ನಂತರದ ಸಮರಶೀಲ ಕಾರ್ಮಿಕರ ಹೋರಾಟ ಮತ್ತು ಪ್ರಜಾಸತ್ತಾತ್ಮಕ ಚಳವಳಿಯ ಅಲೆಯಲ್ಲಿ ಬರೆದ ಉಜ್ವಲ ಅಧ್ಯಾಯ.ೊಮೈಕೋ ಜರ್ಮನ್ ಬಹುರಾಷ್ಟ್ರೀಯ ಕಂಪೆನಿಯಾದ ಬೋಶ್ ಒಂದು ಘಟಕ ಕಂಪೆನಿಯಾಗಿ 1951ರಲ್ಲಿ ಬೆಂಗಳೂರಿನಲ್ಲಿ ಆರಂಭವಾಯಿತು. 1957ರಷ್ಟು ಹಿಂದೆಯೇ ಅಲ್ಲಿನ ಕಾರ್ಮಿಕರು ಸಂಘಟಿತರಾದರು. ಕಾರ್ಮಿಕ ಸ್ಥಿತಿ ಚಿಂತಾಜನಕವಾಗಿತ್ತು. 1957‑1978ರ ಅವಧಿಯನ್ನು ಮೈಕೋ ಕಾರ್ಮಿಕರ ದಬ್ಬಾಳಿಕೆಯ ಅವಧಿ ಎಂದೇ ಕರೆದಿದ್ದು ತುರ್ತು ಪರಿಸ್ಥಿತಿಯ ಸಂದರ್ಭದಲ್ಲಿ ತಾರಕಕ್ಕೇರಿತ್ತು.
ಆ ಸಮಯದಲ್ಲಿ ಕಾರ್ಮಿಕರ ಪರಿಸ್ಥಿತಿ ಅತ್ಯಂತ ದುರ್ಬರವಾಗಿದ್ದು, ನಿರ್ದಯವಾಗಿ ಅವರಿಂದ ದುಡಿಸಿಕೊಳ್ಳಲಾಗುತ್ತಿತ್ತು. ಅಲ್ಲಿಯ ಕೆಲಸದ ಒತ್ತಡವನ್ನು ತಾಳಲಾರದೆ ಎಷ್ಟೋ ಕಾರ್ಮಿಕರು ಕೆಲಸ ಬಿಟ್ಟು, ಓಡಿಹೋಗಿದ್ದರು. ಮೈಕೋದಲ್ಲಿ ಕೆಲಸಕ್ಕೆ ಸೇರಲು ಹೆದರುತ್ತಿದ್ದರು. ಆಗ ಮೈಕೋದಲ್ಲಿದ್ದ ಅತ್ಯಂತ ಅಧಿಕಾರಶಾಹಿ ಮ್ಯಾನೇಜ್ಮೆಂಟ್ ಒಂದು ನಿಮಿಷ ತಡವಾದರೂ ಕಾರ್ಮಿಕರಿಗೆ ಚಾರ್ಜ್ಶೀಟ್ ಷೋಕಾಸ್ ನೋಟಿಸ್ ನೀಡುತ್ತಿತ್ತು. ಇಂತಹ ಕೆಲವು ನೋಟಿಸ್ ಪಡೆದವರನ್ನು ಸಸ್ಪೆಂಡ್ ಮಾಡಲಾಗುತ್ತಿತ್ತು. ಕಾಯಿಲೆ, ಅಪಘಾತ ಕಾರಣಗಳಿಗಾಗಿ ಜಾಸ್ತಿ ರಜೆ ಹಾಕಿದಲ್ಲಿ ವಾರ್ಷಿಕ ಬಡ್ತಿಯನ್ನು ರದ್ದುಗೊಳಿಸಲಾಗುತ್ತಿತ್ತು. ಸಂಬಂಧಿಕರ ಸಾವಿನ ಸಮಯದಲ್ಲಿ ರಜೆ ಹಾಕಿದಲ್ಲಿ ಸತ್ತವರ ಸಾವಿನ ಬಗ್ಗೆ ಮೆಡಿಕಲ್ ಸರ್ಟಿಫಿಕೇಟ್ ನೀಡಬೇಕಿತ್ತು. ಅರ್ಧಕ್ಕೂ ಹೆಚ್ಚು ಕಾರ್ಮಿಕರು ಇಂತಹ ಕಾರಣಗಳಿಗಾಗಿ ಸಸ್ಪೆಂಡ್ ಆಗಿದ್ದರು. ಇವರಿಗೆ ವಿಚಾರಣೆಯ ಅವಧಿಯಲ್ಲಿ ಕಾನೂನು ಪ್ರಕಾರ ನೀಡಬೇಕಿದ್ದ ಭಾಗಶಃ ವೇತನದ ಸವಲತ್ತುಗಳನ್ನು ಕೊಡುತ್ತಿರಲಿಲ್ಲ. 1956ರ ಒಂದು ಒಪ್ಪಂದದ ಪ್ರಕಾರ ಮೈಕೋದಲ್ಲಿ ಕೆಲಸ ಮಾಡುತ್ತಿದ್ದ ಮಹಿಳಾ ಕಾರ್ಮಿಕರು ಮದುವೆಯಾದರೆ ಅವರ ಕೆಲಸವನ್ನು ನಿರಾಕರಿಸಲಾಗುತ್ತಿತ್ತು.
ಕಾಂ.ಸೂರಿ 1979ರಲ್ಲಿ ಮೈಕೋ ಸಂಘದ ಅಧ್ಯಕ್ಷರಾಗುತ್ತಲೇ ಕಾರ್ಮಿಕರ ಹೋರಾಟದ ಅಮೋಘ ಅಧ್ಯಾಯ ಆರಂಭವಾಯಿತು. ಅಧಿಕಾರಿಯೊಬ್ಬ ಸಂಘದ ಪದಾಧಿಕಾರಿಗಳನ್ನು, ಮುಖಂಡರನ್ನು ‘ದಕ್ಷಿಣ ಭಾರತದ ನಾಯಿಗಳು’ ಎಂದು ಕರೆದದ್ದು ಕಾರ್ಮಿಕರ ಹೋರಾಟಕ್ಕೆ ಎಡೆ ಮಾಡಿಕೊಟ್ಟದ್ದರಿಂದ ಕಾರ್ಮಿಕರು ಮುಷ್ಕರಕ್ಕಿಳಿದರು. ಅಂದೇ ಕಾರ್ಖಾನೆಗೆ ಲಾಕ್ಔಟ್ ಘೋಷಿಸಲಾಯಿತು. ಮೈಕೋ ಹೋರಾಟದ ಬೆಂಬಲಕ್ಕೆ ಸಿಐಟಿಯು ಇಡೀ ಕಾರ್ಮಿಕ ವರ್ಗವನ್ನು ಸನ್ನದ್ದುಗೊಳಿಸಿತು. ಗುಂಡೂರಾವ್ ಅವರ ರಾಜ್ಯ ಸರ್ಕಾರ, ಮೈಕೋ ಮ್ಯಾನೇಜ್ಮೆಂಟ್ನ ತೀವ್ರ ದಾಳಿ‑ದಬ್ಬಾಳಿಕೆಗಳನ್ನು ಎದುರಿಸಿ ಕಾರ್ಮಿಕರು ದಿಟ್ಟ ಹೋರಾಟ ನಡೆಸಿ, 1984ರ ಹೊತ್ತಿಗೆ ಎಲ್ಲಾ ವಿರೋಧಗಳನ್ನು ಹೋಲಿಸುವುದರಲ್ಲಿ ಯಶಸ್ವಿಯಾಯಿತು. ಈ ಹೋರಾಟದ ಅವಧಿ (1974‑1984) ಮೈಕೋ ಕಾರ್ಮಿಕರಿಗೆ ವರ್ಗ ಜಾಗೃತಿ, ವರ್ಗ‑ರಾಜಕೀಯ, ವರ್ಗ ಸೌಹಾರ್ದತೆ ಮತ್ತು ರೈತ‑ಕಾರ್ಮಿಕ ಸಖ್ಯತೆಯ ಬಗ್ಗೆಯೂ ಅರಿವನ್ನು ಮೂಡಿಸಿದ್ದು ವಿಶೇಷವಾಗಿತ್ತು. ಆ ಸಮಯದಲ್ಲಿ ನಡೆದಂಥ ಪ್ರಮುಖ ಕಾರ್ಮಿಕರ ಮುಷ್ಕರಗಳು, ರೈತ ಹೋರಾಟಗಳು, ಪ್ರಜಾಸತ್ತಾತ್ಮಕ ಹೋರಾಟಗಳಿಗೆ ಬೆಂಬಲವನ್ನು ಮೈಕೋ ಕಾರ್ಮಿಕರು ನೀಡಿದರು.
ನರಗುಂದ‑ನವಲಗುಂದದಿಂದ ಬೆಂಗಳೂರಿಗೆ ಬಂದ ರೈತ ಹೋರಾಟಗಾರರಿಗೆ (1981) ಆಹಾರ ಒದಗಿಸುವಲ್ಲಿನ ಪಾತ್ರ ಅತ್ಯಂತ ಸ್ಮರಣೀಯವಾದದ್ದು. ಕಾಂ. ಸೂರಿಯವರ ನಾಯಕತ್ವದಲ್ಲಿ ನಡೆದ ಐಟಿಸಿ ಕಾರ್ಮಿಕರ ಹೋರಾಟಕ್ಕೂ ಅದು ಬೆಂಬಲವಾಗಿ ನಿಂತಿತು. 1983ರ ಚುನಾವಣೆಯಲ್ಲಿ ಜನತಾ ಎಡಪಕ್ಷಗಳ ಮೈತ್ರಿಕೂಟದ ಜಯಕ್ಕಾಗಿ ಮೈಕೋ ಕಾರ್ಮಿಕರು ಅಹರ್ನಿಶಿ ದುಡಿದರು. ಇದರಿಂದಾಗಿ ಇಂದಿರಾ‑ ಕಾಂಗ್ರೆಸ್ ಬೆಂಗಳೂರಿನಲ್ಲಿ ಒಂದು ಸೀಟನ್ನು ಗೆಲ್ಲಲಿಲ್ಲ. 1984‑1996ರ ಅವಧಿ ಮೈಕೋ ಕಾರ್ಮಿಕರ ಪಾಲಿಗೆ ಸುವರ್ಣ ಅವಧಿಯೇ ಆಗಿತ್ತು. ಈ ಸಮಯದಲ್ಲಿ ಅವರು ಹಲವು ಸವಲತ್ತುಗಳನ್ನು ಪಡೆದುಕೊಂಡರು. ಹಾಗೆ ಮೈಕೋ ಮ್ಯಾನೇಜ್ಮೆಂಟ್ ಸಹ ಕಾರ್ಮಿಕರೊಂದಿಗೆ ಸಹಕಾರ ಮನೋಭಾವದಿಂದ ವ್ಯವಹರಿಸಿದಾಗ ಮಾತ್ರ ಕಾರ್ಖಾನೆ ಬದುಕಲು, ಬೆಳೆಯಲು ಸಾಧ್ಯ ಎಂಬುದನ್ನು ಅರಿಯಿತು.
1979‑2002ರ ಅವಧಿಯಲ್ಲಿ ಮೈಕೋ ಕಾರ್ಮಿಕರ ಸರಾಸರಿ ವೇತನ ಸುಮಾರು ರೂ.700ರಿಂದ 15,000ರೂ.ಗೆ ಏರಿದ್ದು, ಇದು ನಾವು ಗಮನಿಸಬೇಕಾದಂತಹ ಅಂಶ. ಹಾಗೆ ಜಗತ್ತಿನಾದ್ಯಂತ 170ಕ್ಕೂ ಹೆಚ್ಚು ಕಾರ್ಖಾನೆ ಹಲವು ಉತ್ಪನ್ನಗಳಲ್ಲಿ ಏಕಸ್ವಾಮ್ಯ ಬಲ ಇರುವ ಬೋಶ್ ಬಹುರಾಷ್ಟ್ರೀಯ ಕಂಪೆನಿಯ ಭಾಗವಾದ ಮೈಕೋ ಮ್ಯಾನೇಜ್ಮೆಂಟನ್ನು ಮಣಿಸಿದ್ದು ಸಾಮಾನ್ಯ ಮಾತಲ್ಲ. ಕಾಂ.ಸೂರಿಯವರು 22 ವರ್ಷಗಳಷ್ಟು ಸುದೀರ್ಘ ಕಾಲ ಕಾರ್ಮಿಕ ನಾಯಕತ್ವವನ್ನು ವಹಿಸಿಕೊಂಡು ಕಾರ್ಮಿಕರಿಗೆ ಅತ್ಯಂತ ಉತ್ತಮ ಜೀವನಮಟ್ಟ ಒದಗಿಸಿದ್ದು ಬಹುದೊಡ್ಡ ಸಾಧನೆಯೇ ಆಗಿದೆ.
90ರ ದಶಕದ ಆರಂಭದಿಂದ ಜಾಗತೀಕರಣದ ಹೆಸರಿನಲ್ಲಿ ದೇಶದಾದ್ಯಂತ ತೀವ್ರ ಆರ್ಥಿಕ ಬದಲಾವಣೆಗಳಾಗಿದ್ದು ಮೈಕೋವನ್ನು ತಟ್ಟಿತು. ಈ ಹಿನ್ನೆಲೆಯಲ್ಲಿ ಮೈಕೋ ಮ್ಯಾನೇಜ್ಮೆಂಟ್ ನಿಧಾನವಾಗಿ ಹಕ್ಕುಗಳು, ಸವಲತ್ತುಗಳು, ವೇತನ ಶ್ರೇಣಿ ಕೊಡುವುದರಲ್ಲಿ ಹಿಂದೆ ತಾನು ಹೊಂದಿದ್ದ ಧೋರಣೆ ಬದಲಾಯಿಸಿ, ಬಿಗುವನ್ನು ತೋರಲು ಆರಂಭಿಸಿತು. ಜೊತೆಗೆ, ಕಾರ್ಮಿಕರ ಐಕ್ಯತೆ ಮುರಿಯುವ, ಕಾರ್ಮಿಕರ ಒಂದು ವಿಭಾಗವನ್ನು ಎತ್ತಿಕಟ್ಟುವ ಕೆಲಸವನ್ನು ಅದು ಮಾಡಲಾರಂಭಿಸಿತು. ಇದಕ್ಕಾಗಿ ಅದು ವಿಶೇಷವಾಗಿ ಯುವ‑ಕಾರ್ಮಿಕರನ್ನು ಬಳಸಿತು. ಇದರಿಂದಾಗಿ ಪುನಃ 1996ರಿಂದ ಹೊಸ ಹೋರಾಟ ಪ್ರಾರಂಭವಾಗಿದೆ.
6. ಮೈಸೂರು ಪೇಪರ್ಮಿಲ್ ಹೋರಾಟ (1989)
ಘಿಣರಾ ಇತ್ತೀಚಿನವರೆಗೂ (1989) ಭದ್ರಾವತಿಯ ಎಂ.ಪಿ.ಎಂ. ಕಾರ್ಖಾನೆಯ ಕಾರ್ಮಿಕರಿಗೆ ತೀರಾ ಕಡಿಮೆ ಸಂಬಳವಾಗಿತ್ತು(ರೂ.750 ರಿಂದ ರೂ. 2,500 ಮಾತ್ರ). ಮ್ಯಾನೇಜ್ಮೆಂಟ್ ಪರವಿದ್ದ ಕಾರ್ಮಿಕ ಸಂಘ ಕಾರ್ಮಿಕರ ಬವಣೆಗಳಿಗೆ ಸ್ಪಂದಿಸುತ್ತಿರಲಿಲ್ಲ. ಅಲ್ಲದೆ ಅದು ಕಾರ್ಮಿಕರ ಪರವಲ್ಲದ ಬೇಡಿಕೆಗಳನ್ನು ಇಟ್ಟಿತ್ತು. ಇದರಿಂದ ಬೇಸತ್ತ ಕಾರ್ಮಿಕರು ತಮ್ಮದೇ ಆದ ‘ಸಂಯುಕ್ತ ಹೋರಾಟ ರಂಗ’ ರಚಿಸಿ ಹೊಸ ಬೇಡಿಕೆಗಳೊಂದಿಗೆ ಹೋರಾಟಕ್ಕಿಳಿದರು. ಈ ಮಧ್ಯೆ ಮ್ಯಾನೇಜ್ಮೆಂಟ್ ಲಾಕ್ಔಟ್ ಘೋಷಿಸಿತ್ತು. ಆಡಳಿತ ಮಂಡಳಿ ಪರವಾಗಿದ್ದ ಕಾರ್ಮಿಕ ಸಂಘ ತನ್ನನ್ನು ಮಾತುಕತೆಗೆ ಕರೆಯಬೇಕೆಂದು ಪಟ್ಟುಹಿಡಿದಿದ್ದು ಹೈಕೋರ್ಟ್ಗೆ ವಿವಾದ ಹೋಯಿತು. ಮುಖಂಡರ ಮನವಿಯ ಮೇರೆಗೆ ವಿವಾದವು ದಿನವು ನಡೆದು ತಿಂಗಳೊಳಗೆ ತೀರ್ಮಾನವಾಗಿದ್ದು, ತೀರ್ಪಿನಂತೆ ಆಡಳಿತ ಮಂಡಳಿಯೊಂದಿಗೆ ಒಪ್ಪಂದವಾಗಿ ವಿ.ಐ.ಎಸ್.ಎಲ್.ನ ಸಮಾನ ವೇತನ ಪಡೆಯುವಂತಾಗಿದ್ದು ಕಾರ್ಮಿಕರ ಶಕ್ತಿಯನ್ನು ಬಿಂಬಿಸುತ್ತದೆ.
ಕೋಲಾರ ಚಿನ್ನದ ಗಣಿ ಕಾರ್ಮಿಕರ ಹೋರಾಟ (1975)
ನಮ್ಮ ರಾಜ್ಯದ ದುಡಿಯುವ ವರ್ಗದ ಚಳವಳಿಯ ಪ್ರಬಲ ಕೇಂದ್ರವೆಂದೇ ಕೋಲಾರ ಮತ್ತು ಅಲ್ಲಿನ ಚಿನ್ನದ ಗಣಿ ಪ್ರದೇಶ ಪರಿಗಣಿಸಲ್ಪಟ್ಟಿದೆ. ಅದು ರಾಜ್ಯದಲ್ಲೇ ಅತ್ಯಂತ ದೀರ್ಘ ಕೈಗಾರಿಕಾ ಚಟುವಟಿಕೆಯ ಚರಿತ್ರೆಯನ್ನು ಹೊಂದಿದ್ದು ವಿಶ್ವವಿಖ್ಯಾತ ಚಿನ್ನದ ಗಣಿ ಎನ್ನಿಸಿದೆ. ಕಳೆದ ಒಂದು ಕಾಲು ಶತಮಾನದಿಂದ ಹಗಲೂ ರಾತ್ರಿ ಮೂರು ಪಾಳಿಗಳಲ್ಲಿ ನಿರಂತರವಾಗಿ ಚಟುವಟಿಕೆಯ ಗೂಡಾಗಿದ್ದ ಅದು ಇಂದು ಚಿರನಿದ್ರೆಯಲ್ಲಿದೆ. ಬ್ರಿಟನ್ನಿನ ಜಾನ್ ಟೇಲರ್ ಅಂಡ್ ಕಂಪೆನಿಯ ಮಾಲೀಕತ್ವದ ಚಿನ್ನದ ಗಣಿಯಲ್ಲಿ ಎಲ್ಲಾ ಸೌಲಭ್ಯಗಳಿಂದಲೂ ವಂಚಿತರಾಗಿ ಕೈಗಳಿಗೆ ಗುರುತಿನ ಪಟ್ಟಿಗಳನ್ನು ಕಟ್ಟಿಕೊಂಡು ಪ್ರಾಣದ ಹಂಗು ತೊರೆದು ಸಾವಿರಾರು ಮಂದಿ ಕಾರ್ಮಿಕರು ಗುಲಾಮರಂತೆ ದುಡಿಯುತ್ತಿದ್ದರು.
1941ರಲ್ಲಿ ಪ್ರಪ್ರಥಮ ಬಾರಿಗೆ ಕೆಂಬಾವುಟದ ಅಡಿಯಲ್ಲಿ (ಸಿಪಿಎಂ) ಸಂಘಟಿತರಾಗಿ ಸಮರಶೀಲ ಹೋರಾಟಗಳನ್ನು ನಡೆಸಿ ತಮ್ಮ ಜೀವನವನ್ನು ಉತ್ತಮಪಡಿಸಿಕೊಳ್ಳುವ ಪ್ರಯತ್ನ ನಡೆಸಿದರು. ಪ್ರಾರಂಭದಲ್ಲಿ ತಮಿಳುನಾಡಿನ ಕಮ್ಯೂನಿಸ್ಟ್ ಪಕ್ಷ ಮತ್ತು ಡಿಪಿಟಿಯುಸಿ ಮುಖಂಡರು ಇವರಿಗೆ ಮಾರ್ಗದರ್ಶಕರಾಗಿದ್ದರು. ಆಗಿನ ಮೈಸೂರು ರಾಜ್ಯದಲ್ಲಿ ಮೊತ್ತ ಮೊದಲು ನೋಂದಾಯಿಸಲ್ಪಟ್ಟ ಸಂಘಗಳು ಇಲ್ಲಿದ್ದವು. ಮುಖ್ಯವಾಗಿ ಕಾಂ. ಪಿ. ರಾಮಮೂರ್ತಿ, ಕಾಂ. ವಾಸನ್, ಕಾಂ. ಸೂರಿ ಮತ್ತು ಗೋವಿಂದ ಕಾರ್ಮಿಕ ಚಳವಳಿಯ ಜನಪ್ರಿಯ ಮುಖಂಡರು. 1962ರಲ್ಲಿ ಕೆಂಬಾವುಟದ ಕಾರ್ಮಿಕ ಸಂಘದ ಕಾರ್ಯಕರ್ತರ ಮೇಲೆ ತೀವ್ರ ದಾಳಿ ನಡೆಸಲಾಯಿತು. ಆಗ ಕಾಂ. ಸೂರಿಯವರ ನೇತ್ವತ್ವದಲ್ಲಿ ಕಾರ್ಮಿಕರು ಸಂಘಟಿತರಾದರು. 1975ರ ಆರಂಭದಲ್ಲಿ ಬಿಇಎಂಎಲ್ನ 18,000 ಮಂದಿ ಕಾರ್ಮಿಕರು ವೇತನ ಪರಿಷ್ಕರಣಕ್ಕಾಗಿ 48 ದಿನಗಳ ಮುಷ್ಕರ ನಡೆಸಿದರು. ಹಾಗೂ ರಾಜ್ಯ ಸರ್ಕಾರದ ಗಮನ ಸೆಳೆಯುವ ಸಲುವಾಗಿ ಸುಮಾರು 2,000 ಮಂದಿ ಕಾರ್ಮಿಕರು ಕಾಲ್ನಡಿಗೆಯ ಮೂಲಕ ಬೆಂಗಳೂರಿಗೆ ಜಾಥಾ ಹೋಗಿ ಆಗಿನ ಮುಖ್ಯಮಂತ್ರಿ ದೇವರಾಜ ಅರಸು ಅವರನ್ನು ಭೇಟಿಯಾಗಿದ್ದರು.
1980ರಲ್ಲಿ ಕೆಜಿಎಫ್ನ ಬೇರೆ ಬೇರೆ ಗಣಿಗಳಲ್ಲಿದ್ದ 3‑4 ಸಂಘಗಳ ಬದಲು ಇಡೀ ಚಿನ್ನದ ಗಣಿಗೆ ಒಂದೇ ಅಂಗೀಕೃತ ಸಂಘ ಚುನಾವಣೆಯ ಮೂಲಕ ಅಸ್ತಿತ್ವಕ್ಕೆ ಬಂದಿತು.  ಮುಂದೆ ಚಿನ್ನದ ಗಣಿಯ ಶತಮಾನೋತ್ಸವ ಸಮಾರಂಭದ ಸಂದರ್ಭದಲ್ಲಿ ಕಾರ್ಮಿಕರಿಗೆ ಬಹುಮಾನ ರೂಪದಲ್ಲಿ ಗೌರವ ಮೊತ್ತವನ್ನು ನೀಡಬೇಕೆಂದು ಕಾರ್ಮಿಕ ಸಂಘ ಬೇಡಿಕೆಯನ್ನಿಟ್ಟಿದ್ದು, ಆಡಳಿತ ವರ್ಗ ಅದನ್ನು ಸಮ್ಮತಿಸಲಿಲ್ಲ. ಬೇಡಿಕೆಯನ್ನು ಈಡೇರಿಸದಿದ್ದರೆ ಸಮಾರಂಭಕ್ಕೆ ಆಗಮಿಸುವವರಿದ್ದ ಪ್ರಧಾನ ಮಂತ್ರಿ ಶ್ರೀಮತಿ ಇಂದಿರಾ ಗಾಂಧಿಯವರ ಹೆಲಿಕ್ಯಾಪ್ಟರ್ ಕೆಜಿಎಫ್ನಲ್ಲಿ ಇಳಿಯಲು ಬಿಡುವುದಿಲ್ಲ ಎಂದು ಕಾರ್ಮಿಕರು ಪಟ್ಟು ಹಿಡಿದಿದ್ದು ಸ್ವತಃ ಪ್ರಧಾನಮಂತ್ರಿಯವರ ಮಧ್ಯಸ್ಥಿಕೆಯಿಂದಾಗಿ ಎಲ್ಲಾ ಕಾರ್ಮಿಕರಿಗೂ ರೂ. 500 ದೊರೆಯಿತು.
ಹಾಗೆ ಆ ಸಮಯದಲ್ಲಿ ನಡೆದ ವೇತನ ಪರಿಷ್ಕರಣದ ಒಪ್ಪಂದದಿಂದಾಗಿ ಕಾರ್ಮಿಕರಿಗೆ ಹಲವು ಸೌಲಭ್ಯಗಳು ದೊರೆತವು. ಮುಖ್ಯವಾಗಿ ರಜಾಪ್ರಯಾಣ ರಿಯಾಯಿತಿ(ಎಲ್ಟಿಸಿ) ಹೆಚ್ಚುವರಿ ದುಡಿಮೆಗೆ ವೇತನ(ಇನ್ಸೆಂಟಿವ್), ಶೇ.15ರಷ್ಟು ಭೂಮಿಯ ಒಳಗೆ ಕೆಲಸ ಮಾಡುವ ಕಾರ್ಮಿಕರಿಗೆ ಅಂಡರ್ಗ್ರೌಂಡ್ ಅಲೋಯೆನ್ಸ್, ತಟ್ಟಿಗಳ ಮನೆಗಳ ಬದಲು ಕಾಂಕ್ರೀಟ್ ಮನೆಗಳು, ಹಿರಿಯ ಮತ್ತು ಕಿರಿಯ ಕಾರ್ಮಿಕರ ನಡುವೆ ಇದ್ದ ಅಪಘಾತ ಸಮಯದ ವೇತನದಲ್ಲಿನ ತಾರತಮ್ಯ ತೆಗೆದುಹಾಕಲಾಯಿತು. ಹೀಗೆ ಕಾರ್ಮಿಕರ ಸಂಘಟನೆ ಭವಿಷ್ಯದಲ್ಲಿ ಅವರ ಸರ್ವಾಂಗೀಣ ಅಭಿವೃದ್ದಿಗೆ ಕಾರಣವಾಯಿತಲ್ಲದೆ ಮುಂದೆ ಸುಮಾರು 3,500 ಮಂದಿಗೆ ಹೊಸದಾಗಿ ಉದ್ಯೋಗವನ್ನು ಕಲ್ಪಿಸಲಾಯಿತು.
ಬೆಂಗಳೂರು ಸಾರ್ವಜನಿಕ ಉದ್ದಿಮೆಗಳ ಕಾರ್ಮಿಕ ಹೋರಾಟ (1980)
ಸ್ವತಂತ್ರ ಭಾರತದ ಎರಡನೆಯ ಪಂಚವಾರ್ಷಿಕ ಯೋಜನೆಯ ವೇಳೆಗೆ (1956) ಸಾರ್ವಜನಿಕ ವಲಯ ರೂಪ ತಾಳಿದ್ದು, ಬೆಂಗಳೂರು ಸಾರ್ವಜನಿಕ ವಲಯದ ಉದ್ದಿಮೆಗಳ ಒಂದು ಪ್ರಮುಖ ಕೇಂದ್ರವಾಗಿ ಮೂಡಿಬಂದಿತು. ಹಾಗೇ ಇಲ್ಲಿನ ಸಾರ್ವಜನಿಕ ವಲಯದ ಉದ್ದಿಮೆಗಳು ನಗರದ, ರಾಜ್ಯದ ಸಾಮಾಜಿಕ‑ಆರ್ಥಿಕ ಬೆಳವಣಿಗೆಗೆ ನೀಡಿದ ಕೊಡುಗೆ ಅಪಾರ. 26‑12‑1980ರಿಂದ 12‑3‑1981ರವರೆಗೆ ಹಾಗೂ 6‑5‑1981ರಿಂದ ಸುಮಾರು 28 ದಿನಗಳ ಕಾಲ ನಡೆದ ಸಾರ್ವಜನಿಕ ಉದ್ದಿಮೆಗಳ ಒಂದು ಲಕ್ಷಕ್ಕೂ ಹೆಚ್ಚು ಕಾರ್ಮಿಕರ ಧೀರ ಹೋರಾಟ ಹಾಗೂ ಅದು ಆ ಸಮಯದಲ್ಲಿ ರಾಜ್ಯದ ರಾಜಕೀಯ ಬದಲಾವಣೆಯಲ್ಲಿ ವಹಿಸಿದ ಪಾತ್ರ ಐತಿಹಾಸಿಕವಾದದ್ದು. ಜೊತೆಗೆ, ಈ ಧೀರೋದಾತ್ತ ಹೋರಾಟ ಬೆಂಗಳೂರಿನ ಸಾರ್ವಜನಿಕ ವಲಯದ ಕಾರ್ಮಿಕ ಆಂದೋಲನದ ದೌರ್ಬಲ್ಯಗಳನ್ನು, ಆಗಿನ ಮುಖಂಡತ್ವದ ಸಮಯಸಾಧಕತನ ವನ್ನು ಎತ್ತಿತೋರಿಸಿತು ಎಂಬುದನ್ನು ನಾವು ಗಮನಿಸಬೇಕು.
ಕಾರ್ಮಿಕರ ಈ ಐತಿಹಾಸಿಕ ಮುಷ್ಕರ ಆರಂಭಗೊಂಡಿದ್ದು ಪ್ರಮುಖ ಸಾರ್ವಜನಿಕ ಉದ್ದಿಮೆಯಾಗಿದ್ದ ಬಿಹೆಚ್ಇಎಲ್ನಲ್ಲಿ, ಅದು ಅಖಿಲ ಭಾರತ ಮಟ್ಟದಲ್ಲಿ ನೀಡುತ್ತಿದ್ದ ವೇತನ ಮಟ್ಟಕ್ಕೆ ಸರಿ ಸಮಾನವಾದ ವೇತನವನ್ನು ಪಡೆಯುವುದಕ್ಕೆಂದು ನಾವು ತಿಳಿಯಬೇಕು. 1977ರಲ್ಲೇ ದೇಶಾದ್ಯಂತವಿದ್ದ ಸಾರ್ವಜನಿಕ ವಲಯದ ಕಾರ್ಮಿಕರ ವೇತನ ಪರಿಷ್ಕರಣೆಯಾಗಬೇಕಿತ್ತು. 1975ರಲ್ಲಿ ತುರ್ತುಪರಿಸ್ಥಿತಿಯನ್ನು ಹೇರುವ ಮೂಲಕ ಶ್ರೀಮತಿ ಇಂದಿರಾಗಾಂಧಿ ನೇತ್ವತ್ವದ ಕೇಂದ್ರ ಸರ್ಕಾರ ಅದನ್ನು ತಡೆಹಿಡಿದಿತ್ತು. ನಂತರ ಕೇಂದ್ರದಲ್ಲಿ ಅಧಿಕಾರಕ್ಕೆ ಬಂದ ಜನತಾಪಾರ್ಟಿ ಸರ್ಕಾರವು ಈ ದಿಸೆಯಲ್ಲಿ ಕ್ರಮ ಕೈಗೊಳ್ಳದೆ ಸಾರ್ವಜನಿಕ ವಲಯದ ಕಾರ್ಮಿಕರು ಹೆಚ್ಚು ಸಂಬಳ ವೇತನ ಪಡೆಯುತ್ತಿದ್ದು, ವೇತನ ಹೆಚ್ಚಳದ ಅಗತ್ಯವಿಲ್ಲವೆಂದು ಅಭಿಪ್ರಾಯಪಟ್ಟಿತು.
ಜೊತೆಗೆ ಈ ಕುರಿತು ‘ಭೂತಲಿಂಗಂ ಸಮಿತಿ’(1977)ಯನ್ನು ನೇಮಿಸಿತಲ್ಲದೆ ಸಮಿತಿ ವರದಿ ನೀಡುವವರೆಗೆ ಯಾವುದೇ ಸಾರ್ವಜನಿಕ ವಲಯದ ಉದ್ದಿಮೆಯಲ್ಲಿ ವೇತನ ಮಾತುಕತೆ ನಡೆಯಬಾರದೆಂದು ‘ಬ್ಯೂರೋ ಆಫ್ ಪಬ್ಲಿಕ್ ಎಂಟರ್ಪ್ರೈಸಸ್’ (ಬಿ.ಪಿ.ಇ) ಮೂಲಕ ಆದೇಶ ಹೊರಡಿಸಿತು. ಇದರಿಂದ ಕುಪಿತಗೊಂಡ ಕಾರ್ಮಿಕ ವರ್ಗದಿಂದ ದೇಶಾದ್ಯಂತ ಈ ‘ಬಿ.ಪಿ.ಇ ನಿರ್ದೇಶನಗಳು’ ಮತ್ತು ಭೂತಲಿಂಗಂ ಸಮಿತಿಗೆ ವ್ಯಾಪಕ ವಿರೋಧ ವ್ಯಕ್ತವಾಯಿತು.
1978‑ಜನವರಿಯಲ್ಲಿ ಈ ಸಂಬಂಧ ಒಂದು ದಿನದ ಸಾಂಕೇತಿಕ ಮುಷ್ಕರ ನಡೆಯಿತು. ನಂತರ ಕೇಂದ್ರ ಸರ್ಕಾರ ವೇತನ ಮಾತುಕತೆಗಳು ನಡೆಯಬಹುದು ಎಂದಿತಾದರೂ ಕನಿಷ್ಟ ವೇತನ ಹೆಚ್ಚಿಸಬಾರದು, ತುಟ್ಟಿಭತ್ಯದ ಹೊಂದಾಣಿಕೆ ಅಂಶವನ್ನು ಹೆಚ್ಚಿಸಬಾರದೆಂಬ ಮಿತಿಯನ್ನು ಹೇರಿತು. ಕೇಂದ್ರ ಸರ್ಕಾರದ ಈ ಧೋರಣೆಯನ್ನು ಬದಲಾಯಿಸಬೇಕೆಂದು ಸಾರ್ವಜನಿಕ ವಲಯದ ಉದ್ದಿಮೆಗಳ ಕಾರ್ಮಿಕರು ಅಖಿಲ ಭಾರತ ಮಟ್ಟದ ಹೋರಾಟದ ಅಗತ್ಯವನ್ನು ಮನಗಂಡು 15‑5‑1978ರಂದು ದೆಹಲಿಯಲ್ಲಿ ಕಾರ್ಮಿಕ ಸಂಘಗಳ ಸಭೆ ನಡೆಸಿದರು.
ಈ ಮಧ್ಯೆ ಕೇಂದ್ರ ಸರ್ಕಾರವು ವಿವಿಧ ಘಟಕಗಳಲ್ಲಿ ಸ್ವತಂತ್ರವಾಗಿ ಚೌಕಾಶಿ ನಡೆದಲ್ಲಿ ತಾನು ಮಧ್ಯ ಪ್ರವೇಶಿಸುವುದಿಲ್ಲ ಎಂದಿತು. ಇದೇ ಹಿನ್ನೆಲೆಯಲ್ಲಿ ಬಿ.ಹೆಚ್.ಇ.ಎಲ್.ನಲ್ಲಿ ಜನವರಿ 8-9-1980ರಂದು ಮಾತುಕತೆಗಳು ನಡೆದ ಪರಿಣಾಮ ಕನಿಷ್ಠ ವೇತನವನ್ನು 500ರೂ. ಮಾಡುವ ಒಪ್ಪಂದಕ್ಕೆ ಬರಲಾಯಿತು. ಬೆಂಗಳೂರಿನ ಇತರೆ ಸಾರ್ವಜನಿಕ ವಲಯದ ಸಂಘಗಳು ಮಾಡಿಕೊಂಡ 1978ರ ಒಪ್ಪಂದದಲ್ಲಿ 400 ರೂ. ಕನಿಷ್ಠ ವೇತನವಿದ್ದಿತು. ಜೊತೆಗೆ ಆ ಒಪ್ಪಂದದಲ್ಲಿ ಬೇರೆ ಸಾರ್ವಜನಿಕ ವಲಯದ ಉದ್ದಿಮೆಯಲ್ಲಿ ವೇತನ ಹೆಚ್ಚಳವಾದರೆ ಬೆಂಗಳೂರಿನಲ್ಲೂ ಅದನ್ನು ಅನ್ವಯಿಸಬೇಕೆನ್ನುವ ಒಂದು ಅಂಶವು ಇತ್ತು. ಬಿ.ಇ.ಎಲ್. ಕಾರ್ಖಾನೆಯ ಸಿಐಟಿಯು ಬೆಂಬಲಿಗಳು ಈ ಒಪ್ಪಂದದ ಸಂಪೂರ್ಣ ಮಾಹಿತಿಯನ್ನು 27‑7‑1980ರ ಸುತ್ತೋಲೆ ಮೂಲಕ ಕಾರ್ಮಿಕರ ಮುಂದಿಟ್ಟಿತಲ್ಲದೆ ರೂ.78ರ ವ್ಯತ್ಯಾಸ ಇರುವುದನ್ನು ಕೊಡಬೇಕೆಂದು ಒತ್ತಾಯವನ್ನು ಮುಂದಿಟ್ಟಿತು.
ಕಾರ್ಮಿಕರಿಂದ ಇದಕ್ಕೆ ವ್ಯಕ್ತವಾದ ಬೆಂಬಲದ ಹಿನ್ನೆಲೆಯಲ್ಲಿ ಬೆಂಗಳೂರಿನ ಸಾರ್ವಜನಿಕ ವಲಯದ ಕಾರ್ಮಿಕ ಸಂಘಟನೆಗಳ ‘ಜಂಟಿ ಕ್ರಿಯಾ ರಂಗ’  ಬಿ.ಹೆಚ್.ಇ.ಎಲ್.ನೊಡನೆ ಸಮಾನ ವೇತನದ ಬೇಡಿಕೆಯನ್ನು ಮುಂದಿಟ್ಟಿತು. ಹಾಗೂ ಅದು ಕೇಳಿದ ವ್ಯತ್ಯಾಸ ರೂ.35 ಮಾತ್ರ. ಆದರೆ ಆಡಳಿತ ವರ್ಗಗಳು ಇದನ್ನು ನೀಡಲೂ ನಿರಾಕರಿಸಿದ್ದು 26‑12‑1980ರಿಂದ ಐತಿಹಾಸಿಕ ಕಾರ್ಮಿಕರ ಮುಷ್ಕರ ಆರಂಭವಾಯಿತು. 6‑1‑1981ರಂದು ಬೆಂಗಳೂರಿನಲ್ಲಿ ವಿವಿಧ ಕಾರ್ಮಿಕ ಸಂಘಟನೆಗಳು ಸೇರಿ ಒಂದು ಸೌಹಾರ್ದ ಸಮಿತಿಯನ್ನು ರಚಿಸಿಕೊಂಡಿದ್ದು, 21‑1‑1981ರಂದು ಬೆಂಗಳೂರು ಬಂದ್ ನಡೆಸಿತು. ಸರ್ಕಾರ ಅಂದು 3 ಜೀವಗಳ ಬಲಿಯನ್ನು ತೆಗೆದುಕೊಂಡಿತು.
ಆದರೂ ಹೋರಾಟ ನಿಲ್ಲಲಿಲ್ಲ. ಸೌಹಾರ್ದ ಸಭೆಗಳು, ಪಿಕೆಟಿಂಗ್ಗಳು ಮುಂದು ವರೆದವು. 11‑3‑1981ರಂದು ಬೆಂಗಳೂರಿನ ಸಾರ್ವಜನಿಕ ವಲಯದ ಕಾರ್ಮಿಕರಿಗೆ ಬೆಂಬಲವಾಗಿ ಅಖಿಲ ಭಾರತ ಮುಷ್ಕರವು ನಡೆಯಿತು. ಜೆಎಎಫ್ 12‑1‑1981ರಂದು ಮುಷ್ಕರವನ್ನು ಹಿಂತೆಗೆದುಕೊಂಡಿತಾದರೂ ಕಾರ್ಮಿಕರ ಅಸಮಾಧಾನ ಮುಂದುವರೆಯಿತು. ಮುಂದೆ 6‑5‑1981ರಂದು ಬೆಂಗಳೂರಿನ ಸಾರ್ವಜನಿಕ ವಲಯದ ಉದ್ದಿಮೆಗಳ ಆಡಳಿತ ವರ್ಗಗಳು ಹಿಂಸಾಚಾರದ ನೆಪವೊಡ್ಡಿ ಲಾಕ್ಔಟ್ ಘೋಷಿಸಿದವು. ಇದರಿಂದ ಪುನಃ ಕಾರ್ಮಿಕ ಮುಷ್ಕರ 28 ದಿನಗಳ ಕಾಲ ಮುಂದುವರೆಯಿತು. ಕೊನೆಗೂ ಆಡಳಿತ ವರ್ಗಗಳು ಕನಿಷ್ಠ ವೇತನವನ್ನು 500 ರೂ.ಗೇರಿಸುವ ಒಪ್ಪಂದದೊಂದಿಗೆ ಲಾಕ್ಔಟ್ ತೆರವಾಯಿತು. ಈ ಮುಷ್ಕರದಿಂದಾಗಿ ಮುಂದೆ ಬಿ.ಇ.ಎಲ್.ನಲ್ಲಿ ಕಾರ್ಮಿಕ ಚಳವಳಿಯಲ್ಲಿ ಒಂದು ಹೊಸ ಅಧ್ಯಾಯವೇ ಆರಂಭವಾಯಿತು. ಅದುವರೆಗೆ ಬಿ.ಇ.ಎಲ್. ಆಡಳಿತ ವರ್ಗ ಮಾತುಕತೆಗೆ ಅರ್ಹವೆನಿಸುವ ಸಂಘವನ್ನು ಯಾವುದೇ ಮಾರ್ಗಸೂಚಿಗಳನ್ನು ಇಟ್ಟುಕೊಳ್ಳದೇ ತನಗೆ ಬೇಕಾದ ರೀತಿಯಲ್ಲಿ ಆಹ್ವಾನಿಸುತ್ತಿತ್ತು. ಕಾರ್ಮಿಕರು ಇದನ್ನು ಒಪ್ಪದೆ ಗುಪ್ತ ಮತದಾನದಿಂದ ಆರಿಸಬೇಕೆಂದು ಬೇಡಿಕೆಯನ್ನಿತ್ತು ಅದು ತಿರಸ್ಕಾರಗೊಂಡಾಗ ಆಮರಣಾಂತ ಉಪವಾಸ ಸತ್ಯಾಗ್ರಹಗಳನ್ನು ಕೈಗೊಂಡರು(1987).
ಕೊನೆಗೆ ಕೇಂದ್ರ ಕಾರ್ಮಿಕ ಮಂತ್ರಿಗಳು ಹಾಗೂ ಕೇಂದ್ರ ಲೇಬರ್ ಕಮಿಷನರ್ ಅವರ ಮದ್ಯಸ್ಥಿಕೆಯಿಂದ ಗುಪ್ತ ಮತದಾನದಿಂದ ಆಯ್ಕೆಯಾದ ಸಂಘವನ್ನು ಮಾತುಕತೆಗೆ ಆಹ್ವಾನಿಸಬೇಕೆನ್ನುವ ಪದ್ಧತಿ ಆಚರಣೆಗೆ ಬಂದಿತು. 1986‑87ರಲ್ಲಿ ಬಿ.ಇ.ಎಲ್.ನ್ನು 3 ಪ್ರತ್ಯೇಕ ಘಟಕಗಳಾಗಿ ಒಡೆಯುವ ಯೋಜನೆಯನ್ನು ಕೈಬಿಡುವಲ್ಲಿ ಕಾರ್ಮಿಕರ ಪಾತ್ರ ಮಹತ್ವದ್ದು. ಹಾಗೇ ಅವರ 1995ರ ವೇತನ ಒಪ್ಪಂದದಲ್ಲಿ ಅಭೂತಪೂರ್ವ ಹೆಚ್ಚಳವನ್ನು ಪಡೆದರಲ್ಲದೆ ಇತರೆ ಸೌಲಭ್ಯಗಳನ್ನು ಹೊಂದಿದರು. ಮುಂದೆ ಬೆಂಗಳೂರಿನ ಇತರೆ ಸಾರ್ವಜನಿಕ ಉದ್ದಿಮೆಗಳಲ್ಲೂ ಇವುಗಳನ್ನು ಅಳವಡಿಸಿಕೊಳ್ಳಲಾಯಿತು.  ಬಿ.ಹೆಚ್.ಇ.ಎಲ್. ಕಾರ್ಮಿಕರು ಇತ್ತೀಚೆಗೆ ಶೇ.25 ಮನೆ ಬಾಡಿಗೆ ಭತ್ಯೆ ಪಡೆದಿದ್ದು ಇದು ಬಹುದೊಡ್ಡ ಸಾಧನೆಯಾಗಿದೆ. ಪ್ರಸ್ತುತವೂ ಬೆಂಗಳೂರು ಸಾರ್ವಜನಿಕ ವಲಯದ ಉದ್ದಿಮೆಗಳ ಒಂದು ಪ್ರಮುಖ ಕೇಂದ್ರವಾಗಿದ್ದು, ಇಲ್ಲಿ ಸಾರ್ವಜನಿಕ ವಲಯ ಕಾರ್ಮಿಕ ಸಂಘಗಳ ಸಮಿತಿಯ(ಸಿ.ಪಿ.ಎಸ್.ಟಿ.ಯು 1981) ಚಟುವಟಿಕೆಗಳು ತಪ್ಪದೆ ನಡೆಯುತ್ತವೆ. ಇದರಲ್ಲಿ ಬೆಂಗಳೂರಿನ ಜೆ.ಎ.ಎಫ್. ಸಕ್ರಿಯ ಪಾತ್ರ ವಹಿಸುತ್ತದೆ. ಅದರ ಕರೆಗನುಗುಣ ವಾಗಿಯೇ ಬೆಂಗಳೂರಿನಲ್ಲಿ ಕಾರ್ಮಿಕರನ್ನು ಉತ್ತೇಜಿಸಲಾಗುತ್ತದೆ.
ಕರ್ನಾಟಕ ರಾಜ್ಯ ಪ್ಲಾಂಟೇಷನ್ ಕಾರ್ಮಿಕರ ಚಳವಳಿ ಮತ್ತು ಸಂಘಟನೆ
ಭಾರತ ಸ್ವಾತಂತ್ರ್ಯವಾದ ನಂತರ ಕರ್ನಾಟಕದಲ್ಲಿದ್ದ ಹೆಚ್ಚಿನ ಆಂಗ್ಲ ಪ್ಲಾಂಟರುಗಳು ತಮ್ಮ ತಾಯ್ನಡು ಇಂಗ್ಲೆಂಡಿಗೆ ಮರಳಿದ್ದರು. ಅವರ ಸ್ಥಾನವನ್ನು ಸ್ವದೇಶಿ ಪ್ಲಾಂಟರುಗಳು ಆಕ್ರಮಿಸಿದರು. ಆದರೆ ಪ್ಲಾಂಟೇಷನ್ಗಳ ಒಡೆತನದ ಬದಲಾವಣೆಯಾದರೂ ತೋಟ‑ ಕಾರ್ಮಿಕರ ಜೀವನ ಮತ್ತು ಕೆಲಸದ ಸ್ಥಿತಿ‑ಗತಿಗಳಲ್ಲಿ ಯಾವ ಗಣನೀಯ ಬದಲಾವಣೆ ಗಳಿರದೇ ಕಾರ್ಮಿಕರ ಜೀವನ ದುರ್ಬರವಾಗಿತ್ತು. ಹಾಗೇ ಹೆಚ್ಚಿನ ಪ್ಲಾಂಟೇಷನ್ ಕಾರ್ಮಿಕರು ಶತಮಾನಗಳಿಂದ ತುಳಿತ, ಸಮಾಜದ ಕ್ರೂರ ದಬ್ಬಾಳಿಕೆ ಹಾಗೂ ಆರ್ಥಿಕ ಶೋಷಣೆಗೆ ಒಳಗಾಗಿದ್ದಂತಹ ಸಮಾಜದ ಅತಿ ಕೆಳ ಜಾತಿಗೆ ಸೇರಿದವರಾಗಿದ್ದು ಅವರು ಮುಖ್ಯವಾಗಿ ಕೇರಳ, ತಮಿಳುನಾಡು ರಾಜ್ಯದಿಂದ ಬಂದವರಾಗಿದ್ದರು. ಆಗಿನ ಸಮಯದಲ್ಲಿ ಪ್ಲಾಂಟರುಗಳು ಕಾರ್ಮಿಕರ ರಕ್ತವನ್ನು ಹೀರಿ, ತೋಟಗಳನ್ನು ಅಭಿವೃದ್ದಿ ಮಾಡಿಕೊಂಡರೆಂಬುದು ನಂಬಲು ಕಷ್ಟವಾದರೂ ಸತ್ಯವಾದ ಸಂಗತಿ. ಒಂದು ರೀತಿಯಲ್ಲಿ ಗುಲಾಮಗಿರಿಯೇ ಆಚರಣೆಯಲ್ಲಿತ್ತು.
ಏಕೀಕರಣ ಪೂರ್ವದಲ್ಲಿ ಕರ್ನಾಟಕದ ಪ್ಲಾಂಟರುಗಳು ತಮ್ಮ ಕಾಫಿ, ಟೀ ತೋಟಗಳ ಕಾರ್ಮಿಕರನ್ನು ‘ಕಂಗಾಣಿ’ ಪದ್ಧತಿಯ ಮೂಲಕ ನೇಮಿಸಿಕೊಳ್ಳುತ್ತಿದ್ದರು. ಅಂದರೆ ತೋಟದ ಮೇಸ್ತ್ರಿಗಳ ಅಥವಾ ದಲ್ಲಾಳಿಗಳ ಮೂಲಕ ಕಾರ್ಮಿಕರನ್ನು ನೇಮಿಸಿಕೊಳ್ಳುತ್ತಿದ್ದು ಅದಕ್ಕಾಗಿ ದಲ್ಲಾಳಿಗಳು ಅಥವಾ ಮೇಸ್ತ್ರಿಗಳು ತಮ್ಮ ಸಂಬಳದ ಜೊತೆ ಕಾರ್ಮಿಕರನ್ನು ಸರಬರಾಜು ಮಾಡಿದ್ದಕ್ಕೆ ಕಮೀಷನ್ ಪಡೆಯುತ್ತಿದ್ದರು. ಜೊತೆಗೆ ಒಬ್ಬ ಕೆಲಸಗಾರನಿಗೆ ಒಂದು ರೂ.ನಂತೆ ‘ಭಕ್ಷೀಸು’ ಸಿಗುತ್ತಿತ್ತು. ಈ ಪದ್ಧತಿಯಲ್ಲಿ ಪ್ಲಾಂಟರ್ ಹಾಗೂ ಕಾರ್ಮಿಕರ ನಡುವೆ ನೇರ ಸಂಬಂಧ ಅಥವಾ ಸಂಪರ್ಕವಿರುತ್ತಿರಲಿಲ್ಲ. ಕಾರ್ಮಿಕರನ್ನು ಕರೆದು ತರುವ ಹಾಗೂ ಅವರಿಂದ ಹೇಗೆ ಬೇಕಾದರೂ ದುಡಿಸಿಕೊಳ್ಳುವ ಕೆಲಸ ಕಂಗಾಣಿಯದೇ ಆಗಿರುತ್ತಿತ್ತು. ಈ ಪದ್ಧತಿಯನ್ನು ತೆಗೆದುಹಾಕುವ ಸಲುವಾಗಿ 1951ರಲ್ಲಿಯೇ ಭಾರತ ಸರ್ಕಾರ ಕಾನೂನು ಮಾಡಿತ್ತಾದರೂ ಹಲವು ವರ್ಷಗಳವರೆಗೆ ಅದು ರಾಜ್ಯದಲ್ಲಿ ಕಾರ್ಯಗತವಾಗಲಿಲ್ಲ. ಹಾಗೇ ಕಾರ್ಮಿಕರಿಗೆ ಅಂದಿನ ದಿನಗಳಲ್ಲಿ ನೀಡುತ್ತಿದ್ದುದು ಅತೀ ಕಡಿಮೆ ಸಂಬಳ. ಕಾಫಿ ತೋಟಗಳಿದ್ದ ಮಲೆನಾಡಿನಲ್ಲಿ ಮಲೇರಿಯ ಜ್ವರದ ತೀವ್ರತೆ ಹೆಚ್ತಿದ್ದು, ಅದರಿಂದ ಸತ್ತ ತೋಟ ಕಾರ್ಮಿಕರ ಲೆಕ್ಕವಿಲ್ಲ. ಸಾರಿಗೆ ಸಂಪರ್ಕಗಳೇ ಇಲ್ಲದಂತಹ ಸ್ಥಿತಿ. ಓದು-ಬರಹ ಕಲಿಯುವ ಅವಕಾಶಗಳು ಕಾರ್ಮಿಕರಿಗಾಗಲಿ ಅವರ ಮಕ್ಕಳಿಗಾಗಲಿ ಇರಲೇ ಇಲ್ಲ. ಮನರಂಜನಾ ಸಾಧನಗಳೂ ಇರಲಿಲ್ಲ. ಬೋನಸ್ ಅಥವಾ ಗ್ರಾಚ್ಯುಟಿಯಂತಹ ಸೌಲಭ್ಯ ಗಳು ಕನಸಿನ ಮಾತಾಗಿದ್ದವು. ಒಂದು ರೀತಿಯಲ್ಲಿ ಕಾರ್ಮಿಕರನ್ನು ಜೀತದಾಳುಗಳಂತೆ ನಡೆಸಿಕೊಳ್ಳಲಾಗುತ್ತಿದ್ದುದಲ್ಲದೆ, ಸಣ್ಣಪುಟ್ಟ ತಪ್ಪುಗಳಿಗಾಗಿ ಹೀನಾಯವಾಗಿ ಥಳಿಸಲಾಗುತ್ತಿತ್ತು.
ಇಂತಹ ಸನ್ನಿವೇಶದಲ್ಲಿ ಕೆಂಪು ಬಾವುಟದಡಿಯಲ್ಲಿ (ಸಿ.ಪಿ.ಐ.) ತೋಟ ಕಾರ್ಮಿಕರ ಸಂಘಟನೆ ಹೆಚ್ಚು ಕಾಫಿ ತೋಟಗಳಿದ್ದ ಕೊಡಗಿನಲ್ಲಿ 1946ರಲ್ಲಿ, ಚಿಕ್ಕಮಗಳೂರು ಮತ್ತು ಹಾಸನ ಜಿಲ್ಲೆಗಳಲ್ಲಿ 1956ರಲ್ಲಿ ಆರಂಭವಾಯಿತು. ಆಗ ಹಾಸನದ ಕಾಡಮನೆ ಟೀ ತೋಟ ಕರ್ನಾಟಕದ ಪ್ಲಾಂಟೇಷನ್ಗಳಲ್ಲೇ ಅತಿ ದೊಡ್ಡ ತೋಟವಾಗಿದ್ದು, ಅಲ್ಲಿ ಸುಮಾರು 2,000 ಕಾರ್ಮಿಕರು ದುಡಿಯುತ್ತಿದ್ದರು. ಅಲ್ಲಿನ ಕೆಲವು ತಮಿಳು ಕಾರ್ಮಿಕರಿಗೆ ತಮ್ಮದೇ ಆದ ಸಂಘವನ್ನು ಹೊಂದಬೇಕೆನಿಸಿದ್ದು, ಮೈಸೂರು ವಿಧಾನ ಸಭೆಯಲ್ಲಿ ಕಮ್ಯುನಿಸ್ಟ್ ಶಾಸಕರಾಗಿದ್ದ ಕೋಲಾರದ ಕೆ. ಎಸ್. ವಾಸನ್ರ ಸಲಹೆಯನ್ನು ಪಡೆದರು. ಆ ಚಿಂತನೆಯ ಫಲವಾಗಿಯೇ ‘ಕರ್ನಾಟಕ ಪ್ರೊವಿನ್ಷಿಯಲ್  ಪ್ಲಾಂಟೇಷನ್ ವರ್ಕರ್ಸ್ ಯೂನಿಯನ್’ ಅಸ್ತಿತ್ವಕ್ಕೆ ಬಂದಿದ್ದು, ಕೆ.ಎಸ್.ವಾಸನ್ ಅದರ ಸ್ಥಾಪಕ ಅಧ್ಯಕ್ಷರಾಗಿದ್ದರು. ಈ ಕಾರ್ಮಿಕ ಸಂಘವು 17‑5‑1956ರಂದು ರಿಜಿಸ್ಟರ್ ಆಯಿತು. 1951ರಷ್ಟು ಹಿಂದೆಯೇ ಭಾರತ ಸರ್ಕಾರ ‘ಪ್ಲಾಂಟೇಷನ್ ಲೇಬರ್ ಆ್ಯಕ್ಟ್’ ಎಂಬ ಕಾಯಿದೆಯನ್ನು ಜಾರಿಗೆ ತಂದಿದ್ದು ಅದರಂತೆ ರಾಜ್ಯ ಸರ್ಕಾರಗಳು ನಿಯಮಗಳನ್ನು ರಚಿಸಬೇಕಿದ್ದಿತು. ರಾಜ್ಯ ಸರ್ಕಾರ ನಿಯಮಗಳನ್ನು ರಚಿಸಿದರೆ ಮಾತ್ರ ಕಾಯಿದೆಯ ಪ್ರಕಾರ ಕಾರ್ಮಿಕರು ತಮ್ಮ ಬೇಡಿಕೆಗಳನ್ನು ಮಂಡಿಸಬಹುದಾಗಿತ್ತು. 1956ರವರೆಗೆ ನಮ್ಮ ರಾಜ್ಯ ಸರ್ಕಾರ ಆ ಬಗ್ಗೆ ಯೋಚಿಸಲೇ ಇಲ್ಲ. ಕೇಂದ್ರ ಸರ್ಕಾರ ಕಾಯಿದೆ ಜಾರಿ ಮಾಡಿ 5 ವರ್ಷಗಳಾಗಿದ್ದರೂ ಮೈಸೂರು ರಾಜ್ಯ ಸರ್ಕಾರ ನಿಯಮಗಳನ್ನು ರಚಿಸದೇ ಇದ್ದುದು ವಿಪರ್ಯಾಸವೇ ಆಗಿದೆ. ಕೆಂಬಾವುಟದ (ಸಿಪಿಎಂ) ಪ್ರೊವಿನ್ಷಿಯಲ್ ಪ್ಲಾಂಟೇಷನ್ ವರ್ಕ್ರ್ಸ್ ಯೂನಿಯನ್ ಅಸ್ತಿತ್ವಕ್ಕೆ ಬಂದ ಅಲ್ಪ ಕಾಲದಲ್ಲೇ ಮೈಸೂರು ಸರ್ಕಾರ ನಿಯಮಗಳನ್ನು ರಚಿಸಿದ್ದು ‘ಮೈಸೂರು ಪ್ಲಾಂಟೇಷನ್ ಲೇಬರ್ ರೂಲ್ಸ್‑1956’ ಜಾರಿಗೆ ಬಂದಿತು. ಇದು ನಾವು ಪ್ರಮುಖವಾಗಿ ಗಮನಿಸಬೇಕಾದಂತಹ ಅಂಶ.
ನಂತರ ಚಿಕ್ಕಮಗಳೂರು ತಾಲ್ಲೂಕಿನಲ್ಲಿ ಪ್ರಖ್ಯಾತ ಕಾರೈಕುರ್ಚಿಲ್ ಎಸ್ಟೇಟ್ ಕಾರ್ಮಿಕರ ಹೋರಾಟ (1956) ಒಂದು ತಿಂಗಳಿಗಿಂತಲೂ ಹೆಚ್ಚು ಕಾಲ ನಡೆದಿದ್ದು, ಇದು ಒಂದು ಚಾರಿತ್ರಿಕ ಮುಷ್ಕರವಾಗಿದೆ. ಆ ಸಂದರ್ಭದಲ್ಲಿ ತಮ್ಮ ನ್ಯಾಯಬದ್ಧ ಹಕ್ಕಿಗಾಗಿ ಹಾಗೂ ಹೆಚ್ಚಿನ ಕೂಲಿಗಾಗಿ ಹೋರಾಡುತ್ತಿದ್ದ ತೋಟ ಕಾರ್ಮಿಕರಿಗೂ ಪ್ಲಾಂಟರ್ ಹಿತರಕ್ಷಣೆ ಮಾಡಲು ಬಂದಿದ್ದ ಪೊಲೀಸರ ನಡುವೆ ನಿರಂತರ ಘರ್ಷಣೆಗಳಾಗುತ್ತಿದ್ದು, ಪೊಲೀಸರು ಕಾರ್ಮಿಕರನ್ನು ಕ್ರೂರವಾಗಿ ಶಿಕ್ಷಿಸಿದರು. ಮುಂದೆ ಕಾರ್ಮಿಕರಿಗೆ ಜಯವಾಗಿ ಕೂಲಿಯ ಹೆಚ್ಚಳವಾಯಿತಲ್ಲದೆ, ಈ ಹೋರಾಟ ರಾಜ್ಯದ ಎಲ್ಲಾ ತೋಟ ಕಾರ್ಮಿಕರ ನಡುವೆ ಸಂಚಲನ ಉಂಟುಮಾಡಿದ್ದು ಕರ್ನಾಟಕ ಪ್ರೊವಿನ್ಷಿಯಲ್ ಪ್ಲಾಂಟೇಷನ್ ವರ್ಕರ್ಸ್ ಯೂನಿಯನ್ (ಕೆ.ಪಿ.ಪಿ.ಡಬ್ಲ್ಯು.ಯು) ಸದಸ್ಯತ್ವದಲ್ಲೂ ಏರಿಕೆ ಕಂಡಿತು. ಹಾಗೇ ಕಾರೈಕುರ್ಚಿಲ್ ಹೋರಾಟ ನಡೆಯುವವರೆಗೆ ಕರ್ನಾಟಕ ರಾಜ್ಯದಲ್ಲಿ ತೋಟ ಕೈಗಾರಿಕೆಯಲ್ಲಿ ಕಾರ್ಮಿಕರ ಕೂಲಿಯ ವಿಚಾರದಲ್ಲಾಗಲಿ ಅಥವಾ ಕಾರ್ಮಿಕರಿಗೆ ನ್ಯಾಯಬದ್ಧವಾಗಿ ಲಭ್ಯವಾಗಬೇಕಿದ್ದ ಯಾವುದೇ ಸೌಲಭ್ಯದ ವಿಷಯದಲ್ಲಿ ಕೈಗಾರಿಕಾವಾರು ಮಾತುಕತೆಯಾಗಲಿ, ಒಪ್ಪಂದವಾಗಲಿ ಆಗುತ್ತಿರಲಿಲ್ಲ ಎಂಬುದನ್ನು ನಾವು ಗಮನಿಸುವಂಥದ್ದು.
1956ರ ಏಕೀಕರಣ ಸಂದರ್ಭದಲ್ಲಿಯೇ ಪ್ಲಾಂಟರುಗಳು ‘ಮೈಸೂರು ಸ್ಟೇಟ್ ಪ್ಲಾಂಟರ್ಸ್ ಅಸೋಸಿಯೇಷನ್’ (ಎಂ.ಎಸ್.ಪಿ.ಎ) ಎಂಬ ಒಂದು ರಾಜ್ಯಮಟ್ಟದ ಸಂಘವನ್ನು ರಚಿಸಿಕೊಂಡಿದ್ದು, ಅದರ ಕೇಂದ್ರ ಕಚೇರಿ ಚಿಕ್ಕಮಗಳೂರಿನಲ್ಲಿತ್ತು. ಕರ್ನಾಟಕ ಪ್ರೊವಿನ್ಷಿಯಲ್ ಪ್ಲಾಂಟೇಷನ್ ವರ್ಕರ್ಸ್ ಯೂನಿಯನ್ನಿನ ರಿಜಿಸ್ಟರ್ಡ್ ಕಚೇರಿಯೂ ಚಿಕ್ಕಮಗಳೂರಿನಲ್ಲಿ ಸ್ಥಾಪಿತವಾಯಿತು. ಮುಂದೆ ರಾಜ್ಯ ಸರ್ಕಾರದ ಕಾರ್ಮಿಕ ಇಲಾಖೆಯು ಚಿಕ್ಕಮಗಳೂರು, ಹಾಸನ ಹಾಗೂ ಕೊಡಗು ಜಿಲ್ಲೆಗಳನ್ನು ಒಂದು ಪ್ಲಾಂಟೇಷನ್ ಡಿವಿಜನ್ ಎಂದು ಗುರುತಿಸಿ, ಕಚೇರಿಯನ್ನು ಚಿಕ್ಕಮಗಳೂರಿನಲ್ಲಿ ಸ್ಥಾಪಿಸಿ ಅದರ ಮುಖ್ಯಸ್ಥರನ್ನಾಗಿ ಅಸಿಸ್ಟೆಂಟ್ ಲೇಬರ್ ಕಮೀಷನರ್ನ್ನು ನೇಮಿಸಿತು.
ಕೆ.ಪಿ.ಪಿ.ಡಬ್ಲ್ಯು.ಯು. ಸ್ಥಾಪನೆಯ ನಂತರ ಕೊಡಗು, ಚಿಕ್ಕಮಗಳೂರು, ಹಾಸನ ಜಿಲ್ಲೆಗಳಲ್ಲಿ ತೋಟ ಕಾರ್ಮಿಕರ ಹೋರಾಟ, ಚಳವಳಿಗಳು ಪ್ರತಿಯೊಂದು ತೋಟದಲ್ಲೂ ಅವಿರತವಾಗಿ ನಡೆದವು. ಆ ಕಾಲದಲ್ಲಿ ಪ್ಲಾಂಟರುಗಳಲ್ಲಿ ಕಾರ್ಮಿಕರೆಂದರೆ ಕೀಳುಮಟ್ಟದ ಮನುಷ್ಯರು ಎಂಬ ಭಾವನೆ ಮೇರೆ ಮೀರಿತ್ತು. ಕೆ.ಪಿ.ಪಿ.ಡಬ್ಲ್ಯು.ಯು.ನ ನೇತೃತ್ವದಲ್ಲಿ ಬೋನಸ್ಸಿಗಾಗಿ 1959ರಲ್ಲಿ ಚಿಕ್ಕಮಗಳೂರು ಹಾಗೂ ಹಾಸನ ಜಿಲ್ಲೆಗಳಲ್ಲಿ ವ್ಯಾಪಕವಾದ ಚಳವಳಿ ನಡೆದಿದ್ದು 1962ರಲ್ಲಿ ಮೈಸೂರಿನ ಅಸಿಸ್ಟೆಂಟ್ ಲೇಬರ್ ಕಮಿಷನರ್ ಸಲಹೆಯ ಮೇರೆಗೆ ಒಂದು ಬೋನಸ್ ಒಪ್ಪಂದವಾಗಿ ತೋಟ ಕಾರ್ಮಿಕರಿಗೆ ಬೋನಸ್ ಸಿಗಲಾರಂಭಿಸಿತು. 1963ರ ಹೊತ್ತಿಗೆ ತೋಟ ಕಾರ್ಮಿಕರ ನಾಲ್ಕು ಸಂಘಗಳಿದ್ದು ಈ ನಾಲ್ಕು ಸಂಘಗಳು ಆ ಸಮಯದಲ್ಲಿ ತಮ್ಮನ್ನು ಸಕ್ರಿಯವಾಗಿ ಚಳವಳಿಯಲ್ಲಿ ತೊಡಗಿಸಿ ಕೊಂಡಿದ್ದವು. 1956ರಿಂದ ಅವಿರತವಾಗಿ ನಡೆಯುತ್ತಿದ್ದ ತೋಟ ಕಾರ್ಮಿಕರ ಚಳವಳಿ ವಿಶೇಷವಾಗಿ ಪ್ಲಾಂಟರುಗಳ ಮೇಲೆ ಪ್ರಭಾವ ಬೀರಿದ್ದು, ಕಾರ್ಮಿಕರ ಚಳವಳಿಯನ್ನು ಹತ್ತಿಕ್ಕುವ ಪ್ರಯತ್ನ ಮಾಡಿದರು. ಪ್ಲಾಂಟರುಗಳೇ ತೆರೆಮರೆಯಲ್ಲಿದ್ದು ಕೂಲಿ, ಬೋನಸ್ ಇತ್ಯಾದಿಗಳನ್ನು ಕೊಡಿಸುವ ತೋಟ ಕಾರ್ಮಿಕರ ಸಂಘಗಳನ್ನು ಹುಟ್ಟು ಹಾಕಿದರು. ಈ ಸಂಘಗಳ ಮೂಲಕ ಕೆ.ಪಿ.ಪಿ.ಡಬ್ಲ್ಯು.ಯು.ನ್ನು ಒಡೆಯುವ ಯತ್ನ ಮಾಡಿದರು. ಈ ಕೆಲಸಕ್ಕಾಗಿ ತಮಿಳು ಕಾರ್ಮಿಕರನ್ನು ವಿಶೇಷವಾಗಿ ಬಳಸಿಕೊಳ್ಳಲಾಯಿತು. ಮುಂದೆ 1964ರಲ್ಲಿ ಒಂದು ಕೈಗಾರಿಕಾವಾರು ಒಪ್ಪಂದವಾಗಿದ್ದು, ಆ ಪ್ರಕಾರ 7 ವರ್ಷ ಸೇವೆ ಸಲ್ಲಿಸಿದ ಕಾರ್ಮಿಕರು ಕೆಲಸಕ್ಕೆ ರಾಜೀನಾಮೆ ಕೊಟ್ಟು ತೋಟ ಬಿಟ್ಟು ಹೋಗುವುದಾದರೆ ಅವರಿಗೆ ಗ್ರಾಚ್ಯುಟಿ ನೀಡಬೇಕೆಂದಾಯಿತು. 1970ರ ಮೇನಲ್ಲಿ ಎಲ್ಲ ಕಾರ್ಮಿಕ ವರ್ಗವನ್ನು ಒಗ್ಗೂಡಿಸುವ ಸಲುವಾಗಿ ‘ಸಿಐಟಿಯು’ ಅಸ್ತಿತ್ವಕ್ಕೆ ಬಂದಿದ್ದು ಕೆ.ಪಿ.ಪಿ.ಡಬ್ಲ್ಯು.ಯು ಯೊಂದಿಗೆ ಸಂಯೋಜಿತವಾಯಿತು.
1972ರ ನವೆಂಬರ್ನಲ್ಲಿ ಡಾರ್ಜಿಲಿಂಗ್ನಲ್ಲಿ ‘ಅಖಿಲ ಭಾರತ ಪ್ಲಾಂಟೇಷನ್ ಕಾರ್ಮಿಕರ ಸಮ್ಮೇಳನ’ ನಡೆದಿದ್ದು, ಆ ಸಂದರ್ಭದಲ್ಲಿ ‘ಅಖಿಲ ಭಾರತ ಪ್ಲಾಂಟೇಷನ್ ಕಾರ್ಮಿಕರ ಫೆಡರೇಷನ್’ ಅಸ್ತಿತ್ವಕ್ಕೆ ಬಂದಿತು. ಕೆ.ಪಿ.ಪಿ.ಡಬ್ಲ್ಯು.ಯು.ನ ಪ್ರತಿನಿಧಿಗಳು ಇದರಲ್ಲಿ ಭಾಗಿಯಾಗಿದ್ದು ವಿಶೇಷವಾಗಿದೆ. 1972ರಲ್ಲಿ ತೋಟ ಕಾರ್ಮಿಕರು ಕೂಲಿ ಹೆಚ್ಚಳಕ್ಕಾಗಿ ಹೋರಾಟ ನಡೆಸಿದ್ದು ಕಾರ್ಮಿಕ ಸಂಘದ ತೀರ್ಮಾನಕ್ಕೆ ವಿರುದ್ಧವಾಗಿ ಸಂಘದ ಉಪಾಧ್ಯಕ್ಷರು ಹಾಗೂ ಸಿಐಟಿಯು ರಾಜ್ಯ ಸಮಿತಿಯ ಪ್ರಧಾನ ಕಾರ್ಯದರ್ಶಿ 20‑9‑1972 ರಂದು ಕೈಗಾರಿಕಾವಾರು ಕೂಲಿ ಹೆಚ್ಚಳದ ಒಪ್ಪಂದಕ್ಕೆ ರುಜು ಹಾಕಿದರು. ಇದರಿಂದಾಗಿ ತೋಟದ ಕಾರ್ಮಿಕರ ಚಳವಳಿಗೆ ಮತ್ತು ಸಂಘಟಣೆಗೆ ತೀವ್ರ ಧಕ್ಕೆಯಾಯಿತು. 27‑12‑1973ರಂದು ತೋಟ ಕಾರ್ಮಿಕರು ಕೂಲಿಯನ್ನು ಪುನರ್ವಿಮರ್ಶೆ ಮಾಡಿ ಕೂಲಿ ಹೆಚ್ಚಿಸುವಂತೆಯೂ ಹಾಗೂ ಇನ್ನಿತರ ಬೇಡಿಕೆಗಳನ್ನು ಮುಂದಿಟ್ಟ ರಾಜ್ಯ ಪ್ಲಾಂಟೇಷನ್ ಇತಿಹಾಸದಲ್ಲಿ ಚಾರಿತ್ರಿಕವಾದಂತಹ ಮುಷ್ಕರ ಹಾಗೂ ಸಮಾವೇಶವನ್ನು ನಡೆಸಿದರು. ಚಿಕ್ಕಮಗಳೂರು, ಹಾಸನ ಜಿಲ್ಲೆಗಳ ಕಾಫಿ, ಟೀ ತೋಟಗಳ ಹಾಗೂ ದಕ್ಷಿಣ ಕನ್ನಡ ಜಿಲ್ಲೆಯ ರಬ್ಬರ್ ತೋಟಗಳ ಸುಮಾರು 48,000 ಕಾರ್ಮಿಕರು ಈ ಚಳವಳಿಯಲ್ಲಿ ಭಾಗವಹಿಸಿದ್ದರು. ಹಾಗೇ 28‑12‑1973 ಮತ್ತು 29‑12‑1973ರಂದು ಜಯಪುರದಲ್ಲಿ (ಚಿಕ್ಕಮಗಳೂರು) ಜಿಲ್ಲೆ ನಡೆದ ಸಮಾವೇಶದಲ್ಲಿ 422 ಪ್ರತಿನಿಧಿಗಳು ಭಾಗವಹಿಸಿದ್ದು, ಅಖಿಲ ಭಾರತ ಪ್ಲಾಂಟೇಷನ್ ಕಾರ್ಮಿಕರ ಒಕ್ಕೂಟದ ಪ್ರಧಾನ ಕಾರ್ಯದರ್ಶಿ ಮತ್ತು ರಾಜ್ಯಸಭಾ ಸದಸ್ಯರಾಗಿದ್ದ ಮನೋರಂಜನ್ ರಾಯ್ ಸಮಾವೇಶದ ಮುಖ್ಯ ಅತಿಥಿಯಾಗಿದ್ದರು.
ಈ ಮುಷ್ಕರ 31‑12‑1974ರವರೆಗೆ ಇದ್ದ ಹಿಂದಿನ ಒಪ್ಪಂದವನ್ನು ಗಾಳಿಗೆ ತೂರಿತು. ಸರ್ಕಾರದೊಂದಿಗೆ ಹಲವು ಸುತ್ತು ಮಾತುಕತೆ ನಡೆದು 28‑6‑1974ರಂದು ಹೊಸ ಒಪ್ಪಂದವಾಗಿದ್ದು ಕೂಲಿ ಹೆಚ್ಚಳವಾಯಿತು. 25‑5‑74ರಿಂದ 31‑5‑1974ರವರೆಗೆ ತೋಟ ಕಾರ್ಮಿಕರು ಅಖಿಲ ಭಾರತ ಪ್ಲಾಂಟೇಷನ್ ಕಾರ್ಮಿಕರ ಫೆಡರೇಷನ್ನಿನ ಕರೆಯಂತೆ ಬೇಡಿಕೆಗಳ ವಾರವನ್ನಾಗಿ ಆಚರಿಸಿದ್ದು ಪ್ಲಾಂಟೇಷನ್ ಲೇಬರ್ ಹಕ್ಕಿನಲ್ಲಿರುವ ಎಲ್ಲಾ ಸೌಲಭ್ಯಗಳನ್ನು ತೋಟ ಕಾರ್ಮಿಕರಿಗೆ ನೀಡಬೇಕೆಂದು ಹಕ್ಕೊತ್ತಾಯ ಮಾಡಿ ಸಂಸತ್ತಿಗೆ ಅರ್ಪಿಸಬೇಕಾದ ಸಾಮೂಹಿಕ ಮನವಿಗೆ ಸಹಿ ಸಂಗ್ರಹ ಮಾಡಿದರು. 26‑8‑1974ರಂದು ಸಹಿ ಸಂಗ್ರಹ ಪಟ್ಟಿಯನ್ನು ಸಂಸತ್ತಿಗೆ ಅರ್ಪಿಸಲಾಯಿತು. ಕೇಂದ್ರದಲ್ಲಿದ್ದ ಇಂದಿರಾ ಗಾಂಧಿಯವರ ಸರ್ಕಾರ 6‑7‑1974ರಂದು ಕಾರ್ಮಿಕರ ಕೂಲಿ ಸಂಬಂಧ ಒಂದು ಸುಗ್ರೀವಾಜ್ಞೆಯನ್ನು ಹೊರಡಿಸಿತು. ಅದರ ವಿರುದ್ಧವಾಗಿ ಕಾರ್ಮಿಕರ ಸಮಾವೇಶವೊಂದು ನವದೆಹಲಿಯಲ್ಲಿ 30‑8‑1974 ಹಾಗೂ 31‑8‑1974ರಂದು ನಡೆದವು. ಇದೇ ರೀತಿ ವಿರೋಧಿ ಪ್ರಾದೇಶಿಕ ಮಟ್ಟದ ಸಮಾವೇಶವೊಂದು ಚಿಕ್ಕಮಗಳೂರಿನಲ್ಲಿ 10‑11‑74 ಹಾಗೂ 11‑11‑74ರಂದು ನಡೆದವು. ಈ ಸಮಾವೇಶವನ್ನು ಜಂಟಿಯಾಗಿ ಸಿಐಟಿಯು ಜೊತೆ ಬ್ಯಾಂಕ್, ಜೀವವಿಮೆ, ಅಂಚೆ‑ತಂತಿ, ಪೌರ ಕಾರ್ಮಿಕರು, ರಾಜ್ಯ ಸರ್ಕಾರಿ ನೌಕರರು ಸಂಘಟಿಸಿದ್ದರು.
ಆ ಸಮಯದಲ್ಲಿ ನಡೆದಿದ್ದ ಚಾರಿತ್ರಿಕ ರೈಲ್ವೆ ಕಾರ್ಮಿಕರ ಮುಷ್ಕರವನ್ನು ಬೆಂಬಲಿಸಿ ಕೆ.ಪಿ.ಪಿ.ಡಬ್ಲ್ಯು.ಯು.ನ ಸದಸ್ಯರು 15‑5‑74ರಂದು ಮುಷ್ಕರ ಹೂಡಿದ್ದರು. ಹೀಗೆ, ಈ ಸಂಘವು ತಮ್ಮ ಬೇಡಿಕೆಗಳಿಗಾಗಿ ಹೋರಾಟ ನಡೆಸುವುದರೊಂದಿಗೆ ಇತರ ನ್ಯಾಯಬದ್ಧ ಹೋರಾಟಗಳಿಗೆ ಬೆಂಬಲ ಕೊಡುವ, ಸರ್ಕಾರದ ಕಾರ್ಮಿಕ ವಿರೋಧಿ, ಜನ ವಿರೋಧಿ ಕಾನೂನುಗಳ ವಿರುದ್ಧ ಹೋರಾಡುವ ಪ್ರವೃತ್ತಿಯನ್ನು ತೋಟ ಕಾರ್ಮಿಕರಲ್ಲಿ ಬೆಳೆಸಿದ್ದು ಗಮನಾರ್ಹ ಅಂಶವಾಗಿದೆ. ಚಿಕ್ಕಮಗಳೂರಿನ ಸಂಸ್ಥೆ ಟೀ ಪ್ಲಾಂಟೇಷನ್ನ 600 ಕಾರ್ಮಿಕರು ಕೆಲಸದಿಂದ ವಜಾ ಮಾಡಿದ್ದ 4 ಜನ ಕಾರ್ಮಿಕರನ್ನು ಪುನರ್ನೇಮಕ ಮಾಡಿಕೊಳ್ಳಬೇಕೆಂದು ಒತ್ತಾಯಿಸಿ 60 ದಿನಗಳ ಮುಷ್ಕರ ನಡೆಸಿದರು. ಇದು ಆರ್ಥಿಕ ಬೇಡಿಕೆಗಾಗಿ ಮಾಡಿದ ಹೋರಾಟವಾಗಿರದೆ ವಿಕ್ಟಿಮೈಸೇಷನ್ ವಿರುದ್ಧ ಹಾಗೂ ಕೆಲಸದ ಭದ್ರತೆಗಾಗಿ ನಡೆಸಿದ ಹೋರಾಟವಾಗಿದ್ದು ಇದು ರಾಜ್ಯದ ಪ್ಲಾಂಟೇಷನ್ ಕಾರ್ಮಿಕ ಚಳವಳಿಯ ಇತಿಹಾಸದಲ್ಲಿ ನಡೆದ ಅತ್ಯಂತ ದೀರ್ಘಕಾಲದ ಮುಷ್ಕರವಾಗಿದೆ.
ಆಂತರಿಕ ತುರ್ತು ಪರಿಸ್ಥಿತಿಯ ನಂತರ ಐಕ್ಯ ಹೋರಾಟಗಳನ್ನು ಸಂಘಟಿಸುವುದು ಕಷ್ಟವಾಯಿತು. 1980ರ ಕೊನೆಗೆ ದ್ವಿಪಕ್ಷೀಯ ಮಾತುಕತೆಗಳಲ್ಲಿ ಎಲ್ಲಾ ಕಾರ್ಮಿಕ ಸಂಘಗಳೂ ಒಂದೇ ನಿಲುವನ್ನು ತಳೆಯಲು ಸಾಧ್ಯವಾಗಿದ್ದು, ಆ ಸಮಯ ಚಾಲ್ತಿಯಲ್ಲಿದ್ದ ಒಪ್ಪಂದವನ್ನು ರದ್ದು ಮಾಡಿ ವೇತನ ಹೆಚ್ಚಳದ ಬೇಡಿಕೆಗಳನ್ನಿಟ್ಟು ತೋಟ ಕಾರ್ಮಿಕರು 20‑1‑1981ರಂದು ಮುಷ್ಕರ ನಡೆಸಿದರು. ಮುಖ್ಯವಾಗಿ ಸಿಐಟಿಯು, ಐಎನ್ಟಿಯುಸಿ, ಎಐಟಿಯುಸಿ, ಎಡಿಎಂಕೆ ಮತ್ತು ಸ್ವತಂತ್ರ ಕಾರ್ಮಿಕ ಸಂಘಗಳು ಜಂಟಿಯಾಗಿ ಈ ಮುಷ್ಕರಕ್ಕೆ ಕರೆ ನೀಡಿದ್ದು ಹೆಚ್ಚಿನ ಪ್ರಮಾಣದ ಕಾರ್ಮಿಕರ ಐಕ್ಯತೆಯನ್ನು ಸಾಧಿಸಲು ಸಾಧ್ಯವಾಯಿತು. ಈ ಮುಷ್ಕರದಲ್ಲಿ 80,000 ಕಾರ್ಮಿಕರು ಭಾಗವಹಿಸಿದ್ದುದು ವಿಶೇಷವಾಗಿತ್ತು.
1982ರಲ್ಲೂ ತೋಟ ಕಾರ್ಮಿಕರ ಮುಷ್ಕರ, ಸಭೆಗಳು ವೇತನ ಹೆಚ್ಚಳಕ್ಕಾಗಿ ನಡೆದಿದ್ದು 11‑12‑1982ರಂದು ಒಂದು ತಾತ್ಕಾಲಿಕ ಒಪ್ಪಂದವಾಯಿತು. ಆದರೆ ಹೆಚ್ಚಿನ ತೋಟ ಕಾರ್ಮಿಕರಿಗೆ ಈ ಒಪ್ಪಂದ ಒಪ್ಪಿಗೆಯಾಗಲಿಲ್ಲ. ಇದರಿಂದ ಆಗಿದ್ದ ಗುಂಡೂರಾವ್ ಸರ್ಕಾರದ ವಿರುದ್ಧ ತೋಟ ಕಾರ್ಮಿಕರು ಆಕ್ರೋಶಗೊಂಡರಲ್ಲದೆ, ರಾಜ್ಯ ವಿಧಾನಸಭೆಗೆ 6‑1‑1983 ರಂದು ನಡೆದ ಚುನಾವಣೆಯಲ್ಲಿ ಕಾಂಗೈ ಸರ್ಕಾರವನ್ನು ಸೋಲಿಸಿದರು. ಸೋಮವಾರ ಪೇಟೆಯಲ್ಲಿ ಸ್ವತಃ ಗುಂಡೂರಾವ್ ಸೋತರು. ಈ ಚುನಾವಣೆಯಲ್ಲಿ ಕೆ.ಪಿ.ಪಿ.ಡಬ್ಲ್ಯು.ಯು. ಮಹತ್ವವಾದ ಪಾತ್ರವಹಿಸಿತು. 1983ರಲ್ಲಿ ರಾಜ್ಯದಲ್ಲಿ ಜನತಾ ಸರ್ಕಾರ ಅಧಿಕಾರಕ್ಕೆ ಬಂದ ನಂತರವೂ ಚಳವಳಿ ಗಳು ಮುಂದುವರೆದವು. ಪ್ಲಾಂಟೇಷನ್ ಕಾರ್ಮಿಕ ಸಂಘಗಳ ಜಂಟಿ ಕ್ರಿಯಾ ಸಮಿತಿಯು ‘ಒಪ್ಪಂದ ಕೂಲಿ’ಯ ಏರಿಕೆಗಾಗಿ 9‑4‑1984ರಿಂದ 18‑1‑1984 ರವರೆಗೆ ವಿವಿಧ ಸ್ವರೂಪದ ಚಳವಳಿ ಮತ್ತು 19‑1‑1984ರಿಂದ ಅನಿರ್ದಿಷ್ಟ ಕಾಲದ ಮುಷ್ಕರಕ್ಕೆ ಕರೆ ನೀಡಿತ್ತು.
19‑1‑1984ರಿಂದ ನಡೆದ ಐಕ್ಯ ಮುಷ್ಕರದಲ್ಲಿ ಚಿಕ್ಕಮಗಳೂರು ಹಾಗೂ ಹಾಸನ ಜಿಲ್ಲೆಯ ಸುಮಾರು 75,000 ತೋಟ ಕಾರ್ಮಿಕರು ಭಾಗವಹಿಸಿದ್ದು ಒಂದು ದಾಖಲೆಯ ಮುಷ್ಕರವಾಗಿದೆ. ಈ ಮುಷ್ಕರದಿಂದಾಗಿ ತೋಟ ಕಾರ್ಮಿಕರಿಗೆ ತುಟ್ಟಿ ಭತ್ಯ ಸಿಕ್ಕಿತಲ್ಲದೆ ಕೂಲಿಯಲ್ಲಿ ಹೆಚ್ಚಳವಾಯಿತು.
1985ರ ನಂತರದಲ್ಲಿ ನಾವು ತೋಟ ಕಾರ್ಮಿಕರ ಚಳವಳಿಯಲ್ಲಿ ಅಂತಹ ಬಿರುಸುತನವನ್ನು ಕಾಣುವುದಿಲ್ಲ. ಹೀಗೆ ಏಕೀಕರಣದ ನಂತರ ತೋಟದ ಕಾರ್ಮಿಕರ ಚಳವಳಿ ಮತ್ತು ಸಂಘಟನೆಯಲ್ಲಿ ಕೆ.ಪಿ.ಪಿ.ಡಬ್ಲ್ಯು.ಯು.ನ ಪಾತ್ರ ಮಹತ್ವದ್ದಾಗಿದೆ. ಹಾಗೆ ತೋಟ ಕಾರ್ಮಿಕರ ಚಳವಳಿ ಹಾಗೂ ಸಂಘಟನೆಯನ್ನು ಕೈಗೊಳ್ಳುವ ಸಂಘಟಕರಿಗೆ ಕಾರ್ಯಕರ್ತರಿಗೆ ಅವಶ್ಯವಾಗಿ ಕಷ್ಟಸಹಿಷ್ಣುತೆ, ಎದೆಗಾರಿಕೆ, ತಾಳ್ಮೆ ಹಾಗೂ ಅಚಲವಾದ ಆಶಾವಾದಗಳ ಜೊತೆಗೆ ಸೇವಾ ಮನೋಭಾವ ಮತ್ತು ಜೀವನದಲ್ಲಿ ನಿರ್ದಿಷ್ಟ ಗುರಿ ಇರಲೇಬೇಕು ಎಂಬುದನ್ನು ಮನಗಾಣುತ್ತೇವೆ.
2000ರ ನಂತರ ಮಾರುಕಟ್ಟೆಯಲ್ಲಿ ಕಾಫಿಯ ಬೆಲೆ ತೀವ್ರ ಕುಸಿತ ಕಂಡಿದ್ದು, ಕಾಫಿ ಉದ್ದಿಮೆ ತತ್ತರಿಸಿ ಹೋಗಿದೆ. ಬೆಳೆಗಾರರು ಹಾಗೂ ಕಾರ್ಮಿಕರು ಇದರಿಂದಾಗಿ ತೀವ್ರ ಸಂಕಷ್ಟದ ದಿನಗಳನ್ನು ಎದುರಿಸುತ್ತಿದ್ದಾರೆ. ಕಾರ್ಮಿಕರು ಕಡಿಮೆ ಸಂಬಳದಿಂದ ಹಾಗೂ ಕೆಲಸದ ಕೊರತೆಯಿಂದಾಗಿ ಜೀವನ ನಿರ್ವಹಣೆ ಹೇಗೆಂದು ಚಿಂತಿಸುವಂತಾಗಿದೆ. 2000ದ ಹೊತ್ತಿಗೆ ಕಾಫಿ ಉದ್ದಿಮೆಯ ವಿವಿಧ ಸ್ತರಗಳಲ್ಲಿ 10 ಲಕ್ಷಕ್ಕೂ ಹೆಚ್ಚು ಕಾರ್ಮಿಕರು ಕಾರ್ಯ ನಿರ್ವಹಿಸುತ್ತಿದ್ದರು. ಕಾಫಿಗೆ ಗರಿಷ್ಠ ಬೆಲೆಯಿದ್ದಾಗ ಕಾರ್ಮಿಕರಿಗೂ ಯಥೇಚ್ಛ ಕೆಲಸ ಲಭ್ಯವಿದ್ದು ಶ್ರಮಕ್ಕೆ ತಕ್ಕಂತೆ ಕೈತುಂಬ ಹಣ ಕಾರ್ಮಿಕರಿಗೂ ಸಿಗುತ್ತಿತ್ತು. ನಂತರದ ದಿನಗಳಲ್ಲಿ ವಾರದಲ್ಲಿ ಮೂರು ದಿನಗಳ ಕೂಲಿ ಸಿಗುವುದು ಕಷ್ಟವಾಗಿದೆ. ಹಿಂದೆ 100ರಿಂದ 150 ರೂ. ದಿನಗೂಲಿ ಪಡೆಯುತ್ತಿದ್ದ ಕಾರ್ಮಿಕ ಕೇವಲ 30ರಿಂದ 50 ರೂ.ಗಳಿಗೆ ಕೆಲಸ ಮಾಡ ಬೇಕಾಯಿತು. ಜೊತೆಗೆ ಕೂಲಿ ಕೆಲಸವನ್ನು ಅರಸುತ್ತ ವಿಶೇಷವಾಗಿ ರಾಜ್ಯದ ಒಣ ಪ್ರದೇಶದಿಂದ ಕಾಫಿ ಬೆಳೆಯುವ ಜಿಲ್ಲೆಗಳಿಗೆ ಕಾರ್ಮಿಕರು ಬರುತ್ತಿದ್ದರು. ಅದು ಸಹ ಈಗ ಇಳಿಮುಖ ಕಂಡಿದ್ದು ಕಾರ್ಮಿಕರು ನಗರಗಳತ್ತ ವಲಸೆ ಹೋಗುವಂತಾಗಿದೆ. ವಿಷಾದದ ಸಂಗತಿಯೆಂದರೆ ಭಾರತದ ಅಥವಾ ಕರ್ನಾಟಕದ ಸಂಘಟಿತ ಕಾರ್ಮಿಕ ಚಳವಳಿಯು ಅಸಂಘಟಿತ ಕಾರ್ಮಿಕರಿಗಾಗಿ, ರೈತರಿಗಾಗಿ, ಕೃಷಿ ಕೂಲಿ ಕಾರ್ಮಿಕರಿಗಾಗಿ ಅಂತಹ ಹೋರಾಟವನ್ನೇನು ಮಾಡಿಲ್ಲ. ಅಲ್ಲೊಂದು ಇಲ್ಲೊಂದು ಚಳವಳಿಗಳು ಇದಕ್ಕೆ ಅಪವಾದ ಇರಬಹುದು.
ದೇಶದ ಕಾರ್ಮಿಕ ವರ್ಗದಲ್ಲಿ ಅಸಂಘಟಿತ ವರ್ಗವೇ ಹೆಚ್ಚಿನ ಸಂಖ್ಯೆಯಲ್ಲಿದ್ದು, ಗ್ರಾಮೀಣ ಪ್ರದೇಶದಲ್ಲಿ ನೆಲೆಸಿದೆ. ಗ್ರಾಮೀಣ ಭಾರತದ ಕೃಷಿ ಕಾರ್ಮಿಕರು ಹಾಗೂ ರೈತರು ತೀವ್ರವಾದ ಶೋಷಣೆ ಹಾಗೂ ದಬ್ಬಾಳಿಕೆಗೆ ಗುರಿಯಾಗಿದ್ದು, ಇವರಲ್ಲಿ ಅರ್ಧಕ್ಕಿಂತ ಹೆಚ್ಚು ಜನ ಬಡತನದ ರೇಖೆಗಿಂತ ಕೆಳಗಿದ್ದಾರೆ. ಹಾಗೆ ಕೃಷಿ ‑ಕಾರ್ಮಿಕರ ಮೇಲೆ ಹಲ್ಲೆ ನಡೆದಾಗಲೂ ಅವರ ನೆರವಿಗೆ ಕಾರ್ಮಿಕ ಸಂಘಗಳು ಹೋಗುವುದು ಅಪರೂಪ. ಮೊತ್ತ ಮೊದಲ ಬಾರಿಗೆ 4‑6‑1981ರಂದು ಮುಂಬಯಿಯಲ್ಲಿ ನಡೆದ ಅಖಿಲ ಭಾರತ ಕಾರ್ಮಿಕ ಸಂಘಗಳ ಸಮಾವೇಶವು ರೈತರ ಮತ್ತು ಕೃಷಿ ಕೂಲಿಕಾರರ ಬೇಡಿಕೆಗಳನ್ನು ಕಾರ್ಮಿಕ ಸಂಘಗಳ ಬೇಡಿಕೆಯಲ್ಲಿ ಸೇರಿಸಿದ್ದು, ಆ ಬೇಡಿಕೆಗಳಿಗಾಗಿ ಅದೇ ನವೆಂಬರ್ನಲ್ಲಿ 1981 ಪಾರ್ಲಿಮೆಂಟಿನ ಮುಂದೆ ಬೃಹತ್ ಕಾರ್ಮಿಕ ಪ್ರದರ್ಶನ ನಡೆಸಿತು.
ಜೀತದಾಳು ಪದ್ಧತಿ ರದ್ಧತಿ (1975)
ಜೀತದಾಳು ಪದ್ಧತಿಯ ಹೆಸರಿನಲ್ಲಿ ವಿಶೇಷವಾಗಿ ಕೃಷಿ ಕಾರ್ಮಿಕರನ್ನು ಆರ್ಥಿಕವಾಗಿ, ಸಾಮಾಜಿಕವಾಗಿ ಹಾಗೂ ದೈಹಿಕವಾಗಿ ನಮ್ಮ ಸಾಮಾಜಿಕ ವ್ಯವಸ್ಥೆಯಲ್ಲಿ ತಲತಲಾಂತರದಿಂದ ಶೋಷಣೆ ಮಾಡಲಾಗುತ್ತಿತ್ತು. ಜೀತದಾಳುಗಳು ಹಾಗೂ ಅವರ ಕುಟುಂಬದವರು ವಿಶೇಷವಾಗಿ ಭೂ ಮಾಲೀಕರಲ್ಲಿ (ದಣಿಗಳಲ್ಲಿ) ಯಾವುದೇ ಪ್ರತಿಫಲಾಪೇಕ್ಷೆಯಿಲ್ಲದೆ ಸದಾ ಆಜ್ಞಾಧಾರಕರಾಗಿ ಕೆಲಸ ಮಾಡಬೇಕಾಗಿತ್ತು. ಅವರ ದುಡಿಮೆಗೆ ತಕ್ಕನಾದ ಸಂಬಳವಾಗಲಿ ಅಥವಾ ಸೌಲಭ್ಯಗಳನ್ನಾಗಲಿ ಅವರು ಪಡೆಯುತ್ತಿರಲಿಲ್ಲ. ಅವರನ್ನು ಪ್ರಾಣಿಗಳಿಗಿಂತಲೂ ಕಡೆಯಾಗಿ ನೋಡಲಾಗುತ್ತಿತ್ತು. ಇಂತಹ ಒಂದು ಅನಿಷ್ಠ ಪದ್ಧತಿಯನ್ನು ನಿಷೇಧಿಸುವ ಸಲುವಾಗಿ ಭಾರತ ಸರ್ಕಾರ ತುರ್ತು ಪರಿಸ್ಥಿತಿಯ ಸಂದರ್ಭದಲ್ಲಿ ಮಹತ್ವದ ಕಾನೂನನ್ನು ಜಾರಿಗೊಳಿಸಿದ್ದು (25‑10‑1975) ರಾಜ್ಯಾದ್ಯಂತ ಲಕ್ಷಾಂತರ ಜೀತದಾಳುಗಳು ಭೂಮಾಲೀಕರ ಜೀತದಾಳುಗಳು ಶೋಷಣೆಯಿಂದ ಮುಕ್ತರಾದರು. ಹಾಗೂ ಅವರು ಭೂಮಾಲೀಕರಿಗೆ ನೀಡಬೇಕಿದ್ದ ಸಾಲವನ್ನು ಹಿಂದಿರುಗಿಸಬೇಕಾಗಿಲ್ಲವೆಂದು ಸರ್ಕಾರ ಸ್ಪಷ್ಟಪಡಿಸಿತ್ತು.
 
ಬಾಲ ಕಾರ್ಮಿಕರ ಪದ್ಧತಿ‑ರದ್ದತಿ (1986)
ರಾಜ್ಯದಲ್ಲಿ 2001ರ ಜನಗಣತಿಯ ಪ್ರಕಾರ 10 ಲಕ್ಷ (6ರಿಂದ 14 ವರ್ಷ) ಬಾಲ ಕಾರ್ಮಿಕರಿದ್ದಾರೆಂದು ತಿಳಿದುಬಂದಿದೆ. ಬಡತನ, ಸಾಮಾಜಿಕ ಪರಿಸ್ಥಿತಿ ಮತ್ತಿತರ ಹಲವಾರು ಕಾರಣಗಳಿಂದ ಮಕ್ಕಳು ಬಾಲಕಾರ್ಮಿಕರಾಗುತ್ತಿದ್ದಾರೆ. ಇದಕ್ಕೆ ಮುಕ್ತಿ ನೀಡುವ ನಿಟ್ಟಿನಲ್ಲಿ ಕೇಂದ್ರ ಸರ್ಕಾರವು ಇತ್ತೀಚೆಗೆ ಕಟ್ಟುನಿಟ್ಟಿನ ಕಾಯ್ದೆ ಕಾನೂನುಗಳನ್ನು ಮಾಡಿದ್ದು, ಇದೇ 10‑10‑2006ರಿಂದ ಜಾರಿಗೆ ಬಂದಿದೆ. ಈ ಕಾನೂನಿನ ಪ್ರಕಾರ ಬಾಲಕಾರ್ಮಿಕರನ್ನು ಹೊಂದಿರುವವರು ಜೈಲುವಾಸವನ್ನು ಅನುಭವಿಸಬೇಕಾಗುತ್ತದೆ.
ಕರ್ನಾಟಕದ ಪ್ರಮುಖ ಕಾರ್ಮಿಕ ನೇತಾರರು
ಕೆ.ಟಿ.ಬಾಷ್ಯಂ, ರಾಮಶರ್ಮ, ಎಂ.ಎಸ್.ರಾಮರಾವ್, ಎನ್.ಡಿ.ಶಂಕರ್, ಕಮಲಾದೇವಿ ಚಟ್ಟೋಪಾಧ್ಯಾಯ, ಎಂ.ಎಸ್.ಕೃಷ್ಣನ್, ಎಲ್.ಎನ್.ಉಪಾಧ್ಯಾಯ, ಬಿ.ವಿ.ಕಕ್ಕಿಲ್ಲಾಯ, ಎಸ್.ಸೂರ್ಯನಾರಾಯಣರಾವ್ (ಕಾಂ.ಸೂರಿ), ಜಿ.ಎನ್.ನಾಗರಾಜ್, ಬಿ.ಕೆ.ಸುಂದರೇಶ್, ಮೈಕೇಲ್ ಫರ್ನಾಂಡೀಸ್, ಸಿ.ನಂಜುಂಡಪ್ಪ, ಎಂ.ಸಿ.ನರಸಿಂಹನ್, ಎಂ.ಎನ್.ಅಡ್ಯಂತಾಯ, ಎಚ್.ವಿ.ಅನಂತಸುಬ್ಬರಾವ್, ಪಂಪಾಪತಿ, ಶ್ರೀರಾಮಲು, ವಾಸನ್, ವಿ.ಜಿ.ಕೆ.ನಾಯರ್, ಡಾ.ಕೆ.ರಾಧಾಕೃಷ್ಣ, ಜಾರ್ಜ್ ಫರ್ನಾಂಡೀಸ್, ಬಿ.ಆರ್.ವಿ.ರಾಜನ್ ಹಾಗೂ ಇತರರು.
ಕಾರ್ಮಿಕರ ಕಲ್ಯಾಣ
ಕಾರ್ಮಿಕರ ಚಳವಳಿ ಹಾಗೂ ಸಂಘಟನೆಯಿಂದಾಗಿ ಕಾರ್ಮಿಕರ ಶ್ರೇಯೋಭಿವೃದ್ದಿಗಾಗಿ ಕೇಂದ್ರ ಹಾಗೂ ರಾಜ್ಯ ಸರ್ಕಾರಗಳು ಹಲವಾರು ಕಾರ್ಯಕ್ರಮಗಳನ್ನು, ಕಾನೂನುಗಳನ್ನು ಕಾಲಕಾಲಕ್ಕೆ ಜಾರಿಗೊಳಿಸಿವೆ. ಕರ್ನಾಟಕದಲ್ಲಿ ಕಾರ್ಮಿಕರು ಹಾಗೂ ಅವರ ಕುಟುಂಬದವರ ಅಭಿವೃದ್ದಿಗಾಗಿ ರಾಜ್ಯಾದ್ಯಂತ 36 ಕಲ್ಯಾಣ ಕೇಂದ್ರಗಳನ್ನು ಸ್ಥಾಪಿಸಲಾಗಿದೆ. ಆದರೆ ಭಾರತದಲ್ಲಿ ಪ್ರಸ್ತುತ ಒಟ್ಟು 42 ಕೋಟಿಯಷ್ಟು ಕಾರ್ಮಿಕ ಶಕ್ತಿಯಿದ್ದು, ಇದರಲ್ಲಿ ಶೇ. 93ರಷ್ಟು ಕಾರ್ಮಿಕರು ಅಸಂಘಟಿತ ವಲಯದಲ್ಲಿ ಇದ್ದಾರೆ. ಇದರಿಂದ ಕೇವಲ ಶೇ.7ರಷ್ಟು ಕಾರ್ಮಿಕರು ಮಾತ್ರ ಸಂಘಟಿತ ವಲಯದಲ್ಲಿ ಇರುವುದಾಗಿ ತಿಳಿದುಬರುತ್ತದೆ (14‑8‑2006 ವಿ.ಕ.) ಇದರಿಂದ ಅವಶ್ಯಕವಾಗಿ ಕಲ್ಯಾಣ ಕಾರ್ಯಕ್ರಮಗಳನ್ನು ಹಮ್ಮಿಕೊಳ್ಳಬೇಕಾಗಿರುವುದು ಅಸಂಘಟಿತ ಕಾರ್ಮಿಕವಲಯದಲ್ಲಿ ಎಂಬುದು ನಾವು ಗಮನಿಸಬೇಕಾದ ಅಂಶ.
ಕಾರ್ಮಿಕ ಚಳುವಳಿ ಕ್ಷೀಣಿಸುತ್ತಿದೆಯೇ? ಏಕೆ?
ಪ್ರಸ್ತುತ ಕಾರ್ಮಿಕ ಚಳವಳಿ ತನ್ನ ಬಿರುಸುತನವನ್ನು ಕಳೆದುಕೊಂಡು ದುರ್ಬಲ ಗೊಳ್ಳುತ್ತಿರುವುದಾಗಿ ಕಂಡುಬರುತ್ತದೆ. ಇದಕ್ಕೆ ನಾವು ಹಲವಾರು ಕಾರಣಗಳನ್ನು ಕೊಡಬಹುದು. ವಿಶೇಷವಾಗಿ 1991ರಲ್ಲಿ ಸೋವಿಯತ್ ರಷ್ಯಾ ವಿಭಜನೆಗೊಂಡಾಗಿನಿಂದ ಕಾರ್ಮಿಕ ಶಕ್ತಿ ಕುಂದುತ್ತಾ ಹೋಯಿತು. ಕಮ್ಯೂನಿಸ್ಟರ ಪ್ರಬಲ ಶಕ್ತಿ ಕೇಂದ್ರವು ಇದರೊಂದಿಗೆ ನೀರಸವಾಯಿತು. ಜೊತೆಗೆ ಕಮ್ಯೂನಿಸ್ಟರು ಕಾರ್ಮಿಕ ವರ್ಗದಲ್ಲಿ ತಮ್ಮ ಶಕ್ತಿಯನ್ನು ಕಂಡುಕೊಂಡಿದ್ದರು. ಆ ಹಂತದಲ್ಲಿ ಹುಟ್ಟಿಕೊಂಡಿದ್ದೇ ಜಾಗತೀಕರಣ (ಗ್ಲೋಬಲೈಜೇಷನ್). ಜಾಗತೀಕರಣ ಶ್ರೀಮಂತ ದೇಶಗಳಿಗೆ ಉದಾರವಾದವಾಗಿ, ಬಡದೇಶಗಳಿಗೆ ನಿಯಂತ್ರಣವಾದವಾಗಿ ಬೆಳೆಯಿತು. ಈ ಬದಲಾವಣೆಯ ಹಂತದಲ್ಲಿ ವಿಶ್ವ ಆರ್ಥಿಕ ವ್ಯವಸ್ಥೆ ಹಾಗೂ ದೇಶದ ಆರ್ಥಿಕ ವ್ಯವಸ್ಥೆಯಲ್ಲಿಯೂ ಮಹತ್ವದ ಬದಲಾವಣೆಗಳಾಗುತ್ತಿವೆ. ಇದರಿಂದ ಕರ್ನಾಟಕವೂ ಹೊರತಾಗಿಲ್ಲ. ಈ ಬದಲಾದ ಆರ್ಥಿಕ ವ್ಯವಸ್ಥೆಯಲ್ಲಿ ಕೈಗಾರಿಕಾ ರಂಗ ಮಹತ್ವ ಕಳೆದುಕೊಂಡು ಕಾರ್ಪೊರೇಟ್ ವ್ಯವಸ್ಥೆ ಪ್ರಧಾನ ಸ್ಥಾನ ಪಡೆಯುತ್ತಿರುವುದನ್ನು ಎಲ್ಲರೂ ಗಮನಿಸುವಂತಹ ಅಂಶ. ನಾವು ಆಳವಾಗಿ ಈ ವ್ಯವಸ್ಥೆಯನ್ನು ಅವಲೋಕಿಸಿದಲ್ಲಿ ಕಾರ್ಪೊರೇಟ್ ವ್ಯವಸ್ಥೆಯಲ್ಲಿ ಕಾರ್ಮಿಕ ಚಳವಳಿಗಳು ದುರ್ಬಲಗೊಳ್ಳುತ್ತಿರುವುದು ಕಂಡುಬರುತ್ತದೆ. ಕಾರಣ ಕೈಗಾರಿಕಾ ರಂಗದಲ್ಲಿ ಕಾರ್ಮಿಕ ಚಳವಳಿಯಲ್ಲಿ ಇರುವಂತಹ ಹಿನ್ನೆಲೆ ಕಾರ್ಪೊರೇಟ್ ರಂಗದಲ್ಲಿ ಇಲ್ಲ. ಅಲ್ಲದೆ ಕಾರ್ಪೊರೇಟ್ ರಂಗವು ಮುಖ್ಯವಾಗಿ ಬೌದ್ದಿಕ ಶ್ರಮವನ್ನು ಅಪೇಕ್ಷಿಸುತ್ತದೆ ಹಾಗೂ ಇಲ್ಲಿ ಕಾರ್ಮಿಕರು ಕೇವಲ ನಿರ್ದಿಷ್ಟ ಉದ್ದೇಶಗಳಿಗಾಗಿಯೇ ಸಂಘಟಿತರಾಗುತ್ತಾರೆ.
1990ರ ದಶಕದ ಆರಂಭದಿಂದ ವಿಶೇಷವಾಗಿ ಆರ್ಥಿಕ ವ್ಯವಸ್ಥೆಯಲ್ಲಿ ಖಾಸಗೀಕರಣ ತನ್ನ ಬೇರುಗಳನ್ನು ವಿಸ್ತರಿಸುತ್ತಿದ್ದು ‘ಸಾಮಾಜಿಕ ನ್ಯಾಯ’ದ ಸ್ಥಾನವನ್ನು ‘ಲಾಭ’ ಆಕ್ರಮಿಸಿಕೊಂಡಿದ್ದು ಸಹಜವಾಗಿ ಕಾರ್ಪೊರೇಟ್ ರಂಗದ ಕಾರ್ಮಿಕರು ತಮ್ಮ ಬೌದ್ದಿಕ ಶ್ರಮಕ್ಕೆ ಹೆಚ್ಚಿನ ಲಾಭಾಂಶದ ರೂಪದಲ್ಲಿ ಹೆಚ್ಚಿನ ಸಂಬಳ, ವ್ಯವಸ್ಥೆ ಹಾಗೂ ಇನ್ನಿತರ ಸೌಲಭ್ಯಗಳನ್ನು ಹೊಂದಲು ಶಕ್ತರಿದ್ದಾರೆ. ಸಹಜವಾಗಿ ಇದು ಕಾರ್ಮಿಕ ಚಳವಳಿಯನ್ನು ದುರ್ಬಲಗೊಳಿಸುತ್ತದೆ ಎಂದರೆ ತಪ್ಪಿಲ್ಲ. ಹಾಗೆ ಹಿಂದೆ ಕೈಗಾರಿಕಾ ರಂಗದಲ್ಲಿದ್ದಂತಹ ಔದ್ಯೋಗಿಕ ವಾತಾವರಣವೇ ಕಾರ್ಮಿಕರಲ್ಲಿ ಸಮೂಹಪ್ರಜ್ಞೆಯನ್ನು ಹುಟ್ಟುಹಾಕುತ್ತಿತ್ತು. ಅದರ ಪ್ರಸ್ತುತದ ಕಾರ್ಪೊರೇಟ್ ವ್ಯವಸ್ಥೆ ಸಮೂಹಪ್ರಜ್ಞೆಯನ್ನೇ ಕಾರ್ಮಿಕರಲ್ಲಿ ಬೆಳೆಸುವುದಿಲ್ಲ.
ಕಾರ್ಮಿಕ ಚಳವಳಿಯ ಬಲವರ್ಧನೆಗೆ ಕಾರ್ಮಿಕಪರವಾದ ರಾಜಕೀಯ ಶಕ್ತಿ ಅತ್ಯವಶ್ಯಕ ಎಂಬುದನ್ನು ನಾವು ಹಿಂದಿನಿಂದಲೂ ಕಂಡುಕೊಂಡ ಅಂಶ. ಹಾಗೆ ಕಾರ್ಮಿಕ ಚಳವಳಿಯ ಹಿಂದಿನ ರಾಜಕೀಯ ಶಕ್ತಿ ಕುಂದುತ್ತಲೇ ಚಳವಳಿಯೂ ದುರ್ಬಲವಾಗುತ್ತದೆ. ಇದು ಜಾಗತಿಕ ಮಟ್ಟದಲ್ಲೂ ಹಾಗೂ ರಾಜ್ಯಮಟ್ಟದಲ್ಲಿಯೂ ಅನ್ವಯವಾಗುತ್ತದೆ. ಅಂತಹ ಸಂದರ್ಭದಲ್ಲಿ ‘ಕಾರ್ಮಿಕ ಹಿತ’ವೇ ಮೂಲತತ್ವ ಆಗಿರದ, ಆದರೆ ತಮ್ಮ ರಾಜಕೀಯ ಹಿತಕ್ಕೋಸ್ಕರ‑ಉನ್ನತಿಗೋಸ್ಕರ ಕಾರ್ಮಿಕ ಪರ ಕೆಲಸ ಮಾಡುತ್ತಿದ್ದ ರಾಜಕೀಯ ಪಕ್ಷಗಳಿಗೆ ಕಾರ್ಮಿಕರ ಹಿತ ಕಾಯಬೇಕಾದಂತಹ ಅನಿವಾರ್ಯತೆಯೂ ಉದ್ಭವಿಸುವುದಿಲ್ಲ.ೊಈಗ ಆಗುತ್ತಿರುವುದೂ ಅದೆ. ಹೇಳಬೇಕೆಂದರೆ ಭಾರತದ ರಾಜಕೀಯ ಪಕ್ಷಗಳು ರಾಜಕೀಯ ಅಧಿಕಾರವನ್ನು ಪ್ರಧಾನವಾಗಿಟ್ಟುಕೊಂಡು ಕಾರ್ಮಿಕರ ಹಿತವನ್ನು ಒಂದು ತಂತ್ರವನ್ನಾಗಿ ಇಟ್ಟುಕೊಂಡಿದ್ದೇವೆಯೇ ಹೊರತು ತತ್ವವನ್ನಾಗಿ ಅಲ್ಲ.
ಕೆಲವೊಂದು ಸನ್ನಿವೇಶದಲ್ಲಿ ಕಾರ್ಮಿಕ ಚಳವಳಿಯ ಹಿನ್ನೆಡೆಗೆ ಸ್ವತಃ ಕಾರ್ಮಿಕರೇ ಕಾರಣರಾಗಿದ್ದಾರೆ. ಬಹುತೇಕ ಚಳವಳಿಗಳ ಸಂದರ್ಭಗಳಲ್ಲಿ ಕಾರ್ಮಿಕ ನಾಯಕರುಗಳೇ ಸರ್ಕಾರದ ಅಥವಾ ಕೆಲಸ ತೆಗೆದುಕೊಳ್ಳುವ ಆಡಳಿತ ಮಂಡಳಿಗಳು ನೀಡುವ ಆಮಿಷಗಳಿಗೆ ಒಳಗಾಗಿ ಕಾರ್ಮಿಕ ಶಕ್ತಿಯನ್ನು ಒಡೆಯುವ ಕೆಲಸ ಮಾಡುತ್ತಾರೆ. ಇದು ಸಹಜವಾಗಿ ಕಾರ್ಮಿಕ ಚಳವಳಿಯ ಹಿನ್ನಡೆಗೆ ಕಾರಣವಾಗುತ್ತದೆ. ಹಾಗೇ ನಮ್ಮ ದೇಶದ ಮಾಲೀಕ ವರ್ಗವು ಮೊದಲು ಕಾರ್ಮಿಕ ನಾಯಕರನ್ನು ತನ್ನೆಡೆಗೆ ಸೆಳೆದುಕೊಳ್ಳಲು ಪ್ರಯತ್ನಿಸುವುದಲ್ಲದೆ, ಶೇ. 90 ಅದು ಯಶಸ್ವಿಯಾಗುತ್ತದೆಂದು ನಿಸ್ಸಂಶಯವಾಗಿ ಹೇಳಬಹುದು. ಒಂದು ಪಕ್ಷ ಕಾರ್ಮಿಕ ನಾಯಕರು ಆಮಿಷಕ್ಕೊಳಗಾಗದೆ ಮುಷ್ಕರವನ್ನು ಮುಂದುವರೆಸಿದರೆ ಮಾಲೀಕವರ್ಗ ತಕ್ಷಣದಲ್ಲಿ ಮಾತುಕತೆಗೆ ಮುಂದಾಗು ವುದಿಲ್ಲ. ಏಕೆಂದರೆ ಅವರಿಗೆ ನಮ್ಮ ದೇಶದ ಕಾರ್ಮಿಕ ಶಕ್ತಿ ಏನೆಂದು ತಿಳಿದಿದೆ. ಕಾರ್ಮಿಕರು ಜಾಸ್ತಿಯೆಂದರೆ 15 ದಿನ ಮುಷ್ಕರ ನಡೆಸಬಹುದು. ನಂತರ ಅವರು ಆರ್ಥಿಕ ಸಮಸ್ಯೆಗಳಿಂದಾಗಿ ಮುಷ್ಕರವನ್ನು ಮುಂದುವರೆಸಲು ಶಕ್ತರಿರುವುದಿಲ್ಲ. ಈ ರೀತಿ ಕಾರ್ಮಿಕ ಚಳವಳಿಗಳು ಮಾಲೀಕವರ್ಗದ ಮುಷ್ಟಿಯಲ್ಲಿರುತ್ತದೆ. ಇಂತಹ ಸಂದರ್ಭದಲ್ಲಿ ರಾಜಕೀಯ ಶಕ್ತಿಯ ಅವಶ್ಯಕತೆ ಬಹುಮಟ್ಟಿನದಾಗಿರುತ್ತದೆ. ಹಾಗೆ ರಾಜಕೀಯ ಶಕ್ತಿಗಳು ಜೊತೆಗೆ ಇರುವ ತನಕ ಕಾರ್ಮಿಕ ಚಳವಳಿಗಳು ಯಶಸ್ವಿಯಾಗುತ್ತವೆ.
ಪ್ರಸ್ತುತ ಸಂಘಟಿತ ವಲಯದ ಕಾರ್ಮಿಕರಲ್ಲಿ ಕಾರ್ಮಿಕ ಚಳವಳಿಗಳನ್ನು ಬೆಳೆಸಬೇಕೆಂಬ ಮನೋಭಾವವು ಇಲ್ಲದಿರುವುದು ಚಳವಳಿಯ ಹಿನ್ನೆಡೆಗೆ ಕಾರಣವಾಗಿದೆಯೆಂದರೆ ತಪ್ಪಲ್ಲ. ಖಾಯಂ ಉದ್ಯೋಗ ಹೊಂದಿರುವ ಕಾರ್ಮಿಕರು ಆರ್ಥಿಕವಾಗಿ ಬಲಾಢ್ಯರಿದ್ದು ಒಂದು ರೀತಿಯಲ್ಲಿ ಮಾಲೀಕರ ಗುಣಸ್ವಭಾವಗಳನ್ನು ಹೊಂದಿರುತ್ತಾರೆ. ಅಂತಹ ಸಂದರ್ಭದಲ್ಲಿ ನಾವು ಅವರಿಂದ ಕಾರ್ಮಿಕ ಚಳವಳಿಯನ್ನು ನಿರೀಕ್ಷಿಸಲಾಗುವುದಿಲ್ಲ. ಪ್ರಸ್ತುತ ಚಳವಳಿ ವಿಶೇಷವಾಗಿ ಅಗತ್ಯವಾಗಿರುವುದು ಅಸಂಘಟಿತ ವಲಯದ ಕಾರ್ಮಿಕರಿಗೆ ಮಾತ್ರ. ಅಸಂಘಟಿತರು ಸಂಘಟಿತರಾಗಿ ಕಾರ್ಮಿಕ ಚಳವಳಿಯನ್ನು ಬೆಳೆಸದೆ ಉಳಿಸದೆ ಹೋದರೆ ಕಾಲಾನುಕ್ರಮದಲ್ಲಿ ತಾವೇ ದುರ್ಬಲರಾಗಿ ಹಂತಹಂತವಾಗಿ ಶೋಚನೀಯ ಪರಿಸ್ಥಿತಿಯನ್ನು ತಂದುಕೊಳ್ಳುತ್ತೇವೆ ಎಂಬುದು ತಿಳಿದಿದ್ದಲ್ಲಿ ಮಾತ್ರ ಕಾರ್ಮಿಕ ಚಳವಳಿ ಭವಿಷ್ಯದಲ್ಲಿ ತನ್ನ ಅಸ್ತಿತ್ವವನ್ನು ಉಳಿಸಿಕೊಂಡು ಬಲವನ್ನು ಪ್ರದರ್ಶಿಸಬಹುದಾಗಿದೆ. ನಮ್ಮ ದೇಶದ ಕಾರ್ಮಿಕ ಕಾನೂನುಗಳು ಎಂಟು ದಶಕಗಳಷ್ಟು ಹಿಂದಿನ ಆರ್ಥಿಕ, ಸಾಮಾಜಿಕ, ರಾಜಕೀಯ ತಾಂತ್ರಿಕ ಪರಿಸ್ಥಿತಿಗಳಿಗೆ ಅನುಗುಣವಾಗಿದ್ದು, ಅವುಗಳನ್ನು ಪ್ರಸ್ತುತ ಪರಿಸ್ಥಿತಿಗೆ ಹೊಂದಿಕೊಳ್ಳುವ ಹಾಗೇ ಮಾನವೀಯ ರೀತಿಯಲ್ಲಿ ಮಾರ್ಪಾಡು ಮಾಡಬೇಕಿದೆ.
ಸಾಧಿಸಲಾಗದ ಕಾರ್ಮಿಕ ಐಕ್ಯ
ಭಾರತದಲ್ಲಿ ಅಥವಾ ಕರ್ನಾಟಕ ರಾಜ್ಯದಲ್ಲಿ ಹಲವಾರು ಕಾರ್ಮಿಕರ ಸಂಘಟನೆ ಗಳಿದ್ದರೂ ಅವರಲ್ಲಿನ ಒಡಕುಗಳಿಂದಾಗಿ ಕಾರ್ಮಿಕರ ಕಲ್ಯಾಣದಲ್ಲಿ ಹೆಚ್ಚಿನದನ್ನು ಸಾಧಿಸಲಾಗಿಲ್ಲ. ಈ ಕುರಿತು 1969ರಷ್ಟು ಹಿಂದೆಯೇ ನ್ಯಾಯಮೂರ್ತಿ ಶ್ರೀ ಪಿ.ಬಿ. ಗಜೇಂದ್ರಗಡಕ ಅವರ ಅಧ್ಯಕ್ಷತೆಯಲ್ಲಿ ನೇಮಕಗೊಂಡಿದ್ದ ರಾಷ್ಟ್ರೀಯ ಕಾರ್ಮಿಕ ಆಯೋಗವು ತನ್ನ ವರದಿಯಲ್ಲಿ ಕಾರ್ಮಿಕ ಸಂಘಟನೆಗಳ ಒಡಕನ್ನು ಕುರಿತು ಈ ರೀತಿ ಹೇಳಿದೆ:
ಸ್ವಾತಂತ್ರ್ಯಾನಂತರ ಯೂನಿಯನ್ಗಳೊಳಗೆ ರಾಜಕೀಯ ಆಧಾರಿತ ಮತಭೇದಗಳು ತೀವ್ರಗೊಂಡವು. ಇದ್ದ ಯೂನಿನ್ಗಳು ವಿಭಜಿತ ಗೊಳ್ಳುವುದು, ರಾಜಕೀಯ ಪಕ್ಷಗಳ ವಿಚಾರಗಳಿಗೆ ಸಹಾನುಭೂತಿಯುಳ್ಳ ಹೊಸ ಯೂನಿಯನ್ಗಳು ತಲೆ ಎತ್ತುವುದು ಎಲ್ಲ ಹಂತಗಳಲ್ಲಿ ಆಳವಾಗಿ ಬೇರುಬಿಟ್ಟಿದೆ. ಸೇವಾ ಭಾವನೆಯಿಂದ ಸಾರ್ವಜನಿಕ ಕ್ಷೇತ್ರದಲ್ಲಿ ಪ್ರವೇಶಿಸುವ ವ್ಯಕ್ತಿ‑ಆತನಿಗೆ ರಾಜಕೀಯ ಒಲವು ಇರಲಿ, ಇಲ್ಲದಿರಲಿ, ಯೂನಿಯನ್ಗಳನ್ನು ಸಾಮಾನ್ಯ ಕಾರ್ಮಿಕ ಸಂಪರ್ಕಕ್ಕೆ ತರಬಲ್ಲ. ಸೇವಾ ಭಾವನೆಯ ಕಲ್ಪನೆಯಲ್ಲೇ ವ್ಯತ್ಯಾಸ ಉಂಟಾದಾಗ ಈ ಕ್ಷೇತ್ರದಲ್ಲಿ ಪರಸ್ಪರ ವೈಮನಸ್ಯ ತಲೆದೋರುತ್ತದೆ (ಸ್ವಾತಂತ್ರ್ಯ‑ ಸ್ವರ್ಣ ರೇಖೆ, ಪ್ರ.ಸಂ., ಕೆ.ಅನಂತರಾಮರಾವ್ ವಿದ್ಯಾ ಪಬ್ಲಿಷಿಂಗ್ ಹೌಸ್, ಮಂಗಳೂರು, ಪು. 107).
ಜೊತೆಗೆ ಕಾರ್ಮಿಕರಲ್ಲಿ ಒಗ್ಗಟ್ಟನ್ನು ತರಲು ಯೂನಿಯನ್ಗಳಲ್ಲಿ ಆಂತರಿಕ ನೇತೃತ್ವ ವನ್ನು ಬೆಳೆಸಿ, ಪಕ್ಷ ರಾಜಕಾರಣ ಹಾಗೂ ಹೊರಗಿನವರ ಪ್ರಭಾವದಿಂದ ಯೂನಿಯನ್ಗಳನ್ನು ದೂರವಿಡಬೇಕೆಂದು ಸಲಹೆ ನೀಡಿತು. ಆದರೆ ಇದು ಸಾಧಿಸಲಾಗದ ಮಾತು. ಆದರೂ ಅಭಿಯಾನ ಸಮಿತಿಯ ರೂಪದಲ್ಲಿ ಆದಷ್ಟು ಸಂಘಟನೆಗಳನ್ನು ಒಂದೇ ವೇದಿಕೆಯ ಮೇಲೆ ತರಬೇಕೆನ್ನುವವರ ಪ್ರಯತ್ನದಿಂದಾಗಿ ‘ನ್ಯಾಷನಲ್ ಕೆಂಪೇನ್ ಕಮಿಟಿ’ ಎಂಬ ವೇದಿಕೆ ಅಸ್ತಿತ್ವಕ್ಕೆ ಬಂದಿತು. ಆದರೆ ಇಲ್ಲಿಯೂ ಪಕ್ಷ ರಾಜಕಾರಣ ನುಸುಳಿದ್ದ ರಿಂದ 1990ರಲ್ಲಿ ಇದು ಸಹ ಅವಸಾನಗೊಂಡಿತು.
ಹಾಗೆ 1994‑95ರಲ್ಲಿ ಹೊಸದಿಲ್ಲಿಯಲ್ಲಿ ಹೊಸ ಆರ್ಥಿಕ‑ಕೈಗಾರಿಕಾ ನೀತಿ ಕುರಿತಾದ ಒಂದು ವಿಚಾರ ಸಂಕೀರ್ಣದಲ್ಲಿ ಭಾಗವಹಿಸಿದ್ದ ಐಟಕ್ನ ಅಧ್ಯಕ್ಷರಾಗಿದ್ದ ಭಾರತ ಕಮ್ಯೂನಿಸ್ಟ್ ಪಕ್ಷದ ನಾಯಕರು ಹೀಗೆ ಕರೆ ನೀಡಿದರು:
ಭಾರತ ಟ್ರೇಡ್ ಯೂನಿಯನ್ ಚಳವಳಿಯು ಎರಡು ಕಂಬಿಗಳ ಮೇಲೆ ನಿಲ್ಲುವುದಗತ್ಯ. ಮೊದಲನೆಯದು ಈ ಹಿಂದಿನಂತೆ ಕಾರ್ಮಿಕರ ಹಕ್ಕುಗಳಿಗಾಗಿ ಹೋರಾಡುವುದು.  ಎರಡನೆಯದು ಬಹು ರಾಷ್ಟ್ರೀಯ ಕಂಪೆನಿಗಳ ಆಕ್ರಮಣದಿಂದ ನಮ್ಮ ದುರ್ಬಲ ಕೈಗಾರಿಕೆಗಳನ್ನು ರಕ್ಷಿಸಲು ಮುಂದಾಗುವುದು.
ಇದು ಕಾರ್ಮಿಕ ಸಂಘಟನೆ ಹಾಗೂ ಚಳವಳಿಯು ಪರಿವರ್ತನಾಶೀಲ ವಾಗಿರುವುದರ ಜೊತೆಗೆ ರಾಷ್ಟ್ರದ ಹಿತಾಸಕ್ತಿಯನ್ನು ಕಾಪಾಡಬೇಕೆಂಬುದನ್ನು ಪ್ರತಿಪಾದಿಸುತ್ತದೆ (ಸ್ವಾತಂತ್ರ್ಯ-ಸ್ವರ್ಣರೇಖೆ, ಪ್ರ.ಸಂ., ಕೆ.ಅನಂತರಾಮರಾವ್, ವಿದ್ಯಾ ಪಬ್ಲಿಷಿಂಗ್ ಹೌಸ್, ಮಂಗಳೂರು, ಪು. 112).
ಕರ್ನಾಟಕ ರಾಜ್ಯದಲ್ಲಿ ಕಾರ್ಮಿಕ ಸಂಘ ಚಳವಳಿ ಪ್ರಗತಿ ಸಾಧಿಸಿದೆಯಾದರೂ ಮಹಾರಾಷ್ಟ್ರ, ಗುಜರಾತ್, ಪಶ್ಚಿಮ ಬಂಗಾಳ, ಕೇರಳ ರಾಜ್ಯಗಳಿಗೆ ಹೋಲಿಸಿದಲ್ಲಿ ಅದು ಹೆಚ್ಚಿನ ಮಟ್ಟದಲ್ಲಿ ಬೆಳೆದಿಲ್ಲ ಎಂದು ತಿಳಿದುಬರುತ್ತದೆ. ಎಲ್ಲಾ ಕೈಗಾರಿಕೆಗಳಲ್ಲಿ ಅಥವಾ ಎಲ್ಲ ಜಿಲ್ಲೆಗಳಲ್ಲೂ ಕಾರ್ಮಿಕ ಸಂಘಗಳು ಒಂದೇ ರೀತಿಯಲ್ಲಿ ಬೆಳೆದಿಲ್ಲ. ಹಾಗೆ ಅಸ್ತಿತ್ವದಲ್ಲಿರುವ ಕಾರ್ಮಿಕ ಸಂಘಗಳಲ್ಲಿ ಎಲ್ಲಾ ಕಾರ್ಮಿಕರು ಸದಸ್ಯರಾಗಿಲ್ಲ ಹಾಗೂ ಅವು ಆರ್ಥಿಕವಾಗಿಯೂ ಸದೃಢವಾಗಿಲ್ಲ. ವಾಸ್ತವವಾಗಿ ಹೇಳಬೇಕೆಂದರೆ ಪ್ರಸ್ತುತ ಹಿಂದೆಂದಿಗಿಂತಲೂ ಕಾರ್ಮಿಕ ಸಂಘಟನೆ ಗಂಭೀರವಾದ ಸಮಸ್ಯೆಗಳನ್ನು ಎದುರಿಸುತ್ತಿದೆ. ಪ್ರಸ್ತುತದ ಉದಾರೀಕರಣ, ಜಾಗತೀಕರಣ, ಖಾಸಗೀಕರಣ ಕ್ರಿಯೆಗಳಲ್ಲಿ ಕಾರ್ಮಿಕರ ಹಿತರಕ್ಷಣೆಗೆ ಏನೂ ಮಹತ್ವವಿಲ್ಲ. ಮುಕ್ತ ಆರ್ಥಿಕ ನೀತಿಯನ್ನು ಪ್ರತಿಪಾದಿಸುತ್ತಿರುವ ಈ ಸಂದರ್ಭದಲ್ಲಿ ಪರಿಪೂರ್ಣ ಪೈಪೋಟಿಯ ಹೆಸರಿನಲ್ಲಿ ಕಾರ್ಮಿಕರ ಹಿತಾಸಕ್ತಿಯನ್ನು ಬದಿಗೊತ್ತಲಾಗಿದೆ. ಈ ಕಾರಣಕ್ಕಾಗಿ ಕಳೆದ 10‑15 ವರ್ಷಗಳಿಂದ ಸಾರ್ವಜನಿಕ ವಲಯದ ಉದ್ದಿಮೆಗಳ ಕಾರ್ಮಿಕ ಸಂಘಗಳು ಬಹುರಾಷ್ಟ್ರೀಯ ಕಂಪೆನಿಗಳ ಮುಕ್ತ ಪ್ರವೇಶ ಕುರಿತು ತಾತ್ವಿಕ ವಿರೋಧ ಪ್ರತಿಭಟನೆ ವ್ಯಕ್ತಪಡಿಸುತ್ತಿರುವುದು ಗಮನಾರ್ಹ ವಿಷಯವಾಗಿದೆ.
ಕರ್ನಾಟಕದಲ್ಲಿನ ಕಾರ್ಮಿಕ ಚಳವಳಿ ಕುರಿತಂತೆ ಅಂಕಿ–ಅಂಶಗಳು ಏನು ಹೇಳುತ್ತವೆ?
ಕರ್ನಾಟಕವು ಕೈಗಾರಿಕಾ ರಂಗದಲ್ಲಿ ಧರಣಿ, ಪ್ರತಿಭಟನೆ, ಹೋರಾಟ, ಮುಷ್ಕರಗಳಿಂದ ಮುಕ್ತವಾಗಿಲ್ಲವಾದರೂ ಬೇರೆ ರಾಜ್ಯಗಳಿಗೆ ಹೋಲಿಸಿದಲ್ಲಿ ಅವುಗಳ ಪ್ರಮಾಣ ಇಲ್ಲಿ ಬಹಳ ಕಡಿಮೆಯೆಂದು ಅಂಕಿ-ಅಂಶಗಳು ತಿಳಿಸುತ್ತವೆ. ಕರ್ನಾಟಕದ ಕಾರ್ಮಿಕ ಇಲಾಖೆ 1997ರಲ್ಲಿ ನೀಡಿದ ಅಂಕಿ-ಅಂಶಗಳ ಪ್ರಕಾರ ರಾಜ್ಯದಲ್ಲಿ ಕೇವಲ 17 ಹೋರಾಟಗಳು ನಡೆದಿದ್ದು, ಕೇವಲ 9 ಬೀಗಮುದ್ರೆ ಪ್ರಕರಣಗಳು ಮಾತ್ರ ದಾಖಲಾಗಿವೆ. ಅದೇ ಸಮಯದಲ್ಲಿ ಮಹಾರಾಷ್ಟ್ರದಲ್ಲಿ‑208, ಗುಜರಾತ್ನಲ್ಲಿ‑127 ಮತ್ತು ಆಂಧ್ರ ಪ್ರದೇಶದಲ್ಲಿ‑119 ಮುಷ್ಕರಗಳು ನಡೆದಿವೆ. ಅಲ್ಲದೆ ಆಂಧ್ರ ಪ್ರದೇಶದಲ್ಲಿ‑256 ಹಾಗೂ ಪಶ್ಚಿಮ ಬಂಗಾಳದಲ್ಲಿ‑98 ಲಾಕ್ಔಟ್ ಪ್ರಕರಣಗಳು ದಾಖಲಾಗಿವೆ (11‑1‑ 2006 ವಿ.ಕ. ಮಾಹಿತಿ).
ಇತ್ತೀಚಿನ ಮುಷ್ಕರ ಹೋರಾಟಗಳನ್ನು ಅವಲೋಕಿಸಿದಲ್ಲಿ ಉದ್ಯಮ ವಲಯದ ವ್ಯಾಜ್ಯಗಳ ಸಂಖ್ಯೆ ಅಧಿಕಗೊಳ್ಳುತ್ತಿವೆ. 1998ರವರೆಗೆ ರಾಜ್ಯದಲ್ಲಿ 2600 ಕೈಗಾರಿಕಾ ವ್ಯಾಜ್ಯಗಳು ದಾಖಲಾಗಿದ್ದು, ಅವುಗಳಲ್ಲಿ 1216 ನ್ಯಾಯಾಲಯದಲ್ಲಿವೆ. ಹಾಗೆ 365 ಪ್ರಕರಣಗಳನ್ನು ಇತ್ಯರ್ಥಗೊಳಿಸಲಾಗಿದ್ದು 190 ಪ್ರಕರಣಗಳನ್ನು ಹಿಂದಕ್ಕೆ ಪಡೆಯಲಾಗಿದೆ(11‑1‑2006 ವಿ.ಕ.ಮಾಹಿತಿ). ಇಲ್ಲಿ ಒಂದಲ್ಲ ಒಂದು ಕಾರಣಕ್ಕೆ ಹೆಚ್ಚಿನ ಕೈಗಾರಿಕೆಗಳು ಮುಚ್ಚುತ್ತಿದ್ದು (ಕ್ಲೋಷರ್) ಕಾರ್ಮಿಕರು ಮುಷ್ಕರಕ್ಕಿಳಿಯುತ್ತಿದ್ದಾರೆ. ಇತ್ತೀಚೆಗೆ ಟೀಮ್ಲೀಸ್ ಸಂಸ್ಥೆ ಕಾರ್ಮಿಕರ ಸ್ಥಿತಿಗತಿಗಳ ಕುರಿತು ದೇಶಾದ್ಯಂತ ವಿಸ್ತೃತ ಸಮೀಕ್ಷೆಯನ್ನು ಕೈಗೊಂಡಿದ್ದು, ಬೇರೆ ರಾಜ್ಯಗಳಿಗೆ ಹೋಲಿಸಿದಲ್ಲಿ ಕರ್ನಾಟಕದಲ್ಲಿ ಅತ್ಯುತ್ತಮ ಕಾರ್ಮಿಕಸ್ನೇಹಿ ವಾತಾವರಣವಿದೆ ಎಂದು ಪ್ರಸ್ತುತಪಡಿಸಿದೆ. ಜೊತೆಗೆ ಕರ್ನಾಟಕವು ಕಾರ್ಮಿಕ ಕಾನೂನುಗಳ ಅನುಷ್ಠಾನದಲ್ಲಿಯೂ ಅಗ್ರಸ್ಥಾನದಲ್ಲಿದೆ ಎಂದು ತಿಳಿಸಿದೆ(14‑8‑2006, ವಿ.ಕ.ಮಾಹಿತಿ). ಹಾಗೇ ಪ್ರಸ್ತುತದ ಕಾರ್ಮಿಕ ಕಾನೂನುಗಳಲ್ಲೂ ಬದಲಾವಣೆ ತರಬೇಕೆಂದು ಹೇಳಿರುವ ಅದು ಕಾರ್ಮಿಕ ವ್ಯವಹಾರಗಳಲ್ಲಿ ಕೇಂದ್ರ ಸರ್ಕಾರದ ಹಿಡಿತವನ್ನು ಆದಷ್ಟು ಕಡಿಮೆಗೊಳಿಸಿ ರಾಜ್ಯಗಳಿಗೆ ಹೆಚ್ಚಿನ ಅಧಿಕಾರ ನೀಡ ಬೇಕೆಂದು ಸಲಹೆ ಕೊಟ್ಟಿದೆ.
ಪ್ರಸ್ತುತ ಕರ್ನಾಟಕದ ಬೃಹತ್ ಕೈಗಾರಿಕೆಗಳ ಪರಿಸ್ಥಿತಿಯಾದರೂ ಹೇಗಿದೆ?
ಒಟ್ಟಾರೆ ಇಡೀ ದೇಶದ ಕೈಗಾರಿಕಾ ಮತ್ತು ಉದ್ಯೋಗ ರಂಗದ ಸ್ಥಿತಿಯೇ ನಿರಾಶಾದಾಯಕವಾಗಿದೆ. ಕರ್ನಾಟಕದ ಅನೇಕ ಪ್ರಸಿದ್ಧ ಕೈಗಾರಿಕೆಗಳು ಮತ್ತು ಉದ್ದಿಮೆಗಳು ಅವಸಾನ ಕಂಡಿದ್ದು ಇಡೀ ಕೈಗಾರಿಕಾ ವಾತಾವರಣವೇ ಮಸುಕಾಗಿದೆ. ಕೆಲವು ಬೃಹತ್ ಉದ್ದಿಮೆಗಳಂತೂ ಅನ್ಯಾಯದ ಸಾವನ್ನೇ ಕಂಡಿವೆ. ಇದರಿಂದಾಗಿ ಕಾರ್ಮಿಕ ವರ್ಗದ ಮೇಲೆ ಆಗುವ ಪರಿಣಾಮಗಳನ್ನು ಊಹಿಸಲು ಅಸಾಧ್ಯ.
ರಾಷ್ಟ್ರೀಯ ಯೋಜನಾ ಆಯೋಗದ ಮಾಜಿ ಸದಸ್ಯರಾಗಿದ್ದ ಎಲ್.ಸಿ.ಜೈನ್ ಈ ಕುರಿತು ಹೀಗೆ ಹೇಳಿದ್ದಾರೆ:
ಒಂದು ಕೈಗಾರಿಕೆ ಮುಚ್ಚಿದಾಗ ಅವುಗಳ ಮಾಲೀಕರಿಗೆ ಹಣ ಹೂಡಿದವರಿಗೆ ಯಾವ ನಷ್ಟವೂ ಆಗುವುದಿಲ್ಲ. ಲಗುಬಗೆಯಿಂದ ಅವರೆಲ್ಲ ತಮ್ಮ ಬಂಡವಾಳ ವಾಪಸ್ ಪಡೆದು ಬೇರೆ ಕಡೆ ತೊಡಗಿಸಿಕೊಳ್ಳುತ್ತಾರೆ. ಆದರೆ ಬಡ ಕಾರ್ಮಿಕನಿಗೆ ಮಾತ್ರ ಇದು ಅತ್ಯಂತ ಕ್ರೂರವಾಗಿ ಪರಿಣಮಿಸುತ್ತದೆ. ಸಂಸಾರ ಬೀದಿಗೆ ಬರುತ್ತದೆ. ಫ್ಯಾಕ್ಟರಿ ಮುಚ್ಚುವ ಹಿಂದಿನ ದಿನವೂ ವಿಷಯ ತಿಳಿಯದೆ ಅಂಧಕಾರದಲ್ಲಿದ್ದು ಹತಾಶೆ, ಅವಮಾನ ಅನುಭವಿಸಬೇಕಾಗುತ್ತದೆ.
ಬಹುತೇಕ ಪ್ರಕರಣಗಳಲ್ಲಿ ಸಾರ್ವಜನಿಕ ಉದ್ದಿಮೆಗಳನ್ನು ಸರಿಯಾಗಿ ನಿಭಾಯಿಸಲಾಗದೆ ಮುಳುಗಿಸಿದ ಕೀರ್ತಿ ಸರ್ಕಾರಕ್ಕೆ ಸಲ್ಲುತ್ತದೆ. ಬೀದಿಗೆ ಬಿದ್ದ ಕಾರ್ಮಿಕರನ್ನು ಚೇತರಿಸಿ ನಿಲ್ಲಿಸಲು ಸಹ ಸರಕಾರ ವಿಫಲಗೊಂಡಿದೆ. ಆರ್ಥಿಕ ಸುಧಾರಣೆಗಳು, ಉದಾರೀಕರಣ ಮತ್ತು ಜಾಗತೀಕರಣಗಳಾಗಿ ಹತ್ತು ವರ್ಷ ಕಳೆದರೂ ಉದ್ಯೋಗ ಸೃಷ್ಟಿ ಮಾತ್ರ ಶೂನ್ಯ ಸ್ಥಿತಿ ತಲುಪಿದೆ. ಯೋಜನಾ ಆಯೋಗದ 1991‑2001 ಅವಧಿಯ ಪ್ರಗತಿ, ಸುಧಾರಣೆಗಳನ್ನು ವಿಮರ್ಶಿಸಿದಾಗ ಕಂಡುಬಂದ ಕಹಿಸತ್ಯ ಇದು. ಉದ್ಯೋಗ ನೀಡಿಕೆ’ಯ ಜವಾಬ್ದಾರಿ ಅದರ ಮೇಲಿದ್ದರೂ ಸರಕಾರ ಕೈಚೆಲ್ಲಿ ‘ಎಕ್ಸಿಟ್ ಪಾಲಿಸಿ’ಯತ್ತ ಧ್ಯಾನ ಮೂಡಿಸಿದೆ. ದೇಶದ ಆರ್ಥಿಕ ಸ್ಥಿತಿ ಬಂಡವಾಳ ಹೂಡಿಕೆಯನ್ನು ಬೇಡುತ್ತಿರುವಾಗ ಅದು ಬಂಡವಾಳ ಹಿಂತೆಗೆದತ್ತ ಮುಖ ಮಾಡಿದೆ ಎನ್ನುವುದೂ ಸನ್ನಿವೇಶದ ದೊಡ್ಡ ವ್ಯಂಗ್ಯ(ವಿ. ಕ., 1‑8‑2004).
ಪ್ರಸ್ತುತ ರಾಜ್ಯದಲ್ಲಿ 92 ಸಾರ್ವಜನಿಕ ಉದ್ದಿಮೆಗಳು ಕಾರ್ಯ ನಿರ್ವಹಿಸುತ್ತಿದ್ದು ಲಾಭ ಮಾಡಿರುವ ಉದ್ದಿಮೆಗಳು 45, ನಷ್ಟದ ಉದ್ದಿಮೆಗಳ ಸಂಖ್ಯೆ 35, ಲಾಭ ನಷ್ಟವಿಲ್ಲದ ಉದ್ದಿಮೆಗಳು 8, ಲಾಭ ಹೆಚ್ಚಳ 18, ಕಡಿಮೆ ಲಾಭ 16, ನಷ್ಟದ ಬಳಿಕ ಲಾಭ 10, ನಷ್ಟ ಹೆಚ್ಚಳ 15, ನಷ್ಟ ಕಡಿಮೆ 14, ಲಾಭದ ಬಳಿಕ ನಷ್ಟದತ್ತ ಸಾಗಿರುವ ಉದ್ದಿಮೆಗಳು 6(2‑2‑2006, ವಿ.ಕ.). ರಾಜ್ಯದಲ್ಲಿ ಪ್ರಸ್ತುತ ವಿಶೇಷವಾಗಿ ಮಾಹಿತಿ ತಂತ್ರಜ್ಞಾನಕ್ಕೆ ಪ್ರಾಮುಖ್ಯತೆ ನೀಡಲಾ ಗುತ್ತಿದ್ದು, ಬೃಹತ್ ಕೈಗಾರಿಕೆಗಳು ಅಸ್ತಿತ್ವವನ್ನೇ ಕಳೆದುಕೊಳ್ಳುತ್ತಿವೆ. ಉದಾಹರಣೆಗೆ ಬೆಂಗಳೂರಿನಲ್ಲಿ ಪ್ರಸ್ತುತ 1,500ಕ್ಕೂ ಹೆಚ್ಚು ಐ.ಟಿ. ಕಂಪೆನಿಗಳಿದ್ದು 2,85 ಲಕ್ಷ ಜನರು ಇಲ್ಲಿ ಉದ್ಯೋಗ ಮಾಡುತ್ತಿದ್ದಾರೆ. ವಾರಕ್ಕೆ 4 ಹೊಸ ಐ.ಟಿ. ಕಂಪೆನಿಗಳು ಪ್ರಾರಂಭವಾಗುತ್ತಿದೆ. 2,00,000ಕ್ಕೂ ಹೆಚ್ಚು ಜೈವಿಕ ತಂತ್ರಜ್ಞಾನದ ಕೆಲಸಗಾರರಿದ್ದಾರೆ. ವಾರ್ಷಿಕ ಬೆಳವಣಿಗೆಯ ದರ ಶೇ.30ರಷ್ಟು ಇದೆ(ವಿ.ಕ., 6‑11‑2005).
ಹುಬ್ಬಳ್ಳಿ, ಧಾರವಾಡದಲ್ಲಿ 20 ಬೃಹತ್ ಹಾಗೂ ಮಧ್ಯಮ ಕೈಗಾರಿಕೆಗಳಿವೆ ಎಂದು 2001ರ ಸಮೀಕ್ಷೆ ತಿಳಿಸುತ್ತಿದ್ದರೂ ಒಂದು ಕಾಲಕ್ಕೆ ಉತ್ತಮವಾಗಿ ಕಾರ್ಯ ನಿರ್ವಹಿಸುತ್ತಿದ್ದ ಕಾರ್ಖಾನೆಗಳು ಪ್ರಸ್ತುತ ಕೇವಲ ಕಾಗದದ ಮೇಲೆ ಅಸ್ತಿತ್ವದಲ್ಲಿವೆ ಎಂಬುದನ್ನು ಗಮನಿಸಬೇಕು. ಸುವರ್ಣ ಯುಗವನ್ನು ಆಚರಿಸಿದ್ದ ಮಂಗಳೂರು ಹೆಂಚು ಉದ್ಯಮ ಪ್ರಸ್ತುತ ಜೀವನ್ಮರಣ ಹೋರಾಟ ನಡೆಸಿದೆ. ಈಗ ಮಂಗಳೂರಿನಲ್ಲಿ ಬೆರಳೆಣಿಕೆಯಷ್ಟು ಹೆಂಚು ಕಾರ್ಖಾನೆಗಳಿವೆ. 70ರ ದಶಕದಲ್ಲಿ ದಕ್ಷಿಣ ಕನ್ನಡ ಜಿಲ್ಲೆಯಲ್ಲಿ 43 ಹೆಂಚಿನ ಕಾರ್ಖಾನೆಗಳಿದ್ದು ಸಾವಿರಾರು ಕಾರ್ಮಿಕರಿಗೆ ಆಸರೆ ನೀಡಿದ್ದವು. ಆದರೆ ಅಲ್ಲಿ ಕೇವಲ 5 ಕಾರ್ಖಾನೆಗಳು ಕಾರ್ಯ ನಿರ್ವಹಿಸುತ್ತಿವೆ. ಇಲ್ಲಿ ಕಚ್ಚಾ ವಸ್ತುಗಳ ಮಾರುಕಟ್ಟೆಯ ಸಮಸ್ಯೆಯೂ ಇದೆ.
ಎಣ್ಣೆ ಉತ್ಪಾದನೆಗೆ ಪ್ರಸಿದ್ಧವಾಗಿದ್ದ ವಿಜಾಪುರದ ಎಣ್ಣೆ ಗಿರಣಿಗಳು ಜಾಗತೀಕರಣ ದಿಂದಾಗಿ ತತ್ತರಿಸಿಹೋಗಿವೆ. 1990ರವರೆಗೆ ಉಚ್ಛ್ರಾಯ ಸ್ಥಿತಿಯಲ್ಲಿದ್ದ ಎಣ್ಣೆ ಉದ್ಯಮ ವಿದೇಶಿ ಎಣ್ಣೆ ಉತ್ಪನ್ನಗಳು ದೇಶಿಯ ಮಾರುಕಟ್ಟೆಯನ್ನು ಪ್ರವೇಶಿಸಿದ ಕಾರಣ ನಲುಗಿತು. ರಾಜ್ಯ ಸರ್ಕಾರದ ಪ್ರತಿಷ್ಠಿತ ಉದ್ದಿಮೆಯಾಗಿದ್ದ ಎನ್.ಜಿ.ಇ.ಎಫ್. ಸಾವಿನ ಅಂಚನ್ನೇ ಕಂಡಿದೆ. (2002) ಅಲ್ಲಿ ಒಂದು ಸಮಯದಲ್ಲಿ 7000 ಕಾರ್ಮಿಕರಿದ್ದರು. ರಾಜ್ಯದಲ್ಲಿರುವ 40 ಸಹಕಾರಿ ಸಕ್ಕರೆ ಕಾರ್ಖಾನೆಗಳಲ್ಲಿ 8 ಕಾರ್ಖಾನೆಗಳು ಸಂಪೂರ್ಣವಾಗಿ ಮುಚ್ಚಿಹೋಗಿದ್ದು, 7 ಕಾರ್ಖಾನೆಗಳು ಕಬ್ಬು ಅರೆಯದೆ ಸ್ಥಗಿತಗೊಂಡಿದೆ.
ಕುದುರೆಮುಖದಲ್ಲಿ ಗಣಿಗಾರಿಕೆ ಸ್ಥಗಿತಗೊಂಡು (2005) ಸುಮಾರು 2000 ಸಾವಿರ ಕಾರ್ಮಿಕರು ಅತಂತ್ರ ಪರಿಸ್ಥಿತಿ ಎದುರಿಸಬೇಕಾಗಿದೆ. ಕೆಜಿಎಫ್ನಲ್ಲಿ ಗಣಿ ಆರಂಭವಾದ ದಿನಗಳಲ್ಲಿ ಸುಮಾರು 1 ಲಕ್ಷ ಕಾರ್ಮಿಕರು ಕಾರ್ಯ ನಿರ್ವಹಿಸುತ್ತಿದ್ದರು. 2001ರ ಮಾರ್ಚ್ನಲ್ಲಿ ಗಣಿ ಮುಚ್ಚಿದಾಗ ಇದ್ದ ಕಾರ್ಮಿಕರ ಸಂಖ್ಯೆ ಕೇವಲ 4,000 1941ರಷ್ಟು ಹಿಂದೆಯೇ ಸಣ್ಣ ಪಟ್ಟಣ ಹರಿಹರದಲ್ಲಿ ಖಾಸಗಿಯಾಗಿ ಮೈಸೂರು ಕಿರ್ಲೋಸ್ಕರ್ ಕಂಪೆನಿ ಪ್ರಾರಂಭಿಸಿದ್ದು ವಿಶ್ವದಾದ್ಯಂತ ಹೆಸರು ಗಳಿಸಿತ್ತು. ಅದು ಮುಚ್ಚಿದ ವೇಳೆ(2001) 1,500 ಕಾರ್ಮಿಕರಿದ್ದರು.
ಹೀಗೆ ಆಧುನಿಕ ಕೈಗಾರಿಕಾ ಬೆಳವಣಿಗೆಯ ಹೊಸ ಸೃಷ್ಟಿಯಲ್ಲೇ ಕಾರ್ಮಿಕ ವರ್ಗದ ಶೋಷಣೆ ಅಂತರ್ಗತವಾಗಿದ್ದು, ಆಳುವವರ್ಗ ಹಾಗೂ ಬಂಡವಾಳಶಾಹಿಗಳ ದಮನ ಕಾಂಡದ ಎದುರು ಸೆಟೆದು ನಿಂತು ನ್ಯಾಯ, ಸಮಾನತೆ, ಬಿಡುಗಡೆ ಹಾಗೂ ಜೀವನ ಮಟ್ಟದ ಸುಧಾರಣೆಗಾಗಿ ಕಾರ್ಮಿಕ ವರ್ಗ ನಡೆಸಿದ ಚರಿತ್ರಾರ್ಹ ಹೋರಾಟಗಳು ಹಾಗೂ ಅವುಗಳು ತಂದ ಆರ್ಥಿಕ, ಸಾಮಾಜಿಕ ಬೆಳವಣಿಗೆಗಳನ್ನು ಯಾರು ನಿರಾಕರಿಸುವಂತಿಲ್ಲ ಹಾಗೂ ನಿರ್ಲಕ್ಷಿಸುವಂತಿಲ್ಲ.
ಪರಾಮರ್ಶನ ಗ್ರಂಥಗಳು ಹಾಗೂ ಲೇಖನಗಳು
1. ಕನ್ನಡ ವಿಷಯ ವಿಶ್ವಕೋಶ – ಮೈಸೂರು: ಪ್ರಸಾರಾಂಗ,ಮೈಸೂರು ವಿಶ್ವವಿದ್ಯಾಲಯ,.
2. ಚಂದ್ರಶೇಖರ್ ಎಸ್.(ಸಂ), ಕರ್ನಾಟಕ ಚರಿತ್ರೆ-ಸಂ.7, ವಿದ್ಯಾರಣ್ಯ: ಪ್ರಸಾರಾಂಗ, ಕನ್ನಡ ವಿಶ್ವವಿದ್ಯಾಲಯ, ಹಂಪಿ.
3. ನಂಜುಂಡಪ್ಪ ಸಿ., ಕಾರ್ಮಿಕ ಚಳವಳಿಯ ಕುರಿತು
4. ಸಮತಾ ಬಿ., ದೇಶಮಾನೆ ಬಿ., ಜಾಗೃತಿ ಬಿ.ದೇಶಮಾನೆ, ಅಂಬೇಡ್ಕರ್ ದೃಷ್ಟಿಯಲ್ಲಿ ಕಾರ್ಮಿಕರು ಮತ್ತು ಮಹಿಳೆಯರು.
5. ಅನಂತರಾಮರಾವ್ (ಪ್ರ.ಸಂ.), ಸ್ವರ್ಣರೇಖೆ (1947–1997), ಮಂಗಳೂರು: ವಿದ್ಯಾ ಪಬ್ಲಿಷಿಂಗ್ ಹೌಸ್.
6. ಉಪಾಧ್ಯಾಯ ಎನ್.ಕೆ, ನಾನು ನಡೆದು ಬಂದ ದಾರಿ, ಬೆಂಗಳೂರು: ಕ್ರಿಯಾ ಪ್ರಕಾಶನ.
7. ಶಿವಚಿತ್ತಪ್ಪ ಕೆ., ಕಾರ್ಮಿಕ ಅರ್ಥಶಾಸ್ತ್ರ, ಮೈಸೂರು: ಭಾರತಿ ಪ್ರಕಾಶನ
8. ಸಿಐಟಿಯು ಪ್ರಕಟಣೆ, ಕಾರ್ಮಿಕರ ಕುರಿತಲ್ಲ ಕಾರ್ಮಿಕರ ವಿರುದ್ಧ, ಬೆಂಗಳೂರು: ಕರ್ನಾಟಕ ರಾಜ್ಯ ಸಮಿತಿ.
9. ಶಂಕರನಾರಾಯಣ, ‘ಕಾರ್ಮಿಕ ಚಳವಳಿ’, ಎಸ್.ನಿಜಲಿಂಗಪ್ಪ ಶತಮಾನೋತ್ಸವ ಸಂಸ್ಮರಣೆ ಗ್ರಂಥ,
10. ಐಕ್ಯರಂಗ ವಾರಪತ್ರಿಕೆ, ‘ಕೆಂಪು ಸೂರಿ’ಯ ‑ ಕಾಮ್ರೆಡ್ ಸೂರಿ ಶ್ರದ್ಧಾಂಜಲಿಯ ವಿಶೇಷ ಸಂಚಿಕೆ -ಸಂ.24
11. ಎ ಹ್ಯಾಂಡ್ ಬುಕ್ ಆನ್ ಲೇಬರ್ ಲಾಸ್ 2000, ಡಿರ್ಪಾಮೆಂಟ್ ಆಫ್ ಲೇಬರ್, ಬೆಂಗಳೂರು: ಗೌರ್ನಮೆಂಟ್ ಆಫ್ ಕರ್ನಾಟಕ.
12. ಕರ್ನಾಟಕ ಇಯರ್ ಬುಕ್, 1987-88.
12. ಕರ್ನಾಟಕ ರಾಜ್ಯ ಗೆಜೆಟಿಯರ್, ಭಾಗ-3, 1986
13. ಕಾರ್ಮಿಕರ ಅಗ್ರಗಣ್ಯ ಕಾರ್ಮಿಕ ನಾಯಕರುಗಳಾದ ಶ್ರೀ ವಿ.ಜಿ.ಕೆ.ನಾಯರ್ (ಸೀಟು), ಜಿ.ಎನ್.ನಾಗರಾಜ್-ಪ್ರಧಾನ ಕಾರ್ಯದರ್ಶಿ(ಸಿ.ಪಿ.ಎಂ.), ಮೈಕೇಲ್ ಫರ್ನಾಂಡೀಸ್ (ಹೆಚ್ಎಂಕೆಪಿ) ಹಾಗೂ ಇತರ ಕಾರ್ಮಿಕ ನಾಯಕರುಗಳೊಡನೆ ವೈಯಕ್ತಿಕವಾಗಿ ಚರ್ಚಿಸಿ ಮಾಹಿತಿ ಪಡೆದದ್ದು
ಅಧ್ಯಾಯ 18:ರೈತ ಚಳವಳಿ ಚಾರಿತ್ರಿಕ ಆಯಾಮಗಳು
ಕರ್ನಾಟಕದ ಇತಿಹಾಸದಲ್ಲಿ ರೈತ ಹೋರಾಟಗಳು ನಡೆದದ್ದು ಬಹಳ ಕಡಿಮೆ ಬೆರಳೆಣಿಕೆಯಷ್ಟು. ಈ ಸಂಖ್ಯಾಧಾರದಿಂದ ಕರ್ನಾಟಕದ ರೈತರನ್ನು ನಿಷ್ಕ್ರಿಯರು, ಸಂಪ್ರದಾಯವಾದಿಗಳು, ಬಲಾಢ್ಯ ಹೀನರು, ವ್ಯವಸ್ಥೆ ಬದಲಾವಣೆಗೆ ಹಿಂಜರಿಯುವವರು ಎಂದೆಲ್ಲಾ ಹೇಳುವ ಹಾಗಿಲ್ಲ. ಅಥವಾ ಹಾಗೆ ಕರೆಯಲು ಅಸಾಧ್ಯ. ಕಡಿಮೆ ಸಂಖ್ಯೆಯ ಹೋರಾಟಕ್ಕೆ ಕಾರಣಗಳಿವೆ.
ಮೊದಲನೆಯದಾಗಿ ಕರ್ನಾಟಕದ ರೈತರ ಶೋಷಣೆ ಏಕಮುಖವಾಗಿರಲಿಲ್ಲ. ಮೂಲತಃವಾಗಿ ಸ್ವಾತಂತ್ರ್ಯಪೂರ್ವದ ಕರ್ನಾಟಕ ನಾಲ್ಕು ದಿಕ್ಕಿನಲ್ಲಿ ಹರಡಿತ್ತು. ಹಳೆಯ ಮೈಸೂರು ಪ್ರಾಂತ್ಯಕ್ಕೆ ಶಿವಮೊಗ್ಗ, ಬೆಂಗಳೂರು, ಮೈಸೂರು, ಹಾಸನ, ಮಂಡ್ಯ, ಚಿಕ್ಕಮಗಳೂರು ಸೇರಿದ್ದರೆ; ಮಂಗಳೂರು, ಬಳ್ಳಾರಿ ಜಿಲ್ಲೆಗಳೂ ಮದ್ರಾಸ್ ಪ್ರಾಂತ್ಯಕ್ಕೆ ಸೇರಿದ್ದವು. ಅದರೊಂದಿಗೆ ಉತ್ತರ ಕನ್ನಡ, ಧಾರವಾಡ, ಬೆಳಗಾವಿ, ಬೊಂಬಾಯಿ ಪ್ರಾಂತ್ಯಕ್ಕೂ, ಬೀದರ್ , ಗುಲಬರ್ಗಾ, ಬಿಜಾಪುರ, ಹೈದರಾಬಾದ್ ಪ್ರಾಂತ್ಯಕ್ಕೂ ಸೇರಿತ್ತು. ಇಲ್ಲಿ ರೈತರು ಮೇಲ್ನೋಟಕ್ಕೆ ಎರಡು ರಾಜ್ಯಗಳಿಂದ ಶೋಷಿತರಾಗಿದ್ದರು: ವಸಾಹತುಶಾಹಿ ರಾಜ್ಯ ಹಾಗೂ ಪ್ರಾಂತೀಯ ರಾಜ್ಯ. ಇದರಿಂದಾಗಿ ವಿಭಿನ್ನ ಶೋಷಣೆಗಳನ್ನು ನಾವು ಕಾಣಬಹುದು.
ಅಲ್ಲದೇ, ಪ್ರಾಂತ್ಯದೊಳಗೆ/ರಾಜ್ಯದೊಳಗೆ ಶೋಷಣೆ ನಡೆಯುತ್ತಿದ್ದ ರೀತಿ ಮಾತ್ರ ವಿಭಿನ್ನವಾಗಿತ್ತು. ಇದಕ್ಕೆ ಕಾರಣ ಆ ಕಾಲದಲ್ಲಿ ಅಳವಡಿಸಿದ್ದ ವಿವಿಧ ಕೃಷಿ ಸಂಬಂಧಗಳು. ಮಾತ್ರವಲ್ಲದೇ ಈ ಸಂಬಂಧಗಳನ್ನು ಏಕ ಕಾಲದಲ್ಲಿ ಜಾರಿಗೆ ತರಲಿಲ್ಲ. ಪ್ರಾಂತೀಯ ರಾಜ್ಯಗಳಲ್ಲಿ ಆಳುವ ಅರಸರು ಬದಲಾದಂತೆಲ್ಲ ಸಂಬಂಧಗಳು ಬದಲಾಗುತ್ತಿದ್ದವು. ಕೆಲವೊಮ್ಮೆ ಸಂಬಂಧಗಳು ಶತಮಾನಕ್ಕೆ ಹಿಂದೆ ಜಾರಿಗೆ ಬಂದವಾಗಿದ್ದವು. ಆದರೆ ವಸಾಹತು ಪ್ರಾಂತ್ಯದಲ್ಲಿ ಸ್ವಲ್ಪ ವಿಭಿನ್ನತೆಯನ್ನು ನಾವು ಕಾಣಬಹುದು. ವಸಾಹತು ರಾಜ್ಯ ತನ್ನ ರಾಷ್ಟ್ರದಲ್ಲಿ ಬಂಡವಾಳಶಾಹಿ ಪುನರುತ್ಪಾದನೆ ಹಾಗೂ ಗಟ್ಟಿಗೊಳಿಸಲು ಪ್ರಾಂತೀಯ ಕ್ಷೇತ್ರದಲ್ಲಿ ಬದಲಾವಣೆ ತಂದದ್ದನ್ನು ನಾವು ಕಾಣುತ್ತೇವೆ. ಆದ ಕಾರಣ ಅದು ಕೃಷಿಯಲ್ಲಿ ‘ರೈತವಾರಿ’, ‘ಜಮೀನ್ದಾರಿ’ ಪದ್ಧತಿಯನ್ನು ಜಾರಿಗೊಳಿಸಿತ್ತು. ಕರ್ನಾಟಕದ ಪ್ರಾಂತ್ಯದಲ್ಲಿ ವಸಾಹತುಶಾಹಿ ‘ರೈತವಾರಿ’ ಪದ್ಧತಿಯನ್ನು ಜಾರಿಗೆ ತಂದರೂ ಅದನ್ನು ಕೂಡಲೇ, ಏಕಮುಖವಾಗಿ ಜಾರಿಗೊಳಿಸಲಿಲ್ಲ. ಅದಕ್ಕಾಗಿ ಕಡಿಮೆ ಎಂದರೆ 40 ವರ್ಷಗಳನ್ನು ತೆಗೆದುಕೊಂಡಿತ್ತು. ಮಾತ್ರವಲ್ಲದೇ, ರೈತವಾರಿ ಪದ್ಧತಿಯನ್ನು ಜಾರಿಗೊಳಿಸುವಾಗ ವಸಾಹತುಶಾಹಿ ‘ನಿಜವಾದ’ ರೈತರನ್ನು ಗುರುತಿಸಲಿಲ್ಲ. ಭೂಮಾಲೀಕರನ್ನು (ಅಥವಾ ವರ್ಗದಾರ) ಮಾತ್ರ ರೈತರೆಂದು ಪರಿಗಣಿಸಿತ್ತು. ಇದರಿಂದಾಗಿ ಒಂದು ಶ್ರೇಣೀಕೃತ ವ್ಯವಸ್ಥೆ ರೈತ-ಭೂಮಾಲೀಕ ಹಾಗೂ ವಸಾಹತುಶಾಹಿ ಬೆಳೆಯಿತು. ಇದು ಪ್ರಾಂತ್ಯ; ಪ್ರಾಂತ್ಯದಿಂದ ವಿಭಿನ್ನವಾಗಿತ್ತಲ್ಲದೆ, ಶೋಷಣೆಯ ಮಟ್ಟದಲ್ಲೂ ವಿಭಿನ್ನತೆಯನ್ನು ತಂದಿತ್ತು. ಇದೇ ರೀತಿಯ ಶ್ರೇಣೀಕೃತ ವ್ಯವಸ್ಥೆಯನ್ನು ನಾವು ಹೈದರಾಬಾದ್, ಮೈಸೂರು ಪ್ರಾಂತ್ಯದಲ್ಲೂ ಕಾಣಬಹುದು. ಆದ ಕಾರಣವೇ ವಿವಿಧ ಗೇಣಿ ವ್ಯವಸ್ಥೆಯನ್ನು ನಾವು ಕಾಣಬಹುದು. ಮದ್ರಾಸ್/ಬೊಂಬಾಯಿ ಪ್ರೆಸಿಡೆನ್ಸಿ ಪ್ರದೇಶದಲ್ಲಿ ಚಾಲಗೇಣಿ, ವಾಯಿದೆಗೇಣಿ, ನಾಡಗೇಣಿ ಇದ್ದರೆ, ಮೈಸೂರು ಪ್ರಾಂತ್ಯದಲ್ಲಿ ಒಳಕಂದಾಯ, ಗುತ್ತಿಗೆ, ಅರೆಕಂದಾಯ, ಮುಕಪ್ಪ, ವಾರಂ ಇತ್ಯಾದಿಗಳನ್ನು ನಾವು ಕಾಣಬಹುದು. ಹೈದಾರಾಬಾದ್ ಪ್ರಾಂತ್ಯದಲ್ಲಿ ಶಿಕ್ಮಿದಾರಿ, ಅಸಮಿಶಿಕ್ಮಿ, ಪಾನ್ ಮಸ್ತ, ತಾಹೀದ್ ಅಥವಾ ಸರ್ ಬಸ್ತಾಗಳನ್ನು ನಾವು ಕಾಣಬಹುದು. ಈ ರೀತಿಯ ವೈವಿಧ್ಯಮಯ ಗೇಣಿ ವ್ಯವಸ್ಥೆ ಅದರೊಂದಿಗೆ ಸೇರಿಕೊಂಡಿದ್ದ ಶೋಷಣೆ ವ್ಯವಸ್ಥೆ ರೈತಪ್ರಜ್ಞೆಯನ್ನು ಕ್ರಾಂತಿಕಾರಿಯಾಗಿ ಅಥವಾ ಸರ್ವವ್ಯಾಪ್ತಿಯಾಗಿ ಬೆಳೆಸಲು ಅವಕಾಶ ನೀಡಲಿಲ್ಲ.
ಎರಡನೆಯದಾಗಿ ಸ್ವಾತಂತ್ರ್ಯ ಪೂರ್ವದ ಕಾಲದಲ್ಲಿ ಕರ್ನಾಟಕದ ಕೃಷಿಯಲ್ಲಿ ಏಕ ರೂಪದ ಬಂಡವಾಳಶಾಹಿ ಬೆಳವಣಿಗೆ ಇರಲಿಲ್ಲ. ಮೂಲತಃ ಮೈಸೂರು ಪ್ರಾಂತ್ಯದಲ್ಲಿ 1830ರ ನಂತರ ಬಂಡವಾಳಶಾಹಿ ಬೆಳವಣಿಗೆಗೆ ಆಯಾಮ ದೊರೆತರೂ, ಸರಂಜಾಮಶಾಹಿ ಅಥವಾ ಊಳಿಗಮಾನ್ಯ ಪದ್ಧತಿಯ ನಾಶಕ್ಕಾಗಿ ಅದು ಯಾವುದೇ ಕಾರ್ಯವನ್ನು ಕೈಗೊಳ್ಳಲಿಲ್ಲ. ಇದಕ್ಕೆ ಕಾರಣವಿದೆ, ಮೈಸೂರು ರಾಜ್ಯ ಮೂಲತಃ ಸರಂಜಾಮಶಾಹಿಯ ಮೇಲೆ ತನ್ನ ಅಸ್ತಿತ್ವವನ್ನು ಕಾಯ್ದಿರಿಸಿ ಅದರ ನಾಶವೆಂದರೆ ರಾಜ್ಯದ ನಾಶವೆಂದಾಗುತ್ತಿತ್ತು. ಆದ ಕಾರಣ ಮೈಸೂರು ಪ್ರಾಂತ್ಯದ ಬಂಡವಾಳಶಾಹಿ ಹಾಗೂ ಸರಂಜಾಮಶಾಹಿ ಜೊತೆ ಜೊತೆಯಾಗಿ ಬೆಳೆದವು, ಸರಂಜಾಮಶಾಹಿಯ ಮೇಲ್ಪದರವಾಗಿ ಬಂಡವಾಳಶಾಹಿ ಬೆಳೆಯಿತು. ಅಲ್ಲದೆ, ಮೈಸೂರು ಸಂಸ್ಥಾನ ಕೃಷಿಯಲ್ಲಿ ಅಳವಡಿಸಿದ ಬಂಡವಾಳಶಾಹಿ ಕೂಡ ಪರಿಪೂರ್ಣವಾಗಿರಲಿಲ್ಲ ಅದು ಅಲ್ಲಲ್ಲಿ ಚದುರಿತ್ತು. ಕೆಲವೇ ಪ್ರದೇಶಕ್ಕೆ ವರ್ಗಕ್ಕೆ, ಜಾತಿಗೆ ಹಾಗೂ ಕೃಷಿ ಉತ್ಪಾದನೆಗೆ ಸೀಮಿತವಾಗಿತ್ತು. ಹೈದರಾಬಾದ್ ಪ್ರಾಂತ್ಯವಂತೂ ಇದಕ್ಕೆ ತದ್ವಿರುದ್ಧವಾಗಿತ್ತು. ಆ ಸಂಸ್ಥಾನ ಮೇಲ್ಮಟ್ಟದಿಂದ ಕೆಳಸ್ತರದವರೆಗೆ ಊಳಿಗಮಾನ್ಯ / ಸರಂಜಾಮಶಾಹಿಯಾಗಿತ್ತು. ವಸಾಹತುಶಾಹಿ ಬೆಳವಣಿಗೆಯಲ್ಲಿ ಮೈಸೂರು ಪ್ರಾಂತ್ಯವನ್ನು ಹೋಲುತ್ತಿತ್ತು. ದಕ್ಷಿಣ ಕನ್ನಡ ಹಾಗೂ ಉತ್ತರ ಕನ್ನಡ,  ಧಾರವಾಡದಲ್ಲಿ ಬೆಳೆಸಿದ ಬಂಡವಾಳಶಾಹಿ ಗ್ರಾಮೀಣ ಮಟ್ಟದ ಸರಂಜಾಮಶಾಹಿ ಊಳಿಗಮಾನ್ಯವನ್ನು ನಾಶಪಡಿಸ ಲಿಲ್ಲ. ಈ ರೀತಿಯ ಬೆಳವಣಿಗೆ ವಿವಿಧ ರೂಪದ ಪ್ರಜ್ಞೆಗೆ ಹಾಗೂ ಸೀಮಿತ ಕಾರ್ಯಾ ಚರಣೆಗೆ ಅವಕಾಶ ಮಾಡಿಕೊಟ್ಟಿತ್ತು  ಪ್ರಜ್ಞೆ, ಪ್ರಾಂತೀಯ ಜಾತೀಯ, ಉತ್ಪಾದನ ಹಾಗೂ ವರ್ಗೀಯವಾಗಿತ್ತು.
ಮೂರನೆಯದಾಗಿ, ಸಂಸ್ಕೃತಿಯ ಅಪರಕೀಯತೆ ಕೂಡ ಇನ್ನೊಂದು ಅಂಶ. ಕರ್ನಾಟಕದ ರೈತರು ಹಾಗೂ ಭೂಮಾಲೀಕರು ವಿಶಾಲವಾದ ಸಾಂಸ್ಕೃತಿಕ ಚೌಕಟ್ಟಿನಲ್ಲಿ ಒಂದೇ ಆಗಿದ್ದರು. ಈ ಸಾಂಸ್ಕೃತಿಕ ಚೌಕಟ್ಟು ಮೂಲತಃ ಧಾರ್ಮಿಕವಾಗಿತ್ತು. ಆದ ಕಾರಣವೇ ಹೋರಾಟಗಳು ಧಾರ್ಮಿಕ ರೂಪವನ್ನು ಪಡೆಯಲೇ ಇಲ್ಲ. ಇದಕ್ಕೆ ತೀರಾ ವಿರುದ್ಧವಾದುದ್ದನ್ನು ನಾವು ಬಂಗಾಳ, ಮಲಬಾರು ಹಾಗೂ ಪಂಜಾಬ್ಗಳಲ್ಲಿ ಕಾಣುತ್ತೇವೆ. ಇಲ್ಲಿ ಭೂಮಾಲಿಕ ಹಾಗೂ ಗೇಣಿದಾರ ರೈತರು ವಿವಿಧ ಕೋಮು/ಧರ್ಮಗಳಿಗೆ ಸೇರಿದ್ದ ಕಾರಣ, ಶೋಷಣೆಗೆ ಸಾಂಸ್ಕೃತಿಕ ಚೌಕಟ್ಟು ದೊರೆಯಿತಲ್ಲದೆ ಹೋರಾಟಗಳು ತೀವ್ರವಾಗಿ ಬೆಳೆದುದನ್ನು ನಾವು ಕಾಣುತ್ತೇವೆ.
ನಾಲ್ಕನೆಯದಾಗಿ ರಾಷ್ಟ್ರೀಯ ಹೋರಾಟ ಅಥವಾ ರೈತರ ‘ಪಕ್ಷ’ದ ಕೊರತೆ ಇನ್ನೊಂದು ಕಾರಣ. ಮೈಸೂರು ಪ್ರಾಂತ್ಯದಲ್ಲಿ ರಾಷ್ಟ್ರೀಯ ಹೋರಾಟ ಬೆಳೆದದ್ದು ಬಹಳ ತಡವಾಗಿ, 1930ರಲ್ಲಿ. ಅದೂ ಕೂಡ ಆರಂಭದಲ್ಲಿ ಗಡಿ ಪ್ರದೇಶಕ್ಕೆ ಸೀಮಿತವಾಗಿ ಪ್ರೆಸಿಡೆನ್ಸಿ ಪ್ರದೇಶದಲ್ಲಿ ಕಾಂಗ್ರೆಸ್ ಬೆಳೆದಂತೆಲ್ಲ ರೈತರ ಅಂಶಗಳು/ಬೇಡಿಕೆಗಳು ಮತ್ತು ಸಮಸ್ಯೆಗಳು ಬೆಳಕಿಗೆ ಬಂದವು. ಅದರೊಂದಿಗೆ ಗಾಂಧಿ ತನ್ನ ಮೂರು ಹೋರಾಟಗಳಿಂದ ಚಂಪಾರಣ್ಯ, ಖೇಡಾ ಹಾಗೂ ಬಾರ್ಡೋಲಿ ರೈತರನ್ನು ರಾಷ್ಟ್ರೀಯ ಕಕ್ಷೆಯಲ್ಲಿ ತಂದಿದ್ದರು. ಈ ರೀತಿಯ ರಾಷ್ಟ್ರೀಯ ನಾಯಕರ ಕೊರತೆ, ರಾಷ್ಟ್ರೀಯ ಹೋರಾಟದ ಕೊರತೆ ಮೈಸೂರು ಪ್ರಾಂತ್ಯ ಹಾಗೂ ಹೈದರಾಬಾದ್ ಪ್ರಾಂತ್ಯದ ರೈತರಿಗಿತ್ತು. ಈ ಕೊರತೆ ಸ್ವಾತಂತ್ರ್ಯೋತ್ತರ ಕಾಲದಲ್ಲೂ ಮುಗಿಯಲಿಲ್ಲ. ರೈತರು ತಮ್ಮ ಸಮಸ್ಯೆಗಳನ್ನು ವಿವಿಧ ಪಕ್ಷಗಳ ಚೌಕಟ್ಟಿನೊಳಗೆ ಎತ್ತಿದರೇ ಹೊರತು ಒಂದು ‘ಪಕ್ಷ’ವನ್ನು ಕಟ್ಟಿ ರೈತರ ಸಮಸ್ಯೆಗಳಿಗೆ ಪರಿಹಾರವನ್ನು ಕಂಡುಕೊಳ್ಳಲಿಲ್ಲ. ಯಾವುದೇ ರೀತಿಯ ಸೈದ್ಧಾಂತಿಕ ನಿಟ್ಟಿಲ್ಲದ ಆದರ್ಶಗಳು ವಿವಿಧ ಪಕ್ಷದೊಳಗೆ ಹರಿದು ಹೋದುದರಿಂದ ರೈತರಿಗೆ ಸ್ವತಂತ್ರವಾದ ಹೋರಾಟಕ್ಕೆ ಅವಕಾಶ ಸಿಗಲಿಲ್ಲ.
ರೈತ ಹೋರಾಟದ ಇತಿಹಾಸದಲ್ಲಿ ಮೊತ್ತಮೊದಲ ರೈತ ಹೋರಾಟ ಮೈಸೂರಿನ ಅರಸ ಚಿಕ್ಕದೇವರಾಯ (1672-1704)ರ ಕಾಲದಲ್ಲಿ ನಡೆಯಿತು. ಇದರಲ್ಲಿ ಲಿಂಗಾಯತ ಜಂಗಮರು ಮುಖ್ಯ ಪಾತ್ರವನ್ನು ವಹಿಸಿದ ಕಾರಣ ಈ ಹೋರಾಟಕ್ಕೆ ಜಾತೀಯ ಬಣ್ಣ ದೊರೆಯಿತು. ಚಿಕ್ಕದೇವರಾಯರ ಧಾರ್ಮಿಕ ನಂಬಿಕೆಗಳು ಜಂಗಮರ ಹೋರಾಟಕ್ಕೆ ಅಣಿ ಮಾಡಿದರೆ, ಸುಂಕ ಹಾಗೂ ಗೇಣಿ ವಿಷಯಗಳು ರೈತರನ್ನು/ಭೂಮಾಲಿಕರನ್ನು ಹೋರಾಟಕ್ಕೆ ಪ್ರೇರೇಪಿಸಿತ್ತು. ಅವರ ಹೋರಾಟದ ನೀತಿಯು ಅತ್ಯಂತ ಕುತೂಹಲಕಾರಿಯಾಗಿತ್ತು. ಮಾರ್ಕ್ವಿಲ್ಕ್ಸ್ ಈ ಘಟನೆಗಳನ್ನು ಈ ರೀತಿ ತಮ್ಮ ಅಧ್ಯಯನದಲ್ಲಿ ವಿಶ್ಲೇಷಿಸಿದ್ದಾರೆ. ಈ ಹೋರಾಟವನ್ನು ಜಂಗಮರನ್ನು ಹತ್ಯೆ ಮಾಡುವುದರ (400ಕ್ಕೆ ಮಿಕ್ಕಿ) ಮುಖಾಂತರ ಹತ್ತಿಕ್ಕಲಾಯಿತು.
ವರ್ಗ ರೂಪದ ರೈತ ಹೋರಾಟವನ್ನು ನಾವು ವಸಾಹತುಶಾಹಿ ಆಳ್ವಿಕೆ ಕಾಲದಲ್ಲಿ ಕಾಣಬಹುದು. ಇದು ವಸಾಹತುಶಾಹಿಗೆ ನೀಡುವ ಗೇಣಿಯಲ್ಲಿ ಆದ ಬದಲಾವಣೆಯಿಂದ ಆರಂಭವಾಯಿತು. ಶಾಸ್ತ್ರೀಯವಾಗಿ ಕರ್ನಾಟಕದ ರೈತರು ಗೇಣಿಯನ್ನು ಎರಡು ರೂಪದಲ್ಲಿ ನೀಡುತ್ತಿದ್ದರು. ಅವುಗಳು ಉತ್ಪಾದನೆ ಹಾಗೂ ಶ್ರಮ. ವಸಾಹತು ಸ್ಥಾಪನೆ ಯೊಂದಿಗೆ ಈ ರೂಪ ಬದಲಾಗಿ ಹಣದ ರೂಪದಲ್ಲಿ ನೀಡುವಂತೆ ಒತ್ತಾಯಿಸಿದಾಗ ರೈತರ ಅತೃಪ್ತಿಗಳು ಪ್ರಕಟವಾದವು. ಪ್ರಪ್ರಥಮವಾಗಿ ಇದು ವ್ಯಕ್ತವಾದದ್ದು ದಕ್ಷಿಣ ಕನ್ನಡ ಜಿಲ್ಲೆಯಲ್ಲಿ. 1800ರಲ್ಲಿ ಇದರ ಪ್ರಥಮ ಹೋರಾಟವನ್ನು ಕಾಣಬಹುದು. ಅಂದಿನ ಕಲೆಕ್ವರ್ ಆಗಿದ್ದ ಸರ್ ಥಾಮಸ್ ಮನ್ರೊ ರೈತರ ಹೋರಾಟ ಕುರಿತಂತೆ ಕೂಡ ಅಧ್ಯಯನವನ್ನು ಮಾಡಿದ್ದಾನೆ. ಅದನ್ನು ಹೀಗೆ ವಿವರಿಸಿದ್ದಾನೆ:
ರೈತರನ್ನು ಕಚೇರಿಗೆ ಬರಲು ಒತ್ತಾಯಿಸಿದರೂ ಬರಲು ನಿರಾಕರಿಸುತ್ತಾರೆ. ಹಳ್ಳಿಗಳಿಗೆ ಸೇವಕರನ್ನು ಕಳುಹಿಸಿದಾಗಲೆಲ್ಲ ಹಳ್ಳಿ ಬಿಟ್ಟು ಪಲಾಯನ ಮಾಡುತ್ತಾರೆ. ಕೆಲವೊಮ್ಮೆ ಅಮಲ್ದಾರರಿಗೆ ನೀರು ಹಾಗೂ ಉರಿಕಡ್ಡಿ ಸಿಗದಂತೆ ನೋಡಿಕೊಳ್ಳು ತ್ತಾರೆ. ನಾನು ಕೂಡ ಹಳ್ಳಿಗಳಿಗೆ ಹೋದಾಗ ರೈತರು ಹಳ್ಳಿಗಳನ್ನು ಬಿಟ್ಟು ಪಲಾಯನ ಮಾಡುತ್ತಾರೆ.
ಈ ಹೋರಾಟ ಹಾಗೂ ಚಿಕ್ಕದೇವರಾಯರ ಕಾಲದ ಹೋರಾಟವನ್ನು ಗಮನಿಸಿದಾಗ ಕನ್ನಡದ ರೈತರು ರಾಷ್ಟ್ರೀಯ ಹೋರಾಟಕ್ಕಿಂತ ಮೊದಲೆ ಅಸಹಕಾರ ಚಳವಳಿಯನ್ನು ತಮ್ಮ ತಂತ್ರವನ್ನಾಗಿ ಬಳಸಿದ್ದು ವ್ಯಕ್ತವಾಗುತ್ತದೆ. ಇದೇ ಸುಮಾರಿಗೆ ಬಳ್ಳಾರಿಯ ರೈತರು ಹೋರಾಟ ನಡೆಸಿದ್ದು ಕಾಕತಾಳೀಯವೆನ್ನ ಬಹುದು. ಅವರ ಹೋರಾಟ ಕೂಡ ದಕ್ಷಿಣ ಕನ್ನಡ ಜಿಲ್ಲೆಯ ಹೋರಾಟದಿಂದ ವಿಭಿನ್ನವಾಗಿರಲಿಲ್ಲ; ಅಲ್ಲದೆ ಹೋರಾಟದಲ್ಲಿ ಬಂದಂತಹ ಬೇಡಿಕೆಗಳು ಕೂಡ ವಿಭಿನ್ನ ವಾಗಿರಲಿಲ್ಲ. ಭಾರತದ ಇತರ ಪ್ರಾಂತ್ಯಗಳಿಗೆ ಹೋಲಿಸಿದಾಗ ಇವರ ಹೋರಾಟ ಏನೇನು ಸಲ್ಲದು. ಯಾಕೆಂದರೆ ಅವರ ಬೇಡಿಕೆಗಳು ಹಾಗೂ ವ್ಯಾಪ್ತಿ ಸೀಮಿತವಾದಂತೆ ಕಾಣುತ್ತದೆ.
ಇದೇ ರೀತಿ ದಕ್ಷಿಣ ಕನ್ನಡ ಜಿಲ್ಲೆಯಲ್ಲಿ 1830ರಲ್ಲಿ ರೈತರು ಮತ್ತೊಮ್ಮೆ ಹೋರಾಟವನ್ನು ನಡೆಸಿರುವುದನ್ನು ನಾವು ಕಾಣುತ್ತೇವೆ. ಈ ಹೋರಾಟ 1800ರ ಹೋರಾಟದಿಂದ ವಿಭಿನ್ನವಾಗಿತ್ತಲ್ಲದೆ, ವ್ಯಾಪ್ತಿಯಲ್ಲೂ ವಿಸ್ತಾರವಾಗಿತ್ತು. ಈ ಹೋರಾಟಕ್ಕೆ ಹತ್ತು ಹಲವು ವಿಷಯಗಳಿದ್ದವು. ಬಲಾತ್ಕಾರದ ವಸೂಲಿ, ತಂಬಾಕಿನ ಮೇಲೆ ಏಕಸಾಮ್ಯತೆ, ಕೋರ್ಟಿನ ಉದ್ಘಾಟನೆ, ಸ್ಟಾಂಪ್ ಕಸ್ಟಂ ಡ್ಯೂಟಿ, ದವಸಧಾನ್ಯ ಹಾಗೂ ಪದಾರ್ಥಗಳ ಮೇಲೆ ಹೆಚ್ಚಿನ ಕರ, ಹಾಗೂ ಹೆಚ್ಚುತ್ತಿರುವ ಗೇಣಿಯಿಂದ ಇಲ್ಲಿನ ರೈತರು ಪ್ರಪ್ರಥಮ ಬಾರಿಗೆ ‘‘ಕೂಟ’ಗಳನ್ನು ರಚಿಸಿ ಹೋರಾಟಗಳನ್ನು ನಡೆಸಿದರು. ಈ ಹೋರಾಟ ಹೆಚ್ಚು ಕಡಿಮೆ ಒಂದು ವರುಷ ಕಾಲ ನಡೆಯಿತು. ಅದೇ ಕಾಲದಲ್ಲಿ ರೈತರು ಸರಕಾರಕ್ಕೆ ನೀಡುವ ಗೇಣಿಯನ್ನು ತಡೆೊಹಿಡಿದರು. ಈ ಹೋರಾಟ ಕೇರಳದ ಮಂಜೇಶ್ವರ ದಿಂದ ದಕ್ಷಿಣ ಕನ್ನಡದ ಕುಂದಾಪುರದ ತನಕ ಹರಡಿತ್ತು. ಇದೇ ಸುಮಾರಿಗೆ ಸುಳ್ಯದಲ್ಲೂ ರೈತರು ದಂಗೆ ಎದ್ದರು. ಈ ಹೋರಾಟ ಮೂಲತಃ ಪಾಳೇಗಾರಿಕೆ ಪುನರ್ಸ್ಥಾಪನೆ ಪರವಾಗಿತ್ತು. ಅದಕ್ಕಾಗಿ ವಸಾಹತುಶಾಹಿ ವಿರುದ್ಧ ನೇರವಾಗಿ ಹೋರಾಟ ಮಾಡಿದರೂ, ಸಫಲವಾಗಲಿಲ್ಲ. ವಸಾಹತುಶಾಹಿ ತನ್ನ ಸೈನ್ಯ ಬಲದಿಂದ ಹೋರಾಟವನ್ನು ಹತ್ತಿಕ್ಕಿತು.
ಇದಕ್ಕೆ ಸಮನ್ವಯವಾದ ಉದಾಹರಣೆ ದೊರೆಯುವುದು ಮೈಸೂರು ಪ್ರಾಂತ್ಯದಲ್ಲಿ. ಶಿವಮೊಗ್ಗ ಜಿಲ್ಲೆಯ ನಗರ ಪ್ರದೇಶದಲ್ಲಿ ರೈತರ ಹೋರಾಟ ಬರೀ ಹೋರಾಟವಾಗಿರಲಿಲ್ಲ; ಅದು ದಂಗೆ ಕೂಡ ಆಗಿತ್ತು. ಇದು ಇತಿಹಾಸದಲ್ಲಿ ನಡೆದ ಹೋರಾಟಗಳಲ್ಲಿ ಅತ್ಯಂತ ಪ್ರಬಲ, ತೀಕ್ಷ್ಣ ಹಾಗೂ ವಿಶಾಲವಾಗಿತ್ತು. ಇದು ವಸಾಹತುಶಾಹಿ ಹಾಗೂ ಪ್ರಾಂತೀಯ ರಾಜ್ಯದೊಂದಿಗೆ ನೇರವಾಗಿ ಸಂಘರ್ಷಕ್ಕಿಳಿಯಿತ್ತಲ್ಲದೆ, ಪ್ರಾಂತೀಯ ರಾಜ್ಯದ ಅಧಿಕಾರದ ಅವನತಿಗೂ ಕಾರಣವಾಯಿತು. 1830-1832ರಲ್ಲಿ ನಡೆದ ದಂಗೆ/ಹೋರಾಟ ಪ್ರಾಂತೀಯ ರಾಜ್ಯವನ್ನು ವಸಾಹತುಶಾಹಿ ಮೈಸೂರು ಪ್ರಾಂತ್ಯವನ್ನು ಅಧಿಕಾರದ ನೇರ ಕಕ್ಷೆಗೆ ತಂದಾಗ ಈ ಅಂಶವನ್ನು ಬಿಟ್ಟು ಹಿಡಿಯುವ ಅಧಿಕಾರದಿಂದ ವಂಚಿತರಾದ ಮೈಸೂರು ಸಂಸ್ಥಾನ ಮುಂದೆ 50 ವರುಷಗಳ ಕಾಲ ಹೆಣಗಾಡಬೇಕಾಯಿತು. ಈ ದಂಗೆ/ಹೋರಾಟ ಇನ್ನೊಂದು ಕಾರಣಕ್ಕೆ ಪ್ರಮುಖವಾಗಿದೆ. ಇದರಲ್ಲಿ ಬ್ರಾಹ್ಮಣ ವಿರೋಧಿ ಹೋರಾಟದ ಅಂಶಗಳಿದ್ದವು. ಆದ ಕಾರಣ ಕರ್ನಾಟಕದ ಬ್ರಾಹ್ಮಣ ವಿರೋಧಿ ಹೋರಾಟವನ್ನು 1910-1920ರಲ್ಲಿ ಗುರುತಿಸಿದರೂ, ಆರಂಭದ ಮಜಲನ್ನು ನಾವು ‘ನಗರ ರೈತ ದಂಗೆ’ಯಲ್ಲಿ ಕಾಣಬಹುದು. ಈ ಬ್ರಾಹ್ಮಣ ವಿರೋಧಿತ್ವಕ್ಕೆ ಕಾರಣವಿತ್ತು. ಮೈಸೂರು ಪ್ರಾಂತ್ಯದ ಬ್ರಾಹ್ಮಣರು ರಾಜಕೀಯ ಅಧಿಕಾರಗಳಾದ ಫೌಜುದಾರ ಹಾಗೂ ಇನ್ನಿತರ ಹುದ್ದೆಗಳನ್ನು ಅಲಂಕರಿಸಿದ್ದರು. ಅವರನ್ನು ರಾಜಕೀಯ ಅಧಿಕಾರದಿಂದ ಬದಲಾಯಿಸುವುದರೊಂದಿಗೆ ಇನ್ನಷ್ಟು ವಿಷಯಗಳು ಹೋರಾಟಕ್ಕೆ ಅವಕಾಶ ಮಾಡಿಕೊಟ್ಟವು; ಅತೀ ಹೆಚ್ಚು ಗೇಣಿಯನ್ನು ಒಟ್ಟುಗೂಡಿಸುವ ಷರತ್ ವ್ಯವಸ್ಥೆ, ಬಲಾತ್ಕಾರದ ವಸೂಲಿ ಹಾಗೂ ಹೆಚ್ಚುತ್ತಿರುವ ಗೇಣಿ. ಈ ಹೋರಾಟ/ದಂಗೆ ನಗರದಲ್ಲಿ ಆರಂಭಗೊಂಡರೂ ಮುಂದೆ ಅದು ಮೈಸೂರು, ಬೆಂಗಳೂರು ಹಾಗೂ ದಕ್ಷಿಣ ಕನ್ನಡ ಪ್ರದೇಶಕ್ಕೆ ಹರಡಿತ್ತು. ರೈತರು ವಿವಿಧ ತಂತ್ರಗಳನ್ನು ಉಪಯೋಗಿಸಿದ್ದನ್ನು ನಾವು ಕಾಣಬಹುದು. ಕೆಲವೊಮ್ಮೆ ಅಧಿಕಾರಗಳ ಮುಖಕ್ಕೆ ಬೆಂಕಿಯನ್ನು ಇಡುತ್ತಿದ್ದರು; ಇನ್ನು ಕೆಲವೊಮ್ಮೆ ಅಧಿಕಾರಿಗಳ ಮೈತೊಡೆಗಳನ್ನು ಚುಚ್ಚಿ, ಪುಟ್ಟ ಕಲ್ಲುಗಳನ್ನು ನೇತಾಡಿಸುತ್ತಿದ್ದರು. ಅಲ್ಲದೇ ಆಗಾಗ ಕಿವಿಗಳನ್ನು ಹಿಂಡಿ ಆಟವಾಡಿಸುತ್ತಿದ್ದರು. ಈ ರೈತ ದಂಗೆಯನ್ನು ಹತ್ತಿಕ್ಕಲು ಮೈಸೂರು ಸಂಸ್ಥಾನ ವಸಾಹತುಶಾಹಿಯ ಸಹಾಯವನ್ನು ಪಡೆಯಿತು. ಅದಕ್ಕಾಗಿಯೇ ಕಾಯುತ್ತಿದ್ದ ವಸಾಹತುಶಾಹಿ ಸಹಾಯಕ ಸೈನ್ಯ ಪದ್ಧತಿಯನ್ನು ಉಪಯೋಗಿಸಿ ರೈತ ದಂಗೆಯನ್ನು ಹತ್ತಿಕ್ಕಿತ್ತಲ್ಲದೇ ರಾಜ್ಯವನ್ನು ಕಬಳಿಸಿತು.
ಇದಾದ ನಂತರ ಒಂದು ಶತಮಾನ ಕಾಲ ನಮಗೆ ರೈತ ಹೋರಾಟಗಳು ನಡೆದದ್ದು ಕಂಡುಬರುವುದಿಲ್ಲ. ಆದರೆ ರೈತ-ಭೂಮಾಲೀಕ ಪ್ರಜ್ಞೆ ರಾಜಕೀಯ ಚೌಕಟ್ಟು ಮತ್ತು ಸಾಂಘಿಕ ರೂಪದಲ್ಲಿ ಬೆಳೆದದ್ದು ಕಂಡುಬರುತ್ತದೆ. ಇದಕ್ಕೆ ಮೈಸೂರು ಪ್ರಾಂತ್ಯದ ಆರ್ಥಿಕ ಬೆಳವಣಿಗೆ ಕಾರಣ.
1830ರ ದಶಕದಲ್ಲಿ ಆರಂಭಿಸಿದ ಬಂಡವಾಳಶಾಹಿ ಉತ್ಪಾದನ ರೀತಿ ವರ್ಗಪ್ರಜ್ಞೆಯನ್ನು 1890-1910 ಸೃಷ್ಟಿಸಿದ್ದು ಅತ್ಯಂತ ಆಶ್ಚರ್ಯಕರವೆನ್ನಬಹುದು. ಈ ಹಿಂದೆ ಹೇಳಿದಂತೆ ಬಂಡವಾಳಶಾಹಿ ಬೆಳವಣಿಗೆ ಪ್ರಾಂತ್ಯದ ಎಲ್ಲಾ ಒಂದೇ ಕಾಲದಲ್ಲಿ; ಒಂದೇ ರೂಪದಲ್ಲಿ ಹರಡಲಿಲ್ಲ. ಅದು ಕೆಲವು ಸ್ಥಳಗಳಿಗೆ, ವರ್ಗಗಳಿಗೆ ಬೆಳೆಗಳಿಗೆ ಸೀಮಿತವಾಗಿತ್ತು. ಆ ಮೂಲಕ ಅಸಮರ್ಪಕ ಬೆಳವಣಿಗೆ ಕಾರಣವಾಯಿತು. ಈ ಬೆಳೆಗಳಲ್ಲಿ ಕಾಫಿ ಬೆಳೆಯೂ ಒಂದು. ಕಾಫಿ ಒಂದು ವಾಣಿಜ್ಯ ಬೆಳೆಯಲ್ಲದೆ, ಅದು ಬಂಡವಾಳಶಾಹಿ ಬೆಳೆಯೂ ಹೌದು-ಸಂಬಂಧಗಳು ಕೂಡ ಬಂಡವಾಳಶಾಹಿ ರೂಪದಲ್ಲಿರುತ್ತದೆ. ಈ ಬೆಳವಣಿಗೆ ಸೀಮಿತಗೊಂಡಿದ್ದು ಮಲೆನಾಡ ಪ್ರದೇಶಕ್ಕೆ, ಅದರೊಂದಿಗೆ ವರ್ಗ ಪ್ರಜ್ಞೆ ಬೆಳೆಯಿತು. ಆದರೆ ಈ ಪ್ರಜ್ಞೆ ಯಾವುದೇ ನೇರ ಹೋರಾಟಗಳಿಗೆ ಅವಕಾಶ ಮಾಡಿಕೊಡಲಿಲ್ಲ. ಹೋರಾಟ ಪ್ರಜ್ಞೆ ಸಂಸ್ಥೆಗಳನ್ನು ಕಟ್ಟುವುದರ ಮುಖಾಂತರ, ಬೇಡಿಕೆಗಳನ್ನು ಮುಂದಿಡುವುದರ ಮುಖಾಂತರ ಅಥವಾ ರಾಜಕೀಯ ಚೌಕಟ್ಟಿನಲ್ಲಿ ಪ್ರಶ್ನೆಗಳನ್ನು ಎತ್ತುವುದರ ಮುಖಾಂತರ ವ್ಯಕ್ತವಾಗುತ್ತಿತ್ತು. ನೈಜವಾಗಿ ನೋಡುವುದಾದರೆ ಕಾಫಿ ಬೆಳೆಗಾರರು 1890-1910ರ ದಶಕದಲ್ಲಿ ಮೂರು ಸಂಘಟನೆಗಳನ್ನು ಕಟ್ಟಿದ್ದರು.  ಬಾಬಾ ಬುಡನ್ ಪ್ಲಾಂಟರ್ಸ್ ಅಸೋಶಿಯೇಷನ್ (ಕಡೂರು); ಸೌತ್ ಮೈಸೂರು ಪ್ಲಾಂಟರ್ಸ್ ಅಸೋಶಿಯೇಷನ್ (ಸಕಲೇಶಪುರ), ನಾರ್ತ್ ಮೈಸೂರು ಸೀಟಿವ್ ಪ್ಲಾಂಟರ್ಸ್ ಅಸೋಶಿಯೇಶನ್ (ಚಿಕ್ಕಮಗಳೂರು). ಅವರ ಮುಖ್ಯವಾದ ಬೇಡಿಕೆಗಳು ಹೀಗಿದ್ದವು.  ಚಿಕ್ಕಮಗಳೂರು ಹಾಗೂ ಮಂಗಳೂರಿಗೆ ರೈಲು ಸಂಪರ್ಕ, ಕಾಫಿ ಪ್ಲಾಂಟರ್ಸ್ಗಳಿಗೆ ಸಾಲ, ಐವತ್ತು ಯಾರ್ಡಿನೊಳಗೆ ಕಾಫಿ ಬೆಳೆಯುವುದರ ನಿಷೇಧವನ್ನು ಎತ್ತುವುದು, ಸಾಲ ಮಾಫಿ, ಕಾಫಿ ಪರೀಕ್ಷಾ ತೋಟದ ಉದ್ಘಾಟನೆ, ಕಾಫಿ ಕಳ್ಳತನ ತಡೆಗಟ್ಟಲು ಕಾಯಿದೆ, ಕಾಫಿ ತೋಟಗಳಲ್ಲಿ ಏಲಕ್ಕಿ ಬೆಳೆಸಲು ಅವಕಾಶ. ಈ ಬೇಡಿಕೆಗಳು ಮುಂದೆಯೂ ಬರುತ್ತಿದ್ದವು.
ಬಂಡವಾಳಶಾಹಿ ಬೆಳವಣಿಗೆಯ ವೈರುಧ್ಯದಿಂದ ಹುಟ್ಟಿಕೊಂಡ ಹೋರಾಟವನ್ನು ನಾವು 1920-1931ರಲ್ಲಿ ನೋಡಬಹುದು. ಇದನ್ನು ‘ಇರ್ವಿನ್ ಕಾಲುವೆ’ ರೈತರ ಹೋರಾಟವೆಂದು ಕರೆಯುತ್ತಾರೆ. ಇದು ಮಂಡ್ಯ ಜಿಲ್ಲೆಯಲ್ಲಿ ಕಾಲುವೇ ನೀರಾವರಿಯಿಂದಾಗಿ ಹುಟ್ಟಿಕೊಂಡ ರೈತರ ಹೋರಾಟವಾಗಿತ್ತು. ಇವರ ಹೋರಾಟ ಒಂದು ಜಾಥದ ರೂಪ ವನ್ನು ಪಡೆದಿತ್ತಲ್ಲದೇ, ಶಾಂತ ರೂಪದಿಂದ ವ್ಯಕ್ತವಾಯಿತು. ಮುಖ್ಯವಾದ ಬೇಡಿಕೆಗಳು ಹೀಗಿದ್ದವು: ನೀರಿನ ಕರದಲ್ಲಿ ಕಡಿತ, ಬ್ಲಾಕ್ ವ್ಯವಸ್ಥೆಯ ನಾಶ/ಅಥವಾ ಹಿಂತೆಗೆಯುವುದು; ಕಂದಾಯವನ್ನು ಹೆಚ್ಚಿನ ಕಂತುಗಳಲ್ಲಿ ನೀಡಲು ಅವಕಾಶ ನೀಡುವುದು; ಹಾಗೂ ಸಾಲದ ಬಡ್ಡಿಯಲ್ಲಿ ಕಡಿತ ಮಾಡುವುದು. ಬೆಂಗಳೂರಿಗೆ ಜಾಥವನ್ನು ಕೊಂಡು ಹೋಗುವುದರ ಮುಖಾಂತರ ಈ ಹೋರಾಟ ಸಮಾಪ್ತಿಯಾಯಿತು. ಮುಂದೆ ಮೈಸೂರು ಪ್ರಾಂತ್ಯ/ಸಂಸ್ಥಾನ ಅವರ ಬೇಡಿಕೆಗಳನ್ನು ಮನ್ನಿಸಿತ್ತು.
ಗಾಂಧೀಜಿಯವರ ರಾಷ್ಟ್ರೀಯ ಹೋರಾಟ ಮೈಸೂರು ಪ್ರಾಂತ್ಯದ ಗಡಿ ಪ್ರದೇಶದಲ್ಲಿ ಆರಂಭಗೊಂಡದ್ದನ್ನು ನಾವು ಕಾಣಬಹುದು. ಗಾಂಧೀಜಿಯವರು ರಾಷ್ಟ್ರೀಯ ಹೋರಾಟದಲ್ಲಿ ರೈತರನ್ನು ತರಲು ಕಾರಣಗಳಿದ್ದವು. ರೈತರನ್ನು ರಾಷ್ಟ್ರೀಯ ಹೋರಾಟಕ್ಕೆ ತರುವುದರಿಂದ ಹೋರಾಟಕ್ಕೆ ಇನ್ನಷ್ಟು ಪುಷ್ಟಿ ಸಿಗುತ್ತಿತ್ತು. ಎರಡನೆಯದಾಗಿ ವಿವಿಧ ರೈತ ಹೋರಾಟಗಳು ವಿಭಜನೆಗೆ ಕಾರಣಗಳಾಗಬಹುದಿತ್ತು. ಅಲ್ಲದೇ, ರಾಷ್ಟ್ರೀಯ ಹೋರಾಟ ಒಂದು ಪ್ರಬುದ್ಧ ಹೋರಾಟವಾಗಿ ಹೊರಹೊಮ್ಮುತ್ತಿತ್ತು. ಆದ ಕಾರಣ ರೈತರು ರಾಷ್ಟ್ರೀಯ ಹೋರಾಟದಲ್ಲಿ ಪಾತ್ರ ವಹಿಸಿದರೂ ಅವರಿಗೆ ಒಂದು ಸ್ವತಂತ್ರ ಹೋರಾಟ ನಡೆಸಲು ಅವಕಾಶವಿರಲಿಲ್ಲ. ರೈತರು ಕಾಂಗ್ರೆಸ್ ಪರವಾಗಿಯೂ, ಕಾಂಗ್ರೆಸ್ ರೈತರ ಪರವಾಗಿಯೂ ವಾದಿಸಬೇಕಾದ ಸಂದರ್ಭ ಬಂದುದನ್ನು ನಾವು ಕಾಣಬಹುದು. ಅದೇನೇ ಇದ್ದರೂ ಗಾಂಧೀಜಿ ಕರೆಗೆ ರೈತರು ಮಹತ್ವವನ್ನು ನೀಡುತ್ತಿದ್ದರು. 1930ರ ದಶಕದಲ್ಲಿ ಗಾಂಧೀಜಿಯವರು ಕರೆ ಕೊಟ್ಟ ‘ಅರಣ್ಯ ಸತ್ಯಾಗ್ರಹ’ವನ್ನು ಉತ್ತರ ಕನ್ನಡ ಜಿಲ್ಲೆಯ ಅಂಕೋಲಾ, ಸಿರ್ಸಿ ಸಿದ್ಧಾಪುರದಲ್ಲಿ ರೈತರು, ವಿಶೇಷವಾಗಿ ಪರಿಶಿಷ್ಟಜಾತಿ ರೈತರು ನಡೆಸಿದರು. ಇಲ್ಲಿದ್ದ ಮುಖ್ಯ ವಿಷಯ ಅರಣ್ಯದ ಮೇಲಿನ ಹಕ್ಕನ್ನು ಪುನರ್ ಸ್ಥಾಪಿಸುವುದು- ಉರುವಲು ಹಕ್ಕು ಅದರೊಂದಿಗೆ ಗೇಣಿಯ ವಿಷಯವೂ ಕೂಡ ಸೇರಿತ್ತು. ರಾಷ್ಟ್ರೀಯ ಮಟ್ಟದಲ್ಲಿ ಗಾಂಧಿ-ಇರ್ವಿನ್ ಸಂಧಾನದೊಂದಿಗೆ ಈ ಹೋರಾಟ ಮುಕ್ತಾಯವಾದರೂ ಉತ್ತರ ಕನ್ನಡ ಜಿಲ್ಲೆಯಲ್ಲಿ ಹೋರಾಟ ಕೆಲಕಾಲ ನಡೆಯಿತು. ದಿವಾನರು ಸ್ಮಿಟ್ ಸಂಧಾನದಲ್ಲಿ ಮುಂದೆ ಈ ‘ಅರಣ್ಯ ಸತ್ಯಾಗ್ರಹ’ ಸಮಾಪ್ತಿಯಾಯಿತು. ಈ ರೀತಿ ಕರ್ನಾಟಕದ ರೈತರು ಪ್ರಥಮ ಬಾರಿಗೆ ರಾಷ್ಟ್ರೀಯ ಹೋರಾಟದಲ್ಲಿ ಭಾಗವಹಿಸಿದರು. ಮುಂದೆ ‘ಚಲೇಜಾವ್’(1942) ಚಳವಳಿ ಕಾಲದಲ್ಲೂ ರೈತರು, ರೈತ ಕಾರ್ಮಿಕರು ಭಾಗವಹಿಸಿದ್ದನ್ನು ನಾವು ಕಾಣಬಹುದು. ಈ ಕಾಲದಲ್ಲಿ ರೈತರು ಕಂಬಗಳನ್ನು ಕೀಳುವುದು, ಮರಗಳನ್ನು ಕಡಿದು ಉರುಳಿಸುವುದು ಚಿಕ್ಕ ಪುಟ್ಟ ಸೇತುವೆಗಳ ನಾಶ, ಟೆಲಿಗ್ರಾಫ್ ತಂತಿಗಳ ನಾಶ ಮಾಡುವ ತಂತ್ರಗಳನ್ನು ಉಪಯೋಗಿಸಿದ್ದನ್ನು ನಾವು ಕಾಣಬಹುದು.
ವಸಾಹತೋತ್ತರ ಕಾಲಾವಧಿಯಲ್ಲಿ ರೈತ ಹೋರಾಟಕ್ಕೆ ಹೊಸ ಆಯಾಮ ದೊರೆಯಿತು. ವ್ಯವಸ್ಥೆಯ ಬದಲಾವಣೆಯೊಂದಿಗೆ ವೈರುಧ್ಯಗಳು ಬದಲಾದವು, ಅದರೊಂದಿಗೆ ವರ್ಗಗಳೂ ಕೂಡ ಬದಲಾದವು. ಪ್ರಥಮ ಬಾರಿ ಪ್ರಜಾಪ್ರಭುತ್ವ ಸರಕಾರ, ಕೆಳಸ್ತರದ ಊಳಿಗಮಾನ್ಯ/ಸರಂಜಾಮಶಾಹಿ, ಉಳುವವನೆ ಭೂಒಡೆಯ ಇತ್ಯಾದಿ ವಿಷಯಗಳು ರೈತ ಹೋರಾಟದಲ್ಲಿ ಪ್ರಮುಖ ಸ್ಥಾನವನ್ನು ಪಡೆದವು. ಗೇಣಿದಾರರು ಮತ್ತು ಭೂಮಾಲೀಕರ ನಡುವೆ ನಡೆದ ಹೋರಾಟವನ್ನು 1951ರ ಕಾಲದಲ್ಲಿ ನಾವು ಗುರುತಿಸಬಹುದು. ಇದು ಪ್ರಪ್ರಥಮವಾಗಿ ಶಿವಮೊಗ್ಗ ಜಿಲ್ಲೆಯ ಕಾಗೋಡಿನಲ್ಲಿ ಸಮಾಜವಾದಿ ಪಕ್ಷದಡಿಯಲ್ಲಿ ನಡೆಯಿತು. ಗೇಣಿಯನ್ನು ಅಳತೆ ಮಾಡುವ ‘ಕೊಳಗ’ ವಿರುದ್ಧ ರೈತ ಹೋರಾಟ ಆರಂಭಗೊಂಡರೂ, ಬೇರೆ ಬೇರೆ ವಿಷಯಗಳು ಮುಂದೆ ಬಂದವು, ಸಾಲದ ವಿಷಯ, ಗೇಣಿದಾರರಿಗೆ ನೀಡುತ್ತಿರುವ ಕಿರುಕುಳ, ಬಲತ್ಕಾರದ ವಸೂಲಿ, ಉಳುವವನೆ ಭೂಒಡೆಯ ಇತ್ಯಾದಿ. ಡಾ. ರಾಮ್ ಮನೋಹರ ಲೋಹಿಯಾ ಹೋರಾಟಕ್ಕೆ ಪುಷ್ಟಿ ನೀಡಲು ಬಂದಿದ್ದರು. ಹೋರಾಟ ಸಮಾಜವಾದಿಗಳಿಗೆ ಒಂದು ನೆಲೆಯನ್ನು ಸ್ಥಾಪಿಸಲು ಅವಕಾಶ ನೀಡಿದರೂ, ಅದು ಹೆಚ್ಚು ಕಾಲ ಬಾಳಲಿಲ್ಲ. 1970-1980ರ ಸುಮಾರಿಗೆ ಸಮಾಜವಾದಿಗಳು ವಿವಿಧ ಪಕ್ಷದೊಂದಿಗೆ ಸೇರುವುದರಿಂದಾಗಿ ಸಮಾಜವಾದಿ ಪಕ್ಷ ನಿರ್ನಾಮವಾಯಿತು.
ಉತ್ತರ ಕನ್ನಡ ಜಿಲ್ಲೆಯಲ್ಲಿ 1950ರ ದಶಕದಲ್ಲಿ ಸಮಾಜವಾದಿಗಳು ರೈತ ಹೋರಾಟವನ್ನು ನಡೆಸಿದ್ದರು. ಅವರ ಹೋರಾಟ ಗೇಣಿದಾರಿಕೆ ವಿರುದ್ಧ; ಭೂಮಾಲೀಕತ್ವದ ವಿರುದ್ಧ ಆಗಿತ್ತು. ಇದು ಕೂಡ ಬಹಳ ಕಾಲ ಬಾಳಲಿಲ್ಲ. ಕಮ್ಯೂನಿಸ್ಪರು ಕೂಡ ರೈತ ಹೋರಾಟದಿಂದ ವಿಮುಖರಾಗಿರಲಿಲ್ಲ. ಅವರು ತಮ್ಮ ಪ್ರಾಂತೀಯ ರೈತ ಸಂಘಟನೆಗಳ ಮುಖಾಂತರ ಆಗಾಗ್ಗೆ ಹೋರಾಟ ನಡೆಸಿದರು. ದಕ್ಷಿಣ ಕನ್ನಡ ಜಿಲ್ಲೆಯಲ್ಲಿ ಮುಖ್ಯವಾಗಿ ಬಂಟವಾಳ, ಕುಂದಾಪುರ, ಸುಳ್ಯ, ಧಾರವಾಡ, ಹಳಿಯಾಳ, ಬಳ್ಳಾರಿಯ ಸಂಡೂರಿನಲ್ಲಿ, ಕೋಲಾರದ ಬಾಗೇಪಲ್ಲಿ, ಶಿಡ್ಲಘಟ್ಟ ಹಾಗೂ ಚಿತ್ರದುರ್ಗದಲ್ಲಿ ಈ ಪ್ರಾಂತೀಯ ರೈತ ಸಂಘಗಳು ಗೇಣಿದಾರರ ಬೇಡಿಕೆಗಳನ್ನು ಮುಂದಿಟ್ಟು ಹೋರಾಟ ನಡೆಸಿದವು. ಅವರ ಮುಖ್ಯ ಬೇಡಿಕೆಗಳಲ್ಲಿ ಗೇಣಿದಾರರನ್ನು ಒಕ್ಕಲೆಬ್ಬಿಸುವುದನ್ನು ತಡೆಯುವುದು, ಗೇಣಿಯಲ್ಲಿ ಕಡಿತ, ಭೂಮಾಲೀಕತ್ವದ ನಾಶ, ಚಿಕ್ಕ ಹಿಡುವಳಿದಾರರಿಗೆ ಕಂದಾಯದಲ್ಲಿ ಕಡಿತ/ಮಾಪಿ, ಬಡರೈತರಿಗೆ ಬರಡು ಭೂಮಿಯ ಹಂಚಿಕೆ, ಹಾಗೂ ‘ಉಳುವವನೆ ಭೂಒಡೆಯ’ ಎಂಬುವುದನ್ನು ಜಾರಿಗೆ ತರುವುದು. ಅದರೊಂದಿಗೆ ಕೃಷಿ ಕಾರ್ಮಿಕರಿಗೆ ಜೀವನಕ್ಕೆ ಬೇಕಾಗುವ ಕೂಲಿ, ಸಾಲ ಮಾಫಿ, ನೀರಿನ ಕರದಲ್ಲಿ ಕಡಿತ ಹಾಗೂ ಅಧಿಕ ಭೂಮಿಯ ಹಂಚಿಕೆ ಇತ್ಯಾದಿ ವಿಷಯಗಳೂ ಸೇರಿದ್ದವು. ಪ್ರಾಂತೀಯ ರೈತ ಸಂಘಗಳು 1968/79ರಲ್ಲಿ ಹಳಿಯಾಳದಲ್ಲಿ ಕಬ್ಬು ಬೆಳೆಗಾರರು ನಿರ್ದಿಷ್ಟ ಕಾರ್ಖಾನೆಗೆ ಕಬ್ಬು ಸಾಗಿಸುವುದರ ವಿರುದ್ಧ; 1972ರಲ್ಲಿ ಕೋಲಾರದಲ್ಲಿ ಭೂ ಆಕ್ರಮಣ ಚಳವಳಿ; ಇತ್ಯಾದಿ ಚಳವಳಿಗಳನ್ನು ಮಾಡಿದರೂ, 1980ರ ದಶಕದಲ್ಲಿ ಹೋರಾಟದಲ್ಲಿ ನಿಸ್ತೇಜತೆಯನ್ನು ಕಾಣಬಹುದು. ಇದಕ್ಕೆ ಕಾರಣಗಳಿಲ್ಲವೆಂದಲ್ಲ
1. ಉಳುವವನೆ ಭೂಒಡೆಯ ಘೋಷಣೆ ಹಾಗೂ ಪಾಲಿಸಿ ರೈತ ಸಂಘಗಳಿಗೆ ಹೊಡೆತ ಬಿತ್ತು
2. ಆರಂಭದಿಂದಲೂ ರೈತ ಸಂಘಗಳು ಎಲ್ಲೆಲ್ಲಾ ಗೇಣಿದಾರರಿದ್ದರೊ ಅಲ್ಲಿಗೆ ಮಾತ್ರ ತಮ್ಮ ಹೋರಾಟವನ್ನು ಸೀಮಿತಗೊಳಿಸಿದ್ದರು.
3. ಕಮ್ಯೂನಿಸ್ಟ್ ಪಕ್ಷಗಳು ಶಾಸ್ತ್ರೀಯ ಧೋರಣೆಗಳ ಮೇಲೆ ನಿಂತ ಕಾರಣ ರೈತಾಪಿಗಳ ಮೇಲೆ ಹೆಚ್ಚು ಗಮನಹರಿಸಲು ಸಾಧ್ಯವಾಗಲಿಲ್ಲ.
4. ಸದಸ್ಯತ್ವವನ್ನು ಹೆಚ್ಚಿಸುವ ಯಾವುದೇ ಕಾರ್ಯಭಾರವನ್ನು ಮಾಡಲಿಲ್ಲ.
5. ರೈತ ಸಂಘಗಳ ರಾಜ್ಯ ಕೆಲವೆ ಪ್ರಾಂತ್ಯಗಳಿಗೆ ಸೀಮಿತವಾಗಿತ್ತು.
ಇದೇ ಸುಮಾರಿಗೆ ಪಕ್ಷಾತೀತ (ಪಕ್ಷ ರಹಿತ) ರೈತ ಸಂಘಟನೆಗಳು ವರ್ಗದ ರೂಪದಲ್ಲಿ ಹುಟ್ಟಿಕೊಂಡವು. ಇದನ್ನು ಮೂಲತಃ 1960ರ ದಶಕದ ಅಂತಿಮ ಹಾಗೂ 1970ರ ದಶಕ ಆದಿಯಲ್ಲಿ ನೋಡಬಹುದು. ಮುಖ್ಯವಾಗಿ ಇದನ್ನು ಶಿವಮೊಗ್ಗ, ಹಾಸನ, ಚಿಕ್ಕಮಗಳೂರು, ಬಳ್ಳಾರಿ ಜಿಲ್ಲೆಯಲ್ಲಿ ಕಾಣಬಹುದು. ಶಿವಮೊಗ್ಗ ಜಿಲ್ಲೆಯಲ್ಲಿ 1960 ಅಂತ್ಯಕ್ಕೆ ಕಬ್ಬು ಬೆಳಗಾರರ ಸಂಘಟನೆ ಅಸ್ತಿತ್ವಕ್ಕೆ ಬಂದಿತ್ತಲ್ಲದೆ ಬೆಲೆಗಳಿಗಾಗಿ ಆಗಾಗ ಹೋರಾಟ ನಡೆಸಿತ್ತು. ಈ ಬೇಡಿಕೆ ಬೆಳೆಗೆ ಸೀಮಿತವಾಗಿದ್ದ ಕಾರಣ ಅದಕ್ಕೆ ವಿಶಾಲವಾದ ತಳಹದಿ ದೊರೆಯಲೇ ಇಲ್ಲ. 1980ರಲ್ಲಿ ಇದರ ಸ್ವರೂಪ ಬದಲಾಯಿತು. ಅದೇ ಕಾಲಕ್ಕೆ ಶಿವಮೊಗ್ಗ, ಹಾಸನ, ಚಿಕ್ಕಮಗಳೂರು ಮಲೆನಾಡು ಪ್ರದೇಶದಲ್ಲಿ ದಕ್ಷಿಣ ಭಾರತ ಸಣ್ಣ ಬೆಳೆಗಾರರ ಬಿಕ್ಕಟ್ಟು ಹುಟ್ಟಿಕೊಂಡಿತ್ತು. ಇದರ ಹೋರಾಟ ಹಾಗೂ ಬೇಡಿಕೆ ಮುಖ್ಯವಾಗಿ ವಾಣಿಜ್ಯ ಬೆಳೆಗಳಿಗಾಗಿತ್ತು. ಮುಖ್ಯವಾಗಿ, ಕಾಫಿ, ಏಲಕ್ಕಿ ಹಾಗೂ ಭತ್ತ ಅಲ್ಲದೇ ಲೇವಿ ತಗಾದೆ, ಭೂ ಸ್ಥಿರ ಆಸ್ತಿಯ ಮುಟ್ಟುಗೋಲು, ಬೆಳೆಗಳನ್ನು ಇಚ್ಛಾನುಸಾರವಾಗಿ ಮಾರುವ ಅಧಿಕಾರಕ್ಕಾಗಿ ಹೋರಾಡುತ್ತಿತ್ತು. ಹೋರಾಟದ ರೀತಿ ಶಾಂತಿಯುತವಾಗಿತ್ತಲ್ಲದೆ, ಕೆಲವೇ ಕ್ಷೇತ್ರಕ್ಕೆ ಸೀಮಿತವಾಗಿದ್ದ ಕಾರಣ ಇದು ಪ್ರಬಲವಾದ ಹೋರಾಟವಾಗಿ ಹೊರಹೊಮ್ಮಿದ್ದಲ್ಲ.
ಇದೇ ಸುಮಾರಿಗೆ ಬಳ್ಳಾರಿಯಲ್ಲೂ ಕಬ್ಬು ಬೆಳೆಗಾರರ ಸಂಘಟನೆ ಅಸ್ತಿತ್ವದಲ್ಲಿತ್ತು. ಇದರ ಬೇಡಿಕೆಗಳು ಸ್ವಲ್ಪ ಮಟ್ಟಿಗೆ ಶಿವಮೊಗ್ಗ ರೈತರ ಬೇಡಿಕೆಗಳಿಗಿಂತ ವಿಭಿನ್ನವಾಗಿತ್ತು. ಅದರ ಬೇಡಿಕೆ ಮುಖ್ಯವಾಗಿ, ಕೃಷಿ ಸಾಲ ಮಾಫಿ, ಕೃಷಿಯನ್ನು ಕೈಗಾರಿಕೆ ಎಂದು ಘೋಷಿಸುವುದು, ಗುಡಿ ಕೈಗಾರಿಕೆಗಳ ಸ್ಥಾಪನೆ, ಕೃಷಿ ಬೆಳೆಗಳಿಗೆ ತೌಲನಿಕ ಬೆಲೆ, ಬಡ್ಡಿಯಲ್ಲಿ ಕಡಿತ, ಕೃಷಿ ಆದಾಯದಲ್ಲಿ ಮಾಫಿ, ಕೃಷಿ ಯಂತ್ರದ ಕರಗಳಲ್ಲಿ ಕಡಿತ, ಮಾರ್ಕೆಟ್ ಸೆಸ್ನಲ್ಲಿ ಕಡಿತ, ನೀರಾವರಿ ಬ್ಯಾಂಕ್ಗಳ ಸ್ಥಾಪನೆ, ಅಕ್ಕಿ/ಭತ್ತದ ಲೇವಿಯನ್ನು ವಾಪಸು ತೆಗೆದುಕೊಳ್ಳುವುದು, ಅಧಿಕಾರಶಾಹಿಯ ಹಸ್ತಕ್ಷೇಪವಿಲ್ಲದೆ ಸಾಲ ಮಂಜೂರು. ಅದೇ ರೀತಿ ಅಖಿಲ ಕರ್ನಾಟಕ ಮಟ್ಟದಲ್ಲೂ ಕಬ್ಬು ಬೆಳೆಗಾರರು ಒಂದು ಸಂಘಟನೆಯನ್ನು ಸ್ಥಾಪಿಸಿದ್ದರು. ಅವರ ಬೇಡಿಕೆಗಳು ಈ ರೀತಿ ಇದ್ದವು : ಲೇವಿ ಬೆಲೆಗಳನ್ನು ಏಕರೂಪತೆ, ಕೈಗಾರಿಕೆ ಹಾಗೂ ಕೃಷಿ ಬೆಲೆಗಳಲ್ಲಿ ಸೌಮ್ಯತೆ, ವಿದ್ಯುತ್ ದರದಲ್ಲಿ ಕಡಿತ, ಖಾಸಗಿ ಸಕ್ಕರೆ ಕಾರ್ಖಾನೆಗಳ ರಾಷ್ಟ್ರೀಕರಣ, ಸಾಲಕ್ಕಾಗಿ ಸರಿಯಾದ ವ್ಯವಸ್ಥೆ, ಪ್ರತ್ಯೇಕ ಸಕ್ಕರೆ ಬೋರ್ಡ್ನ ಅನುಷ್ಠಾಪನೆ, ಹಾಗೂ ಗ್ರಾಮೀಣ ಬೆಳವಣಿಗೆಗಾಗಿ ಪರ್ಚೆಸ್ ಟ್ಯಾಕ್ಸ್ ಇಷ್ಟೆಲ್ಲ ಸಂಘಟನೆ ಗಳಿದ್ದರೂ ಅವು ಪ್ರಬಲವಾಗಿರಲಿಲ್ಲ. ಅವುಗಳ ಕಾರ್ಯಸಮೇತ ಒಂದು ಕಾರಣವಾದರೆ, ಅವು ಉಪಯೋಗಿಸಿದ ತಂತ್ರಗಳು ಇನ್ನೊಂದು ಕಾರಣವೆನ್ನಬಹುದು. ಮೂಲತಃ ರೈತರ ಬೇಡಿಕೆಗಳು ಮನವಿಗಳನ್ನು ಸಲ್ಲಿಸುವುದರ ಮುಖಾಂತರ ಪರ್ಯವಸಾನಗೊಳ್ಳುತ್ತಿದ್ದವು. ಆದರೆ 1980ರ ದಶಕದ ಈ ಹೋರಾಟದ ನೀತಿಯನ್ನು ಸಂಪೂರ್ಣವಾಗಿ ಬದಲಾಯಿಸಿತು.
1980ರ ದಶಕದ ನಂತರ ನಡೆದ ಹೋರಾಟವನ್ನು ‘‘ನವ ರೈತ’ ಹೋರಾಟವೆಂದು ಕರೆಯುತ್ತಾರೆ. ಇದಕ್ಕೆ ಕಾರಣಗಳಿವೆ:
1. ಈ ಹಿಂದಿನ ಹೋರಾಟಗಳಂತೆ ರೈತ ಹೋರಾಟ ಊಳಿಗಮಾನ್ಯ/ಸರಂಜಾಮಶಾಹಿ ವಿರುದ್ಧವಾಗಿರಲಿಲ್ಲ,
2. ಹೋರಾಟಗಳ ತಳಹದಿ ವಾಣಿಜ್ಯ ಬೆಳೆಗಳನ್ನು ಬೆಳೆಸುವ ರೈತರು ಹಾಗೂ ಮಧ್ಯಮ ರೈತರ ನಡುವೆ ಇತ್ತು
3. ಪಕ್ಷಾತೀತ ನೆಲೆಗಟ್ಟಿನಲ್ಲಿ ಆರಂಭವಾಯಿತು.
4. ಹೋರಾಟದ ಪರಿಕಲ್ಪನೆ ಗ್ರಾಮೀಣ ಪ್ರದೇಶಕ್ಕೆ ಸೀಮಿತವಾಗದೆ ರಾಜ್ಯ, ದೇಶ, ಅಂತಾರಾಷ್ಟ್ರೀಯ ಸಂಬಂಧಗಳಿಗೂ ವಿಶಾಲ ವಾಗಿತ್ತು.
5. ಆಂತರಿಕ ವೈರುಧ್ಯಗಳಿಗಿಂತ ಬಾಹ್ಯ ವೈರುಧ್ಯಗಳಿಗೆ ಹೆಚ್ಚಿನ ಮಹತ್ವ ನೀಡಿತ್ತು.
6. ಪ್ರಪ್ರಥಮ ಬಾರಿಗೆ ರಾಜಕೀಯ, ಸಾಮಾಜಿಕ ಹಾಗೂ ಆರ್ಥಿಕ ಸಂಬಂಧ ಗಳ ವಿಶ್ಲೇಷಣೆ ಮಾಡಿ ಹೊಸ ಸಂವಾದಗಳನ್ನು ಸೃಷ್ಟಿಸಿದವು.
7. ಅಂತಿಮವಾಗಿ ಹೊಸ ತಾತ್ವಿಕ ಸೈದ್ಧಾಂತಿಕ ಚೌಕಟ್ಟನ್ನು ನಿರ್ಮಿಸಲು ಯತ್ನಿಸಿದವು.
ಈ ರೈತ ಹೋರಾಟದ ಆರಂಭದ ಘಟ್ಟವನ್ನು ಮಲಪ್ರಭಾ ಘಟಪ್ರಭಾ ಪ್ರದೇಶದಲ್ಲಿ ನೋಡಬಹುದಾದರೂ, ರೈತ ಹೋರಾಟಕ್ಕೆ ವಿಶಾಲವಾದ ಕಾರಣವಿದೆ. ಮೊದಲನೆಯದಾಗಿ ಇದು ಬಂಡವಾಳಶಾಹಿ ಬೆಳವಣಿಗೆಯಲ್ಲಿ ವೈರುಧ್ಯವನ್ನು ತಂದಿತ್ತು. ‘ಹಸಿರು ಕ್ರಾಂತಿ’ ಶಾಶ್ವತವಾಗಿ ಬಡತನವನ್ನು ಹೋಗಲಾಡಿಸುವ ಬದಲು ವೈರುಧ್ಯಗಳನ್ನು ಸೃಷ್ಟಿಸಿತ್ತು : ಒಂದೆಡೆ ಬಡತನ, ಇನ್ನೊಂದೆಡೆ ಶ್ರೀಮಂತಿಕೆ. ಅದರೊಂದಿಗೆ ವಾಣಿಜ್ಯೀಕರಣಗೊಂಡ ಕೃಷಿಯ ಮಾರುಕಟ್ಟೆಯಲ್ಲಿ ಆಗಾಗ ಏರುಪೇರನ್ನು ಎದುರಿಸಬೇಕಾಗುತ್ತಿತ್ತು. ಎರಡನೆಯ ದಾಗಿ ಲಾಭದಾಯಕವಲ್ಲದ ಕೃಷಿ. ಇದು ಭೂ ಪ್ರಶ್ನೆಗೂ ಸೇರಿಕೊಂಡಿದೆ. ರೈತ ಕುಟುಂಬ ಬೆಳೆದಂತೆಲ್ಲ ಹಿಡುವಳಿಗಳು ಚಿಕ್ಕದಾಗುತ್ತಾ ಹೋಗುತ್ತದೆ. ಅದರೊಂದಿಗೆ ಕೃಷಿ ನಷ್ಟಕ್ಕೀಡಾಗು ತ್ತದೆ. ಮೂರನೆಯದಾಗಿ ಕೃಷಿ ಬೆಳೆಗಳಿಗೂ ಕೈಗಾರಿಕಾ ವಸ್ತುಗಳ ನಡುವಿನ ಅಜಗಜಾಂತರ. ಇದು ಕೈಗಾರಿಕ ವಸ್ತುಗಳ ಬೆಲೆಯನ್ನು ತುಷ್ಟೀಕರಿಸುತ್ತಾ ಕೃಷಿ ಬೆಳೆಗಳ ಬೆಲೆಗಳನ್ನು ಅವಗುಣಗೊಳಿಸುತ್ತದೆ. ಕೈಗಾರಿಕೆಗೆ ಇರುವಂತಹ ಸ್ವಾತಂತ್ರ್ಯ ಮುಖ್ಯವಾಗಿ ಬೆಲೆಗಳನ್ನು ನಿರ್ಧರಿಸುವ, ವಸ್ತುಗಳನ್ನು ಮಾರುವ, ಕೃಷಿಗೆ ಇಲ್ಲ. ಈ ರೀತಿ ಕೃಷಿ ಹಾಗೂ ಕೈಗಾರಿಕೆ ವಿರುದ್ಧ ಹೋರಾಟಕ್ಕೆ ಅವಕಾಶ ಮಾಡಿಕೊಟ್ಟಿತು.
ಮಲಪ್ರಭಾ ಪ್ರದೇಶದಲ್ಲಿ ವರಲಕ್ಷ್ಮೀ ಹತ್ತಿ ಪ್ರಮುಖ ಬೆಳೆಯಾಗಿತ್ತು. ಒಂದು ಕಾಲದಲ್ಲಿ ಇದು ಸಾಕಷ್ಟು ಲಾಭ ಹಾಗೂ ಶ್ರೀಮಂತಿಕೆಯನ್ನು ತಂದಿತ್ತು. 1980ರ ಸುಮಾರಿಗೆ ಇದರ ಬೆಳೆೆ ನೆಲೆ ಕಚ್ಚಿದಾಗ ರೈತರಿಗೆ ಹೋರಾಟವೇ ಮುಖ್ಯ ದಾರಿಯಿಯಿತು. ಜುಲೈ 21, 1980ರಂದು ಮಲಪ್ರಭಾ ರೈತರು ಪೊಲೀಸ್ ಗುಂಡಿಗೆ ಬಲಿಯಾದದ್ದೇ ರೈತ ಹೋರಾಟದ ಉಗಮಕ್ಕೆ ಕಾರಣ. ಈ ಹೋರಾಟದ ಆರಂಭದ ದಿನವನ್ನು ನಾವು ಏಪ್ರಿಲ್ 1980ರಿಂದಲೇ ನೋಡಬಹುದು. ಅದೇ ದಿನಗಳಲ್ಲಿ ಅವರು ಅಸಹಕಾರ ಚಳವಳಿಯನ್ನು ಆರಂಭಿಸಿದ್ದರು. ಮುಖ್ಯವಾಗಿ ಸರಕಾರಕ್ಕೆ ಕಂದಾಯ ಅಥವಾ ಕರ ನೀಡದಿರುವ ಅಸಹಕಾರ ಚಳವಳಿ ಜೂನ್ 1980ರಂದು 13,000ಕ್ಕೂ ಮಿಕ್ಕ ರೈತರು ನವಲುಗುಂದದಲ್ಲೂ ಇದೇ ರೀತಿಯ ಪ್ರತಿಜ್ಞೆಯನ್ನು ಕೈಗೊಂಡಿದ್ದರು. ಜುಲೈ 21 ರಂದು ನವಲಗುಂದ, ನರಗುಂದ ಹಾಗೂ ಸವದತ್ತಿಯಲ್ಲಿ ಬಂದ್ ಆಚರಿಸುವುದರೊಂದಿಗೆ ರೈತ ಹೋರಾಟ ಸರಿಯಾಗಿ ಆರಂಭವಾಯಿತು. ಹೋರಾಟ ಆರಂಭದ ಕೆಲವೇ ದಿನಗಳಲ್ಲಿ 20ಕ್ಕೂ ಹೆಚ್ಚು ರೈತರು ಪೊಲೀಸ್ ಗುಂಡೇಟಿಗೆ ಬಲಿಯಾದರು. ಅದರೊಂದಿಗೆ ಬೇರೆ ಬೇರೆ ಬೇಡಿಕೆಗಳು ಮುಂದೆ ಬಂದವು. ಕೃಷಿ ಬೆಳೆಗಳಿಗೆ ತೌಲನಿಕ ಬೆಲೆ, ನ್ಯಾಯ ಬೆಲೆ ಅಂಗಡಿಗಳ ಸ್ಥಾಪನೆ, ಬೆಳೆಗಳಿಗೆ ವಿಮೆ; ಸರಿಯಾದ ನೀರಿನ ಹಂಚಿಕೆ, ಕಾಲುವೆ, ಉಪ ಕಾಲುವೆಗಳ ರಿಪೇರಿ, ಸಕ್ಕರೆ ಸೆಣಬು ಕಾರ್ಖಾನೆಗಳ ರಾಷ್ಟ್ರೀಕರಣ, ಭೂ ಕಳೆದುಕೊಂಡವರಿಗೆ ಹಣ ಸಹಾಯ ಅಥವಾ ಪರಿಹಾರ ಸಾಲ ಮಾಫಿ, ಕೃಷಿ ಕಾರ್ಮಿಕರಿಗೆ ಕಡಿಮೆ ಬಡ್ಡಿಯಲ್ಲಿ ಸಾಲ. ಇತ್ಯಾದಿ. ಈ ಹೋರಾಟ ಒಂದು ಸಮನ್ವಯ ಸಮಿತಿಗೆ ಅವಕಾಶ ಮಾಡಿದರೂ ಅದು ಹೆಚ್ಚು ಕಾಲ ಬಾಳಲಿಲ್ಲ. ಕಾರಣವೆಂದರೆ
1. ಹೋರಾಟ ಒಂದು ವಿಶಾಲವಾದ ತಾತ್ವಿಕ ಚೌಕಟ್ಟನ್ನು ನಿರ್ಮಿಸಲಿಲ್ಲ.
2. ನಿರ್ದಿಷ್ಟವಾದ ನಾಯಕರ ಕೊರತೆ ಇತ್ತು.
3. ಇದರ ವ್ಯಾಪ್ತಿಯೂ ವಿಶಾಲವಾಗಿರಲಿಲ್ಲ.
4. ವೈರುಧ್ಯಗಳನ್ನು ವಿಶ್ಲೇಷಿಸುವ ಅಥವಾ ಅದಕ್ಕಾಗಿ ರೈತರನ್ನು ತಯಾರು ಮಾಡುವ ಯಾವುದೇ ತಂತ್ರಜ್ಞಾನ ಅವರಿಗಿರಲಿಲ್ಲ.
ಕರ್ನಾಟಕ ರೈತ ಹೋರಾಟಗಳಲ್ಲಿ ಅತ್ಯಂತ ಮಹತ್ತರ ಪಾತ್ರ ವಹಿಸಿದ್ದು ಕರ್ನಾಟಕ ರಾಜ್ಯ ರೈತ ಸಂಘ. ಶಿವಮೊಗ್ಗ ಜಿಲ್ಲೆಯ ರೈತ ಹಾಗೂ ಕಬ್ಬು ಬೆಳೆಗಾರರ ಸಂಘಟನೆಯಲ್ಲಿ ಆರಂಭಗೊಂಡ ಈ ರೈತ ಸಂಘಟನೆ ಮುಂದೆ ವಿವಿಧ ಜಿಲ್ಲೆ ರೈತರ ಬೇಡಿಕೆಗಳನ್ನು ಕ್ರೋಡೀಕರಿಸಿ ಸನ್ನದಿನ ರೂಪದಲ್ಲಿ ಮುಂದಿಟ್ಟಾಗ ಅದು ‘ರಾಜ್ಯ ರೈತ ಸಂಘ’ವಾಗಿ ಪರಿವರ್ತಿತವಾಯಿತು. ಸನ್ನದಿನಲ್ಲಿದ್ದ ಬೇಡಿಕೆಗಳು ಈ ರೀತಿ ಇದ್ದವು.
1. ರೈತ ಚಳವಳಿಯಲ್ಲಿ ಭಾಗವಹಿಸಿದ ಎಲ್ಲಾ ರೈತರನ್ನು, ರೈತ ಮುಖಂಡರನ್ನು ಬೇಷರತ್ತಾಗಿ ಬಿಡುಗಡೆ ಮಾಡಬೇಕು.
2. ರೈತರ ಹತೋಟಿಗೆ ಮೀರಿದ ಸರ್ಕಾರ ವಿರೂಪಗೊಂಡ ಸಾಲನೀತಿ, ಬೆಲೆ ನೀತಿ ಮತ್ತು ಲೇವಿನೀತಿಗಳಿಂದ ರೈತರ ಮೇಲೆ ಹೇರಲ್ಪಟ್ಟ ಎಲ್ಲಾ ಕೃತಕ ಸಾಲಗಳನ್ನೂ, ಎಂದರೆ ಕೃಷಿಗೆ ಕೊಟ್ಟ ಸಹಕಾರಿ ಮತ್ತು ವಾಣಿಜ್ಯ ಬ್ಯಾಂಕ್ ಸಾಲಗಳನ್ನು ಪೂರ್ಣವಾಗಿ ಮನ್ನ ಮಾಡಬೇಕು.
3. ಹಣಕಾಸಿನ ಸಂಸ್ಥೆಗಳಿಂದ ಪಡೆದ ರೈತರ ಸಾಲ ಮರುಪಾವತಿಯಾಗದೆ ಹರಾಜಿಗೊಳಪಟ್ಟು ಹಸ್ತಾಂತರಗೊಂಡಿರುವ ಸ್ಥಿರ ಆಸ್ತಿಗಳನ್ನು ವಾಪಸ್ಸು ಕೊಡಬೇಕು.
4. ರೈತರಿಗೆ ಕೊಡುವ ಸಾಲದ ಪ್ರಮಾಣವನ್ನು ಹೆಚ್ಚುತ್ತ ಹೋಗುವ ವ್ಯವಸಾಯದ ವೆಚ್ಚದ ಪ್ರಮಾಣಕ್ಕೆ ತಕ್ಕಂತೆ ಹೆಚ್ಚಿಸಬೇಕು.
5. ಭೂಮಿಯ ಮೇಲಿನ ಕಂದಾಯ, ಅಭಿವೃದ್ದಿ ತೆರಿಗೆ, ನೀರಿನ ತೆರಿಗೆ ಹಾಗೂ ಕೃಷಿ ತೆರಿಗೆಯನ್ನು ರದ್ದು ಮಾಡಬೇಕು.
6. ರೈತರ ಪ್ರತಿಯೊಂದು ಬೆಳೆಗೂ ಕೃಷಿ ಉತ್ಪಾದನಾ ವೆಚ್ಚವನ್ನು ಅನುಸರಿಸಿ ವೈಜ್ಞಾನಿಕವಾಗಿ ಕೈಗಾರಿಕೋದ್ಯಮಿಗಳಲ್ಲಿ ನಿಗದಿ ಮಾಡುವಂತೆ ಮಾನವ ತಾಸುಗಳ ಆಧಾರದ ಮೇಲೆ ಬೆಲೆ ನಿಗದಿಯಾಗಬೇಕು. ನಿಗದಿ ಪಡಿಸಿದ ಬೆಲೆಗೆ ಸರ್ಕಾರವೇ ಕಡ್ಡಾಯವಾಗಿ ಖರೀದಿಸಬೇಕು.
7. ಕೈಗಾರಿಕಾ ವಸ್ತುಗಳ ಮಾರಾಟದ ಬೆಲೆ ಉತ್ಪಾದನಾ ವೆಚ್ಚಕ್ಕಿಂತ ಒಂದೂವರೆ ಪಟ್ಟು ಮೀರಕೂಡದು.
8. ಕೈಗಾರಿಕ ಕಾರ್ಮಿಕರಿಗೆ ಕೊಡುತ್ತಿರುವ ಎಲ್ಲಾ ಸೌಲಭ್ಯಗಳು ದೊರಕುವಂತೆ ಕೃಷಿಯನ್ನು ಉದ್ಯೋಗವೆಂದು ಸರ್ಕಾರ ಘೋಷಿಸಬೇಕು. ಪ್ರತಿಯೊಂದು ಕೃಷಿ ಕುಟುಂಬವನ್ನು ಒಂದು ಔದ್ಯೋಗಿಕ ಘಟಕವೆಂದು ಪರಿಗಣಿಸಬೇಕು.
9. ಪ್ರತಿಯೊಬ್ಬ ರೈತನಿಗೂ ಹಾಗೂ ಕೃಷಿ ಕಾರ್ಮಿಕನಿಗೂ 55 ವರ್ಷದ ನಂತರ ನಿವೃತ್ತಿ ವೇತನ ದೊರೆಯಬೇಕು.
10. ರೈತ ಕಾರ್ಮಿಕರಿಗೂ, ಕೈಗಾರಿಕಾ ಕಾರ್ಮಿಕರಿಗೂ ದೊರೆಯುತ್ತಿರುವ ಕೂಲಿ ಹಾಗೂ ಇನ್ನಿತರ ಸೌಲಭ್ಯಗಳು ದೊರೆಯಬೇಕು. ನ್ಯಾಯಬದ್ಧವಾದ ಬೆಲೆ ನೀತಿ ರೂಪಿಸುವ ಜೊತೆಗೆ ನ್ಯಾಯಬದ್ಧವೇತನ ನೀತಿಯನ್ನು ಕೃಷಿ ಕಾರ್ಮಿಕರಿಗೂ ರೂಪಿಸಬೇಕು.
11. ಭೂ ಸುಧಾರಣೆಯಿಂದ ಭೂಮಿ ಕಳೆದುಕೊಂಡ ಭೂ ಮಾಲೀಕರಿಗೆ ಸರ್ಕಾರವೆ ನೇರವಾಗಿ ಒಂದೇ ಕಂತಿನಲ್ಲಿ ಪರಿಹಾರ ಕೊಡತಕ್ಕದ್ದು.
12. ರೈತರ ಬೆಲೆ ವಿಮೆ ಯೋಜನೆಯನ್ನು ಜಾರಿಗೆಗೊಳಿಸಬೇಕು.
13. ಕೃಷಿ ಯೋಗ್ಯ ಭೂಮಿಯನ್ನು ಭೂಹೀನ ಕೃಷಿ ಕಾರ್ಮಿಕರಿಗೆ ನೀಡಬೇಕು. ಬೇಸಾಯ ಕೂಲಿಗಾರರಿಗೆ ಉಚಿತ ಮನೆ, ಉಚ್ಛ ಶಿಕ್ಷಣ, ಉಚಿತ ವೈದ್ಯಕೀಯ ಸೌಲಭ್ಯಗಳನ್ನು ಒದಗಿಸಬೇಕು. ಹಾಗೂ ಅವರಿಗಾಗಿ ಹಳ್ಳಿಗಳಲ್ಲಿ ಸಣ್ಣ ಕೈಗಾರಿಕೆಗಳನ್ನು ಮತ್ತು ಉದ್ಯಮವನ್ನು ಹೆಚ್ಚು ಸಂಖ್ಯೆಯಲ್ಲಿ ಸ್ಥಾಪಿಸಬೇಕು.
14. ರಾಜ್ಯದ ಯೋಜನಾ ವೆಚ್ಚದಲ್ಲಿ ಶೇಕಡಾ 80 ಭಾಗ ಹಣವನ್ನು ದೇಶದ 80 ಜನರಾದ ರೈತರಿಗೆ ಮತ್ತು ಗ್ರಾಮಗಳಿಗೆ ಮೀಸಲಾಗಿಡಿಸಬೇಕು.
15. ಎಲ್ಲಾ ಶಿಕ್ಷಣ ಸಂಸ್ಥೆಗಳಲ್ಲಿ ಮತ್ತು ಹುದ್ದೆಗಳಲ್ಲಿ ರೈತರ ಮಕ್ಕಳಿಗೆ ಶೇಕಡಾ 50 ಸೀಟುಗಳನ್ನು ಮೀಸಲಾಗಿರಿಸಬೇಕು.
16. ಕಟ್ಟುಕೊಳ್ಳುವ ಅಥವಾ ಪರ್ಚೇಸ್ ಟ್ಯಾಕ್ಸನ್ನು ರದ್ದುಗೊಳಿಸಬೇಕು.
17. ವಿದ್ಯುತ್ ದರದಲ್ಲಿ ಕಡಿತವಾಗಬೇಕು.
18. ಟ್ರಾಕ್ಟರ್ ಟಿಲ್ಲರ್ ಮೇಲಿರುವ ಎಲ್ಲಾ ನಿರ್ಬಂಧಗಳನ್ನು, ತೆರಿಗೆಗಳನ್ನು ಸಂಪೂರ್ಣ ವಾಗಿ ರದ್ದು ಮಾಡಬೇಕು.
19. ಕಬ್ಬಿನ ಮೇಲಿರುವ ಸೆಸ್ ಹಣವನ್ನು ರಸ್ತೆ ದುರಸ್ತಿಗಾಗಿ, ಸಂಚಾರಕ್ಕಾಗಿ ಉಪ ಯೋಗಿಸಬೇಕು.
ಈ ಬೇಡಿಕೆಗಳು ಶಾಶ್ವತವಾಗಿರಲಿಲ್ಲ. ಆಗಾಗ ಬೇಡಿಕೆಗಳಲ್ಲಿ ಬದಲಾವಣೆಯಾಗಿರು ವುದನ್ನು ನಾವು ಕಾಣುತ್ತೇವೆ. ರೈತ ಸಂಘದ ಬೇಡಿಕೆ ಹಾಗೂ ಹೋರಾಟದ ಸ್ವರೂಪವನ್ನು ಕೇಂದ್ರೀಕರಿಸಿ ಹೋರಾಟವನ್ನು ನಾವು ಐದು ವಿಧವನ್ನಾಗಿ ಮಾಡಬಹುದು.
1. ಸಾಲ ಮರುಪಾವತಿ ಮತ್ತು ಸ್ಥಿರಾಸ್ತಿ, ಚರಾಸ್ತಿ ಪಟಾಕಿನ ವಿರುದ್ಧ ಹೋರಾಟ.
2. ಗ್ರಾಮೀಣ ಸಂಪನ್ಮೂಲಗಳ ಶೋಷಣೆ ವಿರುದ್ಧ ಹೋರಾಟ.
3. ತೌಲನಿಕ ಬೆಲೆ/ವೈಜ್ಞಾನಿಕ ಬೆಲೆಗಳಿಗಾಗಿ ಹೋರಾಟ.
4. ರಾಜಕೀಯ ಅಧಿಕಾರಕ್ಕಾಗಿ ಹೋರಾಟ.
5. ಉದಾರೀಕರಣ ವಿರುದ್ಧ ಹೋರಾಟ.
ಮೊದಲನೇ ಹೋರಾಟ ಸರಕಾರ ಸಾಲ ಮರುಪಾವತಿ ಮಾಡದ ದೇವರ ಚರಾಸ್ತಿ ಹಾಗೂ ಸ್ಥಿರಾಸ್ತಿಯನ್ನು ಮುಟ್ಟುಗೋಲು ಮಾಡಲು ಆರಂಭಿಸುವಾಗ ಪ್ರಾರಂಭವಾಗುವ ಸಾಲ ಮರುಪಾವತಿಯನ್ನು ನಿರಾಕರಿಸುವ ತಂತ್ರ, ಅಧಿಕಾರಿಗಳನ್ನು ಮುತ್ತಿಗೆ ಹಾಕುವ ತಂತ್ರ, ಮುಟ್ಟುಗೋಲು ಹಾಕಿದ ಆಸ್ತಿಯನ್ನು ಬಲಾತ್ಕಾರವಾಗಿ ವಾಪಸ್ ಪಡೆಯುವ ಹಾಗೂ ಅಧಿಕಾರಿಗಳೇ ಸಾಲವನ್ನು ರೈತರ ಪರವಾಗಿ ವಾಪಸ್ ಪಡೆಯುವ ಹಾಗೂ ಅಧಿಕಾರಿಗಳೇ ಸಾಲವನ್ನು ರೈತರ ಪರವಾಗಿ ನೀಡುವಂತೆ ಒತ್ತಾಯಿಸುವ ಅಂಶಗಳು ಇದರಲ್ಲಿ ಸೇರಿದ್ದವು. ಈ ಬೇಡಿಕೆಗಳು ಮತ್ತದರ ಪರವಾಗಿ ಹೋರಾಟಗಳನ್ನು ಜೈಲ್ ಭರೋ(1942), ಪಾದಯಾತ್ರೆ (1982, 1985), ತೆರಿಗೆ ನಿರಾಕರಣ ಚಳವಳಿ ಹಾಗೂ ರೈಲ್ ರಸ್ತೆ ರೋಕೋ ಚಳವಳಿಗಳಲ್ಲಿ ಕಾಣಬಹುದು.
ಎರಡನೇ ಹೋರಾಟದಲ್ಲಿ ಲೂಟಿಯಾಗುತ್ತಿರುವ ಗ್ರಾಮೀಣ ಸಂತ ಉಳಿಸಿ ‘ಗ್ರಾಮೀಣಕರಣ’ಗೊಳಿಸುವುದು. ಇದು ರೈತ ಸಂಘದ ಪ್ರಕಾರ ಗ್ರಾಮ ಸಂಘಕ್ಕೆ ದಾರಿ ಮಾಡಿಕೊಡುತ್ತದೆ. ಅದಕ್ಕಾಗಿ ರೈತ ಸಂಘ ನೈಸರ್ಗಿಕ ಲೂಟಿ (1983), ಮದ್ಯಪಾನ ನಿಷೇಧ (1986, 1991, 1994-95); ಸಾಮಾಜಿಕ ಅರಣ್ಯೀಕರಣ ವಿರುದ್ಧ (1983) ಹೋರಾಟವನ್ನು ನಡೆಸಿತ್ತು.
ರೈತ ಸಂಘದ ಮುಖ್ಯ ಬೇಡಿಕೆ ಕೃಷಿ ಬೆಲೆಗಳಿಗೆ ವೈಜ್ಞಾನಿಕ ಅಥವಾ ತೌಲನಿಕ ಬೆಲೆಯನ್ನು ನಿರ್ಧರಿಸುವುದು. ಇದರಲ್ಲಿ ಇನ್ನೆರಡು ವಿಷಯಗಳು ಅಡಕವಾಗಿದ್ದವು. ಭತ್ತ ಲೆವಿ, ಹಾಗೂ ಲೆವಿ ಬೆಲೆ ಅಂತಿಮ ವಿಶ್ಲೇಷಣೆಗಳ ಹೋರಾಟದ ಮುಖ್ಯ ಉದ್ದೇಶ ಭತ್ತಕ್ಕೆ ಹಾಗೂ ಕಬ್ಬಿಗೆ ತೌಲನಿಕ/ವೈಜ್ಞಾನಿಕ ಬೆಲೆಯಲ್ಲಿ ನಿರ್ಧರಿಸುವುದು ಅಥವಾ ಪಡೆಯುವುದಾಗಿತ್ತು. ಆದ ಕಾರಣ ರೈತ ಹೋರಾಟವನ್ನು ‘ಶ್ರೀಮಂತ ರೈತ ಹೋರಾಟ’ ‘ಕ್ಷುಲಕ ರೈತ ಹೋರಾಟ’ ಅಥವಾ ‘ಎತ್ತು ಬಂಡವಾಳಶಾಹಿ ರೈತರ ಹೋರಾಟ’ವೆಂದು ಕರೆಯುತ್ತಾರೆ. ಕಬ್ಬು, ಭತ್ತ ಬೆಲೆಗೆ ಬೇರೆ ಕೃಷಿ ಉತ್ಪಾದನೆಗಳ ಮೇಲೆ ಹೋರಾಟ ಒತ್ತು ನೀಡಲಿಲ್ಲವೆಂದಲ್ಲ. ನೀಡಿತ್ತು ಆದರೆ ಅದೇ ಕೇಂದ್ರ ಬಿಂದಾಗಿರಲಿಲ್ಲ. ಉದಾಹರಣೆಗೆ ತಂಬಾಕಿನ ಪರವಾಗಿ (1983) ಕಾಫಿ ಬೆಳೆಗಳ ಪರವಾಗಿ (1989), ತೆಂಗಿನ ಕಾಯಿ, ಅಡಿಕೆ, ಜೋಳ, ಹತ್ತಿ ಪರವಾಗಿ ರೈತ ಸಂಘ ಹೋರಾಟ ನಡೆಸಿದ್ದನ್ನು ಕಾಣುತ್ತೇವೆ. ಈ ರೀತಿಯ ಹೋರಾಟ ಮೂಲತಃ ಕೆಳಸ್ತರದ ರೈತ ಸಂಘಟನೆಗಳಿಂದ ಬಂದವು. ಆದರೆ ಕಬ್ಬು ಭತ್ತ ಬೆಲೆಗಾಗಿ ರೈತ ಸಂಘ ಸಾಕಷ್ಟು ಹೋರಾಟಗಳನ್ನು ನಡೆಸಿತ್ತು. ರಸ್ತೆ ತಡೆ (1989) ವಿಧಾನಸೌಧದಲ್ಲಿ ಧರಣಿ (1982) ರ್ಯಾಲಿ (1982, 1992, 1993) ಕಬ್ಬು ಕಾರ್ಖಾನೆಯ ದಿಗ್ಬಂಧನ(1984, 1986, 1989) ಬಂದ್(1982) ಇತ್ಯಾದಿ.
ರಾಜಕೀಯದಲ್ಲಿ ಅದರ ಆಸಕ್ತಿ ಬೆಳೆದದ್ದು 1984ರ ನಂತರ. ಇದರ ಮುಖ್ಯ ಉದ್ದೇಶ ರಾಜಕೀಯದ ಅಧಿಕಾರವನ್ನು ಪಡೆದು ರೈತ ಸರಕಾರವನ್ನು ರಚಿಸುವುದು. ಇದಕ್ಕೆ ಕಾರಣವಿದೆ: ‘‘ಸ್ವಾತಂತ್ರ್ಯೋತ್ತರ ಕಾಲಾವಧಿಯಲ್ಲಿ ಕೈಗಾರಿಕಾ ಬಂಡವಾಳಶಾಹಿ ಹಿಡಿತದಿಂದಾಗಿ ರೈತರು ದ್ವಿತೀಯ ದರ್ಜೆಯ ಪ್ರಜೆಗಳಾಗಿದ್ದಾರಲ್ಲದೇ, ಸ್ವಾತಂತ್ರ್ಯವನ್ನು ಕಳೆದುಕೊಂಡಿದ್ದಾರೆ. ಆದಕಾರಣ 1984ರ ಪಾರ್ಲಿಮೆಂಟಿನ ಚುನಾವಣೆಯಲ್ಲಿ ಮತದಾರರ ವೇದಿಕೆಯನ್ನು ಸ್ಥಾಪಿಸಿ ಪಕ್ಷಾತೀತವಾಗಿ ಚುನಾವಣೆಯಲ್ಲಿ ಭಾಗವಹಿಸಿತ್ತು. 1987ರಲ್ಲಿ ಕನ್ನಡ ಪಕ್ಷವನ್ನು ರಚಿಸಿತ್ತು. 1989ರಲ್ಲಿ ಅಸೆಂಬ್ಲಿ ಹಾಗೂ ಪಾರ್ಲಿಮೆಂಟಿನ ಚುನಾವಣೆಯಲ್ಲಿ ರೈತ ಸಂಘದ ಹೆಸರಿನಲ್ಲೂ, 1994 ಪಂಚಾಯತಿ ಹಾಗೂ ಅಸೆಂಬ್ಲಿ ಚುನಾವಣೆಯಲ್ಲೂ ಸ್ಪರ್ಧಿಸಿತ್ತು. 1989 ಹಾಗೂ 1994ರ ಅಸೆಂಬ್ಲಿ ಚುನಾವಣೆಯಲ್ಲಿ ತಲಾ 2 ಹಾಗೂ ಒಂದು ಸೀಟನ್ನು ಪಡೆದ ಕಾರಣ ರಾಜಕೀಯದಲ್ಲಿ ಮಹತ್ತರ ಪಾತ್ರವನ್ನು ವಹಿಸಲು ಅಸಾಧ್ಯವಾಯಿತು. ರಾಜಕೀಯದಲ್ಲಿ ದುಮುಕಲಿಕ್ಕಾಗಿ ಕೆಲವು ಚಳವಳಿಗಳನ್ನು ರ್ಯಾಲಿಯನ್ನು ಆಗಾಗ ನಡೆಸಿತು. ಉದಾಹರಣೆಗೆ 1988ರಲ್ಲಿ ರ್ಯಾಲಿ, ಹಾಗೂ ಪಾದಯಾತ್ರೆ (1987) ಜೈಲ್ ಭರೊ ಚಳವಳಿ (1987) ರೈಲ್ ಮತ್ತು ರಾಸ್ತಾ ರೋಕೋ ಇತ್ಯಾದಿಗಳು.
ಉದಾರೀಕರಣದ ವಿರುದ್ಧ ಹೋರಾಟ ರೈತ ಸಂಘಕ್ಕೆ ಅಂತಾರಾಷ್ಟ್ರೀಯ ಖ್ಯಾತಿಯನ್ನು ತಂದಿತು. ಉದಾರೀಕರಣ ರೈತ ಸಂಘದ ಪ್ರಕಾರ ಸೇವಾ ಕ್ಷೇತ್ರಗಳಾದ ವಿದ್ಯುಚ್ಛಕ್ತಿ, ಗೃಹ ನಿರ್ಮಾಣ, ಹೆದ್ದಾರಿ ನಿರ್ಮಾಣ, ಬ್ಯಾಂಕ್, ವಿಮೆ, ಆರೋಗ್ಯ, ಕಾನೂನು, ಸೇವೆ, ಪ್ರವಾಸೋದ್ಯಮ, ಸಮೂಹ ಮಾಧ್ಯಮ ಇತ್ಯಾದಿ ಪರಂಗಿ ಕಂಪನಿಗಳ ಖಾಸಗಿ ಒಡೆತನಕ್ಕೊಳಪಡಿಸುತ್ತದೆ. ದೇಶದ ಆಹಾರ ಭದ್ರತೆಯನ್ನು ನಾಶಪಡಿಸುವುದರೊಂದಿಗೆ ನಿರುದ್ಯೋಗವನ್ನು ಸೃಷ್ಟಿಸುತ್ತದೆ, ರೈತರನ್ನು ಒಕ್ಕಲೆಬ್ಬಿಸುತ್ತದೆ, ಜಾನುವಾರು ಸಂಪತ್ತನ್ನು ನಾಶಪಡಿಸುತ್ತದೆ, ಅಭದ್ರ ದಿನಗೂಲಿಗಳನ್ನು ಸೃಷ್ಟಿಸುವುದರೊಂದಿಗೆ ಸಂಸ್ಕೃತಿ ಮೇಲೆ ದಾಳಿ ಇಟ್ಟು ಸ್ಥಳೀಯ ಜನಪದ ಸಂಸ್ಕೃತಿ ಮೇಲೆ ತಾಂಡವವಾಡುತ್ತದೆ; ಹಸಿವು, ದಾರಿದ್ರ್ಯ ಇತ್ಯಾದಿಗಳನ್ನು ಹೆಚ್ಚಿಸುವುದರೊಂದಿಗೆ ಭಾರತವನ್ನು ನವ ವಸಾಹತುಶಾಹಿಯನ್ನಾಗಿ ಮಾಡುತ್ತದೆ. ಈ ಉದಾರೀಕರಣದ ವಿರುದ್ಧವಾಗಿ ರೈತ ರಾಸ್ತಾರೋಕೊ (1991); ರ್ಯಾಲಿ (1992), ತೃತೀಯ ಜಗತ್ತಿನ ರೈತರ ಸಮಾವೇಶ (1993) ವಿದೇಶೀಕರಣ ವಿರೋಧಿ ಸಮಾವೇಶ(1995)ವನ್ನು ನಡೆಸಿತ್ತು. ಅಲ್ಲದೆ ವಿದೇಶಿ ಕಂಪೆನಿಗಳಾದ ಕಾರ್ಗಿಲ್ (1992/93) ಮತ್ತು ಯೂನಿಯನ್ ಕಾರ್ಬೈಡ್ ಮೇಲೆ ನೇರ ಆಕ್ರಮಣವನ್ನು ಮಾಡಿತ್ತು. 1996ರಲ್ಲಿ ಕೊಜೆಂಟ್ರಿಕ್ಸ್ ಹಾಗೂ ವಿಶ್ವ ಸೌಂದರ್ಯ ಸ್ಪರ್ಧೆ ವಿರುದ್ಧ ಚಳವಳಿಯನ್ನು ಮಾಡಿತ್ತು. ಇವೆಲ್ಲ ಹೋರಾಟಗಳು ಕರ್ನಾಟಕ ರೈತರಿಗೆ ಅಖಿಲ ಭಾರತ ಹಾಗೂ ಅಂತಾರಾಷ್ಟ್ರೀಯ ಮಟ್ಟದಲ್ಲಿ ಒಂದು ವಿಶಿಷ್ಟ ಸ್ಥಾನವನ್ನು ನೀಡಲು ಸಹಾಯ ಮಾಡಿದೆ. ಆದರೂ ರೈತ ಇತಿಹಾಸ ಒಂದು ನಿಷ್ಕ್ರಿಯ, ಸಂಪ್ರದಾಯ ಸಮಾಜವಲ್ಲವೆಂದು ಭಾಸವಾಗುತ್ತದೆ. ಇದು ಗ್ರಾಮೀಣ ಬದುಕಿಗೂ ಒಂದು ವಿಶಿಷ್ಟತೆಯನ್ನು ತಂದುಕೊಟ್ಟಿದೆ.
ಪರಾಮರ್ಶನ ಗ್ರಂಥಗಳು
1. ನಾಡಕರ್ಣಿ ಎಂ.ವಿ., 1987. ಫಾರ್ಮರ್ಸ್ ಮೂವ್ಮೆಂಟ್ಸ್ ಇನ್ ಇಂಡಿಯಾ, ದೆಹಲಿ.
2. ಮುಝೂಫರ್ ಅಸ್ಸಾದಿ, 1997. ಪೆಸೆಂಟ್ ಮೂವ್ಮೆಂಟ್ಸ್ ಇನ್ ಕರ್ನಾಟಕ, ದೆಹಲಿ.
3. ಹಳಕಟ್ಟಿ ವಿ.ಎನ್., ‘‘ಕಿಸಾನ್ ಆಫ್ ರೈಸಿಂಗ್ ಇನ್ ಕರ್ನಾಟಕ-ಎ ಬಿಗಿನಿಂಗ್ ಆಫ್ ಪೆಸೆಂಟ್ ಮೂವ್ಮೆಂಟ್’’, ಸ್ಟೇಟ್ ಆ್ಯಂಡ್ ಸೊಸೈಟಿ, ವಾಲ್ಯುಂ 2, ನಂ.3, ಜುಲೈ-ಸೆಪ್ಟೆಂಬರ್, 1980.
ಅಧ್ಯಾಯ 19:ರೈತ ಚಳವಳಿ ಸೈದ್ಧಾಂತಿಕ ಹೋರಾಟಗಳ ಮೇಲಿನ ಟಿಪ್ಪಣಿಗಳು
ಪ್ರಸ್ತುತ ಅಧ್ಯಯನದಲ್ಲಿ ಮುಖ್ಯವಾಗಿ 1980-90ರ ದಶಕದಲ್ಲಿ ಭಿನ್ನ ಭಿನ್ನ ರೈತ ಸಂಘಟನೆಗಳ-ರಾಜಕೀಯ ಪಕ್ಷಗಳ ನೇತೃತ್ವದಲ್ಲಿ ನಡೆದ ರೈತ ಚಳವಳಿಗಳ ಕೆಲವು ಮಾದರಿಗಳನ್ನು ಚರ್ಚಿಸಲಾಗಿದೆ. ಹೋರಾಟಗಳಿಗೆ ನೇರವಾಗಿ ಸಂಬಂಧವಿಲ್ಲದಿದ್ದರೂ ಕರ್ನಾಟಕದ ಬೇರೆ ಬೇರೆ ಪ್ರದೇಶಗಳಲ್ಲಿ ಬೇರೆ ಬೇರೆ ಸಂದರ್ಭಗಳಲ್ಲಿ ಹಾಗೂ ಬೇರೆ ಬೇರೆ ಸಿದ್ಧಾಂತಗಳ ಹಿನ್ನೆಲೆಯಲ್ಲಿ ರೂಪುಗೊಂಡ ರೈತ ಸಂಘಟನೆಗಳ ಸೈದ್ಧಾಂತಿಕತೆಯನ್ನು ಚರ್ಚಿಸುವ ಪ್ರಯತ್ನವನ್ನು ಮಾಡಲಾಗಿದೆ. 1980 ಮತ್ತು 1990ರ ದಶಕದಲ್ಲಿ ಭಾರತದ ರೈತ ಚಳವಳಿಯಲ್ಲೇ ಮಹತ್ವದ ಹೋರಾಟ ಮಾಡಿದ ಕರ್ನಾಟಕ ರಾಜ್ಯ ರೈತ ಸಂಘದ ಬಗ್ಗೆ ಬಹಳಷ್ಟು ಮಾಹಿತಿಗಳಿರುವ ಹಿನ್ನೆಲೆಯಲ್ಲಿ ಅದರ ಕುರಿತು ಪ್ರಸ್ತುತ ಲೇಖನದಲ್ಲಿ ಚರ್ಚಿಸಿಲ್ಲ. ಕನ್ನಡ ವಿಶ್ವವಿದ್ಯಾಲಯದ ಪ್ರಸಾರಾಂಗವು 1999ರಲ್ಲಿ ಪ್ರಕಟಿಸಿದ ಏಕೀಕರಣೋತ್ತರ ಕರ್ನಾಟಕದ ರೈತ ಚಳವಳಿಗಳು ಎನ್ನುವ ನನ್ನ ಕೃತಿಯಲ್ಲಿ ಇದರ ಕುರಿತಾದ ಚರ್ಚೆಗಳಿವೆ. ಹೀಗಾಗಿ ಅದರ ಬದಲು ಕರ್ನಾಟಕ ರಾಜ್ಯ ರೈತ ಸಂಘದ ಆರಂಭಕ್ಕಿಂತ ಮೊದಲಿದ್ದ ಸಂಘಟನೆಗಳ ಬಗ್ಗೆ ಹಾಗೂ ಅದರ ಸಮಕಾಲೀನ ರೈತ ಸಂಘಟನೆಗಳ ಸ್ವರೂಪೊಮತ್ತು ಸೈದ್ಧಾಂತಿಕತೆಯ ಕುರಿತು ಪ್ರಸ್ತುತ ಲೇಖನ ವಿಮರ್ಶಿಸಲು ಯತ್ನಿಸಿದೆ.
1956ರಿಂದ 1980ರವರೆಗೆ ಕ್ರಿಯಾಶೀಲವಾಗಿದ್ದ ಕರ್ನಾಟಕ ಪ್ರಾಂತ ರೈತ ಸಂಘ (ಸಿ.ಪಿ.ಎಂ. ಪಕ್ಷದ ರೈತ ಘಟಕ) ನಂತರ ಹಿನ್ನಡೆಯನ್ನು ಕಂಡಿತು. 1990ರ ದಶಕದ ಕೊನೆಯ ವರ್ಷಗಳಲ್ಲಿ ಮುಖ್ಯವಾಗಿ ಬಾಗೂರು-ನವಿಲೆ ಹೋರಾಟದ ಮೂಲಕ ಕಮ್ಯೂನಿಸ್ಟ್ ಪಾರ್ಟಿ ಆಫ್ ಇಂಡಿಯಾದ ‘ಕಿಸಾನ್ ಸಭಾ’ವು ಜನಪ್ರಿಯತೆ ಗಳಿಸಿತು. ಇದಕ್ಕೆ ಸಂಬಂಧಪಟ್ಟ ವಿವರಗಳನ್ನು ಈ ಲೇಖನದಲ್ಲಿ ಚರ್ಚಿಸಲಾಗುವುದು. 1960-1970ರ ದಶಕಗಳಲ್ಲಿ ಬಳ್ಳಾರಿ ಜಿಲ್ಲೆಯ ಹೊಸಪೇಟೆಯ ಕಬ್ಬು ಬೆಳೆಗಾರರ ಹೋರಾಟ, 1980ರ ದಶಕದಲ್ಲಿ ಭಾರತೀಯ ಜನತಾ ಪಕ್ಷದ ಕಾರ್ಯಕರ್ತರಿಂದ ಸಂಘಟಿತರಾದ ಸುಳ್ಯ-ಉಡುಪಿ ರೈತರ ಹೋರಾಟ, 1990ರ ದಶಕದಲ್ಲಿ ದಲಿತ ಸಂಘರ್ಷ ಸಮಿತಿಯ ಭೂ ಹೋರಾಟ, 1990ರ ದಶಕದಲ್ಲಿ ನಕ್ಸಲೈಟ್ ಹಿನ್ನೆಲೆಯ ರೈತ ಕೂಲಿ ಕಾರ್ಮಿಕ ಸಂಘವು ರಾಯಚೂರಿನಲ್ಲಿ ನಡೆಸಿದ ಹೋರಾಟ ಹಾಗೂ 1998ರಲ್ಲಿ ಸಿರಾದಲ್ಲಿ ನಡೆದ ರೈತ ಹೋರಾಟಗಳ ಬಗ್ಗೆ ಕೆಲವು ಮಾಹಿತಿಗಳನ್ನು ಕೊಡುವುದರೊಂದಿಗೆ ಅವುಗಳನ್ನು ವಿಶ್ಲೇಷಣೆ ಮಾಡುವ ಪ್ರಯತ್ನವನ್ನು ಇಲ್ಲಿ ಮಾಡಲಾಗಿದೆ. ಬಳ್ಳಾರಿ ಜಿಲ್ಲೆಯ ರೈತರ ಹೋರಾಟದ ‘ಲಿಬರಲ್’ ಮಾದರಿ, ಭಾರತೀಯ ಜನತಾ ಪಕ್ಷದ ‘ಬಲಪಂಥೀಯ’ ಧೋರಣೆಯೊಂದಿಗೆ ರೈತರನ್ನು ಸಂಘಟಿಸಿದ ಮಾದರಿ, ಕಟ್ಟಾ ಎಡಪಂಥೀಯ ನಕ್ಸಲೈಟ್ ಹಿನ್ನೆಲೆಯ ರೈತ ಕೂಲಿ ಕಾರ್ಮಿಕರ ಸಂಘ ಹಾಗೂ ಶಿರಾದಲ್ಲಿ ರೈತರ ಸ್ಥಳೀಯ ಹಾಗೂ ತಕ್ಷಣದ ಪೂರ್ವ ನಿಯೋಜಿತವಲ್ಲದ ಹೋರಾಟದ ಮಾದರಿಗಳು ಒಂದಕ್ಕೊಂದು ಸಂಬಂಧವಿಲ್ಲದಿದ್ದರೂ ಅವುಗಳೆಲ್ಲಾ ರೈತರ ಪರವಾಗಿಯೇ ನಡೆದ ಚಳವಳಿಗಳಾಗಿವೆ. ಸೈದ್ಧಾಂತಿಕವಾಗಿ ವೈರುಧ್ಯತೆಗಳನ್ನು ಹೊಂದಿರುವ ಈ ಸಂಘಟನೆಗಳ  ಚಳವಳಿಗಳ ಬಗ್ಗೆ ಕೆಲವೊಂದು ವಿವರಗಳನ್ನು ನೀಡುವ ಪ್ರಯತ್ನ ಮಾಡಲಾಗಿದೆ.
ಕಿಸಾನ್ ಸಭಾದ ಬಾಗೂರು–ನವಿಲೆ ಹೋರಾಟ
1998ರಲ್ಲಿ ಕಿಸಾನ್ ಸಭಾವು (ಸಿ.ಪಿ.ಐ ಪಕ್ಷದ ರೈತ ಘಟಕ) ‘ಬಾಗೂರು-ನವಿಲೆ’ಯ ರೈತ ಚಳವಳಿ ಮೂಲಕ ರಾಜ್ಯದ ಗಮನ ಸೆಳೆಯಿತು. ಬಾಗೂರು-ನವಿಲೆ ರೈತ ಸತ್ಯಾಗ್ರಹಕ್ಕೆ ಕಾರಣಗಳನ್ನು ಈ ರೀತಿ ಕೊಡಬಹುದು : ಹಾಸನ ಜಿಲ್ಲೆಯ ಗೊರೂರಿನಲ್ಲಿ ಹೇಮಾವತಿ ನದಿಗೆ ಅಣೆಕಟ್ಟು ಕಟ್ಟಿ ಅದರ ನೀರನ್ನು ಬಯಲು ಪ್ರದೇಶವಾದ ತುಮಕೂರು, ಮಂಡ್ಯ, ತಿಪಟೂರುಗಳಿಗೆ ನೀರುಣಿಸುವ ಯೋಜನೆ 1976ರಲ್ಲಿ ಪ್ರಾರಂಭವಾಯಿತು. ಗೊರೂರಿನಿಂದ ಚನ್ನರಾಯಪಟ್ಟಣ ತಾಲೂಕಿನ ಬಾಗೂರುವರೆಗೆ ಬಂದ ಕಾಲುವೆ ಮುಂದೆ ಸಾಗಲು ಏರು ಪ್ರದೇಶ ಎದುರಾದಾಗ ಅಲ್ಲಿಂದ ನೀರು ತೆಗೆದುಕೊಂಡು ಹೋಗಲು ಬಾಗೂರಿನಿಂದ 10 ಕಿ.ಮೀ. ದೂರದ ನವಿಲೆಯವರೆಗೆ ಸುರಂಗವನ್ನು ತೋಡಲು ತೀರ್ಮಾನಿಸಲಾಯಿತು. ಆಗ ಆ ಪ್ರದೇಶದ ರೈತರು ತಮ್ಮೂರಿಗೂ ನದಿಯ ನೀರು ಸಿಗುತ್ತದೆ ಎಂದು ಸಂತಸಗೊಂಡಿದ್ದರು. ನೆಲದಲ್ಲಿ 150 ರಿಂದ 300 ಅಡಿಗಳ ಆಳದಲ್ಲಿ ತೋಡಲಾಗಿರುವ ಈ ಸುರಂಗವು ಎರಡು ಲಾರಿಗಳು ಎದುರು ಬದರು ಬಂದಲ್ಲಿ ಆರಾಮವಾಗಿ ಸಾಗಿ ಹೋಗುವಷ್ಟು ಅಗಲ ಮತ್ತು ಎತ್ತರ ಹೊಂದಿದೆ. ಸುಮಾರು 20 ವರ್ಷ ನಡೆದ ಈ ಕಾಮಗಾರಿ 1991ರಲ್ಲಿ ಮುಗಿಯುವ ಹೊತ್ತಿಗೆ ರೈತರ ಕನಸು ನನಸಾಗುವ ಬದಲು ಈ 10 ಕಿ.ಮೀ. ವ್ಯಾಪ್ತಿಯ ರೈತರ ಬದುಕಿನಲ್ಲಿ ದುರಂತದ ಛಾಯೆ ಕವಿಯತೊಡಗಿತು ಎಂದು ಆಗಸ್ಟ್ 1998ರ ‘ಜನವಿಮುಕ್ತಿ’ ಪತ್ರಿಕೆ ಅಭಿಪ್ರಾಯಪಟ್ಟಿದೆ.
ಬಾಗೂರು-ನವಿಲೆ ನಡುವಿನ 10 ಕಿ.ಮೀ. ಉದ್ದಕ್ಕೂ ಸಮೃದ್ಧ ತೆಂಗಿನ ತೋಟಗಳು ಇದ್ದು ಅತ್ಯಧಿಕ ತೇವಾಂಶವುಳ್ಳ ಕೊಬ್ಬರಿಗೆ ಈ ಪ್ರದೇಶ ಪ್ರಸಿದ್ದಿಯಾಗಿತ್ತು. ಆದರೆ ಈ ಸುರಂಗ ಮುಗಿಯುತ್ತಾ ಬಂದಂತೆ ಗಗನಚುಂಬಿ ತೆಂಗಿನಮರಗಳು ಒಣಗಿ ಹೋಗಲಾರಂಭಿ ಸಿದವು. ವರ್ಷಕ್ಕೆ ಸರಾಸರಿ 120 ಕಾಯಿ ಹಿಡಿಯುತ್ತಿದ್ದ ಮರಗಳಲ್ಲಿ 10 ಕಾಯಿ ಕೊಡುವುದೂ ಅಸಾಧ್ಯವಾಯಿತು. ಮೊದಮೊದಲು ತಮ್ಮ ಮರಗಳಿಗೆ ರೋಗ ತಗುಲಿರ ಬಹುದೆಂದು ಭಾವಿಸಿದ ರೈತರು ಔಷಧಿಯ ಮೊರೆಹೊಕ್ಕರು. ನಂತರ, ನೀರಿನ ಕೊರತೆಯಿರಬಹುದೆಂದು ಭಾವಿಸಿ ಬೋರ್ ತೋಡಿಸಿದರೆ ಅವೂ ಬತ್ತಿಹೋಗಲಾರಂಭಿಸಿ ದವು. ವಾಸ್ತವವಾಗಿ, ಆ ಪ್ರದೇಶದ ಅಂತರ್ಜಲವೆಲ್ಲಾ ಅಲ್ಲಿ ತೋಡಲಾಗಿರುವ ಸುರಂಗದಲ್ಲಿ ಬಸಿದು ಹೋಗುತ್ತಿತ್ತು. ಹೇಮಾವತಿ ನದಿಯ ನೀರಿನ ಜೊತೆಗೆ ಬಾಗೂರು-ನವಿಲೆ ನಡುವಿನ ಭೂಮಿಯ ಅಂತರ್ಜಲವೆಲ್ಲಾ ತುಮಕೂರಿನತ್ತ ಸಾಗಿಹೋಗಿತ್ತು. ಕ್ರಮೇಣ ಅಲ್ಲಿದ್ದ 15 ಸಣ್ಣ, ದೊಡ್ಡ ಕೆರೆಗಳೂ, ಹಲವಾರು ಬಾವಿಗಳೂ ಬತ್ತಿ ಹೋದವು. ಗಿಡಗಳಿಗಿರಲಿ, ಕುಡಿಯಲೂ ನೀರಿಲ್ಲದೆ ರೈತರು ಪರದಾಡಬೇಕಾಯಿತು. ಇದರಿಂದ ಸಹಜವಾಗಿಯೇ ರೈತರು ಆತಂಕಗೊಂಡರು.
ಬಾಗೂರು-ನವಿಲೆ ರೈತರು ಕಳೆದ 10 ವರ್ಷಗಳಿಂದ ನ್ಯಾಯಕ್ಕಾಗಿ ಹೋರಾಡುತ್ತಿದ್ದ  ಸಂದರ್ಭದಲ್ಲಿ ಮುಖ್ಯಮಂತ್ರಿ ಜೆ.ಎಚ್.ಪಟೇಲರು ಹಾಸನಕ್ಕೆ ಭೇಟಿ ನೀಡಿದರು. ಆಗ ಸಾವಿರಾರು ರೈತರು ಸೇರಿ ಪರಿಹಾರ ಒದಗಿಸಬೇಕೆಂದು ಒತ್ತಾಯಿಸಿದಾಗ ಅದರ ಅಧ್ಯಯನಕ್ಕೆ ಸಮಿತಿಯೊಂದನ್ನು ರಚಿಸಲು ಒಪ್ಪಿಕೊಳ್ಳಲಾಯಿತು. ಈ ಸಮಿತಿಯ ವರದಿ ಹೀಗಿದೆ:
ಕಳೆದ ಹತ್ತು ವರ್ಷದ ಈ ಅವಧಿಯಲ್ಲಿ 10 ಕಿ.ಮೀ. ಉದ್ದಕ್ಕೂ 2 ಲಕ್ಷ 18 ಸಾವಿರಕ್ಕೂ ಹೆಚ್ಚಿನ ತೆಂಗಿನ ಮರಗಳು ಫಸಲು ಕಳೆದುಕೊಂಡಿವೆ. 24 ಹಳ್ಳಿಗಳು ನಷ್ಟ ಅನುಭವಿಸಿವೆೆ. 2525 ರೈತ ಕುಟುಂಬಗಳು ಸಂಕಷ್ಟಕ್ಕೀಡಾಗಿವೆೆ. ಸರಕಾರ ಈ ಎಲ್ಲಾ ರೈತರಿಗೆ ಒಟ್ಟು 25 ಕೋಟಿ 51 ಲಕ್ಷ ರೂಪಾಯಿಗಳ ನಷ್ಟ ತುಂಬಿಕೊಡಬೇಕು. ಮಾವು–ಹಲಸುಗಳಿಗೂ ಆದ ನಷ್ಟ ತುಂಬಿಕೊಡಬೇಕಲ್ಲದೆ, ರೈತರ ನೀರಾವರಿ ಮೂಲ ಬತ್ತಿ ಹೋಗಿರುವುದರಿಂದ ಹನಿ ನೀರಾವರಿ ಮೂಲಕ ವ್ಯವಸ್ಥೆ ಮಾಡಬೇಕು.
ಆದರೆ ಎಲ್ಲಾ ವರದಿಗಳಂತೆ ಈ ವರದಿಯೂ ಸರಕಾರದ ಕಡತಗಳ ರಾಶಿಗೆ ಮತ್ತೊಂದು ಎಂಬಂತೆ ಸೇರ್ಪಡೆಯಾಯಿತು. ಈ ಸಮಿತಿಯ ವರದಿಯನ್ನು ಜಾರಿಗೊಳಿಸಬೇಕೆಂದು ಒತ್ತಾಯಿಸಿ 1998ರ ಮಾರ್ಚ್ 13ರಂದು ಐದು ಸಾವಿರ ರೈತರು ಬೆಂಗಳೂರಿಗೆ ಹೋಗಿ ಮುಖ್ಯಮಂತ್ರಿ ಮನೆ ಎದುರು ಧರಣಿ ನಡೆಸಿ ಆಶ್ವಾಸನೆಯ ನಂತರ ಮರಳಿದರು. ಆದರೆ ಆಶ್ವಾಸನೆ ಆಶ್ವಾಸನೆಯಾಗಿಯೇ ಉಳಿಯಿತು. ಬಾಗೂರಿನಲ್ಲಿ ಶುರುವಾದ ಸುರಂಗದ ಪ್ರವೇಶದ್ವಾರಕ್ಕೆ ಮಣ್ಣು ತಂದು ಹಾಕಿ, ನೀರನ್ನು ಬಂದ್ ಮಾಡಿ, ಧರಣಿ ಕುಳಿತರು. ಅಲ್ಲೇ ಗುಡಿಸಲು ಹಾಕಿಕೊಂಡು ಅಡಿಗೆ, ಊಟ ಮಾಡಲಾರಂಭಿಸಿದರು. ಅಲ್ಲದೆ, ಮೇ 11 ರಂದು 20,000 ರೈತರು ಬಾಗೂರಿನಿಂದ ನವಿಲೆಯವರೆಗೆ 10 ಕಿ.ಮೀ. ಉದ್ದದ ಮಾನವ ಸರಪಳಿ ನಿರ್ಮಿಸಿ ಪ್ರತಿಭಟಿಸಿದ್ದರು. ಜುಲೈ 16ರಂದು ಹಾಸನ ಬಂದ್ ಮಾಡಿ ಅದನ್ನು ಯಶಸ್ವಿಯಾಗಿ ನಡೆಸಿದರು. ಅದಕ್ಕೂ ಸರಕಾರ ಜಗ್ಗದಿದ್ದಾಗ ರೈತರು ರಸ್ತೆತಡೆ ಚಳವಳಿಯನ್ನು ಜುಲೈ 20ರಂದು ಆರಂಭಿಸಿದರು. ಆದರೆ ರೈತರ ಈ ಹೋರಾಟವನ್ನು ಸರಕಾರ ನಿರಂಕುಶವಾಗಿ ದಮನ ಮಾಡಿತು. ಪೊಲೀಸರು ಲಾಠಿಪ್ರಹಾರ ಮಾಡಿದರು. ಸರಕಾರದ ಬೇಜವಾಬ್ದಾರಿಯಿಂದ ಮೊದಲೆ ರೊಚ್ಚಿಗೆದ್ದಿದ್ದ ರೈತರು ಪೊಲೀಸ್ ಜೀಪ್ ಹಾಗೂ ರಸ್ತೆ ಸಾರಿಗೆ ಸಂಸ್ಥೆಯ ಬಸ್ಸೊಂದಕ್ಕೆ ಬೆಂಕಿ ಇಟ್ಟರು. ಪರಿಣಾಮವಾಗಿ, ಪೊಲೀಸರ ಆಕ್ರೋಶ ನಿರಪರಾಧಿ ರೈತರ ಮೇಲೂ ಕಾಣಿಸಿಕೊಂಡಿತು. ವೃದ್ಧರು  ಮಕ್ಕಳೆನ್ನದೆ ಎಲ್ಲರ ಮೇಲೂ ದೈಹಿಕವಾಗಿ ಪೊಲೀಸರು ಹಲ್ಲೆ ನಡೆಸಿದರು. ‘ಜನ ವಿಮುಕ್ತಿ’(ಆಗಸ್ಟ್ 1998)ರ ಪ್ರಕಾರ
…ಗಂಡಸರಿಲ್ಲದ ಮನೆಯಲ್ಲಿ ಮಹಿಳೆಯರನ್ನು ಅವಾಚ್ಯವಾಗಿ ಬಯ್ದು ಅವಮಾನ ಮಾಡಿ ಮನೆಯೆಲ್ಲಾ ಜಾಲಾಡಿ ಬಟ್ಟೆ ಬರೆಗಳನ್ನು ಹರಿದು ಹಾಕಿ ತಮ್ಮ ಬರ್ಬರತೆಯನ್ನು ಪ್ರದರ್ಶಿಸಿದ್ದಾರೆ. ಅಂಗಡಿ ಮುಂಗಟ್ಟುಗಳನ್ನು ಲೂಟಿ ಮಾಡಿ ಅಲ್ಲಿದ್ದ ವಸ್ತುಗಳನ್ನೆಲ್ಲಾ ಚೆಲ್ಲಾಡಿದ್ದಾರೆ. ಇಷ್ಟು ಸಾಲದೆಂಬಂತೆ ವಯಸ್ಸಿಗೆ ಬಂದ ಹಳ್ಳಿಯ ಮೂವರು ಹುಡುಗಿಯರ ಮೇಲೆ ಅತ್ಯಾಚಾರ ನಡೆಸಿದ್ದಾರೆ. ಇದುವರೆಗೆ ಆ ಹುಡುಗಿಯರ ಸುಳಿವೂ ಸಿಕ್ಕಿಲ್ಲ. ಪೊಲೀಸರ ಈ ರುದ್ರತಾಂಡವದಿಂದ ಕಂಗೆಟ್ಟ ಮುಗ್ಧ ರೈತರು ದೌರ್ಜನ್ಯದಿಂದ ಪಾರಾಗಲು ದೂರದ ಊರುಗಳಿಗೆ ಓಡಿಹೋಗಿದ್ದಾರೆ. ಹೆಂಗಸರನ್ನು ಒಳಗೊಂಡಂತೆ 103 ಜನರು ಈ ಕಾರಣಕ್ಕಾಗಿಯೇ ಜೈಲುವಾಸ ಅನುಭವಿಸಬೇಕಾಯಿತು.
ಅನಿವಾರ್ಯ ಪರಿಸ್ಥಿತಿಯಿಂದ ಸ್ವಪ್ರೇರಿತವಾಗಿ ಶುರುವಾದ ಈ ಹೋರಾಟಕ್ಕೆ ಕಮ್ಯೂನಿಸ್ಟ್ ಪಕ್ಷದ ಅಖಿಲ ಭಾರತ ಕಿಸಾನ್ ಸಭಾ ನಾಯಕತ್ವ ನೀಡುತ್ತಿದೆ. ಆದರೆ ಇದರ ಅಧ್ಯಕ್ಷ ಗೋಪಾಲ್ ಆಮರಣಾಂತ ಉಪವಾಸ ಮಾಡಿ ಬೇಡಿಕೆಗಳ ಈಡೇರಿಕೆಯ ಸೂಚನೆಯಿಲ್ಲದಿದ್ದರೂ ಅದನ್ನು ಕೈಬಿಟ್ಟಿದ್ದಾರೆಂಬ ಆಪಾದನೆಯೂ ಇದೆ. ರೈತರ ಮೇಲೆ ನಡೆದ ದೌರ್ಜನ್ಯವನ್ನು ಖಂಡಿಸಲು ಯಾವ ರಾಜಕೀಯ ಪಕ್ಷಗಳೂ ಮುಂದೆ ಬರುತ್ತಿಲ್ಲವೆನ್ನುವುದು ಪ್ರಜಾಪ್ರಭುತ್ವವನ್ನು ಲೇವಡಿ ಮಾಡಿದಂತೆ ಎಂದು ಭಾವಿಸಬೇಕಾಗುತ್ತದೆ.
ಇಷ್ಟೆಲ್ಲಾ ನೋವುಗಳ ಮಧ್ಯೆ ತುಮಕೂರು ನಾಲೆಗೆ ನೀರು ಬೇಕೆಂದು ತುಮಕೂರು ರೈತರು ಹೋರಾಟ ಆರಂಭಿಸಿದ್ದಾರೆ. ಈ ರೈತರು ಬಾಗೂರು-ನವಿಲೆ ರೈತರಿಗೆ ಪರಿಹಾರ ನೀಡಬೇಕೆನ್ನುವುದನ್ನು ಕಡೆಗಣಿಸಿ ತಮ್ಮ ಸಮಸ್ಯೆಯನ್ನು ಮಾತ್ರ ಮುಂದಿಟ್ಟಿದ್ದಾರೆ. ಸದ್ಯಕ್ಕಂತೂ ಸಮಸ್ಯೆ ಸಮಸ್ಯೆಯಾಗಿಯೇ ಉಳಿದಿದೆ ಎಂದು ಹೇಳದೆ ವಿಧಿಯಿಲ್ಲ. ಈ ಘಟನೆಯನ್ನು ಪ್ರಾಂತ್ಯಮಟ್ಟದ ಅಥವಾ ರಾಷ್ಟ್ರಮಟ್ಟದ ವಿಚಾರವನ್ನಾಗಿ ಮಾಡಿ ಚರ್ಚಿಸಲು ಅಖಿಲ ಭಾರತ ಮಟ್ಟದಲ್ಲಿ ರೈತ ಕಾರ್ಮಿಕ ಸಂಘಟನೆಯನ್ನು ಹೊಂದಿರುವ ಪ್ರಾಂತ ರೈತ ಸಂಘ ಕಿಸಾನ್ ಸಭಾ ಸಿ.ಪಿ.ಐ.(ಎಂ) ವಿಫಲವಾಗಿದೆ.
ಹೊಸಪೇಟೆಯ ಕಬ್ಬು ಬೆಳೆಗಾರರ ಹೋರಾಟ
ಟಿ.ಆರ್.ಚಂದ್ರಶೇಖರ್ ಅವರು ಈ ಹೋರಾಟದ ಕುರಿತಂತೆ ಬೆಲ್ಲದ ಚೆನ್ನಪ್ಪನವರ ನಿರೂಪಣೆಯೊಂದಿಗೆ ಬೆಳಕು ಚೆಲ್ಲಿದ್ದಾರೆ. ವಿಜಯನಗರದ ಕಾಲದಿಂದಲೂ ಕಬ್ಬು ಇಲ್ಲಿ ಪ್ರಮುಖ ಬೆಳೆಯಾಗಿದೆ. 1910-1915ರವರೆಗೆ ಹೊಸಪೇಟೆ ಮತ್ತು ಮುಖ್ಯವಾಗಿ ಚಿತ್ತವಾಡಿಗಿ ಬೆಲ್ಲದ ಪ್ರಮುಖ ವ್ಯಾಪಾರ ಕೇಂದ್ರವಾಗಿತ್ತು. ಆ ಕಾಲದಲ್ಲಿ ಶನಿವಾರ, ಭಾನುವಾರದ ಎರಡು ದಿನಗಳ ಸಂತೆಯಲ್ಲಿ 1500ರಿಂದ 2000 ಚೀಲ ಬೆಲ್ಲ ಮತ್ತಿತರ ವಸ್ತುಗಳ ವ್ಯಾಪಾರ ಆಗುತ್ತಿತ್ತು. ಇದೇ ವೇಳೆಗೆ ಮದರಾಸು ಸರಕಾರವು ಚಿತ್ತವಾಡಿಗಿಯಲ್ಲಿ ಸುಧಾರಿಸಿದ ಬೆಲ್ಲ ತಯಾರಿಕಾ ಘಟಕವೊಂದನ್ನು ಸ್ಥಾಪಿಸಿತು. ಆದರೆ ಈ ಯೋಜನೆ ರೈತರನ್ನು ಆಕರ್ಷಿಸಲು ವಿಫಲವಾಯಿತು.
1932ರಲ್ಲಿ ಭಾರತ ಸರಕಾರವು ದೇಶೀಯ ಸಕ್ಕರೆ ಉದ್ಯಮಗಳನ್ನು ವಿದೇಶಿ ಕಂಪನಿಗಳ ಪೈಪೋಟಿಯಿಂದ ರಕ್ಷಿಸಲು ‘ಸಕ್ಕರೆ ಉದ್ಯಮ ರಕ್ಷಣಾ ಕಾನೂನನ್ನು’ ಜಾರಿಗೆ ತಂದಿತು. ಅಲ್ಲಿಂದ ಮುಂದೆ ಈ ದೇಶದಲ್ಲಿ ಸಕ್ಕರೆ ಉದ್ಯಮ ಶರವೇಗದಲ್ಲಿ ಬೆಳೆಯಲಾರಂಭಿಸಿತು. ಸಾರ್ವಜನಿಕರೇ ಮುಂದೆ ಬಂದು ಕಾರ್ಖಾನೆಗಳನ್ನು ಹೊಸಪೇಟೆ ಯಲ್ಲಿ ಸ್ಥಾಪಿಸಲು ಯತ್ನಿಸಿದರು.ೊ1924-1925ರ ಸುಮಾರಿಗೆ ಅಮೆರಿಕ ವಿಶ್ವವಿದ್ಯಾನಿಲಯ ವೊಂದರಲ್ಲಿ ಕೃಷಿ ವಿಜ್ಞಾನದಲ್ಲಿ ಉನ್ನತ ಪದವಿ ಪಡೆದ ಡಾ.ಆರ್. ನಾಗನಗೌಡ, ಉನ್ನತ ಸರ್ಕಾರಿ ವೃತ್ತಿ ಬಿಟ್ಟು ಥಿಯೋಸೋಫಿಸ್ಟ್ ಆಗಿದ್ದ ರಂಗನಾಥ ಮೊದಲಿಯಾರ್ ಹಾಗೂ ತಾಂಡವ ಮೊದಲಿಯಾರ್ ಇವರುಗಳ ಪ್ರಯತ್ನದಿಂದ ಮದರಾಸು ಪ್ರಾಂತ್ಯದ ಪ್ರಭಾವಶಾಲಿ ಕಾಂಟ್ರ್ಯಾಕ್ಟರುಗಳೊಂದಿಗೆ ಆರ್ಥಿಕ ಸಹಾಯಕ್ಕಾಗಿ ಷೇರು ಬಂಡವಾಳವನ್ನು ಸಂಗ್ರಹಿಸಲಾಯಿತು. ಆ ಕಾಲದಲ್ಲಿ 10 ಲಕ್ಷ ರೂಪಾಯಿಗಳ ಬಂಡವಾಳವನ್ನು ಸಂಗ್ರಹಿಸ ಲಾಯಿತು. 1934-35ರಲ್ಲಿ ಸಕ್ಕರೆ ಕಾರ್ಖಾನೆಯು ಹೊಸಪೇಟೆಯ ಚಿತ್ತವಾಡಿಗೆಯಲ್ಲಿ ಕೆಲಸ ಪ್ರಾರಂಭಿಸಿತು.
ಬಂಡವಾಳಗಾರರು ಸಕ್ಕರೆ ಕಾರ್ಖಾನೆ ತಮ್ಮ ಕೈಗೆ ಬಂದ ಮೇಲೆ ರೈತರನ್ನು ಶೋಷಣೆ ಮಾಡಲು ಆರಂಭಿಸಿಯೇ ಬಿಟ್ಟರು. ಕಬ್ಬು ಬೆಳೆಗಾರರ ಉತ್ಸಾಹವನ್ನು ಕುಂದಿಸಿಬಿಟ್ಟರು. ಕಬ್ಬಿಗೆ ಯೋಗ್ಯ ಬೆಲೆ ಕೊಡುವಲ್ಲಿ ಕಾರ್ಖಾನೆ ವಿಫಲವಾಯಿತು. ಬೆಲೆ ನಿರ್ಧರಿಸುವಾಗ ಕೂಡ ಅಧ್ವಾನವಾಗಿತ್ತು. ಸರಬರಾಜು ಮಾಡಿದ ಕಬ್ಬಿಗೆ ಕಾಲಕ್ಕೆ ಸರಿಯಾಗಿ ಹಣ ಪಾವತಿ ಮಾಡುತ್ತಿರಲಿಲ್ಲ. ತೂಕದಲ್ಲಿ ಮೋಸ ಮಾಡಲು ಕಾರ್ಖಾನೆಯವರು ಆರಂಭಿಸಿದರು. ಕಂಪನಿಯ ಆಡಳಿತ ಮಂಡಳಿಯಲ್ಲಿದ್ದ ನಾಗನಗೌಡರು ಈ ಅನ್ಯಾಯವನ್ನು ಪರಿಹರಿಸಲು ಪ್ರಯತ್ನಿಸಿದರು. ಕಂಪನಿಗೆ ಬಂಡವಾಳವನ್ನೇನೂ ಹಾಕದಿದ್ದ ನಾಗನಗೌಡರು ಮಾತಿಗೆ ಆಡಳಿತ ಮಂಡಳಿಯಲ್ಲಿ ಬೆಲೆ ಸಿಗಲಿಲ್ಲ. ತುಂಬಾ ಶ್ರಮಪಟ್ಟು ಕಟ್ಟಿದ್ದ ಕಾರ್ಖಾನೆಯಿಂದ ನೊಂದುಕೊಂಡು ಗೌಡರು ಹೊರಬಂದರು. ನಾಗನಗೌಡರಂತೆ ಕಾರ್ಖಾನೆಯ ತೂಕ ಹಾಗೂ ಬೆಲೆ ವ್ಯವಸ್ಥೆಯನ್ನು ವಿರೋಧಿಸಿದವರ ಕಬ್ಬನ್ನು ಕೊಂಡುಕೊಳ್ಳುವುದನ್ನೇ ಕಾರ್ಖಾನೆಯು ನಿಲ್ಲಿಸಿತು. ಈ ರೀತಿಯ ಅನ್ಯಾಯ, ಅಪಮಾನ ಮತ್ತು ಅನನುಕೂಲಕ್ಕೆ ಸಿಲುಕಿದ ಕಬ್ಬು ಬೆಳೆಗಾರರು ತಮ್ಮ ಸಂಘಟನೆಯನ್ನು ಬೆಳೆಸಲು ಮುಂದಾದರು.
ಕಬ್ಬು ಬೆಳೆಗಾರರ ಸಂಘಟನೆಯಲ್ಲಿ ಆಸಕ್ತಿ ತೆಗೆದುಕೊಂಡವರಲ್ಲಿ ಹೆಚ್ಚಾಗಿ ದೊಡ್ಡ ಜಮೀನ್ದಾರರು, ವ್ಯಾಪಾರಸ್ಥರು ಹಾಗೂ ಶಿಕ್ಷಣ ಹೊಂದಿದ ರೈತರು ಇದ್ದರು. ಈ ಸಂಘಟನೆಯ ರೂವಾರಿ ನಾಗನಗೌಡರು. ಬೆಲ್ಲದ ಚೆನ್ನಪ್ಪ, ಪತ್ತಿಕೊಂಡ ಗುರುನಾಥಪ್ಪ ಮೊದಲಾದವರು ಬೆಲೆ ತೂಕಕ್ಕೆ ಸಂಬಂಧಿಸಿದ ಪ್ರಶ್ನೆಗಳ ಹಿನ್ನೆಲೆಯಲ್ಲಿ ರೈತ ಸಂಘಟನೆಗೆ ಒಂದು ಅಸ್ತಿತ್ವ ತಂದುಕೊಟ್ಟರು. 1950ರ ಹೊತ್ತಿಗೆ ಕಬ್ಬು ಬೆಳೆಗಾರರ ಸಂಘಟನೆಗೆ ಒಂದು ದೃಢವಾದ ರೂಪಕ್ಕೆ ಬಂದು ಕಮಲಾಪುರ, ಚಿತ್ತವಾಡಿಗಿ ಮತ್ತು ಹೊಸಪೇಟೆಗಳಲ್ಲಿ ನೋಂದಾಯಿಸಲ್ಪಟ್ಟ ರೈತ ಸಂಘಗಳು ನಾಗನಗೌಡರ ಮಾರ್ಗದರ್ಶನದಲ್ಲಿ ಕೆಲಸ ನಿರ್ವಹಿಸುತ್ತಿದ್ದವು. ರೈತ ಸಂಘವು ಪ್ರಬಲವಾದ ಕಾರಣದಿಂದ ಕಾರ್ಖಾನೆ ಜೊತೆ ಸರ್ವಾನುಮತದ ಒಪ್ಪಂದಕ್ಕೆ ಬರುವ ವಾತಾವರಣ ಸೃಷ್ಟಿಯಾಯಿತು. ಕಬ್ಬು ಕಾರ್ಖಾನೆಗಳು ರೈತರ ಕಬ್ಬಿಗೆ ಸರಿಯಾದ ಬೆಲೆ ಕೊಡದಿದ್ದಾಗಲೆಲ್ಲಾ ರಾಜ್ಯ ಸರಕಾರಕ್ಕೆ ಮನವಿ ಸಲ್ಲಿಸಿ ಹೆಚ್ಚು ಬೆಲೆ ಪಡೆಯುವಲ್ಲಿ ಯಶಸ್ವಿಯಾಗಿದೆ. ಇಂತಹ ಸಂದರ್ಭದಲ್ಲಿ ರೈತ ಸಂಘ, ಕಾರ್ಖಾನೆ ಮತ್ತು ಸರ್ಕಾರಗಳ ಪ್ರತಿನಿಧಿಗಳಿಂದ ಕೂಡಿದ ತ್ರಿಪಕ್ಷ ಸಭೆಯ ಮೂಲಕ ಸಮಸ್ಯೆಗಳು ಇತ್ಯರ್ಥವಾಗುವಂತಹ ವ್ಯವಸ್ಥೆಯನ್ನು ರೂಪುಗೊಳಿಸುವುದರಲ್ಲಿ ಕೂಡ ರೈತ ಸಂಘದ ಪಾತ್ರ ಮಹತ್ವದ್ದಾಗಿದೆ. 1950ರ ದಶಕದಲ್ಲಿ ಕರ್ನಾಟಕದಲ್ಲಿ ವ್ಯವಸ್ಥಿತ ರೀಘಿ‘ಂದ ಹೋರಾಡಿ ಕಬ್ಬಿಗೆ ಹೆಚ್ಚಿನ ಬೆಲೆಯನ್ನು ಪಡೆದದ್ದು ಹೊಸಪೇಟೆ ಕಬ್ಬು ಬೆಳೆಗಾರರ ಸಂಘ ಎಂದು ಬೆಲ್ಲದ ಚೆನ್ನಪ್ಪ ಅವರು ವಿವರಿಸುತ್ತಾರೆ.
ಕೆಂಗಲ್ ಹನುಮಂತಯ್ಯನವರ ಕ್ಯಾಬಿನೆಟ್ನಲ್ಲಿ ಕೆಲವು ಕಾಲ ಕೃಷಿ ಸಚಿವರಾಗಿದ್ದ ಡಾ. ನಾಗನಗೌಡರ ನೇತೃತ್ವದ ಈ ರೈತ ಸಂಘವು ನ್ಯಾಯಾಲಯಗಳಲ್ಲೂ ಅನೇಕ ಮೊಕದ್ದಮೆಗಳನ್ನು ರೈತರ ಪರವಾಗಿ ನಡೆಸಿತು. 1968ರಲ್ಲಿ ಕೇಂದ್ರ ಸರಕಾರವು ಸಕ್ಕರೆ ಕಾರ್ಖಾನೆಗಳು ಕೊಡಬೇಕಾದ ಹೆಚ್ಚುವರಿ ಕಬ್ಬಿನ ಬೆಲೆಯ ಬಗ್ಗೆ ಅಧ್ಯಯನ ನಡೆಸಲು ಒಂದು ಏಕಸದಸ್ಯ ಆಯೋಗವನ್ನು ನೇಮಿಸಿತ್ತು. ಈ ಸಮಿತಿಯು 1960-61 ಮತ್ತು 1961-1962ನೇ ಸಾಲಿನಲ್ಲಿ ಅರೆದ ಕಬ್ಬಿಗೆ ಕಾರ್ಖಾನೆಗಳು ಎರಡು ವರ್ಷ ಕೂಡಿ ಪ್ರತಿ ಟನ್ಗೆ ರೂ.10.25ರಂತೆ ಹೆಚ್ಚುವರಿ ಬೆಲೆ ನೀಡಬೇಕೆಂದು ಸಲಹೆ ಮಾಡಿತು. ಸಮಿತಿಯ ಸಲಹೆಯಂತೆ ಕಾರ್ಖಾನೆಯು ಹಣ ಪಾವತಿ ಮಾಡಲು ಕೇಂದ್ರ ಸರಕಾರವು ಆಜ್ಞೆಯನ್ನು ಹೊರಡಿಸಿತು. ಆದರೆ ಕಾರ್ಖಾನೆಯ ಆಡಳಿತವರ್ಗವು ಸರಕಾರದ ಈ ಆಜ್ಞೆಯನ್ನು ಮರು ಪರಿಶೀಲಿಸುವಂತೆ ಸರಕಾರವನ್ನು ಕೋರಿತು. ಪರಿಣಾಮವಾಗಿ ರೈತ ಸಂಘವು ಕೂಡ ಸರಕಾರಕ್ಕೆ ಮನವಿ ಸಲ್ಲಿಸಿ, ಹೆಚ್ಚುವರಿ ಬೆಲೆ ಪಾವತಿ ವಿಷಯದಲ್ಲಿ ರೈತರ ಹಿತಾಸಕ್ತಿ ಯನ್ನು ಕಾಪಾಡಬೇಕೆಂದು ಒತ್ತಾಯ ಮಾಡಿತು. ಆದರೆ ಸರಕಾರವು ರೈತರ ಮನವಿಯನ್ನು ನಿರ್ಲಕ್ಷಿಸಿ, ಆಡಳಿತವರ್ಗಕ್ಕೆ ಅನುಕೂಲವಾಗುವಂತೆ ಏಕಪಕ್ಷೀಯವಾಗಿ ರೂ.10.25ಕ್ಕೆ ಬದಲಾಗಿ, ಎರಡು ವರ್ಷದ ಅವಧಿಗೆ ಬದಲಾಗಿ ಕೇವಲ 1960-1961ನೇ ಸಾಲಿನ ಕಬ್ಬಿಗೆ ಮಾತ್ರ ಕೇವಲ ಎಪ್ಪತ್ತು ಪೈಸೆ ಹೆಚ್ಚುವರಿ ಬೆಲೆಯನ್ನು ಕಾರ್ಖಾನೆಯು ಪಾವತಿ ಮಾಡುವಂತೆ 1968ನೆಯ ಸೆಪ್ಟೆಂಬರ್ 11ರಂದು ಮತ್ತೊಂದು ಆಜ್ಞೆ ಹೊರಡಿಸಿತು. ಈ ಅನ್ಯಾಯವನ್ನು ವಿರೋಧಿಸಿ, ಸರಕಾರದ ಮರು ಆಜ್ಞೆ ವಿರುದ್ಧ ಕರ್ನಾಟಕ ರಾಜ್ಯದ ಹೈಕೋರ್ಟಿನಲ್ಲಿ ಹೊಸಪೇಟೆ ರೈತ ಸಂಘವು ದಾವೆ ಹೂಡಿತು. ಹೈಕೋರ್ಟ್ ರೈತ ಸಂಘದ ವಾದ ಎತ್ತಿ ಹಿಡಿದು ತೀರ್ಪು ನೀಡಿತು. ರೈತ ಸಂಘದ ಪರವಾಗಿದ್ದ ರಾಜ್ಯ ಉಚ್ಚನ್ಯಾಯಾಲಯದ ತೀರ್ಪಿನ ವಿರುದ್ಧ ಕಾರ್ಖಾನೆ ಆಡಳಿತವರ್ಗವು ಸರ್ವೋಚ್ಚ ನ್ಯಾಯಾಲಯಕ್ಕೆ ಅಪೀಲು ಸಲ್ಲಿಸಿತು.
ಸುಪ್ರೀಂ ಕೋರ್ಟ್ ಕೂಡ 1975ರ ನವೆಂಬರ್ 19ರ ತೀರ್ಪಿನಲ್ಲಿ ಕಬ್ಬಿನ ಹೆಚ್ಚುವರಿ ಬೆಲೆ ನಿಗದಿಪಡಿಸುವಾಗ ಮತ್ತು ಅದನ್ನು ಮನ್ನಾ ಮಾಡುವಾಗ ಸರಕಾರವು ರೈತರ ಅಭಿಪ್ರಾಯವನ್ನು ಕೇಳಬೇಕೆಂಬ ಅಂಶವನ್ನು ಎತ್ತಿಹಿಡಿಯಿತು. ಈ ತೀರ್ಪಿನ ಆಧಾರದ ಮೇಲೆ ಬೆಲೆಯ ಬಗ್ಗೆ ವರದಿಗಾಗಿ ಕೇಂದ್ರ ಸರಕಾರದ ಸಕ್ಕರೆ ನಿರ್ದೇಶನಾಲಯಕ್ಕೆ ಕಾರ್ಖಾನೆಯು ಮನವಿಯೊಂದನ್ನು ಸಲ್ಲಿಸಿತು. ನಿರ್ದೇಶನಾಲಯವು ಕಾರ್ಖಾನೆಯು 1960-1961ನೇ ಸಾಲಿಗೆ ಎಪ್ಪತ್ತು ಪೈಸೆ ಹೆಚ್ಚುವರಿ ಬೆಲೆಯನ್ನು ನೀಡಬೇಕೆಂದು ಆದೇಶ ಹೊರಡಿಸಿ ರೈತರ ಹೋರಾಟಕ್ಕೆ ತಣ್ಣೀರೆರಚಿತು. ಪರಿಣಾಮವಾಗಿ, ಹಠ ಬಿಡದ ಹೊಸಪೇಟೆಯ ರೈತ ಸಂಘವು 1979ರಲ್ಲಿ ಸುಪ್ರೀಂಕೋರ್ಟ್ನಲ್ಲಿ ದಾವೆ ಹೂಡಿತು(ದಾವೆ ನಂ.333 : 1979). ಏಕಸದಸ್ಯ ಸಮಿತಿ ಸಲಹೆಯಂತೆ ಕಾರ್ಖಾನೆಯು 1960-1961 ಮತ್ತು 1961-1962ರ ಸಾಲಿಗೆ ಕಬ್ಬಿನ ಹೆಚ್ಚುವರಿ ಬೆಲೆ ಪಾವತಿಗಾಗಿ ರೈತರಿಗೆ ಸುಮಾರು 15ರಿಂದ 20 ಲಕ್ಷ ಕೊಡಬೇಕಿತ್ತು (ಟಿ.ಆರ್.ಚಂದ್ರಶೇಖರ್, 1987). ಆದರೆ, ಸುಪ್ರೀಂಕೋರ್ಟ್ ನಲ್ಲಿ 18 ವರ್ಷ ದಾವೆ ನಡೆದು ಕೊನೆಗೆ ಅಂದರೆ 1997ರಲ್ಲಿ ಟನ್ವೊಂದಕ್ಕೆ ಕೇವಲ ಮೂವತ್ತೇಳು ಪೈಸೆಯನ್ನು ಹೆಚ್ಚುವರಿ ಬೆಲೆ ನೀಡಬೇಕೆನ್ನುವ ಸುಪ್ರೀಂಕೋರ್ಟಿನ ಆದೇಶ ಬಂದಿದೆ ಎಂದು ಟಿ.ಆರ್. ಚಂದ್ರಶೇಖರ್ ಅವರು ಇತ್ತೀಚೆಗೆ ನನಗೆ ತಿಳಿಸಿದರು. ಪ್ರಜಾಪ್ರಭುತ್ವೀಯ ವ್ಯವಸ್ಥೆಗೆ ಕಳಂಕವಾಗುವಂತೆ ಸರಕಾರದ ರೈತ ವಿರೋಧಿ ವರದಿಗಳು, ಕಾನೂನುಗಳು ಮತ್ತು ಬಂಡವಾಳಶಾಹಿಗಳ ಅಟ್ಟಹಾಸದ ಪರಮಾವಧಿಯಾಗಿರುವ ಕಾರ್ಖಾನೆಗಳ ಆಡಳಿತ ವರ್ಗಗಳು ಈ ದೇಶದ ಬೆನ್ನೆಲುಬಾಗಿರುವ ಶೇ.80ರಷ್ಟು ಜನರ ಆಕಾಂಕ್ಷೆಗೆ ಮಣ್ಣೆರೆಚಿರು ವುದಕ್ಕೆ ಈ ಘಟನೆ ಒಳ್ಳೆಯ ಉದಾಹರಣೆಯಾಗುವುದರಲ್ಲಿ ಸಂಶಯವಿಲ್ಲ. ಇರುವ ವ್ಯವಸ್ಥೆಯನ್ನು ಪೂರ್ಣವಾಗಿ ಒಪ್ಪಿಕೊಂಡು, ಅದರೊಂದಿಗೆ ಹೊಂದಾಣಿಕೆ ಮಾಡಿಕೊಂಡು ಹೋಗುತ್ತಿರುವ ಇಂಥ ಉದಾರವಾದಿ ರೈತ ಸಂಘಟನೆಗಳು ದಶಕಗಳವರೆಗೆ ‘ನ್ಯಾಯ’ಕ್ಕಾಗಿ ಕಾಯಬೇಕಾಯಿತು ಎನ್ನುವುದು ವಿಪರ್ಯಾಸವೇನಲ್ಲ.
ಭಾರತೀಯ ಜನತಾ ಪಕ್ಷದ ದಕ್ಷಿಣ–ಕನ್ನಡ ಕೇಂದ್ರಿತ ರೈತ ಚಳವಳಿಗಳು
ಬಲಪಂಥೀಯ ರಾಜಕೀಯ ಪಕ್ಷವಾದ ಭಾರತೀಯ ಜನತಾ ಪಕ್ಷವು ಭಾರತದ ರಾಜಕಾರಣದಲ್ಲಿ ಒಂದು ಶಕ್ತಿಯಾಗಿ ಬೆಳೆಯುವ ಮೊದಲಿನ ವರ್ಷಗಳಲ್ಲಿ ರೈತಪರವಾದ ಹೋರಾಟವೊಂದನ್ನು ದಕ್ಷಿಣ ಕನ್ನಡದಲ್ಲಿ ಸಂಘಟಿಸಿರುವುದು ತಿಳಿದುಬರುತ್ತದೆ. 1980ರ ದಶಕದಲ್ಲಿ ಸುಳ್ಯ ಹಾಗೂ ಉಡುಪಿ ಪ್ರದೇಶಗಳಲ್ಲಿ ರೈತರನ್ನು ಸಂಘಟಿಸಿ ಹೋರಾಟ ಮಾಡಿದವರಲ್ಲಿ ಪ್ರಮುಖರು ಸದಾನಂದಗೌಡ ಮತ್ತು ಡಾ.ವಿ.ಎಸ್. ಆಚಾರ್ಯ ಅವರು. ಇಬ್ಬರೂ ಭಾರತೀಯ ಜನತಾ ಪಕ್ಷದವರು. ನನ್ನ ಕ್ಷೇತ್ರಕಾರ್ಯದ ಸಂದರ್ಭದಲ್ಲಿ ಸದಾನಂದಗೌಡರೊಂದಿಗಿನ ಸಂದರ್ಶನದಲ್ಲಿ ಪ್ರಸ್ತಾಪಿಸಿದ, ಚರ್ಚಿಸಿದ ಸಂಕ್ಷಿಪ್ತ ವಿವರಗಳನ್ನು ಇಲ್ಲಿ ನೀಡಲಾಗಿದೆ. ಗೇಣಿದಾರರು, ಕೃಷಿ ಕೂಲಿಕಾರರು ‘ಅಕ್ರಮವಾಗಿ’ ಉತ್ತುಕೊಂಡಿದ್ದ ಭೂಮಿಯನ್ನು ಸಕ್ರಮ ಮಾಡಲು ದಕ್ಷಿಣ ಕನ್ನಡ ಜಿಲ್ಲೆಯಲ್ಲಿ ರೈತ ಮುಖಂಡರಾಗಿದ್ದ ಸದಾನಂದಗೌಡರ ನೇತೃತ್ವದಲ್ಲಿ ಹೋರಾಟವು 1980-1981ರ ಅವಧಿಯಲ್ಲಿ ನಡೆಯಿತು. ನೂರಾರು-ಸಾವಿರಾರು ಸಂಖ್ಯೆಯಲ್ಲಿನ ಬಡಜನರ ಭೂಮಿಯನ್ನು ಸಕ್ರಮ ಮಾಡಬೇಕೆಂಬ ಬೇಡಿಕೆಯನ್ನು ಸರಕಾರ ತಳ್ಳಿ ಹಾಕಿದಾಗ ಸುಳ್ಯದಿಂದ ಮಂಗಳೂರಿನವರೆಗೆ ಸಾವಿರಾರು ಜನ ರೈತರ ಪಾದಯಾತ್ರೆ ನಡೆಯಿತು. ಇದೇ ಸಂದರ್ಭದಲ್ಲಿ ವಿ.ಎಸ್.ಆಚಾರ್ಯ ಅವರ ನೇತೃತ್ವದಲ್ಲಿ ಕೂಡ ಇದೇ ಉದ್ದೇಶಕ್ಕಾಗಿಯೇ ಉಡುಪಿಯಿಂದ ಮಂಗಳೂರಿನವರೆಗೆ ಪಾದಯಾತ್ರೆ ನಡೆಯಿತು. ಈ ಅವಿರತ ಹೋರಾಟಗಳಿಂದಾಗಿ ‘ಪಟ್ಟೆ’ ಇಲ್ಲದ ಸಾವಿರಾರು ರೈತರಿಗೆ ‘ಪಟ್ಟೆ’ ದೊರೆಯಿತು.
ಮಂಗಳೂರಿನ ಎಂ.ಆರ್.ಪಿ.ಎಲ್. ಅನ್ನು ಕೂಡ ಪರಿಸರ ಹಾಗು ರೈತರಿಗೆ ಸಂಬಂಧಿಸಿದಂತೆ ಬಿ.ಜೆ.ಪಿ. ನೇತೃತ್ವದ ರೈತ ಸಂಘಟನೆಗಳು ಹಾಗೂ ಬಲಪಂಥೀಯ ಪರಿಸರವಾದಿಗಳು 1990ರ ದಶಕದಲ್ಲಿ ಪ್ರತಿಭಟಿಸುತ್ತಿರುವ ವಿಚಾರ ಕೂಡ ಮುಖ್ಯವಾದುದು. ಸಮಸ್ಯೆ ಆರಂಭವಾದದ್ದೇ ಎಂ.ಆರ್.ಪಿ.ಎಲ್. ಎನ್ನುವ ಕಾರ್ಖಾನೆಯು ತನ್ನ ಕಲ್ಮಶ ತುಂಬಿದ, ಉಪಯೋಗಿಸಿ ಬಿಟ್ಟ ನೀರನ್ನು ಸಮುದ್ರಕ್ಕೆ ಬಿಟ್ಟಾಗ. ಸಹಜವಾಗಿಯೇ ಅಲ್ಲಿನ ಮೀನುಗಾರರು ಅದನ್ನು ಪ್ರತಿಭಟಿಸಿದರು. ರಾಜಕೀಯವಾಗಿ ಬಲಾಢ್ಯವಾದ ಬಿಜೆಪಿಯು ಈ ಮೀನುಗಾರರಿಗೆ ಬೆಂಬಲ ನೀಡುವುದರೊಂದಿಗೆ ಹೋರಾಟವನ್ನು ಆರಂಭಿಸಿತೆನ್ನಲಾಗಿದೆ. 1990ರ ದಶಕದಲ್ಲಿ (ಇದು ಇತ್ತೀಚೆಗೆ ನಡೆದ ಕೋಮುಗಲಭೆಗೂ ಕಾರಣವಾಗಿರುವ ವಿಚಾರ ಬೇರೆ). ಎಂ.ಆರ್.ಪಿ.ಎಲ್.ನವರು ತಮ್ಮ ತೈಲವನ್ನು ಪೈಪುಗಳ ಮೂಲಕ ಮಂಗಳೂರಿನಿಂದ ಬೆಂಗಳೂರಿನವರೆಗೆ ಕಳಿಸುವ ಯೋಜನೆ ಆರಂಭಿಸಿದಾಗ ಬಿ.ಜೆ.ಪಿ. ನೇತೃತ್ವದ ರೈತ ಸಂಘದ ಪ್ರತಿಭಟನೆ ಆರಂಭವಾಯಿತು. ಎಂ.ಆರ್.ಪಿ.ಎಲ್.ನ ಪೈಪ್ ಲೈನ್ಗಳು ಮಂಗಳೂರು, ಬಂಟ್ವಾಳ, ವಿಟ್ಲ, ಬೆಳ್ತಂಗಡಿ ಹಾಗೂ ಉಪ್ಪಿನಂಗಡಿ ಮಾರ್ಗವಾಗಿ ಬೆಂಗಳೂರಿಗೆ ಹೋಗುವ ಸಂದರ್ಭದಲ್ಲಿ ರೈತರ ಸಾವಿರಾರು ಎಕರೆ ತೋಟ ಜಮೀನುಗಳು ನಾಶವಾಗುವ ಹಿನ್ನೆಲೆಯಲ್ಲಿ ರೈತರಿಂದ ಪ್ರತಿಭಟನೆಯಾಯಿತು. ತೋಟ ಜಮೀನುಗಳನ್ನು ಕಳೆದುಕೊಳ್ಳುವ ಭಯ ಒಂದೆಡೆಯಾದರೆ ಮತ್ತೊಂದು ಕಡೆ ಪೈಪ್ ಸೋರಿಕೆಯಿಂದ ಪರಿಸರ ಹಾಳಾಗುವ ಭಯವೂ ರೈತರಿಗಿರು ವುದರಿಂದ ರೈತರನ್ನು ಈ ಭಾಗದಲ್ಲಿ ಸಂಘಟಿಸಲು ಸಾಧ್ಯವಾಯಿತೆನ್ನಬಹುದು.
ಲೇಖನದ ಆರಂಭದಲ್ಲಿ ಚರ್ಚಿಸಿದ ಹಾಗೆ ಭಾರತೀಯ ರಾಜಕೀಯ ಪಕ್ಷಗಳು ಯಾವತ್ತೂ ಉದ್ಯಮಪರವಾಗಿರುತ್ತದೆ ಎನ್ನುವುದಕ್ಕೆ ಬಿಜೆಪಿಯ ಈ ಹೋರಾಟ ಒಂದು ಅಪವಾದದಂತೆ ಹೊರನೋಟಕ್ಕೆ ಕಾಣುತ್ತದೆ. ಬಿಜೆಪಿಯ ರಾಜಕೀಯ ನೀತಿಗಳು ಉದ್ಯಮ-ಕಾರ್ಖಾನೆ-ಬಂಡವಾಳದ ಪರವಾಗಿರುವುದರಿಂದ ದಕ್ಷಿಣ ಕನ್ನಡ ಜಿಲ್ಲೆಯಲ್ಲಿ ಎಂ.ಆರ್.ಪಿ.ಎಲ್. ವಿರುದ್ಧ ಹಾಗೂ ರೈತರ ಪರವಾಗಿ ಬಿಜೆಪಿ ಪ್ರತಿಭಟಿಸುತ್ತಿರುವುದು ಆಶ್ಚರ್ಯವೆಂದೆನ್ನಿಸಿದರೂ ಆಶ್ಚರ್ಯವಲ್ಲ, ಅಪವಾದ ಎಂದೆನ್ನಿಸಿದರೂ ಅಪವಾದವಲ್ಲ. ತನ್ನ ಸೈದ್ಧಾಂತಿಕತೆಯನ್ನು ಎಲ್ಲ ವಲಯಗಳಲ್ಲಿಯೂ ಹರಡುವ ಉದ್ದೇಶವನ್ನು ಇಲ್ಲಿ ತಳ್ಳಿ ಹಾಕುವಂತಿಲ್ಲ.
ದಲಿತ ಸಂಘರ್ಷ ಸಮಿತಿಯ ಭೂ ಹೋರಾಟ
ಕರ್ನಾಟಕದ ರಾಜಕಾರಣದಲ್ಲಿ 1970ರ ದಶಕದಿಂದೀಚೆಗೆ ದಲಿತರ ಪರವಾದ ಹೋರಾಟ ಮಾಡುತ್ತಿರುವ ದಲಿತ ಸಂಘರ್ಷ ಸಮಿತಿಯ ಭೂ ಹೋರಾಟಗಳು ನಮ್ಮ ಗಮನ ಸೆಳೆಯುತ್ತವೆ. ಅವುಗಳಲ್ಲಿ ಮುಖ್ಯವಾದವು ಹೀಗಿವೆ.
1. ಸಿದ್ಲಿಪುರ ಭೂ ಹೋರಾಟ : ಭದ್ರಾವತಿ ತಾಲೂಕಿನ ಸಿದ್ಲಿಪುರದಲ್ಲಿ ಭೂಪಾಳಂ ಎನ್ನುವ ಜಮೀನ್ದಾರ ದಲಿತರಿಗೆ ಸೇರಬೇಕಾಗಿದ್ದ 33 ಎಕರೆ ನೀರಾವರಿ ಭೂಮಿಯನ್ನು ಆಕ್ರಮಿಸಿಕೊಂಡಿದ್ದನು. ಪರಿಣಾಮವಾಗಿ 1997ರ ಫೆಬ್ರವರಿಯಲ್ಲಿ ಸರದಿ ಸತ್ಯಾಗ್ರಹವನ್ನು ಡಿ.ಎಸ್.ಎಸ್. ಸಂಘಟಿಸಿತು. ಹೀಗಾಗಿ 1978ರ ಡಿಸೆಂಬರ್ನಲ್ಲಿ ದಲಿತರಿಗೆ ತಲಾ ಒಂದೊಂದು ಎಕರೆ ನೀರಾವರಿ ಜಮೀನು ದೊರಕಿತು.
2. ಚಂದಗೋಡು ಭೂ ಹೋರಾಟ : 1979ರ ಜುಲೈ 24ರಂದು ಸರ್ವೆ ನಂ.74ರ 600 ಎಕರೆ ಬಗರ್ ಹುಕುಂ ಭೂಮಿಯಲ್ಲಿ 300 ಎಕರೆಯನ್ನು ಡಿ.ಎಸ್.ಎಸ್. ನೇತೃತ್ವದಲ್ಲಿ ದಲಿತರು ಆಕ್ರಮಿಸಿದರು. ಗ್ರಾಮದ 60 ಕುಟುಂಬಗಳಿಗೆ ತಲಾ 5 ಎಕರೆಯಂತೆ ಜಮೀನು ದಕ್ಕಿತು.
3. ಮೆದಕಿನಾಳ ಭೂ ಹೋರಾಟ: ಲಿಂಗಸೂರಿನ ಮೆದಕಿನಾಳದಲ್ಲಿ 1984ರಿಂದ ಭೂ ಹೋರಾಟ ನಡೆಯುತ್ತಿತ್ತು. ಪರಿಣಾಮವಾಗಿ, 1997ರ ಏಪ್ರಿಲ್ ತಿಂಗಳಲ್ಲಿ 67 ಎಕರೆ ಭೂಮಿ ಭೂರಹಿತ ದಲಿತರಿಗೆ ದೊರೆಯಿತು.
4. ಮಹಮದ್ನಗರ ಭೂ ಹೋರಾಟ: ಕೊಪ್ಪಳ ಜಿಲ್ಲೆಯ ಸುಶೀಲ ಬಾಬು ಮಾರ್ಕ್ ಎಂಬಾತ ಅಲ್ಲಿನ ಸಕ್ಕರೆ ಕಾರ್ಖಾನೆ ಮಾಲೀಕ. ಕೊಪ್ಪಳ ತಾಲೂಕಿನ ಬಸಾಪುರ, ಶಿವಪುರ, ಬಂಡಿ ಹರ್ಲಾಪುರ, ಹತ್ತಿವಟ್ಟಿ, ನಾರಾಯಣಪೇಟೆ, ರಾಜಾರಾಮ ಪೇಟೆ ಮತ್ತು ಮಹಮದ್ ನಗರಗಳ ಕೃಷಿ ಕಾರ್ಮಿಕರು ಸುಶೀಲಕುಮಾರನಿಗೆ ಸೇರಿದ 3770 ಎಕರೆ ಭೂಮಿಯಲ್ಲಿ ಕೆಲಸ ಮಾಡುತ್ತಿದ್ದರು. 1985ರಲ್ಲಿ ಭೂಮಿಗಾಗಿ ಡಿ.ಎಸ್.ಎಸ್. ಮಹಮದ್ ನಗರದಲ್ಲಿ ಚಳವಳಿ ಆರಂಭಿಸಿತು. ಈ ವಿಶಾಲವಾದ ಭೂಮಿಯನ್ನು ಭೂರಹಿತ ದಲಿತರು ಆಕ್ರಮಿಸಿಕೊಂಡು ಗುಡಿಸಲು ಕಟ್ಟಿಕೊಂಡರು. 1987ರ ಜನವರಿ 15ರಂದು ಜಮೀನ್ದಾರರ ಕಡೆಯವರು ಬಾಂಬ್ ಸ್ಫೋಟಿಸಿದರು. 93 ಗುಡಿಸಲುಗಳು ಸುಟ್ಟು ಬೂದಿಯಾದವು. ಅನೇಕರು ಕೈಕಾಲುಗಳನ್ನು ಕಳೆದುಕೊಂಡರು. ಅನಂತರ ನ್ಯಾಯಾಲಯದಿಂದ ತಡೆಯಾಜ್ಞೆಯನ್ನು ತರಲಾಯಿತು. ಮುಂದಿನ ತೀರ್ಮಾನಕ್ಕಾಗಿ ವಿಚಾರಣೆಯನ್ನು ಸ್ಥಳೀಯ ನ್ಯಾಯಾಲಯ ಕೈಗೆತ್ತಿಕೊಂಡಿತು. ಇದೇ ರೀತಿ ಹೊನ್ನಾಳಿ, ಚಂದಗೋಡು, ನಾಗಸಂದ್ರ, ಮರಸನಪಲ್ಲಿ, ಗುಳಹಟ್ಟಿಕಾವಲ್, ದೇವಲಾಪುರ, ಕಾದೇಹಳ್ಳಿ, ಗೆಜ್ಜಲುಗಟ್ಟಾ, ಕವಿತಾಳ ಕಬ್ಬಿನ ಹಳ್ಳಿಗಳಲ್ಲೂ ದಲಿತ ಸಂಘರ್ಷ ಸಮಿತಿಯಿಂದ ಭೂ ಹೋರಾಟಗಳು ನಡೆದವು.
ಸಿ.ಪಿ.ಐ(ಎಂ.ಎಲ್)-ರೆವಲ್ಯೂಷನರಿ ಯೂತ್ ಫೆಡರೇಷನ್(ಆರ್.ವೈ.ಎಫ್) ಎನ್ನುವ ನಕ್ಸಲೈಟ್ ಸಿದ್ಧಾಂತದ ಹಿನ್ನೆಲೆಯಲ್ಲಿ ಚಟುವಟಿಕೆಗಳನ್ನು ನಡೆಸುತ್ತಿರುವ ಸಂಘಟನೆ. ದಲಿತ ಪರವಾದ ಭೂಮಿ ಹೋರಾಟಗಳನ್ನು ಇದು ಕೈಗೆತ್ತಿಕೊಂಡಿದೆ. 1995ರ ನವೆಂಬರ್ 13ರಂದು ರಾಯಚೂರು ಜಿಲ್ಲೆಯ ಸಿಂಧನೂರಿನಲ್ಲಿ 800 ಎಕರೆ ಅರಣ್ಯ ಭೂಮಿಯನ್ನು ವಶಪಡಿಸಿಕೊಂಡು ಆರ್.ವೈ.ಎಫ್. ಭೂರಹಿತರಿಗೆ ಹಂಚಿತು. ರೈತ ಹೋರಾಟಗಾರರನ್ನು ಈ ಸಂದರ್ಭದಲ್ಲಿ ಉದ್ದೇಶಿಸಿ ಮಾತನಾಡಿದ ಆರ್.ವೈ.ಎಫ್. ನಾಯಕ ಆರ್. ಮಾನಸಯ್ಯನವರು ‘ಇದು ನಕ್ಸಲ್ ಬರಿ ಹೋರಾಟದ ಮುಂದುವರಿಕೆ’ ಎಂದು ಹೇಳಿರುವುದು ಗಮನಾರ್ಹ.
ಕೊಡಗಿನ ಚಿಕ್ಕ ಅಳುವಾರನ ಹಳ್ಳಿಯ(ಸೋಮವಾರಪೇಟೆ ತಾಲೂಕು) ಸುಮಾರು 300 ಎಕರೆ ಭೂಮಿಯನ್ನು ಸರಕಾರವು ಬಹಳ ಹಿಂದೆ ಯಾವುದೋ ಕಾರ್ಖಾನೆಗೆ ಗೇಣಿ ನೀಡಿತ್ತು. 1997ರಲ್ಲಿ ಈ ಭೂಮಿ ಸರಕಾರದ ವಶಕ್ಕೆ ಬಂದಿತು. ಆಗ ಆ ಭೂಮಿಯನ್ನು ದಲಿತರಿಗೆ ಹಂಚಬೇಕೆಂದು ಆರ್.ವೈ.ಎಫ್. ಆಗ್ರಹಿಸಿತು. ಈ ಸಂದರ್ಭದಲ್ಲಿ ಕೊಡಗಿ ನಲ್ಲಿ ಪ್ರತ್ಯೇಕ ರಾಜ್ಯಕ್ಕಾಗಿ ಹೋರಾಡುತ್ತಿದ್ದ ಕೊಡಗು ರಾಜ್ಯ ಮುಕ್ತಿ ಮೋರ್ಛಾ (ಕೆ.ಆರ್.ಎಂ.ಎಂ) ಎನ್ನುವ ಭೂಮಾಲೀಕ ಪರ ಸಂಘಟನೆ ಈ ಭೂ ಹಂಚಿಕೆಯನ್ನು ವಿರೋಧಿಸಿ, ಆ ಭೂಮಿಯನ್ನು ಯಾವುದಾದರೂ ಸಂಶೋಧನಾ ಕೇಂದ್ರಕ್ಕೆ ನೀಡಬೇಕೆಂದು ಸರಕಾರವನ್ನು ಒತ್ತಾಯಿಸಿತು. ಅಂತಿಮವಾಗಿ ಜಿಲ್ಲಾಡಳಿತವು ಪ್ರಭಾವಶಾಲಿಯಾಗಿದ್ದ ಕೆ.ಆರ್.ಎಂ.ಎಂ.ನ ಒತ್ತಾಯಕ್ಕೆ ಮಣಿಯಿತು. ಪರಿಣಾಮವಾಗಿ ದಲಿತರಿಗೆ ಅಲ್ಲಿ ಭೂಮಿ ದಕ್ಕಲಿಲ್ಲ.
ನಕ್ಸಲೈಟ್ ಹಿನ್ನೆಲೆಯ ರೈತ ಕೂಲಿಕಾರ್ಮಿಕರ ಸಂಘದ ರಾಯಚೂರು ಹೋರಾಟ
ಕರ್ನಾಟಕದ ಅತ್ಯಂತ ಹಿಂದುಳಿದ ಪ್ರದೇಶವೆಂದು ಯಾವತ್ತೋ ಪರಿಗಣಿಸಲಾದ ರಾಯಚೂರು ಪ್ರದೇಶದಲ್ಲಿ ನಕ್ಸಲೈಟ್ ಹಿನ್ನೆಲೆಯ ‘ರೈತ ಕೂಲಿ ಕಾರ್ಮಿಕರ ಸಂಘ’ವು ರೈತರನ್ನು ಸಂಘಟಿಸುವಲ್ಲಿ 1990ರ ದಶಕದಲ್ಲಿ ನಿರ್ಣಾಯಕ ಪಾತ್ರವನ್ನು ವಹಿಸುತ್ತದೆ. ಭಾರತದಲ್ಲಿನ ಪ್ರಜಾಪ್ರಭುತ್ವ ಮಾದರಿಯನ್ನೇ ನಿರಾಕರಿಸುವ ಈ ಸಂಸ್ಥೆ ಸಂಘಟನೆ ಕಡು ಎಡಪಂಥೀಯ ಧೋರಣೆಯನ್ನು ಹೊಂದಿದೆ. ರಾಜಕೀಯವಾಗಿ ಸಿ.ಪಿ.ಐ.(ಎಂ.ಎಲ್.) ಪೀಪಲ್ಸ್ವಾರ್ ಗ್ರೂಪ್ ಎನ್ನುವ ಸಂಘಟನೆಯೊಂದಿಗೆ ಗುರುತಿಸಿಕೊಂಡಿದ್ದ ರೈತ ಕೂಲಿ ಕಾರ್ಮಿಕರ ಸಂಘದ ಜೊತೆ ಜೊತೆಗೆ ಪಿ.ಡಬ್ಲ್ಯೂ.ಜಿ.ಯ ಇನ್ನಿತರ ಘಟಕಗಳಾದ ಕರ್ನಾಟಕ ವಿಮೋಚನಾ ರಂಗ, ಪೀಪಲ್ಸ್ ಡೆಮಾಕ್ರೆಟಿಕ್ ಫಾರಂ, ಪ್ರಗತಿಪರ ವಿದ್ಯಾರ್ಥಿ ಕೇಂದ್ರ ಹಾಗೂ ಪ್ರಗತಿಪರ ಯುವಜನ ಸಂಘಗಳ ಸಹಕಾರದೊಂದಿಗೆ ರೈತರ ಸಮಸ್ಯೆಗಳಿಗೆ ತನ್ನದೇ ಆದ ರೀತಿಯಲ್ಲಿ ಪರಿಹಾರ ಕಂಡುಕೊಳ್ಳಲು ಕಾರ್ಯಕ್ರಮಗಳನ್ನು ಹಮ್ಮಿಕೊಂಡಿತ್ತು.ೊಈ ಸಂಸ್ಥೆಗಳ ಮುಖವಾಣಿಯಾದ ಜನವಿಮುಕ್ತಿ(ಸೆಪ್ಟೆಂಬರ್ 1998) ಪ್ರಕಾರ
ಕರ್ನಾಟಕ ರೈತ ಕೂಲಿ ಸಂಘದ ಹೋರಾಟವು ರೈತ ಕೂಲಿಗಳಲ್ಲಿ ಸ್ವಾಭಿಮಾನದ ಕಿಚ್ಚನ್ನು ಹಚ್ಚಿ ಹೋರಾಟಕ್ಕೆ ಪ್ರೇರೇಪಿಸಿರುವುದಷ್ಟೇ ಅಲ್ಲ, ತನ್ನ ಸ್ಪಷ್ಟ ಸೈದ್ಧಾಂತಿಕ ತಿಳುವಳಿಕೆಯ ಮೂಲಕ ಭೂಮಾಲೀಕತ್ವವನ್ನು ಸಂರಕ್ಷಿಸುತ್ತಿರುವ ಪ್ರಭುತ್ವದ ಸ್ವರೂಪವನ್ನೂ ಬಯಲು ಮಾಡುತ್ತಿದೆ.
ರಾಯಚೂರಿನಲ್ಲಿ ಸಮಸ್ಯೆಯಿರುವುದು ಭೂಮಾಲೀಕರಿಗೂ ಮತ್ತು ಕೃಷಿ ಕೂಲಿಕಾರ ರಿಗೂ ಎಂದು ಸಂಘವು ಅಭಿಪ್ರಾಯಪಟ್ಟರೆ, ಸರಕಾರದ ದೃಷ್ಟಿಯಲ್ಲಿ ಸರಕಾರಕ್ಕೂ ಮತ್ತು ರೈತ ಕೂಲಿಕಾರರ ಸಂಘಕ್ಕೂ ನಡುವೆ ಇರುವ ಭಿನ್ನತೆ-ವೈಮನಸ್ಸುಗಳು ಸಮಸ್ಯೆಯ ಇನ್ನೊಂದು ಮುಖ ಎಂದು ಅಭಿಪ್ರಾಯಪಡಬಹುದು.
…ಪೊಲೀಸ್ ಕಾರ್ಯಾ ಚರಣೆಗಳು ಕಾನೂನು ಸುವ್ಯವಸ್ಥೆ ಕಾಪಾಡು ವುದಕ್ಕಿಂತ ಹೆಚ್ಚಾಗಿ ಹಳ್ಳಿಯ ರೈತರು ಸಂಘ ಕಟ್ಟಿಕೊಳ್ಳದಂತೆ ಅದರಲ್ಲೂ ಕರ್ನಾಟಕ ರೈತ ಕೂಲಿ ಸಂಘಕ್ಕೆ ಸೇರದಿರುವಂತೆ ಮಾಡುವುದಕ್ಕಾಗಿಯೇ ಆಗಿದೆಯೆಂದು.
ರಾಯಚೂರಿನ ಹಳ್ಳಿಗಳಲ್ಲಿ ನಡೆಯುತ್ತಿರುವ ದೌರ್ಜನ್ಯದ ಕುರಿತು ರಚಿಸಲಾದ ಸತ್ಯಶೋಧಕ ಸಮಿತಿಯು ವರದಿ ಮಾಡಿದೆ. ಈ ಸತ್ಯಶೋಧಕ ಸಮಿತಿಯಲ್ಲಿ ಪೀಪಲ್ಸ್ ಡೆಮಾಕ್ರೆಟಿಕ್ ಫಾರಂನ ಪ್ರೊ.ಬಾಬಯ್ಯ ಮೊದಲಾದವರಿದ್ದರೆಂದು 1999ರ ಮೇ-ಜೂನ್ನ ‘ಜನ ವಿಮುಕ್ತಿ’ ಸಂಚಿಕೆಯು ತಿಳಿಸುತ್ತದೆ.
ಭೂಮಿಗೆ ಸಂಬಂಧಿಸಿದ ಪ್ರಶ್ನೆಗಳು ಇಲ್ಲಿ ಗಾಢವಾಗಿವೆ. ಭೂ-ಮಾಲೀಕರು ಅನುಭವಿಸುತ್ತಿದ್ದ ಹೆಚ್ಚುವರಿ ಭೂಮಿ, ಇನಾಮ್ತಿ ಭೂಮಿಗಾಗಿ ರೈತ ಕೂಲಿ ಕಾರ್ಮಿಕರ ಸಂಘದ ನೇತೃತ್ವದಲ್ಲಿ ಅಲ್ಲಿನ ಬಡರೈತರು ಹೋರಾಟ ಮಾಡುತ್ತಿದ್ದಾರೆ. ರಾಯಚೂರಿನ ಜೇಗರ್ ಕರ್ನಲ್ಲಿ 150 ಎಕರೆ ಇನಾಮ್ತಿ ಭೂಮಿಯನ್ನು ಅಲ್ಲಿಯ ಭೂಮಾಲೀಕನೊಬ್ಬ ಅನುಭವಿಸುತ್ತಿದ್ದುದನ್ನು ಸಂಘವು ಪ್ರತಿಭಟಿಸಿ ಹೋರಾಟ ಆರಂಭಿಸಿತು. ಕೂರ್ತಕುಂದಾ, ದೇವಸುಗೂರುಗಳಲ್ಲಿ ಭೂಮಾಲೀಕರು ಆಕ್ರಮವಾಗಿ ಹೆಚ್ಚುವರಿ ಭೂಮಿಯನ್ನು ಅನುಭವಿಸುತ್ತಿದ್ದಾರೆಂದು ಸಂಘವು ದೂರಿರುವುದನ್ನು ನಾವು ಕಾಣಬಹುದು. ಈ ಹಿನ್ನೆಲೆಯಲ್ಲಿ ಭೂರಹಿತರಿಗೆ ಈ ರೀತಿಯ ಭೂಮಿಗಳನ್ನು ಆಕ್ರಮಿಸಿಕೊಳ್ಳಲು ಸಂಘವು ಪ್ರೇರೇಪಿಸಿದಾಗ ಸಮಸ್ಯೆ ಬಿಗಡಾಯಿಸತೊಡಗಿತು. ಭೂಮಾಲೀಕರು ಪೊಲೀಸರ ಸಹಾಯದಿಂದ ಭೂಹೀನ ರೈತರನ್ನು ಬಗ್ಗು ಬಡಿಯುತ್ತಿದ್ದಾರೆಂದು ಸಂಘವು ಆಪಾದಿಸಿತು. ನ್ಯಾಯಕ್ಕಾಗಿ ಹೋರಾಡಿದ ರೈತರನ್ನು ಕಗ್ಗೊಲೆ ಮಾಡುತ್ತಿದೆಯೆಂದು ಕೂಡ ಸಂಘ ಆಪಾದಿಸಿತು. ಇತ್ತೀಚಿನ ಕೆಲವು ಘಟನೆಗಳ ಮೂಲಕ ಈ ಸಮಸ್ಯೆಯನ್ನು ಅರ್ಥ ಮಾಡಿಕೊಳ್ಳಲು ಇಲ್ಲಿ ಪ್ರಯತ್ನಿಸಲಾಗಿದೆ. 1998ರ ಸೆಪ್ಟೆಂಬರ್ ತಿಂಗಳ ‘ಜನವಿಮುಕ್ತಿ’ ಪತ್ರಿಕೆಯು ಅಪ್ಪನದೊಡ್ಡಿ ಗ್ರಾಮದ ಭೂಮಾಲೀಕ ನರಸಿಂಹಲು ಮಾಡಿರುವ ಅನ್ಯಾಯ, ಅಕ್ರಮ, ಅತ್ಯಾಚಾರಗಳಿಗೆ ಸೂಕ್ತ ಶಿಕ್ಷೆಯನ್ನು ನೀಡದೆ, ಓಡಿ ಹೋದ ತಹಶೀಲ್ದಾರನ ಕ್ರಮವನ್ನು ಖಂಡಿಸುತ್ತಾ ಈ ರೈತ ಸಂಘವು ‘ಈ ಭೂಮಾಲೀಕನಿಗೆ ಪ್ರಭುತ್ವ ನೀಡದ ಶಿಕ್ಷೆಯನ್ನು ನೀಡಲಾಗಿದೆ’ ಎಂದು ಬರೆಯಿತು. 1999ರ ಮೇ-ಜೂನ್ ಸಂಚಿಕೆಯಲ್ಲಿ ‘ಜನ ವಿಮುಕ್ತಿ’ ಪತ್ರಿಕೆಯು ಅನ್ಯಾಯದ ವಿರುದ್ಧ ಹೋರಾಡಿ ರಾಯಚೂರಿನ ಭೂಮಾಲೀಕರಿಂದ ಹತರಾದ ಕಾಮ್ರೆಡ್ ಬುಡ್ಡಣ್ಣನವರ ಹತ್ಯೆಯನ್ನು ತೀವ್ರವಾಗಿ ಖಂಡಿಸಿದೆ. 1997ರಲ್ಲಿ ಊರಿನ ಭೂಮಾಲೀಕರೆಲ್ಲಾ ಒಂದಾಗಿ ದಲಿತರೊಬ್ಬರ ಜಮೀನನ್ನು ಸಾಹುಕಾರನೊಬ್ಬನಿಗೆ ಕಸಿದುಕೊಟ್ಟ ಸಂದರ್ಭದಲ್ಲಿ ಬುಡ್ಡಣ್ಣನವರ ನೇತೃತ್ವದಲ್ಲಿ ರೈತ ಕಾರ್ಮಿಕರ ಸಂಘವು ಪ್ರತಿಭಟಿಸಿದ್ದರ ಸೇಡಿಗಾಗಿ ಭೂಮಾಲೀಕರು ಹಾಗೂ ಪೊಲೀಸರ ನಿರ್ದೇಶನದಂತೆ ಬುಡ್ಡಣ್ಣನವರ ಕೊಲೆ ನಡೆದಿದೆ ಎಂದು ‘ಜನ ವಿಮುಕ್ತಿ’ ಬರೆದಿದೆ.
ಈ ರೀತಿಯ ದೌರ್ಜನ್ಯಗಳ ಕುರಿತು ಪೀಪಲ್ಸ್ ವಾರ್ ಗ್ರೂಪ್ನ ಸತ್ಯಶೋಧಕ ಸಮಿತಿಯೂ ವರದಿ ಮಾಡಿದೆ. ಈ ಸಮಿತಿಯು ಸರಕಾರದ ಮುಂದೆ ಇಟ್ಟ ‘ಒತ್ತಾಯಗಳ’ ಪ್ರಕಾರ ಪೊಲೀಸರ ದೌರ್ಜನ್ಯಗಳು ಎಲ್ಲಾ ಗಲಭೆಗೆ ಕಾರಣ ಎಂದು ಅಭಿಪ್ರಾಯಪಡಲಾಗಿದೆ. ಈ ದೌರ್ಜನ್ಯಗಳ ಬಗ್ಗೆ ಹಾಗೂ ಇದರ ಹಿಂದಿರುವ ಭೂಮಾಲೀಕ-ಪೊಲೀಸ್ ರಾಜಕಾರಣಿ ಪಟ್ಟಭದ್ರ ಮೈತ್ರಿಕೂಟದ ಬಗ್ಗೆ ತನಿಖೆ ನಡೆಯಲು ಹಾಲಿ ನ್ಯಾಯಾಧೀಶರಿಂದ ನ್ಯಾಯಾಂಗ ತನಿಖೆಯಾಗಬೇಕು. ಹಾಗೂ ದಲಿತರಿಗೆ ಸೇರಬೇಕಾದ ಭೂಮಿಯನ್ನು ವಶಪಡಿಸಿಕೊಂಡು ಅವರ ಸಹಜ ಅಭಿವೃದ್ದಿಗೆ ಅಡ್ಡಿಯೊಡ್ಡುತ್ತಿರುವ ಭೂಮಾಲೀಕರಿಗೆ ಮತ್ತು ಇದಕ್ಕೆ ಬೆಂಬಲಿಸುತ್ತಿರುವ ಪೊಲೀಸ್ ಅಧಿಕಾರಿಗಳ ಮೇಲೆ  ಎಸ್.ಸಿ.- ಎಸ್.ಟಿ. ಅಟ್ರಾಸಿಟೀಸ್ ಪ್ರಿವೆನ್ಷನ್ ಆ್ಯಕ್ಟ್- 1995 ಕಾನೂನಿನಡಿ ಕೇಸು ದಾಖಲಿಸಿ, ಬಂಧಿಸಿ ವಿಚಾರಣೆಗೊಳಪಡಿಸಬೇಕು ಎಂದು ಸಮಿತಿ ಒತ್ತಾಯಿಸಿದೆ. ಈ ಸಮಿತಿಯು ಮುಂದು ವರಿಯುತ್ತಾ, ಸಂತ್ರಸ್ತರಾದ ದಲಿತ ರೈತರಿಗೆ ಇದೆ ಕಾನೂನಿನಡಿ ಕೂಡಲೇ ಮಧ್ಯಂತರ ಪರಿಹಾರ ಒದಗಿಸಬೇಕು ಹಾಗೂ ಪೊಲೀಸ್ ದೌರ್ಜನ್ಯಕ್ಕೊಳಗಾದ ರೈತರಿಗೆ ಕೂಡಲೆ ಪರಿಹಾರ ಒದಗಿಸಬೇಕು ಎಂದು ಕೂಡ ಆಗ್ರಹಿಸಿತು. ಎಲ್ಲಾ ಭೂಸಂಬಂಧಿತ ವಿಚಾರ ಗಳನ್ನು ಪರಿಹರಿಸಲು ಕೂಡಲೆ ಕ್ರಮ ತೆಗೆದುಕೊಳ್ಳಬೇಕು. ರೈತರನ್ನು ಬಡ್ಡಿಕೋರರ ಶೋಷಣೆಯಿಂದ ಮುಕ್ತಗೊಳಿಸಲು ಸುಲಭ ದರದ ಸಾಲ ಒದಗಿಸಬೇಕು.
ಭೂ ಸುಧಾರಣೆ ಸಂಪೂರ್ಣವಾಗಿ ಜಾರಿಯಾಗಬೇಕು ಎಂದು ಆಗ್ರಹಿಸಿದ ಈ ಸಮಿತಿಯು ಕರ್ನಾಟಕ ರೈತ ಕೂಲಿ ಕಾರ್ಮಿಕರ ಸಂಘದ ಕಾನೂನುಬದ್ಧ ಚಟುವಟಿಕೆಗಳಿಗೆ ಸರಕಾರ ಸಂಪೂರ್ಣವಾಗಿ ಅವಕಾಶ ಮಾಡಿಕೊಡಬೇಕು ಎಂದು ಸರಕಾರವನ್ನು ಒತ್ತಾಯಿಸಿತು. 1999ರ ಏಪ್ರಿಲ್ 9,10 ಮತ್ತು 11 ರಂದು ಸುಮಾರು 15 ಹಳ್ಳಿಗಳನ್ನು ಸಂದರ್ಶಿಸಿದ ಈ ಸಮಿತಿಯು ‘ಒತ್ತಾಯಗಳ’ ಬಗ್ಗೆ ಚರ್ಚೆ ನಡೆಯುತ್ತಿದ್ದಾಗಲೆ ಪ್ರಕಟವಾದ 1999ರ ಜೂನ್ 26ರ ‘ಡೆಕ್ಕನ್ ಹೆರಾಲ್ಡ್’ ವರದಿ ಗಮನಾರ್ಹವಾಗಿದೆ. ಈ ಪತ್ರಿಕಾ ವರದಿಯು ‘ಉದಯ’ ಎನ್ನುವ ವ್ಯಕ್ತಿಯ ಸಹಿಯಿರುವ ಪತ್ರವೊಂದು ಕಾಮ್ರೆಡ್ ಬುಡ್ಡಣ್ಣನ ಕೊಲೆಯನ್ನು ಹಾಗೂ ಅದರ ಹಿಂದಿನ ದೌರ್ಜನ್ಯಗಳನ್ನು ವಿವರಿಸಿ, ಬಡವರು ಮತ್ತು ಭೂಹೀನ ಕಾರ್ಮಿಕರನ್ನು ದೌರ್ಜನ್ಯ ಮಾಡಿದ ಭೂಮಾಲೀಕ ಸಿದ್ಧನಗೌಡನಿಗೆ ಮರಣ ದಂಡನೆಯನ್ನು ಕೊಡಲಾಗಿದೆ ಎಂದು ತಿಳಿಸಿತು. ಸಿದ್ಧನಗೌಡನ ಕೊಲೆಯನ್ನು ಸಿ.ಪಿ.ಐ.(ಎಂ.ಎಲ್)ಅಂದರೆ ಕಮ್ಯುನಿಷ್ಟ್ ಪಾರ್ಟಿ ಇಂಡಿಯಾ (ಮಾರ್ಕ್ಸಿಸ್ಟ್- ಲೆನಿನಿಸ್ಟ್) ಸಂಘಟನೆ ಮಾಡಿದೆಯೆಂದು ತಿಳಿಸಿದೆ. ಜೊತೆಗೆ ‘ಮುಂದೆ ಯಾರಾದರೂ ಸಿದ್ಧನಗೌಡನ ರೀತಿ ದೌರ್ಜನ್ಯ ಮಾಡಿದರೆ ಅವರಿಗೂ ಇದೇ ಗತಿಯಾಗುವುದು’ ಎಂದು ಈ ಪತ್ರ ಎಚ್ಚರಿಸಿರುವ ವಿಚಾರ ತಿಳಿದುಬರುತ್ತದೆ. ಭೂಮಾಲಿಕರು ಹಾಗೂ ರೈತ ಕೂಲಿ ಕಾರ್ಮಿಕರಿಗೂ ಇರುವ ಭೂ ಸಂಬಂಧ ಪ್ರಶ್ನೆಗಳು ಇಂದು ‘ಪ್ರಜಾಪ್ರಭುತ್ವ ವಾದಿಗಳ’ ಹಾಗೂ ಅದರ ವಿರೋಧಿಗಳ ಸಂಘರ್ಷದ ಸ್ವರೂಪದಲ್ಲಿ ಕಾಣಿಸಿಕೊಳ್ಳುತ್ತಿದೆ. ಇದಕ್ಕೆ ರಾಯಚೂರಿನಲ್ಲಿ ನಡೆಯುತ್ತಿರುವ ಭೂಸಂಬಂಧಿ ಪ್ರಶ್ನೆಗಳೇ ಮುಖ್ಯ ಸಾಕ್ಷಿಗಳಾಗುತ್ತವೆ.
ಶಿರಾದ ರೈತರ ಹೋರಾಟ
ಉಳಿದ ರೈತ ಸಂಘಟನೆಗಳಂತೆ ಯಾವುದೇ ನಿರ್ದಿಷ್ಟ ಬಗೆಯ ಸೈದ್ಧಾಂತಿಕ ಹಿನ್ನೆಲೆಗಳಿಲ್ಲದೆ ಸರಕಾರದ ಬೆಲೆ ನೀತಿಯನ್ನು ಹಿಂಸಾತ್ಮಕವಾಗಿ ಸ್ವಯಂಪ್ರೇರಣೆಯಿಂದ 1998ರ ಅಕ್ಟೋಬರ್ ತಿಂಗಳಲ್ಲಿ ಶಿರಾದ ರೈತರು ಪ್ರತಿಭಟಿಸಿದರು. ಶಿರಾವು ಶೇಂಗಾ ಬೆಳೆಗೆ ಬಹಳ ಪ್ರಸಿದ್ಧವಾದುದು. ಶೇಂಗಾ ಬೆಲೆಗಾಗಿ ಹೋರಾಟ ಮಾಡಿದ ಅಪರೂಪದ ಘಟನೆಯಿದು. ಈಗಾಗಲೇ ನಾವು ಗಮನಿಸಿದಂತೆ ಕಬ್ಬು, ಕಾಫಿ, ಭತ್ತ ಬೆಳೆಗಳ ಬೆಲೆಗಳ ಬಗ್ಗೆ ಆಗಾಗ್ಗೆ ಕೆ.ಆರ್.ಆರ್.ಎಸ್. ಅಥವಾ ಇನ್ನುಳಿದ ರೈತ ಸಂಘಟನೆಗಳು ಹೋರಾಟ ಮಾಡಿರುವುದನ್ನು ನೋಡಿದ್ದೇವೆ. ಆದರೆ ಶೇಂಗಾಕ್ಕೆ ಸಂಬಂಧಿಸಿದ ಪ್ರಶ್ನೆಯು 1998ರ ಅಕ್ಟೋಬರ್ನಲ್ಲಿ ಕರ್ನಾಟಕ ರಾಜ್ಯಾದ್ಯಂತ ಚರ್ಚೆಗೆ ಒಳಗಾಯಿತು.
ಶಿರಾದ ಘಟನೆಗೆ ಸಂಬಂಧಿಸಿದ ವಿವರಗಳನ್ನು ಹೇಳುವುದಾದರೆ ಘಟನೆಯು ಆರಂಭಗೊಳ್ಳಲು ಸೂಚನೆ ಸಿಕ್ಕಿದ್ದೇ 1998ರ ಅಕ್ಟೋಬರ್ 27ರಂದು. ಆ ದಿನ ಎಂದಿನಂತೆ ರೈತರು 35,000ಕ್ಕೂ ಹೆಚ್ಚು ಚೀಲ ಕಡಲೆಕಾಯಿಯನ್ನು ಶಿರಾದ ಎ.ಪಿ.ಎಂ.ಸಿ. ಮಾರುಕಟ್ಟೆಗೆ ತಂದರು. ಕೇವಲ ಒಂದು ವಾರದ ಹಿಂದೆ ಕ್ವಿಂಟಾಲ್ಗೆ 1400 ರೂಪಾಯಿ ಇತ್ತು. ಆದರೆ, ನಿರೀಕ್ಷೆಗೂ ಮೀರಿದ ಹೆಚ್ಚಿನ ಫಸಲು ಮಾರುಕಟ್ಟೆಗೆ ಬಂದಾಕ್ಷಣ ಮಾರುಕಟ್ಟೆ ದಲ್ಲಾಳಿಗಳು 1400 ರೂಪಾಯಿ ಇದ್ದ ಬೆಲೆಯನ್ನು ಕೇವಲ 600 ರೂಪಾಯಿಗೆ ಇಳಿಸಿಬಿಟ್ಟರು. ಮಾರುಕಟ್ಟೆಯಲ್ಲಿ ಕ್ವಿಂಟಾಲ್ ಬೀಜಕ್ಕೆ ರೂ.1800 ಕೊಟ್ಟು ಖರೀದಿಸಿ, ಸಾವಿರಾರು ರೂಪಾಯಿಗಳನ್ನು ಗೊಬ್ಬರಕ್ಕಾಗಿ ವಿನಿಯೋಗಿಸಿ ಶೇಂಗಾ ಬೆಳೆಗಾಗಿ ಖರ್ಚು ಮಾಡಿದ್ದ ರೈತರ ಹೆಗಲ ಮೇಲೆ ಸಾವಿರಾರು ರೂಪಾಯಿಗಳ ಸಾಲದ ಹೊರೆ ಹೆಗಲೇರಿದಂತೆ ಎಂದರ್ಥ.
ಮಾರುಕಟ್ಟೆಯನ್ನು ನಿಯಂತ್ರಣದಲ್ಲಿ ಇಟ್ಟುಕೊಳ್ಳಲು ಸರಕಾರ ಕೂಡ ವಿಫಲವಾಗಿದೆ. ಇದಕ್ಕೆ ಸರಕಾರದ ನೀತಿಗಳೇೊಕಾರಣವಾಗಿವೆ.ೊಕಡಲೆೊಎಣ್ಣೆ ಬೆಲೆ ನಿಯಂತ್ರಿಸುವ ಹೆಸರಿನಲ್ಲಿ ಕಡಲೇಕಾಯಿ ರಫ್ತನ್ನು ಸರಕಾರ ಸಂಪೂರ್ಣವಾಗಿ ನಿಷೇಧಿಸಿದೆ. ಅಲ್ಲದೆ ಖಾದ್ಯ ತೈಲ ಆಮದಿನ ಮೇಲಿನ ಸುಂಕವನ್ನು ಕೇಂದ್ರ ಸರಕಾರವು ಶೇ.65 ರಿಂದ ಶೇ.25ಕ್ಕೆ ಇಳಿಸಿದೆ. ಇದು ಸ್ಥಳೀಯ ಎಣ್ಣೆ ಉತ್ಪಾದನೆಯ ಮೇಲೆ ಪ್ರಭಾವ ಬೀರುವುದರಿಂದ ಭಾರತದ ದೊಡ್ಡ ವರ್ತಕರು ಶೇಂಗ ಕೊಳ್ಳಲು ಹಿಂದೇಟು ಹಾಕಿದರು. ಭಾರತದಲ್ಲಿ ಕಡಲೆಬೀಜ ಮಾರುಕಟ್ಟೆಗೆ ಬರುವ ಸಮಯಕ್ಕೆ ಸರಿಯಾಗಿ ಸರಕಾರ ಇತರ ಎಣ್ಣೆ ಕಾಳುಗಳನ್ನು ಆಮದು ಮಾಡಿಕೊಳ್ಳಲು ಪ್ರಾರಂಭಿಸಿದೆ. ಈ ಹಿನ್ನೆಲೆಯಲ್ಲೇ ‘ದುಷ್ಟ ದಲ್ಲಾಳಿಗಳು ಕಡಲೆಕಾಯಿಯ ಬೆಲೆಯನ್ನು ಕ್ವಿಂಟಾಲಿಗೆ 600 ರೂ.ಗೆ ಏಕ್ದಂ ಇಳಿಸಿಬಿಟ್ಟರು’ ಎಂದು 1998ರ ನವೆಂಬರ್ ಸಂಚಿಕೆಯ ‘ಜನ ವಿಮುಕ್ತಿ’ ಪತ್ರಿಕೆ ಬರೆದಿದೆ.
1800 ರೂಪಾಯಿಯಿಂದ ಬೆಲೆಯನ್ನು 600 ರೂಪಾಯಿಗೆ ಇಳಿಸಿದ್ದನ್ನು ರೈತರು ಉಗ್ರವಾಗಿಯೇ ಪ್ರತಿಭಟಿಸಿದರು. ರೈತರ ಆಕ್ರೋಶಕ್ಕೆ ಎಪಿಎಂಸಿ ಕಛೇರಿಯ ಗಾಜುಗಳು ಪುಡಿಪುಡಿಯಾದವು. ಅಲ್ಲಿಯೇ ಬೀಡು ಬಿಟ್ಟಿದ್ದ ತುಮಕೂರಿನ ಉಸ್ತುವಾರಿ ಸಚಿವ ಸತ್ಯನಾರಾಯಣ ಸ್ಥಳಕ್ಕೆ ಭೇಟಿ ನೀಡಿ ಉತ್ತಮ ಧಾರಣೆಗಾಗಿ ಮರು ಟೆಂಡರ್ ಹಾಕಿರುವು ದಾಗಿಯೂ, ಇಲ್ಲವಾದಲ್ಲಿ ಬೀಜನಿಗಮವೇ ಒಟ್ಟು ಬೀಜಗಳನ್ನು ಕೊಂಡುಕೊಳ್ಳುವಂತೆ ವ್ಯವಸ್ಥೆ ಮಾಡುವುದಾಗಿ ಹೇಳಿದರು. ಆದರೆ ಮಂತ್ರಿಯ ಭರವಸೆ ಈಡೇರಲಿಲ್ಲ. ರೈತರ ಆಕ್ರೋಶ ಮುಗಿಲೇರಿತು. ತಾ. 28ರಂದು 10,000ಕ್ಕೂ ಹೆಚ್ಚಿನ ರೈತರು ಶಿರಾ ಬಳಿಯ ರಾಷ್ಟ್ರೀಯ ಹೆದ್ದಾರಿ 4ರಲ್ಲಿ ಸೇರಿ ‘ರಾಸ್ತಾ ರೋಕೋ’ ಪ್ರಾರಂಭಿಸಿದರು. ಪರಿಸ್ಥಿತಿ ವಿಕೋಪಕ್ಕೆ ಹೋಯಿತು. ರೈತರನ್ನು ಹತ್ತಿಕ್ಕಲು ಪೊಲೀಸರು ಗೋಲಿಬಾರ್ ಮಾಡಿದಾಗ ಕೆಲವು ರೈತರು ಪ್ರಾಣ ಕಳೆದುಕೊಂಡರು. ರೈತರು ಇದರಿಂದ ಕ್ರುದ್ಧರಾಗಿ ಪೊಲೀಸರ ಮೇಲೆ ಹಲ್ಲೆ ಮಾಡಿದರು. ಒಬ್ಬ ಡಿವೈಎಸ್ಪಿ ಹಾಗೂ ಒಬ್ಬ ಪೇದೆ ರೈತರಿಂದ ಹತರಾದರು. ರೈತರ ಆಕ್ರೋಶಕ್ಕೆ ಹತ್ತಾರು ಬಸ್ಸು ಲಾರಿಗಳು ಭಸ್ಮವಾದವು. ಹಿಂಸೆ ಯಿಂದಲೇ ಈ ಪ್ರತಿಭಟನೆ ಮುಗಿಯಿತು. ಇದು ಖಂಡಿತವಾಗಿಯೂ ಸರಕಾರವು ಸ್ಪಷ್ಟವಾದ ಬೆಲೆಯ ನೀತಿಯನ್ನು ಅನುಷ್ಠಾನಕ್ಕೆ ತರಲು ಸಾಧ್ಯವಾಗದುದಕ್ಕೆ ಒಂದು ಉತ್ತಮ ಉದಾಹರಣೆಯಾಗಿದೆ. ಸ್ವಪ್ರೇರಣೆಯಿಂದಲೇ ಈ ಪ್ರತಿಭಟನೆ ನಡೆದಿದೆ ಎನ್ನುವುದಾದರೆ, ಇಂಥ ಸಂದರ್ಭಗಳು ಮತ್ತೊಮ್ಮೆ ಎದುರಾದರೆ ಸ್ವಪ್ರೇರಣೆಯಿಂದ ಪ್ರತಿಭಟನೆಗಳು ಎದುರಾಗುತ್ತದೆ ಎನ್ನಬೇಕಾಗುತ್ತದೆ.
ಏಕೀಕರಣೋತ್ತರ ಕರ್ನಾಟಕದ ಅವಧಿಯಿಂದ ಇಪ್ಪತ್ತನೆಯ ಶತಮಾನದ ಅಂತ್ಯದವರೆಗೂ ಕಂಡ ರೈತ ಚಳವಳಿಗಳ ಸ್ವರೂಪವು ಒಂದೇ ಬಗೆಯದಾಗಿಲ್ಲ. ಪ್ರಸ್ತುಸ್ತ ಲೇಖನದ ಆರಂಭದಲ್ಲಿ ಚರ್ಚಿಸಿದಂತೆ ಅವುಗಳು ಎಡ, ತೀವ್ರ ಎಡ, ಬಲಪಂಥಿಯ ಲಕ್ಷಣಗಳನ್ನು ಹೊಂದಿದ್ದವು. ಪ್ರಾದೇಶಿಕವಾಗಿ ಅವುಗಳ ವೈರುಧ್ಯಗಳನ್ನು ನೋಡಬಹುದಾಗಿದೆ. ಹೀಗಾಗಿ ಕರ್ನಾಟಕದ ಮೂಲೆ ಮೂಲೆಗಳಲ್ಲಿ ಕಂಡುಬಂದ ಪ್ರತಿಭಟನೆಗಳ ಕೆಲವು ಮುಖ್ಯ ವಿಷಯಗಳನ್ನು ಈ ಸಂದರ್ಭದಲ್ಲಿ ಚರ್ಚಿಸಲಾಗಿತ್ತು. ಕರ್ನಾಟಕದ ಒಳಗೇ ಇವುಗಳು ಬಹುತೇಕವಾಗಿ ಸ್ಥಳೀಯವಾಗಿ ಹಾಗೂ ಅನೇಕ ಬಾರಿ ವಿವಿಧ ರಾಜಕೀಯ ಪಕ್ಷಗಳ ಸಹವರ್ತಿ ಸಂಘಟನೆಗಳಾಗಿ ಕೆಲಸ ನಿರ್ವಹಿಸಿದವು. ಶಿರಾದಲ್ಲಿ ನಡೆದ ರೈತರ ಪ್ರತಿರೋಧಗಳು ಇದಕ್ಕೆ ಅಪವಾದ ಎಂದು ಕಂಡುಬಂದರೂ ಶೋಷಣೆಗೆ ದಿಢೀರನೇ ಪ್ರತಿಕ್ರಿಯಿಸಿದ ರೈತರ ಸಂವೇದನೆ ಇಲ್ಲಿ ಗಮನಾರ್ಹವಾದುದು. ಉಳಿದೆಡೆ ರೈತ ಸಂವೇದನೆಗಳಿಗೆ ಸೈದ್ಧಾಂತಿಕ ಲೇಪಗಳನ್ನು ನೀಡುವ ಮೂಲಕ ವಿಮರ್ಶೆ ಮಾಡಿದ್ದನ್ನು ಕಾಣಬಹುದು. ರೈತ ಹೋರಾಟದ ಪ್ರಕ್ರಿಯೆಗಳೇ ಕರ್ನಾಟಕದ ಮಟ್ಟಿಗೆ ಇದೇ ಹಾದಿಯಲ್ಲಿ ಸಾಗುತ್ತಿರುವುದನ್ನು ಕಾಣಬಹುದಾಗಿದೆ.
ಪರಾಮರ್ಶನ ಗ್ರಂಥಗಳು
1. ತಂಬಂಡ ವಿಜಯ್ ಪೂಣಚ್ಚ, 1999. ರೈತ ಚಳವಳಿಗಳು (ಏಕೀಕರಣೋತ್ತರ ಕರ್ನಾಟಕದ ಚಳವಳಿ), ಸಂಪುಟ 6, ವಿದ್ಯಾರಣ್ಯ: ಪ್ರಸಾರಾಂಗ, ಕನ್ನಡ ವಿಶ್ವವಿದ್ಯಾಲಯ, ಹಂಪಿ.
2. ಜನ ವಿಮುಕ್ತಿ, ಕ್ರಾಂತಿಕಾರಿ ಮಾಸಪತ್ರಿಕೆ, ಆಗಸ್ಟ್ 1998. ಸೆಪ್ಟೆಂಬರ್ 1998  ನವೆಂಬರ್ 1998 ಮೇ-ಜೂನ್ 1999, ಶಿವಮೊಗ್ಗ.
3. ಚಂದ್ರಶೇಖರ್ ಟಿ.ಆರ್., 1987. ಕಬ್ಬು ಬೆಳಗಾರರ ಹೋರಾಟ, ಹೊಸಪೇಟೆ.ೊ
ಅಧ್ಯಾಯ 20:ರೈತ ಚಳವಳಿ ಇತ್ತೀಚಿನ ಆಯಾಮಗಳು
ರೈತ ನೇರವಾಗಿ ಬೇಸಾಯದಲ್ಲಿ ತೊಡಗಿರುವವನು, ಕೃಷಿ ನಿರತನಾಗಿರುವವನು, ರೈತ ಎಂಬುದು ಇಂದಿನ ಸ್ಥೂಲಕಲ್ಪನೆ. ಸಾಂಪ್ರದಾಯಿಕ ಕಲ್ಪನೆಯೇ ಬೇರೆ. ಆ ಸೂತ್ರದ ರೀತಿ ಭೂಮಾಲೀಕರು ಭೂಕಂದಾಯ ತರುವ ಗೇಣಿ ಫಸಲಿನ ಮಾಲೀಕರು. ಇವರೆಲ್ಲ ರೈತಾಪಿ ವಲಯದವರೆ. ಆದರೆ ಅವರನ್ನು ನೇರವಾಗಿ ರೈತ (ಪ್ರತ್ಯಕ್ಷ ರೈತ) ಎನ್ನುವುದು ಕಷ್ಟವಾಗುತ್ತದೆ. ಸ್ವತಃ ಒಕ್ಕಲುತನದಲ್ಲಿಯೇ ಗೆಯ್ಮೆ ಮಾಡುವ ಬಿತ್ತಿ ಬೆಳೆ ತೆಗೆಯುವ ವ್ಯಕ್ತಿ ನಿಜವಾದ ರೈತನೆನಿಸುತ್ತಾನೆ. ಉತ್ತಿಸಿ, ಬಿತ್ತಿಸಿ, ಬೆಳೆಯನ್ನು ತಾನೆಲ್ಲೊ ಇದ್ದು ಕೊಂಡು ಪಡೆಯುವವನು ಪರೋಕ್ಷ ರೈತ ಇಲ್ಲವೆ ಅನುಭೋಗದಾರನೆನ್ನ ಬೇಕಾಗುತ್ತದೆ.
ರೈತರ ಚಳವಳಿ ಅಥವಾ ಚಳವಳಿ ಎನ್ನುವಲ್ಲಿ ನಿರ್ದಿಷ್ಟ ಗುರಿ, ಸಿದ್ಧಾಂತದ ಪ್ರಕರಣವಿದ್ದು, ಹೋರಾಟ ನಡೆಯುವುದಿರುತ್ತದೆ. ಅದರಲ್ಲಿ ರೈತ ಕಾಯಕ ಮಾಡುವ ವರೆಲ್ಲರಿಗೂ ಪಾಲುದಾರಿಕೆ ಇರಬಲ್ಲದು. ಇದು ಅಹಿಂಸಾತ್ಮಕವಾಗಿರಬಹುದು. ಹಿಂಸಾತ್ಮಕ ಪ್ರವೃತ್ತಿಗಳೂ ಸೇರಿಕೊಂಡು ಚಳವಳಿಯ ಅರ್ಥವನ್ನು ಹಾಳುಗೆಡುವಬಹುದು. ಅಹಿಂಸಾತ್ಮಕ ‘ಗಾಂಧೀಪ್ರಣೀತ’ ವಿಧಾನವನ್ನು ‘ರೈತ ಸತ್ಯಾಗ್ರಹ’ವೆನ್ನಬಹುದು. ಇದು ಪ್ರಜ್ಞೆಯನ್ನು ಕಾಡಿ ಸಲ್ಲಬೇಕಾದ ಸವಲತ್ತನ್ನು ಪಡೆದುಕೊಳ್ಳುವಂಥದಾಗಿರುತ್ತದೆ. ಚಳವಳಿಯ ಈ ಮಾರ್ಗದಲ್ಲಿಯೂ ‘ಗುರಿ’ ಇರುತ್ತದೆ. ಒಟ್ಟಾರೆ ಧ್ಯೇಯ, ಶ್ರಮ, ಪ್ರಾಮಾಣಿಕತೆ ನಿಷ್ಠೆಯಿಂದ ನಿರಂತರ ಅನುಸರಣೆಯೇ ಚಳವಳಿಯಲ್ಲಿರುತ್ತದೆ. ರೈತ ದಂಗೆ ಬಂಡಾಯದಲ್ಲಿ ಸೈದ್ಧಾಂತಿಕ ಹಿನ್ನೆಲೆ ನಿರಂತರವಿರಬೇಕೆಂಬುದಿಲ್ಲ. ತತ್ಕಾಲದ ಸಾಮಾನ್ಯ ಪ್ರೇರಣೆ ಅಥವಾ ಕಾರಣವೊಂದು ಸಿಕ್ಕರೆ ಸಾಕು. ಶೋಷಣೆ ವಿರುದ್ಧ ಪ್ರದರ್ಶನ, ಪ್ರತಿಭಟನೆ, ಬಹಿಷ್ಕಾರ, ಲೂಟಿ, ಹಿಂಸಾಚಾರ ಈ ಎಲ್ಲವೂ ಇಲ್ಲಿ ಸೇರಿಕೊಳ್ಳಬಹುದು. ಕೋಪ ತೀರಿದರೆ ಬಂಡಾಯ ನಿಂತು ಹೋಗಿ ಬಿಡಬಹುದು. ಅಂದರೆ ತಕ್ಷಣದ ಉದ್ದೇಶಕ್ಕೆ ಶಮನ ಹಾದಿ ತುಸು ಕಂಡರೂ ಸಾಕು ದಂಗೆಯ ರಭಸ, ಇಳಿಮುಖವಾಗಬಹುದು. ಬೆಲೆಗಳ ಏರಿಳಿತಗಳಿಂದ ಘಾಸಿಗೊಂಡ ರೈತರ ಮನಸ್ಸು, ಬೆಂಬಲ ಬೆಲೆ, ಸಾಲದ ಸವಲತ್ತು, ಬಡ್ಡಿ ಮನ್ನಾ, ಸಬ್ಸಿಡಿ, ಇತ್ಯಾದಿಗಳು ಒದಗಿದ ಸಂದರ್ಭದಲ್ಲಿ ಶಾಂತಗೊಳ್ಳಬಹುದು. ಆದರೆ ಚಳವಳಿ, ಸಾರ್ವಕಾಲಿಕ ಉದ್ದೇಶದೊಡನೆ, ರೈತರ ಸಮಸ್ಯೆಗಳ ಸಂದರ್ಭಗಳಲ್ಲಿ ಕಾರ್ಯಶೀಲವಾಗುತ್ತದೆ.
ಕರ್ನಾಟಕದಲ್ಲಿ  ಕರ ನಿರಾಕರಣೆಯೂ ಚಳವಳಿಯ ಭಾಗವಾಗಿ ಮೂಡಿ ಬಂದಿದೆ. 12ನೆಯ ಶತಮಾನದಲ್ಲಿ ಒಕ್ಕಲಿಗ ಮುದ್ದಯ್ಯನು, ರಾಜನು ಹಾಕಿದ ಹೆಚ್ಚಿನ ಕರಭಾರವನ್ನು ಪ್ರತಿಭಟಿಸಿದ ಕರ ನಿರಾಕರಣೆಯ 12ನೆಯ ಶತಮಾನದ ಮೊದಲ ರೈತನಾಗಿದ್ದಾನೆ. ರಾಜನ ಸೇವಕರ ದಬ್ಬಾಳಿಕೆಗೆ ಮಣಿಯದೆ ರಾಜನ ಎದುರೇ ಹೋಗಿ ಸಕಾರಣವಾಗಿ, ದಿಟ್ಟವಾಗಿ, ಕರ ನಿರಾಕರಿಸುತ್ತಾನೆ.
ಅಯ್ಯ ಮೂರಡಿ ಮಣ್ಣಿಗೆ ಆರು ಹೊನ್ನ ತೆತ್ತು ನಾನೊಕ್ಕಲು ನೀನೊಡೆಯ ಮೀರಿಕೊಂಡಿಹೆನೆಂದಡೆ ಮುನ್ನವ ಸಿದ್ಧಾಯ ಸೆರೆಗೆ ನಾನೊಳಗು
ಎಂದು ಹೇಳುವ ಮೂಲಕ ರಾಜನ ಅನ್ಯಾಯದ ವಸೂಲಿಯನ್ನು ಖಂಡಿಸಿದ್ದಾನೆ. ಸೆರೆಗೂ ಸಿದ್ಧ ಎಂದಿದ್ದಾನೆ. ಇದು ಒಂದು ಗುರಿಯ ಅಳವಿನಲ್ಲಿ ಮಾಡಿದ ‘ಸತ್ಯಾಗ್ರಹ’ದ ಬಗೆ ಆಗಿದೆ.
ಜಗತ್ತಿನಲ್ಲಿ ಮಾರ್ಕ್ಸ್, ಲೆನಿನ್, ಮಾವೋ ಸಿದ್ಧಾಂತಗಳ ಹಿನ್ನೆಲೆಯಲ್ಲಿ ರೈತ ಕಾರ್ಮಿಕ ಹಾಗೂ ಭೂಮಾಲೀಕರ ನಡುವಣ ಸಂಘರ್ಷಗಳು ಬಂಡಾಯ, ಕ್ರಾಂತಿ ಎಂಬ ಹೆಸರುಗಳಲ್ಲಿ  ವ್ಯಕ್ತಗೊಂಡವು. ಭಾರತದಲ್ಲಿ ಬ್ರಿಟಿಷರ ಮುನ್ನವೂ ರೈತ ಹೋರಾಟಗಳು ನಡೆದದ್ದುಂಟು. ಜಾಟ್ ರೈತರು, ರೈತ ಸತ್ನಾಮಿಗಳು, ಆದಿವಾಸಿ ಸಂತಾಲರು, ನೀಲಿ ಬೆಳೆಗಾರರು, ಕುಣಬಿಗಳು, ಕೇರಳದ ಮಾಪಿಳ್ಳೆ ಮುಂತಾದವರ ದಂಗೆಗಳು ನಡೆದವು. ಟೆನೆನ್ಸಿ ಚಳವಳಿ, ಗುಜರಾತಿನ ಕರೊನಿರಾಕರಣ ಚಳವಳಿ(ಬಾರ್ದೋಲಿ), ವಾರಲಿ ಆದಿವಾಸಿ ರೈತರ ಹೋರಾಟ, ಬಂಗಾಲದ ತೇಭಾಗ ಚಳವಳಿ, ಶ್ರೀ ಕಾಕುಳಂ ನಕ್ಸಲೀಯ ಹೋರಾಟ ಇತ್ಯಾದಿಗಳು ರೈತಪರ ಹೋರಾಟಗಳೆ ಆಗಿದ್ದವು.
ಸ್ವಾತಂತ್ರ್ಯ ಪೂರ್ವದ ಕರ್ನಾಟಕದ ರೈತ ಚಳವಳಿಗಳು
ಭಾರತದ ರೈತ ಹೋರಾಟಗಳನ್ನು ಒಟ್ಟಾರೆಯಾಗಿ ನೋಡಲಿ, ಕರ್ನಾಟಕದ ರೈತ ಹೋರಾಟಗಳನ್ನು ಪ್ರಾದೇಶಿಕವಾಗಿ ನೋಡಿರಲಿ ಇವೆಲ್ಲಕ್ಕೂ ಹೋರಾಟಗಳ ಚರಿತ್ರೆಯೊಂದು ಪ್ರೇರಕ ಹಿನ್ನೆಲೆಯಾಗಿರುವುದು ಕಾಣುತ್ತದೆ. ಅಂದರೆ ಹೋರಾಟಗಳು ಪ್ರಜ್ಞಾ ಪರಂಪರೆಯ ನೆಲಗಟ್ಟನ್ನು ಒದಗಿಸುತ್ತದೆ. ರೈತ ಶೋಷಣೆಯ ವಿರುದ್ಧ ವರ್ತಮಾನದ ಚಳವಳಿಗಳನ್ನಷ್ಟೆ ಸಡಗರಿಸಿ ಹೇಳಿದರೆ, ಪಂಥೀಯ ದೋಷವು ಅದಕ್ಕೆ ತಟ್ಟಬಹುದು. ಸಮನ್ವಯ ನೆಲೆ ಕುಸಿಯಬಹುದು. ಅಂತೇ ಸಂದುಹೋದ ಸದ್ಫಲಿತ ಚಳವಳಿಯಿಂದಲೂ ಬೇಕಾದ್ದನ್ನು ಗ್ರಹಿಸುವದು ಸಾಂಸ್ಕೃತಿಕ ಜಾಯಮಾನವಾಗಬೇಕು. ಕರ್ನಾಟಕದ ರೈತ ಹೋರಾಟಗಳು ಭಾರತದ ರೈತ ಹೋರಾಟಗಳಿಂದ ಪ್ರಭಾವಿತವೆಂದರೆ ಅದು ಆಧುನಿಕ ಹೋರಾಟಗಳ ದೃಷ್ಟಿಯಿಂದ ಸರಿಹೋದೀತು. ರೈತನ ಶಕ್ತಿ ಸ್ಥಾನವನ್ನು ಭಾರತೀಯ ಶಕ್ತಿಕೂಟದಲ್ಲಿ ಗಮನಿಸಿದರೆ ಶೋಷಣ ಶಕ್ತಿಕೂಟವಾದ ಜಮೀನುದಾರ ಸಾಹುಕಾರ ಹಾಗೂ ಆಳುವ ವರ್ಗದ ಶೋಷಣೇ ವಿರುದ್ಧ ಸಂಘಟಿತರಾಗುವುದು, ಆಗ ನಡೆಸುವ ಪ್ರಗತಿಪರ ಹೋರಾಟದ ನೆಲೆಯೇ ರೈತ ಶಕ್ತಿಯ ನೆಲೆ1 ಎಂದು ಹೇಳಿರುವು ದುಂಟು. ಇದನ್ನು ಆಧುನಿಕ ಪರಿಕಲ್ಪನೆಯಲ್ಲಿ ವಿಸ್ತಾರಗೊಂಡ ರೈತರ ಚಳವಳಿಯ ಒಂದು ತಾತ್ವಿಕ ನೆಲೆ ಎನ್ನಬಹುದು. ಕಾರಣ ಅಂದಿನ ಒಡೆಯ-ರೈತ ಇಂದಿನ ಒಡೆಯ-ರೈತ ಇವರ ಕುರಿತ ಪರಿಕಲ್ಪನೆಗಳನ್ನು ಆಯಾ ವರ್ತಮಾನದ ಸಾಂಸ್ಕೃತಿಕ ನಿಲುವಿನ ಮೂಲಕ ಗ್ರಹಿಸಬೇಕಾಗುತ್ತದೆ.
ಇನ್ನು ಚಿಕ್ಕದೇವರಾಜ ಒಡೆಯರ್ ಕಾಲದಲ್ಲಿ ಕಂದಾಯ ಹೆಚ್ಚಳದ ನಿಬಂಧನೆ, ಹೊಸ ತೆರಿಗೆಗಳ ಕಾರಣ ನಡೆದ ದಿಟ್ಟ ಮಾತಿನ ರೈತರ ಚಳವಳಿ2, ಮುಮ್ಮಡಿ ಕೃಷ್ಣರಾಜ ಒಡೆಯರ ಕಾಲದಲ್ಲಿ ಕಂದಾಯ ನಿಷ್ಕರ್ಷೆಗೆ ಬಳಸಿದ ಕಾಣಿಕೆ ಪದ್ಧತಿ, ಅಮಲ್ದಾರರ ಕಿರುಕುಳ ವಸೂಲಿ ವಿಧಾನ3 ಇತ್ಯಾದಿಗಳಿಂದಾಗಿ ನಡೆದ ರೈತ ಚಳವಳಿ ಅಧಿಕಾರ ಶಾಹಿಯ ಕುತಂತ್ರಗಳಿಗೆ ಎದುರು ನಿಂತ ತೀವ್ರ ಪ್ರತಿಭಟನೆ ಆಗಿತ್ತು. ಸಂಗೊಳ್ಳಿರಾಯಣ್ಣನ ಬಂಡಾಯವೂ ರೈತರ ಸುಲಿಗೆ ಮಾಡಿದ ಕುಲಕರ್ಣಿ ವಿರುದ್ಧವಾಗಿ ಆರಂಭವಾದದ್ದು, ರೈತ ಬಲವೆಲ್ಲ ಸೈನ್ಯ ಬಲವಾಗಿ ಸ್ವಾತಂತ್ರ್ಯ ಹೋರಾಟಕ್ಕೆ ಕಸುವು ನೀಡಿದ ಆಂಗ್ಲರೆದುರಿನ ಬಂಡಾಯವಾಗಿತ್ತು.4 ಧಾನ್ಯ ರೂಪದ ಬದಲು ಹಣದ ರೂಪದಲ್ಲಿ ರೈತರು ಭೂಕಂದಾಯ ನೀಡಬೇಕೆಂದು ಆಂಗ್ಲ ಕಲೆಕ್ಟರ್ ಮಾಡಿದ ಒತ್ತಾಯದ ಕಿರುಕುಳಗಳ ಕಾರಣ ಕೊಡಗು ಮತ್ತು ಅಮರಸುಳ್ಯ-ಬಂಡಾಯ ಹುಟ್ಟಿಕೊಂಡಿತು(1836-37). ಕನ್ನಡ ಜಿಲ್ಲೆಯ ಜಂಗಲ್ ಸವಲತ್ತು ಹೋರಾಟ(1890)ದಲ್ಲಿ ಕರ ನಿರಾಕರಣೆ5 ಉತ್ತರ ಕನ್ನಡ ಜಿಲ್ಲೆಯ ವನದುಃಖ ವಿರೋಧಿ ಚಳವಳಿ ಹಾಗೂ ಹುಲಬನ್ನಿ-ಕರನಿರಾಕರಣಾ (1930) ಚಳಿವಳಿಗಳಿಗೆ ಅರಣ್ಯ ಇಲಾಖೆಯ ಕಿರುಕುಳ ಹಾಗೂ ಭೂಕಂದಾಯ ವಸೂಲಿಗೆ ಜಪ್ತಿ ಕ್ರಮದ ಬಗೆಯೆ6 ಕಾರಣವಾಗಿದ್ದುವು. ಹಿರೇಕೆರೂರಿನಲ್ಲಿ ಶಿರಸಿ-ಸಿದ್ಧಾಪುರ ತಾಲೂಕಿನಲ್ಲಿ ಬೆಳೆ ಹಾನಿಕಾರಣ ಕಂಗಾಲಾದ ರೈತರ (ಆರ್ಥಿಕ ಕಾರಣ) ಕರ ನಿರಾಕರಣ ಚಳವಳಿ(1931)7 ಇದಕ್ಕೆ  ರೈತ ಸಂಘಟನೆಗಳು ಕಿಸಾನ್ ಸಭಾದ ರೂಪದಲ್ಲಿ  ಚಳವಳಿಯನ್ನು ಒದಗಿಸಿದವು. ಇಂಥ ಹೋರಾಟಗಳು ಮೈಸೂರು ಪ್ರದೇಶದಲ್ಲಿ ಕರಾವಳಿ ಪ್ರದೇಶ, ಶಿವಮೊಗ್ಗ, ಕೋಲಾರ ಮುಂತಾದ ಪ್ರದೇಶಗಳಲ್ಲಿ ನಡೆದವು, ಫಲವಾಗಿ ಮೈಸೂರು ಪ್ರಜಾಪ್ರತಿನಿಧಿ ಸಭಾಧಿವೇಶನದಲ್ಲಿ (ಜೂನ್ 1931) ರೈತರ ಸಮಸ್ಯೆಗಳ ಬಗ್ಗೆ ಚರ್ಚೆ ನಡೆಯಿತು. ಕಂದಾಯ ಮಾಫಿ ಹಾಗೂ ಕಂದಾಯ ಕಂತುಗಳ ಹೆಚ್ಚಳದ ಕುರಿತು ಚರ್ಚಿಸಲಾಯಿತು. ಅಂದರೆ ರೈತರ ದೂರು ದುಮ್ಮಾನಗಳಿಗೆ ಸರ್ಕಾರವು ಎಚ್ಚರ ಗೊಂಡು ಸ್ಪಂದಿಸಿದ ಬಗೆ ಈ ಅಧಿವೇಶನದಲ್ಲಿ ಕಂಡುಬರುತ್ತದೆ.8
1931-32ರ ಇರ್ವಿನ್ ನಾಲಾ (ಈಗಿನ ವಿಶ್ವೇಶ್ವರಯ್ಯ ನಾಲಾ) ರೈತ ಚಳವಳಿ ಎಚ್.ಕೆ.ವೀರಣ್ಣಗೌಡ, ಎಚ್.ಕೆ.ಪುಟ್ಟಣ್ಣನವರ ನೇತೃತ್ವದಲ್ಲಿ ಫಲಪ್ರದವಾದ ಬೇಸಾಯ ಗಾರರ ಚಳವಳಿ ಎಂದು9 ಕರೆಸಿಕೊಂಡಿದೆ. ಕಾರಣವೆಂದರೆ ರೈತರು ಕೃಷ್ಣರಾಜಸಾಗರದಿಂದ ಒದಗುವ ನೀರನ್ನು ತಮ್ಮ ಭೂಮಿಯಲ್ಲಿ ವರ್ಷ ಪರ್ಯಾಯ ಬೆಳೆ ಬೆಳೆವ ಪದ್ಧತಿಯಾದ ಬ್ಲಾಕ್ಸಿಸ್ಟಂ ಕೃಷಿ ಅನುಸರಣೆ ಮಾಡಿ ಬೇಸಾಯ ಮಾಡಬೇಕು. ನೀರಾವರಿ ಜಮೀನುಗಳಿಗೆ ಕೊಡಬೇಕಾದ ಕಂದಾಯ ಅಣೆಕಟ್ಟು ನೀರಾವರಿ ಸೌಲಭ್ಯ ಒದಗಿಸಿದ ಕಾರಣ ಕೊಡಬೇಕಾದ ಕಾಂಟ್ರಿಬ್ಯೂಷನ್ ಹಣ ಅದನ್ನು ಕೊಡಲು ತಡಮಾಡಿದರೆ, ನೀಡಬೇಕಾದ ಬಡ್ಡಿ ಇತ್ಯಾದಿ ಬಗ್ಗೆ ಆದ ಸರ್ಕಾರಿ ಹುಕುಂ ರೈತರಿಗೆ ತ್ರಾಸದಾಯಕವೆನಿಸಿತ್ತು. ಶಾಸಕಾಂಗ ಸಭೆಗಳಲ್ಲಿ ಈ ಬಗ್ಗೆ ಪ್ರಸ್ತಾಪ ಮಾಡಿದರೂ ಸಮರ್ಪಕ ಪರಿಹಾರ ದೊರೆಯಲ್ಲಿಲ್ಲವಾದ ಕಾರಣ ಈ ರೈತ ಚಳವಳಿ ರೂಪುಗೊಂಡಿತು. ಈ ಇರ್ವಿನ್ ನಾಲಾ ಪ್ರದೇಶದ ರೈತ ಚಳವಳಿಯು ನಾಲ್ಕುಸಾವಿರ ರೈತರು ಪಾಲ್ಗೊಂಡು ಮದ್ದೂರಿನಿಂದ ಬೆಂಗಳೂರಿನವರೆಗೆ ಪಾದಯಾತ್ರೆ ಮಾಡಿ ದಿವಾನರನ್ನು ಬೇಟಿ ಮಾಡಿ ಪರಿಹಾರ ಪಡೆದ ರೈತರ ಶಿಸ್ತಿನ ಚಳವಳಿ ಆಗಿತ್ತು. ಇರ್ವಿನ್ ನಾಲಾ ಚಳವಳಿಯ ಕುರಿತಂತೆ ಮೈಸೂರು ಪ್ರಜಾಪ್ರತಿನಿಧಿ ಸಭಾಧಿವೇಶನದಲ್ಲಿ ನಡೆದ ಚರ್ಚೆಗಳು10 ಪರಿಹಾರಕ್ಕೆ ಕಾರಣವಾಗಿದ್ದವು. 1931-32ರಿಂದ ನಡೆದ ಚಳವಳಿಯ ಪ್ರತಿಧ್ವನಿ 1934ರವರೆಗೂ ಕೇಳಿಬರುತ್ತಿದ್ದುದಕ್ಕೆ ಅದು ಬೀರಿದ ಪ್ರಭಾವವೇ ಕಾರಣವಾಗಿತ್ತು. ಈ ಚಳವಳಿಯೊಂದು ಸ್ವಾತಂತ್ರ್ಯ ಪೂರ್ವದ ಮೈಸೂರು ಸಂಸ್ಥಾನದ ಮುಖ್ಯವಾದ ಶಿಸ್ತಿನ ರೈತ ಚಳವಳಿ ಆಗಿತ್ತು.
ಕ್ರಿ.ಶ.1936ರಲ್ಲಿ ಭಾರತೀಯ ಕಮ್ಯುನಿಸ್ಟ್ ಪಕ್ಷದ ಅಂಗ ಸಂಸ್ಥೆಯಾಗಿ ಕಿಸಾನ್ ಸಭಾ ಹುಟ್ಟಿಕೊಂಡಿತು. ಭಾರತ್ ಕಿಸಾನ್ ಕಾಂಗ್ರೆಸ್ ಕೂಡ ಇತ್ತು. 1937ರಲ್ಲಿ ಇವೆರಡರ ನಡುವೆ ಅಭಿಪ್ರಾಯ ಭೇದ ಕಾಣಿಸಿಕೊಂಡರೂ ಇವು ಧಾನ್ಯ ಧಾರಣೆಗಳ ಕುಸಿತ, ತೆರಿಗೆ ಹೆಚ್ಚಳ, ಸಾಲದ ಕಿರುಕುಳ ಇತ್ಯಾದಿಗಳಿಂದಾಗಿ ರೈತ ಹೋರಾಟಗಳು ವ್ಯಾಪಕವಾಗಿ ನಡೆಯಲು ಬೆಂಬಲ ಕೊಟ್ಟವು.11 1937-39ರ ಅವಧಿಯಲ್ಲಿ ಚಿತ್ರದುರ್ಗ ಜಿಲ್ಲೆಯಲ್ಲಿ ಶ್ರೀ ಎಸ್.ನಿಜಲಿಂಗಪ್ಪನವರ ನೇತೃತ್ವದಲ್ಲಿ ಹಿರಿಯೂರಿನ ವಾಣಿವಿಲಾಸ ಸಾಗರ ಪ್ರದೇಶದ ರೈತರಿಗೆ ಕೃಷಿ ಬ್ಯಾಂಕ್ ಸೌಲಭ್ಯ, ಚಳ್ಳಕೆರೆಯಲ್ಲಿ ಕೃಷಿ ಉತ್ಪನ್ನ ಮಾರಾಟ ಸಹಕಾರ ಸಂಘ ಸ್ಥಾಪನೆ ಸಂಬಂಧ ನಡೆದ ರೈತ ಸಮ್ಮೇಳನಗಳು ರೈತ ಜಾಗೃತಿಗೆ ಕಾರಣವಾದುವು. 1939-42ರ ಈಸೂರು ಗ್ರಾಮದ ರೈತ ಚಳವಳಿಯು, ಉತ್ತರ ಕನ್ನಡ ಜಿಲ್ಲೆ, ಧಾರವಾಡ ಜಿಲ್ಲೆ, ಹಿರೆಕೆರೂರು ತಾಲೂಕು ರೈತರ ಕರ ನಿರಾಕರಣ ಚಳವಳಿಗೆ ಬೆಂಬಲ ತೋರಿದ ಚಳವಳಿ ಆಗಿತ್ತು. 1939ರ ರಾಮದುರ್ಗದ ಕರ ನಿರಾಕರಣ ಚಳವಳಿಯು ಸಂಸ್ಥಾನಿಕರ ಕಾರಭಾರಿಯ ಕಿರುಕುಳದ ದಬ್ಬಾಳಿಕೆ ಎದುರು ಕರಬಂದಿ ಚಳವಳಿ (ಕರನಿರಾಕರಣ) ಮೂಲಕ ಹೋರಾಡಿ ದುರಂತದ ನಡುವೆಯೂ ಸಂಸ್ಥಾನಿಕರನ್ನು ಮಣಿಸಿದ ಚಳವಳಿ ಆಗಿದೆ.12 ಇದಕ್ಕೆ ಸ್ವಾತಂತ್ರ್ಯ ಹೋರಾಟದ ಸ್ಪರ್ಶವೂ ಇತ್ತು.
ಸ್ವಾತಂತ್ರ್ಯೋತ್ತರ ಕಾಲದ ರೈತ ಚಳವಳಿಗಳು
ಸ್ವಾತಂತ್ರ್ಯೋತ್ತರ ಕಾಲದ ರೈತ ಚಳವಳಿಗಳಲ್ಲಿ ಮೊದಲ ಗಮನಾರ್ಹ ಚಳವಳಿಯು ಶಿವಮೊಗ್ಗ ಜಿಲ್ಲೆಯ ಕಾಗೋಡು ರೈತ ಚಳವಳಿ (1950-51) ಆಗಿದೆ. ಕಾಗೋಡಿನ ಗೇಣಿದಾರ ರೈತರು ಆ ಹಳ್ಳಿಯ ಜಮೀನುದಾರರ ಹಾಗೂ ಸರ್ಕಾರದ ವಿರುದ್ಧ ಒಂದು ವರ್ಷ ಕಾಲ ಸಂಘಟಿತ ಹೋರಾಟ ಮಾಡಿದ ಚಳವಳಿ ಇದು. ಸೋಷಲಿಸ್ಟ್ ನಾಯಕ ರಾಮಮನೋಹರ ಲೋಹಿಯಾ ಅವರೂ ಕೂಡ ಕಾಗೋಡಿಗೆ ಬಂದು ಸತ್ಯಾಗ್ರಹದಲ್ಲಿ ಪಾಲ್ಗೊಂಡಿದ್ದರು. ಶಾಂತವೇರಿ ಗೋಪಾಲಗೌಡರು ಸಕ್ರಿಯವಾಗಿ ಚಳವಳಿಗೆ ಸ್ಫೂರ್ತಿ ತುಂಬಿದ್ದರು. ಈ ಚಳವಳಿಯ ಮೂಲ ಕಾರಣವೆಂದರೆ ಗೇಣಿ ಭತ್ತವನ್ನು ‘ಕೊಳಗ’ ಅಳತೆ ಪ್ರಮಾಣದಲ್ಲಿ ಅಳೆಯುವ ಸಂಬಂಧದಲ್ಲಿ ಸಂಘರ್ಷ ಉಂಟಾದುದೇ ಆಗಿತ್ತು. ಭೂ ಮಾಲಿಕ ದಣಿಗಳಲ್ಲಿ ಕೊಳಗಕ್ಕೆ ಮೂರು ಸೇರು ಎಂಬ ರೂಢಿಗೆ ಬದಲಾಗಿ ಗೇಣಿ ಅಳೆಸಿಕೊಳ್ಳುವ ಕೊಳಗವು ಮೂರೂವರೆ ಸೇರು ಅಥವಾ ನಾಲ್ಕು ಸೇರಿನದು ಆಗಿತ್ತು. ಅವರು ಹೊರಗೆ ಕೊಡಲು ಅಳೆಯುವ ಕೊಳಗ ಮಾತ್ರ ಮೂರು ಸೇರಿನದಾಗಿತ್ತು. ಸರಕಾರದ ಕೊಳಗದ ಲೆಕ್ಕವೂ ಕೂಡ ಹೀಗೆಯೆ ಮೂರು ಸೇರಿನದಾಗಿ ವ್ಯತ್ಯಾಸ ಎದ್ದು ಕಾಣುತ್ತಿತ್ತು. ಎರಡನೆಯ ಕಾರಣವಾಗಿ ದೇಗುಲ ಸಂಬಂಧದ ಉತ್ಸವ ಕಾಣಿಕೆ ‘ಪರಾಳ’ವನ್ನು ಗೇಣಿ ಒಕ್ಕಲುಗಳಾದ ದೀವರು ನೀಡಿದ್ದರೂ ವಸೂಲಿಯ ನಂತರ ಅವರ ಹೆಸರೇ ಆ ಸಂಬಂಧವಾಗಿ ನಮೂದುಗೊಳ್ಳದೇ ಇದ್ದದ್ದೂ ಅಂಥ ಸಾಮಾಜಿಕ ಮೇಲಾಳಿಕೆ. ಭೇದದ ವಿರುದ್ಧ ಸೆಟೆದೆದ್ದ ಕಿಚ್ಚೂ ಸಂಘರ್ಷಕ್ಕೆ ಎಡೆ ಮಾಡಿತ್ತು. ಕಾಗೋಡಿನ ದೀವರು ಮತ್ತು ಧಣಿಗಳ ಮುಖಾಮುಖಿಯಲ್ಲಿ ಶುದ್ಧ ಆರ್ಥಿಕ ಪ್ರಶ್ನೆ ಹಾಗೂ ಸಾಮಾಜಿಕ ತಾರತಮ್ಯ ಅಡಕವಾಗಿತ್ತು.
ಕಾಗೋಡಿನ ರೈತರದು ಆರ್ಥಿಕ ಬೇಡಿಕೆಯ ಹೋರಾಟವೆಂದರೂ ತಮ್ಮ ಬದುಕಿನ ಮುಖ್ಯ ಆಸರೆಯಾಗಿದ್ದ ಗೇಣಿ ಜಮೀನನ್ನೆ ಪಣವಾಗಿಟ್ಟು ಹೋರಾಟಕ್ಕೆ ಬಂದದ್ದು ಆತ್ಮಶಕ್ತಿಯ ಪ್ರದರ್ಶನವಾಗಿತ್ತು. ನೆರೆಯ ಹಳ್ಳಿಯ ದೀವರೂ ಈ ಹೋರಾಟಕ್ಕೆ ಬಂದದ್ದು ಕಾಗೋಡು ರೈತರ ಆರ್ಥಿಕ ಮೂಲದ ಹೋರಾಟಕ್ಕೆ ಸಾಮಾಜಿಕ ಆಯಾಮವನ್ನು ಕೊಟ್ಟಂಥದ್ದಾಗಿತ್ತು. ಆದರೆ ಧಣಿ ಒಕ್ಕಲಿನ ಸಂಬಂಧದಲ್ಲಿ ತೇಪೆ ಹಚ್ಚುವ ಸುಧಾರಣೆಯನ್ನು ಈ ಹೋರಾಟವು ಗಮನಕ್ಕಿರಿಸಿಕೊಂಡಿತೇ ವಿನಾ ಆ ಪಾಳೇಗಾರಿಕೆ ಅವಶೇಷವು ಉಳಿಯದಂತೆ ಮಾಡಲು ಆ ಕಾಲದಲ್ಲಿ  ಅದಕ್ಕೆ ಸಾಧ್ಯವಾಗಲಿಲ್ಲ ಎಂಬ ಅಭಿಪ್ರಾಯವನ್ನು ಜಿ. ರಾಜಶೇಖರ್ ಅವರು ತಮ್ಮ ಕೃತಿಯಲ್ಲಿ ಮಂಡಿಸಿದ್ದಾರೆ.13 ಈ ಚಳವಳಿ ಗೇಣಿದಾರರಿಗೆ ಪೂರ್ಣ ಫಲ ತರದಿದ್ದರೂ 1954, 1961 ಮತ್ತು 1974ರ ಭೂಸುಧಾರಣಾ ಕಾನೂನುಗಳನ್ನು ಈ ಗೇಣಿದಾರರ ಚಳವಳಿಯ ಹಿನ್ನೆಲೆಯನ್ನು ಲಕ್ಷ್ಯದಲ್ಲಿರಿಸಿಕೊಂಡು ತರಲಾಯಿತು. ಕಾಗೋಡು ಚಳವಳಿ ಸಂಬಂಧದ ವಿಧಾನಸಭಾ ನಡವಳಿಕೆಗಳು 1951-52ರವರೆಗೂ ನಡೆದು ಗೇಣಿದಾರರ ಪರ ಚರ್ಚೆಗಳು ಆದವು14 ಇನಾಂ ರದ್ಧತಿ, ಭೂ ಸುಧಾರಣೆ, ಲೆವಿ ಸಂಕಷ್ಟಗಳ ಬಗ್ಗೆಯೂ ಚರ್ಚೆಗಳು ನಡೆದವು.
ಏಕೀಕರಣ ಪೂರ್ವ ರೈತ ಚಳವಳಿಗಳಲ್ಲಿ ಧಣಿ ಮತ್ತು ಒಕ್ಕಲು ಸಂಬಂಧಗಳು ಭಾವನಾತ್ಮಕ ಸಂಬಂಧಗಳನ್ನು ತೀರ ಕಳಚಿಕೊಂಡಿದ್ದುವು ಎನ್ನುವಂತಿಲ್ಲ. ಕಿಸಾನ್ಸಭಾ ಹಾಗೂ ಪ್ರತ್ಯೇಕ ರೈತ ಸಂಘಟನೆಗಳು ರೈತರಲ್ಲಿ ರಾಜಕೀಯ ಪ್ರಜ್ಞೆ, ಹಕ್ಕಿನ ಪ್ರಜ್ಞೆಗಳನ್ನು ಎಚ್ಚರಗೊಳಿಸುವಲ್ಲಿ ಯಶಸ್ವಿಯಾದರೂ ಅದು ಸಂಪೂರ್ಣವಾಗಿ ಬೇರುಗೊಳ್ಳಲಿಲ್ಲ. ಏಕೀಕರಣೋತ್ತರ ಚಳವಳಿಗಳ ತೀವ್ರತೆ, ಭರಾಟೆ, ಖಾರವಂತಿಕೆ, ಪರಿಹಾರದ ಹಕ್ಕೊತ್ತಾಯ ಗಳಿಗೆ ಏಕೀಕರಣ ಪೂರ್ವ ಚಳವಳಿಗಳು ತಾವು ಅನುಭವಿಸಿದ ಸೋಲು, ಪಡೆದ ಗೆಲವು ಗಳನ್ನು ಮುಂದಿಟ್ಟು ಅವುಗಳಿಗೆ ಸ್ವಯಂ ಭೂವೇದಿಕೆಯನ್ನು ನಿರ್ಮಿಸಿಕೊಳ್ಳಲು ಒತ್ತಾಸೆಯಾದುವು, ಜೊತೆಗೆ ಜಾಗತಿಕ ಜಗತ್ತಿನ ಸ್ಪರ್ಧಾ ಆಯಾಮಗಳೂ ಪ್ರೇರಣೆಯಾದುವು ಎಂಬುದನ್ನು ಮರೆಯುವಂತಿಲ್ಲ. ಏಕೀಕರಣದ ಸಂಘಟನೆಗಳಿಗೂ ಈ ಸಮಯದ ರೈತ ಚಳವಳಿಗಳು ಸಾಕಷ್ಟು ನೆರವಾಗುತ್ತ ರೈತ ಸಂಘಟನೆಯ ನೆಲೆಯೂ ವಿಸ್ತರಿಸಿತೆನ್ನಬೇಕು.
ಕರ್ನಾಟಕ ಏಕೀಕರಣೋತ್ತರ ರೈತ ಚಳವಳಿಗಳು (1959–2006)
ಭೂಸುಧಾರಣೆಯ ಮಹತ್ವದ ಮಜಲಿನ ವಿಕಾಸಕ್ಕೆ ಕಾಗೋಡು ರೈತ ಚಳವಳಿ ಒಂದು ಸನ್ನೆಗೋಲು ಆಗಿ ಬಂದಿತು. ಗೇಣಿ ಶಾಸನ, ಗೇಣಿ ಹಕ್ಕು, ಭೂ ಸುಧಾರಣೆ, ಇನಾಂ ರದ್ದತಿ ಕುರಿತ ಮಸೂದೆ ಹಾಗೂ ತಿದ್ದುಪಡಿಗಳು, ಈ ಸಂಬಂಧದ ಚರ್ಚೆಗಳು ನಮ್ಮ ಶಾಸನ ಸಭೆಗಳಲ್ಲಿ 1953ರಿಂದ 1955ರವರೆಗೆ ನಡೆದವು. ಆ ಚರ್ಚೆಗಳು ಕೃಷಿ ಬದುಕಿನ ವಿವಿಧ ಆಯಾಮಗಳತ್ತ ತೀವ್ರಗಮನ ಹರಿಸಿವೆ. ಸಲಹೆಗಳೂ ಒದಗಿವೆ. ಆ ಸಂಬಂಧ ಒಪ್ಪಿದ ವರದಿಗಳೂ ವ್ಯಾಪಕ ವಿಮರ್ಶೆಗೊಳಗಾಗಿವೆ. 29.2.1065ರ ವಿಧಾನ ಸಭಾಧಿವೇಶನದಲ್ಲಿ15 ಮೈಸೂರು ಗೇಣಿ ಕಾನೂನುಗಳ ತಿದ್ದುಪಡಿ ವಿಧೇಯಕ 1965 ಅನ್ನು ಕಂದಾಯ ಸಚಿವ ಎಂ.ವಿ.ಕೃಷ್ಣಪ್ಪ ಅವರು ನಿಲುವಳಿ ಸೂಚನೆ ಮಂಡಿಸುತ್ತ ವಿವರಣೆ ನೀಡಿದರು. ಎಸ್.ಗೋಪಾಲಗೌಡರು ರಾಜ್ಯದ ವಿವಿಧ ಪ್ರದೇಶದಲ್ಲಿ ಏಕೀಕರಣದ ಮುನ್ನ ಇದ್ದ ಗೇಣಿ ಶಾಸನಗಳ ವಿವರ ಹಾಗೂ ಟೆನೆನ್ಸಿ ಅನುಭವದಾರನಿಗೆ ಜಮೀನು ಖಾಯಂ ಮಾಡಬೇಕೆನ್ನುವ ಕಾನೂನಿಗೆ ವಿರುದ್ಧವಾಗಿ ಚಾಲೂಗೇಣಿ ಪದ್ಧತಿ ಮುಂದುವರಿದಿರುವುದು ಅದರಿಂದ ಗೇಣಿಯನ್ನು 50 ಸೇರಿನ ಖಂಡುಗದಂತೆ ಕಾಲು ಭಾಗದ ಬದಲು ಅಳೆಸಿಕೊಳ್ಳುತ್ತಿರುವುದು ಕಾನೂನು ವಿರುದ್ಧ ಗೇಣಿ ಒಕ್ಕಲುಗಳನ್ನು ಬಿಡಿಸುತ್ತಿರುವುದು ರೈತರು ಹಿಂದಿನಿಂದಲೂ ಉಳುವೆ ಮಾಡುತ್ತಿದ್ದರೂ ಅವರು ಹೆಸರು ಇರುವ ಯಾವ ರಿಜಿಸ್ಟರೂ ಇಲ್ಲದೆ ದಾಖಲೆ ರಹಿತವಾಗಿರುವುದು ಇಂಥ ಕಡೆ ಭೂಸುಧಾರಣೆ ಮಾಡುತ್ತೇನೆಂದವರು ಈವರೆಗೂ ಜಾರಿಗೆ ತಂದಿಲ್ಲ ಎಂದೆಲ್ಲ ಆಕ್ಷೇಪ ಸಹಿತ ಪ್ರತಿಪಾದನೆ ಇಟ್ಟರು. ಅವರ ಜೊತೆಗೆ ಸಿದ್ದಯ್ಯ ಕಾಶಿಮಠ,  ಸಿ.ಜೆ.ಮುಕ್ಕಣ್ಣಪ್ಪ, ಕಡಿದಾಳ್ ಮಂಜಪ್ಪ, ಬಿ.ಭಾಸ್ಕರಶೆಟ್ಟಿ ಮುಂತಾದವರು ಈ ಚರ್ಚೆಯಲ್ಲಿ ಪಾಲ್ಗೊಂಡರು. ಆಗ ಕಂದಾಯ ಸಚಿವರು ಈ ಅಂಶಗಳ ಬಗೆಗೆಲ್ಲ ಸೂಕ್ತಕ್ರಮ ಕೈಗೊಳ್ಳುವುದಾಗಿ ಭರವಸೆ ನೀಡಿ ನಿರ್ಣಯಕ್ಕೆ ಸಭೆಯ ಸಮ್ಮತಿ ಪಡೆದರು. ಇಲ್ಲಿ ಧಣಿ ಒಕ್ಕಲು ಸಂಬಂಧ ಹದಗೆಟ್ಟಾಗ ಚಳವಳಿಕಾರಕವಾಗುವ ಸನ್ನಿವೇಶವಾಗುವುದು ಗಮಕ್ಕೆ ಬರುತ್ತದೆ. ಭೂ ಸುಧಾರಣೆ ವಿಧೇಯಕವು ಸಮಸ್ಯೆಗಳ ಪರಿಹಾರಕ್ಕೆ ಚಳವಳಿಗಳ ದಮನಕ್ಕೆ ಅನುಕೂಲಿಸುವ ಮಾಧ್ಯಮ ಎಂದು ಆಳುವವರ ಮಾತಾಗಿತ್ತು. ಅದರ ಜಾರಿ ಆದಾಗ ಮಾತ್ರ ಉಳುವ ರೈತ ಚಳವಳಿಗೆ ಹೋಗುವುದಿಲ್ಲ ಎಂದು ತಾತ್ವರ್ಯವಾಗುತ್ತದೆ. ಮುಂದೆ ನಡೆದ ವರುಣಾ ಚಳವಳಿ ಮಲಪ್ರಭಾ ಹೋರಾಟದ ಕೆಚ್ಚು ಈ ಹೊತ್ತಿಗೆ ಗರಿಗಟ್ಟಿರಲಿಲ್ಲ. ಆದರೆ ಅನ್ಯಾಯವನ್ನು ಪ್ರಶ್ನಿಸುವ ಚಳವಳಿಯ ಪೂರ್ವಭಾವಿ ಮನಸ್ಸು ಗಳು ಇಲ್ಲಿ ಕೆಲಸ ಮಾಡಿದೆ.
ರೈತ ಸಂಘದ ಹೋರಾಟಗಳು
ಏಕೀಕರಣೋತ್ತರ ಚಳವಳಿಗಳು ಪ್ರಬಲವಾಗಲು ಕರ್ನಾಟಕ ಪ್ರಾಂತ ರೈತ ಸಂಘ ಅಸ್ತಿತ್ವಕ್ಕೆ ಬಂದದೂ ಒಂದು ಕಾರಣವಾಯಿತು. 1956ರ ಏಪ್ರಿಲ್ 1ರಲ್ಲಿ ‘ಉಳುವವನೇ ಹೊಲದೊಡೆಯ’ ಎಂಬ ಸಾಗುವಳಿ ಕಾಯಿದೆ ತಿದ್ದುಪಡಿ ಜಾರಿಗೊಳ್ಳದಿರಲು ಜಿಲ್ಲೆಗಳ ಜಮೀನುದಾರರು ಶಾಸಕರು ಆಡಳಿತ ಪಕ್ಷದ ಮುಖಂಡರು ಕಾರಣ ಎಂಬ ಆರೋಪ ರೈತ ಸಂಘದ್ದಾಗಿತ್ತು. ಈ ಕ್ರಾಂತಿಕಾರಿ ಮಸೂದೆಯ ಫಲವಾಗಿ ಸರ್ಕಾರವು ಜೋಡಿ ಇನಾಂ ಅನ್ನು ರದ್ದು ಮಾಡಿತು. ಆದರೆ ರೈತರ ಬಳಿ ದಾಖಲೆಗಳು ಇಲ್ಲದೆ ಕೇವಲ ಬಾಯ್ಟರ್ಯಲ್ಲಿ ಭೂಮಿ ವಾರಸುದಾರಿಕೆ ಇದ್ದ ಸಂದರ್ಭದಲ್ಲಿ ಸಮಸ್ಯೆ ಶುರುವಾಗಿತ್ತು. ಉತ್ಕೃಷ್ಟ ಜಮೀನುಗಳು  ಇನಾಂದಾರರಿಗೆ ಹೋಗಿದ್ದ ಕಾರಣ ರೈತ ಸಂಘಗಳ ಪ್ರತಿಭಟನೆ ಬೆಳೆಯಲಾಗಿ ಆ ಇನಾಂ ಮುಕ್ತಾಯವಾಯಿತು. ಪ್ರತಿಭಟನೆಗೆ ಫಲೊಲಭಿಸಿತು. ಭೂ ಸುಧಾರಣಾ ವಿಧೇಯಕ ಪರಿಶೀಲನಾ ಸಮಿತಿಯ ವರದಿಯೂ ಬಂದಿತು. ಗೇಣಿಪಾವತಿಗೆ ರಸೀದಿ ಕೊಡಲಾಗಿ ಗೇಣಿ ಹಕ್ಕುದಾರರ ಅಸ್ತಿತ್ವ ಗಟ್ಟಿಗೊಂಡಿತು. ಸರ್ವೆ ಮತ್ತು ರೀಸೆಟಲ್ಮೆಂಟ್ ವರದಿ ಬಂದು ಆ ಬಗ್ಗೆ  ದೀರ್ಘ ಚರ್ಚೆಯಾಗಿ ಕರಭಾರ ಕಡಿಮೆ ಮಾಡಬೇಕೆಂಬ ಬೇಡಿಕೆಗೆ ಸರ್ಕಾರ ಒಪ್ಪಬೇಕಾದ ಪರಿಸ್ಥಿತಿ ಬಂತು. ಶಾಸಕರ ಸದನದ ಒಳಗೆ ಧರಣಿ ಕುಳಿತು ರೈತರ ಪರವಾದ ವಾಕ್ಚಳವಳಿ ಮಾಡಿದ ಪ್ರತಿಫಲ ಇದಾಗಿತ್ತು. ಇದಲ್ಲದೆ ಏಕೀಕರಣೋತ್ತರ ಚಳವಳಿಯ ಸ್ವರೂಪಗಳು ನಿಖರಗೊಳ್ಳಲಾರಂಭಿಸಿದುವು. ಈ ಸಂದರ್ಭದಲ್ಲಿ ಮಧುಗಿರಿ ತಾಲೂಕಿನ ಕಬ್ಬು ಬೆಳೆಗಾರರ ಪ್ರತಿಭಟನೆ ಒಂದು ಪ್ರಮುಖ ಚಳವಳಿಯಾಗಿತ್ತು. ಪೊಲೀಸ್ ಅತಿರೇಕಗಳೂ ಕಂಡುಬಂದುವು. ಚವಳಿಗೆ ಹೊಸ ಆಯಾಮಗಳು ದೊರಕಲೂ ಅದು ನೆರವಾಯಿತು.
ಈ ದಶಕದ ಮಧ್ಯ ಭಾಗದವರೆಗೆ ರೈತ ಹೋರಾಟಗಳು ಬಹುತೇಕ ಭೂ ಸುಧಾರಣಾ ಸಂಬಂಧದ ಹೋರಾಟಗಳಾಗಿದ್ದುವು. ಬಳ್ಳಾರಿ ಜಿಲ್ಲೆ ಸೊಂಡೂರು 1973ರ ಇನಾಂ ಜಮೀನು ರದ್ದಿಯಾತಿ ಮಸೂದೆ ಈ ಹೋರಾಟಗಳ ಪ್ರತಿಫಲವೇ ಆಗಿತ್ತು. ಶಾಸಕರು ರೈತರ ಪರ ಗಟ್ಟಿಯಾಗಿ ದನಿ ಎತ್ತಿದ್ದೂ ಇದಕ್ಕೆ ಕಾರಣವಾಗಿತ್ತು. ಸಚಿವ ಎನ್. ಹುಚ್ಚಮಾಸ್ತಿಗೌಡರು ಮಂಡಿಸಿದ ಈ ಮಸೂದೆ ಹಾಗೂ ತದನಂತರದ ಜಂಟಿ ಪರಿಶೀಲನಾ ಸಮಿತಿ ವರದಿ ರೀತ್ಯ16 12 ವರ್ಷಗಳ ಕಾಲ ಸ್ವತಃ ಸಾಗುವಳಿ ಮಾಡಿದ ಗೇಣಿ ಒಕ್ಕಲುಗಳು ರಕ್ಷಿತ ಗೇಣಿದಾರರೆಂಬ ಪರಿಗಣನೆ ಹಾಗೂ ಶರತ್ತಿಗನುಗುಣವಾಗಿ ಅವರೆಲ್ಲ ಜಮೀನು ಹಕ್ಕುದಾರರಾಗುವಿಕೆ ಸರ್ವೇಸೆಟಲ್ಮೆಂಟ್ ರೀತ್ಯಾ ಕೊಡಬೇಕಾದ ಭೂಕಂದಾಯ ಇನಾಮುದಾರರಿಗೆ ಕೊಡಬೇಕಾದ ಪರಿಹಾರ ಇನಾಮುದಾರರ ಜಮೀನು ಭಾಗದಲ್ಲಿ ವಾಸಿಸುತ್ತಿದ್ದ ಗೇಣಿದಾರರ ಮನೆ ನಿವೇಶನಗಳು ಅವರ ಸ್ವಂತ ವಾರಸುದಾರಿಕೆಗೆ ನೀಡುವ ವಿಷಯ ಇತ್ಯಾದಿ ವಿವರಗಳೆಲ್ಲ ಇವೆ. ಉಳುವವನೆ ನೆಲದೊಡೆಯ ಎಂಬ ಹೋರಾಟಕ್ಕೆ ಒಂದು ತಾತ್ವಿಕ ಚೌಕಟ್ಟನ್ನು ಈ ಮಸೂದೆಯು ನೀಡಿತು. ಸೊಂಡೂರು  ರೈತರು ಭೂ ಚಳವಳಿಯು 1973ರಲ್ಲಿ ನಡೆಯುವಲ್ಲಿ ರಾಜ್ಯ ಸಮಾಜವಾದಿ ಪಕ್ಷ ಮತ್ತು ರೈತ ಸಂಘಗಳ ನೇತೃತ್ವದಲ್ಲಿ ಹಿಂದುಳಿದ ಮಹಿಳೆಯರು ಹಾಗೂ ದಲಿತರೂ ಪಾಲ್ಗೊಂಡಿ ದ್ದರು. ಆದರೆ ಧಾರ್ಮಿಕ ದತ್ತಿ ಇನಾಂ(ಸೊಂಡೂರು ದೇಗುಲಗಳು) ರದ್ದಿಯಾತಿಯ ಸಂದರ್ಭದಲ್ಲಿ ಆಹಿಂಸಾತ್ಮಕ ಚಳವಳಿ ರೂಪುಗೊಳ್ಳಲು ಒಂದು ಸಾಂಸ್ಕೃತಿಕ ಸಹನೆ ಅಂತರ್ಗತವಾಗಿದ್ದುದು ಕಾರಣವಾಗಿತ್ತು.
ವರುಣಾನಾಲಾ ಚಳವಳಿ
ಮೈಸೂರು ಜಿಲ್ಲೆಯ ಬರಪೀಡಿತ ಪ್ರದೇಶಗಳಿಗೆ ಕೃಷ್ಣರಾಜಸಾಗರ ದಿಂದ ಬಲದಂಡೆ ನಾಲೆಯೊಂದನ್ನು ರೂಪಿಸಿ ಕೃಷಿಗೆ ಒದಗಿಸುವ ಪ್ರಯತ್ನಕ್ಕೆ ಕ್ರಿ.ಶ. 1911ರ ವೇಳೆಗೆೊನಾಂದಿ ಬಿದ್ದಿತ್ತು.ೊಕಾರ್ಯಪಾಲಕ ಅಭಿಯಂತರರಾಗಿದ್ದ ಬಿ. ಸುಬ್ಬರಾವ್ ತಮ್ಮ ವರದಿಯಲ್ಲಿ ಕೃಷ್ಣರಾಜಸಾಗರದ ಬಲದಂಡೆಯಲ್ಲಿ ತೂಬು ಇಡಬಹುದೆಂದು ಹೇಳಿದ್ದರು, ಆದರೆ ಎಡದಂಡೆ ನಾಲೆ ಅಂದರೆ ವಿಶ್ವೇಶ್ವರಯ್ಯ ನಾಲೆ ಬೇಗ ಕಾರ್ಯಗತವಾಯಿತು.  ಬಲದಂಡೆ ನಾಲೆ  ವರುಣಾನಾಲೆ ಎನಿಸಿತು. ಎಡದಂಡೆ ನಾಲೆಯ ಮೂಲಕ ನೀರು ಪಡೆಯುತ್ತಿದ್ದು ತಮ್ಮ ಕೃಷಿ ಕಾರ್ಯಕ್ಕೆ ನೀರು ಸರಬರಾಜು ಕಡಿಮೆ ಆಗುವುದೆಂದು  ಮಂಡ್ಯ ಜಿಲ್ಲೆಯಲ್ಲಿ  ಎಪ್ಪತ್ತರ ದಶಕದಲ್ಲಿ(1970) ನಡೆದ ಒಂದು ಪ್ರಮುಖ ರೈತ ಚಳವಳಿಯೇ ವರುಣಾ ನಾಲಾ (ವಿರೋಧ) ಚಳವಳಿ ಎನಿಸಿದೆ.
ಬಿ. ಸುಬ್ಬರಾಯರ ವರದಿಯ ರೀತ್ಯಾ ಈ ನಾಲೆಯಿಂದ ಮೈಸೂರು ನಂಜನಗೂಡು ತಾಲೂಕಿನ ವಿಶಾಲವಾದ ಅಚ್ಚುಕಟ್ಟು ಪ್ರದೇಶ ಮತ್ತು ಕಪಿಲಾನದಿಯ ಹುಲ್ಲಹಳ್ಳಿ ಅಣೆಕಟ್ಟಿಗೆ ನೀರೊದಗಣಿ ಆಗುತ್ತದೆ. ಹುಲ್ಲಹಳ್ಳಿಯಿಂದ ಕಾಲುವೆಯನ್ನು ಟಿ. ನರಸೀಪುರ ತಾಲೂಕುವರೆಗೂ ವಿಸ್ತರಿಸಬಹುದು. ಬ್ರಿಟಿಷ್ ಆಡಳಿತವಿರುವ ಗಡಿಯವರೆಗಿನ ಕಾವೇರಿ ಬಲದಂಡೆ ಜಮೀನುಗಳ ಸಾಗುವಳಿಗೆ ಅನುಕೂಲವಾಗುತ್ತದೆ ಎಂದಿತ್ತು. ಕರ್ಪೂರ ಶ್ರೀನಿವಾಸರಾವ್ ಪ್ರಾತಿನಿಧಿಕ ಸಮಿತಿಯು  ದಕ್ಷಿಣ ದಂಡೆ(ಕೆ.ಆರ್.ಎಸ್)ಯ ಈ ಮೇಲುನಾಲೆಯಿಂದಲೆ ಗರಿಷ್ಠ 40 ಸಾವಿರ ಎಕರೆ ಸಾಗುವಳಿಯಾಗುತ್ತದೆ ಎಂದೆಲ್ಲ ಹೇಳಿತ್ತು. ಆದರೆ ನಾಲಾ ವೆಚ್ಚ ಒಂದು ಕೋಟಿ ಆಗುತ್ತದೆ. ತುರ್ತು ಅವಶ್ಯಕತೆ ಸದ್ಯಕ್ಕಿಲ್ಲ. ಮುಂದೆ ಅಗತ್ಯ ಬಂದಾಗ ಈ ಬಗ್ಗೆ ಗಮನಿಸಬಹುದು ಎಂಬ ಸಲಹೆ ನೀಡಿತು. ಕೃಷ್ಣರಾಜಸಾಗರದಿಂದ ವಿದ್ಯುತ್ ಉತ್ಪಾದನೆಗೆ ಆಗಿ ಮಿಗಿತಾಯದ ಜಲಸಂಗ್ರಹವನ್ನು ವಿಶ್ವೇಶ್ವರಯ್ಯ ನಾಲಾ (ಎಡದಂಡೆ ನಾಲೆ) ಕೆಳಗಿನ 24 ಸಾವಿರ ಎಕರೆ ಪ್ರದೇಶದ ಸಾಗುವಳಿಗೆಂದು ನಿಗದಿಗೊಳಿಸಲಾಗಿತ್ತು. ಈ ಹಿನ್ನೆಲೆಗಳಲ್ಲಿ 1963ರಲ್ಲಿ ದೊಡ್ಡ ನೀರಾವರಿ ಯೋಜನೆಗಳ ನಿಯಂತ್ರಣ ಮಂಡಲಿಯು ನಡೆಸಿದ ಸಭೆಯಲ್ಲಿ ಬಲದಂಡೆ ಮೇಲು ನಾಲೆಯು ಕಾರ್ಯರೂಪಕ್ಕೆ ಬರುವಂತೆ ಮಾಡಲು ನಿರ್ಣಯ ಕೈಗೊಂಡಿತು. ಅಂದಾಜು ವೆಚ್ಚ ನಿರ್ಧರಿಸಿತು. ಆದರೆ 1995ರಲ್ಲಿ ಹಾಗೆ ಪುನರ್ಜೀವಗೊಳ್ಳುವಲ್ಲಿ, ಅದರ ವಿರುದ್ಧ ಸಚಿವ ಎಚ್.ಕೆ.ವೀರಣ್ಣಗೌಡರು ದನಿ ಎತ್ತಲಾಗಿ ಆ ಕೆಲಸ ಮುಂದು ಹೋಯಿತು. ಆದರೆ 1967ರಲ್ಲಿ ಆರ್.ಎಲ್.ರಾಜು ಸಮಿತಿಯ ಬಲದಂಡೆ ಮೇಲು ನಾಲಾ ಕಾರ್ಯದಲ್ಲಿನ ಸಮಸ್ಯೆಗಳನ್ನು  ಪರಿಶೀಲಿಸಿ ವರದಿ ಕೊಟ್ಟಿತು. ಅದರ ರೀತ್ಯಾ ವಿಶ್ವೇಶ್ವರ ನಾಲಾ ಅಚ್ಚುಕಟ್ಟು ಪ್ರದೇಶಕ್ಕೆ ಶೇ. 75ರಷ್ಟು ಬೆಳೆ ಮಾದರಿಗನುಗುಣವಾಗಿ, ನೀರೊದಗಣಿಗೆ ಧಕ್ಕೆಯಾಗದಂತೆ ವರುಣಾ ನಾಲಾ ಅಚ್ಚುಕಟ್ಟು ಪ್ರದೇಶಕ್ಕೆ ನೀರನ್ನು ಒದಗಿಸಬಹುದು ಎಂದಾಗಿತ್ತು. ಇದರಿಂದ 135 ಕಿ.ಮೀ. ಉದ್ದದ ವರುಣಾನಾಲೆಯು ಮಂಡ್ಯ ಹಾಗೂ ಮೈಸೂರು ಜಿಲ್ಲೆಯ ಪ್ರದೇಶಗಳ ಸಾಗುವಳಿಗೆ ಅನುಕೂಲವಾಗುತ್ತಿತ್ತು. ಈ ಹಿನ್ನೆಲೆಗಳಲ್ಲಿ 1967ರಲ್ಲಿ ನಿಜಲಿಂಗಪ್ಪನವರ ಕಾಲದಲ್ಲಿೊವೀರೇಂದ್ರ ಪಾಟೀಲರು ಮಂತ್ರಿಯಾಗಿದ್ದಾಗ ಈ ವರುಣಾ ನಾಲೆಗೆ ಶಂಕುಸ್ಥಾಪನೆ ಆಯಿತು. ಆದರೆ ವಿಶ್ವೇಶ್ವರ ನಾಲೆಯಲ್ಲಿ  ನೀರು ಸಾಲದೆ ಆ ಹೊತ್ತಿಗೆ ವರ್ಷ ವರ್ಷ ಶೇಕಡ 20-40ರಷ್ಟು ಭಾಗ ಬೆಳೆ ನಷ್ಟವಾಗುತ್ತಿದ್ದ ಸಂದರ್ಭವಾಗಿತ್ತು. ಮುಗ್ದುಂ ಸಮಿತಿಯ ವರದಿಯೂ ಮಂಡ್ಯ ಜಿಲ್ಲೆಯ ರೈತರಿಗೆ ಹಿತವೆನಿಸಿರಲಿಲ್ಲವೆನ್ನಲಾಗಿದೆ. 1976ರಲ್ಲಿ ೊದೇವರಾಜ ಅರಸು ಅವರು ಮುಖ್ಯಮಂತ್ರಿ ಆಗಿದ್ದಾಗ ಸರ್ಕಾರದಿಂದ ಮರುಣಾ ನಾಲಾ ನಿರ್ಮಾಣದ ಪ್ರಸ್ತಾಪ ಮತ್ತೆ ಮುಂದಾಯಿತು. ಮಂಡ್ಯದ ಜನರ ಪ್ರತಿಭಟನೆ ಶುರುವಾಯಿತು. 1977ರಲ್ಲಿ ವರುಣಾ ನಾಲಾ ನಿರ್ಮಾಣದ ವೆಚ್ಚವನ್ನು ಭರಿಸಲು ಸಚಿವ ಸಂಪುಟದ ಸಭೆಯ ಸಮ್ಮತಿ ಒದಗಿತು. ಆದರೆ ಸಂಪುಟದಲ್ಲಿದ್ದ ಸಚಿವ ಎಸ್.ಎಂ. ಕೃಷ್ಣ ಅವರು ಇದನ್ನು ವಿರೋಧಿಸಿ ಮೈಸೂರು ಜಿಲ್ಲೆಯವರ ಒತ್ತಾಯ ವಿಲ್ಲದಿದ್ದರೂ ಅರಸು ಅವರೇ ಸೃಷ್ಟಿಸಿದ ಸಮಸ್ಯೆ ಎಂದೂ ಟೀಕಿಸಿದರು. ಮಂಡ್ಯ ಜಿಲ್ಲೆಯ ನಾಯಕರು ಈ ಯೋಜನೆ ಕೈಬಿಡಲು ಕೇಳಿಕೊಂಡರೂ ದೇವರಾಜ ಅರಸರು ಅದಕ್ಕೆ ಮಣಿಯಲಿಲ್ಲ. ಮಂಡ್ಯದ ಜನರಲ್ಲಿ ಕೋಪ ಬೆಳೆಯಿತು. ಕೆ.ವಿ. ಶಂಕರೇಗೌಡರು ಈ ಯೋಜನೆಯ ಬಗ್ಗೆ ತಜ್ಞರ  ಸಮಿತಿಯಿಂದ ಮಾಹಿತಿಗೆ ಒತ್ತಾಯವಿಟ್ಟರು. ಆ ಕಾರಣ ರೂಪುಗೊಂಡ ಎ.ಕೆ. ಚಾರ್ ಸಮಿತಿಯು ಮಂಡ್ಯ, ಮೈಸೂರು ಜಿಲ್ಲೆ ಕೃಷ್ಣರಾಜಸಾಗರದ ಅಚ್ಚುಕಟ್ಟು ಪ್ರದೇಶ ಹಾಗೂ ಪ್ರಸ್ತಾಪಿತ ವರುಣಾ ನಾಲಾ ಅಚ್ಚುಕಟ್ಟು ಪ್ರದೇಶಕ್ಕೆ ಸಂಚಾರ ಹೋಗಿ ಅಹವಾಲುಗಳನ್ನು ಸ್ವೀಕರಿಸಲಾರಂಭಿಸಿತು. ಈ ಹೊತ್ತಿಗೆ ಮಂಡ್ಯ ಜಿಲ್ಲೆಯಲ್ಲಿ ಪ್ರತಿಭಟನೆ ಆರಂಭವಾಗಿತ್ತು. ವರುಣಾ ನಾಲಾ ಯೋಜನೆಯ ಪರ ಮತ್ತು ವಿರೋಧದ ಅಹವಾಲುಗಳನ್ನು ಸಮಿತಿಯು ಮಂಡ್ಯ ಜಿಲ್ಲೆ ಹಾಗು ಮೈಸೂರು ಜಿಲ್ಲೆಯ ರೈತರು ಸಂಸದರು ವಿಧಾನಸಭಾ ಸದಸ್ಯ ರೊಡನೆ ಸಂಪರ್ಕಿಸಿ ಗಮನಿಸಿತು. ವರುಣಾ ನಾಲಾ ಯೋಜನೆಯನ್ನು ವಿರೋಧಿಸುತ್ತಿದ್ದ ವರೂ ಕೂಡ ಒಂದು ವೇಳೆ ವಿಶ್ವೇಶ್ವರ ನಾಲಾ ಅಚ್ಚುಕಟ್ಟಿನ ಅಗತ್ಯಗಳನ್ನು ಪೂರೈಸಿದ ನಂತರವೂ ಹೆಚ್ಚಿನ ನೀರು ಉಳಿಯುವುದಾದರೆ ಆಗ ವರುಣಾ ನಾಲಾ ಯೋಜನೆಯನ್ನು  ಪರಿಶೀಲಿಸಬಹುದೆಂಬ ಅಭಿಮತ ಹೊಂದಿದ್ದರು. ಕಾವೇರಿ ಬೇಸಿನ್ನ ಬಹುಭಾಗದಲ್ಲಿ ಹಳೇ ಕೃಷಿ ವಿಧಾನದ ಮುಂದುವರಿದ ಬಳಕೆ ನೀರಿನ ಅದಕ್ಷ ಅನಗತ್ಯ ಬಳಕೆಯಾಗುತ್ತಿರುವುದು. ಇದನ್ನು ಸರಿಪಡಿಸಿದರೆ, 1964-1974ರ ವರೆಗಿನ  ವಿ.ಸಿ ನಾಲೆಯ ನೀರು ಸರಬರಾಜಿಗೆ ಅಡ್ಡಿ ಆಗುವುದಿಲ್ಲ ಎಂದು ಸಮಿತಿಯು ವಿಶ್ಲೇಷಿಸಿ ವರದಿ ನೀಡಿತು. ವಿಶ್ವೇಶ್ವರಯ್ಯ ನೇತೃತ್ವದ ಸಮಿತಿಯ ವರದಿಯಲ್ಲಿ ವರುಣಾ ಮೇಲು ನಾಲೆಯ (ಕಾವೇರಿ ಬಲದಂಡೆ) ಪ್ರಸ್ತಾಪ ಮಾಡಲಾಗಿದೆ ಎಂದೂ ಹೇಳಿತು.
ಸಮಿತಿಯು ಈ ವರದಿಯ ಕಾರ್ಯಕಲಾಪದಲ್ಲಿ ತೊಡಗಿದ್ದಾಗ ವರುಣಾ ನಾಲಾ ನಿರ್ಮಾಣ ಮಂಡ್ಯ ಜಿಲ್ಲೆಗೆ ಮಾರಕ ಎಂದು ಜಿಲ್ಲೆಯ ಎಲ್ಲ ಜನತೆ ಬೃಹತ್ ಚಳವಳಿಗೆ 1977ನೆಯ ಜೂನ್ 8ರಲ್ಲಿ ಮುಂದಾಯಿತು. ಮಂಡ್ಯ ಬಂದ್ ಆಚರಿಸಲಾಯಿತು. 1977ನೆಯ ಜುಲೈ 17ರಂದು ಕೆ.ವಿ.ಶಂಕರೇಗೌಡ ಅವರ ನೇತೃತ್ವದಲ್ಲಿ ವಿಧಾನಸೌಧದ  ಮುಂದೆ ಮುಷ್ಕರ ನಡೆಯಿತು. ವರುಣಾ ನಾಲಾ ವಿರೋಧ ಹೋರಾಟ ಸಮಿತಿ ರೂಪುಗೊಂಡಿತು. 1977ನೆಯ ಜೂನ್ 23ರಂದು ಪಂಜಿನ ಮೆರವಣಿಗೆ ನಡೆಯಿತು. ವಿವಿಧ ಕಛೇರಿಗಳ ಮುಂದೆ 1977ನೆಯ ಅಕ್ಟೋಬರ್ 24ರಂದು ಧರಣಿ ಸತ್ಯಾಗ್ರಹ ನಡೆಯಿತು. 1977ನೆಯ ಅಕ್ಟೋಬರ್ 25ರಂದು 10 ಸಾವಿರ ರೈತರ ಮೌನ ಮೆರವಣಿಗೆ ನಡೆಯಿತು. 1977ನೆಯ ಅಕ್ಟೋಬರ್  26ರಂದು ರೈತರ ಬೃಹತ್ ಚಡ್ಡಿ ಮೆರವಣಿಗೆಯೂ ನಡೆಯಿತು. ಮಂಡ್ಯ ಜಿಲ್ಲೆಯ ರೈತ ಮಹಿಳೆಯರೆಲ್ಲ ಮೊದಲ ಬಾರಿ ಎನ್ನುವಂತೆ 1977ನೆಯ ಅಕ್ಟೋಬರ್ 31ರಂದು ಐತಿಹಾಸಿಕ ಮೆರವಣಿಗೆ ನಡೆಸಿದರು. ಬೆಂಗಳೂರಿಗೆ 1977ನೆಯ ನವೆಂಬರ್ 4ರಂದು ಇಂದಿರಾಗಾಂಧಿ ಅವರು ಬಂದು ಭಾಷಣ ಮಾಡುತ್ತಿದ್ದಾಗ ವರುಣಾನಾಲಾ ವಿರೋಧಿ ರೈತರು ಕಪ್ಪು ಬಾವುಟ ತೋರಿ ಪ್ರತಿಭಟನೆ ವ್ಯಕ್ತ ಮಾಡಿದರು. ಮಂಡ್ಯ ಜಿಲ್ಲೆಯಾದ್ಯಂತ ಗ್ರಾಮ ಗ್ರಾಮಗಳಲ್ಲಿ ತಾಲೂಕುಗಳಲ್ಲಿ ಪ್ರತಿಭಟನಾ ಸಭೆಗಳು, ಉಪವಾಸ ಸತ್ಯಾಗ್ರಹಗಳು ನಡೆದವು.  1977ನೆಯ ನವೆಂಬರ್ 24ರಂದು ಸಹಸ್ರಾರು ರೈತರು ಬೃಹತ್ ಮೆರವಣಿಗೆಯಲ್ಲಿ  ಬೆಂಗಳೂರು ಚಲೋ ಕಾರ್ಯಕ್ರಮದಲ್ಲಿ ಹೋಗಿ ಮುಖ್ಯಮಂತ್ರಿ ದೇವರಾಜ ಅರಸು ಹಾಗೂ ರಾಜ್ಯಪಾಲರನ್ನು ಭೇಟಿ ಮಾಡಿದರು. ಎಸ್.ಎಂ. ಕೃಷ್ಣ ಅವರು ಸಚಿವ ಸಂಪುಟ ದಿಂದ ಹೊರಬಂದರು. ಇಂಥ ಸನ್ನಿವೇಶದಲ್ಲಿ ರೂಪುಗೊಂಡ ಎ.ಕೆ.ಚಾರ್ ಸಮಿತಿಯು ಸಮಸ್ಯೆಗಳನ್ನು ಪರಿಶೀಲಿಸಿ ಕೊಟ್ಟ ವರದಿ ಈ ಮೊದಲೇ ಹೇಳಿರುವಂತೆ ಬಂದಿತು. ಇದನ್ನು ಮಂಡ್ಯ ಜಿಲ್ಲಾ ರೈತ ಸಮೂಹವು ಹೇಳಿ ಬರೆಸಿದ ವರದಿ ಎಂದು ಟೀಕಿಸಿತು. ಚಳವಳಿಯನ್ನು ಉಗ್ರವಾಗಿ  ಮುಂದುವರಿಸಿತು. ಕೆ.ವಿ. ಶಂಕರೇಗೌಡರು ಆಮರಣಾಂತ ಉಪವಾಸ ಸತ್ಯಾಗ್ರಹ ನಿರ್ಧಾರ ಮಾಡಿದರು. ಆಗ ಮುಖ್ಯಮಂತ್ರಿ ದೇವರಾಜ ಅರಸು ಅವರು 1977ನೆಯ ಡಿಸೆಂಬರ್ 10ರಂದು ಮಂಡ್ಯ ಜಿಲ್ಲೆಯ ರೈತ ಮುಂದಾಳುಗಳನ್ನು ಸಭೆ ಕರೆದು ಚರ್ಚಿಸಿ ನಂತರ ಸಮಸ್ಯೆ ಪರಿಶೀಲನೆ ಮತ್ತು ಪರಿಹಾರ ಸಂಬಂಧ ಹೆಚ್.ಎಂ. ಚನ್ನಬಸಪ್ಪನವರ ನೇತೃತ್ವದ ಸಮಿತಿಯನ್ನು ನೇಮಿಸಿದರು. ಅದರಿಂದಲೂ ಪ್ರಗತಿ ಕಾಣಲಿಲ್ಲ. ನಂತರ 1978ನೆಯ ಮೇ 5ರಲ್ಲಿ ಐ.ಎಮ್.ಮುಗ್ದಂ ಸಮಿತಿ ನೇಮಕವಾಗಿ 1979ನೆಯ ಜನವರಿ 5ರಲ್ಲಿ ಅದು ತನ್ನ ವರದಿಯನ್ನು ಸಲ್ಲಿಸಿತು. ಆ ಬಗ್ಗೆ ಶಾಸಕರು ಜಿಲ್ಲೆಯ ರೈತ ಪ್ರತಿನಿಧಿಗಳನ್ನು ಕರೆಸಿ ಚರ್ಚಿಸಿ ತಳೆದ ಸರ್ವಸಮ್ಮತ ತೀರ್ಮಾನವೆಂದರೆ ವರುಣಾ ನಾಲೆಯನ್ನು ಕೆ.ಆರ್.ಎಸ್.ನ ಬಲದಂಡೆಯಲ್ಲಿ ಕಟ್ಟಬೇಕು. ವಿ.ಸಿ.ನಾಲಾ ಅಚ್ಚುಕಟ್ಟಿನಲ್ಲಿ 1 ಲಕ್ಷ 91 ಸಾವಿರ ಎಕರೆ ಸಾಗುವಳಿಗೆ ಸರ್ಕಾರ ಸಮ್ಮತಿಸಬೇಕು. ಹಾಗೂ ಆಧುನೀಕರಣಗೊಳಿಸಬೇಕು  ಎಂಬುದಾಗಿ ಸರ್ಕಾರಿ ಆಜ್ಞೆಯೂ ಹೊರಬಿದ್ದಿತು.
ವರುಣಾ ನಾಲಾ ನಿರ್ಮಾಣ ಹಾಗೂ ಚಳವಳಿಯ ಹಿನ್ನೆಲೆ, ಮುನ್ನೆಲೆಗಳನ್ನು ಗಮನಿಸಿದರೆ ಶಾಸನ ಸಭೆಗಳ ನಡವಳಿಕೆಗಳನ್ನು ನೋಡಿದರೆ ಒಂದು ಜಿಲ್ಲೆಯ ರೈತರಿಗೆ ಮೊದಲೊದಗಿದ ಸೌಲಭ್ಯ, ಪ್ರಗತಿ ಕುಂಠಿತವಾಗದೆ ಬೆಳೆಯುತ್ತ ಬರಲೆಂಬ ಆಶಯ, ಇನ್ನೊಂದು ಜಿಲ್ಲೆಯ ರೈತರಿಗೆ ಮೊದಲಿನಿಂದ ವಂಚಿತವಾಗಿದ್ದ ಸೌಲಭ್ಯ ಅವಕಾಶ ಒದಗಿದಾಗ ಪರಿಸ್ಥಿತಿ ಸುಧಾರಿಸಿರುವಾಗ ತಮಗೂ ಒದಗಲಿ ಎಂಬ ಆಕಾಂಕ್ಷೆ ಎರಡೂ ಸಹಜವಾದದ್ದೇ. ರೈತರ ನಡುವೆ ನೀರೊದಗಿಸುವಲ್ಲಿ ಬಾಹ್ಯ ತಿಕ್ಕಾಟಗಳೇ ಕಾಣುತ್ತವೆ. ಆದರೆ ಕಳೆದ 50 ವರ್ಷಗಳ ನಂತರ ಕಾರ್ಯಾರಂಭವಾಗಿ  ತುಸು ಸಮಾಧಾನ ಒದಗಿದರೂ ವರುಣಾ ನಾಲೆಯ ಕೆಲಸ ಸಂಪೂರ್ಣಗೊಳ್ಳದಿರುವಲ್ಲಿ ಅದರ ಪ್ರಸ್ತಾಪ ಜೀವಂತವೇ ಆಗಿದೆ. 1977ರಲ್ಲಿ ಚಳವಳಿಯ ಬಿರುಸು ಒಂದು ಜಿಲ್ಲೆಗೆ ಒತ್ತುಗೊಂಡಿದ್ದರೆ, ಇಂದು ಆ ನಾಲೆಗೆ ನೀರು ಬಿಡುಗಡೆಯ ಸಂಬಂಧಗಳ ಚಳವಳಿಯ ಕಾವು ಪತ್ರಿಕಾ ಹೇಳಿಕೆ ರೈತ ಸಮಾವೇಶ ಇತ್ಯಾದಿಗಳು ಉಭಯ ಜಿಲ್ಲೆಗಳಲ್ಲಿ ಸಮಸಮ ಬಿರುಸುಗೊಂಡಿರುವುದು ಕಾಣುತ್ತದೆ. ಒಂದು ರೀತಿಯಲ್ಲಿ  ಕಾವೇರಿಯ ಉತ್ತರ ದಂಡೆ, ದಕ್ಷಿಣ ದಂಡೆಯ ಉಭಯ ರೈತ ಕಳವಳದ ಚಳವಳಿ ವಿಶೇಷ ಸಂದರ್ಭವೆನಿಸುತ್ತದೆ. ಪ್ರಜ್ಞೆಗಳ ಪಾತಳಿಯಲ್ಲಿರುವ ಆರ್ಥಿಕ ಹಾಗೂ ಆಧುನಿಕ ಸವಲತ್ತುಗಳಿಗೆ ಸಾವಧಾನ ಹೋರಾಟ ವೆನಿಸುವಂತಿವೆ. ರಕ್ತ ಸಂಬಂಧೀ ಬಾಂಧವ್ಯವನು್ನ ಮೀರಿದ ಅಸ್ತಿತ್ವದ ಹೋರಾಟ ಇದು. ಸಾವಧಾನವಿತ್ತೆಂದರೆ ಅದೊಂದು ರೀತಿಯಲ್ಲಿ ರಕ್ತಬಾಂಧವ್ಯದ ಸಾಂಪ್ರದಾಯಿಕ ಸಾಂಸ್ಕೃತಿಕ ಒತ್ತಡದ ಫಲವಾಗಿತ್ತೆನಿಸುತ್ತದೆ. ಇತ್ತ ದರಿ, ಅತ್ತ ಪುಲಿ ಎಂಬ ಸಂದರ್ಭವಾಗಿ ಶಾಸಕರು ಸಾಮರಸ್ಯದ ನೆಲೆಗಾಗಿ ಅರಸಿರುವುದೂ ಗಮನಕ್ಕೆ ಬರುತ್ತದೆ.
ಕ್ರಿ.ಶ. 1976-80ರ ಅವಧಿಯಲ್ಲಿ  ನಡೆದ ಮಲಪ್ರಭಾ ಪೂರ್ವ ಚಳವಳಿಗಳಲ್ಲಿ ಸತ್ಯಾಗ್ರಹ, ಮುಷ್ಕರ ಹಾಗೂ ಹೋರಾಟಗಳು ಜಾಗೃತ ಜಗತ್ತಿನ ನೆಲೆಗಳ ಪೂರ್ವಭಾವಿ ಚಿತ್ರಣವನ್ನು ನೀಡುವಂತಿವೆ. ಹೋರಾಟಗಳಿಗೆ ಹೊಸ ಆಯಾಮಗಳ ಸನ್ನೆಗೋಲಿನಂತೆ ಕಾಣುತ್ತವೆ. ಸಾಗರ ತಾಲೂಕಿನಲ್ಲಿ ಲೆವಿ ಬಲವಂತ ವಸೂಲಿ, ತಿಪಟೂರು, ರೆಗ್ಯುಲೇಟೆಡ್ ಮಾರುಕಟ್ಟೆಗಳಲ್ಲಿ ತೂಕ ಮತ್ತು ಅಳತೆಗಳಲ್ಲಿ ಮೋಸ ಹಾಗೂ ಮುಗ್ಧ ರೈತರಿಗೆ ಹಿಂಸೆ, ಅರಣ್ಯ ಜಮೀನನ್ನು ಸಾಗುವಳಿ ಮಾಡುತ್ತಿರುವ ಭೂಹೀನ ರೈತರಿಗೆ ಸಾಗುವಳಿ ಚೀಟಿ, ಲಂಬಾಣಿ ರೈತರಿಂದ ಮುಖ್ಯಮಂತ್ರಿಗಳಿಗೆ ಸಹಸ್ರಾರು ಮನವಿ, ವಿಧಿಸಿದ ಕಂದಾಯ ಹೆಚ್ಚಳ ಕಡಿತಕ್ಕೆ, ಕೃಷಿ ಕೂಲಿ ವಂಚನೆ, ವಿದ್ಯುತ್ದರದ ಹೆಚ್ಚಳ, ಹತ್ತಿ ಬೀಜದ ಬೆಲೆ ನಿರ್ಧಾರಕ್ಕೆ ವಿಳಂಬ, ಕಬ್ಬು ಕೊಟ್ಟರೂ ಕಾರ್ಖಾನೆಯ ಹಣ ಪಾವತಿಸದಿರುವುದು ಇತ್ಯಾದಿ ಕುರಿತು ರೈತರ ಪ್ರತಿಭಟನೆ ಹೋರಾಟಗಳು ಜರುಗಿದುವು. ಉಭಯ ಸದನಗಳ ಶಾಸಕರು ಈ ಬಗ್ಗೆ ಸರ್ಕಾರದ ಮುಂದೆ ಚರ್ಚೆ ನಡೆಸಿದರು. ಈ ಸಂದರ್ಭಗಳಿಗೆ ಸಾಕ್ಷಿಯಾಗಿ 1977ರ ಘಟಪ್ರಭಾ ಎಡದಂಡೆ ನಾಲಾ ಅಚ್ಚುಕಟ್ಟಿನ ರೈತರು ಹೆಚ್ಚಿನ ನೀರು ಬಿಡುಗಡೆಗೆ ಒತ್ತಾಯಿಸಿ ಮಾಡಿದ ಉಪವಾಸ ಸತ್ಯಾಗ್ರಹ, ವರಲಕ್ಷ್ಮಿ ಹತ್ತಿ ಬೆಲೆ ತಾರತಮ್ಯದ ವಿರುದ್ಧ ವಿಧಾನಸೌಧದ ಮುಂದೆ ರೈತರ ಉಪವಾಸ ಸತ್ಯಾಗ್ರಹ, ಸಾಲ ಸೌಲಭ್ಯಕ್ಕಾಗಿ ತಿಪಟೂರು ತಾಲೂಕಿನ 30 ಹಳ್ಳಿಳ ರೈತರು ಜಾಥಾ ಬಂದು ತಾಲೂಕು ಆಫೀಸಿನ ಮುಂದೆ ಮಾಡಿದ ಸತ್ಯಾಗ್ರಹ ಆಲೂಗಡ್ಡೆ ಬೆಳೆಗಾರರಿಗೆ ಬೆಲೆ ಕುಸಿತದಿಂದ ಆಗಿರುವ ನಷ್ಟ ಸಾಲಕ್ಕೆ ಪರಿಹಾರ ನೀಡಲು ಬೆಂಬಲ ಬೆಲೆ ನೀಡಲು ಶಾಸಕರ ಒತ್ತಾಯ, ಬ್ಯಾಂಕುಗಳು ಅಲ್ಪ ಸಾಲ ವಸೂಲಿಗಾಗಿ ರೈತರ ಮನೆ ಜಪ್ತಿ ಮಾಡುವ ಬಗ್ಗೆ ಶಾಸಕರ ವಿರೋಧ, ಭೂಕಂದಾಯ ಬಾಕಿ ಕೈಬಿಡಬೇಕೆಂದು  ರೋಣ ತಾಲೂಕಿನ ರೈತರ ಉಪವಾಸ ಸತ್ಯಾಗ್ರಹ, 1979ರಲ್ಲಿ ಬಾಗಲಕೋಟೆ ಮುಚಕಂಡಿ ಕೆರೆ ಅಚ್ಚಕಟ್ಟು ಜಮೀನು ಸಾಗುವಳಿದಾರ  ದಲಿತ ರೈತರು ಸ್ವಾಧೀನಾನುಭವ ಹಕ್ಕಿನ ಮಂಜೂರಾತಿ ಬಯಸಿ ಮಾಡಿದ ಉಪವಾಸ ಸತ್ಯಾಗ್ರಹ, ಕೊಡಗು ಜಿಲ್ಲೆ ತಿತಿಮತಿ ಅರಣ್ಯದ ಗೇಣಿ ರೈತರನ್ನು ಒಕ್ಕಲೆಬ್ಬಿಸಿದಾಗ ಮಾಡಿದ ಹೋರಾಟ, 1978-79ರಲ್ಲಿ ಭೂಮಿಯ ಸ್ವಾಧೀನಾನುಭವಕ್ಕೆ  ಹಳಿಯಾಳ ತಾಲೂಕು ರೈತರ ಚಳವಳಿ (1979) ಕೃಷಿ ಕಾರ್ಮಿಕರಾಗಿ ಕನಿಷ್ಠ ಕೂಲಿ, ಹೆರಿಗೆ ಭತ್ಯೆ ಕೇಳಿದಾಗ ಪೊಲೀಸರಿಂದ ಬಂಧನಕ್ಕೆ ಬಳಗಾದ ತಾತಗುಣಿ ಎಸ್ಟೇಟ್ನ ದಲಿತ ಕೃಷಿ ಕಾರ್ಮಿಕರ ಹೋರಾಟ (1978-79) ಹಾಗೂ ವಿಧಾನಸಭಾಧಿವೇಶನದಲ್ಲಿ ಆ ಕುರಿತು ನಡೆದ ಚರ್ಚೆ, ಬಳ್ಳೊಳ್ಳಿ ಕ್ಷೇತ್ರದ 90 ಹಳ್ಳಿಗಳಲ್ಲಿ ವಿದ್ಯುತ್ ಕೊರತೆಯಿಂದಾಗಿ ಆದ ಬೆಳೆ ನಷ್ಟ. ಆ ಬಗ್ಗೆ 10 ಸಾವಿರ ರೈತರು  ಜಿಲ್ಲಾಧಿಕಾರಿಗಳ ಕಛೇರಿ, ಕೆ.ಇ.ಬಿ. ಅಭಿಯಂತರ ಕಛೇರಿ ಎದುರು ಮಾಡಿದ ಉಪವಾಸ ಸತ್ಯಾಗ್ರಹ (1980) ಇತ್ಯಾದಿಗಳು ರೈತಸಂಘದ ಪುನರುಜ್ಜೀವನಕ್ಕೆ ಹಾಗೂ ಮಲಪ್ರಭಾ ರೈತ ಚಳವಳಿಯ ಸ್ಫೋಟಕ್ಕೆ ಪೂರ್ವಭಾವಿ ಜಾಗೃತಿಯ ಸನ್ನೆಗೋಲುಗಳಾದುವು ಎಂದೇ ಹೇಳಬೇಕಾಗುತ್ತದೆ. ರೈತರ, ಕೃಷಿ ಕಾರ್ಮಿಕರ ಹೋರಾಟದ ನೆಲೆಗಳು ಮನೋವೈಜ್ಞಾನಿಕ ಸೂಕ್ಷ್ಮಗಳನ್ನು ಒಳಗೊಂಡು ವೈಜ್ಞಾನಿಕ ಅಂಗಳದಲ್ಲಿ ವಿಕಸಿಸಿರುವುದೂ ಇಲ್ಲೆಲ್ಲ ಕಾಣಬರುತ್ತದೆ.
ಮಲಪ್ರಭಾ ರೈತರ ಹೋರಾಟ (1980)
ಹಿನ್ನೆಲೆ : ಮಲಪ್ರಭೆ ಬೆಳಗಾವಿ ಜಿಲ್ಲೆಯ ಖಾನಾಪುರ ತಾಲೂಕಿನಲ್ಲಿ ಹುಟ್ಟುತ್ತದೆ. ಸವದತ್ತಿ, ರಾಮದುರ್ಗ, ನರಗುಂದ ತಾಲೂಕುಗಳಲ್ಲಿ ಹರಿದು ಬಿಜಾಪುರ ಜಿಲ್ಲೆ ಹುನಗುಂದ ತಾಲೂಕಿನ ಕೂಡಲಸಂಗಮದಲ್ಲಿ ಕೃಷ್ಣಾ ನದಿಗೆ ಸೇರುತ್ತದೆ. ಮಲಪ್ರಭಾ ಜಲಾಶಯ ಯೋಜನೆಗೆ 1960ರಲ್ಲಿಯೇ ಶಂಕುಸ್ಥಾಪನೆ ಆಗಿ ನಿರ್ಮಾಣ ಆರಂಭವಾದರೂ 1967ರವರೆಗೂ ನಿಧಾನಗತಿಯಲ್ಲಿ ಕಾರ್ಯಸಾಗಿ ಬಂದಿತ್ತು. ಈ ಪ್ರದೇಶ ನಿರಂತರ ಮಳೆ ಅಭಾವದ ಬರಪೀಡಿತ ಪ್ರದೇಶವಾಗಿತ್ತು. ರೈತರು ಸಾಂಪ್ರದಾಯಿಕವಾಗಿ ಜೋಳ ಅಥವಾ ಹತ್ತಿ ಅಥವಾ ಅವೆರಡರ ಮಿಶ್ರ ಬೆಳೆಯನ್ನು ಸ್ವಂತ ಸಂಪನ್ಮೂಲ ಬಳಸಿ ಪಡೆಯುತ್ತಿದ್ದರು. ಕಪ್ಪು ಮಣ್ಣಿನ ಪ್ರದೇಶವಾಗಿ ವಿಸ್ತಾರವಾದ ಹಿಡುವಳಿಯಾಗಿತ್ತು. 30 ಕೋಟಿ ರೂ. ಯೋಜನೆ ಎಂದು ಶುರುವಾಗಿ 1980ರ ವೇಳೆಗೆ 163ಕೋಟಿ ರೂ. ಖರ್ಚು ಮಾಡಿದ ಮೇಲೂ ನರಗುಂದ, ನವಲಗುಂದ, ಸವದತ್ತಿ ಮತ್ತು ರಾಮದುರ್ಗ ತಾಲೂಕಿನ ಕೆಲವು ಹಳ್ಳಿಗಳಿಗೆ ಮಾತ್ರ ನೀರು ಒದಗಿತ್ತು. ಯೋಜನೆ ಅಪೂರ್ಣವೆನಿಸಿತ್ತು. ಈ ಕಪ್ಪು ಭೂಮಿಯು ನೀರು ಬಸಿಯುವ ಗುಣ ಹೊಂದಿರಲಿಲ್ಲ. ಉಪಕಾಲುವೆ, ಚಿಟು ಕಾಲುವೆಗಳಲ್ಲಿ  ನೀರು ಹಾಯಲಿಲ್ಲ. ಹರಿದ ನೀರು ಎಲ್ಲೋ ಹೋಗಿ ಮಡುವಾಗಿ ನಿಂತು ಭೂಮಿ ಕ್ಷಾರಗೊಂಡಿತು. ಬೆಳೆ ವಿಫಲವಾಯಿತು. ಕೆಲೊವೇಳೆ ಮನಸ್ವಿ ನೀರು ಬಿಡುಗಡೆಗೊಂಡು ಭೂ ಫಲವತ್ತಿನ ಮೇಲ್ಮಣ್ಣು ಕೊಚ್ಚಿಹೋಗಿ ತಗ್ಗುಗಳು ಉಂಟಾಗಿದ್ದುವು. ಈ ಪ್ರದೇಶಕ್ಕೆ ಅಪರಿಚಿತವಾಗಿದ್ದ ಪಾರ್ಥೇನಿಯಂ ಕಳೆ ಬೆಳೆದು ರೈತರಿಗೆ ಸಮಸ್ಯೆ ಆಗಿತ್ತು.  ಸರ್ಕಾರ ಈ ಬಗ್ಗೆ ಗಮನ ಹರಿಸಲಿಲ್ಲ. 1976ರಲ್ಲಿ ನೀರು ಬಂದರೂ ಪೂರ್ವಾನ್ವಯವಾಗಿ 1974ರಿಂದಲೇ ಸರ್ಕಾರವು ರೈತರ ಮೇಲೆ ಕರಭಾರವನ್ನು ಹೊರಿಸಿತ್ತು. ಭ್ರಷ್ಟಾಚಾರ ಅಧಿಕಾರಿಗಳ ದರ್ಪ ರೈತರನ್ನು ಕೆರಳಿಸತೊಡಗಿತ್ತು. ವಾಣಿಜ್ಯ ಬೆಳೆಯ ಆರ್ಥಿಕ ಲಾಭದತ್ತ ರೈತರ ಗಮನ ಹರಿಯಲು ವರಲಕ್ಷ್ಮಿ ಹತ್ತಿ, ಹೈಬ್ರಿಡ್ ಜೋಳ ನೆಲಗಡಲೆಯನ್ನು ಬೆಳೆಯಲಾರಂಭಿಸಿದರು. ಮಾರುಕಟ್ಟೆಯಿಂದ ಕೊಂಡ ಕ್ರಿಮಿನಾಶಕ ರಸಗೊಬ್ಬರ ಹಾಗೂ ಅದರ ಬಳಕೆಯ ವಿಧಾನದ ಅವಜ್ಞೆ, ಕೊಂಡ ಬೀಜಗಳ ವಿಫಲತೆ ಇವೆಲ್ಲ ರೈತರಿಗೆ ಸಂಕಷ್ಟಗಳನ್ನೊಡ್ಡಿತು. 1974-75ರಲ್ಲಿ ವರಲಕ್ಷ್ಮಿ ಹತ್ತಿಗೆ ದೊರಕಿದ ಭಾರಿ ಬೆಲೆಯಿಂದಾಗಿ ಅದು ಜನಪ್ರಿಯಗೊಂಡು ರೈತರೂ ಸಾಲ ಮಾಡಿ ಆ ಹತ್ತಿ ಬೆಳೆಯ ತೊಡಗಿದರು. ಸರ್ಕಾರವೂ ಅದನ್ನು ಉತ್ತೇಜಿಸಿತು. ಆದರೆ ಮುಂದೆ ರಸಗೊಬ್ಬರ, ಕ್ರಿಮಿನಾಶಕ, ಬಿತ್ತನೆ ಬೀಜ ಇತ್ಯಾದಿಗಳ ಬೆಲೆ ಏರಿ, ಬ್ಯಾಂಕ್ ಸಾಲವೂ ತಪ್ಪಿ ಖರ್ಚು ಹೆಚ್ಚಿತು. ನೀರಿನ ಕರ ಅಭಿವೃದ್ದಿ ಕರ ಮನ್ನಾಮಾಡಿ ಸ್ವಾಧೀನ ಮಾಡಿಕೊಂಡ ಭೂಮಿಗೆ ಪರಿಹಾರ ಕೇಳಿಕೊಂಡ ರೈತರ ಮನವಿಗೆ ಸರ್ಕಾರ ಸ್ಪಂದಿಸಲಿಲ್ಲ. 1978-80ರಲ್ಲಿ ಹತ್ತಿ ಬೆಲೆ ಅರ್ಧಕ್ಕರ್ಧ ಕುಸಿದು ರೈತರು ಕಂಗಾಲಾದರು. ಶೇಕಡ 71 ಭಾಗದಷ್ಟು ಜನ ಸಾಲಗಾರರಾಗಿ ದಿವಾಳಿಯೇಳುವಂತಾಯಿತು. ಹಿಡುವಳಿಯ ಸಣ್ಣ ಭಾಗಕ್ಕೆ  ನೀರು ಬಂದರೂ ಇಡೀ ಹಿಡುವಳಿಯ ಮೇಲೆ ಲೆವಿ ಹಾಕಲಾಗಿತ್ತು. ಎಸ್. ಆರ್. ಬೊಮ್ಮಾಯಿ ನೇತೃತ್ವದ ಪರಿಶೀಲನಾ ಸಮಿತಿಯೂ ರೈತರ ಆರೋಪಗಳಲ್ಲಿ ಸತ್ಯಾಂಶವಿದೆ ಎಂದಿತು. ರೈತರ ಅಸಮಾಧಾನ ಹೇಗಿತ್ತೆಂದರೆ ನೀರು ಕೊಟ್ಟಿರಲಿ, ಬಿಟ್ಟಿರಲಿ ಲೇವಿ ಕೊಡುವುದಿಲ್ಲ ಎನ್ನುವಷ್ಟು ಮಟ್ಟಿಗೆ  ವಿರೋಧ ಬೆಳೆದಂತಾಗಿತ್ತು. ಏರಿಸಿದ್ದ ನೀರಿನ ದರದಲ್ಲಿ ಸರ್ಕಾರ ರಿಯಾಯಿತಿ ತೋರಿದರೂ ರೈತರಿಗೆ ನಂಬುಗೆ ಬರಲಿಲ್ಲ. ಈ ರೈತರ ಸಮಸ್ಯೆಗಳ ಬಗ್ಗೆ ರಾಜ್ಯ, ರಾಷ್ಟ್ರೀಯ ನಾಯಕರಾಗಲಿ ಸುದ್ದಿ ಮಾಧ್ಯಮಗಳಾಗಲಿ, ಆಸಕ್ತಿ ತೋರಿಸಿರಲಿಲ್ಲ. ಆಧಿಕಾರ ವರ್ಗವಂತು ನಿರ್ಲಕ್ಷ್ಯ, ಒರಟು ವರ್ತನೆ ತೋರಿತು. ರೈತರು ಅಂತೇ ಸಂಘಟನೆಗೆ ತೊಡಗಿದರು. 1980ರಲ್ಲಿ ಪಕ್ಷಾತೀತ ಸಂಸ್ಥೆಯಾಗಿ ಮಲಪ್ರಭಾ ನೀರಾವರಿ ಪ್ರದೇಶ ರೈತರ ಸಮನ್ವಯ ಸಮಿತಿಯು ಅಸ್ತಿತ್ವಕ್ಕೆ ಬಂದಿತ್ತು. ಹೋರಾಟಕ್ಕೆ ಅಣಿಯಾಯಿತು. ನರಗುಂದಕ್ಕೆ ಮುಖ್ಯಮಂತ್ರಿ ಗುಂಡೂರಾಯರು 14.4.1980ರಲ್ಲಿ  ಬಂದಾಗ ಸಮಿತಿ ರೈತರ ಸಮಸ್ಯೆಗಳ ಕುರಿತು ಮನವಿ ಅರ್ಪಿಸಿದರೂ ಅದೆಲ್ಲ ರಾಜಕಾರಣವೆಂದು ಆರೋಪಿಸಿ ನಿರ್ಲಕ್ಷಿಸಲಾಯಿತು. ಮಲಪ್ರಭ ರೈತರ  ಕುರಿತು ಯಾವ ಸುದ್ದಿಗಳೂ ರಾಷ್ಟ್ರದ ಯಾವುದೇ ಪತ್ರಿಕೆಗಳಲ್ಲಿ ಸ್ಥಾನ ಪಡೆಯಲಿಲ್ಲ. ಯಾವಾಗ ಪ್ರಜಾವಾಣಿ, ಸಂಯುಕ್ತ ಕರ್ನಾಟಕ, ಕನ್ನಡ ಪ್ರಭ ಪತ್ರಿಕೆಗಳು ಅಗ್ನಿಗೆ ಆಹುತಿಯಾಗ ತೊಡಗಿದುವೋ ಆಗ ಅವು ಎಚ್ಚೆತ್ತು ರೈತರ ಸಂಕಷ್ಟಗಳ ಕುರಿತು ಪ್ರಕಟಿಸಲಾರಂಭಿಸಿದುವು. ರೈತರ ಸತ್ಯಾಗ್ರಹ, ಅರೆ ಬೆತ್ತಲೆ ಮೆರವಣಿಗೆ, ಮಳೆಯಲ್ಲಿ ಬಾರುಕೋಲು ಚಳವಳಿಗಳು ಎಲ್ಲರ ಗಮನಕ್ಕೆ ಬಂದರೂ ಸರ್ಕಾರ ಸಮಸ್ಯೆಗೆ ಪರಿಹಾರ ನೀಡಲಿಲ್ಲ. ಕೊನೆಗೆ ರೈತ ಮುಖಂಡರು ಕರ ನಿರಾಕರಣೆಗೆ ಕರೆ ಕೊಡಲು ತೀರ್ಮಾನಿಸಿದರು. 10 ಸಾವಿರ ರೈತರ ಬೃಹತ್ ಮೆರವಣಿಗೆ 30.6.1980ರಂದು ನರಗುಂದದಲ್ಲಿ ನಡೆಯಿತು. ನರಗುಂದ, ರೋಣ, ಸವದತ್ತಿ, ನವಲಗುಂದ, ರಾಮದುರ್ಗ ತಾಲೂಕು ರೈತರೆಲ್ಲ ಸೇರಿದ ಸಮಿತಿ ಯೊಂದು ರೂಪುಗೊಂಡು 13 ಹಕ್ಕೊತ್ತಾಯಗಳನ್ನು ಮುಂದಿಟ್ಟಿತು. ಮುಖ್ಯವಾಗಿ ನಾಲೆ ಮತ್ತು  ಕಾಲುವೆಗಳ ರಿಪೇರಿ, ಜಮೀನು ಸಮತಟ್ಟು ಮಾಡುವಿಕೆ, ಪಾರ್ಥೇನಿಯಂ ನಿರ್ಮೂಲನ, ಬೆಳೆ ವಿಮಾ ಯೋಜನೆ ಜಾರಿ,  ವರಲಕ್ಷ್ಮಿ ಹತ್ತಿಗೆ ಕ್ವಿಂಟಾಲಿಗೆ ಕನಿಷ್ಠ 600-800 ರೂ. ಬೆಲೆ ನೀಡಿಕೆ, ಅಗತ್ಯ ಕೃಷಿ ಪರಿಕರಗಳಿಗೆ ರಿಯಾಯಿತಿ ಹಾಗೂ ಸಬ್ಸಿಡಿ ನೀಡಿಕೆ, ಅಭಿವೃದ್ದಿ ಕರ ರದ್ದಿಯಾತಿ ಇತ್ಯಾದಿಗಳು ಹಕ್ಕೊತ್ತಾಯದ ಕರಪತ್ರದಲ್ಲಿ ಮಂಡಿತವಾಗಿದ್ದುವು. ಇವನ್ನೆಲ್ಲ ರೈತರು ಸರ್ಕಾರಿ ಅಧಿಕಾರಿಗಳಿಗೆ ಕೊಟ್ಟು ನರಗುಂದದಲ್ಲಿ ಸತ್ಯಾಗ್ರಹ ಆರಂಭಿಸಿದರು. ಹುಬ್ಬಳ್ಳಿಯಲ್ಲಿ ಪತ್ರಿಕಾಗೋಷ್ಠಿ ಕರೆದು ಈ ಬಗೆಗೆಲ್ಲ ಸಾರ್ವಜನಿಕರ ಗಮನಕ್ಕೆ ಬರುವಂತೆ ಮಾಡಿದರು. ನರಗುಂದದಲ್ಲಿ ಜೂನ್ 30ರಂದು 10 ಸಾವಿರ ರೈತರ ಮೆರವಣಿಗೆ ನಡೆಯಿತು. ನರಗುಂದ, ನವಲುಗುಂದ, ಸವದತ್ತಿ ಬಂದ್ ಆಚರಣೆಗೆ 21.7.1980ರಂದು ಕರೆ ಇತ್ತಂತೆ, ರೈತರು ಎತ್ತಿನ ಬಂಡಿ, ಟ್ರಾಕ್ಟರ್ ಹಾಗೂ ಕಾಲುನಡಿಗೆಯಲ್ಲಿ  ಬಂದು ಈ ತಾಲೂಕುಗಳಲ್ಲಿ ಸೇರಿದರು. ಸವದತ್ತಿಯ ಹಾಗೂ ನವಲುಗುಂದದ ತಹಸೀಲ್ದಾರರು ರೈತರ ಮನವಿಗೆ ಸ್ಪಂದಿಸಿ ಕಛೇರಿ ಮುಚ್ಚಿ ಅವರ ಸಭೆ ನಡೆಯಲು ಅವಕಾಶ ನೀಡಿದರು. ಆದರೆ ನವಲುಗುಂದದಲ್ಲಿ ಕಿಡಿಗೇಡಿಗಳು ಹರಡಿದ ಸುದ್ದಿಯಿಂದಾಗಿ ರೈತರ ರೋಷ ಉಕ್ಕಿ ನೀರಾವರಿ ಇಲಾಖಾ ಕಛೇರಿಯನ್ನು ಹಾಳುಗೆಡವಿದರು. ಪೊಲೀಸರು ನಿಯಂತ್ರಣಕ್ಕಾಗಿ ಗುಂಡು ಹಾರಿಸಲು ತರುಣನೊಬ್ಬ ಆಹುತಿಯಾದ. ಅದೇ ದಿನ ನರಗುಂದದಲ್ಲಿ ಅಮಲ್ದಾರರು ಬಾಗಿಲಲ್ಲಿ ಅಡ್ಡ ಮಲಗಿದ್ದ ರೈತರನ್ನು ತುಳಿದುಕೊಂಡು ಹೋದಾಗ ರೊಚ್ಚಿಗೆದ್ದ ರೈತರು ಕಛೇರಿಗೆ ನುಗ್ಗಲೆಳಸಿದರು. ಆಗ ಸಬ್ಇನ್ಸ್ಪೆಕ್ಟರ್ ಗುಂಡು ಹಾರಿಸಲಾಗಿ ತರುಣ ರೈತ ಬಲಿಯಾದ. ರೈತರು ಆ ಸಬ್ಇನ್ಸ್ಪೆಕ್ಟರ್ನನ್ನು ಅಟ್ಟಿಸಿಕೊಂಡು ಹೋಗಿ ಕೊಂದುಬಿಟ್ಟರು. ಇನ್ನೊಬ್ಬ ಪೋಲಿಸನೂ ಬಲಿಯಾದ. ಅಮಲ್ದಾರರಿಗೂ ಏಟುಗಳು ಬಿದ್ದುವು, ನಂತರ ರೈತರು ಹಳ್ಳಿಗಳಿಗೆ ಹಿಂದಿರುಗಿದರು. ನರಗುಂದ, ನವಲುಗುಂದಗಳಲ್ಲಿ ಕರ್ಫ್ಯೂ ಜಾರಿಯಾಯಿತು. ಈ ಘಟನೆಗಳಿಂದ ದಿಗ್ಭ್ರಮೆಗೊಂಡ ಮುಖ್ಯಮಂತ್ರಿಗಳು 1980ನೆಯ ಜುಲೈ 23ರಂದು ಸ್ಥಳಕ್ಕೆ ಬಂದು ಕೆಂಪೇಗೌಡ ಏಕಸದಸ್ಯ ವಿಚಾರಣಾ ಆಯೋಗವನ್ನು ನೇಮಿಸಿದರು. 1980ನೆಯ ಜುಲೈ 30ರಂದು 85 ಕೋಟಿಗಳಷ್ಟು ರಿಯಾಯಿತಿಯನ್ನು ರೈತರಿಗೆ ಮೀಸಲಿಟ್ಟು ಘೋಷಿಸಲಾಯಿತು. ನಂತರ ಬೊಮ್ಮಾಯಿ (ವಿರೋಧ ಪಕ್ಷದ ನಾಯಕ) ಹಾಗು ಕೃಷಿ ಕಂದಾಯ ಸಚಿವ ಬಂಗಾರಪ್ಪನವರ ನೇತೃತ್ವದ ಸಮಿತಿಗಳನ್ನು ನೇಮಿಸಿತು. ಇವುಗಳ ಮಧ್ಯಂತರ ವರದಿಗನುಸಾರವಾಗಿ ರೈತರಿಗೆ ಸರ್ಕಾರವು ಕಾಲುವೆ ರಿಪೇರಿ, ನೀರಿನ ಕರ ವಸೂಲಿ ಮುಂದೂಡಿಕೆ, ವಿದ್ಯುತ್ದರ ಇಳಿಕೆ, ತಕಾವಿ ಸಾಲದ ರದ್ದು ಪರಿಹಾರಗಳನ್ನು ನೀಡಿತು.17
ಕರ್ನಾಟಕ ರೈತ ವಲಯ ಹಾಗೂ ರಾಜಕೀಯ ವಲಯದಲ್ಲಿ ಈ ಚಳವಳಿ ಬಹಳ ಪ್ರಭಾವಿ ಪರಿಣಾಮವನ್ನು ಉಂಟುಮಾಡಿತು. ರೈತರ ಬೇಡಿಕೆಗಳಿಗೆ ಕರ್ನಾಟಕದ ವಿವಿಧ ಭಾಗಗಳಲ್ಲಿ ಬೃಹತ್ ರೈತ ಸಮಾವೇಶ, ಸಭೆ, ಮೆರವಣಿಗೆ, ಗೋಲಿಬಾರ್ಗೆ ಕಾರಣವಾಗುವಂಥ ಬಂದ್ಗಳು ನಡೆದುವು. ಕರ್ನಾಟಕ ರಾಜ್ಯ ರೈತ ಸಂಘ ಈ ಸಮಯದಲ್ಲಿ ತನ್ನ ಪ್ರಚಂಡ ಸಂಘಟನೆ ಹಾಗೂ ಹೋರಾಟದ ಮೌಲ್ಯವನ್ನೂ ಪ್ರಸ್ತುತಗೊಳಿಸಿತು. ವಿಧಾನಸಭಾ ನಡವಳಿಕೆಗಳಲ್ಲಿ (22.7.1980)18
ಮಲಪ್ರಭಾ ರೈತ ಚಳವಳಿ ಸಂಬಂಧದಲ್ಲಿ  ನಡೆದ ಗೋಲಿಬಾರ್, ರೈತರ ಬೇಡಿಕೆಗಳು, ಅಧಿಕಾರಿಗಳ ವರ್ತನೆಗಳು, ನ್ಯಾಯಾಂಗ ತನಿಖೆ ವಿಷಯ, ಬೆಳೆದ ಬೆಳೆಗೆ ಬೇಕಾದ ಯೋಗ್ಯ ಬೆಲೆ, ಅಭಿವೃದ್ದಿಕರ, ರೈತರ ಉಪವಾಸ ಸತ್ಯಾಗ್ರಹ, ಬಲವಂತ ಕರವಸೂಲಿ, ಧಾರವಾಡ, ಗದಗ, ಬೀದರ್ ಮುಂತಾದ ಕಡೆ ನಡೆದ ರೈತರ ಚಳವಳಿ ಲಾಠಿ ಚಾರ್ಜು, ಸವಳು ಭೂಮಿಯಲ್ಲಿ ಪೂರ್ತಿಯಾಗಿ ತೆರಿಗೆ ವಸೂಲಿ ರೈತರ ಈ ಸಂಘಟಿತ ಚಳವಳಿಯಲ್ಲಿ ರೈತರು ಬಳಕೆದಾರರು ಕಾರ್ಮಿಕ ವರ್ಗದವರು, ಬಡವರು ಮುಂತಾದವರೆಲ್ಲ ಸೇರಿ ಯಾವ ರಾಜಕಾರಣವೂ ಸೇರದೆ ಏಕಾಏಕಿ ಇಂಥ ಜನ ಬೇಸತ್ತು ಚಳವಳಿ ಪ್ರಾರಂಭ ಮಾಡಿದುದು ಸಂತೋಷದ ವಿಷಯ”
ಎಂದಿರುವ ಮಾತು ವಿರೋಧ ಪಕ್ಷದ ಸದಸ್ಯರು ಮಾಡಿದ ಧರಣಿ, ಮುಷ್ಕರ, ರೈತರು ಮತ್ತು ಬಳಕೆದಾರರನ್ನು ರಾಜಕೀಯ ಪಕ್ಷಗಳವರು ನಿರ್ಲಕ್ಷಿಸಿದ ಕಾರಣ ಅವರೇ ತಮ್ಮ ಸಮಸ್ಯೆಗಳನ್ನು ತಾವೇ ಎತ್ತಿಕೊಂಡಿರುವ ವಿಷಯ, ಸರ್ಕಾರ ಘೋಷಿಸಿದ ರಿಯಾಯಿತಿಗಳು, ಕೆಂಪೇಗೌಡ ಆಯೋಗದ ವರದಿ, ಕರ್ತವ್ಯ ಲೋಪ ಮಾಡಿದ ಅಧಿಕಾರಿಗಳ ಮೇಲೆ ಕ್ರಮ ಇತ್ಯಾದಿ ವಿಷಯಗಳ ಮೇಲೆ ಶಾಸಕರು ಚರ್ಚೆ ನಡೆಸಿ ಪರಿಹಾರೋಪಾಯಗಳನ್ನು ಸೂಚಿಸಿದ್ದು ಕಂಡುಬರುತ್ತದೆ.
ಮಲಪ್ರಭಾ ರೈತರ ಹೋರಾಟವು ಮೊದಲಿಗೆ ಪ್ರಾದೇಶಿಕವಾಗಿ ರೂಪುಗೊಂಡರೂ ಸುತ್ತಲ ಪ್ರದೇಶದ ರೈತರ ಸಮಸ್ಯೆಗಳೂ ಸಮಸ್ಪಂದಿಯಾಗಿ ಕೂಡಿ ವ್ಯಾಪಕತೆ ಪಡೆಯಿತು. ಕಪ್ಪು ಮಣ್ಣಿನ ಪ್ರದೇಶದ ಬಡ ಕೃಷಿ ಜೀವಿಗಳ ನೋವು, ಸರ್ಕಾರಿ ಅಧಿಕಾರಿಗಳ, ಸುದ್ದಿ ಮಾಧ್ಯಮಗಳ, ರಾಜಕೀಯ ಪಕ್ಷಗಳ ನಿರ್ಲಕ್ಷ್ಯಕ್ಕೆ ಜಡತ್ವಕ್ಕೆ ಕೊಟ್ಟ ಛಡಿ ಏಟು. ಇದು ಇಡೀ ಕರ್ನಾಟಕ ರೈತ ಚಳವಳಿಯ ಮೇಲೆ ಪ್ರಭಾವ ಬೀರಿತು, ಅನುರಣನ ಚಳವಳಿ ಗಳನ್ನು ಸೃಷ್ಟಿಸಿತು. ಈ ರೈತರ ಬೇಡಿಕೆಗಳೆಲ್ಲ ಮೇಲ್ವರ್ಗದ ರೈತರ ಬೇಡಿಕೆಗಳು. ಕೃಷಿ ಕೂಲಿಗಳಿಗಾಗಿ ಏನೂ ಕೇಳಿಲ್ಲ ಅಂತಾಗಿ ಉಳ್ಳ ರೈತರ ಚಳವಳಿ ಎನ್ನುವುದುಂಟು. ಆದರೆ ಈ ಮಾತು ಮುಂದೆ ಜಾಗೃತಿಗೊಂಡ ರೈತ ಸಂಘದ 19 ಬೇಡಿಕೆಗಳ ವಿಷಯ ಕುರಿತು ಒಂದು ಅಭಿಪ್ರಾಯವೇ ವಿನಾ, ಮಲಪ್ರಭಾ ರೈತ ಹೋರಾಟಕ್ಕೆ ಅಷ್ಟಾಗಿ ಅನ್ವಯವೆನಿ ಸುವುದಿಲ್ಲ. ಚಳವಳಿಗೆ ಬಂದ ಎಲ್ಲರೂ ಟ್ರಾಕ್ಟರು, ಕಾರುಗಳಲ್ಲಿ ಬಂದವರಲ್ಲ. ಎತ್ತಿನ ಬಂಡಿ, ಕಾಲುನಡಿಗೆಯಲ್ಲಿ ಬಂದ ಸಾಮಾನ್ಯ ರೈತರೇ ಹೆಚ್ಚಿಗಿದ್ದರು ಎಂಬುದನ್ನು ಗಮನಿಸಬೇಕು. ಇದು ನಿಜವಾದ ಸಾಮಾನ್ಯ ರೈತರ ಹೋರಾಟ.
ವಿಧಾನಸಭಾ ಅಧಿವೇಶನಗಳ ಚರ್ಚೆಗಳನ್ನು ಧರಣಿ, ಮುಷ್ಕರಗಳನ್ನು ಗಮನಿಸಿದರೆ ಪಕ್ಷ ರಾಜಕೀಯ ಬಿಟ್ಟು ರೈತರ ಮಕ್ಕಳಂತೆ ಸರ್ಕಾರದ ಅಧಿಕೃತ ಭವನದೊಳಗೇ ನ್ಯಾಯ ಪರಿಹಾರಕ್ಕೆ ಹೋರಾಡಿದ್ದರೆನಿಸುತ್ತದೆ. ಸುದ್ದಿ ಮಾಧ್ಯಮಗಳು ತಡವಾಗಿಯಾದರೂ ಎಚ್ಚೆತ್ತು ಟೀಕೆ, ಟಿಪ್ಪಣಿ, ಸಲಹೆಗಳ ಮೂಲಕ ರೈತರ ಸಮಸ್ಯೆಗಳನ್ನು ಸಾರ್ವಜನಿಕರಿಗೆ ಅರ್ಥೈಸಿಕೊಟ್ಟವು. ಈ ಹೋರಾಟ ಕರ್ನಾಟಕದ ರೈತ ಹೋರಾಟಗಳಿಗೆ ಹೊಸ ದನಿಯೊಂದನ್ನು ಕೊಟ್ಟು ಐತಿಹಾಸಿಕ ಹಿರಿಮೆಯನ್ನು ಪಡೆಯಿತು.
ಗಂಗಾವತಿ-ಮುದ್ದೇಬಿಹಾಳ ರೈತ ಚಳವಳಿ ಹಾಗೂ ಗೋಲಿಬಾರ್ 1980ರಲ್ಲಿ ಮಲಪ್ರಭಾ ಚಳವಳಿಯ ಸಮಯದಲ್ಲಿಯೇ ನಡೆಯಿತು. ಬೆಲೆ ಏರಿಕೆ ಬಿಸಿ ತಾಗಿದ ರೈತರು ಮತ್ತು ಗ್ರಾಹಕರು ಕೂಡಿ ನಡೆಸಿದ ಚಳವಳಿ ಇದು. ರೈತರಿಗೆ ಪೆಟ್ರೋಲ್ ಲಭ್ಯತೆಯ ಸಂಕಷ್ಟಗಳು, ಬೆಳೆಗಳಿಗೆ ಅನಿಶ್ಚಿತ ಬೆಲೆಗಳು, ವ್ಯಾಪಾರಿಗಳ ಮೋಸ, ಬ್ಯಾಂಕಿನ ಸಾಲದ ತಕರಾರು ಇವೆಲ್ಲದರ ಗೋಜಲಿನಲ್ಲಿ ಬೆಲೆ ಏರಿಕೆಯೊಂದು ನೆಪವಾಗಿ ಈ ರೈತ ಚಳವಳಿಗೊಂದು ರೂಪ ಸಿಕ್ಕಿತು. ಈ ಸಂಬಂಧದಲ್ಲಿ ಆದ ಗೋಲಿಬಾರ್ ಬಂದ್ ಮೆರವಣಿಗೆ ಚಳವಳಿ ಕುರಿತೆಲ್ಲ 28.7.1980ರ ವಿಧಾನ ಸಭಾಧಿವೇಶನದಲ್ಲಿ19 ಹಾಗೂ ವಿಧಾನ ಪರಿಷತ್ತಿನ ಕಾರ್ಯಕಲಾಪಗಳಲ್ಲಿ ನಿಲುವಳಿ ಸೂಚನೆ ಚರ್ಚೆಗಳಾದವು. ಕರ್ನಾಟಕದ ಉದ್ದಗಲಕ್ಕೂ ರೈತ ಚಳವಳಿ ಹಬ್ಬಿದ ಬಗ್ಗೆ ಪೊಲೀಸ್ ಅತ್ಯಾಚಾರಗಳ ಬಗ್ಗೆ ಹಾಗೂ ಮಲಪ್ರಭಾ ನೀರಾವರಿ ರೈತರ ಸಮಸ್ಯೆಗಳ ಕುರಿತು ವಿಶ್ಲೇಷಿಸಿದ್ದಾರೆ. ನಲುಗಿ ಹೋಗಿದ್ದ ರೈತ ಮಲಪ್ರಭಾ ರೈತ ಹೋರಾಟದ ನಂತರ ಸಂಘಟಿತನಾದ, ಸ್ವಾಭಿಮಾನ ತೋರಿದ. ಇದರ ಫಲವಾಗಿ ಶಿವಮೊಗ್ಗ, ಬಿಜಾಪುರ, ಬಳ್ಳಾರಿ, ಬೆಳಗಾವಿ ಇತ್ಯಾದಿ ಕಡೆ ಕಬ್ಬು ಬೆಳೆಗಾರರ ಚಳವಳಿಗಳು ಜಾಗೃತಗೊಂಡವು. ರೈತ ಸಂಘಟನೆಗೆ ತಾತ್ವಿಕ ಅಸ್ತಿಭಾರವೂ ಒದಗಿತು.20 ರೈತ ಸಮ್ಮೇಳನಗಳು ನಡೆದವು. ರೈತ ಸಂಘ ತನ್ನ 19 ಹಕ್ಕೊತ್ತಾಯಗಳನ್ನು ಮುಖ್ಯಮಂತ್ರಿಗಳ ಮುಂದಿಟ್ಟಿತು. ಈ ಬೇಡಿಕೆಗಳು ರೈತ ಸಮುದಾಯದ ಎಲ್ಲ ವರ್ಗಗಳನ್ನು ಗಮನದಲ್ಲಿಟ್ಟುಕೊಂಡು ರೂಪುಗೊಂಡಿದ್ದುವು. 12.12.80ರಂದು ಪ್ರಗತಿಪರ ಪ್ರಜಾಸತ್ತಾತ್ಮಕ ರಂಗವು ಬೆಂಗಳೂರಿನಲ್ಲಿ ರೈತ ಸಮ್ಮೇಳನವನ್ನು ಏರ್ಪಡಿಸಿತು. ನರಗುಂದದಿಂದ ಬೆಂಗಳೂರಿಗೆ 16.1.1981ರಂದು ರೈತರ ಜಾಥಾವು ರೈತ ಜ್ಯೋತಿ ಸಹಿತವಾಗಿ ಹೊರಟಿತು. ಆದರೆ ಚಳವಳಿ ರಾಜಕೀಯ ವಾಸನೆಯಿಂದ ಕೂಡಿದ್ದೆಂದು ವಿಧಾನಸೌಧಕ್ಕೆ ಬಂಧ ರೈತ ಮುಖಂಡರಿಗೆ ಮುಖ್ಯ ಮಂತ್ರಿಗಳ ಭೇಟಿ ದೊರಕಲಿಲ್ಲ. ಹೀಗೆಯೇ ನಿಪ್ಪಾಣಿ ತಂಬಾಕು ಬೆಳೆಗಾರರ ಹೋರಾಟ (1981) ವಿದ್ಯುತ್ ಕೇಂದ್ರಕ್ಕಾಗಿ ವಶಪಡಿಸಿಕೊಂಡ ರೈತರ ಜಮೀನಿಗೆ ಬೆಳೆ ಪರಿಹಾರ ಕೊಡದ ಕಾರಣ ನಡೆದ ರಾಯಚೂರು ರೈತರ ಹೋರಾಟ (1981) ಜಮೀನುದಾರರು ದಲಿತ ರೈತರನ್ನು ಭೂ ಸಾಗುವಳಿಯಿಂದ ಒಕ್ಕಲೆಬ್ಬಿಸಿದರೂ, ಪೊಲೀಸರೂ ನಿಷ್ಕ್ರಿಯರಾಗಿದ್ದ ಕಾರಣ ನಡೆದ ಗಂಗಾವತಿ, ಬಳ್ಳಾರಿ, ನಾಗನಾಯಕನ ಕೋಟೆಯ ದಲಿತ ರೈತರ ಹೋರಾಟ ಗಳು (1981-82) ಗಮನಾರ್ಹವಾದುವು.
ನಿಪ್ಪಾಣಿ ಹೊಗೆಸೊಪ್ಪು ಬೆಳೆಗಾರರ ಹೆದ್ದಾರಿ ಚಳವಳಿಗೆ (1981) ವರ್ತಕರು ಹೊಗೆ ಸೊಪ್ಪು ತೂಕದಲ್ಲಿ ಮಾಡುತ್ತಿದ್ದ ಮೋಸ, ಬೆಲೆಗಳಲ್ಲಿ ಕೃತಕ ಏರಿಳಿತ ಗುಣ ನಿರ್ಧಾರ ದಲ್ಲಿ ಮೋಸವಲ್ಲದೆ, 1980ರಲ್ಲಿ ತಂಬಾಕಿನ ಬೆಲೆ ಕುಸಿತವೂ ಕಾರಣವಾಗಿತ್ತು. ಹೀಗೆ ಬಹು ಶೋಷಿತ ರೈತ ವರ್ಗವನ್ನು ಮಹಾರಾಷ್ಟ್ರದ ಶೇತ್ಕರಿ ಸಂಘಟನೆಯ ನೇತಾರ ಶ್ರೀ ಶರತ್ ಜೋಷಿಯವರು ಜಾಗೃತಿಗೊಳಿಸಿ 1981ರ ಮಾರ್ಚ್ ತಿಂಗಳಿನಲ್ಲಿ ಪೂನಾ-ಬೆಂಗಳೂರು ರಾಷ್ಟ್ರೀಯ ಹೆದ್ದಾರಿಯಲ್ಲಿ ರಾಸ್ತಾರೋಕೋ ಚಳವಳಿಯನ್ನು ಆರಂಭಿಸಿದರು. 24ದಿನಗಳ ಕಾಲ ಸತತವಾಗಿ ಈ ಚಳವಳಿ ನಡೆಯಿತು. ಸರ್ಕಾರ ಶರದ್ ಜೋಷಿಯವರನ್ನು ಬಂಧಿಸಿತು. ವರ್ತಕರು ಗೂಂಡಾಗಳಿಂದ ರೈತರ ಮೇಲೆ ಕಲ್ಲು ಬೀರಿಸಿದರು. ರೈತರನ್ನು ಚದುರಿಸಲು ಆತುರಾತುರವಾಗಿ ಪೊಲೀಸರು 24.3.1981ರಂದು ಗೋಲಿಬಾರ್ ಮಾಡಿದರು, 11 ಜನರು ಸತ್ತು 600 ಜನ ಗಾಯಗೊಂಡರು. ಈ ಬಗೆಗೆಲ್ಲ ವಿಧಾನ ಸಭೆಯ ಕಲಾಪಗಳಲ್ಲಿ ತೀವ್ರ ಚರ್ಚೆ ಆಯಿತು.21 ಮುಂದೆ ಅಕ್ಟೋಬರ್ 1984ರಿಂದ ನಿಪ್ಪಾಣಿಯಲ್ಲಿ ತಂಬಾಕಿನ ಬಹಿರಂಗ ಹರಾಜು ಶುರುವಾದದ್ದು ಈ ಚಳವಳಿಯ ಫಲಶ್ರುತಿಯಾಗಿತ್ತು. ಈ ಚಳವಳಿಯಲ್ಲಿ ವರ್ಗಸಂಘರ್ಷದ ಛಾಯೆಯೂ ಕಾಣಿಸುತ್ತದೆ. ಖಾಸಗಿ ವರ್ತಕರು ರೆಗ್ಯುಲೇಟೆಡ್ ಮಾರ್ಕೆಟ್ಯಾರ್ಡ್ಗೆ ಬಂದು ತಂಬಾಕುಕೊಳ್ಳದ ಕಾರಣ ಹೊರಗಡೆ ಅಕ್ರಮ ನಡೆಯುವ ಕಡೆ ವಿಧಿ ಇಲ್ಲದೆ ರೈತರು  ಆ ವ್ಯಾಪಾರಿಗಳಿಗೆ ಮಾರುತ್ತಿದ್ದಾರೆ. ಮಾರುಕಟ್ಟೆ ನಿಯಮಗಳಂತೆ ನಿಯಂತ್ರಣವಿಲ್ಲವಾಗಿದೆ. ಹೀಗಾಗಿ ರೈತರು ಬೆಂಬಲ ಬೆಲೆಗೆ ಒತ್ತಾಯವಿಟ್ಟಿದ್ದಾರೆ. ಆಂಧ್ರವು ಟ್ಯೊಬ್ಯಾಕೊ ಬೋರ್ಡ್ ಸ್ಥಾಪನೆ ಮಾಡಿ ಬೆಂಬಲ ಬೆಲೆ ನೀಡಲು ಹಾಗೂ ಸೂಕ್ತ ಬೆಲೆಯನ್ನು ರೈತರಿಗೆ ಒದಗುವಂತೆ ಮಾಡಿದೆ. ಅದೇ ರೀತಿ ರಾಜ್ಯ ಸರ್ಕಾರ ಮಾಡಲಿ. ಖರೀದಿ ಮಾಡಿದ ಮೇಲೂ ವರ್ತಕರು ಹಣಕೊಡದೆ ಸತಾಯಿಸುವುದು ಸರ್ಕಾರದ ಗಮನಕ್ಕೆ  ಬಂದರೂ ಕ್ರಮ ತೆಗೆದುಕೊಂಡಿಲ್ಲ. ಇದು ಹುಣಸೂರು ಪಿರಿಯಾಪಟ್ಟಣ ತಾಲೂಕು ತಂಬಾಕು ಬೆಳೆಗಾರರಿಗೂ ಅನ್ವಯವಾದ  ತೊಂದರೆಯೇ ಆಗಿದೆ. ಈ ಬಗ್ಗೆ ಸರ್ಕಾರ ಕ್ರಮ ಕೈಗೊಳ್ಳಬೇಕೆಂದು ಶಾಸಕರ ಆಗ್ರಹಪೂರ್ವಕ ಸಲಹೆಗೆ ಸರ್ಕಾರ ಮುಂದಾಗುವ ಬಗ್ಗೆ ತಿಳಿಸಿತು.
ಮಂಡ್ಯದ ಆಧುನಿಕ ರೈತ ಚಳವಳಿಗಳು 1982-89ರ ಅವಧಿಯಲ್ಲಿ ರೈತರಿಗೆ ಕಬ್ಬಿಗೆ ಸರಿಯಾದ ಬೆಲೆೊಕೊಡಿಸುವಲ್ಲಿ, ಬೆಂಗಳೂರು ಚಲೋ ಕಾರ್ಯಕ್ರಮ, ರೈತ ಸಂಘಟನೆಗಳಲ್ಲಿ  ತಮಟೆ ಚಳವಳಿ ಮಾಡಿ ಬಲವಂತ ಸಾಲ ವಸೂಲಾತಿ ನಿಲ್ಲಿಸುವಲ್ಲಿ, ಕಬ್ಬಿನ ತೂಕ ಮಾಡುವಲ್ಲಿ  ಆಗುವ ಮೋಸ ನಿಲ್ಲಿಸುವಲ್ಲಿ, ರೈತ ಮಹಿಳೆಯರ ಸಂಘಟನೆ ಮಾಡುವಲ್ಲಿ, ತಮಿಳುನಾಡಿಗೆ ಕಾವೇರಿ ನೀರಿನ ಹೆಚ್ಚು ಬಿಡುಗಡೆಗೆ ಪ್ರತಿಭಟನೆ ತೋರುವಲ್ಲಿ, ಸಾರಾಯಿ, ಲಾಟರಿ, ವಿರುದ್ಧದ ಹೋರಾಟಗಳಲ್ಲಿ, ಬೀದಿನಾಟಕ ಹಾಗೂ ಹೋರಾಟದ ಹಾಡುಗಳ ಮೂಲಕ ರೈತ ಜಾಗೃತಿ ಮಾಡುವಲ್ಲಿ, ಡಂಕೆಲ್ ಗ್ಯಾಟ್ ಒಪ್ಪಂದವನ್ನು ವಿರೋಧಿಸುವಲ್ಲಿ, ಸರ್ಕಾರದ ಎದುರು ನಗುವ ಚಳವಳಿಯನ್ನು ರೂಪಿಸಿ ರೈತ ಮುಂದಾಳುಗಳ ಪಡೆಯನ್ನು ನಿರ್ಮಿಸುವಲ್ಲಿ ತಮ್ಮ ವಿಶಿಷ್ಟ ಪಾತ್ರವನ್ನು ತೋರಿವೆ.22
ನಾಗಸಮುದ್ರ-ಮುಂಗೋಟೆಯ ರೈತ ಚಳವಳಿ(1982) ಕಬ್ಬು ಬೆಳೆಗಾರರು ಬೇಡಿಕೆಗಳ ಜೊತೆಯಲ್ಲಿ ಕಬ್ಬಿಗೆ ಯೋಗ್ಯ ಬೆಲೆ ನಿಗದಿ ಕುರಿತು ಮಾಡಿದ ಸತ್ಯಾಗ್ರಹ ಸ್ವರೂಪದ್ದಾಗಿತ್ತು. ಸಹಕಾರಿ ಸಾಲವನ್ನು ನಿರಾಕರಿಸಿ ಕಂದಾಯ ಅಧಿಕಾರಿಗಳು ಗ್ರಾಮಗಳಿಗೆ ವಸೂಲಾತಿಗೆ ಹೋದಾಗ ಘೇರಾವೊಗಳು ನಡೆದು ಪೊಲೀಸ್ ಮೊಕದ್ದಮೆಗಳೂ ಆಗಿದ್ದುವು. ರೈತ ಸಂಘದ ಮೇಲ್ವರ್ಗದ ಬಣ ಹಾಗೂ ಸಾಮಾನ್ಯ ವರ್ಗದ ಬಣಗಳ ನಡುವೆ ಕೆಲ ಮಟ್ಟಿಗೆ  ರಾಜಕೀಯವು ಬೆರೆತು ನಡೆದ ಪ್ರತಿಭಟನೆಯ ಪರಿಣಾಮವಾಗಿ ಗೋಲಿಬಾರ್ ನಡೆದು ಸದನಗಳಲ್ಲಿ ಚರ್ಚಿತಗೊಂಡದ್ದೂ ಆಗಿತ್ತು. ರೈತ ಸಂಘಕ್ಕೆ ಸವಾಲು ಶಕ್ತಿಯೊಂದು ಸನಾತನ ನೆಲೆಯಲ್ಲಿ ಹುಟ್ಟಿಕೊಂಡಿತ್ತು. ಆದರೆ ಅದು ಅಧಿಕಾರಿಗಳತ್ತಲೇ ವಾಲಿದ ವರ್ಗವಾಗಿತ್ತು.
ಮಂಡ್ಯ ಜಿಲ್ಲೆ ಗೆಜ್ಜಲಗೆರೆ ರೈತ ಸತ್ಯಾಗ್ರಹ ಹಾಗೂ ಗೋಲಿಬಾರ್ (1982), ಬೆಳೆದ ಕಬ್ಬು ಹಾಗೂ ಭತ್ತಕ್ಕೆ ಸೂಕ್ತ ಬೆಲೆ ಬಯಸಿ ಮಾಡಿದ ಸತ್ಯಾಗ್ರಹ ರಸ್ತೆಬಂದ್ ಮಾಡಿದ ಸಂದರ್ಭದಲ್ಲಿ ನಡೆದ ಗೋಲಿಬಾರ್ ಆಗಿತ್ತು. ವಿಧಾನಸಭಾಧಿವೇಶನದಲ್ಲಿಯೂ (24.11.1982) ಇದು ಚರ್ಚಿತವಾಯಿತು. ಹೀಗೆಯೇ ಕಾಳಮುದ್ದನ ದೊಡ್ಡಿಯ ಚಾಮುಂಡೇಶ್ವರಿ ಸಕ್ಕರೆ ಕಾರ್ಖಾನೆ ಬಡ ರೈತರ ಉಪವಾಸ ಸತ್ಯಾಗ್ರಹವು ಸರಬರಾಜಾದ ಒಪ್ಪಿಗೆ ಕಬ್ಬು ಹಾಗೂ ಒಪ್ಪಿಗೆಯೇತರ ಕಬ್ಬಿನ ಬೆಲೆ ನಿಗದಿ ಸಂಬಂಧದಲ್ಲಿ ನಡೆದ ಸತ್ಯಾಗ್ರಹವಾಗಿದೆ. ಇದೊಂದು ಕಾಂಟ್ರಾಕ್ಟ್ ಬಗೆಯಲ್ಲಿ  ರಿಯಾಯಿತಿಗಳ ನಡುವಣ ಸಂಘರ್ಷವಾಗಿತ್ತು. ತುಮಕೂರು, ತಿಪಟೂರು ತಾಲೂಕು ದರಖಾಸ್ತು ಜಮೀನು ರೈತರ ಜಾಥಾವು(1983) ಕಾನೂನಿನ ಚೌಕಟ್ಟಿನೊಳಗೆ 1977ರಲ್ಲಿ ಭೂಹಿನ ರೈತರಿಗೆ ವಿತರಿಸಿದ್ದ ಜಮೀನನ್ನು 1983ರಲ್ಲಿ ರದ್ದುಗೊಳಿಸಿದ ವಿರುದ್ಧ ಆ ರೈತಾಪಿ ಜನರು ಕಮೀಷನರಲ್ಲಿಗೆ ಹೋಗಿ ಅಹವಾಲು ಸಲ್ಲಿಸಿದರೂ ಪ್ರಯೋಜನವಾಗಲಿಲ್ಲ. ಆಗ ಮುಖ್ಯಮಂತ್ರಿಗಳ ಭೇಟಿಗೆ ಕಾಲ್ನಡಿಗೆಯಲ್ಲಿ ಬಂದ ರೈತರ ಜಾಥಾ ಶಾಂತಿಯುತವಾಗಿ  ನಡೆದುಕೊಂಡು ದುದಾಗಿತ್ತು.
ಈ ಎಂಬತ್ತರ ದಶಕವು ರೈತ ಸಂಘಟನೆ ಹಾಗೂ ಚಳವಳಿಗಳ, ರೈತ ಜಾಗೃತಿಯ ಸುವರ್ಣಾವಧಿಯವು. ಅರ್ಥಾತ್ ಚಳವಳಿಗಳ ಸುವರ್ಣ ಯುಗಕ್ಕೆ ನಾಂದಿ ಇಟ್ಟ ಅವಧಿಯವು ಎನ್ನಬಹುದು. ಅದು ಹಳ್ಳಿಗಾಡಿನ ರೈತರ ಸಾಮೂಹಿಕ ಸಂವೇದನೆಯ ಯುಗವಾಗಿತ್ತು. ಹಳೆಯ ತಲೆಮಾರಿನ ರೈತ ನಾಯಕರ ಜೊತೆಗೆ ವರ್ತಮಾನದ ತರುಣ ರೈತ ನಾಯಕ ವೃಂದವೂ ಬೆಳೆದು ಹೋರಾಟಗಳ ಆಯಾಮವನ್ನು ವಿಸ್ತರಿಸಿದುವು. ಹಳ್ಳಿಗಳಲ್ಲಿ  ಯೋಜನೆಗಳ ಹಣ ತೊಡಗಿಸುವಿಕೆ, ಸಣ್ಣ ಪ್ರಮಾಣದ ಕೈಗಾರಿಕೆಗಳ ಸ್ಥಾಪನೆ, ಉದ್ಯೋಗ ಲಭ್ಯತೆ, ರೈತ ಬೆಳೆದ ಬೆಳೆಗೆ ಸರಿಯಾದ ಬೆಲೆ, ಕೃಷಿ ಕಾರ್ಮಿಕರಿಗೆ ಸರಿಯಾದ ಕೂಲಿ, ಸಾಲದಿಂದ ಮುಕ್ತಿ ಇದಕ್ಕಾಗಿ ಹೋರಾಟ ಎಂಬ ಪ್ರಾಥಮಿಕ ನಿಲುವು ರೈತ ಸಂಘಟನೆಯದಾಗಿತ್ತು. ಲೆವಿನೀತಿ, ಬೆಲೆನೀತಿ, ಬೆಳೆಗಳಿಗೆ ವೈಜ್ಞಾನಿಕ ಬೆಲೆನಿಗದಿ ಇವು ಸೂಕ್ತವಾಗಿ ರೂಪುಗೊಳ್ಳಬೇಕು. ಭೂ ಕಂದಾಯ, ನೀರಿನ ಕರ, ಅಭಿವೃದ್ದಿ ತೆರಿಗೆ, ಆದಾಯ ತೆರಿಗೆ, ಇವೆಲ್ಲ ಪಾಳೇಗಾರ ಸಂಸ್ಕೃತಿಯ ಕುರುಹು ಹಾಗೂ ಅವೈಜ್ಞಾನಿಕ. ಬೇರೆ ಕಸಬುಗಳಲ್ಲಿ  ಉತ್ಪಾದನೆಗೆ ಮಾತ್ರ ತೆರಿಗೆ ಇದೆ. ಹಾಗಾಗಿ ಭೂಕಂದಾಯ, ನೀರು ತೆರಿಗೆ ರದ್ದಾಗಬೇಕು ಎಂಬುದು ಸಂಘಟನೆಯ ನಿಲುವಾಗಿತ್ತು. ರೈತ ಹೋರಾಟ ಕೇವಲ ಸಾಲ ರದ್ದಿಯಾತಿ ಬೆಳೆಗಳ ಬೆಲೆ ನಿಗದಿ, ಅನ್ಯಾಯದ ತೆರಿಗೆ ರದ್ದಿಯಾತಿಗಾಗಿ ನಡೆಯುವ ಸೀಮಿತ ಉದ್ದೇಶದ ಹೋರಾಟವಲ್ಲ, ಅಸಮಾನತೆ ವಿರುದ್ಧ ಘನತೆ ಗಾಂಭೀರ್ಯಗಳಿಂದ ಬದುಕುವ ವ್ಯಕ್ತಿಗಳ ನಿರ್ಮಾಣ, ಮೋಸ ಭ್ರಷ್ಟಾಚಾರಗಳ ವಿರುದ್ಧ  ಹೋರಾಟ, ಸರ್ಕಾರದ ಶಾಸಕರ ರಾಜಕೀಯ ಪಕ್ಷಗಳ ಲಕ್ಷ್ಯವು ಈ ದಿಸೆಯಲ್ಲಿ ಉಪೇಕ್ಷೆ ಇಲ್ಲದೆ ಒದಗಲಿ, ರೈತರು ಪ್ರಜ್ಞಾವಂತರಾಗಿ ಆಂದೋಲನ ನಡೆಸಿದಾಗ ಅಸಮಾನತೆ ನಿರ್ಮೂಲನ, ಸ್ವಾತಂತ್ರ್ಯದ ನಂತರವೂ ರೈತರ ಶ್ರಮದ ಲೂಟಿಯಾಗದೆ ಗೌರವ, ಸಮಾನತೆ ಸ್ಥಾನ ದೊರಕಲು ಹೋರಾಟವಿದೆ ಎಂದೆಲ್ಲ ರೈತ ಸಂಘವು ಪ್ರಕಟಿಸಿರುವ ಕೃತಿಗಳ ಆಶಯದಲ್ಲಿದೆ.23 1980-2000ದವರೆಗಿನ ಹೋರಾಟದ ಹೆಜ್ಜೆಗಳನ್ನು ಗುರುತಿಸುತ್ತ ಮಲಪ್ರಭಾ ಸಹಕಾರಿ ಸಕ್ಕರೆ ಕಾರ್ಖಾನೆ ಭ್ರಷ್ಟಾಚಾರ ವಿರುದ್ಧ ಹೋರಾಡಿ ಕಬ್ಬು ಬೆಳೆಗಾರರಿಗೆ ಭಾರತದಲ್ಲೇ ಅತಿ ಹೆಚ್ಚಿನ ಬೆಲೆ ಕೊಡಿಸಿದ್ದು, 1989ರಿಂದ 1994ರ ವರೆಗಿನ ಸರ್ಕಾರದ ರೈತರ ಬಾಕಿ ವಸೂಲಿ ನಿಲ್ಲಿಸಿದ್ದು, ತುಂಡುಭೂಮಿ ಕಾಯಿದೆ ರದ್ದು ಮಾಡಿಸಿದ್ದು, ಬಗರ್ ಹುಕುಂ ಸಾಗುವಳಿಯನ್ನು ಸಕ್ರಮ ಮಾಡುವ ಕಾನೂನು, ಆಶ್ರಯ ಯೋಜನೆ ಜಾರಿ, 1991ರಲ್ಲಿ ಗೊಬ್ಬರ ಬೆಲೆ ಏರಿಕೆ ವಿರುದ್ಧ ದೆಹಲಿಯಲ್ಲಿ ಪ್ರತಿಭಟನೆ, 1992ರಲ್ಲಿ ಕಾರ್ಗಿಲ್ ಬೀಜ ಕಂಪೆನಿ ವಿರುದ್ಧ ಸತ್ಯಾಗ್ರಹ, 1993ರಲ್ಲಿ ಡಂಕೆಲ್ ವರದಿಯ ವಿರುದ್ಧ ದೆಹಲಿಯಲ್ಲಿ  ಬೆಂಗಳೂರಿನ ಅಂತಾರಾಷ್ಟ್ರೀಯ ರೈತ ಸಮಾವೇಶದಲ್ಲಿ  ಪೇಟೆಂಟ್ ವಿರುದ್ಧ ಘೋಷಣೆ, ಡಬ್ಲು.ಟಿ.ಓ.ದ(ವಿಶ್ವ ವ್ಯಾಪಾರಿ ಸಂಸ್ಥೆ) ಚಟುವಟಿಕೆಯ ಸಾಧಕ ಭಾದಕಗಳ ಬಗ್ಗೆ ರೈತರಿಗೆ ತಿಳುವಳಿಕೆ ಇವೆಲ್ಲ ರೈತರ ಹೋರಾಟದ ಫಲಶ್ರುತಿ  ಆಗಿದೆ  ಎಂದೂ ಆ ಕೃತಿಗಳು ಪ್ರಸ್ತಾಪಿಸಿವೆ.24 ರೈತರನ್ನು ಹೀಗೆಲ್ಲ ಸಿದ್ಧಗೊಳಿಸಿದ್ದು ಒಂದು ಕ್ರಾಂತಿಕಾರಕ ಮಾರ್ಪಟು ಎನಿಸುತ್ತದೆ. ಇಂಥ ಪ್ರಯತ್ನಗಳ ದನಿಯಾಗಿ ರೈತೊವೃಂದದಿಂದಲೂ ಶಾಸಕರಾಗಿ ಹೋಗಿ ಉಭಯ ಸದನಗಳಲ್ಲಿ ರೈತರ ಪರ ದಿಟ್ಟ ದಾಷ್ಟೀಕದ ಬೇಡಿಕೆಗಳನ್ನಿಟ್ಟು ಸಾಧಿಸಿದುದೂ ಇದೆ.
ಗ್ಯಾಟ್ ಒಪ್ಪಂದ–ಡಂಕೆಲ್ ಪ್ರಸ್ತಾವನೆ ವಿರೋಧ ಚಳವಳಿಗಳು (1993–94)
1942ರಲ್ಲಿ ಅಮೆರಿಕವೂ ಸೇರಿದಂತೆ 23 ದೇಶಗಳು ಜಿನೀವ, ಸ್ವಿಟ್ಸರ್ಲೆಂಡ್ನಲ್ಲಿ ಸೇರಿ ನಿಯೋಜಿತವಾದ ಪರಸ್ಪರ ವ್ಯಾಪಾರ ವ್ಯವಹಾರಗಳ ಒಪ್ಪಂದವಿಲ್ಲದೆ 1948ರಲ್ಲಿ 123 ಸದಸ್ಯ ರಾಷ್ಟ್ರಗಳು ಇದರಲ್ಲಿ  ಪಾಲ್ಗೊಂಡಿವೆ. ವಿಶ್ವದಲ್ಲಿ ನಡೆಯುವ ವ್ಯಾಪಾರ ದಲ್ಲಿ ಶೇಕಡ 90ಕ್ಕೂ ಮೀರಿದ ಪ್ರಮಾಣದ ವ್ಯಾಪಾರ ಈ ದೇಶಗಳ ನಡುವೆ ನಡೆಯುತ್ತದೆ. ಭಾರತವೂ ಗ್ಯಾಟ್ ಒಪ್ಪಂದದ ಸ್ಥಾಪಕ ಸದಸ್ಯ ರಾಷ್ಟ್ರವಾಗಿದೆ.25
ಅಂತಾರಾಷ್ಟ್ರೀಯ ವ್ಯಾಪಾರ ನಡೆಸಲು ಪರಸ್ಪರ ಸ್ವೀಕೃತವಾದ ನಿಯಮಗಳನ್ನೊಳಗೊಂಡ ಒಪ್ಪಂದವೇ ಗ್ಯಾಟ್ ಒಪ್ಪಂದ ಅರ್ಥಾತ್ ಬಹುರಾಷ್ಟ್ರೀಯ ವ್ಯಾಪಾರ ಪದ್ಧತಿಯಲ್ಲಿ ಆಮದು ರಫ್ತು ಸುಂಕಗಳ ಮತ್ತು ವ್ಯಾಪಾರದ ಬಗ್ಗೆ ಮಾಡಿಕೊಳ್ಳುವ ಸಾಮಾನ್ಯ ಒಪ್ಪಂದವೇ ಗ್ಯಾಟ್. ಗ್ಯಾಟ್ನ ಮಹಾನಿರ್ದೇಶಕ ಅರ್ಥರ್ ಡಂಕೆಲ್ 1991ರಲ್ಲಿ ಕ್ರಿಯಾ ಯೋಜನೆಯ ಪ್ರಸ್ತಾಪನೆಯನ್ನು ಇಟ್ಟಾಗ ಅದರಲ್ಲಿ ಮಾತುಕತೆಗಳ ಫಲಿತಾಂಶ ಸಮ್ಮತಿ ಹಾಗೂ ಅಸಮ್ಮತಿಯಾದ ಪ್ರಸ್ತಾಪಗಳಿದ್ದು ಅದನ್ನು ಡಂಕೆಲ್ ಪ್ರಸ್ತಾವನೆ ಎನ್ನುತ್ತಾರೆ. ಅದು ಅನೇಕ ಸಲಹೆಗಳ ಮೊತ್ತ. ಮುಂದೆ ಅವು ಪರಿಷ್ಕರಣಕ್ಕೊಳಗಾಗಿವೆ. ಕೃಷಿ ಸಂಬಂಧಕ್ಕೆ ಇವುಗಳನ್ನು ಅನ್ವಯಿಸಿ ನೋಡಿದರೆ ಕೃಷಿ ಅಗತ್ಯ ವಸ್ತುಗಳು ಹಾಗೂ ಉತ್ಪನ್ನಗಳ ಹಕ್ಕನ್ನು ಬಹುರಾಷ್ಟ್ರೀಯ ಸಂಸ್ಥೆಗಳು ತಮ್ಮ ಹಿಡಿತದಲ್ಲಿಟ್ಟುಕೊಂಡು ರೈತನನ್ನು ತಮ್ಮ ತಾಳಕ್ಕೆ ಕುಣಿಯುವಂತೆ, ಅಡಿಯಾಳಾಗಿರುವಂತೆ ಮಾಡುತ್ತವೆ. ಈ ಕಾರಣಕ್ಕಾಗಿ ಅವನ್ನು ವಿರೋಧಿಸುವ  ಸ್ವಾವಲಂಭಿ, ಸ್ವಾಭಿಮಾನಿ ಚಳವಳಿಯೇ ಗ್ಯಾಟ್ ಡಂಕೆಲ್ ಸೂಚನಾವಳಿ ವಿರೋಧ ಚಳವಳಿ ಅನ್ನುತ್ತಾರೆ. ಊಳಿಗಮಾನ್ಯದ ಯಜಮಾನ ಸಂಸ್ಕೃತಿಯ ಬೃಹತ್ ಜಮೀನ್ದಾರಿ ವ್ಯವಸ್ಥೆಯ ಆಧುನಿಕ ರೂಪವಿದು. ಜೀತದಾಳುಗಳ ಪುನರ್ನವೀಕರಣ, ಬಹುರಾಷ್ಟ್ರೀಯ ವ್ಯಾಪಾರಶಾಹಿ ಎಂಬ ಟೀಕೆ ಈ ಬಗ್ಗೆ ಇದೆ. ಇದನ್ನು ರಾಜಕೀಯ ಐತಿಹಾಸಿಕ ಹಿನ್ನೆಲೆಯಲ್ಲಿ ಗಮನಿಸಿದರೆ ಅದ ಹೂರಣ ಹೊರಬೀಳುತ್ತದೆ ಎನ್ನುವುದುಂಟು26 1995ರಲ್ಲಿ ಜನ್ಮ ತಳೆದ ಡಬ್ಲು.ಟಿ.ಒ.(ವಿಶ್ವವ್ಯಾಪಾರ ಸಂಘಟನೆ) ಗ್ಯಾಟ್ನ ಉತ್ತರಾಧಿಕಾರಿ ಆಗಿದ್ದು, ಬಲಿಷ್ಠರಾಷ್ಟ್ರಗಳ ಪಕ್ಷಪಾತಿ ಆಗಿದೆ. ಜಗತ್ತಿನ ಒಟ್ಟು ರಫ್ತಿನ ಪ್ರಮಾಣದಲ್ಲಿ ಭಾರತದ ಪಾಲು ಕಳೆದ 42 ವರ್ಷಗಳಿಂದ ಗ್ಯಾಟ್ನ ಸದಸ್ಯ ರಾಷ್ಟ್ರವಾಗಿದ್ದೂ ಶೇ. 3.5ರಿಂದ ಶೇ. 0.5ಕ್ಕೆ ಕುಸಿದಿದೆ. ಅಭಿವೃದ್ದಿಶೀಲ ರಾಷ್ಟ್ರಗಳು 1986-1991ರ ವರೆಗೆ ತೋರಿದ ಅಸಮ್ಮತಿಗೆ ಡಂಕೆಲ್ ಪ್ರಸ್ತಾವನೆ ಲಕ್ಷ್ಯ ನೀಡಿಲ್ಲ ಎಂಬ ಮಾತುಗಳೂ ಇವೆ.27 ಬೇಸಾಯಗಾರರಿಗೆ ಸಬ್ಸಿಡಿ ಕಡಿತ ಮಾಡಬೇಕೆನ್ನುವ ಡಂಕೆಲ್ ಪ್ರಸ್ತಾಪ ರಸಗೊಬ್ಬರ ಹಾಗೂ ಬೀಜಗಳ ಸಬ್ಸಿಡಿ ಬಗೆಗೆ ಚಕಾರವೆತ್ತಿಲ್ಲ. ಬಹುರಾಷ್ಟ್ರೀಯ ಸಂಸ್ಥೆಗಳ ದರಗಳೊಡನೆ ನಮ್ಮ ರೈತರ ಸ್ವರ್ಧಿಗಳಾಗುವ ಸಂಭವವಿಲ್ಲದೆ ಸ್ವಾವಲಂಬನೆಗೆ ಧಕ್ಕೆ ಒದಗುತ್ತದೆ. 1991ರಿಂದ ಜಾರಿಗೆ ಬಂದ ಉದಾರೀಕರಣದ ಪರಿಣಾಮವೆಂದರೆ 1992-93ರಲ್ಲಿ ರಸಗೊಬ್ಬರಗಳಿಗೆ ಲಭ್ಯವಿದ್ದ ಸಬ್ಸಿಡಿಯನ್ನು ಸರ್ಕಾರ ಕಡಿಮೆಗೊಳಿಸಿತು. ಇದರ ಜೊತೆಗೆ ವಿದ್ಯುತ್ ದರದ ರಿಯಾಯಿತಿ ನೀಡಿಕೆಯನ್ನು ರೈತರಿಗೆ ತೆಗೆಯಲು ವಿಶ್ವಬ್ಯಾಂಕ್ ಒತ್ತಡ ತಂದಿತು. ಇನ್ನು ಪೇಟೆಂಟ್ ಹಕ್ಕುಗಳನ್ನು ವ್ಯಾಪಾರಿ ಸಂಸ್ಥೆಗಳು ತೆಗೆದುಕೊಳ್ಳುತ್ತ ಹೋದರೆ ರೈತರಿಗೆ ತಾವು ಬಳಸುವ ಬೀಜಗಳಿಗೆ ಕಾಲಕ್ರಮೇಣ ಸ್ವಾಮ್ಯ ಸಾಧಿಸಲಾಗುವುದಿಲ್ಲ. ಭಾರತದ ಬೇಸಾಯ ಪೂರ್ಣ ಪರಾವಲಂಬಿ ಆಗಬೇಕಾಗುತ್ತದೆ. ವಿಶೇಷತಃ ಅಭಿವೃದ್ದಿ ಹಾಗೂ ಅಭಿವೃದ್ದಿ ಸಾಧಕ ರಾಷ್ಟ್ರಗಳ ನಡುವೆ ತೀವ್ರ ವಿವಾದಕ್ಕೆ ಈಡಾಗಿರುವ ವ್ಯಾಪಾರ ಸಂಬಂಧದ ಬೌದ್ದಿಕ ಹಕ್ಕು (ಪೇಟೆಂಟ್) ಕುರಿತಾಗಿ ಇದೆ. ಇದೇನೇ ಇರಲಿ ಜಗತ್ತಿನ ಬದಲಾವಣೆಗಳಿಗೆ ಸಮರ್ಪಕ  ಎಚ್ಚರದೊಡನೆ ನಮ್ಮ ರೈತಾಪಿ ವರ್ಗವನ್ನು ಸಿದ್ಧಮಾಡಬೇಕಿದೆ. ಇಂದು ಪೇಟೆಂಟ್ ಮಸೂದೆಯು ಮಂಡಿತವಾಗಿದೆ.
ಇನ್ನೂ 1-3-1993ರ ವಿಧಾನ ಸಭಾಧಿವೇಶನದಲ್ಲಿ28 ಡಂಕೆಲ್ ಪ್ರಸ್ತಾವನೆಯನ್ನು ವಿರೋಧಿಸಲು ದೆಹಲಿಗೆ ಹೊರಟ ರೈತರ ಬಂಧನದ ಪ್ರಸ್ತಾಪವಾಗಿ ವಿವರಗಳನ್ನು ಶಾಸಕರು ಚರ್ಚಿಸಿದ್ದಾರೆ.
ಕರ್ನಾಟಕದ ಎಲ್ಲ ರೈತ ನಿಲ್ದಾಣಗಳಲ್ಲಿ ರೈತರು ಉಪವಾಸ ಕುಳಿತಿದ್ದಾರೆ. ಅನೇಕರನ್ನು ಬಂಧಿಸಲಾಗಿದೆ. ಅನೇಕರಿಗೆ ಅನ್ನಹಾರ ಸಿಕ್ಕಿಲ್ಲ, ಬೆಳೆದ ಬೆಳೆಗೆ ಬೆಲೆ ಇಲ್ಲ. ಗೊಬ್ಬರದ ಬೆಲೆ ಏರಿಕೆ ತಮಗೆ ಡಂಕೆಲ್ ಪ್ರಸ್ತಾಪದಿಂದ ಕಷ್ಟ. ಈ ಬಗೆಗೆಲ್ಲ ಪ್ರಧಾನಿಯ ಬಳಿ ತಿಳಿಸಲು ಮನವಿ ಮಾಡಲು, ದೆಹಲಿಗೆ ಹೊರಟಿದ್ದ ರೈತರನ್ನು ಹಾಗೂ ಅವರ ನಾಯಕರನ್ನು ಬಂಧಿಸಲಾಗಿದೆ. ಅವರನ್ನು ಕೂಡಲೇ ಬಿಡುಗಡೆ ಮಾಡಬೇಕು, ಕರ್ನಾಟಕ ರಾಜ್ಯ ರೈತ ಸಂಘವು ಮಾರ್ಚ್ೊ3 ಮತ್ತು 4ರಂದು ದೆಹಲಿಯ ಬೋಟ್ಕ್ಲಬ್ ಮೈದಾನದಲ್ಲಿ ಮತ ಪ್ರದರ್ಶನ ನಡೆಸಲು ಕರೆ ನೀಡಿದೆ. ಕರ್ನಾಟಕದ ವಿವಿಧ ಕಡೆಗಳಿಂದ 15,000 ರೈತರು ಈ ರ್ಯಾಲಿಯಲ್ಲಿ ಭಾಗವಹಿಸುವ ನಿರೀಕ್ಷೆ ಇದೆ. ರೈತರು ಹೊರಟಾಗ ಟೆಕೆಟ್ ರಹಿತರು ಎಂದು ಪ್ರವಾಸ ಮಾಡಲು ರೈಲ್ವೆಯವರು ತಡೆದರು. ಈ ಸಂದರ್ಭದಲ್ಲಿ 850 ಚಳವಳಿಗಾರರನ್ನು ಬಂಧಿಸಿ 28.2.93ರಂದು ಬಿಡುಗಡೆ ಮಾಡಲಾಯಿತು.
ಹೀಗೆಲ್ಲ ಮಾತುಗಳ ಮಂಡನೆಯಾದ ಮೇಲೆ ಶಾಸಕರ ಧರಣಿಯೂ ನಡೆಯಿತು.
ಪಶ್ಚಿಮ ರಾಷ್ಟ್ರಗಳು ತಮ್ಮ ರೈತರಿಗೆ ಆಂತರಿಕ ಬೆಂಬಲವಲ್ಲದೆ ರಫ್ತು ಸಬ್ಸಿಡಿಯನ್ನು  (ಗ್ರೀನ್ ಹೆಲ್ಪ್,ಬ್ಲೂ ಹೆಲ್ಪ್) ನೀಡಿ ರಕ್ಷಿಸಿವೆ. ಇನ್ನೊಂದು ಅಂಶವೆಂದರೆ ಸರ್ಕಾರದಿಂದ ನೇರವಾಗಿ ಧನ ಸಹಾಯವಾಗುತ್ತ ಬಂದರೂ ಅದು ಶ್ರೀಮಂತ ಹಾಗೂ ಪ್ರಭಾವಿ ರೈತ ವರ್ಗಕ್ಕೆ ದಕ್ಕಿ ಸಣ್ಣ ರೈತರಿಗೆ ಅಷ್ಟಾಗಿ ಲಭ್ಯವಾಗುವುದಿಲ್ಲ. ಈ ಕಾರಣ ಸೇಫ್ಟಿ ನೆಟ್  ರೂಪುಗೊಳ್ಳಬೇಕು. ಕೃಷಿ ಮೇಲಿನ ಒಪ್ಪಂದದ ನೆವದಲ್ಲಿ ಯಾವುದೇ ದೇಶಗಳು ತಮ್ಮ ಉತ್ಪನ್ನಗಳನ್ನು ಇನ್ನೊಂದು ದೇಶದಲ್ಲಿ ರಾಶಿ ಸುರಿದು ಕೃತಕ ಬೆಲೆ ರೂಪಿಸಿ ಏರುಪೇರು ಮಾಡಬಾರದು. ದೋಹಾ ಹಾಗೂ ಕಾನ್ಕುನ್ ಡಬ್ಲೂ.ಟಿ.ಒ ಸಮ್ಮೆಳನಗಳಲ್ಲಿ  ಶ್ರೀಮಂತ ರಾಷ್ಟ್ರಗಳ ನಿರ್ಣಯವನ್ನು ಕೃಷಿ ಸಬ್ಸಿಡಿ ಸಂಬಂಧದಲ್ಲಿ  ಪ್ರಶ್ನಿಸಿದ ಜಿ.22 ರಾಷ್ಟ್ರಗಳಲ್ಲಿ  ಚೀನಾ, ಜಪಾನ್, ದಕ್ಷಿಣ ಕೊರಿಯಾ ಜೊತೆ ಭಾರತವೂ ಸೇರಿ ಏಸಿಯನ್ ಪ್ಲಸ್ಫ್ಲೋರ್ ಸಂಘಟನೆ ಆಗಿ ನಾಫ್ಟಾಗೆ ತೀವ್ರ ಸ್ಪರ್ಧೆ ಒಡ್ಡಿವೆ. ಗ್ಯಾಟ್ ಒಪ್ಪಂದದ ಷರತ್ತು ಜನವರಿ 1-2005ರಿಂದ ಸಂಪೂರ್ಣವಾಗಿ ಜಾರಿಯಾಗಿರುವ ಕಾರಣ ಭಾರತವು ತನ್ನ ರೈತರ ಹಿತಾಸಕ್ತಿಯನ್ನು ರಕ್ಷಿಸಲು ಸ್ಪರ್ಧೆಗೆ ಅವರನ್ನು ಸಿದ್ಧಗೊಳಿಸಬೇಕು. ಜಗತ್ತಿನ ಜೊತೆ ಸಾಗಬೇಕು. ಆದರೆ ಕೃಷಿ ಹಾಗೂ ಕೃಷಿ ಉದ್ಯಮ ಜಾಗತೀಕರಣದ ನೆಪದಲ್ಲಿ ವಿದೇಶಿಯ ಉತ್ಪನ್ನಗಳಿಗೆ ಮಾರಾಟದ ವಸಾಹತು ಭಾರತ ಆಗಬಾರದು. ವಿಶ್ವವ್ಯಾಪಾರ ಸಂಘಟನೆ ಜಗತ್ತಿನ ರೈತರೆಲ್ಲರ ಹಿತಕಾಯದೆ ಸವಲತ್ತಿನ ವರ್ಗಗಳನ್ನು ತನ್ನೊಳಗೆ ಅಡಗಿಸಿ ಸಾಧಿಸತೊಡಗಿದೆ.  ಆದ್ದರಿಂದ ಇಡೀ  ವಿಶ್ವವೇ ಒಂದು ಗ್ರಾಮ ಎಂಬ ಪ್ರತಿಪಾದನೆಗೆ ಬೆಂಬಲ ಕ್ಷೀಣಿಸುತ್ತಿದೆ. ಕ್ಯಾನ್ಕುನ್ ಸಮಾವೇಶದಲ್ಲಿ ರೈತರ ಪರವಾಗಿ ಎತ್ತಿದ ನಮ್ಮ ದನಿ ಹೀಗೆ ಪ್ರಬಲವಾಗಿ ಕೇಳಿಸಲಾಗಿ ಏಸಿಯಾನ್ (ಬ್ಯಾಂಕಾಕ್) ಸಮಾವೇಶದಲ್ಲಿೊಮಣಿಸಬೇಕಾದವರನ್ನು ಮಣಿಸಿತು. ಅಭಿವೃದ್ದಿ ಸಿದ್ದಿ ರಾಷ್ಟ್ರಗಳು ಇದನ್ನು ಅರ್ಥ ಮಾಡಿಕೊಳ್ಳಬೇಕು. ರಾಷ್ಟ್ರೀಕರಣ ಹಾಗೂ ಗ್ರಾಮೀಣ ಕರಣವೂ ಮೂಲಭೂತವಾದದ ಸೋಂಕಿಲ್ಲದೆ ಜಾಗತೀಕರಣದ ದೋಷಗಳಿಗೆದುರು ನಿಲ್ಲಬೇಕು. ಇದು ರೈತರ ಆತ್ಮವಿಶ್ವಾಸಕ್ಕೆ ಅಸ್ತಿಭಾರವಾಗಿ ಚಳವಳಿಯ ಹುರುಪನ್ನು ಕ್ರಿಯಾ ಶೀಲವಾಗಿಡುತ್ತದೆ.
ಇನ್ನು ರೈತ ಚಳವಳಿಯ ಸಂದರ್ಭಗಳಲ್ಲಿ ಹೊರ ರಾಜ್ಯ ಕಬ್ಬು ಸಾಗಾಣಿಕೆ ನಿಷೇಧ ತತ್ಫಲವಾಗಿ ಆಕರಿಸಿದ ನಷ್ಟ (1996), ಕಳ್ಳಂಬೆಳ್ಳ ಅಚ್ಚುಕಟ್ಟುದಾರರ ಮೇಲೆ ಪೊಲೀಸ್ ದೌರ್ಜನ್ಯ (1997), ಅಭಯಾರಣ್ಯದ ಹಿಂದುಳಿದ ರೈತರ ಹೋರಾಟ (1997) ಗೋಕಾಕ್, ದಲಿತ ರೈತರ ಹೋರಾಟಗಳು, ಚನ್ನಪಟ್ಟಣ ಮತ್ತು ರಾಮನಗರದ ರೇಷ್ಮೆ ಗೂಡುಗಳ ತೂಕದಲ್ಲಿ ಮೋಸದ ವಿರುದ್ಧ ಪ್ರತಿಭಟನೆಗಳು, ಕಂದಾಯ ನಿರಾಕರಣೆ,  ಗ್ರಾನೈಟ್ ಸಾಗಾಣಿಕೆ ವಿರೋಧ ಚಳವಳಿ (1984-98) ರಾಯಚೂರು ದಲಿತ ಕೃಷಿ ಕಾರ್ಮಿಕರ ಹೋರಾಟ (1998) ಇವುಗಳ ಸಾಲಿನಲ್ಲಿ ನಮ್ಮ ಗಮನ ಸೆಳೆಯುವ ಪ್ರಮುಖ ರೈತ ಸತ್ಯಾಗ್ರಹವೆಂದರೆ (1980-2000) ಬಾಗೂರು-ನವಿಲೆ-ಹೇಮಾವತಿ ಪ್ರದೇಶದ ಸುರಂಗದ ಕಾರಣ ತೆಂಗಿನ ಮರಗಳು ಒಣಗಲಾಗಿ ರೈತರು ಎಚ್ಚೆತ್ತು ಮಾಡಿದ ಚಳವಳಿ.
ಹಾಸನ ಜಿಲ್ಲೆ ಬಾಗೂರು-ನವಿಲೆ ಪ್ರದೇಶವು ತೆಂಗಿನ ತೋಟಗಳಿಗೆ ಪ್ರಸಿದ್ದಿ. ಪ್ರತಿವರ್ಷ ಪ್ರತಿಮರವು 120ಕ್ಕೂ ಮೀರಿ ಕಾಯಿ ಒದಗಿಸುತ್ತಿತ್ತು. ಸುರಂಗದ ಕಾರಣ ಇಳುವರಿಯೂ ಹತ್ತನೇ ಒಂದು ಭಾಗಕ್ಕೆ ಕುಸಿದು ಬಿಟ್ಟಿತು. ಈ ವಿಷಯ ಮೊದಲಿಗೆ ತಿಳಿಯದೆ ತೆಂಗಿನ ಮರಕ್ಕೆ ರೋಗವೆಂದು ಔಷಧಿ ಹೊಡೆದರೂ ಫಲವಾಗಲಿಲ್ಲ. ಬೋರ್ವೆಲ್ ತೋಡಿದಾಗ ಅವೂ ಬತ್ತಿಹೋಗಲಾರಂಭಿಸಿದುವು. ಅಂತರ್ಜಲವು ಬತ್ತಿ ಬಸಿದು ಹೇಮಾವತಿಗೆ ಸೇರಿಹೋಗುತ್ತಿತ್ತು. ಕೆರೆ ಬಾವಿಗಳು ಒಣಗಿ ಆಹಾರ ಬೆಳೆಗಳೂ ಒಣಗಿ ರೈತರು ಕಂಗಾಲಾದರು. ಹೇಮಾವತಿ ಯೋಜನೆಯಡಿ ಸಕ್ಕರೆ ಕಾರ್ಖಾನೆಗೆ ಕಬ್ಬು ಬೆಳೆದು ಒದಗಿಸುವ ಸಲುವಾಗಿ ಏತ ನೀರಾವರಿ ಯೋಜನೆ ಸಲುವಾಗಿ ತೆಗೆದುಕೊಂಡ ಕ್ರಮಗಳಿಂದಾಗಿ ಬಾಗೂರು-ನವಿಲೆ ಪ್ರದೇಶದ ರೈತರಿಗೆ ನೀರಿನ ಸೌಕರ್ಯಕ್ಕೆ ಕೊರತೆ ಆಗಿತ್ತು. ಒಂದು  ಭಾಗದ ರೈತರ ಬದುಕಿಗೆ ಬೇಕಾದ ತಂಪು ಇನ್ನೊಂದು ಭಾಗದ ರೈತರ ಬದುಕಿಗೆ ಘಾಸಿಯಾಗದಂತೆ ನೋಡಿಕೊಳ್ಳಬೇಕಾದ ಸರ್ಕಾರ ಅಥವಾ ಅಧಿಕಾರಿ ವಲಯವು ತಾಂತ್ರಿಕ ತಜ್ಞರ ಸೂಕ್ತ ಸಲಹೆಯನ್ನು ಗಮನಿಸದಿದ್ದುದೇ ಈ ಎಲ್ಲ ತೊಂದರೆಗಳಿಗೆ ಕಾರಣವಾಗಿತ್ತು. ಈ ಬಗ್ಗೆ 14-7-1980ರ ವಿಧಾನಸಭಾ ನಡವಳಿಕೆಗಳಲ್ಲಿ ಚರ್ಚೆಗಳು ನಡೆದಿವೆ. ಎಂ. ಸದಾನಂದಸ್ವಾಮಿಯವರ ಬಾಗೂರು-ನವಿಲೆ ಸುರಂಗದ ಕುರಿತಾದ ವರದಿಯೂ ಪ್ರಸ್ತಾಪಿಸಿದೆ.29 ಈ ನಂತರ 15.4.1998ರಿಂದ ಬಾಗೂರು- ನವಿಲೆ ಪ್ರದೇಶದ ರೈತರು ತುಮಕೂರು ಜಿಲ್ಲೆಯ ಕೆಲಭಾಗಗಳಿಗೆ ಕುಡಿವ ನೀರಿಗಾಗಿ-ವ್ಯವಸಾಯಕ್ಕಾಗಿ ಹೇಮಾವತಿ ನೀರನ್ನು ಬಾಗೂರು-ನವಿಲೆ ಸುರಂಗದ ಮೂಲಕ ಹಾಯಿಸಲಾಗಿ ಬೆಳೆೊಹಾನಿಗೀಡಾಯಿತೆಂದು ಚಳವಳಿ ಆರಂಭಿಸಿದರು. ಕಾಲುವೆಯ ದಂಡೆಯ ಮೇಲೆ ಧರಣಿ ಕುಳಿತರು. ಆಗ ತುಮಕೂರು ಜಿಲ್ಲಾ ರೈತರು ಕಾಲುವೆ ನೀರು ಹರಿವಿಗಾಗಿ ಒತ್ತಾಯಿಸಿ ಚಳವಳಿ ಆರಂಭಿಸಿದರು. ರಾಷ್ಟ್ರೀಯ ಹೆದ್ದಾರಿಯಲ್ಲಿ ರಸ್ತೆರೋಕೊ ಚಳವಳಿ ನಡೆಸಿದರು. ಈ ಬಗೆಗೆ ವಿಧಾನ ಪರಿಷತ್ತಿನ 10-11-1998ರ ನಡವಳಿಕೆಗಳ ಚರ್ಚೆಗಳಲ್ಲಿ ವಿವರಗಳು ಮಂಡಿತವಾಗಿದೆ30 ಈ ಚಳವಳಿ ಸಂದರ್ಭದಲ್ಲಿ ರೈತರ ಮೇಲೆ ಪೋಲಿಸರು ನಡೆಸಿದ ದೌರ್ಜನ್ಯ ಅದರಿಂದಾಗಿ ಚಳವಳಿಕಾರರು 144 ಸೆಕ್ಷನ್ ಜಾರಿಯ ನಡುವೆಯೂ ಹಿಂಸಾ ಕೃತ್ಯಕ್ಕಿಳಿದಾಗ ಪೊಲೀಸರ ಲಾಠಿ ಚಾರ್ಜ್, ಮಹಿಳೆಯರ ಮೇಲೆ ದೈಹಿಕವಾಗಿ ಹಲ್ಲೆ, ಬೆಂಗಳೂರಿನಲ್ಲಿ ಈ ಸಂಬಂಧ ರೈತರ ಚಳವಳಿ ಇವೆಲ್ಲ ನಡೆದುವು. ಈ ಕಾರಣ ಉಭಯ ಸದನಗಳಲ್ಲಿ ಶಾಸಕರು ಸಮರ್ಥವಾಗಿ ವಿಷಯವನ್ನು ಮಂಡಿಸಿ ರೈತರ ನೋವು, ಸಂಕಷ್ಟಗಳನ್ನು ಅಂದರೆ ಬಾಗೂರು-ನವಿಲೆ ಹಾಗೂ ತುಮಕೂರು ಪ್ರದೇಶದ ಉಭಯ ರೈತರಿಗೆ ಸಮಾಧಾನವಾಗುವಂತೆ ಕಾರ್ಯಕ್ರಮ ಕೈಗೊಳ್ಳುವಂತೆ ಸರ್ಕಾರದ ಮೇಲೆ ಒತ್ತಾಯ ಹಾಕಿದುದು ಗಮನಾರ್ಹವಾಗಿದೆ.
ಕ್ರಿ.ಶ. 1970-2000ದ ಅವಧಿಯಲ್ಲಿ ನಡೆದ ದಕ್ಷಿಣ ಕನ್ನಡ ಜಿಲ್ಲೆಯ ರೈತ ಚಳವಳಿಗಳಲ್ಲಿ ಭೂ ಸುಧಾರಣೆ ಮಸೂದೆ ಅನ್ವಯ ಜಮೀನ್ದಾರಿ ಪದ್ಧತಿ ರದ್ದಿಯಾತಿ, ಗೇಣಿದಾರರಲ್ಲಿ ಜಾಗೃತಿ, ಸರ್ಕಾರಿ ಜಮೀನಿನಲ್ಲಿ ಅಕ್ರಮ ಸಾಗುವಳಿ ಮಾಡುತ್ತಿದ್ದ ಹಿಂದುಳಿದ ರೈತರ ಸಾಗುವಳಿಯನ್ನು ಸಕ್ರಮಗೊಳಿಸುವುದು. ಉಳುವವನಿಗೆ ಭೂಮಿ ಎಂಬುದಕ್ಕೆ ಪೂರಕ ಚಳವಳಿ, ರೈತಾಪಿ ಗೇಣಿ ಒಕ್ಕಲುಗಳನ್ನು ಒಕ್ಕಲೆಬ್ಬಿಸುವುದರ ವಿರುದ್ಧ ಕಾಲ್ನಡಿಗೆ ಚಳವಳಿ,ೊ‘ಮನೆಅಡಿ’ ಹಕ್ಕಿಗೆ ಹೋರಾಟ ಕಾರ್ಖಾನೆಯ ಕಶ್ಮಲಪೂರಿತ ನೀರನ್ನು ಸಮುದ್ರಕ್ಕೆ ಬಿಡುವ ತೋಟಗಳ ಮೂಲಕ ಪೈಪಿನಲ್ಲಿ ಸಾಗಿಸುವಲ್ಲಿ ತೈಲ ಸೋರಿಕೆ ಇವುಗಳಿಂದ ಬೆಳೆ ಹಾನಿ, ಜಲಮಾಲಿನ್ಯದ ವಿರುದ್ಧ ರೈತರು ಹಾಗೂ ಮೀನು ಗಾರರ ಜಂಟಿ ಪ್ರತಿಭಟನೆಗಳು ಕೆಚ್ಚಿನ ಹೋರಾಟಗಳೆನಿಸಿವೆ.
ಇವುಗಳಲ್ಲದೆ ವಿದ್ಯುತ್ ಅಸಮರ್ಪಕ ಪೂರೈಕೆ ವಿರುದ್ಧ ಬಡಬನಹಳ್ಳಿ ರೈತ ಪ್ರತಿಭಟನೆ (1999), ಶುಂಠಿ ಬೆಳೆಯ ದರ ಕುಸಿತದ ಕಾರಣ ಉತ್ತರ ಕೊಡಗಿನ ರೈತ ಪ್ರತಿಭಟನೆ (2000), ಕೃಷಿ ಉತ್ಪನ್ನಗಳಿಗೆ ಬೆಂಬಲ ಬೆಲೆ ಬೇಡಿ ಮಾಡಿದ ಧಾರವಾಡದ ರೈತ ಜನಶಕ್ತಿ ಪ್ರತಿಭಟನಾ ರ್ಯಾಲಿ (2000), ಕೊಡಗಿನ ಕಾಫಿ, ಹಾಸನದ ಆಲೂಗೆಡ್ಡೆಯ ಬೆಲೆ ಕುಸಿತಕ್ಕೆ ಪರಿಹಾರ ಬಯಸಿ ಪ್ರತಿಭಟನೆ (2000), ಮೆಕ್ಕೆ ಜೋಳ ಖರೀದಿಯಲ್ಲಿ ಮಾಡುವ ಅನ್ಯಾಯದ ವಿರುದ್ಧ ಕೊಪ್ಪಳದಲ್ಲಿ ರೈತರ ಉಗ್ರ ಪ್ರತಿಭಟನೆ, ಪೋಲಿಸದಿಂದ ಲಾಠಿ ಪ್ರಹಾರ, ಗಾಳಿಯಲ್ಲಿ ಗುಂಡು ಹಾರಿಸಿದ್ದು (2000), ಗಂಗಾವತಿಯಲ್ಲಿ ಭತ್ತಕ್ಕೆ  ಸೂಕ್ತಬೆಲೆಗಾಗಿ ಬಂದ್ ಆಚರಣೆ, ಹಿಂಸಾಚಾರ, ಲಾಠಿಪ್ರಹಾರ, ನಿಷೇಧಾಜ್ಞೆ  (2000) ಇತ್ಯಾದಿಗಳು ಹನಿಹನಿ ರೈತ ಚಳವಳಿಗಳಂತೆ ಕಾಣುತ್ತವೆ. ಇವು ಕೃಷಿಕಾರರ ವಿವಿಧ ಸಮಸ್ಯೆಗಳ ತೀವ್ರ ಸಂವೇದನೆಯ ಚಿತ್ರ, ಸಂಕೀರ್ಣ ಹಂತಗಳಲ್ಲಿ ಗೋಚರಿಸುತ್ತವೆ.
ಈ ಸಂದರ್ಭದ ವಿಧಾನಸಭಾ ಕಲಾಪಗಳಲ್ಲಿ 7-11-2000, ಭತ್ತದ ಖರೀದಿ ವ್ಯವಸ್ಥೆ ಬೆಂಬಲ ಬೆಲೆ, ಸರ್ಕಾರದ ಮಾರುಕಟ್ಟೆಯ ಪ್ರವೇಶ, ಬೆಲೆ ಕುಸಿತ ತಡೆಯಲು ಆವರ್ತನಿಧಿ ಸ್ಥಾಪನೆ ಇತ್ಯಾದಿಗಳು ಪ್ರಸ್ತಾಪವಾಗಿ ರೈತರಿಗೆ ಪರಿಹಾರ ಒದಗಿಸುವ ಬಗೆಯಾಗಿ ಮಂಡಿತವಾದವು. ವಿಶ್ವವಾಣಿಜ್ಯ ಒಪ್ಪಂದದ ಪರಿಣಾಮಗಳ ಕುರಿತೂ ಚರ್ಚೆ ಆಯಿತು. ಮಾಜಿ ಪ್ರಧಾನಿ ಎಚ್.ಡಿ. ದೇವೇಗೌಡರು ಈ ಬಗ್ಗೆ ಚಳವಳಿ ಹಮ್ಮಿಕೊಳ್ಳು ವುದಾಗಿ ಪ್ರಕಟಿಸಿ ಸರ್ಕಾರಕ್ಕೆ ಎಚ್ಚರಿಕೆ ನೀಡಿದರು. ಬೆಲೆ ಕುಸಿತದ ಕಾರಣ ಹೊಸದುರ್ಗದ ತೆಂಗು ಬೆಳೆಗಾರರೂ ಸೇರಿದಂತೆ ಟೊಮ್ಯಾಟೊ, ಈರುಳ್ಳಿ, ಮೆಕ್ಕೆ ಜೋಳವನ್ನು ವಿವಿಧ ಕಡೆಯ ರೈತರು ಬೀದಿಗೆ ಸುರಿದು ಪ್ರತಿಭಟನೆ ಮಾಡಿದರು. ತಾಲೂಕು ಕಛೇರಿ ಮುಂದೆ ತೆಂಗಿನಕಾಯಿಗಳನ್ನೂ ರಾಶಿ ಹಾಕಿ ಬೆಂಕಿಹಚ್ಚಿ ಪ್ರತಿಭಟಿಸಿದರು. ಗುಲ್ಬರ್ಗಾ ಜಿಲ್ಲೆಯಲ್ಲಿ ತೊಗರಿ ಬೆಳೆ, ಸೂಳ್ಯದಲ್ಲಿ ಕೃಷಿ ಉತ್ಪನ್ನಗಳ ಪಾಡೂ ಹೀಗೆಯೇ ಪ್ರತಿಭಟನೆಗೆ ಎಡೆಗೊಟ್ಟಿತ್ತು(2000). ಮೆಕ್ಕೆಜೋಳವನ್ನು ತಂದು ಬಳ್ಳಾರಿಯ ಎಪಿಎಂಸಿಯಲ್ಲಿ ತಾತ್ಕಾಲಿಕ ದಾಸ್ತಾನು ಸಂಗ್ರಹಕ್ಕೆ ರೈತರು ಬಯಸಿದಾಗ ಗೋಡೌನ್ ಕೊರತೆ ಎಂದು ಖರೀದಿ ನಿಲ್ಲಿಸಿದ್ದ ಅಧಿಕಾರಿಗಳೆದುರು ಆಗ್ರಹಿಸಿ ಪ್ರತಿಭಟನೆ ಮಾಡಿದರು. ಉದ್ರಿಕ್ತ ರೈತರು ಮಾರುಕಟ್ಟೆಯ ಎಲ್ಲ ಪ್ರವೇಶದ್ವಾರಗಳನ್ನು ಬಂದ್ ಮಾಡಿದರು. ನಂತರ ಖರೀದಿ ಪ್ರಾರಂಭಗೊಂಡು ದಾಸ್ತಾನು ಸಂಗ್ರಹಕ್ಕೂ ಅಧಿಕಾರಿಗಳು ಒಪ್ಪಿದಾಗ ಪ್ರತಿಭಟನೆ ನಿಂತಿತು. ಹೀಗೆಯೇ ಕೊಡಗು-ಹಾಸನ ಜಿಲ್ಲೆಯ ಕಾಫಿ ಬೆಳೆಗಾರರು ಕಾಫಿಬೆಲೆ ಕುಸಿತದ ವಿರುದ್ಧ ಮಾಡಿದ ಪ್ರತಿಭಟನಾಸಭೆ, ಉತ್ತರ ಕರ್ನಾಟಕದಲ್ಲಿ ಭತ್ತದ ಬೆಲೆ ಕುಸಿತದ ಕಾರಣ ಮಾಡಿಕೊಂಡ ಪ್ರಜ್ಞೆ ಕೆದಕುವ ಪ್ರತಿಭಟನೆಯ ಪ್ರತೀಕವಾದ ಆತ್ಮಹತ್ಯೆ, ಪಿರಿಯಾಪಟ್ಟಣದ ತಂಬಾಕು ಬೆಳೆಗಾರರ ಪ್ರತಿಭಟನೆ, ಧಾರವಾಡದ ಜಿಲ್ಲಾಧಿಕಾರಿಗಳ ಕಛೇರಿಗೆ ಖರೀದಿ ಕೇಂದ್ರದ ಅವ್ಯವಸ್ಥೆ, ಅಧಿಕಾರಿಗಳ ದುರ್ವರ್ತನೆ ಕಾರಣ ಆಲೂಗೆಡ್ಡೆ ರೈತರ ಮುತ್ತಿಗೆ, ಹೊನ್ನಾವರ ತಾಲೂಕು ಅರಣ್ಯದಲ್ಲಿ ಸಾಗುವಳಿ ಮಾಡುತ್ತಿದ್ದ ಬಡರೈತರನ್ನು ಒಕ್ಕಲೆಬ್ಬಿಸಲು ಅರಣ್ಯಾಧಿಕಾರಿಗಳು ಪೊಲೀಸ್ ಬಲ ಬಳಸಿದ ವಿರುದ್ಧ ವಿಧಾನಸಭೆಯಲ್ಲಿ  ಶಾಸಕರ ಧರಣಿ, ಮೆಣಸಿನಕಾಯಿಯನ್ನು ಬೆಂಗಳೂರಿನ ಎಪಿಎಂಸಿ ಯಾರ್ಡಿನಲ್ಲಿ ಕೊಳ್ಳದಿದ್ದಾಗ ರೈತರು ಅದನ್ನು ದಾರಿಯಲ್ಲಿ ಚಲ್ಲಿ ತೋರಿದ ಪ್ರತಿಭಟನೆ, ಮಂಡ್ಯ ಸಕ್ಕರೆ ಕಾರ್ಖಾನೆ ಕಬ್ಬಿನ ಬೆಳೆಗೆ ಮುಂಗಡ ಕಡಿತಗೊಳಿಸಿದ ಕಾರಣ ರೈತಸಂಘದ ಪ್ರತಿಭಟನೆ, ಈರುಳ್ಳಿ ಬೆಲೆ ಕುಸಿತದ ವಿರುದ್ಧ ನವಲುಗುಂದ, ಹುಬ್ಬಳ್ಳಿಯಲ್ಲಿ ರಸ್ತೆತಡೆ ಚಳವಳಿ, ರೇಷ್ಮೆಬೆಳೆಯ ರೇಷ್ಮೆಗೂಡು ಮಾರಾಟ ಸಂಬಂಧದ ಅವ್ಯವಹಾರಗಳ ವಿರುದ್ಧ ರಾಮನಗರ, ಕೊಳ್ಳೆಗಾಲ ಚಾಮರಾಜನಗರದ ರೈತರ ಪ್ರತಿಭಟನೆ, ಅಂಗಾಂಶ ಕೃಷಿ  ಪದ್ಧತಿಯಲ್ಲಿ ಬೆಳೆದ ಬಾಳೆಯ ಇಳುವರಿ ನಷ್ಟಕ್ಕೆ ಅಮೆರಿಕನ್ ಸೀಡ್ ಕಂಪೆನಿ ಪರಿಹಾರ ನೀಡದಿದ್ದುದಕ್ಕೆ ರೈತರ ಪ್ರತಿಭಟನೆ. ಕರಿಮೆಣಸು ಮತ್ತು ಕಾಫಿ ಬೆಲೆ ಕುಸಿತ ವಿರುದ್ಧ ಹೋರಾಟ, ಈರುಳ್ಳಿ ಆಲೂಗಡ್ಡೆ, ಭತ್ತ ಜೋಳದ ಬೆಳೆಗಳಿಗೆ ಧಾರವಾಡ ಜಿಲ್ಲಾ ರೈತರ ಪ್ರತಿಭಟನೆ, ಆಲಮಟ್ಟಿ ಅಣೆಕಟ್ಟು ಎತ್ತರ ಹೆಚ್ಚಳ ಸಂಬಂಧದಲ್ಲಿ ಸರ್ಕಾರಿ ನಿಲುವನ್ನು ವಿರೋಧಿಸಿ ಕ್ರೈಸ್ಟ್ಗೇಟ್ ಅಳವಡಿಸಲು ಒತ್ತಾಯಿಸಿ ಮಾಡಿದ ಕರಸೇವೆ ಇತ್ಯಾದಿಗಳು 1999-2000ದ ಅವಧಿಯಲ್ಲಿ ನಡೆದ ರೈತ ಹೋರಾಟಗಳಾಗಿವೆ. ಇಲ್ಲಿ ಸಮಸ್ಯೆಗಳೂ ವೈವಿಧ್ಯಮಯ, ಸಂಕೀರ್ಣ. ಹೋರಾಟದ ಸ್ವರೂಪಗಳೂ ವಿವಿಧ ಬಗೆಯಲ್ಲಿ ವ್ಯಕ್ತಗೊಂಡಿವೆ. ರೈತರು ಹೋರಾಟಗಳಿಗೆ ಅಧಿಕಾರಿ ವರ್ಗ ಸರ್ಕಾರ ಸಹಿತವಾಗಿ ಗಮನ ಹರಿಸಲೇಬೇಕಾದ ಸ್ಥಿತಿ ನಿರ್ಮಾಣವಾದದ್ದು ವಿಶೇಷ. ಇಲ್ಲಿ ಶಾಸಕರ ಬೆಂಬಲವೂ ರೈತರ ಪರವಾಗಿ ವ್ಯಕ್ತವಾದದ್ದಕ್ಕೆ ರಾಜಕೀಯ ಲೇಪನ ಮಾಡುವಂತಿಲ್ಲ. ಕಾರಣ ಹಾಗಿತ್ತು ಅವರ ಕಾಳಜಿಯ ಬಗ್ಗೆ ಕರ್ನಾಟಕ ಭೂ ಸುಧಾರಣೆಗಳ ತಿದ್ದುಪಡಿಗಳ ವಿಧೇಯಕವು ವಿಧಾನಸಭೆಯ ಅಧಿವೇಶನದಲ್ಲಿ ಸುದೀರ್ಘ ಚರ್ಚೆಗೊಳಪಟ್ಟು ಅದರ ಇತಿಮಿತಿಗಳನ್ನು ಪರಿಶೀಲಿಸಿ ಗೇಣಿದಾರರ ರಕ್ಷಣೆಗಾಗಿ ತೀರ್ಮಾನಗೊಂಡ ವಿಷಯವಾಗಿತ್ತು.31 ಇದೆಲ್ಲ ರೈತ ಹೋರಾಟಗಳು ಶಾಸಕರ ಪ್ರಜ್ಞೆಯ ಆಳವನ್ನು ಕೆದಕಿದ ಕಾರಣವೆ ಆಗಿತ್ತೆನ್ನಬೇಕು. ತತ್ಫಲವಾಗಿ ಅಕ್ರಮ ಸಾಗುವಳಿಯನ್ನು ಸಾಂದರ್ಭಿಕ ಸಾಕ್ಷ್ಯಗಳ ಆಧಾರದ ಮೇಲೆ ಸಕ್ರಮಗೊಳಿಸುವಿಕೆ, ಭೂಮಾಲೀಕ ಹಾಗೂ ಗೇಣಿದಾರರಿಗೆ ಅನ್ಯಾಯವಾಗದಂಥ ಸಮಾಧಾನಕರ ತೀರ್ಮಾನ, ಕೃಷಿ ಪಾಸ್ ಪುಸ್ತಕದ ವಿತರಣೆಗಳು ಆದವು.
ರೈತರ ಆತ್ಮಹತ್ಯೆಗಳು
1996ರಿಂದ 2006ರವರೆಗೆ ಅಲ್ಲಲ್ಲಿ ನಡೆದುವು. ಆದರೆ 2000ದ ನಂತರ 2003ರಲ್ಲಿ ರೈತರ ಸರಣಿ ಆತ್ಮಹತ್ಯೆಗಳು ಮಳೆವಿಫಲತೆ, ಬೆಳೆಹಾನಿ, ಸತತ ಬರದ ಬೇಗೆ, ಸಾಲದ ಬಾಧೆ, ಬೆಲೆ ಕುಸಿತ, ಹತಾಶೆ, ಜುಗುಪ್ಸೆಗಳಿಂದಾಗಿ ನಡೆದವು. ಮಾನವಾಗಿ ಬಡತನದಲ್ಲಿಯೂ ಬದುಕಿದ ಬಾಳಿಗೆ ಬೇರೆ ದಾರಿಯಿಲ್ಲದೆ ಸರೀಕರೆದುರು, ಸಾಲದಿಂದಾಗಿ ಜಪ್ತಿ ಇತ್ಯಾದಿ ಕಾಟಗಳಿಂದ ಮಾನ ಹರಾಜಾಯಿತೆಂದು ಆತ್ಮಹತ್ಯೆ ಮಾಡಿಕೊಂಡ ರೈತರೇ ಹೆಚ್ಚು. ಅದು ಕೈಯಾರೆ ಕಳೆದುಕೊಂಡ ಜೀವದಸ್ತಿತ್ವ. ಸ್ವಯಂ ಜೀವಹಾನಿ, ಕೈಯಾರೆ ಅಪ್ಪಿದ ಸಾವು ಎಂದೆಲ್ಲ ಇಲ್ಲಿ ಹೇಳಬಹುದು. ರೈತರು ಸಾಮಾಜಿಕ ಹಾಗೂ ಸರ್ಕಾರ ಪ್ರಜ್ಞೆಯನ್ನು ಕೆದಕಲು ರೈತರು ತೋರಿದ ಪ್ರತಿಭಟನೆಯ ಒಂದು ರೂಪ ಆತ್ಮಹತ್ಯೆ ಎನ್ನುವಂತಾಗಿತ್ತು. ಹೀಗೆ ಸರಣಿ ಆತ್ಮಹತ್ಯೆಗಳು ನಡೆದ ಮೇಲೆ ಸರ್ಕಾರ ಹಾಗೂ ಸುದ್ದಿ ಮಾಧ್ಯಮಗಳು ಎಚ್ಚೆತ್ತವು. ಪರಿಹಾರ ಸಮಿತಿ ಹಾಗೂ ವರದಿಗಳ ಅನ್ವಯ ಪರಿಹಾರದತ್ತ ಗಮನ ಕೇಂದ್ರೀಕೃತವಾಯಿತು. ಈ ಆತ್ಮಹತ್ಯೆಗಳು ನೇಣು, ಕರೆಗೆ ಬಲಿ, ವಿಷಪ್ರಾಶನ, ಕ್ರಿಮಿನಾಶಕ ಸೇವನೆ, ಅತಿ ಮದ್ಯಪಾನ, ವಿದ್ಯುತ್ ಸ್ಪರ್ಶ ಇತ್ಯಾದಿಗಳ ಮೂಲಕವಾಗಿ ನಡೆದುವು. 1998ರ ವಿಧಾನಸಭಾಧಿವೇಶನದಲ್ಲಿ32 ರೈತರ ಆತ್ಮಹತ್ಯೆಗಳ ಬಗ್ಗೆ ಪ್ರಸ್ತಾಪ ಹಾಗೂ ಹೆಚ್ಚಿನ ಪರಿಹಾರಕ್ಕೆ ಶಾಸಕರ ಧರಣಿಯೂ ನಡೆಯಿತು. ಸಭಾತ್ಯಾಗಗಳು ನಡೆದವು. ವಿಚಾರಸಂಕಿರಣಗಳಲ್ಲಿಯೂ ಈ ಸಮಸ್ಯೆಗಳ ಬಗ್ಗೆ ಚರ್ಚಿಸಲಾಯಿತು. ನಂತರ ಪರಿಹಾರ ರೂಪವಾಗಿ ರೈತರ  ಸಂಪರ್ಕಕೇಂದ್ರ, ಆವರ್ತನಿಧಿ, ರೈತ ಕಾಯಕ ಕೆರೆ, ರೈತಸಂತೆ, ಯಶಸ್ವಿನಿ ಇತ್ಯಾದಿ ಯೋಜನೆಗಳನ್ನು ರೈತರಿಗಾಗಿ ರೂಪಿಸಲಾಯಿತು. ಆತ್ಮಹತ್ಯೆಯ ರೈತನ ಕುಟುಂಬಕ್ಕೆ ಅರ್ಹವಾದವುಗಳಿಗೆ ಒಂದು ಲಕ್ಷ ರೂ.ಗಳ ಪರಿಹಾರ ಧನವನ್ನು ನೀಡಲಾಯಿತು. ಕುಮಾರಸ್ವಾಮಿ ನೇತೃತ್ವದ ಸರ್ಕಾರ ಸಹಕಾರಿ ಸಂಘಗಳಲ್ಲಿನ ರೈತರ ಸಾಲವನ್ನು ಸಂಪೂರ್ಣ ಮನ್ನಾ ಮಾಡುವ ಭರವಸೆ ನೀಡಿತ್ತು.
ಮುಂದೆ ಬಹುರಾಷ್ಟ್ರೀಯ ಕಂಪೆನಿಗಳೂ ಸಿದ್ಧಪಡಿಸಿದ ಬಿ.ಟಿ ಹತ್ತಿ ತಳಿ ಅಂದರೆ ಕುಲಾಂತರಿ ತಳಿಗಳ ವಿರುದ್ಧ ರೈತ ಸಂಘಟನೆಗಳು ಚಳವಳಿ ನಡೆಸಿದುವು. ಮಣ್ಣಿನಲ್ಲಿರುವ ಬ್ಯಾಸಿಲಸ್ ತುರಿಂಜಿ ಎನ್ಸಿಸ್ ಎಂಬ ಬ್ಯಾಕ್ಟೀರಿಯವು ಹೊಂದಿರುವ ಪ್ರೋಕೆಲವು ನಿರ್ದಿಷ್ಟ ಕೀಟಗಳನ್ನು ಕೊಲ್ಲುವಂಥ ನಂಜು ಆಗಿದೆ. ಇಂಥ ಬಿ.ಟಿ ವಂಶವಾಹಿ ಕಣವನ್ನು ಹತ್ತಿ ಬೀಜಕ್ಕೆ  ಸೇರಿಸಿ ಅದನ್ನು ಕೀಟಬಾಧೆ ರಕ್ಷಿತ ಮಾದರಿ ಹತ್ತಿ ಬೀಜವನ್ನು ರೂಪಿಸಲಾಗುತ್ತದೆ. ಈ ಜೈವಿಕ ಮಾರ್ಪಾಟಿನ ಹತ್ತಿಯಲ್ಲಿರುವ ಬಿ.ಟಿ ಟಾಕ್ಸಿನ್ ಪರಿಣಾಮಕಾರಿ ಕೀಟವಾಗಿ ಕೆಲಸ ಮಾಡುತ್ತದೆ.33 ಈ ಬಿ.ಟಿ. ಹತ್ತಿಯನ್ನು ಬೆಂಬಲಿಸಿದವರು ಪಾರಂಪರಿಕ ಕೀಟನಾಶಕಗಳ ಬಳಕೆಯ ಕಡಿತ, ಪರಿಸರ ನಿರ್ವಹಣೆ, ಉತ್ಪನ್ನವೆಚ್ಚ, ಮಿಗಿತಾಯ, ಸುಧಾರಿಸಿದ ಇಳುವರಿ, ರೈತರ ಆರೋಗ್ಯ ಸುಧಾರಣೆ, ಗ್ರಾಹಕರಿಗೆ ಸುಲಭ ಬೆಲೆಗೆ ಉತ್ತಮ ಉತ್ಪನ್ನ ಲಭ್ಯತೆ ಇತ್ಯಾದಿ ಉಪಯೋಗಕಾರಕ ವಾದವನ್ನು ಮುಂದಿಡುತ್ತಾರೆ. ವಿರೋಧಿಸುವವರು, ಬಿ.ಟಿ. ಹತ್ತಿಯ ಟಾಕ್ಸಿನ್ಗಳು ಗಿಡದ ಮೇಲ್ಭಾಗದಲ್ಲಿ ಮಾತ್ರ ಕಾಣಿಸಿಕೊಂಡು ಉಳಿದ ಭಾಗಗಳಲ್ಲಿ ಸಮರ್ಥ ನಿರೋಧ ಶಕ್ತಿಯಾಗಿ ಕೆಲಸ ಮಾಡುವುದಿಲ್ಲ. ಅಲರ್ಜಿಕಾರಕವಾಗಿದೆ. ಸ್ಥಳೀಯ ಜೈವಿಕ ವೈವಿಧ್ಯತೆಯ ಮೇಲೆ ಹಾನಿಕಾರಕ ಪರಿಣಾಮವನ್ನು ಉಂಟುಮಾಡುತ್ತದೆ. ಈ ತಳಿಯ ವಿಪರೀತ ಬಳಕೆಯಿಂದ ಬಹುರಾಷ್ಟ್ರೀಯ ಕಂಪೆನಿಗಳು ಹಾಗೂ ಕೃಷಿ ಸಂಶೋಧನ ಸಂಸ್ಥೆಗಳ ನಡುವೆ ಲಾಬಿ ಏರ್ಪಡುತ್ತದೆ. ಕೃಷಿಯ ಮೇಲೆ ಕೈಗಾರಿಕೋದ್ಯಮವು ಸವಾರಿ ಮಾಡುತ್ತದೆ. ಜಗತ್ತಿನ ಬೇರೆಡೆ ಈ ಬೀಜ ಕಂಪೆನಿ ಹೇಳಿದ್ದ ಮಟ್ಟಕ್ಕಿಂತ ಇಳುವರಿ ಕಡಿಮೆಯಾಗಿ ಅಲ್ಲಿನ ರೈತರು ಬಿ.ಟಿ. ಹತ್ತಿಗೆ ಬೆಂಕಿ ಇಟ್ಟರು ಎಂದೆಲ್ಲ ವಾದವಿಡುತ್ತಾರೆ.
ಭಾರತದಲ್ಲಿ ಈ ಬಗ್ಗೆ ಪ್ರಯೋಗ ನಡೆದರೂ ಅನುಮಾನವಾಗಿ ಗುಜರಾತಿನ ಸುಮಾರು 9 ಸಾವಿರ ಎಕರೆಯಲ್ಲಿನ ವಿಪುಲವಾಗಿ ಬೆಳೆದು ನಿಂತ ಜೊತೆಗೆ ಅಲ್ಲಿ ಅದು ಅಕ್ರಮ ಬೆಳೆ ಆಗಿತ್ತು. ಬಿ.ಟಿ ಹತ್ತಿ ಎಳೆಗಳನ್ನು ಸುಡಲು ಕೇಂದ್ರ ಸರ್ಕಾರ ನಿರ್ಧರಿಸಿತು. ಇದು ರೈತರಲ್ಲಿ ಅಸಮಾಧಾನವನ್ನು ಉಂಟು ಮಾಡಿತು. ಅದು ಬಹುರಾಷ್ಟ್ರೀಯ ಕಂಪೆನಿಯಾದ ಮಾನ್ಸಾಂಟೊ ಹಾಗೂ ಮಹಾರಾಷ್ಟ್ರದ ಮಾಯ್ಕ ಕಂಪೆನಿ ತಯಾರಿಸಿದ ವಿಶೇಷ ತಳಿಯ ಹತ್ತಿಯಾಗಿತ್ತು. ಗುಜರಾತಿನಂತೆ ಬೇರೆಡೆ ಈ ಹತ್ತಿಯ ಇಳುವರಿ ಹೆಚ್ಚಿದ, ಕಡಿಮೆಯಾಗಿದ್ದ ಕಾರಣ ಬೆಂಕಿ ಹಾಕಿದ್ದುಂಟು. ಕರ್ನಾಟಕದಲ್ಲಿ ರೈತ ನಾಯಕರು ಈ ಬೆಳೆಗೆ ಬೆಂಕಿ ಕೊಟ್ಟರು. ರೈತ ಸಂಘದ ನಾಯಕ ಪ್ರೊ. ಎಂ.ಡಿ.ನಂಜುಂಡಸ್ವಾಮಿಯವರ ರೀತ್ಯ ಭಾರತಕ್ಕೆ ಇದು ಸೂಕ್ತ ಬೆಳೆ ಅಲ್ಲ. ಭಾರತದ ಕೃಷಿಯನ್ನು ಬಹುರಾಷ್ಟ್ರೀಯ ಕಂಪೆನಿಗಳು ತಮ್ಮ ತೆಕ್ಕೆಗೆ ತೆಗೆದುಕೊಳ್ಳುವ ಸಂಚು ಇದು. ರಾಸಾಯನಿಕರಹಿತ ಪೀಡೆ ನಿಯಂತ್ರಣ ಪದ್ಧತಿ ನಮ್ಮಲ್ಲಿದ್ದು ಈಗ ರೈತರ ನಡುವೆ ಜನಪ್ರಿಯವಾಗುತ್ತಿದೆ. ಇಂಥ ಸ್ವಾವಲಂಬನೆಯನ್ನು ಬಹುರಾಷ್ಟ್ರೀಯ ಕಂಪೆನಿಗಳು ನಾಶ ಮಾಡಲೆತ್ನಿಸುತ್ತಿವೆ. ಈ ಹತ್ತಿ ಕೃಷಿಯಿಂದ ಜಾನುವಾರುಗಳು ರೋಗಕ್ಕೀಡಾಗುವ ಆತಂಕವಾಗಿದೆ. ಈ ವಂಶವಾಹಿ ವರ್ಗಾವಣೆ ನೈಸರ್ಗಿಕವಲ್ಲ. ನಮ್ಮ ಜೈವಿಕ ವ್ಯವಸ್ಥೆ ಹಾಳಾಗುತ್ತದೆ. ಈ ಕಾರಣಗಳಿಂದ ರೈತ ಸಂಘವು ರಾಜ್ಯದಾದ್ಯಂತ ಬಿ.ಟಿ. ಹತ್ತಿ ತಿರಸ್ಕರಿಸಲು ಚಳವಳಿ ಹಮ್ಮಿಕೊಳ್ಳಲಾಗುವುದು ಎಂದು ಹೇಳಿತು. ಅದರಂತೆ 9-8-2002ರಂದು ರೈತ ಸಂಘದ ಸಾವಿರಾರು ರೈತರು ಪ್ರೊ. ನಂಜುಂಡಸ್ವಾಮಿ ಅವರ ನೇತೃತ್ವದಲ್ಲಿ ನಗರದ ರೈಲು ನಿಲ್ದಾಣದಿಂದ ಮಾನ್ಸಾಂಟೋ ಕೇಂದ್ರದವರೆಗೆ ಬೃಹತ್ ಪ್ರತಿಭಟನೆ ಮೆರವಣಿಗೆಯನ್ನು ನಡೆಸಿದರು. ರೈತರ ನಿಯೋಗವೊಂದು ಕಂಪೆನಿಯ ನಿರ್ದೇಶಕರಲ್ಲಿಗೆ ಹೋಗಿ ತೆರವು ಮಾಡಲು ಪತ್ರವನ್ನು ನೀಡಿತು. ಒಟ್ಟಾರೆ ರೈತರ ಈ ಪ್ರತಿಭಟನೆಯಲ್ಲಿ ದೇಶೀಕರಣ ಹಾಗೂ ಬಿ.ಟಿ. ತಂತ್ರಜ್ಞಾನಕ್ಕೆ ಪರ್ಯಾಯವಾಗಿ ಸ್ಥಳೀಯ ತಳಿಗಳನ್ನು ನಮ್ಮ ಕೃಷಿ ವಿಜ್ಞಾನಿಗಳು ಅಭಿವೃದ್ದಿಪಡಿಸಲಿ ಎಂಬ ಗುರಿ ಇತ್ತು.
ನೀರಾ ಚಳವಳಿ
ನೀರಾ, ತೆಂಗಿನ ಮರದಿಂದ ಸೂರ್ಯೋದಯದ ಮುನ್ನ ಇಳಿಸುತ್ತಿದ್ದ ಪೇಯ. ಅದು ಹೆಂಡವಲ್ಲ. ಸದ್ದಿಲ್ಲದೆ ನಡೆಯುತ್ತಿದ್ದ ಇದರ ಇಳಿಕೆ ಬಳಕೆಯಿಂದ ಸಾಕಷ್ಟು ಆದಾಯವೂ ಇತ್ತು. ಅಮಲು ಅಥವಾ ನಿಶೆ ತರದಿದ್ದ ಈ ಪೇಯವನ್ನು ಹೆಂಡವಾಗಿ ಪರಿವರ್ತಿಸಿ ಮಾರತೊಡಗಿದಾಗ ಸರ್ಕಾರ ಪರವಾನಗಿಯನ್ನು ಈ ಹಿಂದೆ ರದ್ದು ಮಾಡಿ ಎಚ್ಚರಿಸಿತ್ತು. ಆದರೆ ತೆಂಗಿನ ನುಸಿರೋಗ ತಗುಲಿದಾಗ ಕಾಯಿಯ ಇಳುವರಿ ಹಾಗೂ ಆದಾಯ ಎರಡೂ ಕುಸಿಯಿತು. ರೈತರಿಗೆ ಪರ್ಯಾಯ ತೋಚಿರಲಿಲ್ಲ. ಆಂಧ್ರ, ಮಹಾರಾಷ್ಟ್ರ, ತಮಿಳುನಾಡಿನಲ್ಲಿ ನೀರಾ ಹಾಗೂ ನೀರಾ ಉತ್ಪನ್ನಗಳಿಂದ ಒದಗುತ್ತಿದ್ದ ಆದಾಯ ಗಮನಕ್ಕೆ ಬಂತು. ನುಸಿರೋಗಕ್ಕೆ ನೀರಾ ಇಳಿಕೆ ಒಂದು ಮದ್ದು ಎಂಬ ಭಾವನೆ ಬೆಳೆಯಿತು. ಇದಕ್ಕೆ ರಾಜ್ಯ ರೈತ ಸಂಘದ ಎರಡೂ ಬಣಗಳೂ ರೈತರ ಬೆಂಬಲಕ್ಕೆ ನಿಂತು ನೀರಾ ಚಳವಳಿಗೆ ಸ್ವರೂಪ ಕೊಟ್ಟವು. ರೈತ ಸಂಘದ ನಾಯಕರು ಹಳ್ಳಿಗಳಲ್ಲಿ ತೆಂಗಿನ ಮರಗಳಿಗೆ ಮಡಕೆ ಕಟ್ಟಿ ನೀರಾ ಇಳಿಸತೊಡಗಿದರು. ರಾಜಕೀಯ ಪಕ್ಷಗಳೂ ನೀರಾ ಸಂದರ್ಭವನ್ನು ಕೈಗೆತ್ತಿಕೊಂಡವು. ರೈತ ಸಂಘ ಹಾಗೂ ಸರ್ಕಾರದ ನಡುವೆ ಸಂವಾದವೂ ನಡೆಯಿತು. ವಿಧಾನಸಭೆ ಮತ್ತು ವಿಧಾನ ಪರಿಷತ್ತಿನಲ್ಲಿ ನೀರಾ ಇಳಿಸಲು ಅನುಮತಿ ನೀಡುವ ಬಗ್ಗೆ ಚರ್ಚೆಗಳು ನಡೆದುವು.34 ಧರಣಿ ಸತ್ಯಾಗ್ರಹಗಳೂ ನಡೆದವು. ಸರ್ಕಾರವು ಸಾಧಕ ಬಾಧಕ ನೋಡಿ ನಿರ್ಧಾರಕ್ಕೆ ಬರಬೇಕಾಯಿತು. ಈ ಸಂದರ್ಭದಲ್ಲಿಯೇ ವಿಠಲೇನ ಹಳ್ಳಿಯಲ್ಲಿ ನೀರಾ ಇಳಿಸಿ ಚನ್ನಪಟ್ಟಣಕ್ಕೆ ಒಯ್ದು ಮಾರಾಟ ಮಾಡುತ್ತಿದ್ದ ರೈತರ ಬಂಧನ, ವಿಠಲೇನಹಳ್ಳಿಯಲ್ಲಿ ಹಿಂಸಾಚಾರಕ್ಕೆ ತಿರುಗಿ ಕಲ್ಲು ತೂರಾಟ ನಡೆದಾಗ ಪೊಲೀಸರು ಮಾಡಿದ ಗೋಲಿಬಾರ್ಗೆ ರೈತನೊಬ್ಬ ಸಾವಿಗೀಡಾದದ್ದು (8-10-2001) ಮಾಜಿ ಸಂಸದ ಜಿ.ಮಾದೇಗೌಡರು ರೈತರ ಮೇಲಿನ ಈ ದೌರ್ಜನ್ಯದ ವಿರುದ್ಧ ರಾಜ್ಯವ್ಯಾಪಿ ಚಳವಳಿ ಹಮ್ಮಿಕೊಳ್ಳುವ ಬಗ್ಗೆ ಹೇಳಿದ್ದು(13-10-2001), ನೀರಾ ಇಳಿಕೆ ಮತ್ತು ಮಾರಾಟಕ್ಕೆ ಸರ್ಕಾರದ ಅನುಮತಿ ದೊರೆತದ್ದು(28-10-2001), ನಂತರ ಮಾಜಿ ಪ್ರಧಾನಿ ಎಚ್.ಡಿ.ದೇವೇಗೌಡರು ವಿಠಲೇನಹಳ್ಳಿಯಲ್ಲಿ ಆದ ಗೋಲಿಬಾರ್ನಿಂದ ರೈತರು ಮೃತಪಟ್ಟ ಕಾರಣಕ್ಕೆ ಪ್ರತಿಭಟಿಸಿ ‘ಬೆಂಗಳೂರು ಚಲೊ’ ಪಾದಯಾತ್ರೆಯನ್ನು ಪಶ್ಚಾತ್ತಾಪ  ಪಾದಯಾತ್ರೆ ಎಂದು ಮಾಡಿದ್ದು (1.11.2001) ಇವೆಲ್ಲ ಸರಣಿಯಾಗಿ ನಡೆದುವು. ನೀರಾ ಸಂಬಂಧ ಸರ್ಕಾರ ಕೊಟ್ಟ ಪರವಾನಗಿಯನ್ನು ಸಾಧಕ ಬಾಧಕ ಗಮನಿಸಿ ತಾತ್ಕಾಲಿಕವಾಗಿ ಕೊಟ್ಟಿರುವುದಾಗಿತ್ತು. ಗೋಲಿಬಾರ್ ಪ್ರಕರಣದ ವಿಚಾರಣೆಗೆ ನ್ಯಾಯ ಮೂರ್ತಿಯೊಬ್ಬರ ನೇತೃತ್ವದ ವಿಚಾರಣಾ ಆಯೋಗವನ್ನು ಸರ್ಕಾರ ನೇಮಿಸಿತು. ರೈತರಿಗೆ ನಿಜವಾದ ನೀರಾದಿಂದ ಆದಾಯ ಖಚಿತವಾಗುತ್ತ ಬಂದರೆ ಅದೊಂದು ಸಮಾಧಾನಕರ ಮಾರ್ಗವಾಗಿ ಮುಂದುವರಿಯಬಹುದು ಎಂದಾಗಿತ್ತು.
ಕಾವೇರಿ ಚಳವಳಿ
ಕನ್ನಡನಾಡಿನ ಬದುಕನ್ನು ಪ್ರಾಗೈತಿಹಾಸಿಕ ಕಾಲದಿಂದಲೂ ಹಸನುಗೊಳಿಸಿರುವ ನದಿಗಳಲ್ಲಿ ಕಾವೇರಿ ಮುಖ್ಯ ನದಿ. ತಮಿಳುನಾಡಿಗೂ ಹಾಗೆಯೇ ವರದಾಯಿನಿ. ಕೊಡಗಿನ ‘ತಲಕಾವೇರಿ’ಯಲ್ಲಿ ಉದ್ಭವವಾಗಿ ಕನ್ನಡನಾಡಿನಿಂದ ಪೂರ್ವದ ಕವಲಾಗಿ ತಮಿಳುನಾಡಿಗೆ ಹರಿದು ಪೂಂಪಟ್ಟಣದ ಬಳಿ ಬಂಗಾಳಕೊಲ್ಲಿಗೆ ಕಾವೇರಿ ಸೇರುತ್ತಾಳೆ. ಪೌರಾಣಿಕವಾಗಿ ಅಗಸ್ತ್ಯ-ಕಾವೇರಿಯರ ಸಂಬಂಧ ಕರ್ನಾಟಕದಲ್ಲಿದೆ.
ಕಾವೇರಿ ಕಣಿವೆ ಪ್ರದೇಶದಲ್ಲಿ ಕರ್ನಾಟಕದ ಗಡಿ ಹಾಗೂ ಕಾವೇರಿ ಹರಿವಿನ ಮಾಪನದ ಕೇಂದ್ರ ಬಿಳುಗುಂಡ್ಲುವಿನ ನಡುವಣ ಮಧ್ಯಂತರ ಜಲಾನಯನ  ಪ್ರದೇಶದಲ್ಲಿದೆ. ಬಿಳುಗುಂಡ್ಲು ಮತ್ತು ಮೆಟ್ಟೂರು ನಡುವಣ ಕೆಳಗಣ ಮಧ್ಯಂತರ ಜಲಾನಯನ ಪ್ರದೇಶದಿಂದ ಒದಗುವ ಒಳಹರಿವಿನ ಅಳತೆಯನ್ನು ಲೆಕ್ಕಕ್ಕೆ ಹಿಡಿಯುವ ವಿಷಯದಲ್ಲಿ ಆಂಗ್ಲರ ಪ್ರೆಸಿಡೆನ್ಸಿ ಕಾಲದಿಂದ ಹಿಡಿದು ಈವರೆಗೂ ಕರ್ನಾಟಕಕ್ಕೆ ನ್ಯಾಯ ದೊರಕಿದೆ ಎನಿಸುವುದಿಲ್ಲ. ಇದಕ್ಕೆಲ್ಲ ಪರಿಹಾರವಾಗಿ ಗಂಗಾ-ಕಾವೇರಿ ಸಂಗಮ ಯೋಜನೆಯನ್ನು ಸೂಚಿಸುವುದಿದ್ದರೂ ಅದೊಂದು ಮಹಾ ಬೃಹತ್ ಯೋಜನೆ, ಕಾರ್ಯಸಾಧುವಲ್ಲ ಎಂಬ ವಾದವಿದ್ದರೂ ಆ ಬಗ್ಗೆ ಪ್ರಯತ್ನಗಳಂತೂ ನಿಂತಿಲ್ಲ.
ಕಾವೇರಿ ಜಲವಿವಾದದ ಕಾರಣ ಕರ್ನಾಟಕದ ಕಾವೇರಿ ಕಣಿವೆಯ ನೀರಾವರಿ ಯೋಜನೆಗಳಿಗೆ ಕೇಂದ್ರದಿಂದ ನಿಧಿ ನೆರವು ದೊರಕಿಲ್ಲ. ರಾಜ್ಯವು ಕಬಿನಿ, ಹೇಮಾವತಿ ನೀರಾವರಿ ಯೋಜನೆಗಳನ್ನು ತನ್ನ ಸ್ವಂತ ಸಂಪನ್ಮೂಲಗಳಿಂದಲೇ ಕಾರ್ಯಗತ ಮಾಡಿದೆ.
ಈ ಹಿನ್ನೆಲೆಗಳಲ್ಲಿ 1991ರ ವೇಳೆಗೆ ಕಾವೇರಿ ವಿವಾದ ಜನರ ಅಂಗಳದಲ್ಲಿ ಚಳವಳಿಯ ಸ್ವರೂಪ ಪಡೆದುಕೊಂಡಿತು. ರೈತರ ದನಿಗೆ  ಉಳಿದ ಜನತೆಯ ದನಿಯೂ ಸೇರಿತು. ಅಂದರೆ ಪೌರಾಣಿಕ ಕಾಲದ ಕಾವೇರಿಯ  ಪ್ರತಿಭಟನೆಯ ಹಂತದಿಂದ ಆರಂಭವಾಗಿ ಉಭಯ ರಾಜ್ಯಗಳ ದೊರೆಗಳ ಯುದ್ಧ, ಪ್ರದರ್ಶನ, ಹೋರಾಟ, ನ್ಯಾಯಾಂಗದ ಅಂಕಣದಲ್ಲಿ ಕಾನೂನು ಸಮರ ಇತ್ಯಾದಿಗಳು ಚಳವಳಿಯ ವಿವಿಧ ಮಾರ್ಗದ ಮೈಲುಗಲ್ಲುಗಳಾದುವು. ಈ ಎಲ್ಲವೂ ರೈತರ ಪರವಾದ ಪ್ರಾತಿನಿಧಿಕ ಸಂಘರ್ಷವಾಗಿ ಬಹತೇಕ ನಡೆದು ಬಂದರೂ ರೈತರ, ರೈತಪರರ ಹಾಗೂ ರೈತೇತರರ ನೇರ ಪಾಲುದಾರಿಕೆಯ ಕಾವೇರಿ ಚಳವಳಿ 1991ರಲ್ಲಿ ಪೂರ್ವದ ಎಲ್ಲ ಸಂಕೀರ್ಣ ಘಟನೆಗಳ ಮೊತ್ತವಾಗಿ ರೂಪ ಪಡೆಯಿತೆನ್ನಬೇಕು. ಇಲ್ಲಿ ಕೃಷಿ, ನೀರಾವರಿ ಹಾಗೂ ಕುಡಿಯುವ ನೀರು ಈ ಎರಡು ಸಮಸ್ಯೆಗಳು ಸಂಯುಕ್ತಗೊಂಡಿದ್ದ ಕಾರಣ ಅದೊಂದು ಒಕ್ಕೂಟದ ಚಳವಳಿಯಾಗಿ ಮಾರ್ಪಟ್ಟಿತು. ಎಲ್ಲರ ಬಾಯಲ್ಲಿ ರೈತರ ದನಿ ಎನ್ನುವಂತಿತ್ತು. ರೈತರದು ಇಲ್ಲಿ ಅಗೋಚರ ಹಾಗೂ ಗೋಚರ ಪಾತ್ರವಾಗಿತ್ತು. ತುತ್ತು ಕೊಡುವ ರೈತ ಎಲ್ಲರ ಮನದೊಳಗಿದ್ದ. ತಮಿಳುನಾಡಿನ ದಾವೆಗಳ ಕಾರಣ ಕಾವೇರಿ ನದಿ ಪ್ರಾಧಿಕಾರದ ಆದೇಶಗಳ ಪಾಲನೆಗಳ ಅನಿವಾರ್ಯತೆಯ ಕಾರಣ ಅಸಹಾಯಕವಾಗಿ ರಾಜ್ಯಸರ್ಕಾರ ನಿಗದಿತ ನೀರಿನ ಮೊತ್ತವನ್ನು ತಮಿಳುನಾಡಿಗೆ ಕಬಿನಿ ಜಲಾಶದಿಂದ ಬಿಟ್ಟಿತು. ಇದನ್ನು ಪ್ರಘಿಭಟಿಸಿ 18-9-2002ರಂದು ಮೂವರು ರೈತರು ಜಲಾಶಯದಿಂದ ರಭಸವಾಗಿ ಹರಿದು ಹೋಗುತ್ತಿದ್ದ ನೀರಿಗೆ ಹಾರಿ ಕೊಚ್ಚಿ ಹೋದರು. ಅವರಲ್ಲಿ ಇಬ್ಬರನ್ನು ರಕ್ಷಿಸಲಾಯಿತಾದರೂ ಬೀಚನಹಳ್ಳಿ ಗ್ರಾಮ ಪಂಚಾಯಿತಿ ಸದಸ್ಯ ರೈತ ಗುರುಸ್ವಾಮಿಯವರನ್ನು ರಕ್ಷಿಸಲಾಗದೆ ಅವರ ಆತ್ಮಬಲಿದಾನವಾಯಿತು. ಈ ಗಂಭೀರ ಸನ್ನಿವೇಶದಿಂದಾಗಿ ನೀರು ಬಿಡುಗಡೆಯನ್ನು ತಾತ್ಕಾಲಿಕವಾಗಿ ಸ್ಥಗಿತಗೊಳಿಸಲಾಯಿತು. ಉಭಯ ಸದನಗಳ ತುರ್ತು ಅಧಿವೇಶನವನ್ನು ಕರೆದು ಕೇಂದ್ರಕ್ಕೆ ಪರಿಸ್ಥಿತಿಯನ್ನು ತಿಳಿಸಲು ತೀರ್ಮಾನವಾಯಿತು. ಮಂಡ್ಯ ಜಿಲ್ಲಾ ರೈತರ ಹಿತರಕ್ಷಣಾ ಸಮಿತಿ, ಮೈಸೂರಿನ ಕಾವೇರಿ  ಕ್ರಿಯಾ ಸಮಿತಿ, ಕಬಿನಿ ಹೋರಾಟ ಸಮಿತಿ ಮುಂತಾದ ರೈತ ಸಂಘಟನೆಗಳು ಈ ಮುನ್ನ ಜಲಾಶಯಗಳಿಂದ ತಮಿಳುನಾಡಿಗೆ ನೀರು ಬಿಡುವುದರ ವಿರುದ್ಧ ಬಂದ್, ರಸ್ತೆ ತಡೆ ಮೆರವಣಿಗೆ ಮೂಲಕ ಪ್ರತಿಭಟನೆ ತೋರಿದ್ದವು. ನೀರು ಬಿಡುವ ಗೇಟ್ ವ್ಯವಸ್ಥೆಗೆ ಹಾನಿ, ಹಿಂಸಾಚಾರ ನಡೆದಾಗ ಪೊಲೀಸರಿಂದ ಆಶ್ರುವಾಯು ಸಿಡಿತ, ಲಾಠಿ ಪ್ರಹಾರ ನಡೆದು ಕರ್ಫ್ಯೂ ಕೂಡ ಜಾರಿಯಾಗಿತ್ತು. ಕಾವೇರಿ ಪಾದಯಾತ್ರೆಗಳೂ ನಡೆದದ್ದುಂಟು. ಕೇಂದ್ರದಿಂದ ಕಾವೇರಿ ಉಸ್ತುವಾರಿ ಸಮಿತಿಯು ಈ ಘಟನೆಗಳ ಹಿನ್ನೆಲೆಯಲ್ಲಿ ತಮಿಳುನಾಡಿನ ನ್ಯಾಯಾಲಯದಲ್ಲಿ ದಾವೆ, ರಾಜ್ಯ ಸರ್ಕಾರದ ಉತ್ತರ ಇವೆಲ್ಲದರ ಪರಿಶೀಲನೆಗಾಗಿ ಉಭಯ ರಾಜ್ಯಗಳಿಗೆ ಭೇಟಿ ಕೊಟ್ಟಿತು. ರೈತರ ಅಹವಾಲು ಗಳನ್ನು ಅದು ಸ್ವೀಕರಿಸಿತು. ಮುಖ್ಯವಾಗಿ 1892ರ ಒಪ್ಪಂದದ ಕಾಲದಿಂದಲೂ ಕೃಷಿ ವಿಸ್ತರಣೆಗೆ ಆಗಲಿ, ಸರದಿ ಹೆಚ್ಚಿಸಿಕೊಳ್ಳುವ ಬೆಳೆ ಬೆಳೆಯಲು ನೀರಿನ ಬಳಕೆಗಾಗಲಿ ಅವಕಾಶ ಕರ್ನಾಟಕಕ್ಕೆ ಒದಗಲಿಲ್ಲ. ಆದರೆ ತಮಿಳುನಾಡು ಮೂರು ಪಟ್ಟು ಕೃಷಿ ವಿಸ್ತರಣೆ ಮಾಡಿಕೊಳ್ಳಲು ಅವಕಾಶ ನೀಡಲಾಯಿತು. ಶೋಷಿತಗೊಂಡದ್ದು ಕರ್ನಾಟಕವೇ. ಇದಲ್ಲದೆ ಬರ ಪರಿಸ್ಥಿತಿಯಲ್ಲಿ ಮಳೆ ಕೈಕೊಟ್ಟ ಸಂದರ್ಭದಲ್ಲಿ  ಅಂದರೆ ನೈರುತ್ಯ ಮಾರುತದ ಮಳೆ ಕೈಕೊಟ್ಟಾಗ ಒಪ್ಪಂದದಂತೆ ಕಾವೇರಿ ನೀರು ಬಿಡಬೇಕಾದಾಗ ತನ್ನ ಬೆಳೆಗೆ ಹಾನಿ ಮಾಡಿಕೊಂಡು ನೀರು ಬಿಡಬೇಕಾದ ಸಂದರ್ಭಗಳು ನ್ಯಾಯಾಧಿಕರಣದ ಆದೇಶವನ್ನು ಕನಿಷ್ಠ ಪಾಲಿಸಲೇಬೇಕಾದ ಒತ್ತಡವನ್ನು ಕರ್ನಾಟಕ ಅನುಭವಿಸಿದೆ.
ತಮಿಳುನಾಡಿನ ಬೆಳೆಗೆ ಆಯಾ ಋತುಮಾನ ಕಾಲದ ಸಾಂಬಾ ಅಥವಾ ಕುರುವೈ ಬೆಳೆಗೆ ಈಶಾನ್ಯ ಮಾರುತದ ಮಳೆಯ ನಿರೀಕ್ಷೆಯಾದರೂ ಇದೆ. ಮಳೆಯ ಅಭಾವದ ವರ್ಷಗಳಲ್ಲಿ  ಕಾವೇರಿ ಕಣಿವೆ ರಾಜ್ಯಗಳು ಪಾಲಿಸಬೇಕಾದ ಸಂಕಟ ಸೂತ್ರ ನ್ಯಾಯಾಧಿಕರಣದ ತೀರ್ಪು ಮಧ್ಯಂತರದ್ದಾದರೂ ನೀರು ಬಿಡಲೇಬೇಕು. ಈ ಬಗ್ಗೆ ರಾಜ್ಯವು ಬಿಳಿಗುಂಡ್ಲುವಿನ ಜಲಮಾಪನ ಕೇಂದ್ರದ ದಾಖಲಾತಿ, ಬಿಳಿಗುಂಡ್ಲು-ಮೆಟ್ಟೂರು ನಡುವಣ ಜಲಾನಯನ ಪ್ರದೇಶದ ಉತ್ಪನ್ನವು ಆ ಜಲಾಶಯಕ್ಕೆ ಸೇರುವುದರ ಲೆಕ್ಕ ಹಿಡಿಯಬೇಕು. ಮೆಟ್ಟೂರು ಜಲಾಶಯದ ಕೆಳಭಾಗದ ಜಲಾನಯನದಲ್ಲಿ ನೀರಿನ ಉತ್ಪನ್ನ ತಮಿಳುನಾಡಿನ ಉತ್ತರ ಕೊಲರೂನ್ ಮತ್ತು ಡೆಲ್ಟ ಪ್ರದೇಶದ ಅಂತರ್ಜಲ ಪ್ರಮಾಣ ಹಾಗೂ ಸುಧಾರಿತ ನೀರಾವರಿ ಪದ್ಧತಿ ಅನುಸರಣೆಯಿಂದ ಕಡಿಮೆಗೊಳ್ಳುವ ತಮಿಳುನಾಡಿನ ನೀರಿನ ಅಗತ್ಯದ ಲೆಕ್ಕವನ್ನು ಹಿಡಿದರೆ ಕರ್ನಾಟಕ ತಲುಪಿಸಬೇಕಾದ ನೀರಿನ ಪ್ರಮಾಣ ತಮಿಳುನಾಡು ಕೇಳಿಕೆಯ ಮೂರನೆಯ ಒಂದು ಭಾಗದಷ್ಟು ಮಾತ್ರ ಎಂದೆಲ್ಲ ನ್ಯಾಯಾಧಿಕರಣದ ಮುಂದೆ ತನ್ನ ವಾದವನ್ನೂ ಮಂಡಿಸಿದೆ. ಇದು ಸರ್ಕಾರ ಅಥವಾ ರಾಜಕೀಯ ಮಟ್ಟದಲ್ಲಿ ರೈತರ ಪರವಾಗಿ ರಾಜ್ಯದ ದನಿ ಆಗಿದೆ. ಇದೇನೇ ಇರಲಿ ಉಭಯ ರಾಜ್ಯಗಳ ರೈತರು ಕಾವೇರಿ ಕಣಿವೆ ನೀರಾವರಿ ಪ್ರದೇಶಗಳಿಗೆ ಭೇಟಿ ನೀಡಿ ಪರಸ್ಪರ ಸಮಾಲೋಚಿಸಿಕೊಂಡದ್ದು ಸಮಸ್ಯೆ ಬಗೆಹರಿವ ನಿಟ್ಟಿನಲ್ಲಿ ಒಂದು ಸೌಹಾರ್ದದ ಸಂಕೇತ. ಒಟ್ಟಾರೆ ಬಾಳೆಕುಂದ್ರಿಯವರೂ ಹೇಳಿರುವಂತೆ ತಮಿಳುನಾಡು ತನ್ನಲ್ಲಿಯ ಅಂತರ್ಜಲ ಬಳಸಿಕೊಂಡರೆ ಸಮುದ್ರಕ್ಕೆ ಬಿಟ್ಟು ಪೋಲಾಗುತ್ತಿರುವ ನೀರನ್ನು ಬಳಸಿಕೊಂಡರೆ ಕಾವೇರಿ ನೀರಿನ ಹೆಚ್ಚಿನ ಬಿಡುಗಡೆಗೆ ಕರ್ನಾಟಕವನ್ನು ಅದು ಕೇಳುವ ಅಗತ್ಯವೇೊಬೀಳುವುದಿಲ್ಲ.ೊಉಭಯ ರಾಜ್ಯಗಳೊರೈತರು ಸ್ಪಂದಿಸಿದರೆ ನ್ಯಾಯಯುತ ನೀರಿನ ಪಾಲು ಈಗಲಾದರೂ ಕರ್ನಾಟಕಕ್ಕೆ ಒದಗಿದರೆ ಉಭಯ ರಾಜ್ಯಗಳ ಜಲ ವಿವಾದದಲ್ಲಿ ಕೊಡುಕೊಳ್ಳುವ ಸಮನ್ವಯ ಸಂದರ್ಭ ಬೆಳೆದರೆ ಚಳವಳಿಗೆ ವಿರಾಮ ದೊರೆತೀತು. ವ್ಯಾಪಕ ಅರಣ್ಯ ಹನನದಿಂದಾಗಿ ಕೊಡಗಿನ ಮರಗಳ ನೆರಳು ಪ್ರದೇಶ ತೀವ್ರವಾಗಿ ಕುಸಿಯುತ್ತಿದೆ. ಕೊಡಗಿನಲ್ಲೂ ಬಿಸಿಲ ಕಾವು ಹೆಚ್ಚುತ್ತಿದೆ. ಇದೆಲ್ಲ ಕಾವೇರಿ ಜಲಾನಯನ ಪ್ರದೇಶದ ಮೇಲೆ ತೀವ್ರ ಪರಿಣಾಮ ಬೀರುತ್ತಿದೆ. ಮುಂಬರುವ ಕೆಲವು ದಶಕಗಳಲ್ಲಿ ಕಾವೇರಿಯ ಒಡಲು ಬತ್ತುವ ಸಂದರ್ಭವಾಗುತ್ತಿದೆ. ಹೀಗಾಗಿ ಉಭಯ ರಾಜ್ಯಗಳು ಎಚ್ಚೆತ್ತು ಪರಸ್ಪರ ಸಹಕಾರದೊಡನೆ ನಡೆಯಬೇಕು. ನ್ಯಾಯಾಧಿಕರಣವೊಂದನ್ನೇ ಇದಕ್ಕೆ ಹೊಣೆ ಮಾಡಬಾರದು. ಈ ವರ್ಷದ ಕೊನೆಗೆ ಕಾವೇರಿ ನೀರಿನ ಹಂಚಿಕೆ ಕುರಿತು ಅಂತಿಮ ತೀರ್ಪು ಬರುವುದೆನ್ನಲಾಗಿದೆ. ಕಾವೇರಿಯ ಒಡಲಲ್ಲಿ ಹಸಿರಿನ ನೆಳಲು ಉಳಿದುಕೊಳ್ಳುವಂತೆ ಪ್ರಯತ್ನ ನಡೆಯುತ್ತಿರಬೇಕು. ಕಾವೇರಿ, ಕೃಷ್ಣಾ ನದಿ ವಿವಾದವಿರಲಿ, ಆ ಕಣಿವೆ ಪ್ರದೇಶದ ರೈತರ ಪ್ರತಿಭಟನೆಯಾಗಲಿ, ಮಲಪ್ರಭಾ ನದಿಗೆ ಕೂಡಿಸುವ ಬಂಡೂರಿ ನಾಲಾ ಯೋಜನೆ ಕಾರ್ಯಗತವಾಗಲೆಂಬ ರೈತ ಹೋರಾಟವಾಗಲಿ ಒಟ್ಟಾರೆ ರಾಷ್ಟ್ರೀಯ ಜಲನೀತಿಯನ್ನು ನಿರೂಪಿಸಿ ಮಾರ್ಗದರ್ಶಿ ಸೂತ್ರಗಳನ್ನು ಕೇಂದ್ರವು ನೀಡಿದರೆ ಅಂತರರಾಜ್ಯಗಳ ಜಲ ವಿವಾದ-ಜಲ ಹೋರಾಟಗಳು ನಿಲ್ಲಬಹುದು. ಅಂತೇ ಸಾಂತ್ವನ ಕ್ರಿಯೆಗಳು ಈ ದಿಸೆಯಲ್ಲಿ ದೇಣಿಗೆ ನೀಡಬಲ್ಲವು.
ಸಾಂತ್ವನ ಪ್ರಕ್ರಿಯೆಗಳು
ಚಳವಳಿ ನಿರಂತರ, ಅದು ಜಾಗೃತಿಯ ಲಕ್ಷಣವೂ ಹೌದು. ಚಳವಳಿ ಮಾಡಿಕೊಡಲು ಅವಕಾಶ ಕೊಡುವುದೂ  ಒಂದು ಸಾಂತ್ವನ ಕ್ರಿಯೆಯೇ. ಸದ್ಯ ರೈತ ಸಂಬಂಧವಾದ ಚಳವಳಿ ನಮ್ಮ ಗಮನದಲ್ಲಿರುವ ಕಾರಣ ಸರ್ಕಾರ ಸಮಾಜ ಹೇಗೆ ಸಾಂತ್ವನ ಪ್ರಕ್ರಿಯೆಯಲ್ಲಿ ಸಂವೇದನೆಯನ್ನು ತೋರಿದೆ ಎಂಬುದನ್ನು ಗಮನಿಸಬೇಕು. ರೈತರಿಗೆ ಮುಖ್ಯವಾಗಿ ಸೌಕರ್ಯಗಳ ಒದಗಣೆ ಬೇಕು. ನೀರು ಸರಬರಾಜು ಕೃಷಿ ಪರಿಕರಗಳ ಸರಬರಾಜು, ಬೆಳೆಹಾನಿಗೆ ಪರಿಹಾರ, ಕೃಷಿ ಉತ್ಪನ್ನಗಳಿಗೆ ವೃಜ್ಞಾನಿಕ ಬೆಲೆ, ಬೆಲೆ ಕುಸಿತವಾದಾಗ ಬೆಂಬಲ ಬೆಲೆ, ಬೆಳೆರಾಶಿ ಬಂದಾಗ ಖರೀದಿ ಕೇಂದ್ರಗಳ ಹೆಚ್ಚಳ, ಉಗ್ರಾಣ ವ್ಯವಸ್ಥೆ, ಶೀತಲ ಗೃಹ ವ್ಯವಸ್ಥೆ, ಸಂಸ್ಕರಣ ಘಟಕ, ಮಾರುಕಟ್ಟೆ ನಿಯಂತ್ರಣ ಒದಗಿಸಿದ ಮಾಲಿಗೆ ವಿಳಂಬವಿಲ್ಲದೆ ಹಣ ನೀಡಿಕೆ ಸಾಲ ಸೌಲಭ್ಯ, ಸಾಂದರ್ಭಿಕವಾಗಿ ಸಾಲದ ಬಡ್ಡಿಮನ್ನಾ, ಕೃಷಿ ತರಬೇತಿ, ಜಾಗತಿಕ ಸ್ಪರ್ಧೆಗೆ ಸಿದ್ಧ ಪಡಿಸುವಿಕೆ ಇತ್ಯಾದಿಗಳು ಸಾಂತ್ವನ ಪ್ರಕ್ರಿಯೆಯ ಘಟಕಗಳೆನ್ನಿಸುತ್ತವೆ. ಋಗ್ವೇದ ಕಾಲದಿಂದಲೇ ರೈತರನ್ನು ತೃಪ್ತಿ ಪಡಿಸುವ ಮಾತು ಶ್ಲೋಕಾನ್ವಿತವಾಗಿದೆ.
ರಾಷ್ಟ್ರೀಯ ರೈತ ಜೀವ ವಿಮಾ ನಿಗಮ ಸ್ಥಾಪನೆ, ಅಗ್ರಿಕ್ಲಿನಿಕ್ ತರಬೇತಿ, ಕೃಷಿ ಉಪಕರಣಗಳಿಗೆ ಸೂಕ್ತ ಸಬ್ಸಿಡಿ ನೀಡಿಕೆ, ಅಪಘಾತದಲ್ಲಿ ಸತ್ತ ರೈತನ ಕುಟುಂಬಕ್ಕೆ 50 ಸಾವಿರ ನೀಡುವ ‘ಜನಶ್ರೀ’ ವಿಮಾೊಯೋಜನೆ, ಬೆಲೆ ವಿಮಾ ಯೋಜನೆ, ಪ್ರಗತಿಪರ ಕೃಷಿ ಪದ್ಧತಿ ಹಾಗೂ ತಂತ್ರಜ್ಞಾನ ಅಳವಡಿಕೆಗೆ ಉತ್ತೇಜನ, ಕೃಷಿ ಪಂಡಿತ ಪ್ರಶಸ್ತಿ ಇತ್ಯಾದಿಗಳು ರೈತರ ಹಿತಕ್ಕೆ ಪೂರಕವಾಗಿವೆ. ಆದರೆ ಸಾಮಾನ್ಯ ರೈತರ ನಿರಂತರ ಕೃಷಿ ಸೇವೆಯನ್ನು ಗುರುತಿಸಿ ಸನ್ಮಾನಿಸಿದರೆ ಉಳಿದ ರೈತರಿಗೂ ಅದೊಂದು ಪ್ರೇರಕ ಕ್ರಿಯೆ ಆದೀತು. ಆಹಾರ ಸಂಸ್ಕರಣೆಯ ಪಾರ್ಕ್ ತೋಟಗಾರಿಕಾ ವಾಣಿಜ್ಯ ಬೆಳೆ ಬೆಳೆಯಲು ಸವಲತ್ತು, ಕಾಫಿ ಬೆಳೆಗೆ ಪರ್ಯಾಯ ಬೆಳೆಗಳನ್ನು ಬೆಳೆಯಲು(ವೆನಿಲ್ಲಾ, ಆಂಥೋರಿಯಂ, ಶುಂಠಿ, ಕಾಳುಮೆಣಸು, ಲೆಮನ್ಗ್ರಾಸ್ ಇತ್ಯಾದಿ) ನೆರಳು ಚಾವಣಿ ಯೋಜನೆ, ಹನಿ ನೀರಾವರಿ, ಸಾವಯವ ಕೃಷಿ ಯೋಜನೆ ಇತ್ಯಾದಿಗಳೂ ಸರ್ಕಾರಿ ಸಾಂತ್ವನ ಪ್ರಕ್ರಿಯೆಯ ಪ್ರೇರಕಗಳೆನ್ನಬಹುದು.
ಕೆರೆಗಳ ಪುನಶ್ಚೇತನವೆನಿಸುವ ‘ರೈತ ಕಾಯಕ ಕೆರೆ’ ಯೋಜನೆ, ಮಧ್ಯವರ್ತಿಗಳ ಹಾವಳಿಯಿಂದ ರೈತರನ್ನು ಮುಕ್ತವಾಗಿಸುವ ‘ರೈತಸಂತೆ’ (ಗ್ರಾಮೀಣ ಮಾರುಕಟ್ಟೆ) ಕೃಷಿ  ವಿವರದ ಭೂದಾಖಲೆ ಗಣಕೀಕರಣದ ‘ಭೂಮಿ’, ಯೋಜನೆ, ಸಾಗುವಳಿ ಸಂದರ್ಭಗಳಲ್ಲಿ ಅಪಘಾತಕ್ಕೀಡಾದ ರೈತರ ಕುಟುಂಬಗಳಿಗೆ ಆರ್ಥಿಕ ನೆರವು ನೀಡುವ ‘ರೈತ ಸಂಜೀವಿನಿ’ ವಿಮಾ ಯೋಜನೆ, ಕಡಿಮೆ ಬಡ್ಡಿದರದಲ್ಲಿ ಸುಲಭ ಸಾಲ ಸೌಲಭ್ಯ ಪಡೆಯಲನುಕೂಲಿಸುವ ‘ಕಿಸಾನ್ ಕ್ರೆಡಿಟ್ಕಾರ್ಡ್’ ಯೋಜನೆ, ‘ಕೃಷಿ ಪಾಸ್ ಪುಸ್ತಕ’ ನೀಡಿಕೆ, ಜಿಲ್ಲಾ ಕೃಷಿ ನೀತಿ ಯೋಜನೆ, ರೈತರಿಗೆ ಅಗತ್ಯವಾದ ಕೃಷಿ ಕಾರ್ಯ ಕುರಿತ ಸಮಗ್ರ ಮಾಹಿತಿ ನೀಡುವ ‘ರೈತ ಮಿತ್ರ’ ಯೋಜನೆ, ರೈತರ ಆರೋಗ್ಯ ವಿಮಾ ಯೋಜನೆ, ‘ಯಶಸ್ವಿನಿ’ ಇತ್ಯಾದಿಗಳು ರಾಜ್ಯ ಸರ್ಕಾರದ ಪ್ರಯತ್ನಗಳಾಗಿವೆ. ಇವುಗಳಲ್ಲದೆ ವಿಚಾರ ಸಂಕಿರಣಗಳಲ್ಲಿ ರೈತರ ಮಾತುಗಳಲ್ಲಿಯೇ ಸಮಸ್ಯೆಗಳನ್ನು ಅಭಿವ್ಯಕ್ತಗೊಳಿಸಬಲ್ಲ ರೈತರಿಗೆ ಅವಕಾಶ, ಸಾಹಿತ್ಯ ಸಮ್ಮೇಳನಗಳಲ್ಲಿ ರೈತಾಪಿ ಸಾಹಿತ್ಯ ಸಂಬಂಧ ಸಮಸ್ಯಾ ಸಂಬಂಧದ ಗೋಷ್ಠಿ, ಸ್ಮರಣ ಸಂಚಿಕೆಗಳಲ್ಲಿ ಗ್ಯಾಸೆಟಿಯರ್ಗಳಲ್ಲಿ  ಆಯಾ ಜಿಲ್ಲೆಯ ರೈತರ ಸಮಸ್ಯೆಗಳು ಹಾಗೂ ಚಳವಳಿ ಕುರಿತ ಲೇಖನಗಳ ಪ್ರಕಟನೆ, ಸಾಮಾನ್ಯ ರೈತರ ಸಾಧನೆಗಳನ್ನು ಗಮನಿಸಿ ಆರ್ಹರಿಗೆ ರಾಜ್ಯೋತ್ಸವ ಪ್ರಶಸ್ತಿ, ‘ಗುರುಕುಲ’ದ ರೀತಿಯಲ್ಲಿ ‘ಗ್ರಾಮಕುಲ’ ಅಥವಾ ರೈತಕುಲದ ವ್ಯವಸ್ಥೆ, ವೃದ್ಧಾಶ್ರಮಗಳ ಬಗೆಯಲ್ಲಿ ‘ರೈತಾಶ್ರಮ’ಗಳನ್ನು  ಅಸಹಾಯಕ ಶಕ್ತಿಹೀನ ರೈತರಿಗೆ ತೆರದು ಆಶ್ರಯ ಕೊಡುವುದು ಇತ್ಯಾದಿಗಳು ರೈತ ಸಾಂತ್ವನ ಪ್ರಕ್ರಿಯೆಯಾಗಿ ಘಟಿಸಬಲ್ಲವು. ರೈತರ ಆತ್ಮಹತ್ಯೆಗಳ ಪ್ರಕರಣಗಳನ್ನು ತಗ್ಗಿಸಬಲ್ಲವು.
ಒಟ್ಟಾರೆ  ಸಹಸ್ರಾರು ವರ್ಷಗಳ ಕೃಷಿ ಪರಂಪರೆಯ ಭಾರತೀಯ ರೈತನಿಗೆ ಹಿಂದೆ ಜನಸಂಖ್ಯಾ ಸ್ಫೋಟ ಸಮಸ್ಯೆಯಾಗಲಿ, ಕೃಷಿಯ ವಿಧಾನಗಳ ಮೇಲೆ ವಿದೇಶಿಯ ಪ್ರಭಾವವಾಗಲಿ ಕಾಡದೆ ಅವನ ಬದುಕು ನೈಸರ್ಗಿಕವಾಗಿ ನಡೆದು ಬಂತು. ಆದರೆ  ಮುಂದಿನ ಕಾಲಗಳಲ್ಲಿ ಅವನಿಗೆ ಸಮಸ್ಯೆಗಳು ಎದುರಾದರೂ ತನ್ನ ಅಸ್ತಿತ್ವ ಕಳೆದು ಕೊಳ್ಳದೆ ಮೌನವಾಗಿ ಸಮರ್ಥವಾಗಿ ಬದುಕು ನೀಸಿದ. ಸಮಸ್ಯೆಗಳು ಸಂಕೀರ್ಣವಾಗ ತೊಡಗಿದಾಗ ಎದುರಿಸುವ ಮಾರ್ಗವನ್ನೂ ಕಂಡುಕೊಂಡ. ಅದು ಮನವಿ, ಅಹವಾಲು, ಬಿನ್ನಹ, ದುಂಬಾಲು, ಒತ್ತಾಯ, ಪ್ರದರ್ಶನ, ಪ್ರತಿಭಟನೆ, ಬಂಡಾಯ, ಚಳವಳಿಗಳ ಮಾಧ್ಯಮಗಳ ಮೂಲಕ ಮೂಡಿಬಂತು. ಅಂದರೆ ಚಳವಳಿಯ ಮಜಲುಗಳು ವಿಕಸಿಸಿದ ಬಗೆ ಅದಾಗಿತ್ತು. ಹೀಗಾಗಿ ಕರ್ನಾಟಕದ ದೃಷ್ಟಿಯಿಂದ ಇರ್ವಿನ್ ನಾಲಾ ಚಳವಳಿಯಂಥ ಹೊಂದಿಕೊಂಡು ಹೋಗುವ ಚಳವಳಿಗಳು ದೀರ್ಘಕಾಲ ನಡೆದು, ವೈಚಾರಿಕ ನೆಲೆಯಲ್ಲಿ ಜಾಗೃತಿಗೊಂಡ ಕಾಗೋಡು ಸತ್ಯಾಗ್ರಹದಂಥ ಚಳವಳಿಗಳು ಜಾಗೃತ ಪ್ರತಿಭಟನೆಯ ಆಧುನಿಕ ಸಂಕೀರ್ಣ ಚಳವಳಿಗಳು (ಏಕೀಕರಣೋತ್ತರ ಚಳವಳಿಗಳು) ಎಂದು ವಿಭಾಗಿಸ ಬಹುದು.
ನಮ್ಮ ರೈತ ಚಳವಳಿಗಳು ಗ್ರಾಮೀಣ ಪ್ರದೇಶದಲ್ಲಿ ಕೆಲಮಟ್ಟಿಗೆ ನಗರೀಕರಣ (ಉಪನಗರಗಳು) ಪ್ರಕ್ರಿಯೆಯನ್ನು ಹುಟ್ಟುಹಾಕಿದೆ. ಮಾರುಕಟ್ಟೆಯ ಉಪಕೇಂದ್ರಗಳು, ಯಂತ್ರಚಾಲಿತ ವಾಹನ ಸೌಕರ್ಯ, ಬ್ಯಾಂಕ್ ಸಹಕಾರ ಸಂಘ, ರೈತ ಸಮ್ಮೇಳನ -ವಿಚಾರ ಸಂಕಿರಣ, ತರಬೇತಿ ಶಿಬಿರಗಳು ಹಳ್ಳಿಹಳ್ಳಿಗಳಲ್ಲಿ ವ್ಯವಸ್ಥೆಗೊಂಡಿವೆ. ಗಣಿಗಾರಿಕೆಗೆ ವಿರೋಧ, ಪರಿಸರ ಜಾಗೃತಿ, ವಿದ್ಯಾಕೇಂದ್ರಗಳ ಹೆಚ್ಚಳ, ಆರ್ಥಿಕ ಪುಷ್ಟಿ ಇತ್ಯಾದಿ ಎಚ್ಚೆತ್ತ ಮಾನಸಗಳ ಪ್ರತಿಫಲ ಮೊತ್ತವಾಗುತ್ತಿದೆ. ಹೀಗಿದ್ದರೂ ಗ್ರಾಮೀಣ ಸಂಸ್ಕೃತಿಯ ಪ್ರಾಮಾಣಿಕ ಜಾಯಮಾನವು ಅಂತರ್ಗತವಾಗಿ ಹರಿದು ಬರುತ್ತಿರುವುದೂ ಕಾಣುತ್ತದೆ. ಸಾಂಸ್ಕೃತಿಕ ಸಂಯಮ ಗ್ರಾಮಗಳಲ್ಲಿ ಇನ್ನೂ ಜೀವಂತವಾಗಿದೆ. ಇದಕ್ಕೆ ಅಪವಾದಗಳಿದ್ದರೂ ಅವೇ ಮುಖ್ಯವಲ್ಲ. ಕರ್ನಾಟಕದ ರೈತರ ಹಿತಕ್ಕಾಗಿ ಹೋರಾಡಿದ ಕೆಲವು ಪ್ರಮುಖರ ಹೆಸರನ್ನು ಇಲ್ಲಿ ನೆನಪಿಸಿಕೊಳ್ಳಬೇಕು. ಶಾಂತವೇರಿ ಗೋಪಾಲಗೌಡ, ಕೆ.ವಿ. ಶಂಕರೇಗೌಡ, ಹೆಚ್.ಎಸ್. ರುದ್ರಪ್ಪ, ಎಂ.ಡಿ. ನಂಜುಂಡಸ್ವಾಮಿ, ಸುಂದರೇಶ್, ಕಡಿದಾಳು ಶಾಮಣ್ಣ, ಜಿ. ಮಾದೇಗೌಡ, ಬಾಬಾಗೌಡ ಪಾಟೀಲ್, ಕೆ.ಎಸ್. ಪುಟ್ಟಣ್ಣಯ್ಯ, ಕೋಡಿಹಳ್ಳಿ ಚಂದ್ರಶೇಖರ್, ಚುಕ್ಕಿ ನಂಜುಂಡಸ್ವಾಮಿ ಮುಂತಾದವರು.

ಅಧ್ಯಾಯ 21: ಭೂ ಸುಧಾರಣಾ ಕಾಯಿದೆಯ ರಾಜಕಾರಣ
ಭಾರತಕ್ಕೆ ಸ್ವಾತಂತ್ರ್ಯ ಬಂದಾಗಿನಿಂದ ಸರ್ಕಾರದ ಕಾರ್ಯಕ್ರಮಗಳಲ್ಲಿ ಭೂ ಸುಧಾರಣೆಗಳು ಮುಖ್ಯ ಅಂಶಗಳಾಗಿವೆ. ಆದರೂ, ಪ್ರತಿ ರಾಜ್ಯದಲ್ಲೂ ಬೇರೆ ಬೇರೆ ವಿಧಾನಗಳನ್ನು ಅಳವಡಿಸಿ ಇದನ್ನು ಯಶಸ್ವಿಯಾಗಿ ಜಾರಿಗೆ ತರಲಾಗಿದೆ. ಕರ್ನಾಟಕದಲ್ಲಿ ಭೂಸುಧಾರಣೆ ಕಾರ್ಯಕ್ರಮವನ್ನು ಅತ್ಯಂತ ಯಶಸ್ವಿಯಾಗಿ ಅನುಷ್ಠಾನಕ್ಕೆ ತಂದಿದ್ದು ಮುಖ್ಯಮಂತ್ರಿ ದೇವರಾಜ ಅರಸು ಅವರ ಕಾಲದಲ್ಲಿ. ಭೂಸುಧಾರಣಾ ಕಾರ್ಯಕ್ರಮದಲ್ಲಿ ಅಪೂರ್ವ ಯಶಸ್ಸನ್ನು ಗಳಿಸಲು ಅನುಸರಿಸಿದ ಕಾರ್ಯತಂತ್ರಗಳನ್ನು ವಿವರಿಸುವ ಪ್ರಯತ್ನವೇ ಈ ಲೇಖನ.
ಭಾರತದಲ್ಲಿ ಕೃಷಿಕ್ಷೇತ್ರದ ಆಮೂಲಾಗ್ರ ಪರಿವರ್ತನೆ ಮುಖ್ಯ ಕಾರ್ಯಕ್ರಮವಾದದ್ದು, ಭಾರತೀಯ ಸ್ವಾತಂತ್ರ್ಯ ಸಂಗ್ರಾಮಕ್ಕೆ ಒಂದು ಸಾಮಾಜಿಕ ತಳಹದಿಯನ್ನು ಕಲ್ಪಿಸಿಕೊಟ್ಟ ರೈತ ಚಳವಳಿಗಳಿಂದ. ಈ ರೈತ ಚಳವಳಿಗಳು ಕಾಲಕಾಲಕ್ಕೆ ದನಿಯೆತ್ತುತ್ತ ಕಿಸಾನ್ ಸಭಾದ ಸ್ಥಾಪನೆಯೊಂದಿಗೆ ಒಂದು ಸಂಘಟಿತ ಚಳವಳಿಯಾಗಿ ರಾಷ್ಟ್ರವ್ಯಾಪಿ ಅಸ್ತಿತ್ವವನ್ನು ಪಡೆದುಕೊಂಡವು. ಆದರೂ ಇವುಗಳಿಗಿದ್ದ ಬೆಂಬಲ ಒಂದೇ ರೂಪದ್ದಾಗಿರದೆ, ಬೇರೆ ಬೇರೆ ಕೃಷಿವರ್ಗಗಳಿಂದ ವಿಭಿನ್ನ ಪ್ರತಿಕ್ರಿಯೆಗಳು ಬಂದವು. ಕೃಷಿ ಕ್ಷೇತ್ರದ ಪರಿವರ್ತನೆಯ ವಿಷಯದ ಬಗ್ಗೆ ಭಾರತ ರಾಷ್ಟ್ರೀಯ ಕಾಂಗ್ರೆಸ್ನ ಪಾತ್ರ ಬಹಳ ಸಂಕೀರ್ಣವೂ ಹಾಗೂ ದ್ವಂದ್ವದಿಂದಲೂ ಕೂಡಿತ್ತು. ಅದು ಬೇರೆ ಬೇರೆ ಸಂದರ್ಭಗಳಲ್ಲಿ ಕೃಷಿ ಪರಿವರ್ತನೆಯನ್ನು ಬೆಂಬಲಿಸಿದರೂ, ಭಾರತದ ಕೃಷಿ ಸಂಬಂಧಗಳ ವಿಷಯಗಳ ಸಂಕೀರ್ಣತೆ ಹಾಗೂ ವಿಭಿನ್ನತೆಗಳ ಹಿನ್ನೆಲೆಯಲ್ಲಿ ಅವರ ಮುಖ್ಯ ವಾದವನ್ನು ತಪ್ಪಾಗಿ ವ್ಯಾಖ್ಯಾನಿಸಲಾಯಿತು. ಅದು ಕೆಲವೊಮ್ಮೆ ಕೃಷಿ ಕ್ಷೇತ್ರದ ಪರಿವರ್ತನೆಯ ವಿಷಯವನ್ನು ಆದ್ಯತೆಯ ಕಾರ್ಯಕ್ರಮವೆಂದರೆ, ಇನ್ನೊಮ್ಮೆ ಪೂರ್ಣ ಆದ್ಯತೆಯ ಕ್ರಮ ಎಂದು ತನ್ನ ನಿಲುವನ್ನು ಬದಲಿಸಿಕೊಳ್ಳುತ್ತಿತ್ತು. ಕೆಲವು ಕಡೆ ಕಾಂಗ್ರೆಸ್ಸಿಗರು ಇದನ್ನು ವಿರೋಧಿಸಿದರು. ಕಮ್ಯೂನಿಸ್ಟರು ಎಂದಿನಂತೆ ಕೃಷಿ ಪರಿವರ್ತನೆಯನ್ನು ಸಾಮಾಜಿಕ ಪರಿವರ್ತನೆಯ ಅವಿಭಾಜ್ಯ ಅಂಗವನ್ನಾಗಿ ಪರಿಗಣಿಸಿದರು.
ಸ್ವಾತಂತ್ರ್ಯದ ನಂತರ ರಾಷ್ಟ್ರೀಯ ನಾಯಕರು ಭೂಸುಧಾರಣೆಯ ಬಗ್ಗೆ ತಮಗಿರುವ ಬದ್ಧತೆಯನ್ನು ಘೋಷಿಸಿದರೆ ವಿನಾ ಅದನ್ನು ಕಾರ್ಯರೂಪಕ್ಕೆ ತರಲಿಲ್ಲ. ಅಂಥ ಪ್ರಯತ್ನ ನಡೆದರೂ ಅದು ಅಷ್ಟಿಷ್ಟು ಪ್ರಮಾಣದಲ್ಲಿ ಮಾತ್ರ. ಇದನ್ನು ಕಮ್ಯುನಿಸ್ಟರು ‘‘ವಂಚನೆ’’ ಎಂದು ಕೂಗುತ್ತಾ ತಮ್ಮ ಪಕ್ಷ ಸೂಚಿಸುವ ಪರ್ಯಾಯ ಮಾರ್ಗವನ್ನು ಕಾರ್ಯರೂಪಕ್ಕೆ ತರಲು ಯತ್ನಿಸಿದರು. ಸಮಾಜವಾದಿಗಳು ಬಹಳ ಕಡೆ ಕೃಷಿ ಹೋರಾಟಗಳಲ್ಲಿ ತೀವ್ರವಾಗಿ ಭಾಗಿಯಾದರು. ಆದರೆ ಎಲ್ಲೆಲ್ಲಿ ಕೃಷಿ ವಿಷಯಗಳ ಬಗ್ಗೆ ಕ್ಷೋಭೆ ಉಂಟಾಯಿತೋ ಅಲ್ಲೆಲ್ಲ ಸರ್ಕಾರವು ಅದನ್ನು ನಿವಾರಿಸಲು ಪ್ರಯತ್ನಿಸಿತು.
ಭೂ ಸುಧಾರಣೆಗಳು
ಭೂಸುಧಾರಣೆಗಳು ಭಾರತ ಸರ್ಕಾರದ ಪ್ರಮುಖ ಕಾಳಜಿಗಳಲ್ಲಿ ಒಂದಾಗಿ ಮುಂದುವರಿದವು. ಕೊನೆಯ ಪಕ್ಷ ಸಾರ್ವಜನಿಕ ಘೋಷಣೆಗಳ ಮಟ್ಟಿಗೆ, ಯೋಜನಾ ದಾಖಲೆಗಳ ಮಟ್ಟಿಗೆ ಮತ್ತು ಇವತ್ತಿಗೂ ಆಳುವ ವರ್ಗಗಳ ಜನರ ಕಾರ್ಯಕ್ರಮಗಳಲ್ಲಿ ಭೂಸುಧಾರಣೆಗಳು ಪ್ರಾಮುಖ್ಯತೆ ಪಡೆದೇ ಇವೆ. ಅಧಿಕೃತ ಅಂಕಿ ಅಂಶಗಳು ನಿಗದಿತ ಗುರಿಯನ್ನು ಮುಟ್ಟಿಲ್ಲವೆಂಬ ಕೊರಗನ್ನು ತೋರಿಸಿದ್ದರೂ, ಸಾಧಿಸಿರುವುದನ್ನು ಅಲಕ್ಷಿಸುವಂತಿಲ್ಲ. ದೇಶದ ಶೇ.20 ಭಾಗದಲ್ಲಿದ್ದ ಜಮೀನ್ದಾರಿಗಳು, ಜಹಗೀರುಗಳು ಹಾಗೂ ಇನಾಮ್ಗಳನ್ನು ರದ್ದುಪಡಿಸಿ ಮತ್ತು 20 ಮಿಲಿಯನ್ ರೈತರನ್ನು ನೇರವಾಗಿ ಸರ್ಕಾರದ ಹಿಡಿತಕ್ಕೆ ತರಲಾಗಿದೆ. 6 ಮಿಲಿಯನ್ ಹೆಕ್ಟೇರ್ ಉಳುಮೆ ಮಾಡದೆ ಬಿಟ್ಟ ಗೋಮಾಳವನ್ನು ಉಳಲು ಯೋಗ್ಯವನ್ನಾಗಿಸಿ ಅದರ ಬಹಳಷ್ಟು ಭಾಗವನ್ನು ಮರುಹಂಚಿಕೆ ಮಾಡಲಾಗಿದೆ. ಬಹಳಷ್ಟು ರಾಜ್ಯಗಳು ಗೇಣಿದಾರರಿಗೆ ಮಾಲೀಕತ್ವದ ಹಕ್ಕುಗಳನ್ನು ಕೊಟ್ಟ ಪರಿಣಾಮವಾಗಿ 7.72 ಮಿಲಿಯನ್ ಗೇಣಿದಾರರು 5.6 ಮಿಲಿಯನ್ ಹೆಕ್ಟೇರ್ ಪ್ರದೇಶದಷ್ಟು ಭೂಮಿಯ ಮಾಲಿಕತ್ವವನ್ನು ಪಡೆದಿದ್ದಾರೆ. ಮಾಲೀಕತ್ವದ ಹಕ್ಕುಗಳನ್ನು ನೀಡದ ಬಹಳಷ್ಟು ರಾಜ್ಯಗಳು ಗೇಣಿ ಭದ್ರತೆಯನ್ನು ಎತ್ತಿಹಿಡಿದಿವೆೆ ಮತ್ತು ಜಮ್ಮು ಕಾಶ್ಮೀರ, ಕೇರಳ, ಕರ್ನಾಟಕ, ಉತ್ತರ ಪ್ರದೇಶ ಹಾಗೂ ದೆಹಲಿ ರಾಜ್ಯಗಳಲ್ಲಿ ಗುತ್ತಿಗೆಯನ್ನು ನಿರ್ಬಂಧಿಸಲಾಗಿದೆ. ಮುಂದೆ ಗುತಿ್ತಗೆಗೆ ಕೊಡಬಹುದಾದ ಭೂಮಿಯನ್ನು ಗೇಣಿದಾರರಿಗೆ ಕೊಡುವಂತೆ ಗುಜರಾತ್, ಮಧ್ಯಪ್ರದೇಶ, ಮಹಾರಾಷ್ಟ್ರ, ಹರಿಯಾಣ ಮತ್ತು ಪಂಜಾಬ್ನಂಥ ಕೆಲವು ರಾಜ್ಯಗಳಲ್ಲಿ ಅಧಿಕಾರ ನೀಡಲಾಗಿದೆ.
1950 ಹಾಗೂ 1960ರ ದಶಕಗಳಲ್ಲಿ ಗರಿಷ್ಠ ಮಿತಿಯನ್ನು ನಿಗದಿಪಡಿಸಿದ್ದರಿಂದ ಹೆಚ್ಚುವರಿಯೆಂದು ಘೋಷಿತವಾದ 11.70 ಲಕ್ಷ ಹೆಕ್ಟೇರ್ ಭೂಮಿಯಲ್ಲಿ 10.91 ಲಕ್ಷ ಹೆಕ್ಟೇರ್ ಭೂಮಿಯನ್ನು ವಶಪಡಿಸಿಕೊಳ್ಳಲಾಗಿದೆ. 8.48 ಲಕ್ಷ ಹೆಕ್ಟೇರ್ ಭೂಮಿಯನ್ನು 18.45 ಲಕ್ಷ ಫಲಾನುಭವಿಗಳಿಗೆ, ಅದರಲ್ಲಿ ಶೇ.ೊ54.8 ಜನರು ಪರಿಶಿಷ್ಟ ಜಾತಿ ಹಾಗೂ ವರ್ಗಗಳಿಗೆ ಸೇರಿದವರಿಗೆ ಹಂಚಿಕೆ ಮಾಡಲಾಗಿದೆ. ಗರಿಷ್ಠ ಮಿತಿಯನ್ನು ಇನ್ನೂ ಹೆಚ್ಚು ಬಿಗಿಗೊಳಿಸಲು 1972ರಲ್ಲಿ ಹೊಸ ಮಾರ್ಗದರ್ಶಿ ಸೂತ್ರಗಳನ್ನು ಜಾರಿಗೊಳಿಸಲಾಯಿತು. ಇದರಂತೆ 17.70 ಲಕ್ಷ ಹೆಕ್ಟೇರ್ ಭೂಮಿಯನ್ನು ಹೆಚ್ಚುವರಿಯೆಂದು ಘೋಷಿಸಲಾಯಿತು. ಇದರಲ್ಲಿ 12.24 ಲಕ್ಷ ಹೆಕ್ಟೇರನ್ನು ವಶಪಡಿಸಿಕೊಂಡು, 9.06 ಲಕ್ಷ ಹೆಕ್ಟೇರನ್ನು ಶೇ.55 ಪರಿಶಿಷ್ಟ ಜಾತಿ ಹಾಗೂ ವರ್ಗದ ಜನಗಳಿರುವ 17.31 ಲಕ್ಷ ಕೃಷಿ ಕೂಲಿಕಾರರ ಕುಟುಂಬಗಳಲ್ಲಿ ಹಂಚಲಾಗಿದೆ. ಗರಿಷ್ಠ ಮಿತಿಯನ್ನು ಜಾರಿಗೊಳಿಸಿದಾಗಿನಿಂದ ಒಟ್ಟು 29.40 ಲಕ್ಷ ಹೆಕ್ಟೇರನ್ನು ಗರಿಷ್ಠ ಮಿತಿ ಕಾನೂನಿನಡಿ ಹೆಚ್ಚುವರಿಯೆಂದು ಘೋಷಿಸಲಾಗಿದೆ. ಇದರಲ್ಲಿ 23.15 ಹೆಕ್ಟೇರನ್ನು ವಶಪಡಿಸಿಕೊಂಡು, 17.52 ಲಕ್ಷ ಹೆಕ್ಟೇರನ್ನು 33.76 ಲಕ್ಷ ಜನಗಳಿಗೆ ಹಂಚಲಾಗಿದೆ. ಅಂದರೆ, ಹೆಚ್ಚುವರಿ ಭೂಮಿಯೆಂದು ಘೋಷಿತವಾದ ಶೇ.78.8 ಭೂಮಿಯನ್ನು ವಶಕ್ಕೆ ತೆಗೆದುಕೊಂಡು ಶೇ.59.6 ಭೂಮಿಯನ್ನು ಹಂಚಿಕೆ ಮಾಡಲಾಗಿದೆ. ಅದರಲ್ಲಿ ಶೇ.48 ಅನ್ನು ಪರಿಶಿಷ್ಟ ಜಾತಿ ಹಾಗೂ ಪರಿಶಿಷ್ಟ ವರ್ಗಗಳಿಗೆ ನೀಡಲಾಗಿದೆ. ಒಟ್ಟು ಫಲಾನುಭವಿಗಳಲ್ಲಿ ಶೇ.54.70 ಭಾಗ ಪರಿಶಿಷ್ಟ ಜಾತಿ ಹಾಗೂ ಪರಿಶಿಷ್ಟ ವರ್ಗಗಳ ಜನರು ಸೇರಿದ್ದಾರೆ. ಒಟ್ಟು 11.88 ಲಕ್ಷ ಹಂಚಿಕೆಯಾಗದ ಹೆಚ್ಚುವರಿ ಭೂಮಿಯಲ್ಲಿ 6.87 ಲಕ್ಷ ಹೆಕ್ಟೇರು ಭೂಮಿಯು ವ್ಯಾಜ್ಯದಲ್ಲಿದ್ದು, 3.01 ಲಕ್ಷ ಹೆಕ್ಟೇರನ್ನು ಉಳಲು ಯೋಗವಲ್ಲವೆಂದು ಇಲ್ಲವೆ ಕಾಡು ಬೆಳೆಸುವ ಕಾರ್ಯಕ್ಕೆಂದು ಅಥವಾ ಸಾರ್ವಜನಿಕ ಉದ್ದೇಶಗಳಿಗೆಂದು ಇರಿಸಲಾಗಿದೆ. 6ನೇ ಯೋಜನೆಯಡಿ ಇರುವ ಸ್ಥಿತಿ ಸಂಕ್ಷಿಪ್ತವಾಗಿ ಹೀಗಿದೆ.

ನ್ಯಾಷನಲ್ ಸ್ಯಾಂಪಲ್ ಸರ್ವೇ ಹಾಗೂ ಕೃಷಿಗಣತಿಯು ಮಾಡಿದ ಸಮೀಕ್ಷೆಯ ಅಂಕಿ ಅಂಶಗಳ ಪ್ರಕಾರ ಹಾಗೂ ಪ್ರತಿ ರಾಜ್ಯದ ಸರಾಸರಿ ಗರಿಷ್ಠ ಮಿತಿಯ ಲೆಕ್ಕಾಚಾರದ ಪ್ರಕಾರ ಹೆಚ್ಚುವರಿ ಭೂಮಿಯ ಪೂರ್ಣ ವಿವರ ಇಂತಿದೆ.
ಇಂಥ ಪ್ರಮಾಣವೊಂದು ಜಾರಿಯಲ್ಲಿದ್ದರೂ, ಹೆಚ್ಚುವರಿಯೆಂದು ಘೋಷಿತವಾಗಿರುವ ಪ್ರದೇಶವು ಅಂದಾಜು ಮಾಡಿದ ಹೆಚ್ಚುವರಿ ಪ್ರದೇಶಕ್ಕಿಂತ ಬಹಳ ಕಡಿಮೆ ಇದೆ.

ಸ್ವಾತಂತ್ರ್ಯಕ್ಕಿಂತ ಮೊದಲು ಬ್ರಿಟಿಷ್ ಹಾಗೂ ದೇಶಿಯ ರಾಜ ಸಂಸ್ಥಾನಗಳಲ್ಲಿ ಹಂಚಿಹೋಗಿದ್ದ ರಾಜಕೀಯ ಹಾಗೂ ಆಡಳಿತಾತ್ಮಕ ಅಂಶಗಳನ್ನು, ಒಂದೇ ಒಂದು ರಾಜಕೀಯ ಅಂಗದ ಅಡಿಯಲ್ಲಿ ತರುವ ಉದ್ದೇಶದಿಂದ ಕರ್ನಾಟಕ ರಾಜ್ಯವನ್ನು ಪುನಾರಚಿಸಲಾಯಿತು. ಕೃಷಿ ರಚನೆಗಳು ಹಾಗೂ ಆಗ ಬಳಕೆಯಲ್ಲಿದ್ದ ಕೃಷಿ ಸಂಬಂಧಗಳು ಆಗ ಒಂದಕ್ಕೊಂದು ಬಹಳ ಭಿನ್ನವಾಗಿದ್ದವು. ಕೃಷಿ ನಿಯಮಗಳೂ ಇದಕ್ಕಿಂತ ಬೇರೆಯಾಗಿರಲಿಲ್ಲ. ಇವೆರಡರ ನಡುವೆ ಹುಟ್ಟಿದ ರೈತ ಚಳವಳಿಗಳು ಬೇರೆ ಬೇರೆ ಪ್ರದೇಶಗಳಲ್ಲಿ ಬೇರೆ ಬೇರೆ ವಿಚಾರಗಳನ್ನು ಹುಟ್ಟು ಹಾಕಿದವು. ಬಾಂಬೆ ಪ್ರಾಂತ್ಯದಲ್ಲಿದ್ದ ಉತ್ತರ ಕನ್ನಡದಂಥ ಕೆಲವು ಜಿಲ್ಲೆಗಳಲ್ಲಿ ಹಾಗೂ ಮದ್ರಾಸ್ ಪ್ರಾಂತ್ಯದಲ್ಲಿದ್ದ ದಕ್ಷಿಣ ಕನ್ನಡಗಳಲ್ಲಿ ಗೇಣಿ ಭೂಮಿಗೆ ಬಾಡಿಗೆ ನಿಯಂತ್ರಣಕ್ಕಾಗಿ ಹಾಗೂ ಉಳುವವನಿಗೆ ಭೂಮಿ ನೀಡಬೇಕು ಎಂಬುದಕ್ಕಾಗಿ ಹೋರಾಟ ನಡೆದರೆ, ಮೈಸೂರು ರಾಜ ಸಂಸ್ಥಾನದ ಕೆಲವು ಪ್ರದೇಶಗಳಲ್ಲಿ ಇನಾಮ್ ಹಿಡುವಳಿ ಜಮೀನಿನ ವಿರುದ್ಧ ಹೋರಾಟಗಳು ಬಲವಾಗಿ ನಡೆಯುತ್ತಿದ್ದವು.
ಸ್ವಾತಂತ್ರ್ಯದ ನಂತರ ಸರ್ಕಾರದಿಂದ ಜಾರಿಗೆ ತರಲಾದ ಬಹಳ ಮುಖ್ಯ ಕಾಯ್ದೆಗಳಲ್ಲಿ, ಮೈಸೂರು ರಾಜ್ಯದಲ್ಲಿ ಜಾರಿಗೆ ತಂದ 1954ರ ಇನಾಮ್ ರದ್ದತಿ ಕಾಯ್ದೆಯು ಬಹಳ ಮುಖ್ಯವಾದುದು. ಈ ಇನಾಮ್ಗಳು ಬೇರೆ ಬೇರೆ ರಾಜರಿಂದ ವಿಭಿನ್ನ ಕಾರಣಗಳಿಗಾಗಿ ಕಾಣಿಕೆಯಾಗಿ ನೀಡಲಾದ ಭೂಮಿಗಳಾಗಿದ್ದವು. ಬಾಂಬೆ ಪ್ರೆಸಿಡೆನ್ಸಿಯ ಮೈಸೂರಿನಲ್ಲಿ ಹಾಗೂ ಮೈಸೂರಿನ ಒಡೆಯರ ಕಾಲದಲ್ಲಿ ಇನಾಮ್ ಹಿಡುವಳಿ ಜಮೀನುಗಳ ಅಸ್ತವ್ಯಸ್ತ ಸ್ಥಿತಿಯನ್ನು ನಿಯಂತ್ರಣಕ್ಕೆ ತರುವ ಪ್ರಯತ್ನ ನಡೆಯಿತು. ಜಮೀನ್ದಾರಿಯ ರದ್ಧತಿಗಾಗಿ ಹೋರಾಟ ಆರಂಭವಾಗುತ್ತಿದ್ದಂತೆ ಇನಾಂದಾರಿಯನ್ನು ರದ್ದು ಮಾಡಬೇಕೆಂಬ ಕೂಗು ಎದ್ದಿತು. ಇದರ ಜೊತೆಗೆ ಹಿಂದಿನ ಮೈಸೂರು ರಾಜ್ಯದಲ್ಲಿ ಇನಾಂ ಹಕ್ಕುಗಳನ್ನು ರದ್ದುಗೊಳಿಸಬೇಕೆಂದು ಬಲವಾದ ಚಳವಳಿ ನಡೆಯಿತು. 1947ರಲ್ಲೇ ಇಂಥ ಹಕ್ಕು ಗಳನ್ನು ರದ್ದುಗೊಳಿಸುವ ಕಾನೂನು ಪ್ರಕ್ರಿಯೆ ಆರಂಭವಾಯಿತಾದರೂ, ಅಧಿಕಾರಶಾಹಿಯ ನೂರಾರು ಅಡೆತಡೆಗಳಿಂದ ಅದು ನಿಧಾನಗೊಂಡಿತು. ಇನಾಮ್ ಹಿಡುವಳಿಗಳಿಂದ ಲಾಭ ಪಡೆಯುತ್ತಿದ್ದ ಅಧಿಕಾರಶಾಹಿಯು ಈ ಪ್ರಕ್ರಿಯೆಯನ್ನು ಚುರುಕುಗೊಳಿಸಲು ಆಸಕ್ತಿ ತೋರಲಿಲ್ಲವೆಂದು ಹೇಳಲಾಗುತ್ತದೆ. ಈ ಕಾಯ್ದೆಯನ್ನು ಜಾರಿಗೆ ತರಲು ವಿಶೇಷವಾದ ಆಡಳಿತ ವ್ಯವಸ್ಥೆಯನ್ನು ಮಾಡಲಿಲ್ಲ. ಯಾವ ಗೇಣಿದಾರ ತನ್ನ ಮಾಲೀಕತ್ವವನ್ನು ಸ್ಥಾಪಿಸಬೇಕಾಗಿದ್ದರೆ ಅವನು ನ್ಯಾಯಾಲಯಕ್ಕೆ ಹೋಗಬೇಕಾಗಿತ್ತು. ಇದಲ್ಲದೆ, 1495ರ ಕಾಯ್ದೆಯ ಕೆಲವು ನಿರ್ದಿಷ್ಟ ಬಗೆಯ ಇನಾಂಗಳನ್ನು ಮಾತ್ರ ರದ್ದುಪಡಿಸಿತು.
ಆದರೆ 1947ರಲ್ಲಿ ಕರ್ನಾಟಕ ಭೂಸುಧಾರಣಾ (ಘಿ;್ಜ‘್ದಪಡಿ) ಕಾಯ್ದೆಯು ಜಾರಿಗೆ ಬಂದ ನಂತರವೂ ಕೆಲವು ಬಗೆಯ ಇನಾಂಗಳು ರದ್ದಾಗಿರಲಿಲ್ಲ. ಇದಕ್ಕಾಗಿ ಕರ್ನಾಟಕದ ಕೆಲವು ಇನಾಂ ರದ್ದತಿ ಕಾಯ್ದೆ 1977ನ್ನು ಜಾರಿಗೆ ತರಲಾಯಿತು. ಈ ಕಾಯ್ದೆಯು ಎಲ್ಲಾ ಇನಾಂ ವಿವಾದಗಳನ್ನು ಮಧ್ಯಸ್ಥಿಕೆಗಾಗಿ ಲ್ಯಾಂಡ್ ಟ್ರಿಬ್ಯೂನಲ್ಗೆ ವರ್ಗಾಯಿಸಿತು. ಇನಾಂ ರದ್ದತಿ ಕಾಯ್ದೆಯ ಪ್ರಗತಿಯು 1986ರ ಡಿಸೆಂಬರ್ರವರಗೆ ಹೀಗಿದೆ.

ಆಧಾರ : ರೆವಿನ್ಯೂ ಸಚಿವಾಲಯ ಕರ್ನಾಟಕ ಸರ್ಕಾರದ ಖಾಸಗಿ ಪ್ರಸರಣ.
ಇನಾಂ ರದ್ಧತಿಯ ಅಪೂರ್ಣ ಕಾರ್ಯವು ಗೇಣಿ ಸುಧಾರಣೆಯ ಹಾಗೆ ಇನ್ನೂ ಸಾರ್ವಜನಿಕ ಚರ್ಚೆಯ ವಸ್ತುವಾಗದೆ ಇರುವುದು ಕರ್ನಾಟಕದ ಕೃಷಿ ಸುಧಾರಣೆಗಳ ಮೇಲೆ ಮಾಡಿದ ಟಿಪ್ಪಣಿಯಂತಿದೆ.
1956ರಲ್ಲಿ ಕರ್ನಾಟಕ ರಾಜ್ಯದ ಪುನಾರಚನೆಯೊಂದಿಗೆ, ರಾಜ್ಯ ಪುನರ್ ನಿರ್ಮಾಣ ಆಯೋಗದ ಶಿಫಾರಸಿನಂತೆ ಅದು ವಿಭಿನ್ನ ಕೃಷಿ ರಚನೆಗಳು ಹಾಗೂ ರೂಢಿಯಲ್ಲಿದ್ದ ಸಂಬಂಧಗಳನ್ನು ಹೊಂದಿದ್ದ ಭಾಗಗಳನ್ನು ಪಡೆದುಕೊಂಡಿತು. ಇದರೊಂದಿಗೆ ಈ ವಿಭಾಗಗಳಲ್ಲಿ ಭೂ ಕಾಯಿದೆಯು ಬೇರೆ ಬೇರೆ ರೂಪದ್ದಾಗಿತ್ತು. ಈ ವಿಭಾಗಗಳಲ್ಲಿ ನಿರ್ದಿಷ್ಟ ಸಮಸ್ಯೆಗಳನ್ನು ಎತ್ತಿ ಹಿಡಿಯುವ ಸಂಘಟಿತ ರೈತ ಚಳವಳಿಗಳಿದ್ದವು. ಉದಾಹರಣೆಗೆ, ಉತ್ತರ ಕನ್ನಡದಲ್ಲಿ ಬಹಳ ತೀವ್ರವಾಗಿ ಹಾಗೂ ವಿಭಿನ್ನವಾಗಿ ಬಹಳ ದೀರ್ಘ ಕಾಲದವರೆಗೆ ನಡೆದ ರೈತ ಚಳವಳಿಯು ಆ ಕಾಲದಲ್ಲಿಯೇ ಅತ್ಯಂತ ಸುಧಾರಿತ ಭೂ ಕಾಯ್ದೆಗಳನ್ನು ಜಾರಿಗೆ ತರುವಲ್ಲಿ ಸಫಲವಾಗಿತ್ತು.
ರಾಜ್ಯದ ಪುನಾರಚನೆಯೊಂದಿಗೆ ಸರ್ಕಾರವು ರಾಜ್ಯದಲ್ಲೆಲ್ಲಾ ಅಸ್ತಿತ್ವದಲ್ಲಿರುವ ಎಲ್ಲಾ ಕಾನೂನು ಹಾಗೂ ಪದ್ಧತಿಗಳಿಗೆ ಒಂದು ಸರಿಯಾದ ರೂಪ ಕೊಡುವ ಉದ್ದೇಶದಿಂದ ಕೃಷಿ ಸಂಬಂಧಿ ವಿಷಯಗಳ ಮೇಲೆ ಒಂದು ವ್ಯವಸ್ಥಿತ ನಿಯಂತ್ರಣವನ್ನು ತರಲು ಯೋಚಿಸಿತು. ಇದರೊಂದಿಗೆ ಕೇಂದ್ರ ಸರ್ಕಾರದ ಮಾರ್ಗದರ್ಶಿ ಸೂತ್ರಗಳು, ಯೋಜನಾ ಆಯೋಗ ಹಾಗೂ ಕಾಂಗ್ರೆಸ್ ಪಕ್ಷದ ನಿರ್ಣಯಗಳು ಮಧ್ಯಸ್ಥಿಕೆಯ ರದ್ದತಿಗೆ ಹಾಗೂ ಗರಿಷ್ಠ ಭೂಮಿತಿಯನ್ನು ಜಾರಿಗೆ ತರಲು ಒತ್ತಾಯಿಸಿದವು. 50ರ ದಶಕದ ಸಮಾಜವಾದಿಗಳು ಹಾಗೂ ಕಮ್ಯುನಿಷ್ಟರ ನೇತೃತ್ವದಲ್ಲಿ ಕರ್ನಾಟಕದ ಹಲವಾರು ರೈತ ಚಳವಳಿಗಳು – ಅವುಗಳಲ್ಲಿ ಮುಖ್ಯವಾದದ್ದು ಕಾಗೋಡು ಸತ್ಯಾಗ್ರಹ ಕೃಷಿ ಕ್ಷೇತ್ರದಲ್ಲಿ ಕ್ರಾಂತಿಯ ಕಹಳೆ ಊದಿದವು. ಸರ್ಕಾರವು ಇಂಥ ಸಾಮೂಹಿಕ ಒತ್ತಾಯಕ್ಕೆ ಮಣಿದು ‘ಮೈಸೂರು ಗೇಣಿ ಪದ್ಧತಿ ಹಾಗೂ ಕೃಷಿ ಭೂಮಿ ಕಾನೂನು ಸಮಿತಿ’ ಎಂಬ ಉನ್ನತ ಸಮಿತಿಯನ್ನು 1957ರಲ್ಲಿ ಬಿ.ಡಿ.ಜತ್ತಿಯವರ ಅಧ್ಯಕ್ಷತೆಯಲ್ಲಿ ಸ್ಥಾಪಿಸಿತು. ಈ ಸಮಿತಿಯ ಶಿಫಾರಸ್ಸಿನಂತೆ ವಿಧಾನಸಭೆಯಲ್ಲಿ ಒಂದು ಮಸೂದೆಯನ್ನು 1961ರಲ್ಲಿ ಜಾರಿಗೆ ತರಲಾಯಿತು. ಅದು 1962ರಲ್ಲಿ ರಾಷ್ಟ್ರಪತಿಯವರ ಅಂಗೀಕಾರವನ್ನು ಪಡೆಯಿತಾದರೂ, 1965ರಲ್ಲಿ ಅದು ಕಾರ್ಯರೂಪಕ್ಕೆ ಬಂದಿತು.
ಹಿಂದಿರುಗಿ ನೋಡಿದಾಗ, ಭೂೊಸುಧಾರಣೆಯ ಕೆಲವು ಪರಿಕಲ್ಪನೆ ಹಾಗೂ ಅಂಶಗಳನ್ನು ಪರಿಷ್ಕೃತಗೊಳಿಸಿ, ಅದರ ಮೂಲಕ ಕೃಷಿ ಸಂಬಂಧಿ ವಿಷಯಗಳನ್ನು ಯೋಜನೆಗೆ ಹಾಗೂ ಕಾರ್ಯರೂಪಕ್ಕೆ ಅನುಕೂಲಕರವಾಗುವಂತೆ ಮಾಡಿದ್ದು, ಜತ್ತಿ ಆಯೋಗದ ಪ್ರಮುಖ ಸಾಧನೆಯಾಗಿದೆ. ಆಯೋಗದ ಮೇಲಿನ ಅಂಶಗಳ ಖಚಿತತೆ ಹಾಗೂ ಸ್ಪಷ್ಟತೆ ಮುಂದೆ ಬಹಳ ಪ್ರಯೋಜನಕಾರಿಯಾಗಿ ಪರಿಣಮಿಸಿತು. ಈ ಆಯೋಗದ ಬಹಳ ಮಹತ್ವದ ಶಿಫಾರಸ್ಸುಗಳೆಂದರೆ ಕೆಲವು ಸುಧಾರಣೆಗಳೊಂದಿಗೆ ಜಾರಿಗೆ ತಂದ ಶಾಶ್ವತ ಗೇಣಿ ಪದ್ಧತಿ ಹಾಗೂ ಬಾಡಿಗೆಯ ಕಡಿತ ಹಾಗೂ ಉನ್ನತೀಕರಣ. ಅದು ಕೆಲವು ಬಗೆಯ ಭೂಮಿಯ ಗೇಣಿದಾರರಿಗೆ ಮಾಲೀಕತ್ವದ ಹಕ್ಕುಗಳನ್ನು ನೀಡಿ, ಅದಕ್ಕೊಂದು ನಿಯಮಾವಳಿಯನ್ನು ಸಹ ರೂಪಿಸಿತು. ಅದು ಗರಿಷ್ಠ ಮಿತಿಯನ್ನು 27 ಎಕರೆಗೆ ಸೀಮಿತಗೊಳಿಸಿತು. ಈ ವಿಷಯಗಳನ್ನು ಕಾರ್ಯರೂಪಕ್ಕೆ ತಂದಿದ್ದು ಬರಿ ಹಾಳೆಯ ಮೇಲೆ ಮಾತ್ರ. ಇವುಗಳನ್ನು ಕಾರ್ಯರೂಪಕ್ಕೆ ತರುವಲ್ಲಿ ಆಡಳಿತ ಯಂತ್ರದ ಅಸಮರ್ಥತೆ ಹಾಗೂ ಇಚ್ಛಾಶಕ್ತಿಯ ಕೊರತೆ. ಇಂಥ ದೋಷಗಳಿಂದ ಗೇಣಿದಾರರಿಗೆ ನಷ್ಟವೇ ಆಯಿತು. ಭೂಮಿಯನ್ನು ಹಿಂದಕ್ಕೆ ಪಡೆಯುವ ಕೆಲವು ಅಂಶಗಳ ಸಹಾಯದಿಂದ ದೊಡ್ಡ ಪ್ರಮಾಣದಲ್ಲಿ ಗೇಣಿದಾರರನ್ನು ಒಕ್ಕಲೆಬ್ಬಿಸುವ ಪ್ರಯತ್ನ ಮತ್ತೆ ಮತ್ತೆ ನಡೆಯಿತು. ಗೇಣಿದಾರರಿಗೆ ಭದ್ರತೆ ನೀಡಿದ ಭೂಮಾಲೀಕರನ್ನು ಕಾನೂನು ಹೆದರಿಸಿತ್ತು. ಗೇಣಿದಾರರಿಗೆ ಯಥಾಸ್ಥಿತಿ ಯನ್ನು ಕಾಪಾಡಿಕೊಳ್ಳುವುದು ರಾಜ್ಯದ ಕೆಲವು ಭಾಗಗಳಲ್ಲಿ ಮಾತ್ರ ಇದ್ದ ರೈತ ಸಂಘಟನೆಗಳಿಂದ ಮಾತ್ರ ಸಾಧ್ಯವಿತ್ತು.
1961ರ ಕಾಯ್ದೆಯು ರೈತರ ಬೇಡಿಕೆಗಳಿಗೆ ತೃಪ್ತಿಕರ ಉತ್ತರ ನೀಡಲಿಲ್ಲ. ಎಲ್ಲೆಲ್ಲಿ ಇದಕ್ಕೆ ವಿರುದ್ಧವಾಗಿ ಸಂಘಟಿತ ರೂಪದ ರೈತ ಪ್ರತಿಭಟನೆ ಕಂಡುಬಂದಿತೋ, ಅಲ್ಲಿ ಅದನ್ನು ಕಾಂಗ್ರೆಸ್ ವಿರುದ್ಧದ ಚುನಾವಣಾ ಶಕ್ತಿಯಾಗಿ ಬಳಸಿಕೊಳ್ಳಲಾಯಿತು. ಉದಾಹರಣೆಗೆ ಪಿ.ಎಸ್.ಪಿ 1967ರ ಚುನಾವಣೆಯಲ್ಲಿ ಈ ಕಾಯ್ದೆಯನ್ನು ಪ್ರಮುಖ ಅಸ್ತ್ರವಾಗಿ ಬಳಸಿಕೊಂಡಿತು. ರೈತರನ್ನು ಸಂಘಟಿಸುವಲ್ಲಿ ಸಮಾಜವಾದಿಗಳು ಮುಖ್ಯ ಪಾತ್ರ ವಹಿಸಿದ್ದ ಉತ್ತರ ಕನ್ನಡ ಜಿಲ್ಲೆಯಲ್ಲಿ ಪಿ.ಎಸ್.ಪಿ ಮತ್ತು ಮೂರು ಅಭ್ಯರ್ಥಿಗಳನ್ನು ಕಣಕ್ಕೆ ಇಳಿಸಿತು ಮತ್ತು ಅದು ಬೆಂಬಲಿಸಿದ ಇಬ್ಬರು ಅಭ್ಯರ್ಥಿಗಳು ವಿಧಾನಸಭೆಗೆ ಆರಿಸಿ ಬಂದರು. ಇನ್ನೊಂದು ಕರಾವಳಿ ಜಿಲ್ಲೆಯಾದ ದಕ್ಷಿಣ ಕನ್ನಡದಲ್ಲಿ ನಾಲ್ಕು ಪಿ.ಎಸ್.ಪಿ ಅಭ್ಯರ್ಥಿಗಳು ಆರಿಸಿ ಬಂದರು. ಗೇಣಿದಾರರ ವಿಷಯವನ್ನು ಪ್ರತಿಪಾದಿಸಿದ ಕಮ್ಯೂನಿಸ್ಟ್ ಪಾರ್ಟಿಯೂ ಸಹ ಚುನಾವಣೆಗಳಲ್ಲಿ ಹೆಚ್ಚಿನ ಸಾಧನೆ ಮಾಡಲಿಲ್ಲ. ಸಿಪಿಐ ಹಾಗೂ ಸಿಪಿಐ(ಮಾರ್ಕ್ಸಿಸ್ಟ್)ಗಳೆಂಬ ಎರಡು ಬಣಗಳಲ್ಲಿ ಹಂಚಿ ಹೋದ ಕಮ್ಯೂನಿಸ್ಟ್ ಪಕ್ಷಕ್ಕೆ ರೈತ ಚಳವಳಿಯನ್ನು ಮುಂದೊಯ್ಯಲು ಸಾಧ್ಯವಾಗಲಿಲ್ಲ.
ಬಹುಪಾಲು ಹಿಡುವಳಿ ಜಮೀನು ಗೇಣಿದಾರರ ಹಿಡಿತದಲ್ಲಿದ್ದ ಕಡೆಯಲ್ಲೆಲ್ಲ ರೈತರ ಅಸಂತೃಪ್ತಿಯು ದಟ್ಟವಾಗಿದ್ದರೂ, ಅದು ಸಂಘಟಿತವಾಗಿರಲಿಲ್ಲ ಹಾಗೂ ಅದು ರಾಜಕೀಯವಾಗಿಯೂ ಶಿಥಿಲ ರೂಪದಲ್ಲಿತ್ತು. ಆದ್ದರಿಂದ ಅದಕ್ಕೆ ಕಾಯ್ದೆಯನ್ನು ಸುಧಾರಿಸುವಂತೆ ಒತ್ತಾಯ ಹಾಕುವ ಶಕ್ತಿ ಇರಲಿಲ್ಲ. ಆದರೂ ಅದು ರೈತರ ಬೇಡಿಕೆ ಗಳನ್ನು ಈಡೇರಿಸುವದರ ರಾಜಕೀಯ ಲಾಭಗಳನ್ನು ತೋರಿಸಿಕೊಟ್ಟಿತು. ಹಾಗೆಯೇ ಬೇಡಿಕೆಗಳನ್ನು ನಿರ್ಲಕ್ಷಿಸಿದರೆ ಆಗುವ ಅನಾಹುತಗಳ ಮುನ್ನೆಚ್ಚರಿಕೆಯನ್ನು ನೀಡಿತು.
ಕರ್ನಾಟಕದಲ್ಲಿ ಭೂಸುಧಾರಣೆ ಭಾರತದ ರಾಜಕೀಯದಲ್ಲಿ ಆದ ಬೆಳವಣಿಗೆಗಳ ಜೊತೆಯಲ್ಲಿಯೇ ರೂಪುಗೊಂಡಿತು. 1967ರ ಚುನಾವಣೆಗಳು ಕಾಂಗ್ರೆಸ್ನ ಕುಗ್ಗಿದ ಜನಪ್ರಿಯತೆಯನ್ನು ತೋರಿಸಿಕೊಟ್ಟವು. 1969ರಲ್ಲಿ ಕಾಂಗ್ರೆಸ್ ಪಕ್ಷವು ಕಾಂಗ್ರೆಸ್(ಓ) ಹಾಗೂ ಕಾಂಗ್ರೆಸ್(ಆರ್) ಎಂಬ ಎರಡು ಭಾಗಗಳಾಗಿ, ಕಾಂಗ್ರೆಸ್(ಆರ್) ಜನಪ್ರಿಯ ಕಾರ್ಯಕ್ರಮಗಳನ್ನು ಆರಂಭಿಸಿತು. ಹಾಗಾಗಿ ಅದು ಭೂ ಸುಧಾರಣೆಗಳನ್ನು ತೀವ್ರಗೊಳಿಸು ವಂತೆ ಕರೆ ನೀಡಿತು. ಕರ್ನಾಟಕದ ಶಾಸನ ಸಭೆಯ ಬಹುಮತ ಕಾಂಗ್ರೆಸ್(ಓ)ನ ಕೈಯಲ್ಲಿದ್ದರೂ, ದೇವರಾಜ ಅರಸು ಅವರ ನೇತೃತ್ವದಲ್ಲಿದ್ದ ಕಾಂಗ್ರೆಸ್(ಆರ್) ಭೂ ಸುಧಾರಣೆಗೆ ನೀಡಬೇಕಾಗಿದ್ದ ಪ್ರಾಮುಖ್ಯತೆಯನ್ನು ಕಡಿಮೆ ಮಾಡಲಿಲ್ಲ ಮತ್ತು 1967ರಲ್ಲಿ ಉದ್ಭವಗೊಂಡ ನಕ್ಸಲ್ ಬಾರಿ ಚಳವಳಿ ಹಾಗೂ ಸಿಪಿಐ (ಎಮ್.ಎಲ್)ಯು 1969ರಲ್ಲಿ ಸಶಸ್ತ್ರ ಹೋರಾಟದ ಮೂಲಕ ಕೃಷಿ ಕ್ರಾಂತಿಗೆ ನೀಡಿದ ಕರೆ ಇವುಗಳು ಕೃಷಿ ಸಂಬಂಧಿ ವಿಷಯಗಳನ್ನು ದಿವ್ಯ ನಿರ್ಲಕ್ಷ್ಯದಿಂದ ನಿಭಾಯಿಸುತ್ತಿದ್ದ ಆಳುವ ವರ್ಗಗಳಿಗೆ ದಿಗ್ಭ್ರಾಂತಿ ಉಂಟುಮಾಡಿದವು. ಇದಕ್ಕೆ ಜೊತೆಯಾಗಿ, ರಾಷ್ಟ್ರೀಯ ನಾಯಕರು ಹಾಗೂ ಯೋಜನಾ ಆಯೋಗಗಳು ಭೂೊಸುಧಾರಣೆಗಳನ್ನು ಹಾಡಿ ಹೊಗಳಿದ್ದೇ ಅಲ್ಲದೆ, ಕೇಂದ್ರ ಗೃಹಖಾತೆಯು ಭೂೊಸುಧಾರಣೆಗಳ ಮೂಲಕ ರೈತವರ್ಗವನ್ನು ಆಮೂಲಾಗ್ರವಾಗಿ ಬದಲಾಯಿಸಬಹುದೆಂಬ ಅಂಶವನ್ನು ಮನಗಂಡು ಅದನ್ನು ಜಾರಿಗೊಳಿಸಲು ನಿರ್ದಿಷ್ಟ ಮಾರ್ಗದರ್ಶಿ ಸೂತ್ರಗಳನ್ನು ಹೊರಡಿಸಿತು. 1972ರಲ್ಲಿ ಕೇಂದ್ರ ಸರ್ಕಾರವೂ ಸಹ ಭೂಸುಧಾರಣೆಗಳನ್ನು ಪರಿಣಾಮಕಾರಿಯಾಗಿ ಜಾರಿಗೊಳಿಸಲು ನಿರ್ದೇಶನ ನೀಡಿತು.
ಹೀಗೆ ಕೇಂದ್ರವು ಕಾಳಜಿ ತೋರಿಸಿದ ತಕ್ಷಣ ರಾಜ್ಯದ ಕಾಂಗ್ರೆಸ್(ಆರ್)ನ ಎಲ್ಲ ಘಟಕಗಳು ಹಾಗೂ ಎಲ್ಲ ಮುಖ್ಯಮಂತ್ರಿಗಳು ಭೂಸುಧಾರಣೆಗಳನ್ನು ಜಾರಿಗೊಳಿಸಲು ಮುಂದಾಗಲಿಲ್ಲ ಮತ್ತು ಕಾಂಗ್ರೆಸ್ ನಾಯಕತ್ವವು ಭೂಸುಧಾರಣೆಗಳ ವಿಷಯದಲ್ಲಿ ಎಷ್ಟು ಆಸಕ್ತಿ ತೋರಿಸಿತು ಎಂಬುದು ವಿವಾದಾಸ್ಪದ ಅಂಶ. ಇದಕ್ಕಿಂತ ಮುಖ್ಯ ವಾದದ್ದೇನೆಂದರೆ, ಮೇಲ್ವರ್ಗದ ಭೂಮಾಲೀಕರ ಬೆಂಬಲ ಪಡೆದಿದ್ದ ಕಾಂಗ್ರೆಸ್ (ಓ)ನೊಂದಿಗೆ ರಾಜಕೀಯ ಸೆಣೆಸಾಟದಲ್ಲಿ ತೊಡಗಿದ್ದ ಕಾಂಗ್ರೆಸ್(ಆರ್)ಗೆ ಪ್ರತ್ಯೇಕ ರಾಜಕೀಯ ಶಕ್ತಿಯಾಗಿ ಬೆಳೆಯಲು ಗ್ರಾಮೀಣ ಜನತೆಯ ಬೆಂಬಲ ಗಳಿಸಿಕೊಳ್ಳುವುದು ಅಗತ್ಯವಾಗಿತ್ತು. ಕರ್ನಾಟಕದ ಅಸಂತೃಪ್ತಿಯನ್ನು ಗ್ರಹಿಸಿ ಅದನ್ನು ಭೂಸುಧಾರಣೆಗಳ ಮೂಲಕ ಶಮನಗೊಳಿಸಲು ಯತ್ನಿಸಿದ ದೇವರಾಜ ಅರಸು ಅವರ ರಾಜಕೀಯ ಚಾಣಾಕ್ಷತನವನ್ನು ಇದರಿಂದ ಅರ್ಥ ಮಾಡಿಕೊಳ್ಳಬಹುದು. ಈ ರಾಜಕೀಯ ಸಂದಿಗ್ಧತೆಯನ್ನು ಅರ್ಥ ಮಾಡಿಕೊಂಡರೆ ಅರಸು ಅವರ ಕಾಲದಲ್ಲಿ ಜಾರಿಗೆ ಬಂದ ಭೂ ಸುಧಾರಣೆಗಳ ಮಿತಿ ಹಾಗೂ ಸಾಧ್ಯತೆಗಳು ಗೊತ್ತಾಗುತ್ತವೆ.
ಕರ್ನಾಟಕ ಭೂಸುಧಾರಣಾ (ತಿದ್ದುಪಡಿ) ಕಾಯಿದೆ 1974
1961ರ ಕಾಯಿದೆಗೆ ಹೋಲಿಸಿದರೆ 1974ರ ಭೂ ಸುಧಾರಣಾ ಕಾಯ್ದೆಯು ಭಾರತದ ಬೇರೆಲ್ಲ ಭೂಕಾಯಿದೆಗಳ ಅಸ್ಪಷ್ಟತೆ ಹಾಗೂ ಕೊರತೆಗಳಿಂದ ದೂರವಾಗಿತ್ತು. ಅದರ ಮುಖ್ಯ ಅಂಶಗಳನ್ನು ಹೀಗೆ ಪಟ್ಟಿ ಮಾಡಬಹುದು.
1. ಅದು ಎಲ್ಲ ರೀತಿಯ ಗೇಣಿಯನ್ನು ಒಂದೇ ಬಾರಿಗೆ ರದ್ದುಗೊಳಿಸಿತು. ಸೈನಿಕರಿಗೆ ಹಾಗೂ ನಾವಿಕರಿಗೆ ಇದರಿಂದ ವಿನಾಯಿತಿ ನೀಡಿ, ಕೆಲವು ನಿಬಂಧನೆಗಳ ಮೇಲೆ ಭೂಮಿಯನ್ನು ಗುತ್ತಿಗೆ ನೀಡಲು ಅವಕಾಶ ಮಾಡಿಕೊಡಲಾಗಿತ್ತು. ಖಾಸಗಿ ಕೃಷಿಯನ್ನು ಸ್ವಂತ ಕೂಲಿಕಾರರಿಂದ ಅಂದರೆ ಕುಟುಂಬದ ಸದಸ್ಯರು ಅಥವಾ ಬಾಡಿಗೆ ಕೂಲಿಕಾರರ ಸಹಾಯದಿಂದ ಸ್ವಯಂ ಮಾರ್ಗದರ್ಶನದಲ್ಲಿ ನಡೆಸಬಹುದಾಗಿತ್ತು. ಇನ್ನೊಂದು ಅರ್ಥದಲ್ಲಿ ಬಂಡವಾಳಶಾಹಿ ಯುಗಕ್ಕಿಂತ ಮುಂಚಿನ ಎಲ್ಲಾ ಕೃಷಿ ಸಂಬಂಧಗಳನ್ನು ಕಾನೂನು ರೀತ್ಯಾ ರದ್ದುಗೊಳಿಸಲಾಯಿತು.
2. ಎಲ್ಲಾ ಗೇಣಿಯನ್ನು, ಉಪಗೇಣಿಯನ್ನು ಒಳಗೊಂಡಂತೆ, ಒಂದೇ ಗುಂಪಿಗೆ ಸೇರಿಸ ಲಾಯಿತು ಮತ್ತು ಎಲ್ಲದರ ಮೇಲೂ ಸಹ ಹಕ್ಕುಗಳನ್ನು ಪಡೆಯುವ ರೀತಿ ಒಂದೇ ಆಗಿತ್ತು.
3. ಕಾಯ್ದೆಯ ವಿಶೇಷ ಸೆಕ್ಷನ್ 1.1.1979ರ ಪ್ರಕಾರ ತನ್ನದಲ್ಲದ ಭೂಮಿಯ ಮೇಲೆ ವಾಸ ಮಾಡುತ್ತಿದ್ದ ಮನೆಯ ಕೃಷಿ ಕಾರ್ಮಿಕನೊಬ್ಬ ಆ ಮನೆಯ ಮೇಲೆ ತನ್ನ ಹಕ್ಕನ್ನು ಸ್ಥಾಪಿಸಬಹುದಾಗಿತ್ತು.
4. ಪುನರ್ ಸ್ವಾಧೀನದ ಅವಕಾಶವನ್ನು ಸೈನಿಕರಿಗೆ ಹಾಗೂ ನಾವಿಕರಿಗೆ, ಕೆಲವು ನಿರ್ದಿಷ್ಟ ನಿರ್ಬಂಧನೆಗಳ ಮೇಲೆ ನೀಡಲಾಗಿತ್ತು. ಮತ್ತೆ ಗುತ್ತಿಗೆ ನೀಡುವುದನ್ನು ನಿಷೇಧಿಸ ಲಾಗಿತ್ತು. ಹಾಗೊಮ್ಮೆ ಗುತ್ತಿಗೆ ನೀಡಿದಲ್ಲಿ ಆ ಭೂಮಿಯನ್ನು ಸರ್ಕಾರ ಸ್ವಾಧೀನ ಪಡಿಸಿಕೊಳ್ಳಬಹುದಾಗಿತ್ತು.
5. ಕಾಯ್ದೆಯ ಪ್ರಕಾರ ಗೇಣಿಯ ಎಲ್ಲ ಭೂಮಿಯೂ ಸರ್ಕಾರದ ಸ್ವಾಧೀನಕ್ಕೆ ಸೇರಿದ್ದಾಗಿತ್ತು. ಭೂಮಿಯ ಮೇಲೆ ಹಕ್ಕನ್ನು ಪಡೆಯಬಯಸುವವರು ಹಾಗೂ ಪರಿಹಾರ ಪಡೆಯಬೇಕಾದವರು ಟ್ರಿಬ್ಯುನಲ್ಗಳ ಮೂಲಕ ಅರ್ಜಿ ಹಾಕಬೇಕಿತ್ತು.
6. ಮಧ್ಯಸ್ಥಿಕೆ ನಿರ್ಣಯ ಹಾಗೂ ವಿವಾದಗಳ ಪರಿಹಾರಕ್ಕಾಗಿ ರಚಿಸಲಾದ ಟ್ರಿಬ್ಯುನಲ್ ಗಳು ಭೂಮಿಯು ಗೇಣಿಗೆ ನೀಡಲಾಗಿತ್ತೆ, ಗೇಣಿದಾರನಿಗೆ ಸ್ವಾಧೀನದ ಹಕ್ಕು ನೀಡಬೇಕೆ ಎಂಬ ವಿಷಯಗಳನ್ನು ನಿರ್ಧರಿಸಬೇಕಿತ್ತು. ಹಾಗೆಯೇ ಅವು ಪರಿಹಾರದ ಮೊತ್ತವನ್ನೂ ನಿಗದಿಪಡಿಸಬೇಕಿತ್ತು.
7. ಟ್ರಿಬ್ಯುನಲ್ಗಳ ನಿರ್ಧಾರ ಅಂತಿಮವಾಗಿತ್ತು. ಯಾವುದೇ ಸಿವಿಲ್ ಕೋರ್ಟ್ ಈ ವಿಷಯಗಳ ಮೇಲೆ ತಮ್ಮ ವ್ಯಾಪ್ತಿಯನ್ನು ಹೊಂದಿರಲಿಲ್ಲ. ಯಾರಿಗಾದರೂ ಆ ನಿರ್ಧಾರ ಅಸಮರ್ಪಕ ಎನಿಸಿದರೆ ಸಂವಿಧಾನದ ವಿಧಿ 226 ಅಥವಾ 227ರ ಪ್ರಕಾರ ಉಚ್ಚ ನ್ಯಾಯಾಲಯದಲ್ಲಿ ರಿಟ್ ಅರ್ಜಿಯನ್ನು ಹಾಕಬಹುದಾಗಿತ್ತು.
8. ಈ ಕಾಯ್ದೆಯ ಅಡಿಯಲ್ಲಿ ಅಧಿಕಾರಶಾಹಿಯನ್ನು ಹೊರತುಪಡಿಸಿ, ಈ ಟ್ರಿಬ್ಯುನಲ್ ಗಳನ್ನು ಸ್ಥಾಪಿಸಲಾಯಿತು. ಅವುಗಳನ್ನು ಅಸಿಸ್ಟೆಂಟ್ ಕಲೆಕ್ಟರ್ನ ಶ್ರೇಣಿಯ ಅಧಿಕಾರಿ ಯೊಬ್ಬ ಕಾರ್ಯ ನಿರ್ವಹಿಸಬೇಕಿತ್ತು. ಟ್ರಿಬ್ಯೂನಲ್ನ ಇತರ ಸದಸ್ಯರು ಸರ್ಕಾರಿ ಅಧಿಕಾರಗಳಲ್ಲದವರಾಗಿದ್ದು ಅವರನ್ನು ಸರ್ಕಾರವು ಸದಸ್ಯರಿಗಿರುವ ಕೃಷಿ ತಿಳುವಳಿಕೆಯ ಆಧಾರದ ಮೇಲೆ ನೇಮಿಸುತ್ತಿತ್ತು. ಸದಸ್ಯರಲ್ಲಿ ಒಬ್ಬರು ಪರಿಶಿಷ್ಟ ಜಾತಿ ಅಥವಾ ಪಂಗಡಕ್ಕೆ ಸೇರಿದವರಾಗಿರಬೇಕಿತ್ತು. ಕಕ್ಷಿದಾರರ ಪರವಾಗಿ ವಕೀಲರು ಟ್ರಿಬ್ಯುನಲ್ನ ಕಲಾಪಗಳಲ್ಲಿ ಭಾಗವಹಿಸುವುದನ್ನು ನಿಷೇಧಿಸಲಾಗಿತ್ತು. ಟ್ರಿಬ್ಯುನಲ್ಗಳು ತಮ್ಮ ಕಾರ್ಯವಿಧಾನ ಹಾಗೂ ಘೋಷಣೆಗಳನ್ನು ದೊಡ್ಡ ರೀತಿಯಲ್ಲಿ ಪ್ರಚಾರ ಮಾಡಬೇಕಾಗಿತ್ತು. ಅವುಗಳಿಗೆ ಮಧ್ಯಂತರ ಆದೇಶಗಳನ್ನು ನೀಡುವ, ತಾತ್ಕಾಲಿಕ ಆಜ್ಞೆಗಳನ್ನು ಹೊರಡಿಸುವ ಅಧಿಕಾರ ನೀಡಲಾಗಿತ್ತು.
[image: https://kanaja.karnataka.gov.in/wp-content/uploads/2011/04/21_41-300x228.jpg][image: https://kanaja.karnataka.gov.in/wp-content/uploads/2011/04/21_4-a1-300x36.jpg]
 
9. ಉಚ್ಚ ನ್ಯಾಯಾಲಯಗಳಿಗೆ ಯಾರಾದರೂ ರಿಟ್ ಅರ್ಜಿ ಹಾಕಿದಾಗ, ಸರ್ಕಾರವು ಬಡ ಗೇಣಿದಾರರ ಸಹಾಯಕ್ಕಾಗಿ ಲೀಗಲ್ ಏಡ್ ಸೆಲ್ಗಳನ್ನು ರಚಿಸುತ್ತಿತ್ತು.
10. ಭೂಮಿಯ ವಾರ್ಷಿಕ ಆದಾಯದ ಮೇಲೆ ಬಾಡಿಗೆಯನ್ನು ನಿರ್ಧರಿಸಲಾಗುತ್ತಿತ್ತು. ಈ ಬಾಡಿಗೆಯು ಆದಾಯದ 10 ಪಟ್ಟು ಆಗಿರುತ್ತಿದ್ದು, ಅದಕ್ಕೆ ನೀರಿನ ದರವನ್ನೂ ಕೆಲವೊಮ್ಮೆ ಸೇರಿಸಲಾಗಿತ್ತು. ಕಾಲಮಾನದ ಏರುಪೇರುಗಳಿಗೆ ಅನುಗುಣವಾಗಿ ಬದಲಾಗದೆ ಇರಲೆಂದು ಬಾಡಿಗೆಯನ್ನು ನಿಗದಿಪಡಿಸಲಾಗಿತ್ತು.
11. ಭೂ ಮಾಲೀಕರಿಗೆ ನೀಡಲಾಗುತ್ತಿದ್ದ ಪರಿಹಾರವು ಮಾರುಕಟ್ಟೆ ದರಕ್ಕೆ ಅನುಗುಣ ವಾದದ್ದಾಗಿರಲಿಲ್ಲ. ಬದಲಾಗಿ ಅದು ಬಾಡಿಗೆ ದರಕ್ಕೆ ಅನುಗುಣವಾಗಿದ್ದು, ಒಣ ಭೂಮಿಗೆ ಬಾಡಿಗೆ ದರದ 20 ಪಟ್ಟು ಪರಿಹಾರ ನೀಡಿದರೆ, ನೀರಾವರಿ ಭೂಮಿಗೆ ಬಾಡಿಗೆ ದರದ 15 ಪಟ್ಟು ಪರಿಹಾರ ನೀಡಲಾಗುತ್ತಿತ್ತು. ಗೇಣಿ ಭೂಮಿಯಲ್ಲಿ ಭೂ ಮಾಲೀಕರು ಯಾವುದೇ ಕಟ್ಟಡಗಳನ್ನು ಕಟ್ಟಿದ್ದರೆ ಅವುಗಳ ಪರಿಹಾರದ ಮೊತ್ತವನ್ನು ಟ್ರಿಬ್ಯುನಲ್ ನಿರ್ಧರಿಸಬೇಕಾಗಿತ್ತು. ಪರಿಹಾರದ ಪಾವತಿಯ ವಿಧಾನವು ಬೇರೆ ಬೇರೆ ಗುಂಪಿನ ಭೂ ಮಾಲೀಕರಿಗೆ ಬೇರೆ ಬೇರೆ ರೂಪದ್ದಾಗಿತ್ತು. ಗೇಣಿದಾರನು ಪರಿಹಾರದ ಮೊತ್ತವನ್ನು ಒಮ್ಮೆಗೆ ಅಥವಾ ತಕ್ಷಣ ಆಂಶಿಕ ಮೊತ್ತವೊಂದನ್ನು ನೀಡಿ, ಉಳಿದದ್ದನ್ನು 20 ವರ್ಷಗಳ ಅವಧಿಯಲ್ಲಿ ವಾರ್ಷಿಕ ಕಂತುಗಳ ರೂಪದಲ್ಲಿ ನೀಡಬಹುದಾಗಿತ್ತು. ಇದಕ್ಕೆ ಹಣವನ್ನು ರಾಜ್ಯದ ಭೂ ಅಭಿವೃದ್ದಿ ಬ್ಯಾಂಕ್ಗಳ ಮೂಲಕ ಸಾಲ ಪಡೆಯಬಹುದಾಗಿತ್ತು. ನಂತರ ಕೆಲವು ತಿದ್ದುಪಡಿಗಳ ಮೂಲಕ ಸಣ್ಣ ಗುತ್ತಿಗೆಯ ಗೇಣಿದಾರರಿಂದ ಪರಿಹಾರದ ಮೊತ್ತವನ್ನು ಪಡೆಯುವುದನ್ನು ಮನ್ನಾ ಮಾಡಲಾಯಿತು.ೊಆ ಮೊತ್ತವನ್ನು ಸರ್ಕಾರವೇ ಭೂಮಾಲೀಕರಿಗೆ ಪಾವತಿ ಮಾಡುತ್ತಿತ್ತು. ಸಾಮಾನ್ಯವಾಗಿ ಪರಿಹಾರದ ಮೊತ್ತ ಕಡಿಮೆ ಆಗಿರುತ್ತಿತ್ತು.
12. ಕಾಯ್ದೆಯು ಬೇರೆ ಬೇರೆ ರೀತಿಯ ಭೂಮಿಗಳಿಗೆ ಅನುಗುಣವಾಗಿ ಗರಿಷ್ಠ ಮಿತಿಯನ್ನು ನಿಗದಿ ಮಾಡಿತ್ತು. ಐದು ಜನ ಸದಸ್ಯರಿರುವ ಯಾವುದೇ ಕುಟುಂಬಕ್ಕೆ ಇರಬೇಕಾಗಿದ್ದ ಭೂಮಿಯ ಗರಿಷ್ಠ ವಿಸ್ತೀರ್ಣ ಹತ್ತು ಯೂನಿಟ್ ಆಗಿತ್ತು. ಕುಟುಂಬವು ತಂದೆ ತಾಯಿ, ಚಿಕ್ಕ ಮಕ್ಕಳು, ಹಾಗೂ ಮದುವೆಯಾಗದ ಹೆಣ್ಣು ಮಕ್ಕಳನ್ನು ಒಳಗೊಂಡಿರಬೇಕಿತ್ತು. ಬೆಳೆದ ವಯಸ್ಸಿನ ಗಂಡು ಮಕ್ಕಳನ್ನು ಪ್ರತ್ಯೇಕ ಕುಟುಂಬಕ್ಕೆ ಸೇರಿಸಲಾಗುತ್ತಿತ್ತು. ಕುಟುಂಬದಲ್ಲಿ ಇನ್ನೂ ಹೆಚ್ಚು ಸದಸ್ಯರಿದ್ದರೆ, ಅವರಿಗೆ ಇನ್ನೂ ಎರಡು ಯೂನಿಟ್ಗಳು ಹೆಚ್ಚು ಸಿಗುತ್ತಿದ್ದವು. ಆದರೆ ಗರಿಷ್ಠ ಹಿಡುವಳಿಯು ಒಂದು ಕುಟುಂಬಕ್ಕೆ 20 ಯೂನಿಟ್ ಮಾತ್ರ ಆಗಿತ್ತು.
13. ಭೂಮಿಯನ್ನು ಅದರ ಗುಣಮಟ್ಟ ಹಾಗೂ ನೀರಾವರಿಯ ಸಾಧ್ಯತೆ ಇವುಗಳ ಆಧಾರದ ಮೇಲೆ ವರ್ಗೀಕರಿಸಲಾಗುತ್ತಿತ್ತು. ಈ ಆಧಾರದ ಮೇಲೆ ಭೂಮಿಯನ್ನು ಶ್ರೇಷ್ಠ ಅಥವಾ ಕನಿಷ್ಠ ಎಂದು ನಾಲ್ಕು ವಿಧದಲ್ಲಿ ವಿಂಗಡಿಸಲಾಗಿತ್ತು. ಒಂದು ಕುಟುಂಬವು 10 ಎಕರೆ ಒಳ್ಳೆಯ ಭೂಮಿಯಿಂದ ಹಿಡಿದು (ಸರ್ಕಾರದ ನೀರಾವರಿ ಸಂಪನ್ಮೂಲಗಳೊಂದಿಗೆ) 54 ಎಕರೆ ಕನಿಷ್ಠ ಗುಣಮಟ್ಟದ ಭೂಮಿಯವರೆಗೆ ಹೊಂದಬಹುದಾಗಿತ್ತು.
14. ಯಾವ ಭೂಮಾಲೀಕರ ಹಿಡುವಳಿಗಳು ಗರಿಷ್ಠ ಮಿತಿಗೆ ತೀರ ಹತ್ತಿರವಾಗಿದ್ದು ಅಥವಾ ಹೆಚ್ಚಿಗೆ ಇದ್ದರೆ (1961 ರಿಂದ ಕೊನೆಯ ದಿನಾಂಕವನ್ನು ನಿಗದಿಪಡಿಸಿದ್ದರಿಂದ), ಅವರು ಟ್ರಿಬ್ಯುನಲ್ನ ಮುಂದೆ ಈ ವಿಷಯವನ್ನು ಘೋಷಿಸಿಕೊಳ್ಳಬೇಕಾಗಿತ್ತು. ಹೀಗೆ ಘೋಷಿಸಿಕೊಳ್ಳದೆ ಇದ್ದಲ್ಲಿ ಅವರು ಹೆಚ್ಚುವರಿ ಭೂಮಿಯನ್ನು ಸರ್ಕಾರವು ಯಾವುದೇ ಪರಿಹಾರ ನೀಡದೆ ಸ್ವಾಧೀನಪಡಿಸಿಕೊಳ್ಳಬಹುದಾಗಿತ್ತು.
15. ಟ್ರಿಬ್ಯುನಲ್ಗಳು ತಹಸೀಲ್ದಾರರ ಪರಿಶೀಲನೆಯ ಆಧಾರದ ಮೇಲೆ ಹೆಚ್ಚುವರಿ ಭೂಮಿಯನ್ನು ನಿರ್ಧರಿಸುತ್ತಿದ್ದವು. ಇದಕ್ಕೆ ನೀಡಬೇಕಾದ ಪರಿಹಾರವನ್ನು ಗೇಣಿಭೂಮಿಗೆ ನೀಡಿದ ರೀತಿಯಲ್ಲಿಯೇ ನೀಡಲಾಗುತ್ತಿತ್ತು.
16. ಶೈಕ್ಷಣಿಕ ಹಾಗೂ ಇತರ ಉದಾರ ಸಂಘಸಂಸ್ಥೆಗಳು 20 ಯೂನಿಟ್ಗಳವರೆಗೆ ಭೂಮಿಯನ್ನು ಹೊಂದಬಹುದಾಗಿತ್ತು. ಇದು ವ್ಯಕ್ತಿಯೊಬ್ಬ ಹೊಂದುವ ಭೂಮಿಗಿಂತ ಎರಡು ಪಟ್ಟು ಹೆಚ್ಚಿನದಾಗಿತ್ತು. ಹಾಗೆಯೇ ಸಕ್ಕರೆ ಕಾರ್ಖಾನೆಗಳು 50 ಯೂನಿಟ್ ಭೂಮಿಯನ್ನು ತಮ್ಮ ಅಗತ್ಯಕ್ಕೆ ಉಳಿಸಿಕೊಳ್ಳಬಹುದಾಗಿತ್ತು. ಆದರೆ ಎಲ್ಲ ಸರ್ಕಾರಿ ಭೂಮಿ, ಹಳೆಯ ಕುದುರೆ ಫಾರ್ಮ್ಗಳು, ಕೋಕೋ, ಕಾಫಿ, ಮೆಣಸು, ರಬ್ಬರ್ ಹಾಗೂ ಟೀ ಪ್ಲಾಂಟೇಶನ್ಗಳಿಗೆ ಗರಿಷ್ಠ ಮಿತಿ ಇರಲಿಲ್ಲ. ಗರಿಷ್ಟ ಮಿತಿಯನ್ನು ನಿಗದಿಪಡಿಸದೆ ಇದ್ದದ್ದನ್ನು ಉತ್ಪಾದಕತೆ, ವಿದೇಶಿ ವಿನಿಮಯ ಇತ್ಯಾದಿಗಳ ಆಧಾರದ ಮೇಲೆ ಸರ್ಕಾರವು ಸಮರ್ಥಿಸಿಕೊಂಡಿತು.
17. ಕಾಯ್ದೆಯ ಪ್ರಕಾರ ಭೂಮಿಯನ್ನು ಪಡೆದುಕೊಂಡ ಗೇಣಿದಾರರು ನಂತರದ 15 ವರ್ಷಗಳವರೆಗೆ ಮಾರುವಂತಿರಲಿಲ್ಲ ಮತ್ತು ಕೃಷಿಯೇತರ ಮೂಲಗಳಿಂದ 12,000 ಕ್ಕಿಂತ ಹೆಚ್ಚು ಆದಾಯವಿರುವ ವ್ಯಕ್ತಿಯೊಬ್ಬ ಭೂಮಿಯನ್ನು ಕೊಳ್ಳುವುದಾಗಲಿ, ಕೊಡುಗೆ ಅಥವಾ ಇತರ ಲೇವಾದೇವಿಯ ಮೂಲಕ ಹೊಂದುವಂತಿರಲಿಲ್ಲ. ಈ ಎರಡು ಅಂಶಗಳು ಗ್ರಾಮೀಣ ಬಡವರ್ಗಗಳನ್ನು ಭೂಮಿಯಿಂದ ದೂರ ಮಾಡುವ ಪ್ರಯತ್ನಗಳಿಂದ ರಕ್ಷಿಸಲು ಸಹಾಯಕವಾಗಿದ್ದವು.
18.ೊಕಾಯ್ದೆಯ ಪ್ರಕಾರ ಎಲ್ಲಾ ಹೆಚ್ಚುವರಿ ಭೂಮಿಯು ಟ್ರಿಬ್ಯುನಲ್ನ ಸ್ವಾಧೀನ ದಲ್ಲಿರುತ್ತಿತ್ತು. ನಂತರ ಈ ಜವಾಬ್ದಾರಿಯನ್ನು ಸಂಬಂಧಪಟ್ಟ ಜಿಲ್ಲಾಧಿಕಾರಿಗೆ ವಹಿಸಲಾಯಿತು. ಈ ಭೂಮಿಯನ್ನು ಪಡೆಯಲು ಜಿಲ್ಲಾಧಿಕಾರಿಗಳಿಗೆ ಅರ್ಜಿಯನ್ನು ಸಲ್ಲಿಸಬೇಕಾಗಿತ್ತು. ಈ ಭೂಮಿಯ ಶೇ.50 ಭಾಗವನ್ನು ಪರಿಶಿಷ್ಟ ಜಾತಿ ಹಾಗೂ ವರ್ಗಗಳಿಗೆ ಮೀಸಲಾಗಿಡಲಾಗಿತ್ತು.
ಮೇಲಿನ ಅಂಶಗಳನ್ನು ಗಮನಿಸಿದರೆ, ಅದರಲ್ಲೂ ಮುಖ್ಯವಾಗಿ ಗೇಣಿ ಪದ್ಧತಿಯ ರದ್ದತಿ, ಟ್ರಿಬ್ಯೂನಲ್ಗಳ ರಚನೆ, ಅವುಗಳ ಕಾರ್ಯವಿಧಾನ, ಇತ್ಯಾದಿಗಳನ್ನು ಗಮನಿಸಿದರೆ, ಈ ಕಾಯ್ದೆಯ ವಿಶಿಷ್ಟತೆ ಅರ್ಥವಾಗುತ್ತದೆ. ಗರಿಷ್ಟ ಮಿತಿಗೆ ಸಂಬಂಧಿಸಿದಂತೆ ಬೆಳೆದ ಗಂಡುಮಕ್ಕಳಿಗೆ, ದೊಡ್ಡ ಕುಟುಂಬಗಳಿಗೆ, ಶೈಕ್ಷಣಿಕ ಹಾಗೂ ಉದಾರ ಸಂಘ ಸಂಸ್ಥೆಗಳು, ಸಕ್ಕರೆ ಕಾರ್ಖಾನೆಗಳು, ಪ್ಲಾಂಟೇಶನ್ಗಳು ಇತ್ಯಾದಿಗಳಿಗೆ ಹಲವಾರು ರಿಯಾಯಿತಿಗಳನ್ನು ನೀಡಲಾಯಿತಾದರೂ ಅವುಗಳು 1972ರ ಕೇಂದ್ರದ ಮಾರ್ಗದರ್ಶಿ ಸೂತ್ರಗಳಿಗೆ ಅನುಗುಣವಾಗಿದ್ದವು.
ಹಲವಾರು ಒಳ್ಳೆಯ ಕಾಯಿದೆಗಳು ಕಾರ್ಯರೂಪಕ್ಕೆ ಬರುವ ಸಂದರ್ಭದಲ್ಲಿ ಸೋಲನ್ನನುಭವಿಸಿರುವ ಉದಾಹರಣೆಗಳು ಸಾಕಷ್ಟು ಇರುವಾಗ ಈ ಕಾಯಿದೆಯು ಯಶಸ್ವಿಯಾಗಿದ್ದು ಹೇಗೆ ಎಂಬ ಪ್ರಶ್ನೆ ಉಂಟಾಗುವುದು ಸಹಜವೇ ಆಗಿದೆ.
ರಾಜ್ಯ ಸರ್ಕಾರವು ಜನಗಳಿಗೆ, ಅದರಲ್ಲೂ ಮುಖ್ಯವಾಗಿ ಗೇಣಿದಾರರಿಗೆ ಕಾಯ್ದೆಯ ಅಂಶಗಳು ಮನವರಿಕೆಯಾಗಲೆಂದು ದೊಡ್ಡ ರೀತಿಯಲ್ಲಿ ಪ್ರಚಾರ ಕಾರ್ಯವನ್ನು ಆರಂಭಿಸಿತು. ಸ್ವತಃ ಮುಖ್ಯಮಂತ್ರಿಗಳೇ ತಮ್ಮ ಎಲ್ಲ ಘನತೆಯನ್ನು ಬದಿಗೊತ್ತಿ ಕಾಯ್ದೆ ಯನ್ನು ಜನಪ್ರಿಯಗೊಳಿಸಲು ಯತ್ನಿಸಿದರು. ಕಾಯ್ದೆಯನ್ನು ಕಾರ್ಯರೂಪಕ್ಕೆ ತರಲು ರಾಜ್ಯದ ದಕ್ಷ ಅಧಿಕಾರಿಗಳನ್ನು ನೇಮಿಸಲಾಯಿತು. ಅದಕ್ಕೆ ಬೇಕಾದ ಸಂಪನ್ಮೂಲಗಳನ್ನು ಹೇರಳವಾಗಿ ನೀಡಲಾಯಿತು. ಟ್ರಿಬ್ಯುನಲ್ನ ಸದಸ್ಯರಾಗಿ ದಕ್ಷರನ್ನು ನೇಮಿಸಲಾಗಿತ್ತು. ಬಹಳಷ್ಟು ಸದಸ್ಯರು ಆಳುವ ಪಕ್ಷದವರೇ ಆಗಿದ್ದರೂ, ಉಳಿದವರು ಬೇರೆ ಪಕ್ಷಗಳಿಂದ ನೇಮಿಸಲ್ಪಟ್ಟವರಾಗಿದ್ದು ಅವರಿಗೆ ರೈತ ಚಳವಳಿಯೊಂದಿಗೆ ಗಟ್ಟಿಯಾದ ಸಂಬಂಧವಿತ್ತು. ಇದರಿಂದ ಆಳುವ ಪಕ್ಷಕ್ಕೆ ತಳಮಟ್ಟದವರೆಗೆ ರಾಜಕೀಯ ಸಂಪರ್ಕ ಸಾಧಿಸಲು ಸಾಧ್ಯವಾಯಿತು.

ಆಧಾರ : ಕರ್ನಾಟಕ ಕೃಷಿ ಗುತ್ತಿಗೆಯ ಗಣತಿ 1970-71(1974)
ಕಾಯ್ದೆಯು ಹೇಗೆ ಕಾರ್ಯರೂಪಕ್ಕೆ ಬಂತು ಎಂಬುದನ್ನು ಅರಿಯಲು ಆಗ ಕರ್ನಾಟಕದಲ್ಲಿ ಚಾಲ್ತಿಯಲ್ಲಿದ್ದ ಗೇಣಿ ಹಾಗೂ ಹೆಚ್ಚುವರಿ ಗುತ್ತಿಗೆಯ ಪ್ರಮಾಣವನ್ನು ಅರಿಯಬೇಕಾಗುತ್ತದೆ.
ಕರ್ನಾಟಕದ ಕೃಷಿ ಗುತ್ತಿಗೆಯ ಗಣತಿ 1970-71 (1974)ರ ಪ್ರಕಾರ ಕಾಯ್ದೆಯು ಜಾರಿಗೆ ಬರುವ ಮುನ್ನ ಗೇಣಿಪದ್ಧತಿಯಡಿ ಇದ್ದ ಒಟ್ಟು ಕೃಷಿ ಗುತ್ತಿಗೆಯ ಪ್ರಮಾಣವು ರಾಜ್ಯದ ಒಟ್ಟು ಗುತ್ತಿಗೆಯ ಶೇ. 11.2.ರಷ್ಟಿತ್ತು. ಅದು ಸಾಗುವಳಿ ಭೂಮಿಯ ಶೇ.7.4.ರಷ್ಟಿತ್ತು. ಕರಾವಳಿ ಪ್ರದೇಶಗಳಾದ ಉತ್ತರ ಕನ್ನಡ ಹಾಗೂ ದಕ್ಷಿಣ ಕನ್ನಡಗಳಲ್ಲಿ ಗೇಣಿಯ ಪ್ರಮಾಣ ಬಹಳ ಹೆಚ್ಚಾಗಿತ್ತು. ಇನ್ನುಳಿದಂತೆ ಬೇರೆ ಜಿಲ್ಲೆಗಳಲ್ಲಿ ಗೇಣಿಯ ಉದಾಹರಣೆಗಳು ಕಡಿಮೆಯಾಗಿದ್ದವು. ಒಟ್ಟು 10 ಜಿಲ್ಲೆಗಳಲ್ಲಿ ಅದು ಶೇ.3.ಗಿಂತ ಕಡಿಮೆ ಇತ್ತು. ಒಟ್ಟು 3.97 ಲಕ್ಷ ಗೇಣಿದಾರರಲ್ಲಿ 1.64 ಲಕ್ಷ ಗೇಣೀದಾರರು ಆಂಶಿಕವಾಗಿ ಭೂಮಿಯ ಒಡೆತನ ಹೊಂದಿದ ಹಾಗೂ ಆಂಶಿಕವಾಗಿ ಗೇಣಿದಾರರಾಗಿದ್ದರು. ಗೇಣಿದಾರರ ಕೈಯಲ್ಲಿದ್ದ ಭೂಮಿಯು 8.35 ಅಥವಾ 20.88 ಲಕ್ಷ ಹೆಕ್ಟೇರುಗಳಾಗಿತ್ತು. ಮೇಲೆ ನೀಡಿರುವ ಕೋಷ್ಟಕ-1ರಲ್ಲಿ ಕರ್ನಾಟಕದ ಬೇರೆ ಬೇರೆ ಜಿಲ್ಲೆಗಳಿಗಿಂತ ಗೇಣಿ ಭೂಮಿಯ ವಿವರಗಳು ಸಿಕ್ಕುತ್ತವೆ. ಭಾರತದ ಬೇರೆಲ್ಲ ರಾಜ್ಯಗಳಿಗಿಂತ ಕರ್ನಾಟಕದಲ್ಲಿ ಭೂಮಿಯ ಒಡೆತನದ ಉದಾಹರಣೆಗಳು ಬಹಳಷ್ಟಿದ್ದರೂ, ದೊಡ್ಡ ಗುತ್ತಿಗೆಯ ಪ್ರಮಾಣವನ್ನು ಪರಿಶೀಲಿಸಿದರೆ ಅದು ಬೇರೆಲ್ಲ ರಾಜ್ಯಗಳಿಂತ ಕರ್ನಾಟಕದಲ್ಲಿ ಕಡಿಮೆಯಾಗಿತ್ತು. ಕೋಷ್ಟಕ 2 ಕರ್ನಾಟಕದಲ್ಲಿ ಭೂಮಿಯ ಒಡೆತನ ಹೇಗೆ ಕೇಂದ್ರೀಕೃತವಾಗಿತ್ತು ಎಂಬ ವಿವರಗಳನ್ನು ನೀಡುತ್ತದೆ.
ಗ್ರಾಮೀಣ ಅಭಿವೃದ್ದಿ ಖಾತೆಯ ಮಾಜಿ ಕಾರ್ಯದರ್ಶಿ ಡಿ. ಬಂದೋಪಾಧ್ಯಾಯ ಅವರು ಹೇಳುವಂತೆ ಕೃಷಿ ಗಣತಿಯ ಅಂಕಿಂಶಗಳ ಆಧಾರದ ಮೇಲೆ, 1974ರ ಭೂ ಸುಧಾರಣಾ ಕಾಯಿದೆಯ ಹಿನ್ನೆಲೆಯಲ್ಲಿ ಕರ್ನಾಟಕದ ಹೆಚ್ಚುವರಿ ಭೂಮಿಯ ಪ್ರಮಾಣವು 1970-71ರಲ್ಲಿ 7.03ಲಕ್ಷ ಹೆಕ್ಟೇರುಗಳು ಮತ್ತು 1976-77ರಲ್ಲಿ 6.77 ಲಕ್ಷ ಹೆಕ್ಟೇರುಗಳಾಗಬೇಕಿತ್ತು. ಕೋಷ್ಟಕ-3ರಲ್ಲಿನ ಅಂಕಿ ಅಂಶಗಳು ಗೇಣಿ ಅರ್ಜಿಗಳ ವಿಶ್ಲೇಷಣೆ ಹಾಗೂ ಅವುಗಳ ವಿಲೇವಾರಿಯ ಚಿತ್ರಣ ನೀಡುತ್ತವೆ. ಹಾಗೆ ಅವುಗಳನ್ನು 1971ರ ಕೃಷಿ ಗಣತಿಯ ಅಂಕಿ ಅಂಶಗಳೊಂದಿಗೆ ಹೋಲಿಕೆ ಮಾಡಲು ಸಾಧ್ಯವಾಗುತ್ತದೆ ಮತ್ತು ಅವುಗಳಿಂದ ಶೇ.60 ರಷ್ಟು ಗೇಣಿದಾರರು ತಮ್ಮ ಹಕ್ಕುಗಳನ್ನು ಪಡೆಯುವಲ್ಲಿ ಸಫಲರಾದರು ಎಂಬುದು ತಿಳಿದುಬರುತ್ತದೆ.
ಗರಿಷ್ಠ ಮಿತಿಯನ್ನು ಕಾರ್ಯರೂಪಕ್ಕೆ ತಂದ ರೀತಿ
ಈಗಾಗಲೆ ಭೂಸುಧಾರಣಾ ಕಾಯ್ದೆಯ ಹಿನ್ನೆಲೆಯಲ್ಲಿ ಕರ್ನಾಟಕದ ಹೆಚ್ಚುವರಿ ಭೂಮಿಯ ಪ್ರಮಾಣವು 1970-71ರಲ್ಲಿ 7.03 ಹೆಕ್ಟೇರುಗಳು ಅಂದರೆ ಸರಾಸರಿ 17.6 ಲಕ್ಷ ಹೆಕ್ಟೇರುಗಳಾಗಿತ್ತು ಎಂದು ಹೇಳಲಾಗಿದೆ.
ಕೋಷ್ಟಕ-ನಾಲ್ಕರಲ್ಲಿ 31.12.1986ರವರೆಗೆ ಈ ಕಾಯಿದೆಯ ಅಡಿಯಲ್ಲಿ ಹೆಚ್ಚುವರಿ ಭೂಮಿಯನ್ನು ನಿರ್ಧರಿಸಿದ ರೀತಿಯ ಬಗ್ಗೆ ವಿವರಗಳು ದೊರೆಯುತ್ತವೆ. ಅದು ಹೆಚ್ಚುವರಿ ಪ್ರಮಾಣವನ್ನು 2.96 ಲಕ್ಷ ಎಕರೆಗಳು ಎಂದು, ಅಂದರೆ ಅದು ಇರುವ ಹೆಚ್ಚುವರಿ ಭೂಮಿಯ ಶೇ.16.8ರಷ್ಟನ್ನು ಮಾತ್ರ ಸೂಚಿಸುತ್ತದೆ. ಇಷ್ಟು ಕಡಿಮೆ ಪ್ರಮಾಣದಲ್ಲಿ ಹೆಚ್ಚುವರಿ ಭೂಮಿಯನ್ನು ಹೊಂದಲು ಬೇರೆ ಬೇರೆ ಕಾರಣಗಳನ್ನು ನೀಡಬಹುದು. ಕಠಿಣ ಶಿಕ್ಷೆಯ ಭಯವನ್ನು ಕಾನೂನು ತೋರಿದ್ದರೂ ಬಹಳಷ್ಟು ಭೂ ಮಾಲೀಕರು ಹೆಚ್ಚುವರಿ ಭೂಮಿಯನ್ನು ಹೊಂದಿರುವುದನ್ನು ಘೋಷಿಸಿಕೊಳ್ಳದೆ ಇರಬಹುದು. ಇಂಥವರನ್ನು ಪತ್ತೆ ಮಾಡಬೇಕಾದ್ದು ಅಧಿಕಾರಿಗಳ ಕೆಲಸವಾಗಿತ್ತು. ಕೆಲವೊಮ್ಮೆ ಕೆಲವು ಅಧಿಕಗಳು ಕೆಲವು ಕುಟುಂಬಗಳಿಗೆ ಹೆಚ್ಚು ಯೂನಿಟ್ಗಳನ್ನು ಹೊಂದಲು ಅನುಮತಿ ನೀಡಿರುವ ಸಾಧ್ಯತೆ ಇಲ್ಲದಿಲ್ಲ. ಬೇನಾಮಿ ಹೆಸರಿನಲ್ಲಿ ಗುತ್ತಿಗೆಯನ್ನು ನಿರ್ವಹಿಸುವ ಸಾಧ್ಯತೆ ಸಹ ಇಲ್ಲದೇ ಇಲ್ಲ ಅಥವಾ ಸರಿಯಾದ ರೀತಿ ಯಲ್ಲಿ ಭೂಮಿಯ ಮಾಪನ ಆಗಿಲ್ಲದೆ ಇರಬಹುದು. ಇದರ ಜೊತೆಗೆ ಗೇಣಿದಾರನ ಹಕ್ಕುಗಳನ್ನು ಪಡೆಯುವಾಗ ಜನ ಕೋರ್ಟು ಕಛೇರಿಗಳಿಗೆ ಅಲೆಯಲು ತಯಾರಾಗಿರು ತ್ತಿದ್ದರು. ಆದರೆ ಹೆಚ್ಚುವರಿ ಭೂಮಿಯ ಪ್ರಶ್ನೆ ಬಂದಾಗ, ಅದು ಕೈಬಿಟ್ಟು ಹೋಗುವುದು ಖಚಿತವಾಗಿದ್ದರಿಂದ ಜನ ಅದರ ಬಗ್ಗೆ ಹೆಚ್ಚು ಗಮನಕೊಡದೆ ಇರಬಹುದು. ಗೇಣಿ ರದ್ದತಿಯ ಹಾಗೆ ಗರಿಷ್ಠ ಮಿತಿಯನ್ನು ಜಾರಿಗೆ ತರುವ ಬಗ್ಗೆ ಸರ್ಕಾರವು ಬಹಳ ಕಾಳಜಿ ತೋರಿಸಿತು ಎಂದು ಹೇಳುವುದು ಕಷ್ಟ. ಯಾಕೆಂದರೆ ಬಲಿಷ್ಠರಾಗಿದ್ದ ಗ್ರಾಮೀಣ ಭೂ ಮಾಲಿಕ ವರ್ಗವನ್ನು ಎದುರು ಹಾಕಿಕೊಳ್ಳುವುದು ರಾಜಕೀಯವಾಗಿ ಲಾಭದಾಯಕವಾದ ವಿಷಯವಾಗಿರಲಿಲ್ಲ. ಆದರೆ ಗೇಣಿ ರದ್ದತಿಯ ಕಾರಣದಿಂದ ಬಹಳಷ್ಟು ರಾಜಕೀಯ ಲಾಭ ಸಿಗುವ ಸಾಧ್ಯತೆಗಳಿದ್ದವು. ಅಲ್ಲಿ ಕಳೆದುಕೊಳ್ಳುವಂಥದ್ದು ಬಹಳ ಕಡಿಮೆ ಇತ್ತು.
ಒಟ್ಟು ಹೆಚ್ಚುವರಿಯೆಂದು ಅಂದಾಜು ಮಾಡಿದ ಭೂಮಿಯಲ್ಲಿ ಹೆಚ್ಚುವರಿಯೆಂದು ನಿಗದಿಪಡಿಸಿದ ಭೂಮಿಯ ಪ್ರಮಾಣ ಅತಿ ಕಡಿಮೆ. ಅದರಲ್ಲಿ ಸ್ವಾಧೀನಪಡಿಸಿಕೊಂಡ ಭೂಮಿಯ ಪ್ರಮಾಣವು ಹೆಚ್ಚುವರಿಯೆಂದು ನಿಗದಿಪಡಿಸಿದ ಭೂಮಿಯ ಶೇ.51.8 ಮಾತ್ರ ಆಗಿತ್ತು. 1986ರವರೆಗೆ ಹೆಚ್ಚುವರಿಯೆಂದು ನಿಗದಿಪಡಿಸಿದ ಭೂಮಿಯ ಶೇ.38.65ನ್ನು 26.381 ಫಲಾನುಭವಿಗಳಿಗೆ ಹಂಚಲಾಯಿತು. ಶೇ.10 ಭೂಮಿಯನ್ನು ಸರ್ಕಾರಿ ಇಲಾಖೆಗಳಿಗೆ, ಸಂಸ್ಥೆಗಳಿಗೆ ಅಥವಾ ಸಂಘಗಳಿಗೆ ಹಂಚಲಾಯಿತು. ಭೂಮಿಯನ್ನು ಭೂಮಿ ಇಲ್ಲದ ಕೂಲಿಕಾರ್ಮಿಕರಿಗೆ(ಭೂರಹಿತ ಕೂಲಿಕಾರ್ಮಿಕರು ಪರಿಶಿಷ್ಟ ಜಾತಿ, ಪಂಗಡಕ್ಕೆ ಸೇರಿದವರು ಎಂಬ ಅಂಶವನ್ನು ಇಲ್ಲಿ ಗಮನಿಸಬೇಕು) ನೀಡಲಾಯಿತು ಎಂದು ಭಾವಿಸಿದರೂ, ಕೇವಲ ಶೇ. 1ರಷ್ಟು ಭೂರಹಿತ ಕೂಲಿಕಾರ್ಮಿಕರು ಈ ಕಾಯಿದೆಯಿಂದ ಲಾಭ ಪಡೆಯಲು ಸಾಧ್ಯವಾಯಿತು.
ಕರ್ನಾಟಕದ ಕೃಷಿ ಕೂಲಿಕಾರರ ಅಂಕಿ ಅಂಶಗಳನ್ನು ಕೋಷ್ಟಕ-5 ನೀಡುತ್ತದೆ. ಹಾಗೆಯೇ ಅದು ಕಾಯಿದೆಯ 28ನೇ ಸೆಕ್ಷನ್ನಿಂದ ಲಾಭ ಪಡೆದ ಕೃಷಿ ಕೂಲಿಕಾರರ ಅಂಕಿ ಅಂಶಗಳನ್ನು ಸಹ ನೀಡುತ್ತದೆ. 1929ರಲ್ಲಿ ಕಾಯ್ದೆಗೆ ಸೇರ್ಪಡೆಯಾದ ಈ ಸೆಕ್ಷನ್ನ ಪ್ರಕಾರ ತನ್ನದಲ್ಲದ ಭೂಮಿಯ ಮೇಲೆ ಮನೆ ಕಟ್ಟಿಕೊಂಡು ವಾಸಿಸುತ್ತಿದ್ದ ಯಾವನೇ ಕೃಷಿ ಕಾರ್ಮಿಕನು, ಆ ಭೂಮಿಯ ಮೇಲಿನ ಹಕ್ಕಿಗಾಗಿ ಟ್ರಿಬ್ಯುನಲ್ಗೆ ಅರ್ಜಿ ಹಾಕಬಹುದಾಗಿತ್ತು. ಈ ಸೆಕ್ಷನ್ನ ಸಹಾಯದಿಂದ 11,323 ಕೃಷಿ ಕೂಲಿಕಾರರು ತಮ್ಮ ವಾಸ ಸ್ಥಳಗಳ ಮೇಲೆ ಹಕ್ಕನ್ನು ಪಡೆದುಕೊಂಡರು. ಅವರ ಪ್ರಮಾಣವು ರಾಜ್ಯದ ಭೂ ರಹಿತ ಕೃಷಿ ಕಾರ್ಮಿಕರ ಶೇ.0.4 ರಷ್ಟಿತ್ತು. ಕಾಯ್ದೆಯ ಈ ಕಾಲಮಿನಡಿ 23, 169 ಅರ್ಜಿಗಳು ಬಂದಿದ್ದವು. ಯಶಸ್ವಿಯಾದ ಅರ್ಜಿದಾರರ ಪ್ರಮಾಣವು ಶೇ.49 ಆಗಿತ್ತು. ಅಂದರೆ ಇದರರ್ಥ ಇವರನ್ನು ಬಿಟ್ಟು ಉಳಿದ ಎಲ್ಲಾ ಕೃಷಿ ಕೂಲಿಕಾರರು ತಮ್ಮ ವಾಸಸ್ಥಳಗಳ ಮೇಲೆ ಹಕ್ಕುಗಳನ್ನು ಹೊಂದಿದ್ದರು ಎಂದಲ್ಲ.
ಈ ಮುಂದಿನ ಅಂಕಿ ಅಂಶಗಳು ಕೃಷಿ ಕಾರ್ಮಿಕರ ಶೆ.1/2 ರಷ್ಟು ಜನ ಹೆಚ್ಚುವರಿ ಭೂಮಿಯ ಹಂಚಿಕೆಯಿಂದ ಲಾಭ ಪಡೆದವರು ಎಂಬುದು ತಿಳಿದುಬರುತ್ತದೆ. ಕೃಷಿ ಕಾರ್ಮಿಕರ ಉಳಿದ ಶೇ.98.5ರಷ್ಟು ಜನರು ಈ ಕಾಯಿದೆಯಿಂದ ಲಾಭ ಪಡೆಯಲಾಗಲಿಲ್ಲ. ಅಂದರೆ 1971ರ ಕೃಷಿ ಜನಸಂಖ್ಯೆಯ ಶೇ.40 ಭಾಗದಷ್ಟು ಜನರಿಗೆ ಈ ಕಾಯಿದೆಯಿಂದ ಯಾವ ಲಾಭವೂ ಆಗಲಿಲ್ಲ.
ಭೂಸುಧಾರಣೆಯ ಪರಿಣಾಮಗಳು
ಕೃಷಿ ಗಣತಿಯ ಪ್ರಕಾರ 1971ರಲ್ಲಿ ಕರ್ನಾಟಕದ ಒಟ್ಟು 35,51,230 ಕೃಷಿ ಗುತ್ತಿಗೆಗಳಲ್ಲಿ, 4,85,446 ಗೇಣಿದಾರರು 1974ರ ಭೂಸುಧಾರಣಾ ಕಾಯಿದೆಯ ಸಹಾಯದಿಂದ ಭೂಮಿಯ ಹಕ್ಕುಗಳನ್ನು ಪಡೆಯಲು ಸಾಧ್ಯವಾಯಿತು. ಕೃಷಿ ಗಣತಿಯ ನಂತರ ಹಾಗೂ ಗೇಣಿ ರದ್ಧತಿಯ ಘೋಷಣೆಗೂ ಮುಂಚೆ ಗುತ್ತಿಗೆಗಳ ಪ್ರಮಾಣ ಹೆಚ್ಚಾಗಿರಬಹುದಾದರೂ ಗ್ರಾಮೀಣ ಜನರಲ್ಲಿ ಕಾಯಿದೆಯು ಬಹಳಷ್ಟು ಪ್ರಭಾವ ಬೀರಿತು. ಇದರೊಂದಿಗೆ ಹೆಚ್ಚುವರಿ ಭೂಮಿಯ ಹಂಚಿಕೆಯಿಂದ ಲಾಭ ಪಡೆದ ಶೇ.1. 1/2ರಷ್ಟು ಗ್ರಾಮೀಣ ಜನರನ್ನು ಸೇರಿಸಿದರೆ ಶೇ.15ರಷ್ಟು ಗ್ರಾಮೀಣ ಜನತೆಗೆ ಈ ಕಾಯಿದೆಯಿಂದ ಲಾಭ ಆಯಿತು. ಇದರಿಂದ ಅವರಿಗೆ ತಕ್ಷಣ ಆರ್ಥಿಕ ಪ್ರಯೋಜನಗಳು ಉಂಟಾಗದೆ ಇರಬಹುದು. ಆದರೂ ಭೂಮಿಯನ್ನು ಪಡೆದ ಕಾರಣದಿಂದ ಹಳ್ಳಿಗಾಡಿನ ಜನರಿಗೆ ಅತೀವ ತೃಪ್ತಿ ಉಂಟಾಯಿತು ಮತ್ತು ಹಾಗೆಯೇ ಅದರಿಂದ ರಾಜಕೀಯವಾಗಿ ಆಳುವ ಪಕ್ಷಕ್ಕೆ ವಿಶೇಷ ಬಲ ಬಂತು.
ದೇವರಾಜ ಅರಸು ಅವರ ನೇತೃತ್ವದಲ್ಲಿ ಕಾಂಗ್ರೆಸ್ ಪಕ್ಷವು ಭೂಸುಧಾರಣೆಗಳ ಜೊತೆಗೆ ಜಾರಿಗೆ ತಂದ ಹಿಂದುಳಿದ ವರ್ಗಗಳಿಗೆ ಮೀಸಲಾತಿ, ಸಾಲ ಮನ್ನಾ ಇತ್ಯಾದಿ ಯೋಜನೆಗಳು, ಕಾಂಗ್ರೆಸ್ ಪಕ್ಷಕ್ಕೆ ಹಿಂದುಳಿದ ವರ್ಗಗಳಲ್ಲಿ ಮತ್ತು ಇತರ ಗ್ರಾಮೀಣ ಜನಗಳಲ್ಲಿ ವಿಶೇಷ ಬೆಂಬಲವನ್ನು ದೊರಕಿಸಿಕೊಟ್ಟವು.
ಭೂ ಸುಧಾರಣೆಯ ಯೋಜನೆಯು ಕರ್ನಾಟಕದ ರಾಜಕೀಯ ಪಕ್ಷಗಳ ಮಟ್ಟಿಗೆ ವಿಶೇಷ ಪ್ರಭಾವ ಬೀರಿತು. ಸಮಾಜವಾದಿಗಳು ಹಾಗೂ ಕಮ್ಯುನಿಸ್ಟರು 40ರ ದಶಕದಲ್ಲಿ ರೈತರನ್ನು ಸಂಘಟಿಸುವ ದೃಷ್ಟಿಯಿಂದ ‘‘ಉಳುವವನಿಗೆ ಭೂಮಿ’’ ಎಂಬ ಘೋಷಣೆಯನ್ನು ಹೊರಡಿಸಿದ್ದರು. ಇದು ಗೇಣಿ ಪದ್ಧತಿಯು ದಟ್ಟವಾಗಿದ್ದ ಉತ್ತರ ಕನ್ನಡ, ದಕ್ಷಿಣ ಕನ್ನಡ ಮತ್ತು ಮಲೆನಾಡಿನ ಕೆಲವು ಭಾಗಗಳಲ್ಲಿ ಬಹಳ ಪರಿಣಾಮ ಬೀರಿತು. ಇದರಿಂದ ಅವರಿಗೆ ಅಲ್ಲಿ ರಾಜಕೀಯವಾಗಿ ಭದ್ರನೆಲೆ ಸಿಕ್ಕಿತು. ಗೇಣಿ ರದ್ದತಿ ಗರಿಷ್ಠ ಮಿತಿಯನ್ನು ಕಾರ್ಯ ರೂಪಕ್ಕೆ ತಂದಿದ್ದು, ಇತ್ಯಾದಿಗಳಿಂದ ಅವರ ರಾಜಕೀಯ ತಳಹದಿಗೆ ಧಕ್ಕೆ ಉಂಟಾಗು ವಂತಿತ್ತು. ಇಂಥ ಸಂದರ್ಭದಲ್ಲಿ ಕಾಂಗ್ರೆಸ್ ಪಕ್ಷವು ಭೂಸುಧಾರಣೆಗಳನ್ನು ಜಾರಿಗೆ ತಂದಾಗ, ಉಳಿದ ಪಕ್ಷಗಳು ಮೂಕಪ್ರೇಕ್ಷಕರಂತೆ ನಿಂತು ನೋಡುತ್ತಿದ್ದವು. ಕಮ್ಯುನಿಸ್ಟರಿಗೆ ತಾವು ನಿಂತ ನೆಲ ಕುಸಿದಂತಾಯಿತು. ಸಮಾಜವಾದಿಗಳು ಕಾಂಗ್ರೆಸ್ ಪಕ್ಷದ ಬಾಗಿಲನ್ನು ತಟ್ಟಹತ್ತಿದರು. ಆಳುವ ಪಕ್ಷವಾಗಿದ್ದ ಕಾಂಗ್ರೆಸ್ ಪಕ್ಷ ಇಬ್ಭಾಗವಾದ ನಂತರ ನಿಶ್ಯಕ್ತವಾಗಿದ್ದರೂ ಇವರನ್ನು ಸೇರಿಸಿಕೊಳ್ಳುವುದರ ಮೂಲಕ ತನ್ನ ನೆಲೆಯನ್ನು ಭದ್ರಪಡಿಸಿಕೊಳ್ಳುವ ಪ್ರಯತ್ನ ನಡೆಸಿತು. ಬಹಳಷ್ಟು ಜನ ಹಳೆಯ ಸಮಾಜವಾದಿಗಳಿಗೆ ಕಾಂಗ್ರೆಸ್ನಲ್ಲಿ ಹಾಗೂ ಸರ್ಕಾರದಲ್ಲಿ ಪ್ರಮುಖ ಹುದ್ದೆಗಳು ಸಿಕ್ಕಿದವು.
ತಳಮಟ್ಟದ ಕಾರ್ಯಕರ್ತರಿಗೆ ಟ್ರಿಬ್ಯೂನಲ್ಗಳಲ್ಲಿ ಸದಸ್ಯರಾಗಿ ಕೆಲಸ ಮಾಡಲು ಅವಕಾಶ ದೊರಕಿದ್ದು ಪಕ್ಷದ ಸಂಘಟನೆ ಬಲಗೊಳ್ಳಲು ಕಾರಣವಾಯಿತು.
ಗರಿಷ್ಠ ಮಿತಿಯ ಅಡಿಯಲ್ಲಿ ಪಡೆಯಲಾದ ಭೂಮಿಯು ಎಂತಹದು ಎಂಬ ಬಗ್ಗೆ ಹೊಸ ಅಧ್ಯಯನಗಳು ಆಗಬೇಕಿದೆ. ದೊಡ್ಡ ದೊಡ್ಡ ಭೂಮಾಲೀಕರಿಗೆ ಸ್ಥಳೀಯ ಅಧಿಕಾರ ವರ್ಗದವರ ಮೇಲೆ ಭೂಮಿಯನ್ನು ಹಂಚಿರುವ ಸಾಧ್ಯತೆ ಇದೆ. ಜೊತೆಗೆ ಗರಿಷ್ಠ ಮಿತಿಯ ಕಾನೂನಡಿಯಲ್ಲಿ ಇದ್ದ ಹೆಚ್ಚುವರಿ ಭೂಮಿಯಲ್ಲಿ ಬಹಳ ಕಡಿಮೆ ಪ್ರಮಾಣದ ಭೂಮಿಯನ್ನು ಸ್ವಾಧೀನ ಪಡಿಸಿಕೊಳ್ಳಲಾಯಿತು. ದೊಡ್ಡ ದೊಡ್ಡ ರೈತರಿಗೆ ಈ ಕಾಯಿದೆಯಿಂದಾಗಿ ಹೆಚ್ಚಿನ ನಷ್ಟವೇನೂ ಆಗಲಿಲ್ಲ. ಇದರೊಂದಿಗೆ ಐದು ಜನರಿರುವ ಕುಟುಂಬಗಳಿಗೆ ಹೆಚ್ಚುವರಿ ಯೂನಿಟ್ಗಳನ್ನು ನೀಡಿದ್ದು ಹಾಗೂ ಬೆಳೆದ ವಯಸ್ಸಿನ ಗಂಡು ಮಕ್ಕಳನ್ನು ಪ್ರತ್ಯೇಕ ಕುಟುಂಬ ಎಂದು ಪರಿಗಣಿಸಿದ್ದು ಅವರಿಗೆ ಹಸ್ತಕ್ಷೇಪ ಮಾಡಲು ಬಹಳ ಅವಕಾಶ ಮಾಡಿಕೊಟ್ಟಿತು. ಇನ್ನೊಂದು ಮುಖ್ಯ ಅಂಶವೆಂದರೆ, ಕರ್ನಾಟಕದ ವಾಣಿಜ್ಯ ಕೃಷಿಗೆ ಆಧಾರವಾದ ಪ್ಲಾಂಟೇಶನ್ಗಳಿಗೆ ಗರಿಷ್ಠ ಮಿತಿಯ ಕಾರಣದಿಂದ ತೊಂದರೆ ಆಗಲಿಲ್ಲ. ವಾಸ್ತವವಾಗಿ ಕೂಲಿಯಾಳುಗಳನ್ನಿಟ್ಟು ವ್ಯವಸಾಯ ನಡೆಸುತ್ತಿದ್ದ ದೊಡ್ಡ ರೈತವರ್ಗಗಳಿಗೆ ಇವೆಲ್ಲವುಗಳಿಂದ ಹಾನಿಯೇ ಆಗಲಿಲ್ಲ. ಭೂಮಿಗೆ ಸಂಬಂಧಿಸಿದ ದಾಖಲೆಗಳನ್ನು ಕಾಲಕಾಲಕ್ಕೆ ಪರಿಶೀಲಿಸುವ ವ್ಯವಸ್ಥೆ ಇಲ್ಲದೆ ಇದ್ದುದರಿಂದ, ಅವರಿಗೆ ಗರಿಷ್ಠ ಮಿತಿಗಿಂತ ಹೆಚ್ಚಿನ ಭೂಮಿ ಇದ್ದರೂ ಬೇರೆ ಯಾವ ಸಮಸ್ಯೆಗಳು ಎದುರಾಗಲಿಲ್ಲ. ನಿಖರವಾಗಿ ಹೇಳುವುದಾದರೆ ಕರ್ನಾಟಕದ ಬಂಡವಾಳಶಾಹಿ ಕೃಷಿಕ ವರ್ಗ ಎಂದಿನಂತೆಯೇ ಇತ್ತು.
ದೊಡ್ಡ ರೈತ ವರ್ಗದವರು, ಬ್ರಾಹ್ಮಣರಾಗಿರದೆ ಕರ್ನಾಟಕದಲ್ಲಿ ಬಲಿಷ್ಠ ಗುಂಪುಗಳಾಗಿರುವ ಲಿಂಗಾಯಿತ ಹಾಗೂ ಒಕ್ಕಲಿಗ ಜನಾಂಗಕ್ಕೆ ಸೇರಿದವರಾಗಿದ್ದರು. ಅರಸು ಅವರು ಈ ಗುಂಪುಗಳ ರಾಜಕೀಯ ಶಕ್ತಿಯನ್ನು ಕುಂಠಿತಗೊಳಿಸಿ ಎಲ್ಲರಿಗೂ ಪ್ರಾತಿನಿಧ್ಯ ದೊರಕುವಂತೆ ಮಾಡಿದರೂ, ಅವರ ಆರ್ಥಿಕ ಸ್ಥಿತಿ ಇದರಿಂದ ಬಲಹೀನವಾಗಲಿಲ್ಲ. ಆದ್ದರಿಂದ ಈ ವರ್ಗಗಳಿಗೆ ಅರಸು ಅವರ ಬಗ್ಗೆ ರಾಜಕೀಯವಾಗಿ ದೂರುಗಳಿದ್ದವೇ ಹೊರತು ಆರ್ಥಿಕವಾಗಿ ಅಲ್ಲ.
ಭೂಸುಧಾರಣೆಗಳ ಕಾರಣದಿಂದ ಹಳ್ಳಿಗಾಡಿನ ಕಡೆಗಳಲ್ಲಿ ಬ್ಯಾಂಕ್ ಮತ್ತು ಇತರ ಹಣಕಾಸು ಸಂಸ್ಥೆಗಳು ಕಾಲಿಡಲು ಸಾಧ್ಯವಾಯಿತು. ಪಟ್ಟಣಗಳು, ಕೈಗಾರಿಕೆಗಳು ಮತ್ತು ಸಾಲದ ವ್ಯವಹಾರಗಳು ರೈತರ ಜನಜೀವನಕ್ಕೆ ಸೇರ್ಪಡೆಯಾಗತೊಡಗಿದವು.
ಹೀಗಾಗಿ ಕರ್ನಾಟಕದ ಭೂಸುಧಾರಣೆಗಳು ಬಂಡವಾಳದ ವಹಿವಾಟಿಗೆ ಬಹಳ ಹೆಚ್ಚಿನ ಅವಕಾಶಗಳನ್ನು ಕಲ್ಪಿಸಿಕೊಡುವುದರ ಜೊತೆಗೆ, ಕೆಳವರ್ಗದ ಜನರಿಗೆ ಕೆಲವು ಲಾಭಗಳನ್ನು ದೊರಕಿಸಿಕೊಟ್ಟವು. ಕೆಳವರ್ಗದ ಜನರಿಗೆ ದೊರಕಿಸಿದ ಕೆಲವು ಲಾಭಗಳು ಸರ್ಕಾರಕ್ಕೆ ಬೆಂಬಲ ಹೆಚ್ಚಿಸುವ ಉದ್ದೇಶದಿಂದ ಬಹಳ ಮುಖ್ಯವಾಗಿದ್ದವು. ಈ ಸುಧಾರಣೆಗಳನ್ನು ಸರ್ಕಾರವು ರೈತರು ಯಾವುದೇ ರೀತಿಯಲ್ಲಿ ಸಂಘಟಿತ ಒತ್ತಾಯ ಮಾಡದೇ ಇದ್ದರೂ ಕೈಗೊಂಡಿತ್ತು. ಇದರಿಂದ ಕೃಷಿ ಸಮಾಜದಲ್ಲಿ ಬೆಳೆಯಬಹುದಾದ ವರ್ಗ ಸಂಬಂಧಗಳು ಸಡಿಲಗೊಂಡವು. ಕಾಯಿದೆಯಿಂದ ಸಮಾಜದ ಬಲಿಷ್ಠ ವರ್ಗಗಳ ಅಸ್ತಿತ್ವಕ್ಕೆ ಧಕ್ಕೆ ಬರದಿದ್ದರೂ, ಒಂದು ಸಣ್ಣ ಆಘಾತವಂತೂ ಆಯಿತು. ಮೇಲಾಗಿ ಈ ಸುಧಾರಣೆಗಳು ಮೇಲಿನಿಂದ ಜಾರಿಯಾಗಿದ್ದವು.
ಕರ್ನಾಟಕದ ರೈತ ಸಂಘಟನೆಯ ಇತಿಹಾಸದಲ್ಲಿ ಭೂಸುಧಾರಣೆಗಳು ಬಹಳ ಪ್ರಮುಖವಾದ ಪಾತ್ರ ವಹಿಸಿವೆ. ಅಲ್ಲಿಯವರೆಗೆ ರೈತೊಸಂಘಟನೆಯ ಮುಖ್ಯ ವಿಷಯಗಳು ಗುತ್ತಿಗೆ ನಿಯಂತ್ರಣ, ಉಳುವವನಿಗೆ ಭೂಮಿ ದೊರೆಯಬೇಕು ಇತ್ಯಾದಿ ಮಾತ್ರ ಆಗಿದ್ದವು. ಇದರ ನಂತರ ರೈತಾಪಿ ವರ್ಗದ ಕೆಳಸ್ತರದ ಜನಗಳು, ದೊಡ್ಡ ರೈತ ವರ್ಗಗಳಿಗಿಂತ ಭಿನ್ನವಾಗಿ ಮತ್ತು ದೊಡ್ಡ ಪ್ರಮಾಣದಲ್ಲಿ ತಮ್ಮ ಕಾಳಜಿಗಳನ್ನು ವ್ಯಕ್ತಪಡಿಸಿಲ್ಲ.

ಆಧಾರ  : ಕರ್ನಾಟಕದ ಕೃಷಿಗುತ್ತಿಗೆಯ ಗಣತಿ ೧೯೭೦-೭೧(೧೯೭೪),

ಕೋಷ್ಟಕ ೫
ಕರ್ನಾಟಕದಲ್ಲಿ ಭೂರಹಿತ ಕೃಷಿಕಾರ್ಮಿಕರು

ಅಧ್ಯಾಯ 22: ಗಡಿ ಚಳವಳಿ ಇತ್ತೀಚಿನ ಆಯಾಮಗಳು
ಅತಿ ಪ್ರಾಚೀನ ಕಾಲದಿಂದಲೂ ಅಕ್ಕಪಕ್ಕದ ರಾಜ್ಯ ಮತ್ತು ಪ್ರಾಂತ್ಯಗಳ ನಡುವೆ ಗಡಿಗಾಗಿ ಕಲಹಗಳಾಗುತ್ತಲೇ ಇವೆ. ಇಂದಿನ ದಿನಗಳಲ್ಲಿಯೂ ನಡೆಯುತ್ತಿರುವ ಈ ರೀತಿಯ ಘರ್ಷಣೆಗಳಲ್ಲಿ ಕೆಲವಕ್ಕೆ ಆರ್ಥಿಕ ಸ್ಪರ್ಧೆ ಕಾರಣವಾದರೆ, ಮತ್ತೆ ಕೆಲವು ಅಜ್ಞಾನದ ಪರಿಣಾಮಗಳಾಗಿವೆ. ಈ ಹಂತದಲ್ಲಿ ನಮ್ಮ ತಿಳಿವು ಹೆಚ್ಚಿದಂತೆ ಪ್ರಾಂತ್ಯ ಪ್ರಾಂತ್ಯಗಳ ಪರಸ್ಪರ ಅವಲಂಬನೆ ಹಾಗೂ ಅಭಿವೃದ್ದಿಯ ವಿಷಯದಲ್ಲಿ ಹೆಚ್ಚಿನ ಅರಿವು ಮತ್ತು ಮೆಚ್ಚುಗೆಗಳು ಮೂಡುತ್ತವೆ. ಇದಕ್ಕೆ ನಮ್ಮ ರಾಷ್ಟ್ರ ಹಾಗೂ ರಾಜ್ಯಗಳಲ್ಲಿ ನಡೆದ, ನಡೆಯುತ್ತಿರುವ ಚಳವಳಿಗಳೇ ಕಾರಣಗಳಾಗಿವೆ.
ಕರ್ನಾಟಕದಲ್ಲಿ ನಡೆದ ವಚನಕಾರರ ಚಳವಳಿ, ದಾಸರ ಭಕ್ತಿ ಚಳವಳಿ, ಸ್ವಾತಂತ್ರ್ಯ ಚಳವಳಿ, ಕರನಿರಾಕರಣ ಚಳವಳಿ, ಕ್ವಿಟ್ ಇಂಡಿಯಾ ಚಳವಳಿ, ವಿವಿಧ ರೈತ ಚಳವಳಿಗಳು, ಏಕೀಕರಣ ಚಳವಳಿ, ಗಡಿನಾಡಿನ ಒಳಿತಿಗಾಗಿ ಚಳವಳಿ, ಹಿಂದುಳಿದ ವರ್ಗಗಳ ಚಳವಳಿ, ದಲಿತ ಮತ್ತು ಬಂಡಾಯ ಚಳವಳಿಗಳು ಇವೆಲ್ಲ ಹೆಚ್ಚು ಪ್ರಸಿದ್ಧವಾಗಿವೆಯಾದರೂ ಭೂದಾನ ಚಳವಳಿ, ಸಹಕಾರ ಚಳವಳಿ, ಖಾದಿ ಚಳವಳಿ, ಹಿಂದಿ ಚಳವಳಿ, ಸಾಮೂಹಿಕ ವಿವಾಹ ಚಳವಳಿ, ಹೈದರಾಬಾದ್ ಕರ್ನಾಟಕದ ಮುಕ್ತಿ ಚಳವಳಿ, ಜವಾಬ್ದಾರಿ ಸರಕಾರ ಚಳವಳಿ, ಪಾನ ನಿರೋಧ ಚಳವಳಿ, ವಯಸ್ಕರ ಶಿಕ್ಷಣ ಚಳವಳಿ, ಕಾನೂನು ನೆರವು ಚಳವಳಿ, ಬ್ರಾಹ್ಮಣೇತರ ಚಳವಳಿ, ಮಹಿಳಾ ವಿಮೋಚನಾ ಚಳವಳಿ, ವಿದ್ಯಾರ್ಥಿ ಚಳವಳಿ, ಕುಟುಂಬ ಯೋಜನಾ ಚಳವಳಿ ಮುಂತಾದ ಚಳವಳಿಗಳು ಕರ್ನಾಟಕದ ಸಾಮಾಜಿಕ ಪರಿವರ್ತನೆಯ ವಿವಿಧ ಕಾಳಜಿಗಳನ್ನು ಪ್ರತಿಬಿಂಬಿಸುತ್ತವೆ. ಇದು ನಿಜ. ಆದರೆ ಅದೇ ರೀತಿಯಲ್ಲಿ ಕರ್ನಾಟಕವು ಚಳವಳಿಗಳಿಂದ ಮುಕ್ತವಾದ ಪ್ರದೇಶ ಎಂಬ ಮಿಥ್ಯೆಯನ್ನು ಹುಸಿಗೊಳಿಸುತ್ತದೆ. ಸಾಮಾನ್ಯವಾಗಿ ಮೇಲೆ ಹೆಸರಿಸಿರುವ ಎಷ್ಟೋ ಚಳವಳಿಗಳು ಹುಟ್ಟುತ್ತಲೇ ಅಡಗಿಹೋಗಿವೆ. ಮತ್ತೆ ಕೆಲವನ್ನು ಚಳವಳಿಗಳೆಂದು ಕರೆಯುವುದೋ, ಬೇಡವೋ ಎಂಬ ಸಂದಿಗ್ಧತೆಯಲ್ಲಿವೆ. ಮೇಲಿನವುಗಳಲ್ಲಿ ಕೆಲವು ಮಾತ್ರ ಕರ್ನಾಟಕಕ್ಕೆ ವಿಶಿಷ್ಟವಾದ ಅಥವಾ ಕರ್ನಾಟಕಕ್ಕೆ ಸೀಮಿವಾದಂತಹ ಚಳವಳಿಗಳಲ್ಲ. ಉದಾಹರಣೆಗೆ ಕ್ವಿಟ್ ಇಂಡಿಯಾ ಚಳವಳಿ, ಸ್ವಾತಂತ್ರ್ಯ ಚಳವಳಿ, ಪಾನನಿರೋಧ ಚಳವಳಿ, ಭೂದಾನ ಚಳವಳಿ ಮುಂತಾದ ಅಖಿಲ ಭಾರತ ಮಟ್ಟದ ವಿಶಾಲ ಚಳವಳಿಯ ಅಂಗವಾಗಿ ಕರ್ನಾಟಕದಲ್ಲಿಯೂ ಕಾಣಿಸಿಕೊಂಡವು. ಆದರೆ ಕೆಲವೇ ಕೆಲವು ಮಾತ್ರ ಖಂಡಿತವಾಗಿಯೂ ಕರ್ನಾಟಕಕ್ಕೆ ವಿಶಿಷ್ಟವೆನಿಸುವಂತಹ ಚಳವಳಿಗಳು. ಉದಾಹರಣೆಗೆ 12ನೆಯ ಶತಮಾನದಲ್ಲಿ ಉಂಟಾದಂತಹ ವಚನಕಾರರ ಚಳವಳಿಯು ಇದಕ್ಕೊಂದು ಉತ್ತಮ ಉದಾಹರಣೆಯಾಗಿದೆ. ಹಾಗೆ 1956ರ ಭಾಷಾವಾರು ಪ್ರಾಂತ್ಯ ರಚನೆಯಲ್ಲಿ ಕರ್ನಾಟಕಕ್ಕೆ ಆದಂತಹ ಅನ್ಯಾಯದ ವಿರುದ್ಧ ಬೃಹತ್ ಪ್ರಮಾಣದಲ್ಲಿ ರಾಜ್ಯದಾದ್ಯಂತ ಗಡಿನಾಡಿನ ರಕ್ಷಣೆಗಾಗಿ ಚಳವಳಿಗಳು ನಡೆದವು. ಅವು ಇಂದಿಗೂ ಸಹ ನಿಲ್ಲದೆ ನಡೆದುಕೊಂಡು ಬರುತ್ತಲಿವೆ. ಪ್ರಸ್ತುತ ಈ ಲೇಖನದಲ್ಲಿ ನಮ್ಮ ರಾಜ್ಯದ ಏಕೀಕರಣದ ನಂತರ ಗಡಿಪ್ರದೇಶ ದಲ್ಲಿ ಗಡಿಯ ರಕ್ಷಣೆಗೆ ಹಾಗೂ ನೆರೆಯರಾಜ್ಯ ಸೇರಿರುವಂತಹ ಕನ್ನಡ ಪ್ರದೇಶಗಳನ್ನು ಪಡೆಯುವುದಕ್ಕಾಗಿ ನಡೆದಿರುವ, ನಡೆಸಿಕೊಂಡು ಬರುತ್ತಿರುವ ಚಳವಳಿಗಳನ್ನು ಅಧ್ಯಯನ ಮಾಡಲಾಗಿದೆ.
ಸುಮಾರು ಎರಡು ಸಾವಿರ ವರ್ಷಗಳ ಚರಿತ್ರೆ ಹಾಗೂ ಸಂಸ್ಕೃತಿಯನ್ನು ಪಡೆದಿರುವ ಕರ್ನಾಟಕವನ್ನು ಆಳಿಹೋದ ಶಾತವಾಹನರು, ಕದಂಬರು, ಗಂಗರು, ಚಾಲುಕ್ಯರು, ರಾಷ್ಟ್ರಕೂಟರು, ಹೊಯ್ಸಳರು ಹಾಗೂ ವಿಜಯನಗರದ ಅರಸರು ಈ ಪ್ರಾಚೀನ ನಾಡಿನ ಶೌರ್ಯ ಸಾಹಸ, ಸ್ವಾತಂತ್ರ್ಯ ಪ್ರೇಮ, ಪ್ರಜಾನುರಾಗ, ಸರ್ವಸಮನ್ವಯ ದೃಷ್ಟಿ ಹಾಗೂ ಧವಳಕೀರ್ತಿಯನ್ನು ಮೆರೆಸಿ ಮರೆಯಾಗಿದ್ದಾರೆ. ಇಮ್ಮಡಿ ಪುಲಿಕೇಶಿ, ವಿಕ್ರಮಾದಿತ್ಯ, ನೃಪತುಂಗ, ಧ್ರುವ, ಇಮ್ಮಡಿ ಪ್ರೌಢದೇವರಾಯ ಹಾಗೂ ಕೃಷ್ಣದೇವರಾಯ ಮೊದಲಾದ ಕರ್ನಾಟಕದ ಚಕ್ರವರ್ತಿಗಳು ಪ್ರಪಂಚದ ಮಹಾನ್ ಚಕ್ರವರ್ತಿಗಳಿಗೆ ಸಮನಾಗಿರುತ್ತಾರೆ.
ಕನ್ನಡಕ್ಕೆ ಅಂದಿನ ಕಾಲದಲ್ಲಿಯೇ ಸಂಸ್ಕೃತದ ಸ್ಥಾನವನ್ನು ದೊರಕಿಸಿಕೊಟ್ಟ ಪಂಪ, ರನ್ನರು; ಕನ್ನಡವನ್ನು ಜನವಾಣಿಯನ್ನಾಗಿ ಮಾಡಿದಂತಹ ಬಸವ, ಅಲ್ಲಮ, ಚೆನ್ನಬಸವ, ಅಕ್ಕಮಹಾದೇವಿಯರು; ಶ್ರೀಸಾಮಾನ್ಯನನ್ನು ಅಸಾಮಾನ್ಯನಾಗಿ ಚಿತ್ರಿಸಿದ ಹರಿಹರ; ಸತ್ಯವೇ ಶಿವನೆಂದು ಸಾರಿದ ರಾಘವಾಂಕ; ಅಲ್ಲಮ ಪ್ರಭುವಿನ ಸಂಪ್ರದಾಯವನ್ನು ನಿರೂಪಿಸಿದ ಚಾಮರಸ; ಶ್ರೀಕೃಷ್ಣನ ವಿರಾಟ್ಸ್ವರೂಪವನ್ನು ತೋರಿಸಿದ ಕುಮಾರವ್ಯಾಸ; ಕಲ್ಲನ್ನು ಕಲೆಯನ್ನಾಗಿ ಮಾಡಿದ ಜಕಣಾಚಾರ್ಯ ಮೊದಲಾದವರು ಕನ್ನಡಿಗರು. ವಿಶ್ವವಿಖ್ಯಾತರು. ಇವುಗಳ ಜೊತೆಗೆ ಕುಳಿತಲ್ಲಿಯೇ ಕಾವ್ಯವನ್ನು ರಚಿಸಿದ ಕೀರ್ತಿ ಕರ್ನಾಟಕದ ಜನಪದ ಕವಿಗಳಿಗೆ ಸಲ್ಲುತ್ತದೆ.
ಹಿಂದೊಮ್ಮೆ ಕರ್ನಾಟಕದ ಗಡಿಯು ಹಿಮಾಲಯದವರೆಗೂ ಹಬ್ಬಿತ್ತು. ಸಿಂಹಳವೂ ಸಹ ಕರ್ನಾಟಕದ ಒಂದು ಭಾಗವೇ ಆಗಿತ್ತು. ಕರ್ನಾಟಕದ ಸೈನ್ಯ ಅಂದಿನ ಕಾಲದಲ್ಲಿಯೇ ಜಗತ್ ಪ್ರಸಿದ್ಧವಾಗಿತ್ತು. ಔರಂಗಜೇಬನನ್ನು ಎದುರಿಸಿ ಶಿವಾಜಿ ಮಗ ರಾಜರಾಮನಿಗೆ ಆಶ್ರಯವಿತ್ತ ಕೆಳದಿ ಚೆನ್ನಮ್ಮಾಜಿ, ಸ್ವತಃ ಶಿವಾಜಿ ಮಹಾರಾಜನ ಸೈನ್ಯವನ್ನೇ ಎದುರಿಸಿದ ಬೆಳವಡಿ ಮಲ್ಲಮ್ಮ, ಆಂಗ್ಲರ ವಿರುದ್ಧ ಸ್ವಾತಂತ್ರ್ಯ ಸಂಗ್ರಾಮವನ್ನು ಹೂಡಿದ ಪ್ರಥಮ ಸ್ವಾತಂತ್ರ್ಯಯೋಧೆ ಕಿತ್ತೂರ ಚೆನ್ನಮ್ಮ ಕನ್ನಡದವರೆ. ಪರಾಕ್ರಮದಲ್ಲಿ, ಪ್ರತಾಪದಲ್ಲಿ, ಪರಧರ್ಮ ಸಹಿಷ್ಣುತೆಯಲ್ಲಿ, ಪರೋಪಕಾರದಲ್ಲಿ, ಪ್ರಜಾಪಾಲನೆಯಲ್ಲಿ, ಧರ್ಮ ಸಾಹಿತ್ಯ ಹಾಗೂ ಸಂಸ್ಕೃತಿಗಳ ಪೋಷಣೆಯಲ್ಲಿ ಹಾಗೂ ಪರಮರ್ಧವನ್ನು ಸಮನ್ವಯವಾಗಿ ಕಂಡಂತಹ ಕನ್ನಡದ ಸಾಮ್ರಾಟರಿಗೆ ಸರಿ ಸಮನಾಗಿ ಸಿಗುವುದು ಅಪರೂಪ.
ಇತಿಹಾಸ ಅಧ್ಯಯನದಿಂದ ತಿಳಿದು ಬರುವ ಹಾಗೆ, ಭರತಖಂಡವನ್ನು ಬೆಳಗಿದಂತಹ ಕನ್ನಡನಾಡು ಕಾಲದ ಕ್ರೂರ ಚಕ್ರಕ್ಕೆ ಸಿಲುಕಿ ಸಂಸ್ಥಾನಗಳಾಗಿ ಹಂಚಿ ಹೋದದ್ದು ಐತಿಹಾಸಿಕ ದುರಂತವೆಂದು ಹೇಳಬಹುದು. ಇದರಿಂದಾಗಿ ಕನ್ನಡಿಗರ ಭಾಷೆ, ಸಾಹಿತ್ಯ, ಕಲೆ, ಸಂಸ್ಕೃತಿ ಹಾಗೂ ಕೈಗಾರಿಕೆಗಳ ಪ್ರಗತಿಯು ಕುಂಠಿತಗೊಂಡು ಕನ್ನಡ ನಾಡಿನಲ್ಲಿಯೂ ಅವರು ಅಲ್ಪಸಂಖ್ಯಾತರಾಗಿ ಬಾಳಬೇಕಾಯಿತು. ಅಂದು ಅವರ ಕೂಗನ್ನು ಕೇಳುವವರೇ ಇಲ್ಲದಾಯಿತು. ಈ ಹಂತದಲ್ಲಿ ಭಾರತದ ಸ್ವಾತಂತ್ರ್ಯ ಹೋರಾಟವು ಕರ್ನಾಟಕದ ಏಕೀಕರಣ ಚಳವಳಿಗೆ ಹೆಚ್ಚಿನ ಪ್ರಮಾಣದಲ್ಲಿ ಪ್ರೇರಣೆ ನೀಡಿತು. ಕರ್ನಾಟಕದ ಏಕೀಕರಣ ಚಳವಳಿಯೂ ಸಹ ಸ್ವಾತಂತ್ರ್ಯ ಸಂಗ್ರಾಮದ ಒಂದು ಅಂಗವಾಗಿಯೇ ಬೆಳೆಯಲಾರಂಭಿಸಿತು.
ಕನ್ನಡದ ಪ್ರಥಮ ಗ್ರಂಥವೆಂದು ಕರೆಸಿಕೊಳ್ಳುವ ಕವಿರಾಜಮಾರ್ಗವು(ಸು.850) ಕರ್ನಾಟಕದ ಮೇರೆಯನ್ನು ಕುರಿತು,1
ಕಾವೇರಿಯಿಂದಮಾ ಗೋ |
ದಾವರಿವರಮಿರ್ದ ನಾಡದಾ ಕನ್ನಡದೊಳ್ |
ಭಾವಿಸಿದ ಜನಪದಂ ವಸು |
ಧಾವಲಯವಿಲೀನವಿಶದವಿಷಯ ವಿಶೇಷಂ | (1-36)2
ಅದರೊಳಗಂ ಕಿಸುವೊಳಲಾ |
ವಿದಿತ ಮಹಾಕೊಪಣನಗರದಾ ಪುಲಿಗೆರೆಯಾ |
ಸದಭಿಸ್ತುತಮಪ್ಪೊಂಕುಂ |
ದದ ನಡುವಣ ನಾಡೆ ನಾಡೆ ಕನ್ನಡದ ತಿರುಳ್ | (1.32)3
ಎಂದು ಗುರುತಿಸಿದೆ. ಅಲ್ಲಿಂದ ಇಲ್ಲಿಯವರೆಗೆ ನಮ್ಮ ರಾಜ್ಯವನ್ನು ಹತ್ತಾರು ರಾಜವಂಶ ದವರು ಹಾಗೂ ವಿದೇಶಿಯರು ಆಳ್ವಿಕೆ ನಡೆಸಿದರು. ವಿದೇಶಿಯರಿಂದ ನಮ್ಮ ರಾಷ್ಟ್ರಕ್ಕೆ ಸ್ವಾತಂತ್ರ್ಯ ದೊರಕಿ ಐದು ದಶಕಗಳೇ ಕಳೆದವು. ಕರ್ನಾಟಕ ರಾಜ್ಯ ಅಸ್ತಿತ್ವದಲ್ಲಿ ಬಂದ ಸಂಭ್ರಮದ ನೆನಪಿನಿಂದ ನಾವು ಪ್ರತಿ ವರ್ಷವೂ ಆಚರಿಸಿಕೊಂಡು ಬರುತ್ತಿರುವ ಕನ್ನಡ ರಾಜ್ಯೋತ್ಸವಕ್ಕೆ ಅರವತ್ತು ವಸಂತಗಳು ಸಂಧಿಸುತ್ತಿದ್ದರೂ(ಸುವರ್ಣ ಕರ್ನಾಟಕ ದಿನಾಚರಣೆ ಯನ್ನು ಆಚರಿಸುತ್ತಿರುವ ಇಂದಿನ ದಿನದಲ್ಲಿಯೂ) ಕರ್ನಾಟಕದ ಭೌಗೋಳಿಕ ಗಡಿಗಳು ಮಾತ್ರ ಚರ್ಚೆಗೆ, ವಿವಾದಕ್ಕೆ ಇನ್ನೂ ಕಾರಣವಾಗುತ್ತಿರುವುದು ವಿಪರ್ಯಾಸವೇ ಸರಿ. ಉತ್ತಮ ಸಂಸ್ಕೃತಿಗೆ, ಸಂಸ್ಕಾರಕ್ಕೆ ಕಾರಣವಾಗಬೇಕಾದ ಭಾಷೆಗೆ ಎಲ್ಲಿಯೂ ಯಾವ ಬಗೆಯ ಲಕ್ಷ್ಮಣ ರೇಖೆಯೂ ಇರುವುದು ಕಂಡುಬರುವುದಿಲ್ಲ. ಇತಿಹಾಸದಲ್ಲಿ ನಾವೆಲ್ಲ ತಿಳಿದಿರುವ ಹಾಗೆ ಕಾವೇರಿಯಿಂದ ಗೋದಾವರಿಯವರೆಗೆ ವಿಸ್ತರಿಸಿದ್ದ ಕನ್ನಡದ ನೆಲಕ್ಕೆ ಈಗಿನ ಭೌಗೋಳಿಕ ಗಡಿಗಳು ಸಂಪೂರ್ಣವಾಗಿ ಬೇರೆಯೇ. ಇದಕ್ಕೆ ಮೂಲಕಾರಣ ಇತಿಹಾಸ. ಆದರೆ ಕನ್ನಡದ ಪ್ರಾದೇಶಿಕ ಪರಿಸರದಲ್ಲಿ ಮೂಡಿಬಂದ ಸಂಸ್ಕೃತಿಯ ಬೆಳಕನ್ನು ಹಾಗೂ ಭೌಗೋಳಿಕ ಗಡಿಗಳನ್ನು ಸ್ವಲ್ಪವೂ ಗಮನದಲ್ಲಿಟ್ಟುಕೊಳ್ಳದೆ ಗುರುತಿಸುವುದು ಸಾಧ್ಯವೆನಿಸು ತ್ತದೆ.
1947ರಲ್ಲಿ ದೇಶವು ಸ್ವತಂತ್ರವಾದ ನಂತರ ದೇಶದಲ್ಲಿ, ಅದರಲ್ಲಿಯೂ ದಕ್ಷಿಣ ಭಾರತದಲ್ಲಿ ಭಾಷಾವಾರು ಪ್ರಾಂತ ರಚನೆಗೆ ಹೆಚ್ಚಿನ ಬೇಡಿಕೆ ಉಂಟಾಯಿತು. ಇದರ ಅಂಗವಾಗಿ ಚಳವಳಿಗಳು ನಡೆಯಲಾರಂಭಿಸಿದವು. ಪ್ರಮುಖವಾಗಿ ಆಂಧ್ರ ಪ್ರದೇಶದಲ್ಲಿ ಶ್ರೀ ಪೊಟ್ಟಿ ಶ್ರೀರಾಮುಲು ಅವರ ಮುಂದಾಳತ್ವದಲ್ಲಿ ಬೃಹತ್ ಪ್ರಮಾಣದ ಪ್ರತ್ಯೇಕ ರಾಜ್ಯ ಚಳವಳಿ ನಡೆಯಲಾರಂಭಿಸಿತು. ಚಳವಳಿ ಯಾವ ಸ್ವರೂಪ ಪಡೆಯಿತೆಂದರೆ ಪೊಟ್ಟಿ ಶ್ರೀರಾಮುಲು ಅವರು ಉಪವಾಸ ಕೈಗೊಂಡು ಉಪವಾಸದ ಸ್ಥಳದಲ್ಲಿಯೇ ಕೋಟಿ ಕೋಟಿ ಅಭಿಮಾನಿಗಳ ಮುಂದೆಯೇ ಮಡಿದರು. ಇಂತಹ ಸಂದರ್ಭದಲ್ಲಿ ನೆಹರು ನೇತೃತ್ವದ ಕೇಂದ್ರ ಸರ್ಕಾರವು ಭಾಷಾವಾರು ಪ್ರಾಂತ್ಯ ರಚನೆಗೆ ಆದ್ಯತೆ ನೀಡಿ ಮೂರು ಸದಸ್ಯರೊಳ ಗೊಂಡ ಒಂದು ಗಡಿ ರಚನಾ ಆಯೋಗವನ್ನು ರಚಿಸಿತು. ನಿಯೋಗದ ಜವಾಬ್ದಾರಿಯನ್ನು ಅಂದು ಮಧ್ಯಪ್ರದೇಶದ ರಾಜ್ಯಪಾಲರಾಗಿದ್ದ ಹೆಚ್.ವಿ.ಪಾಟಸ್ಕರ್ ಅವರು ವಹಿಸಿಕೊಂಡರು. ಇವರ ಜೊತೆಗೆ ಹೃದಯನಾಥ ಕುಂಜ್ರು ಮತ್ತು ಸರದಾರ ಫಣಿಕ್ಕರ್ ಅವರು ಸದಸ್ಯರಾಗಿದ್ದರು. ಈ ಸಮಯದಲ್ಲಿ ನಿಯೋಗದ ಮುಂದೆ ಮರಾಠಿ, ತೆಲುಗು, ಕನ್ನಡ, ತಮಿಳು, ಮಲಯಾಳಿ ಭಾಷಿಕರು ತಮ್ಮ ತಮ್ಮ ಬೇಡಿಕೆಯನ್ನು ಮುಂದಿಟ್ಟು ಹೋರಾಡಿ ಕೊನೆಗೆ ತಮ್ಮದೇ ಆದ ಒಂದು ಒಪ್ಪಂದಕ್ಕೆ ಬಂದರು. ಇದರ ಅಂಗವಾಗಿ 1953ರಲ್ಲಿ ಭಾರತದಲ್ಲಿಯೇ ಪ್ರಥಮವಾಗಿ ಆಂಧ್ರಪ್ರದೇಶವು ಭಾಷೆಯ ಆಧಾರದ ಮೇಲೆ ಪ್ರತ್ಯೇಕ ರಾಜ್ಯವಾಗಿ ರೂಪಗೊಂಡಿತು. ಇದಾದ ನಂತರ 1956ರಲ್ಲಿ ರಾಷ್ಟ್ರೀಯ ಪುನಾರಚನಾ ಆಯೋಗದ ಅನ್ವಯದಂತೆ ಕರ್ನಾಟಕ, ಕೇರಳ, ತಮಿಳುನಾಡು, ಮಹಾರಾಷ್ಟ್ರ ಹಾಗೂ ಗುಜರಾತ್ ರಾಜ್ಯಗಳ ಉದಯವಾಯಿತು. ಇಷ್ಟಕ್ಕೇ ಈ ಸಮಸ್ಯೆ ಕೊನೆಗೊಂಡಿತೆಂದು ಹೇಳಲು ಸಾಧ್ಯವಾಗುವುದಿಲ್ಲ. ಆಂಧ್ರ, ತಮಿಳು ನಾಡು, ಕೇರಳ, ಮಹಾರಾಷ್ಟ್ರ ರಾಜ್ಯಗಳೊಂದಿಗೆ ಕರ್ನಾಟಕದ ಗಡಿ ಪ್ರದೇಶಗಳ ಸಮಸ್ಯೆಯು ಹೆಚ್ಚಾಯಿತು, ಮುಷ್ಕರ, ಹೋರಾಟ, ಚಳವಳಿಗಳು ನಿರಂತರವಾಗಿ ನಡೆಯಲಾರಂಭಿಸಿದವು. ಕರ್ನಾಟಕ ಸರ್ಕಾರವು ಇದರ ಸಮಗ್ರ ವರದಿಯನ್ನು ಕೇಂದ್ರ ಸರ್ಕಾರಕ್ಕೆ ಮನವಿ ರೂಪದಲ್ಲಿ ಸಲ್ಲಿಸಿತು.
ಫಜಲ್ ಆಲಿ ಆಯೋಗ
ರಾಷ್ಟ್ರೀಯ ಪುನಾರಚನಾ ಆಯೋಗದ ನಿರ್ಣಯವು ಉಭಯ ರಾಜ್ಯಗಳಿಗೆ ಹೆಚ್ಚಿನ ಸಮಸ್ಯೆಯನ್ನು ತಂದೊಡ್ಡಿತು. ಅದರಲ್ಲಿಯೂ ಕನ್ನಡಿಗರ ಒತ್ತಾಯಕ್ಕೆ ಮನ್ನಣೆ ನೀಡಿ ಕೇಂದ್ರ ಸರ್ಕಾರವು ನ್ಯಾಯಮೂರ್ತಿ ಫಜಲ್ ಆಲಿಯವರ ನೇತೃತ್ವದಲ್ಲಿ ಮತ್ತೊಂದು ಆಯೋಗವನ್ನು ನೇಮಿಸಿತು. ಇದರಿಂದಾಗಿ ಕನ್ನಡಿಗರಿಗೆ ಹಾರಿಹೋದ ಪ್ರಾಣ ಮರಳಿ ಬಂದಂತಾಯಿತೆನ್ನಬಹುದು. ಫಜಲ್ ಆಲಿ ಆಯೋಗವು ಸುಮಾರು 38 ಸಾವಿರ ಮೈಲು ಸಂಚರಿಸಿ 104 ಸ್ಥಳಗಳಲ್ಲಿ ವಿಚಾರಣೆ ನಡೆಸಿ, ಸುಮಾರು ಒಂಬತ್ತು ಸಾವಿರ ಗಡಿನಾಡಿನ ಜನರನ್ನು ಸಂದರ್ಶಿಸಿತು. ಈ ಸಮಯದಲ್ಲಿ ಕರ್ನಾಟಕದ ರಾಜಕಾರಣಿಗಳು, ಸಾಹಿತಿಗಳು, ಸ್ವಾಮೀಜಿಗಳು, ವ್ಯಾಪಾರಿಗಳು, ಕಾರ್ಮಿಕರು ಹಾಗೂ ಅಲ್ಪಸಂಖ್ಯಾತ ಮುಖಂಡರುಗಳು ಸಂಪೂರ್ಣ ಏಕೀಕೃತ ಕರ್ನಾಟಕ ರಾಜ್ಯದ ನಿರ್ಮಾಣವನ್ನು ಬೆಂಬಲಿಸಿ ನಿಂತರು.4 ಮೈಸೂರು ಸಂಸ್ಥಾನದ ಮುಖ್ಯಮಂತ್ರಿಯಾಗಿದ್ದ ಕೆಂಗಲ್ ಹನುಮಂತಯ್ಯನವರು ಕರ್ನಾಟಕ ಏಕೀಕರಣಕ್ಕೆ ತಮ್ಮ ಸಂಪೂರ್ಣ ಒಪ್ಪಿಗೆಯನ್ನು ನೀಡಿದರು. ಈ ಸಮಯದಲ್ಲಿ ಮೈಸೂರು ಸಂಸ್ಥಾನದಲ್ಲಿ ಕೆಲವರು ಕರ್ನಾಟಕದ ಏಕೀಕರಣವನ್ನು ವಿರೋಧಿಸಿದರು.5 ಆದೋನಿ, ಆಲೂರು, ಸೊಲ್ಲಾಪುರ, ಜತ್ತಿ, ಕಾಸರಗೋಡು, ಮಡಕಶಿರ, ಹೊಸೂರುಗಳನ್ನು ಕರ್ನಾಟಕಕ್ಕೆ ಸೇರಿಸಬೇಕೆಂದು ಈ ಭಾಗದ ಜನತೆ, ರಾಜಕಾರಣಿಗಳು, ಸಾಹಿತಿಗಳು, ವಿದ್ಯಾರ್ಥಿಗಳು, ವ್ಯಾಪಾರಸ್ಥರೂ ಮತ್ತು ಉದ್ಯಮಿಗಳು ಫಜಲ್ ಆಲಿ ಆಯೋಗವನ್ನು ನೇರವಾಗಿ ಕಂಡು ಒತ್ತಾಯಿಸಿದರು. ಇಂಥ ಸಮಯದಲ್ಲಿಯೇ ಉತ್ತರ ಕರ್ನಾಟಕದಲ್ಲಿ ಕರ್ನಾಟಕ ವಿದ್ಯಾರ್ಥಿ ಪರಿಷತ್ ಜನ್ಮ ತಾಳಿದ್ದು.
ಕರ್ನಾಟಕ ವಿದ್ಯಾರ್ಥಿ ಪರಿಷತ್ತಿನ ಐತಿಹಾಸಿಕ ಸಭೆ
ಕರ್ನಾಟಕ ಏಕೀಕರಣದಲ್ಲಿ ಪ್ರಮುಖ ಪಾತ್ರವನ್ನು ನಿರ್ವಹಿಸಿದಂತಹ ಪರಿಷತ್ತು, ಏಕೀಕರಣದ ನಂತರವೂ ನೆರೆಯ ರಾಜ್ಯಗಳಲ್ಲಿಯೇ ಉಳಿದಂತಹ ಅಚ್ಚಕನ್ನಡದ ಪ್ರದೇಶ ಗಳನ್ನು ಮರಳಿ ಪಡೆಯಲು ಮುಂದಾಯಿತು. ಮುಂದಿನ ಕಾರ್ಯದ ಬಗ್ಗೆ ಚರ್ಚಿಸಲು ಹುಬ್ಬಳ್ಳಿಯಲ್ಲಿ ವಿದ್ಯಾರ್ಥಿಗಳನ್ನು ಸಂಘಟಿಸಿ ಬೃಹತ್ಪ್ರದರ್ಶನವನ್ನು ಏರ್ಪಡಿಸಿತು. ಕರ್ನಾಟಕದ ಏಕೀಕರಣಕ್ಕಾಗಿ ಜೈಲುವಾಸವನ್ನು ಅನುಭವಿಸಿದಂತಹ ಶ್ರೀ ಅನ್ನದಾನಯ್ಯ ಪುರಾಣಿಕರ ಪ್ರಯತ್ನದ ಫಲವಾಗಿ ಹೈದ್ರಾಬಾದಿನಲ್ಲಿ ಅಖಿಲ ಕರ್ನಾಟಕ ವಿದ್ಯಾರ್ಥಿ ಪರಿಷತ್ತಿನ ಪ್ರಥಮ ಅಧಿವೇಶನವು 1956ನೆಯ ಫೆಬ್ರವರಿ 7ನೆಯ ತಾರೀಕು ನಡೆಯಿತು. ಈ ಐತಿಹಾಸಿಕ ಅಧಿವೇಶನವು ನಿಜಾಮ ಕಾಲೇಜಿನಲ್ಲಿ ಡಾ.ಮೇಲ್ಕೋಟಿಯವರ ಅಧ್ಯಕ್ಷತೆಯಲ್ಲಿ ಸೇರಿತು. ಕೇಂದ್ರ ಸಚಿವರಾಗಿದ್ದಂತಹ ಕೆ.ಸಿ.ರೆಡ್ಡಿಯವರು ಈ ಅಧಿವೇಶನ ವನ್ನು ಉದ್ಘಾಟಿಸಿದರು. ಕರ್ನಾಟಕದ ಎಲ್ಲಾ ಭಾಗಗಳಿಂದ ವಿದ್ಯಾರ್ಥಿ ಪ್ರತಿನಿಧಿಗಳು ಈ ಮಹತ್ವದ ಅಧಿವೇಶನಕ್ಕೆ ಬಂದಿದ್ದರು. ಅಖಿಲ ಕರ್ನಾಟಕ ವಿದ್ಯಾರ್ಥಿ ಪ್ರತಿನಿಧಿಗಳನ್ನು ಒಂದು ವೇದಿಕೆಯ ಮೇಲೆ ಸೇರಿಸಲು ಸ್ವಾಗತಾಧ್ಯಕ್ಷರಾದ ಅನ್ನದಾನಯ್ಯ ಪುರಾಣಿಕರು ಕರ್ನಾಟಕದ ವಿವಿಧ ಪ್ರದೇಶಗಳಲ್ಲಿ ಸಂಚರಿಸಿ ಕರೆತಂದಿದ್ದರು. ಇವರಿಗೆ ಕಾರ್ಯದರ್ಶಿಗಳಾಗಿದ್ದಂತಹ ದೇವೇಂದ್ರ ಕುಮಾರ ಹಕಾರಿಯವರು ಹೆಚ್ಚಿನ ಸಹಕಾರ ನೀಡಿದರು. ರಾಷ್ಟ್ರಕವಿ ಕುವೆಂಪು ಅವರು ಈ ಮಹತ್ವದ ಅಧಿವೆೀಶನಕ್ಕೆ ವಿಶೇಷ ಸಂದೇಶವೊಂದನ್ನು ಕಳುಹಿಸಿದ್ದರು. ಕರ್ನಾಟಕದ ಚರಿತ್ರೆಯಲ್ಲಿ ಕರ್ನಾಟಕದ ವಿದ್ಯಾರ್ಥಿಗಳ ಪ್ರತಿನಿಧಿಗಳು ಮೊಟ್ಟಮೊದಲ ಬಾರಿಗೆ ಒಂದೆಡೆಗೆ ಸೇರಿ ಅಖಂಡ ಕರ್ನಾಟಕದ ನಿರ್ಮಾಣದ ಬಗ್ಗೆ ಚರ್ಚಿಸಿದರು. ತರುವಾಯ ಕರ್ನಾಟಕ ವಿದ್ಯಾರ್ಥಿ ಪ್ರತಿನಿಧಿಗಳು ಅಖಂಡ ಕರ್ನಾಟಕವನ್ನು ಕೂಡಲೇ ರಚಿಸಬೇಕೆಂದು ಕೇಂದ್ರ ಸರ್ಕಾರವನ್ನು ಒಗ್ಗಟ್ಟಿನಿಂದ ಒತ್ತಾಯಪಡಿಸಿದರು. ಈ ಅಧಿವೇಶನವು ಯಶಸ್ವಿ ಯಾಗಲು ಮೈಸೂರು ರಾಜ್ಯದ ಮಂತ್ರಿಗಳ ಪಾತ್ರ ಮುಖ್ಯವಾಗಿತ್ತು. ಮಾನ್ಯರಾದ ಅಣ್ಣಾ ರಾವ್ ಗಣಮುಖಿ, ಡಾ.ಮೇಲ್ಕೋಟಿ, ವೈ.ವಿರೂಪಾಕ್ಷಪ್ಪ, ಪ್ರೊ.ಭೀಮಸೇನರಾವ್, ಮಾನ್ವಿ ನರಸಿಂಗರಾವ್, ಸಿದ್ಧಯ್ಯ ಪುರಾಣಿಕ ಮೊದಲಾದವರು ಈ ಹಂತದಲ್ಲಿ ತುಂಬಾ ನೆರವಾದರು. ಈ ರೀತಿಯ ಚರಿತ್ರಾರ್ಹವಾದಂತಹ ವಿದ್ಯಾರ್ಥಿ ಅಧಿವೇಶನದಿಂದ ಕರ್ನಾಟಕದ ಎಲ್ಲಾ ಪ್ರದೇಶಗಳ ವಿದ್ಯಾರ್ಥಿಗಳಲ್ಲಿ ಜಾಗೃತಿ ಮೂಡಿತು. ಕರ್ನಾಟಕ ಏಕೀಕರಣದ ಜೊತೆಗೆ ಬಳ್ಳಾರಿಯು ಕರ್ನಾಟಕದಲ್ಲಿ ಉಳಿಯಲು ಅನುವಾಯಿತು.
ಏಕೀಕೃತ ಕರ್ನಾಟಕದಲ್ಲಿ ಬಳ್ಳಾರಿ
ಆಂಧ್ರ ಪ್ರಾಂತ್ಯ ರಚನೆ ಮಾಡಲು ನಿರ್ಧರಿಸಿದ ಕೇಂದ್ರ ಸರ್ಕಾರ, ಬಳ್ಳಾರಿ ಜಿಲ್ಲೆಯ ಬಗೆಗೆ ಖಚಿತವಾದ ನಿರ್ಧಾರ ಮಾಡುವುದು ಅನಿವಾರ್ಯವಾಗಿತ್ತು. 1921ರಲ್ಲಿ ತಾತ್ಕಾಲಿಕವೆಂದು ಎನ್.ಸಿ.ಕೇಳ್ಕರ್ರ ಶಿಫಾರಸ್ಸಿನ ಮೇಲೆ ಆಂಧ್ರ ಪ್ರದೇಶ ಕಾಂಗ್ರೆಸ್ ಸಮಿತಿಯ ವ್ಯಾಪ್ತಿಗೆ ಸೇರಿದ್ದ ಬಳ್ಳಾರಿ ಜಿಲ್ಲೆಯ ಆದವಾನಿ, ಆಲೂರು, ರಾಯದುರ್ಗ, ತಾಲ್ಲೂಕುಗಳು ಎಂದೆಂದಿಗೂ ತಮ್ಮದೇ ಆಗಿ ಉಳಿಯುವುದೆಂಬ ಕನಸು ತೆಲುಗರದಾಗಿತ್ತು. ಅದಕ್ಕಾಗಿ ಅವರು ಪ್ರಬಲ ಹೋರಾಟ ನಡೆಸಲೂ ಸಿದ್ಧರಾಗಿದ್ದರು. 1921ರಲ್ಲಿ ತಿಲಕರು ಕಾಲವಾದ ಮರುವರ್ಷ, ಭಾಷಾವಾರು ಪ್ರಾಂತೀಯ ಕಾಂಗ್ರೆಸ್ ಸಮಿತಿಗಳನ್ನು ರಚಿಸಲು ತೀರ್ಮಾನಿಸಿದಾಗ ಬಳ್ಳಾರಿ ಯಾವ ಪಿ.ಸಿ.ಸಿ.ಗೆ ಸೇರಬೇಕೆಂಬ ಪ್ರಶ್ನೆ ಉಂಟಾಯಿತು. ಆಂಧ್ರರು ಬಳ್ಳಾರಿ ಜಿಲ್ಲೆ ಆಂಧ್ರ ಪ್ರ.ಕಾ.ಸಮಿತಿಯ ವ್ಯಾಪ್ತಿಯಲ್ಲಿ ಬರಬೇಕೆಂದು ವಾದಿಸಿದರು. ಕನ್ನಡಿಗರು ಇಡೀ ಜಿಲ್ಲೆ ಕೆ.ಪಿ.ಸಿ.ಸಿ.ವ್ಯಾಪ್ತಿಯಲ್ಲಿ ಬರಬೇಕೆಂದು ಹಠ ಹಿಡಿದರು. ಆಗ ಎ.ಐ.ಸಿ.ಸಿ.ಅಧ್ಯಕ್ಷರು ಎನ್.ಸಿ.ಕೇಳ್ಕರ್ರನ್ನು ಈ ವಿವಾದದ ಇತ್ಯರ್ಥ ಮಾಡಲು ಕೋರಿದರು. ಅವರು ಜಿಲ್ಲೆಯ ಭಾಷಾವಾರು ಜನಸಂಖ್ಯೆಯನ್ನು ಪರಿಶೀಲಿಸಿ, ಬಳ್ಳಾರಿ ಜಿಲ್ಲೆಯ ಬಳ್ಳಾರಿ ತಾಲೂಕನ್ನು ಒಳಗೊಂಡು ಪಶ್ಚಿಮದ ತಾಲೂಕುಗಳು ಸಿರಗುಪ್ಪ, ಹೊಸಪೇಟೆ, ಹಡಗಲಿ, ಹರಪನಹಳ್ಳಿ, ಕೂಡ್ಲಿಗಿ ಕೆ.ಪಿ.ಸಿ.ಸಿ. ವ್ಯಾಪ್ತಿಯಲ್ಲಿರಬೇಕೆಂದು, ಪೂರ್ವದ ಮೂರು ತಾಲೂಕುಗಳು ಆದವಾನಿ, ಆಲೂರು, ರಾಯದುರ್ಗ ಎ.ಪಿ.ಸಿ.ಸಿ. ವ್ಯಾಪ್ತಿಯಲ್ಲಿರಬೇಕೆಂದು ತೀರ್ಪು ಕೊಟ್ಟರು. ಜೆ.ವಿ.ಪಿ.ಸಮಿತಿಯು ಬಳ್ಳಾರಿ ಜಿಲ್ಲೆಯು ಕರ್ನಾಟಕಕ್ಕೆ ಸೇರುವುದರ ಬಗೆಗೆ ಒಲವು ತೋರಿತ್ತು. 1952ರ ಚುನಾವಣೆಯಲ್ಲಿ ಕನ್ನಡ ಪರ ಅಭ್ಯರ್ಥಿಗಳು ಸೋತು ತೆಲುಗು ಪರ ಅಭ್ಯರ್ಥಿ ಬಳ್ಳಾರಿ ವಿಧಾನಸಭಾ ಕ್ಷೇತ್ರದಿಂದ ಆರಿಸಿ ಬಂದಿದ್ದರು. ಜನಗಣತಿಯ ಕಾಲದಲ್ಲಿ ನಡೆಯಿತೆನ್ನಲಾದ ಅಪ್ರಾಮಾಣಿಕ ಚಟುವಟಿಕೆಗಳು ತೆಲುಗರ ಪರವಾಗಿದ್ದವು. ಆದರೆ ಬಳ್ಳಾರಿ ಜಿಲ್ಲೆಯು ತೆಲುಗರ ಮತ್ತು ಕನ್ನಡಿಗರ ಪಣದ ವಸ್ತುವಾಗಿತ್ತು. ಆಂಧ್ರ ಪ್ರಾಂತ್ಯ ರಚನೆಯ ಬಗ್ಗೆ ವರದಿ ಸಲ್ಲಿಸಲು ಕೇಂದ್ರ ಸರ್ಕಾರ ರಾಜಾಸ್ಥಾನದ ಶ್ರೇಷ್ಠ ನ್ಯಾಯಾಲಯದ ಮುಖ್ಯ ನ್ಯಾಯಾಧೀಶ ವಾಂಛೂ ಅವರನ್ನು ನೇಮಿಸಿತು. 5.1.1953ರಂದು ನೇಮಕಗೊಂಡ ಆಯೋಗವು 31.1.1953 ರೊಳಗೆ, ಅಂದರೆ ಕೇವಲ 29 ದಿನಗಳಲ್ಲಿ ವರದಿ ನೀಡಬೇಕಾಗಿತ್ತು. ಕಾರ್ಯ ಮಾತ್ರ ಅಧಿಕವಾಗಿತ್ತು.
1949ರಲ್ಲಿ ಮದ್ರಾಸ್ ಸರಕಾರವು ನೇಮಿಸಿದ್ದ ಆಂಧ್ರ ವಿಭಜನಾ ಸಮಿತಿಯ ಸದಸ್ಯರಲ್ಲಿ ಕನ್ನಡಿಗರು ಯಾರೂ ಇರಲಿಲ್ಲ. ಆ ಸಮಿತಿಯು ನೀಡಿದ್ದ ವರದಿಯ ಪ್ರಕಾರ ಕೇಳ್ಕರ್ರ ವರದಿಯನ್ವಯದ ಆಲೂರು, ಆದವಾನಿ ಮತ್ತು ರಾಯದುರ್ಗ ತಾಲ್ಲೂಕುಗಳು, ಇಡೀ ಚಿತ್ತೂರು ಮತ್ತು ಅನಂತಪುರ ಜಿಲ್ಲೆಗಳನ್ನು ಸೇರಿಸಿ ಆಂಧ್ರ ಪ್ರಾಂತದ ರಚನೆಯಾಗಬೇಕೆಂದು ಶಿಫಾರಸ್ಸು ಮಾಡಿತ್ತು. ಬಳ್ಳಾರಿ ತಾಲ್ಲೂಕು ಆಂಧ್ರ ಪ್ರಾಂತಕ್ಕೆ ಸೇರಬೇಕೆಂದು ಅದು ಪ್ರಸ್ತಾಪಿಸಿರಲಿಲ್ಲ. ವಾಂಛೂ ಅವರನ್ನು ಅನೇಕ ಸಂಘ, ಸಂಸ್ಥೆಗಳವರು, ರಾಜಕೀಯ ಪಕ್ಷಗಳವರು ಭೇಟಿ ಮಾಡಿ ಮನವಿಗಳನ್ನು ಸಲ್ಲಿಸಿದರು. ವಾಂಛೂ ಬಳ್ಳಾರಿ ಜಿಲ್ಲೆಯು ಆಂಧ್ರದೊಡನೆ ಸೇರಲು ಹಲವು ತೊಂದರೆಗಳಿರುವುದನ್ನು ಗಮನಿಸಿದರು. ಆಂಧ್ರ ಪರ ವಾದಿಸಿದವರು ಬಳ್ಳಾರಿ ಜಿಲ್ಲೆಯು ಇಡಿಯಾಗಿ ಆಂಧ್ರಕ್ಕೆ ಸೇರಬೇಕೆಂದು ಒತ್ತಾಯಿಸಿದರು. ವಿಜಯನಗರ ಅರಸರ ಕಾಲದಿಂದಲೂ ಅದು ತೆಲುಗರಿಗೆ ಸೇರಿದ್ದು ಎಂಬುದು ಅವರ ನಂಬಿಕೆಯಾಗಿತ್ತು. ಆಲೂರು, ಆದವಾನಿ ಮತ್ತು ರಾಯದುರ್ಗಗಳಲ್ಲದೆ ಬಳ್ಳಾರಿ ನಗರ ಸೇರಿದಂತೆ ಬಳ್ಳಾರಿ ತಾಲ್ಲೂಕು ಸಹ ತೆಲುಗು ಭಾಷಿಕರೇ ಬಹುಸಂಖ್ಯಾತರಾಗಿರುವ ಪ್ರದೇಶವಾದ್ದರಿಂದ ಬಳ್ಳಾರಿ ಜಿಲ್ಲೆಯು ಇಡಿಯಾಗಿ ಆಂಧ್ರಕ್ಕೆ ಸೇರಬೇಕೆಂಬ ಅವರ ವಾದವನ್ನು ಕನ್ನಡಿಗರು ಎಂದೂ ಒಪ್ಪಲು ಸಾಧ್ಯವಿರಲಿಲ್ಲ. ಇತಿಹಾಸ ಕಾಲದಿಂದ ಈವರೆಗೆ ನಿರಂತರವಾಗಿ ಬಳ್ಳಾರಿ ಜಿಲ್ಲೆಯು ಕನ್ನಡಿಗರದೇ ಎಂದು ಕನ್ನಡಿಗರು ಸಾಬೀತು ಮಾಡಲು ಪ್ರಯತ್ನಿಸಿದರು.
ವಾಂಛೂ ಅನೇಕರ ವಾದ, ಪ್ರತಿವಾದಗಳನ್ನು ಕೇಳಿ ಮನವಿಗಳನ್ನು ಅಭ್ಯಸಿಸಿ, ಬಳ್ಳಾರಿ ಜಿಲ್ಲೆಯಲ್ಲಿನ ವಾಸ್ತವ ಪರಿಸ್ಥಿತಿಯನ್ನು ಖುದ್ದು ನೋಡಿ ಸಿದ್ಧಪಡಿಸಿದ ವರದಿಯನ್ನು 7.2.1953ರಂದು ಸರ್ಕಾರಕ್ಕೆ ಸಲ್ಲಿಸಿದರು. ವಾಂಛೂ ಕರ್ನಾಟಕ ಏಕೀಕರಣ ಸಮಿತಿಯು ಸದಸ್ಯರ ನಿಯೋಗಕ್ಕೆ ಸಂದರ್ಶನದ ಅವಕಾಶ ನಿರಾಕರಿಸಿದರು. ಗದಗಿನಿಂದ ಬಂದ ಅವಕಾಶ ಬೇಡಿಕೆಯ ಪತ್ರವನ್ನು ಗಮನಿಸಿದ ವಾಂಛೂ ಗದಗ ಇರುವುದು ಬೊಂಬಾಯಿ ಪ್ರಾಂತ್ಯದಲ್ಲಿ ಅಲ್ಲಿನ ಜನರಿಗೂ ಆಂಧ್ರ ಸಮಸ್ಯೆಗೂ ಸಂಬಂಧವಿಲ್ಲ ಎಂಬ ಕಾರಣ ನೀಡಿದರು. ಆದರೆ ಕೆ.ಪಿ.ಸಿ.ಸಿ.ಅಧ್ಯಕ್ಷ ನಿಜಲಿಂಗಪ್ಪನವರ ನೇತೃತ್ವದ ನಿಯೋಗವನ್ನು ಬೇಟಿ ಮಾಡಿದರೆಂದು ತಿಳಿದಿದೆ(ಜೀವನ, ಮಾರ್ಚ್ 1953).ೊಅವರ ವರದಿಯ ಪ್ರಕಾರ ಹೈದರಾಬಾದ್ ಮತ್ತು ಮದ್ರಾಸ್ ರಾಜ್ಯಗಳಲ್ಲಿ ಮಾತ್ರ ಸೇರಿರುವ ತೆಲುಗು ಅಧಿಕ ಜನರ ಮಾತೃಭಾಷೆಯಾಗಿರುವ 11 ಜಿಲ್ಲೆಗಳನ್ನು ಮಾತ್ರ ಕೂಡಿಸಿ ಆಂಧ್ರ ಪ್ರಾಂತ ರಚನೆ ಮಾಡಬಹುದೆಂದೂ, ಬಳ್ಳಾರಿ ಜಿಲ್ಲೆಯ ಮೂರು ತಾಲ್ಲೂಕುಗಳನ್ನು ಆಂಧ್ರಕ್ಕೆ ಸೇರಿಸಬಹುದಾದರೂ ಅಲ್ಲಿಯೂ ಕನ್ನಡಿಗರ ಸಂಖ್ಯೆ ತೀರಾ ಗೌಣವಾಗಿಲ್ಲ ಎಂದೂ ತಿಳಿಸಿದರು. ಹೊಸದಾಗಿ ಕಾಣಿಸಿಕೊಂಡಿದ್ದ ಬಳ್ಳಾರಿ ತಾಲ್ಲೂಕಿನ ಸಮಸ್ಯೆಯ ಬಗೆಗೆ ಅವರು ಯಾವುದೇ ಖಚಿತ ನಿರ್ಧಾರಕ್ಕೆ ಬರಲು ಸಾಧ್ಯ ವಾಗಲಿಲ್ಲ. ಹೈದರಾಬಾದ್ ಮತ್ತು ಮದ್ರಾಸ್ ಸರ್ಕಾರಗಳು ಸಂಯುಕ್ತವಾಗಿ ಕೈಗೊಂಡಿದ್ದ ತುಂಗಭದ್ರಾ ಅಣೆಕಟ್ಟಿನ ಮುಗಿಯಬೇಕಾದ ಕೆಲಸ, ಅದರ ಬಳಕೆಯ ಪಾಲು ಇತ್ಯಾದಿಗಳ ಬಗೆಗೂ ವಾಂಛೂ ಅವರು ಸ್ಪಷ್ಟವಾದ ತೀರ್ಪು ಕೊಡಲಾಗಲಿಲ್ಲ. ಬಳ್ಳಾರಿ ಜಿಲ್ಲೆಯನ್ನು ಇಡಿಯಾಗಿ ಕರ್ನಾಟಕ ಪ್ರಾಂತ ನಿರ್ಮಾಣವಾಗುವವರೆಗೆ ಆಂಧ್ರದೊಡನೆಯೇ ಸೇರಿಸ ಬಹುದೆಂದು ತೀರ್ಮಾನಿಸಿದರೆ ಕನ್ನಡಿಗರು ಪ್ರಬಲವಾಗಿ ವಿರೋಧಿಸುವವರಿದ್ದರು. ಇನ್ನೂ ಕರ್ನಾಟಕ ಪ್ರಾಂತ್ಯ ನಿರ್ಮಾಣದ ನಿರ್ಧಾರವೇ ಆಗಿಲ್ಲದಿದ್ದುದರಿಂದ ಬಳ್ಳಾರಿ ಜಿಲ್ಲೆಯನ್ನು ವಿಭಜಿಸಿ, ಮೂರು ತಾಲ್ಲೂಕುಗಳನ್ನು ಆಂಧ್ರಕ್ಕೆ ನೀಡಿದರೆ ಉಳಿದ ತಾಲ್ಲೂಕುಗಳ ಭವಿಷ್ಯವು ಅತಂತ್ರವಾಗುತ್ತಿತ್ತು. ಅವುಗಳಲ್ಲಿ ಆರು ತಾಲ್ಲೂಕುಗಳು ಸ್ಪಷ್ಟವಾಗಿ ಕನ್ನಡದವೇ ಆಗಿದ್ದುದರಿಂದ ಮೈಸೂರಿನ ಜೊತೆ ಸೇರಿಸುವುದು ಕಷ್ಟವಾಗಿರಲಿಲ್ಲ. ಆದರೆ ಬಳ್ಳಾರಿ ನಗರ ಮತ್ತು ತಾಲ್ಲೂಕುಗಳು ಹೊಸ ಸಮಸ್ಯೆಯನ್ನು ಸೃಷ್ಟಿಸಿದ್ದವು. ವಾಂಛೂ ಅವರು ಹೊಸ ಸಮಸ್ಯೆಯನ್ನು ಬಗೆಹರಿಸಲು ಸಾಧ್ಯವಾಗಲಿಲ್ಲ.
ವಾಂಛೂ ಅವರ ವರದಿಯನ್ನು ಆಧರಿಸಿ ಕೇಂದ್ರ ಸರ್ಕಾರ ಲೋಕಸಭೆಯಲ್ಲಿ 25.3.1953ರಂದು ಪ್ರಕಟಿಸಿದ ನಿರ್ಧಾರ ಕೆಳಕಂಡಂತಿತ್ತು.
1. ಬಳ್ಳಾರಿ ಜಿಲ್ಲೆಯನ್ನು ಆಂಧ್ರ ಅಥವಾ ಕರ್ನಾಟಕಕ್ಕೆ ಸೇರಿಸುವ ಸಂದರ್ಭದಲ್ಲಿ ಅದನ್ನು ಒಂದೇ ಘಟಕವೆಂದು ಪರಿಗಣಿಸಲು ಸಾಧ್ಯವಿಲ್ಲ.
2. ಬಳ್ಳಾರಿ ಜಿಲ್ಲೆಯಲ್ಲಿ ತೆಲುಗರು ಅಧಿಕ ಸಂಖ್ಯಾತರಾಗಿರುವ ಆಲೂರು, ಆದವಾನಿ ಮತ್ತು ರಾಯದುರ್ಗ ತಾಲ್ಲೂಕುಗಳನ್ನು ಆಂಧ್ರ ಪ್ರಾಂತ್ಯದಲ್ಲಿ ಸೇರಿಸಬಹುದು.
3. ಹರಪನಹಳ್ಳಿ, ಹಡಗಲಿ, ಹೊಸಪೇಟೆ, ಕೂಡ್ಲಿಗಿ, ಸೊಂಡೂರು ಮತ್ತು ಸಿರಗುಪ್ಪ ಈ ಆರು ತಾಲ್ಲೂಕುಗಳಲ್ಲಿ ಕನ್ನಡಿಗರು ಅಧಿಕ ಸಂಖ್ಯಾತರಾಗಿರುವುದರಿಂದ ಅವುಗಳನ್ನು ಮೈಸೂರು ರಾಜ್ಯಕ್ಕೆ ಸೇರಿಸಬಹುದು.
ಬಳ್ಳಾರಿ ತಾಲ್ಲೂಕು ಮಿಶ್ರಭಾಷೆಯ ಪ್ರದೇಶವೆಂದು ವಾದಗ್ರಸ್ತವಾದ್ದರಿಂದ ಆ ಬಗ್ಗೆ ಯಾವ ತೀರ್ಮಾನವನ್ನೂ ಮಾಡಲಿಲ್ಲ.
ಮಿಶ್ರಾ ಆಯೋಗ
ಬಳ್ಳಾರಿ ತಾಲ್ಲೂಕಿನ ಸಮಸ್ಯೆಯು ಭಾಷಾತ್ಮಕ ಮಾತ್ರವಾಗಿರದೆ, ತುಂಗಭದ್ರಾ ಅಣೆಕಟ್ಟಿಗೆ ಸಂಬಂಧಿಸಿದಂತೆಯೂ ಇತ್ತು. ಇದನ್ನು ಬಗೆಹರಿಸಲು ಭಾರತದ ರಾಷ್ಟ್ರಪತಿಗಳು ಹೈದರಾಬಾದ್ನ ಮುಖ್ಯ ನ್ಯಾಯಾಧೀಶ ಎಲ್.ಎಸ್.ಮಿಶ್ರಾ ಅವರನ್ನು ನೇಮಿಸಿದ ಅಜ್ಞೆಯು 21.4.1953ರಂದು ಪ್ರಕಟವಾಯಿತು. 23.4.1953ರಿಂದ ಕಾರ್ಯಾರಂಭ ಮಾಡಿ 15.5.1953ರ ಒಳಗೆ ವರದಿಯನ್ನು ಸಲ್ಲಿಸಬೇಕೆಂದು ಎಲ್.ಎಸ್.ಮಿಶ್ರಾ ಅವರನ್ನು ಕೋರಲಾಯಿತು.
25.3.1953ರಂದು ಆಂಧ್ರ ಪ್ರಾಂತ್ಯ ರಚನೆಗೆ ಸಂಬಂಧಿಸಿದಂತೆ ಲೋಕಸಭೆಯಲ್ಲಿ ಚರ್ಚೆ ಮತ್ತು ಮಿಶ್ರಾ ಸಮಿತಿಯ ನೇಮಕವಾದ ನಂತರ ಕನ್ನಡಿಗರ ಅತೃಪ್ತಿ ಅಸಂತೋಷಗಳು ಅಧಿಕವಾದವು. ಕೆ.ಪಿ.ಸಿ.ಸಿ.ಯ ನಾಯಕರಿಗೂ ಅದರ ಕಾವು ತಟ್ಟಿತ್ತು. ಹೈದರಾಬಾದಿನ (ನಾನಲ ನಗರ)ಲ್ಲಿ ನಡೆದ ವಾರ್ಷಿಕ ಕಾಂಗ್ರೆಸ್ ಅಧಿವೇಶನದ ಫಲಶ್ರುತಿಯೂ ಕೆ.ಪಿ.ಸಿ.ಸಿ. ನಾಯಕರು ಮತ್ತು ಇತರ ಪಕ್ಷೇತರ ಕರ್ನಾಟಕ ಏಕೀಕರಣವಾದಿಗಳಿಗೆ ನೋವುಂಟು ಮಾಡಿದ್ದವು. ಇದೇ ನೋವಿನ ವಾತಾವರಣದಲ್ಲಿ 19.04.1953ರಂದು ಹುಬ್ಬಳ್ಳಿಯಲ್ಲಿ ಕೆ.ಪಿ.ಸಿ.ಸಿ.ಯ ವಿಶೇಷ ಸಭೆಯನ್ನು ನಡೆಸಲು ಏರ್ಪಾಡಾಗಿತ್ತು. ಕಾಂಗ್ರೆಸ್ಸೇತರ ರಾಜಕೀಯ ಪಕ್ಷಗಳು 1951ರ ಮೇ ತಿಂಗಳಿನಲ್ಲೇ ಸ್ಥಾಪಿಸಿ, ಆ ನಂತರ ಗಣರಾಜ್ಯದ ಮೊದಲ ಸಾರ್ವತ್ರಿಕ ಚುನಾವಣೆಯಲ್ಲಿ ಸ್ಪರ್ಧೆಗೂ ಇಳಿದಿದ್ದ ಪಕ್ಷೇತರ ಕರ್ನಾಟಕ ಏಕೀಕರಣ ಪರಿಷತ್ತು ಪ್ರಬಲವಾಗುತ್ತಿತ್ತು. ಚುನಾವಣೆಯಲ್ಲಿ ಸೋತರೂ ಕರ್ನಾಟಕ ಏಕೀಕರಣದ ಬೇಡಿಕೆಗೆ ಪ್ರಬಲವಾದ ಚಾಲನೆಯನ್ನು ಒದಗಿಸಿತು. ಪಕ್ಷೇತರ ಕರ್ನಾಟಕ ಏಕೀಕರಣ ಪರಿಷತ್ತು ಒದಗಿಸಿತು. ಆಂಧ್ರ ಪ್ರಾಂತ್ಯ ರಚನೆಯ ಸಂಬಂಧ ವಾಂಛೂ ಸಮಿತಿಯ ನೇಮಕವಾಗಿ, ಸದ್ಯಕ್ಕೆ ಕರ್ನಾಟಕ ಪ್ರಾಂತ ರಚನೆ ಸಾಧ್ಯವಿಲ್ಲ ಎಂಬುದು ಸ್ಪಷ್ಟವಾಗುತ್ತಿ ದ್ದಾಗಲೇ ಕಾಂಗ್ರೆಸ್ನ ಧೋರಣೆಗಳನ್ನು ಸಂಪೂರ್ಣವಾಗಿ ವಿರೋಧಿಸಿ ತನ್ನದೇ ಆದ ರೀತಿಯಲ್ಲಿ ಅದು ಪ್ರತಿಭಟನೆಯನ್ನು ಪ್ರಕಟಿಸಲಾರಂಭಿಸಿತು. ಸಮಾಜವಾದಿ ಮತ್ತು ಕಮ್ಯುನಿಸ್ಟ್ ಪಕ್ಷಗಳು ಏಕೀಕರಣ ಬೇಡಿಕೆಯನ್ನು ಪ್ರಧಾನವಾಗಿಸಿದವು. ಎಸ್.ಗೋಪಾಲ ಗೌಡರು ಬಿ.ವಿ.ಕಕ್ಕಿಲಾಯ, ಅಳವಂಡಿ ಶಿವಮೂರ್ತಿಸ್ವಾಮಿ ಮುಂತಾದ ರಾಜಕೀಯ ಪಟುಗಳು ಶತಾಯಗತಾಯ ಕರ್ನಾಟಕ ಏಕೀಕರಣವನ್ನು ಸಾಧಿಸಲೇಬೇಕೆಂದು ಪಣ ತೊಟ್ಟಂತೆ ಕಾರ್ಯಕ್ರಮಗಳನ್ನು ಹಮ್ಮಿಕೊಂಡರು. ಜನತೆಯನ್ನು ಉದ್ದೇಶಿತ ಕಾರ್ಯಗಳಿಗೆ ಅಣಿಗೊಳಿಸಿದರು. ಅವರ ನೆರವಿಗೆ ಅನೇಕ ಜನನಾಯಕರು ಮುಂದೆ ಬಂದರು. ಜಯ ದೇವಿತಾಯಿ ಲಿಗಾಡೆ, ಶಾಂತಿನಾಥ ಇಂಗಳೆ, ಇಂಚಗೇರಿಯ ಮಹಾದೇವಪ್ಪ ಮುರುಗೋಡು, ಚನ್ನಪ್ಪವಾಲಿ, ತಲ್ಲೂರ ರಾಯನಗೌಡ, ಕೋಟ ರಾಮಕೃಷ್ಣ ಕಾರಂತ, ಹೊಸಮನಿ ಸಿದ್ದಪ್ಪ, ಕೋ.ಚೆನ್ನಬಸಪ್ಪ ಮುಂತಾದ ಪ್ರಮುಖರು ಪಕ್ಷೇತರ ಕರ್ನಾಟಕ ಏಕೀಕರಣ ಹೋರಾಟದ ಸಂಘಟನೆಯನ್ನು ಬೆಂಬಲಿಸಿದರು.
ಮಿಶ್ರಾ ಆಯೋಗ ಮನವಿಗಳು
ಎಲ್.ಎಸ್.ಮಿಶ್ರಾ ತಕ್ಷಣವೇ ಕಾರ್ಯಾರಂಭ ಮಾಡಿದರು. 27.04.53ರಂದು ಬಳ್ಳಾರಿಯಲ್ಲಿ ಎಲ್.ಎಸ್.ಮಿಶ್ರಾ ಅವರು ಕಚೇರಿಯನ್ನು ತೆರೆದು ವಿಚಾರಣೆಯನ್ನು ಆರಂಭಿಸಿದರು. ಬಳ್ಳಾರಿ ತಾಲ್ಲೂಕಿನ ಸಮಸ್ಯೆಯ ಬಗೆಗೆ ಮನವಿಗಳನ್ನು ಸ್ವೀಕರಿಸಲಾಯಿತು. ಅಂಕಿ ಅಂಶ ಸಂಗ್ರಹಣಾ ಕಾರ್ಯಕ್ಕೆ ಐ.ಎ.ಎಸ್.ಅಧಿಕಾರಿಯೊಬ್ಬರನ್ನು ನೇಮಿಸಲಾಯಿತು. 1.5.1953ರಿಂದ 8.5.1953ರವರೆಗೆ ಬಳ್ಳಾರಿಯಲ್ಲೇ ವಿಚಾರಣೆ ನಡೆಯಿತು. ಮುಂದೆ ಪ್ರಸ್ತಾಪಿಸುವ ಪಂಚಮುಖಿ ಅವರ ದಾಖಲೆಯ ಪ್ರಕಾರ 9.5.53ರಂದೂ ಮಿಶ್ರಾ ಮನವಿಗಳನ್ನು ಸ್ವೀಕರಿಸಿ ಸಂದರ್ಶನಕ್ಕೆ ಅವಕಾಶ ನೀಡಿದರು. ನಂತರದ ಎರಡು ದಿನಗಳು ಮೈಸೂರಿನಲ್ಲಿ ವಿಚಾರಣೆ ನಡೆಸಿದ ಮಿಶ್ರಾ ಹೈದಾರಾಬಾದ್ನಲ್ಲಿ ಬಳ್ಳಾರಿ ಜಿಲ್ಲೆಗೆ ಸಂಬಂಧಿಸಿದ ಕಾಗದ ಪತ್ರಗಳನ್ನೂ ಪರಿಶೀಲಿಸಿದರು. ಮಿಶ್ರಾ ಅವರಿಗೆ ವ್ಯಕ್ತಿಗಳು, ಸಂಘ ಸಂಸ್ಥೆಗಳಿಂದ ಬಂದ ಮನವಿಗಳಲ್ಲಿ ಕರ್ನಾಟಕದ ಪರ 222 ಮತ್ತು ಆಂಧ್ರದ ಪರ 132 ಇದ್ದವು. ಕೆ.ಪಿ.ಸಿ.ಸಿ.ಯ ಉಪಸಮಿತಿಯ ಪರವಾಗಿ ಎಸ್.ನಿಜಲಿಂಗಪ್ಪ ಮನವಿ ಸಲ್ಲಿಸಿದರು. ಮೈಸೂರು ಸರ್ಕಾರವು ತನ್ನ ವಿಶೇಷಾಧಿಕಾರಿ ಶೇಷಗಿರಿರಾವ್ ಅವರ ಮೂಲಕ ಮನವಿ ಸಲ್ಲಿಸಿತು. ಮದ್ರಾಸ್ ಸರ್ಕಾರ ಇಬ್ಬರು ಮಂತ್ರಿಗಳನ್ನು ಕಳುಹಿಸಿತು. ಬಳ್ಳಾರಿ ಜಿಲ್ಲಾ ಕರ್ನಾಟಕ ಕ್ರಿಯಾಸಮಿತಿಯ ಪದಾಧಿಕಾರಿಗಳು, ಬಳ್ಳಾರಿ ಶಹರ ಮತ್ತು ಗ್ರಾಮಾಂತರ ಪ್ರದೇಶದಿಂದಲೂ ಅನೇಕ ಸಂಘ ಸಂಸ್ಥೆಗು ಮನವಿಗಳನ್ನು ಸಲ್ಲಿಸಿದವು. ಮಿಶ್ರಾ ಅವರು ಮನವಿಗಳನ್ನು ಸ್ವೀಕರಿಸಿದ್ದು ಮಾತ್ರವಲ್ಲದೆ ಸಾವಿರಕ್ಕೂ ಹೆಚ್ಚು ಜನರನ್ನು ಸಂದರ್ಶಿಸಿ, ಅವರ ಅಭಿಪ್ರಾಯಗಳನ್ನು ದಾಖಲಿಸಿದರು. ಬಳ್ಳಾರಿ ನಗರ ಮತ್ತು ಅದರ ನೆರೆೆಯ ಹಳ್ಳಿಗಳಲ್ಲಿ ಖುದ್ದಾಗಿ ಸಂಚರಿಸಿ ಅಲ್ಲಿನ ಪರಿಸ್ಥಿತಿಯನ್ನು ಅಭ್ಯಸಿಸಿದರು. ಅವರ ಪ್ರಕಾರ ಎಲ್ಲ ಹಳ್ಳಿಗಳಲ್ಲೂ ಎರಡೂ ಪಕ್ಷಗಳ ಜನರಿದ್ದು, ಪರಸ್ಪರ ಘರ್ಷಣೆ ನಡೆಯುತ್ತಲೇ ಇದ್ದವು. ಬಳ್ಳಾರಿ ನಗರದಲ್ಲಿ ಕನ್ನಡ, ತೆಲುಗು ಮತ್ತು ಉರ್ದು ಮನೆ ಮಾತಾಗಿ ಹೊಂದಿದ ಮಿಶ್ರ ಜನಸಂಖ್ಯೆಯಿದ್ದು, ಬಹುತೇಕ ಜನರಿಗೆ ಎಲ್ಲಾ ಮೂರು ಭಾಷೆಗಳೂ ತಿಳಿದಿದ್ದವು. ಮನವಿ ಸಲ್ಲಿಸಿದವರಲ್ಲಿ ಧಾರವಾಡದ ಕನ್ನಡ ಸಂಶೋಧನ ಸಂಸ್ಥೆಯ ನಿವೃತ್ತ ನಿರ್ದೇಶಕ ಆರ್.ಎಸ್. ಪಂಚಮುಖಿಯವರೂ ಒಬ್ಬರಾಗಿದ್ದರು. ಅವರು ದಾಖಲಿಸಿರುವಂತೆ 5.5.1953ರಂದು ಅವರಿಗೆ ಬಳ್ಳಾರಿ ಕರ್ನಾಟಕಕ್ಕೆ ಸೇರಬೇಕಾದ ಔಚಿತ್ಯದ ಬಗೆಗೆ ತಿಳುವಳಿಕೆ ನೀಡಬೇಕೆಂದು ತಂತಿ ಸಂದೇಶ ಬಂದಿತು. 9.5.1953ರಂದು ಪಂಚಮುಖಿಯವರು ಮಿಶ್ರಾ ಅವರನ್ನು ಕಾಣಲು ಹೋದಾಗ, ವಿಚಾರಣೆ ನಡೆಸುತ್ತಿದ್ದ ಕಟ್ಟಡದ ಹೊರಗೆ ಸಾವಿರಾರು ಜನರ ಗುಂಪು ಸೇರಿತ್ತು. ಆ ಗುಂಪಿನಲ್ಲಿ ಕರ್ನಾಟಕ ಮತ್ತು ಅಂಧ್ರ ಪರವಾದಿಗಳ ಎರಡೂ ಜನರಿದ್ದು ಪರ ಮತ್ತು ವಿರೋಧಿ ಘೋಷಣೆಗಳಿಂದ ವಾತಾವರಣವು ಅತ್ಯಂತ ಗಂಭೀರವಾಗಿತ್ತು. ಸಾವಿರಾರು ಜನರು ಮನವಿ ನೀಡಲು ನಿಂತಿದ್ದರು. ವಿಚಾರಣೆಯ ಸಂದರ್ಶನದಲ್ಲಿ ಪಂಚಮುಖಿಯವರ ಸಂದರ್ಶನಕ್ಕೆ ಅವಕಾಶ ನೀಡದೆ ಮನವಿಯನ್ನು ಮಾತ್ರ ಸ್ವೀಕರಿಸಲು ಒಪ್ಪಿದರು. ಆದರೆ ಅನೇಕ ನಾಯಕರ ಒತ್ತಾಯದ ಮೇರೆಗೆ ಕೇವಲ ಮೂರು ನಿಮಿಷಗಳ ಕಾಲಾವಕಾಶ ನೀಡಿ ತಾವು ಈಗಾಗಲೇ ಆಂಧ್ರದ ಪ್ರತಿನಿಧಿಗಳಿಂದ ಮತ್ತು ಅವರು ಒದಗಿಸಿದ ಕೆಲವು ಗ್ರಂಥಗಳಿಂದ ಅಲ್ಲಿನ ಇತಿಹಾಸದ ಬಗೆಗೆ ತಿಳಿದಿರುವುದುದಾಗಿಯೂ, ಕೇವಲ ಹೊಸ ವಿಚಾರಗಳಿದ್ದರೆ ಮಾತ್ರ ತಿಳಿಸಬೇಕಾಗಿಯೂ ಸೂಚಿಸಿದರು. ಪಂಚಮುಖಿ ಅವರು ವಿಜಯನಗರ ಕಾಲದ ಶಾಸನಗಳ, ಸಾಹಿತ್ಯ ಕೃತಿಗಳ ಮತ್ತು ವಾಸ್ತುಶಿಲ್ಪಗಳ ಮೂಲಕ ಆ ಭಾಗವು ಎಷ್ಟರಮಟ್ಟಿಗೆ ಕನ್ನಡದ್ದೇ ಆಗಿತ್ತು, ಕನ್ನಡದವರದೇ ಆಗಿತ್ತು ಎಂದು ಮನವರಿಕೆ ಮಾಡಿದರು. ಆ ಸಂಬಂಧವಾಗಿ ಹಿರಿಯ ಇತಿಹಾಸಕಾರರ ಅಭಿಪ್ರಾಯಗಳು, ಪ್ರಕಟವಾಗು ತ್ತಿರುವ ಕೃತಿಗಳು ಮತ್ತು ಛಾಯಾ ಚಿತ್ರಗಳನ್ನೆಲ್ಲ ಮಿಶ್ರಾ ಅವರ ಗಮನಕ್ಕೆ ತಂದರು. ಪ್ರಾಗೈತಿಹಾಸಿಕ ಯುಗದಿಂದ 1799ರವರೆಗೆ ಅದು ಹೇಗೆ ಕನ್ನಡಿಗರದೇ ಆಗಿತ್ತು ಎಂದು ಮನವರಿಕೆ ಮಾಡಿದರು. ಕಳೆದ ಕೆಲವು ವರ್ಷಗಳಿಂದೀಚೆಗೆ ವ್ಯಾಪಾರ/ವಾಣಿಜ್ಯ/ನೌಕರಿಗೆ ಸಂಬಂಧಿಸಿದಂತೆ ನೆರೆ ಹೊರೆಯ ಪ್ರಾಂತ್ಯಗಳಿಂದ ಬಂದು ಬಲಗೊಂಡ ಜನ, ಆ ನೆಲ ಮೊದಲಿನಿಂದಲೂ ತಮ್ಮದೇ ಆಗಿತ್ತು ಎಂದು ಹಕ್ಕು ಸ್ಥಾಪಿಸಲು ಪ್ರಯತ್ನಿಸುತ್ತಿರುವುದನ್ನು ಪಂಚಮುಖಿ ಬಯಲಿಗೆಳೆದರು. ಮೂರು ನಿಮಿಷಗಳ ಅವಕಾಶ ನೀಡಿ ನಲವತ್ತು ನಿಮಿಷಗಳಿಗೂ ಹೆಚ್ಚು ಕಾಲ ಪಂಚಮುಖಿ ಅವರ ವಾದವನ್ನು ಕೇಳಿದ ಮಿಶ್ರಾ ಅವರೆಗೆ ಕೇಳಿ ತಿಳಿದು ರೂಪಿಸಿಕೊಂಡಿದ್ದ ಅಭಿಪ್ರಾಯವನ್ನು ಬದಲಿಸಿಕೊಳ್ಳಲೇಬೇಕಾಗಿದೆಯೆಂಬ ಮಾತನ್ನಾಡಿದರು. ಅನೇಕ ಪ್ರಶ್ನೆಗಳನ್ನು ಕೇಳುತ್ತಾ ತಮ್ಮ ಕುತೂಹಲ ಮತ್ತು ಆಸಕ್ತಿಗಳನ್ನು ವ್ಯಕ್ತಪಡಿಸಿದರು.
ಬಳ್ಳಾರಿ ನಗರದಲ್ಲಿ ತೆಲುಗರ ಸಂಖ್ಯೆ ಅಧಿಕವೆನಿಸಿದರೂ (ಮಿಶ್ರ ಭಾಷೆಯ ಜನ ವಾಸಿಸುವ ನಗರವಾದ್ದರಿಂದ) ಇಡಿಯಾಗಿ ಬಳ್ಳಾರಿ ತಾಲ್ಲೂಕಿನಲ್ಲಿ ಕನ್ನಡಿಗರ ಸಂಖ್ಯೆಯೇ ಅಧಿಕವಾಗಿರುವುದರಿಂದ ಇಡೀ ತಾಲ್ಲೂಕನ್ನು ಒಂದು ಘಟಕವಾಗಿ ಪರಿಗಣಿಸಬೇಕು ಎಂಬುದು ಕನ್ನಡಿಗರ ಪ್ರಮುಖ ವಾದವಾಗಿತ್ತು. ಬಳ್ಳಾರಿ ನಗರದ ಕನ್ನಡೇತರರು ವಲಸೆ ಬಂದು ನೆಲೆಗೊಂಡವರೆಂದು ತಿಳಿಸಲಾಗಿತ್ತು. ಕೇಳ್ಕರ್ ವರದಿಯ ಪ್ರಕಾರವೂ ಬಳ್ಳಾರಿ ತಾಲ್ಲೂಕು ಕರ್ನಾಟಕಕ್ಕೆ ಸೇರಿತ್ತು. ಆದರೆ ಆಂಧ್ರದವರು ಬಳ್ಳಾರಿಯ ಆಂಧ್ರದೊಡನೆ ಹೆಚ್ಚು ಸಂಪರ್ಕ ಪಡೆದಿದೆ, ಅಲ್ಲಿನ ಶಿಕ್ಷಣ ಮಾಧ್ಯಮ, ವ್ಯಾಪಾರ ವ್ಯವಹಾರಗಳ ಭಾಷೆಯೆಲ್ಲಾ ತೆಲುಗು ಆಗಿದೆ ಎಂಬ ವಾದವನ್ನು ಮುಂದೊಡ್ಡಿದರು. ಜನರ ಅಭಿಪ್ರಾಯಗಳು ಗೊಂದಲ ಕಾರಿ ಎನಿಸಿದಾಗ ಮಿಶ್ರ 1951ರ ಜನಗಣತಿಯ ಅಂಕಿ-ಅಂಶಗಳನ್ನು ಪರಿಶೀಲಿಸಿದರು. ಆ ಪ್ರಕಾರ ಬಳ್ಳಾರಿ ನಗರ ಮತ್ತು ತಾಲ್ಲೂಕುಗಳಲ್ಲಿನ ಪ್ರಮುಖ ಭಾಷಾ ವರ್ಗದ ಜನಸಂಖ್ಯೆ ಕೆಳಗಿನಂತಿತ್ತು.

ಮೇಲಿನ ಅಂಕಿ ಅಂಶಗಳ ಪ್ರಕಾರ ಬಳ್ಳಾರಿ ನಗರದಲ್ಲಿ ಮಾತ್ರ ಕನ್ನಡಿಗರ ಪ್ರಮಾಣ ಉಳಿದ ಭಾಷಿಕರ ಪ್ರಮಾಣಕ್ಕಿಂತ ಕಡಿಮೆಯಾಗಿದೆ. ಇತರ ಭಾಷಿಕರ ಸಂಖ್ಯೆಯೇ ಅಧಿಕವಾಗಿದ್ದು ನಂತರದ ಸ್ಥಾನ ತೆಲುಗರದಾಗಿ ಕೊನೆಯ ಸ್ಥಾನ ಕನ್ನಡಿಗರದಾಗುತ್ತದೆ. ಆದರೆ ನಗರದ ಜನಸಂಖ್ಯೆಯಲ್ಲಿ ವ್ಯಾಪಾರ ಮತ್ತು ಉದ್ಯೊಗಗಳಿಗೆ ಬಂದಿದ್ದ ತಾತ್ಕಾಲಿಕ ನೆಲೆಯ ಜನರೂ ಇರುತ್ತಾರೆಂಬುದನ್ನು ಮರೆಯುವಂತಿರಲಿಲ್ಲ. ಮಿಶ್ರಾ ಅವರೇ ನಿರ್ಧರಿಸಿದ ಪ್ರಕಾರ ಇಡಿಯಾಗಿ ಬಳ್ಳಾರಿ ತಾಲ್ಲೂಕಿನಲ್ಲಿ ಕನ್ನಡಿಗರ ಪ್ರಮಾಣ ಶೇಕಡ 52.52. ತೆಲುಗರ ಪ್ರಮಾಣ 25.29 ಮತ್ತು ಇತರರ ಪ್ರಮಾಣ 22.19. ಇದರಿಂದ ತಾಲ್ಲೂಕಿನಲ್ಲಿ ಕನ್ನಡಿಗರೇ ಬಹುಸಂಖ್ಯಾತರು ಎಂಬುದು ನಿರ್ಧಾರವಾಯಿತು. ತಕರಾರು ಇದ್ದುದೆಲ್ಲಾ ರೂಪನಗುಡಿ, ಬಳ್ಳಾರಿ ಮತ್ತು ಮೋಕಾ ಫಿರ್ಕಾಗಳಿಗೆ ಸಂಬಂಧಿಸಿದಂತೆ ಮಾತ್ರ. ಈ ಪ್ರದೇಶಗಳಲ್ಲಿ ಉರ್ದು ಮನೆ ಮಾತಾಗಿವುಳ್ಳ ಮುಸಲ್ಮಾನರ ಸಂಖ್ಯೆಯೂ ಅಧಿಕವೇ ಆಗಿರುವುದನ್ನು ಗಮನಿಸಿದ ಮಿಶ್ರಾ ಅವರು ಹಳ್ಳಿ ಫಿರ್ಕಾ, ತಾಲ್ಲೂಕು ಹೀಗೆ ಯಾವ ದೃಷ್ಟಿಯಿಂದ ನೋಡಿದರೂ, ಬಳ್ಳಾರಿ ನಗರ ಮತ್ತು ತಾಲ್ಲೂಕು ಭಾಷಿಕವಾಗಿ ಆಂಧ್ರಕ್ಕೆ ಸೇರಲು ಸಾಧ್ಯವಿಲ್ಲ. ಆಂಧ್ರರದು ನ್ಯಾಯುತವಾದ ಬೇಡಿಕೆಯಲ್ಲ ಎಂಬ ಅಭಿಪ್ರಾಯಕ್ಕೆ ಬಂದರು. 1981ರಿಂದ 1951ರವರೆಗೆ ನಡೆದ ಜನಗಣತಿಯ ಅಂಕಿ-ಅಂಶಗಳ ಪ್ರಕಾರ ಎಲ್ಲ ಸಂದರ್ಭಗಳಲ್ಲೂ ಬಳ್ಳಾರಿ ಜಿಲ್ಲೆಯಲ್ಲಿ ಕನ್ನಡಿಗರು ಅರ್ಧಕ್ಕಿಂತಲೂ ಅಧಿಕವಾಗಿರು ವುದನ್ನು ಮಿಶ್ರ ಸಮಿತಿ ಗುರುತಿಸಿತು. ಬಳ್ಳಾರಿ ಜಿಲ್ಲೆಯಲ್ಲಿ ಬಳ್ಳಾರಿ ಜಿಲ್ಲಾ ಮ್ಯಾನ್ಯುಯಲ್ (1872), ಬಳ್ಳಾರಿ ಜಿಲ್ಲಾ ಗೆಜೆಟಿಯರ್(1904) ಮತ್ತು ಇಂಪೀರಿಯಲ್ ಗೆಜೆಟಿಯರ್ ಆಫ್ ಇಂಡಿಯಾ(1908)ಗಳಲ್ಲಿ ಬಳ್ಳಾರಿ ತಾಲ್ಲೂಕಿನ ಪ್ರಚಲಿತ ಭಾಷೆಯು ಕನ್ನಡ ಎಂದು ನಿರ್ವಿವಾದವಾಗಿ ದಾಖಲಾಗಿದ್ದು, ಈಚಿನ ಜನಗಣತಿಯ ಅಂಕಿ-ಅಂಶಗಳಲ್ಲಿ ಮಾತ್ರ ಕೆಲವು ವೈಪರೀತ್ಯಗಳು ಕಂಡುಬಂದಿವೆ ಎಂದು ಮಿಶ್ರಾ ತಿಳಿಸಿದರು. ಐತಿಹಾಸಿಕ ಅಂಶಗಳು, ಸಾಂಸ್ಕೃತಿಕ ಸಂಬಂಧಗಳು, ಆಡಳಿತಾನುಕೂಲ, ಆರ್ಥಿಕ ಪ್ರಗತಿ ಇತ್ಯಾದಿ ಎಲ್ಲ ಅಂಶಗಳನ್ನೂ ಗಮನದಲ್ಲಿರಿಸಿಕೊಂಡು ಮಿಶ್ರಾ ಅವರು ಮೇಲೆ ಹೇಳಿದ ಮಾತುಗಳಿಂದ, ಬಳ್ಳಾರಿ ತಾಲ್ಲೂಕು ಸಂಪೂರ್ಣವಾಗಿ ಕೆಲವು ತಾತ್ಕಾಲಿಕ ಮಧ್ಯ ಕಾಲದ ಏರ್ಪಾಡುಗಳಿಗೆ ಒಳಪಟ್ಟು ಮೈಸೂರಿಗೆ ಸೇರಬೇಕೆಂದು ವಿಶದವಾಗುತ್ತದೆ ಎಂದು ಅಂತಿಮ ತೀರ್ಪು ನೀಡಿ ತಾತ್ಕಾಲಿಕ ಮಧ್ಯಕಾಲೀನ ಏರ್ಪಾಡುಗಳಿಗೂ ಕೆಲವು ಸಲಹೆಗಳನ್ನು ನೀಡಿದರು.
1953ನೆಯ ಮೇ 18ರಂದು ಮಿಶ್ರಾ ಅವರು ಭಾರತ ಕೇಂದ್ರ ಸರ್ಕಾರಕ್ಕೆ ಸಲ್ಲಿಸಿದ ವರದಿಯನ್ನು ಕೇಂದ್ರ ಸರ್ಕಾರದ ಸಚಿವ ಸಂಪುಟದ ಸಭೆ 1953ನೆಯ ಮೇ 20ರಂದು ಸ್ವೀಕರಿಸಿತು. ನಿಯಮಿತ ಕಾಲಾವಧಿಯಲ್ಲಿ ನಿಷ್ಠೆಯಿಂದ ಕಾರ್ಯ ನಿರ್ವಹಿಸಿ ತ್ವರೆಯಿಂದ ವರದಿ ಸಲ್ಲಿಸಿದ ಮಿಶ್ರರಿಗೆ ಕೃತಜ್ಞತೆಯನ್ನರ್ಪಿಸಿದ ಸರ್ಕಾರ, ಮಿಶ್ರಾ ಅವರ ವರದಿಯನ್ನು ಅಂಗೀಕರಿಸಿರುವುದನ್ನು ಪ್ರಕಟಿಸಿತು. ಆಂಧ್ರ ಪ್ರಜಾ ಸೋಷಿಯಲಿಸ್ಟ್ ಪಾರ್ಟಿಯ ಕಾರ್ಯದರ್ಶಿ ಪಿ.ವಿ.ಜಿ.ರಾಜು ಅವರುಗಳೆಲ್ಲರೂ ಮಿಶ್ರಾ ವರದಿಯನ್ನು ಒಪ್ಪಿಕೊಂಡರು. ಬಳ್ಳಾರಿ, ಕೋಲಾರ, ಮಡಿಕೇರಿ, ಚಿತ್ರದುರ್ಗ ಜಿಲ್ಲೆಯ ಕೆಲವು ಭಾಗಗಳ ಬೇಡಿಕೆ ಮುಂದಿಟ್ಟು ಹೋರಾಟ ನಡೆಸುತ್ತಿದ್ದ ವಿಶಾಲಾಂಧ್ರ ಚಳವಳಿಗಾರರೂ ಸಹ, ಆಂಧ್ರ ರಚನೆ ವಿಳಂಬವಾಗ ದಿರಲಿ ಎಂಬ ಕಾರಣದಿಂದ ತಮ್ಮ ಬೇಡಿಕೆಗಳನ್ನು ಕೈ ಬಿಟ್ಟರು. ಈ ಸಂದರ್ಭದಲ್ಲಿ ಆಂಧ್ರದ ಕಮ್ಯುನಿಸ್ಟ್ ನಾಯಕ ಹಾಗೂ ರಾಜ್ಯಸಭಾ ಸದಸ್ಯರಾಗಿದ್ದ ಪಿ.ಸುಂದರಯ್ಯ ಅವರ ಪಾತ್ರ ಮುಖ್ಯವಾಗಿತ್ತು.
ಮಿಶ್ರಾ ವರದಿಯ ಅಂಗೀಕಾರದ ನಂತರ ಆಂಧ್ರಪ್ರದೇಶ ರಚನೆಯ ದಿನ ದೂರವಿಲ್ಲ ವೆಂಬುದು ಖಚಿತವಾಯಿತು. ಆದರೆ ಕರ್ನಾಟಕ ಪ್ರಾಂತ್ಯ ರಚನೆಯ ಮಾತು ದೂರವೇ ಉಳಿಯಿತು. ಹುಬ್ಬಳ್ಳಿಯ ಘಟನೆಯ ನಂತರವೂ ಕೇಂದ್ರ ಸರ್ಕಾರದ ನಾಯಕರು ಕರ್ನಾಟಕ ಪ್ರಾಂತ್ಯ ರಚನೆಯ ಬಗೆಗೆ ತೀವ್ರವಾದ ಆಸಕ್ತಿ ತೋರಿಸಲಿಲ್ಲ. ಇದರಿಂದ ಕರ್ನಾಟಕದ ಜನತೆಯ ಅಸಹನೆ ಹೆಚ್ಚುತ್ತಿತ್ತು. ಮಿಶ್ರಾ ಅವರ ವರದಿಯು ಬಳ್ಳಾರಿ ತಾಲ್ಲೂಕನ್ನು ಒಡೆಯುತ್ತದೆಂಬ ಸಂಶಯ ಬಹುತೇಕ ಕನ್ನಡಿಗರಿಗಿದ್ದರೂ, ವರದಿ ಪ್ರಕಟವಾಗಿ ಅದು ಸ್ವೀಕಾರವಾದ ನಂತರ ಆ ಸಂಶಯವೇನೋ ನಿವಾರಣೆಯಾಯಿತು. ಬಳ್ಳಾರಿ ತಾಲ್ಲೂಕು ಮೈಸೂರಿನಲ್ಲೇ ಉಳಿಯುವುದೆಂದು ಸಂತೋಷವಾಯಿತು.
ಈ ಘಟ್ಟದಲ್ಲಿ ಒಂದು ಸಮಸ್ಯೆ ಉದ್ಭವಿಸಿತು. ಬಳ್ಳಾರಿ ತಾಲೂಕು ಆಡಳಿತ ಮತ್ತು ಭಾಷಾ ದೃಷ್ಟಿಯಿಂದ ಕರ್ನಾಟಕ ಪ್ರದೇಶವೆಂದು ಮಿಶ್ರಾ ಆಯೋಗ ತೀರ್ಪು ಕೊಟ್ಟಿದ್ದರಿಂದ, ಅದು ಆಂಧ್ರ ಪ್ರಾಂತ್ಯಕ್ಕೆ ಸೇರಬೇಕೆಂಬ ವಾದ ತಿರಸ್ಕೃತವಾಯಿತು. ಇನ್ನೂ ಕರ್ನಾಟಕ ಪ್ರಾಂತ ರಚನೆಯ ಆಲೋಚನೆಯೂ ಇರಲಿಲ್ಲ. ಬಳ್ಳಾರಿಯ 6 ತಾಲ್ಲೂಕುಗಳು ಆಂಧ್ರದಲ್ಲಿ ಸೇರಲು ಇಚ್ಚಿಸಲಿಲ್ಲ. ಹಾಗಾದರೆ ಕರ್ನಾಟಕ ಪ್ರಾಂತ್ಯ ರಚನೆ ಆಗುವವರೆಗೆ ಬಳ್ಳಾರಿ ಎಲ್ಲಿರಬೇಕು ಈ ಪ್ರಶ್ನೆ ಬಂದಾಗ ವಿಧಿಯಿಲ್ಲದೆ ನೆರೆಯ ಮೈಸೂರು ಸೀಮೆಗೆ ಸೇರಿಕೊಳ್ಳು ವುದೊಂದೇ ಉಳಿದಿದ್ದ ದಾರಿ. ಆದರೆ ಮೈಸೂರು ಸೀಮೆಯಲ್ಲಿ ಸೇರಿಸಿಕೊಳ್ಳುವುದಕ್ಕೆ ಅಂದಿನ ಸರ್ಕಾರ ಸಂಪೂರ್ಣ ಸಿದ್ಧವಿರಲಿಲ್ಲ. ಮದ್ರಾಸಿನಲ್ಲಿ ಉಳಿಸಿಕೊಳ್ಳಲು ರಾಜಾಜಿ ಸಿದ್ಧವಿರ ಲಿಲ್ಲ. ಆಗ ಬಳ್ಳಾರಿ ಕರ್ನಾಟಕ ಕ್ರಿಯಾಸಮಿತಿ ಮಾಡಿದ ಪ್ರಚಂಡ ಪ್ರಯತ್ನ ಉಲ್ಲೇಖಾರ್ಹ. ಮುಖ್ಯಮಂತ್ರಿ ಹನುಮಂತಯ್ಯನವರಿಗೆ ಏಕೀಕರಣಕ್ಕೂ, ಬಳ್ಳಾರಿ ಮೈಸೂರಿ ನಲ್ಲಿ ಸೇರುವುದಕ್ಕೂ ಸಮ್ಮತಿಯಿತ್ತು. ಆದರೆ ಹಳೇ ಮೈಸೂರಿನ ಕೆಲವು ಶಾಸಕರಿಗೆ ಅಷ್ಟೊಂದು ಆಸಕ್ತಿ ಇರಲಿಲ್ಲ. ಆದ್ದರಿಂದ ಬಳ್ಳಾರಿ ಕರ್ನಾಟಕ ಕ್ರಿಯಾಸಮಿತಿಯ ನಿಯೋಗವೊಂದು ಮುಖ್ಯಮಂತ್ರಿಗಳನ್ನು, ಅವರ ಸಚಿವ ಸಂಪುಟದ ಸದಸ್ಯರನ್ನು ಶಾಸಕರನ್ನು ಭೇಟಿ ಮಾಡಿತು. ಆ ನಿಯೋಗದಲ್ಲಿ ಸಮಿತಿ ಅಧ್ಯಕ್ಷ ಶ್ರೀ ಜಂತಕಲ್ಲು ಗಾದಿಲಿಂಗಪ್ಪ ಇತರ ಪದಾಧಿಕಾರಿಗಳಾದ ಹರಗಿನಡೋಣಿ ಸಣ್ಣ ಬಸವಗೌಡ, ಅಲ್ಲಂ ಕರಿಬಸಪ್ಪ, ಕೊಳಗಾನಹಳ್ಳಿ ಲಿಂಗಣ್ಣ, ಬಿ.ಎಂ.ರೇವಣಸಿದ್ದಯ್ಯ, ಮುಸ್ಲಿಮರ ಮುಖಂಡ ಮಾಜಿ ನಗರ ಸಭಾಧ್ಯಕ್ಷ ಅಬ್ದುಲ್ ರಜಾಕ್ ಸಾಹೇಬ್, ಕ್ರಿಯಾ ಸಮಿತಿ ಕಾರ್ಯದರ್ಶಿ ಕೋ.ಚೆನ್ನಬಸಪ್ಪ, ಗಡಿಗಿ ಮರಿಸ್ವಾಮಪ್ಪ ಮುಂತಾದ ಸುಮಾರು 15 ಜನ ಮುಖ್ಯಮಂತ್ರಿಗಳನ್ನು ಭೇಟಿ ಮಾಡಿ ಬಳ್ಳಾರಿ ಜಿಲ್ಲೆಯನ್ನು ಮೈಸೂರಿನಲ್ಲಿ ಸೇರಿಸಿಕೊಳ್ಳಬೇಕಾದ ಅಗತ್ಯವನ್ನು ಮನವರಿಕೆ ಮಾಡಿಕೊಟ್ಟರು. ತರುವಾಯ ನಿಯೋಗದಲ್ಲಿದ್ದವರಲ್ಲಿ 5 ಸದಸ್ಯರು ಶ್ರೀ ಅಲ್ಲಂ ಕರಿಬಸಪ್ಪ, ಶ್ರೀ ಅಬ್ದುಲ್ ರಜಾಕ್ ಸಾಬ್, ಕೋ.ಚೆನ್ನಬಸಪ್ಪ, ಗಡಿಗಿ ಮರಿಸ್ವಾಮಪ್ಪ, ಬಿ.ಎಂ.ರೇವಣಸಿದ್ಧಯ್ಯ ಮೈಸೂರು ಶಾಸನ ಸಭೆಯ ಬಹುತೇಕ ಎಲ್ಲ ಸದಸ್ಯರನ್ನು ಅವರಿದ್ದಲ್ಲಿಗೆ ಹೋಗಿ ಖುದ್ದಾಗಿ ಕಂಡು ಬಳ್ಳಾರಿ ಜಿಲ್ಲೆಯನ್ನು ಮೈಸೂರು ರಾಜ್ಯಕ್ಕೆ ಸೇರಿಸಿಕೊಳ್ಳಬಹುದೆಂಬ ಮನವಿಗೆ ಸಹಿ ಪಡೆದು ಮಾನ್ಯ ಮುಖ್ಯಮಂತ್ರಿಗಳಿಗೆ ಅರ್ಪಿಸಲಾಯಿತು. ಆ ಒಪ್ಪಿಗೆಯ ಮನವಿಯ ಆಧಾರದ ಮೇಲೆ ಮೈಸೂರು ವಿಧಾನಸಭೆ ಬಳ್ಳಾರಿಯನ್ನು ಮೈಸೂರಿನಲ್ಲಿ ವಿಲೀನ ಮಾಡಬೇಕೆಂದು ಸರ್ವಾನುಮತದ ಗೊತ್ತುವಳಿ ಯನ್ನು ಅಂಗೀಕರಿಸಿತು. ಈ ಗೊತ್ತುವಳಿಯನ್ನು ಕೇಂದ್ರ ಸಕಾರ್ರಕ್ಕೆ ಕಳಿಸಲಾಯಿತು.
ಅಖಂಡ ಕರ್ನಾಟಕ ರಾಜ್ಯ ನಿರ್ಮಾಣ ಪರಿಷತ್ತು
ಆಂಧ್ರ ಪ್ರಾಂತ್ಯ ರಚನೆಯ ನಿರ್ಧಾರ, ಕರ್ನಾಟಕ ರಾಜ್ಯ ರಚನೆಯ ವಿಳಂಬ, ದ್ವಿಕರ್ನಾಟಕ ಸ್ಥಾಪನೆಗೆ ನಾಯಕರ ಮತ್ತು ಸರ್ಕಾರದ ವಿಳಂಬ ಧೋರಣೆ, ಹುಬ್ಬಳ್ಳಿಯ ಗೋಲಿಬಾರ್ ಇತ್ಯಾದಿಗಳಿಂದ ಪ್ರೇರಿತರಾಗಿ ಅಖಂಡ ಕರ್ನಾಟಕ ರಾಜ್ಯ ನಿರ್ಮಾಣವೇ ಆಗಬೇಕೆಂದು ಹಂಬಲಿಸುತ್ತಿದ್ದ ಕಾಂಗ್ರೆಸ್ಸೇತರ ರಾಜಕೀಯ ಪಕ್ಷಗಳ ನಾಯಕರು ಶತಾಯಗತಾಯ ಏಕೀಕರಣವನ್ನು ಸಾಧಿಸಬೇಕೆಂಬ ದೃಢ ಸಂಕಲ್ಪದಿಂದ ಅಖಂಡ ಕರ್ನಾಟಕ ರಾಜ್ಯ ನಿರ್ಮಾಣ ಪರಿಷತ್ತನ್ನು ಸ್ಥಾಪಿಸಿದರು. ಅ.ಕ.ರಾ.ನಿ.ಪರಿಷತ್ತಿನ ಮೊದಲ ಅಧಿವೇಶನವು 28.5. 1953ರಂದು ದಾವಣಗೆರೆಯಲ್ಲಿ ನಡೆಯಿತು. ಅಧಿವೇಶನದ ಅಧ್ಯಕ್ಷತೆಯನ್ನು ಕೆ.ಆರ್. ಕಾರಂತರು ವಹಿಸಿದ್ದರು. ಲೋಕಸಭಾ ಸದಸ್ಯ ಅಳವಂಡಿ ಶಿವಮೂರ್ತಿ ಸ್ವಾಮಿಗಳು ಉದ್ಘಾಟನೆ ಮಾಡಿದರು. ಕೆ.ಆರ್.ಕಾರಂತರು ತಮ್ಮ ಅಧ್ಯಕ್ಷ ಭಾಷಣದಲ್ಲಿ ಆವರೆಗಿನ ಕರ್ನಾಟಕ ಏಕೀಕರಣ ಚಳವಳಿಯ ಪ್ರಮುಖ ಘಟ್ಟಗಳನ್ನು ಗುರುತಿಸಿ ಈಗ ಕರ್ನಾಟಕ ಪ್ರಾಂತ್ಯ ನಿರ್ಮಾಣಕ್ಕೆ ಯಾವ ಅಡ್ಡಿಗಳೂ ಇಲ್ಲ. ನೂತನ ಆಂಧ್ರ ಪ್ರಾಂತ್ಯದ ಭವಿಷ್ಯವನ್ನು ಕಾದು ನೋಡಿ, ಅನಂತರ ಬೇರೆ ಬೇರೆ ಪ್ರಾಂತ್ಯಗಳ ರಚನೆಗೆ ಕೈ ಹಾಕುವುದೆಂದು ಕೆಲವು ನಾಯಕರು ಯೋಚಿಸುತ್ತಿದ್ದಾರೆ. ಇಂಥ ಯೋಚನೆ ಸಾಧುವಾದುದಲ್ಲ. ಏಕೆಂದರೆ ಒಂದು ಪ್ರಾಂತ್ಯದ ಸಮಸ್ಯೆ ಇನ್ನೊಂದು ಪ್ರಾಂತ್ಯಕ್ಕಿರಲಾರದು. ಒಂದರ ಸಾಧಕ ಬಾಧಕಗಳು ಇನ್ನೊಂದಕ್ಕಿರಲಾರವು ಎಂದು ುನವರಿಕೆ ಮಾಡಿದರು. ಕರ್ನಾಟಕ ರಾಜ್ಯ ನಿರ್ಮಿಸುವುದು ಕನ್ನಡಿಗರ ಜನ್ಮಸಿದ್ಧ ಹಕ್ಕು ಎಂದು ಕರೆ ನೀಡಿದ ಕಾರಂತರು ಕನ್ನಡ ನಾಡಿನ ಇತಿಹಾಸದಲ್ಲಿ ಇದೊಂದು ಸಂಧಿಕಾಲ. ಈಗ ಎಲ್ಲ ಪಕ್ಷ, ಪ್ರತಿಪಕ್ಷಗಳಲ್ಲಿಯೂ ತಾಳ್ಮೆ, ಸಹನೆ, ಸೌಹಾರ್ದತೆ, ಪರಸ್ಪರ ವಿಶ್ವಾಸ, ದೂರದೃಷ್ಟಿ ಅಗತ್ಯ. ಒಂದು ಪಕ್ಷ ಮತ್ತೊಂದು ಪಕ್ಷವನ್ನು ಕೆರಳಿಸುವ ಭಾವಾತಿರೇಕ ಪ್ರದರ್ಶನಕ್ಕೆ ಎಡೆಗೊಡಬಾರದು. ಎಲ್ಲರೂ ನಿಷ್ಠೆಯಿಂದ ದೃಢತೆಯಿಂದ, ಪ್ರತಿಜ್ಞಾಬದ್ಧರಾಗಿ ನಿಂತಲ್ಲಿ ಕರ್ನಾಟಕ ಪ್ರಾಂತ್ಯ ನಿರ್ಮಾಣ ನಾಳಿನ ಕನಸಾಗುಳಿಯದೆ ಇಂದಿನ ನನಸಾಗುವುದರಲ್ಲಿ ಸಂದೇಹವಿಲ್ಲ ಎಂದು ದೃಢಪಡಿಸಿದರು. (ಪ್ರಬುದ್ಧ ಕರ್ನಾಟಕ, ಸಂಪುಟ 35, ಸಂಚಿಕೆ 1, 1953, ಮೈಸೂರು, ಪು.123).
ದಾವಣೆಗೆರೆಯಲ್ಲಿ ಸ್ಥಾಪಿತವಾದ ಅಖಂಡ ಕರ್ನಾಟಕ ರಾಜ್ಯ ನಿರ್ಮಾಣ ಪರಿಷತ್ತಿನ (ಕೆಲವರು ‘ಅಖಂಡ’ದ ಬದಲಿಗೆ ಅಖಿಲ ಎಂದು ಉಲ್ಲೇಖಿಸಿದ್ದಾರೆ) ಮೊದಲ ಅಧ್ಯಕ್ಷರಾಗಿ ಕೆ.ಆರ್.ಕಾರಂತರೂ ಕಾರ್ಯದರ್ಶಿಗಳಾಗಿ ಬಿ.ವಿ.ಕಕ್ಕಿಲ್ಲಾಯರೂ ಆಯ್ಕೆಯಾದರು. ಶಾಂತವೇರಿ ಗೋಪಾಲಗೌಡರು ಉಪಾಧ್ಯಕ್ಷರಲ್ಲೊಬ್ಬರಾಗಿ ಆಯ್ಕೆಯಾದರು. ಅಕರಾನಿ ಪರಿಷತ್ತಿನ ಮೊದಲ ಅಧಿವೇಶನ ದಾವಣಗೆರೆಯಲ್ಲಿ ನಡೆಯುವುದಕ್ಕೆ ಒಂದು ವಾರ ಮೊದಲು, 1953ನೆಯ ಮೇ 20ರಂದು ಲೋಕಸಭೆಯಲ್ಲಿ ಬಳ್ಳಾರಿ ತಾಲ್ಲೂಕಿನ ಸಮಸ್ಯೆಯನ್ನು ಕುರಿತು ಎಲ್.ಎಸ್.ಮಿಶ್ರಾ ಅವರು ಸಲ್ಲಿಸಿದ್ದ ವರದಿಯು ಸ್ವೀಕೃತವಾಗಿತ್ತು. ಬಳ್ಳಾರಿ ತಾಲ್ಲೂಕು ಮೈಸೂರು ರಾಜ್ಯಕ್ಕೆ ಸೇರಬೇಕೆಂಬ ಮಿಶ್ರಾ ಅವರ ಸಲಹೆ ಸ್ವೀಕೃತವಾಗಿ, ಆ ಸಮಸ್ಯೆ ಬಗೆಹರಿದಿತ್ತು. ಕರ್ನಾಟಕದ ಎಲ್ಲೆಡೆ ಏಕೀಕರಣದ ಬಗೆಗೆ ಜಾಗೃತಿ ಮೂಡಿತ್ತು. 1953ನೆಯ ಜುಲೈ 26ರಂದು ಕೊಯಮತ್ತೂರು ಜಿಲ್ಲೆಯ ಕೊಳ್ಳೇಗಾಲದಲ್ಲಿ ಕನ್ನಡಿಗರ ಸಮ್ಮೇಳನ ನಡೆಯಿತು. ಆ ಮೊದಲು 1949ರಲ್ಲೂ ಒಮ್ಮೆ ಅಲ್ಲೇ ಕನ್ನಡಿಗರ ಸಮ್ಮೇಳನ ನಡೆದಿತ್ತು. ಬಿ.ಶಿವಮೂರ್ತಿಶಾಸ್ತ್ರಿಗಳು ಮತ್ತು ಸಿದ್ವನಹಳ್ಳಿ ಕೃಷ್ಣಶರ್ಮರು ಆಗ ಕೊಳ್ಳೇಗಾಲ ತಾಲ್ಲೂಕು, ತಾಳವಾಡಿ ಪಿರ್ಕಾ ಮತ್ತು ಬರಗೂರು ಅರಣ್ಯಭಾಗಗಳು ಮೈಸೂರಿಗೆ ಸೇರಬೇಕೆಂದು ಒತ್ತಾಯಿಸಿದ್ದರು. 1953ನೆಯ ಜುಲೈ 26ರಂದು ನಡೆದ ಸಮ್ಮೇಳನದ ಸ್ವಾಗತಾಧ್ಯಕ್ಷ ರಾಗಿದ್ದ ಶಾಸನಸಭಾ ಸದಸ್ಯ ಎಸ್.ಸಿ. ವಿರೂಪಾಕ್ಷಯ್ಯನವರು ತಲಕಾಡು ಗಂಗರ ಕಾಲದಿಂದ ಟಿಪ್ಪುವಿನ ಪತನದವರೆಗೆ ಕರ್ನಾಟಕದ ಭಾಗವೇ ಆಗಿದ್ದ ಕೊಳ್ಳೇಗಾಲ ತಾಲ್ಲೂಕು, ತಾಳವಾಡಿ ಫಿರ್ಕಾ ಮತ್ತು ಬರಗೂರು ಅರಣ್ಯ ಭಾಗಗಳು ಕರ್ನಾಟಕಕ್ಕೆ ಸೇರಬೇಕೆಂದು ಅಂಕಿ ಅಂಶಗಳ ಸಹಿತ ಮಂಡಿಸಿದರು. ಆ ಸಂದರ್ಭದಲ್ಲಿ ಸಮ್ಮೇಳನಾಧ್ಯಕ್ಷತೆ ವಹಿಸಿದ್ದವರು ಬೆಂಗಳೂರು ನಗರದ ಮಾಜಿ ಮೆಯರ್ ಆರ್.ಅನಂತರಾಮ್, ಮಾಸ್ತಿ ವೆಂಕಟೇಶ ಅಯ್ಯಂಗಾರ್, ಬಿ.ಶಿವಮೂರ್ತಿ ಶಾಸ್ತ್ರಿ ಮುಂತಾದ ಗಣ್ಯರು ಭಾಷಣಕಾರರಾಗಿ ಆಗಮಿಸಿದ್ದರು.
ಮಿಶ್ರಾ ವರದಿ ಸ್ವೀಕಾರ
1953ನೆಯ ಮೇ 20ರಂದು ಎಲ್.ಎಸ್.ಮಿಶ್ರಾ ಅವರ ವರದಿಯನ್ನು ಲೋಕಸಭೆಯು ಸ್ವೀಕರಿದ ವಾರ್ತೆಯನ್ನು ಅದೇ ದಿನ ರಾತ್ರಿ 9 ಗಂಟೆಗೆ ಆಕಾಶವಾಣಿಯು ಪ್ರಸಾರ ಮಾಡಿತು. ಅದನ್ನು ಕೇಳಿದ ಬಳ್ಳಾರಿಯ ಕನ್ನಡಿಗರು ಸಂತೋಷದಿಂದ ಹೂವಿನ ಮತಾಪುಗಳನ್ನು ಹಚ್ಚಿ ಸಂಭ್ರಮಪಟ್ಟರು. ಆದರೆ ಗಲಭೆಯಾಗಬಹುದೆಂಬ ಕಾರಣದಿಂದ ಹರ್ಷೋದ್ಗಾರಗಳಿಗೆ ಪೊಲೀಸರು ತಡೆಯೊಡ್ಡಿದರು. 22ನೆಯ ತಾರೀಕಿನಿಂದ ಬಳ್ಳಾರಿಗೆ ಧಾವಿಸಿದ ತೆಲುಗು ಭಾಷೆಯ ಕೆಲವು ನಾಯಕರು ಪ್ರಚೋದನಾತ್ಮಕ ಭಾಷಣಗಳನ್ನು ಮಾಡತೊಡಗಿದರು. ಕಾಮಿರೆಡ್ಡಿ ಎಂಬುವವರು ಬಳ್ಳಾರಿಯ ಸಾಂಬಮೂರ್ತಿ ಮೈದಾನದಲ್ಲಿ ಮಿಶ್ರಾ ವರದಿಯ ತೀರ್ಪನ್ನು ವಿರೋಧಿಸಿ ಆಮರಣಾಂತ ಉಪವಾಸವನ್ನು ಆರಂಭಿಸಿದರು. ವರದಿಯನ್ನೊಪ್ಪಿದ ಆಂಧ್ರದ ನಾಯಕರನ್ನೂ ಟೀಕಿಸಿದರು. ತಮ್ಮ ಉಪವಾಸ ಸತ್ಯಾಗ್ರಹದಿಂದ ಯಾವ ಪ್ರಯೋಜನವೂ ಆಗದೆಂದು ಮನವರಿಕೆಯಾದ ನಂತರ ಕಾಮಿರೆಡ್ಡಿ ಅವರು 51ನೆಯ ದಿನ ತಮ್ಮ ಉಪವಾಸವನ್ನು ಮುಕ್ತಾಯಗೊಳಿಸಿದರು.
1953ನೆಯ ಆಗಸ್ಟ್ 13ರಂದು ಅಂಧ್ರ ಪ್ರಾಂತ್ಯ ಮಸೂದೆಯು ಲೋಕಸಭೆಯಲ್ಲಿ ಪ್ರಸ್ತಾಪಿತವಾಯಿತು. ಬಳ್ಳಾರಿಯ ಪ್ರಶ್ನೆಯ ಬಗೆಹರಿದಿದೆಯೆಂದು ಪ್ರಧಾನಿ ನೆಹರೂ ಅವರು ಲೋಕಸಭೆಯಲ್ಲಿ ಸ್ಪಷ್ಟಪಡಿಸಿದರು. ಮಸೂದೆಯ ಮೇಲೆ ಚರ್ಚೆಯನ್ನು ಆರಂಭಿಸಲು ಗೃಹಮಂತ್ರಿ ಕೆ.ಎನ್.ಕಾಟ್ಜೂ ಅವಕಾಶ ಮಾಡಿದರು. ಸ್ವೀಕೃತವಾಗಿರುವ ವಾಂಛೂ ಮತ್ತು ಮಿಶ್ರಾ ಅವರ ವರದಿಗಳನ್ನು ಪ್ರಸ್ತಾಪಿಸಿದ ಕಾಟ್ಜೂ ಅವರು ಬಳ್ಳಾರಿ ತಾಲ್ಲೂಕಿನ ಸಮಸ್ಯೆಯೂ ಬಗೆಹರಿದಿದೆ ಎಂಬುದನ್ನು ಸ್ಪಷ್ಟಪಡಿಸಿದರು.
ಮೈಸೂರಿನೊಡನೆ ಬಳ್ಳಾರಿ ವಿಲೀನ
ಇಂತಹ ಬೇಡಿಕೆ, ಪ್ರತಿಭಟನೆ, ಬಂಧನ ಇತ್ಯಾದಿ ಗೊಂದಲದ ಸನ್ನಿವೇಶದಲ್ಲಿ ಕರ್ನಾಟಕ ಏಕೀಕರಣದ ಮೊದಲ ಹಂತವಾಗಿ ಬಳ್ಳಾರಿ ಜಿಲ್ಲೆಯ ಏಳು ತಾಲ್ಲೂಕುಗಳು ಮೈಸೂರು ರಾಜ್ಯದೊಂದಿಗೆ ವಿಲೀನಗೊಂಡು, ಏಕೀಕರಣ ಪ್ರಕ್ರಿಯೆ ಆರಂಭವಾಯಿತು. 1953ನೆಯ ಅಕ್ಟೋಬರ್ 1ರಂದು 1953ನೆಯ ಸೆಪ್ಟೆಂಬರ್ 30ರ ರಾತ್ರಿ 12 ಘಂಟೆ ಆದಾಗ ಬಳ್ಳಾರಿ ನಗರದ ಕೋಟೆಯ ಮೇಲೆ 21 ತೋಪುಗಳನ್ನು ಹಾರಿಸಿ, ಮಂಗಳವಾದ್ಯಗಳ ಮೊಳಗಿನೊಂದಿಗೆ ಬಳ್ಳಾರಿ ಜಿಲ್ಲೆಯು ಮೈಸೂರು ರಾಜ್ಯದೊಂದಿಗೆ ವಿಲೀನಗೊಂಡಿತು. ಕರ್ನಾಟಕದ ಎಲ್ಲ ಪತ್ರಿಕೆಗಳೂ 1953ನೆಯ ಅಕ್ಟೋಬರ್ 1ರಂದು ವಿಶೇಷ ಸಂಚಿಕೆಗಳನ್ನು ಪ್ರಕಟಿಸಿ ಬಳ್ಳಾರಿ ಜಿಲ್ಲೆಯ ಕನ್ನಡಿಗರನ್ನು ಮೈಸೂರು ರಾಜ್ಯಕ್ಕೆ ಆದರದಿಂದ ಸ್ವಾಗತಿಸಿದವು. ಮೈಸೂರು ರಾಜ್ಯದ ಮುಖ್ಯಮಂತ್ರಿ ಕೆ.ಹನುಮಂತಯ್ಯ ನವರು ತಮ್ಮ ವಿಶೇಷ ಸಂದೇಶದಲ್ಲಿ ಬಳ್ಳಾರಿ ಜಿಲ್ಲೆಯ ಕನ್ನಡಿಗರನ್ನು ತುಂಬು ಪ್ರೀತಿಯಿಂದ ಸ್ವಾಗತಿಸಿದರು. ಒಂದೇ ಭಾಷೆಯ ಮತ್ತು ಸಂಸ್ಕೃತಿಯ ಜನ ಬಹುವರ್ಷಗಳ ನಂತರ ಒಂದಾದ ಸಂದರ್ಭದಲ್ಲಿ ಕೋ.ಚೆನ್ನಬಸಪ್ಪ, ಅ.ನ.ಕೃ., ತಿ.ತಾ.ಶರ್ಮ, ತೊಗರಿ ಸರ್ವಮಂಗಳಮ್ಮ ಮುಂತಾದ ಗಣ್ಯರು ವಿಶೇಷ ಲೇಖನಗಳ ಮೂಲಕ ಬಳ್ಳಾರಿ ಜಿಲ್ಲೆಯ ಐತಿಹಾಸಿಕ ಮತ್ತು ಸಾಂಸ್ಕೃತಿಕ ಹಿರಿಮೆ, ಗರಿಮೆಗಳನ್ನು ಕನ್ನಡಿಗರಿಗೆ ಪರಿಚಯಿಸಿದರು. ಬೆಂಗಳೂರಿನ ಪೂರ್ಣಿಮಾ ಅಡ್ವರ್ಟೈಜಿಂಗ್ ಸಂಸ್ಥೆಯು ಬಳ್ಳಾರಿ ವಿಲೀನಗೊಂಡ ಸಂದರ್ಭಕ್ಕೆ ವೆಲ್ಕಂ ಬಳ್ಳಾರಿ ಎಂಬ ಸ್ಮರಣ ಸಂಚಿಕೆಯನ್ನು ಪ್ರಕಟಿಸಿತು. ಅದರ ಮೂಲಕ ಮೈಸೂರಿನ ಮಹಾರಾಜರು, ಮುಖ್ಯಮಂತ್ರಿ ಕೆ.ಹನುಮಂತಯ್ಯ, ಮೈಸೂರು ಪ್ರದೇಶ ಕಾಂಗ್ರೆಸ್ ಸಮಿತಿಯ ಅಧ್ಯಕ್ಷ ಹೆಚ್. ಕೆ.ವೀರಣ್ಣಗೌಡ, ಕರ್ನಾಟಕ ಪ್ರದೇಶ ಕಾಂಗ್ರೆಸ್ ಸಮಿತಿಯ ಅಧ್ಯಕ್ಷ ಎಸ್.ನಿಜಲಿಂಗಪ್ಪ, ಮೈಸೂರು ಛೇಂಬರ್ ಆಫ್ ಕಾಮರ್ಸ್ನ ಅಧ್ಯಕ್ಷ ಎಂ.ವಿ.ಕೃಷ್ಣಮೂರ್ತಿ ಅವರುಗಳಲ್ಲದೆ ಕೇಂದ್ರ ಸರ್ಕಾರದಲ್ಲಿ ಮಂತ್ರಿಗಳಾಗಿದ್ದ ಕರ್ನಾಟಕದ ಡಿ.ಪಿ.ಕರಮರ್ಕರ್, ಎಂ.ವಿ.ಕೃಷ್ಣಪ್ಪ ಮುಂತಾದವರು ಬಳ್ಳಾರಿ ಜಿಲ್ಲೆಯು ಮೈಸೂರಿಗೆ ಸೇರಿದ್ದನ್ನು ಸ್ವಾಗತಿಸಿದ ಸಂದೇಶಗಳು ಪ್ರಕಟವಾದವು. ರಾಷ್ಟ್ರಕವಿ ಎಂ.ಗೋವಿಂದ ಪೈ, ಅ.ನ.ಕೃ, ಪಿ.ಬಿ.ದೇಸಾಯಿ, ಎಂ.ಜಿ.ವೆಂಕಟೇಶಯ್ಯ, ಡಾ.ಎಸ್.ಶ್ರೀಕಂಠಶಾಸ್ತ್ರಿ, ಪಿ.ರಮಾನಂದ್, ಕೋ.ಚನ್ನಬಸಪ್ಪ, ಸಿ.ವ.ಚನ್ನವೇಶ್ವರ, ಬೀಚಿ, ಪಿ.ಎಲ್.ಸ್ವಾಮುಯೆಲ್, ವೈ.ಮಹಾಬಲೇಶ್ವರಪ್ಪ, ಎಂ.ನರಸಿಂಹಯ್ಯ, ಡಾ.ಆರ್.ನಾಗನಗೌಡ ಮುಂತಾದವರು ಆ ಸ್ಮರಣ ಸಂಚಿಕೆಗೆ ಅತ್ಯಮೂಲ್ಯ ಲೇಖನಗಳ ಕೊಡುಗೆ ನೀಡಿ ಬಳ್ಳಾರಿ ಜಿಲ್ಲೆಯ ಸರ್ವ ತೋಮುಖ ಹಿರಿಮೆ ಗರಿಮೆಗಳನ್ನು ದಾಖಲಿಸಿದರು. ಅದೇ ಸಂಚಿಕೆಯಲ್ಲಿ ಬಳ್ಳಾರಿ ಜಿಲ್ಲೆಯು ಮೈಸೂರಿಗೆ ಸೇರಲು ಕಾರಣವಾದ ಮಿಶ್ರಾ ಅವರ ವರದಿಯನ್ನು ಕೋ.ಚೆನ್ನಬಸಪ್ಪನವರು ಕನ್ನಡಕ್ಕೆ ಅನುವಾದಿಸಿ ಪ್ರಕಟಿಸಿದರು.
ರೈತ ಪತ್ರಿಕೆಯ 1953ನೆಯ ಜನವರಿ2ರ ವಿಶೇಷ ಸಂಚಿಕೆಯು ಬಳ್ಳಾರಿಯಲ್ಲಿ ಪ್ರಚಂಡ ವಿಲಯನ ಮಹೋತ್ಸವವೆಂದು, ಆ ಸಂದರ್ಭವನ್ನು ಹೀಗೆ ದಾಖಲಿಸಿದೆ.
1953ನೆಯ ಸೆಪ್ಟೆಂಬರ್ 30ನೆಯ ದಿನರಾತ್ರಿ 12 ಗಂಟೆ 1 ನಿಮಿಷಕ್ಕೆ ಬಳ್ಳಾರಿ ಮೈಸೂರಿಗೆ ಸೇರಿದುದರ ಘನ ಸಮಯದ ಗುರುತಾಗಿ 21 ಗುಂಡುಗಳನ್ನು ಹಾರಿಸಿದರು. ವಿಜಯ ಮಂದಿರದ ಐದನೇ ಅಂತಸ್ತಿನ ಮೇಲೆ ನಗಾರಿ ನೌಬತ್ತು ಕಹಳೆಗಳನ್ನು ಹಿಡಿಯಲಾಯಿತು. ಬಳ್ಳಾರಿ ಗುಡ್ಡದ ಮೇಲೆ ದೊಡ್ಡ ದೊಡ್ಡ ಕಕ್ಕಡ ದೀಪಗಳನ್ನು ಹಚ್ಚಿ, ಅಲ್ಲಿಂದಲೂ ಇಪ್ಪತ್ತೊಂದು ಔಟುಗಳನ್ನು ಹಾರಿಸಿದರು. ಅಲ್ಲಿಂದ ಕನ್ನಡಿಗರ ಜಯಸೂಚಕವಾದ ಬೆಲೂನುಗಳನ್ನು ಹಾರಿಸಲಾಯಿತು. ಮಧ್ಯರಾತ್ರಿ ಯಿಂದ ಹಿಡಿದು ಬೆಳಗಾದವರೆಗೆ ಬಳ್ಳಾರಿ ನಗರ ಉತ್ಸಾಹದ ಕಡಲಿನಲ್ಲಿ ಮುಳುಗಿದ್ದಿತು. ಕನ್ನಡಿಗರ ಆನಂದೋತ್ಸಾಹಗಳನ್ನು ವರ್ಣಿಸುವುದು ಹೇಗೆ ಸಾಧ್ಯ? ಸಾವಿರಾರು ಬಡ ಜನರಿಗೆ ಅನ್ನ ಹಾಕಲಾಯಿತು.
1953ನೆಯ ಅಕ್ಟೋಬರ್ 1ರಂದು ಬೆಳಗ್ಗೆ ಬಳ್ಳಾರಿಯಲ್ಲಿ ನಡೆದ ಸಂತಸದ, ಸಂಭ್ರಮದ ಕಾರ್ಯಕ್ರಮವನ್ನು ರೈತ ಪತ್ರಿಕೆ ಹೀಗೆ ವರದಿ ಮಾಡಿದೆ.
ಬಳ್ಳಾರಿ ನಗರ ಸುಪ್ರಭಾತದ ಮಂಗಳ ವಾದ್ಯಗಳೊಡನೆ ಕಣ್ತೆರೆಯಿತು. ಎಲ್ಲ ದೇವಾಲಯ, ಚರ್ಚು, ಮಸೀದಿಗಳಲ್ಲಿ ಪೂಜೆ, ಪ್ರಾರ್ಥನೆ, ನಮಾಜುಗಳ ಮಂಗಳ ವಾದ್ಯದಿಂದ ಪ್ರತಿಧ್ವನಿತವಾಗುತ್ತಿದ್ದವು. ಹಿರಿಯರು, ಕಿರಿಯರು, ಹೆಂಗಸರು, ಮಕ್ಕಳು ಹೊಸ ಉಡುಪುಗಳಿಂದ ಶೋಭಿತರಾಗಿ, ಗಂಡಭೇರುಂಡ ಧ್ವಜವನ್ನು ಮನೆ ಮನೆಗಳ ಮೇಲೆ ಹಾರಿಸಿ ಜೈ ಕರ್ನಾಟಕ ಮಾತೆ ಎಂದು ಮಾಡುತ್ತಿದ್ದು ಘೋಷ ಎಂಥವರನ್ನು ಹರ್ಷಪುಲಕಿತರ ನ್ನಾಗಿ ಮಾಡಿತು. ಅಲ್ಲಲ್ಲಿ ಹಾರಿಸುತ್ತಿದ್ದ ಔಟು, ಪಟಾಕಿಗಳು ಕನ್ನಡ ಜಯಭೇರಿಯನ್ನು ದಿಂಗತಕ್ಕೆ ಸಾರುತ್ತಿದ್ದಿತು. ಬೆಳಗಿನ ಜಾವ ಎರಡು ಮೂರು ಸಾವಿರ ವಿದ್ಯಾರ್ಥಿಗಳ ಹಾಗೂ ಸ್ವಯಂ ಸೇವಕ ದಳದವರ ಪ್ರಭಾತಫೇರಿ ನಡೆಯಿತು. ಊರಿನಲ್ಲೆಲ್ಲಾ ಕನ್ನಡ ಬಾಲಕ ವೃಂದದ ಜಯಗೋಷ ತುಂಬಿತ್ತು. ಕರ್ನಾಟಕ ಮಾತಕೀ ಜೈ, ಭುವನೇಶ್ವರಿ ದೇವೀಕಿ ಜೈ, ಮೈಸೂರು ಸರಕಾರ ಜಿಂದಾಬಾದ್ ಎಂಬ ಘೋಷಣೆಗಳ ಮೊಳಗು ಓತಪ್ರೋಕೇಳಿಸುತ್ತಿತ್ತು. ಸಾಂಬಮೂರ್ತಿ ಮೈದಾನದಲ್ಲಿ ಧ್ವಜವಂದನೆಯೊಡನೆ ಬೆಳಗಿನ ಕಾರ್ಯಕ್ರಮ ಮುಕ್ತಾಯ ವಾಯಿತು.
1953ನೆಯ ಅಕ್ಟೋಬರ್ 2ರಂದು ಮೈಸೂರು ರಾಜ್ಯದ ಮುಖ್ಯಮಂತ್ರಿ ಕೆ. ಹನುಮಂತಯ್ಯ ಅವರು ಬಳ್ಳಾರಿಯ ಬಿ.ಡಿ.ಎ.ಮೈದಾನದಲ್ಲಿ ನಡೆದ ಬಳ್ಳಾರಿ ಮೈಸೂರು ವಿಲೀನ ಸಮಾರಂಭದಲ್ಲಿ ಭಾಗವಹಿಸಿ ಕರ್ನಾಟಕ ಏಕೀಕರಣದಲ್ಲಿ ಇದು ಮೊದಲ ಹೆಜ್ಜೆ ಎಂದು ತಿಳಿಸುತ್ತಾ ನನ್ನ ಮನಸ್ಸನ್ನು ದೇಹವನ್ನು ನಿಮ್ಮ ಸೇವೆಗೆ ಮುಡಿಪಾಗಿ ಇಡುತ್ತೇನೆ ಎಂದು ಬಳ್ಳಾರಿಯ ಜನತೆಗೆ ಆಶ್ವಾಸನೆ ನೀಡಿದರು.
ಸಮಾರಂಭದಲ್ಲಿ ಎಚ್.ಸಿದ್ಧವೀರಪ್ಪ, ಟಿ.ಚನ್ನಯ್ಯ, ಜೋಳದರಾಶಿ ದೊಡ್ಡನಗೌಡ, ಬಿ.ಶಿವಮೂರ್ತಿಶಾಸ್ತ್ರಿ, ಟೇಕೂರು ಸುಬ್ರಹ್ಮಣ್ಯಂ, ಡಾ.ನಾಗನಗೌಡ ಮುಂತಾದ ಗಣ್ಯರು ಭಾಗವಹಿಸಿದ್ದರು. ಆಲೂರು, ರಾಯದುರ್ಗ, ಆದವಾನಿ ತಾಲ್ಲೂಕುಗಳ ವಿನಾ ಉಳಿದ ಬಳ್ಳಾರಿ ಜಿಲ್ಲೆಯಲ್ಲಿ ಇಡಿಯಾಗಿ ವಿಜಯದ ದಿನವನ್ನು ಹಬ್ಬದಂತೆ ಆಚರಿಸಲಾಯಿತು.
ಕರ್ನಾಟಕದ ಉತ್ತರದ ಗಡಿ
ಬೀದರ್ ನಗರವನ್ನು ಸಂಪೂರ್ಣವಾಗಿ ಆಂಧ್ರಪ್ರದೇಶಕ್ಕೆ ಸೇರಿಸಬೇಕೆಂಬ ಕುತಂತ್ರವನ್ನು ಬೀದರಿನ ಕನ್ನಡಿಗರು ಸಂಪೂರ್ಣವಾಗಿ ಭಗ್ನಗೊಳಿಸಿದರು. ನೆರೆಯ ಮಹಾರಾಷ್ಟ್ರಕ್ಕೆ ಸೇರಿದಂತಹ ಸೊಲ್ಲಾಪುರ, ಜತ್ ಪ್ರದೇಶಗಳನ್ನು ಕರ್ನಾಟಕದಲ್ಲಿ ಮರಳಿ ಪಡೆಯಲು ಬೀದರ್ನ ಜನರು ಹೋರಾಟಕ್ಕಿಳಿದರು. ಇದೇ ಸಂದರ್ಭದಲ್ಲಿ ಬೀದರ್ ನಗರದಲ್ಲಿ ಕಲ್ಬುರ್ಗಿಯ ಅಸಿಸ್ಟೆಂಟ್ ಕಮೀಷನರ್ ಆಗಿದ್ದಂತಹ ಸಿದ್ಧಯ್ಯ ಪುರಾಣಿಕರ ಪ್ರಯತ್ನದ ಫಲವಾಗಿ ಕನ್ನಡ ಸಾಹಿತ್ಯ ಸಮ್ಮೇಳನವು ಉತ್ತಂಗಿಯವರ ಅಧ್ಯಕ್ಷತೆಯಲ್ಲಿ ನಡೆಯಿತು. ಅದೇ ಕಾಲಕ್ಕೆ ಎಸ್.ನಿಜಲಿಂಗಪ್ಪನವರ ಮುಖಂಡತ್ವದಲ್ಲಿ ಕರ್ನಾಟಕ ಏಕೀಕರಣ ಸಮ್ಮೇಳನವೂ ಸಹ ನಡೆಯಿತು. ಇಲ್ಲಿ ಏಕೀಕರಣಗೊಂಡ ನಂತರ ಕರ್ನಾಟಕದ ಹೊರಗುಳಿದ ಕನ್ನಡದ ಪ್ರದೇಶವನ್ನು ಪಡೆಯುವ ತೀರ್ಮಾನಕ್ಕೆ ಬರಲಾಯಿತು.
1956ರ ರಾಜ್ಯ ಪುನರ್ವಿಂಗಡನಾ ಆಯೋಗದ ಶಿಫಾರಸ್ಸಿನಂತೆ ಭಾರತದ ಭೂಪಟದಲ್ಲಿ ಅನೇಕ ಗಡಿ ಹೊಂದಾಣಿಕೆಗಳು ಭಾಷಾವಾರು ಪ್ರಾಂತಗಳ ರಚನೆಯ ಮೂಲಕ ಇತ್ಯರ್ಥವಾದವೆಂದುಕೊಂಡವು. ಅದರಂತೆ ನ್ಯಾಯ-ಅನ್ಯಾಯಗಳನ್ನು ಪರಿಗಣಿಸದಂತೆ ಭಾರತದ ಅನೇಕ ರಾಜ್ಯಗಳು ಪುನರ್ವಿಂಗಡನಾ ಆಯೋಗದ ಶಿಫಾರಸ್ಸುಗಳನ್ನು ಮನ್ನಿಸಿ ಅಂದು ಜಾರಿಗೆ ತಂದ ಕಾನೂನಿಗೆ ತಲೆಬಾಗಿದವು. ರಾಷ್ಟ್ರೀಯ ಪುನರ್ವಿಂಗಡನಾ ಆಯೋಗದ ಶಿಫಾರಸ್ಸಿನಿಂದಾಗಿ ಕರ್ನಾಟಕಕ್ಕೆ ಆದ ನಷ್ಟ ತುಂಬದಿದ್ದರೂ ಅದನ್ನು ಮೊದಲು ಸ್ವಾಗತಿಸಿದ್ದು ಕರ್ನಾಟಕವೇ ಎಂಬುದು ಇಲ್ಲಿ ಸ್ಮರಣೀಯವಾಗಿದೆ.
ಆದರೆ ನೆರೆಯ ಮಹಾರಾಷ್ಟ್ರ ಎಂದಿನಂತೆ ದುರಾಗ್ರಹದ ಬೇಡಿಕೆಗಳನ್ನು ಮುಂದಿಟ್ಟಿತು. ಸಂವಿಧಾನಾತ್ಮಕ ಘಟನೆಯನ್ನು ಅವಮಾನಗೊಳಿಸಿತು. ಪ್ರಪಂಚದಲ್ಲಿಯೇ ಬೃಹತ್ ಪ್ರಜಾಪ್ರಭುತ್ವದ ಉನ್ನತ ಮಟ್ಟದ ಸಂಕೇತವಾದ ಲೋಕಸಭೆಯ ಅಂತಿಮ ತೀರ್ಮಾನವನ್ನು ಧಿಕ್ಕರಿಸಿತು. ಇಷ್ಟೇ ಅಲ್ಲದೆ ತನ್ನ ಕಿಡಿಗೇಡಿತನದ ಮೂಲಕ ಕರ್ನಾಟಕದ ಕೆಲ ಭಾಗಗಳನ್ನು ಇಂದಿಗೂ ಕಬಳಿಸಲು ಕಂಕಣತೊಟ್ಟು ನಿಂತಿರುವುದು ನಾಡಿನ ಸ್ವಾಭಿಮಾನಿಗಳಿಗೆ ದುಃಖದ ಜೊತೆಗೆ ಸ್ವಾಭಿಮಾನ ತರುವ ಸಂಗತಿಯಾಗಿದೆ.
ರಾಷ್ಟ್ರೀಯ ಪುನಾರಚನಾ ಆಯೋಗದ ವಿರುದ್ಧ ಮಹಾರಾಷ್ಟ್ರೀಯರ ಪ್ರತಿಭಟನೆ ಮುಗಿಲು ಮುಟ್ಟುತ್ತಿದ್ದಂತೆ ಮೊದಲು ಸುಮ್ಮನಿದ್ದಂತಹ ಕರ್ನಾಟಕ ತನ್ನ ನೆಲದ ಉಳಿವಿಗಾಗಿ ರಾಜ್ಯದಾದ್ಯಂತ ಉಗ್ರ ಪ್ರತಿಭಟನೆಯನ್ನು ನಡೆಸಲಾರಂಭಿಸಿತು. ಇದರಿಂದಾಗಿ ಮಹಾ ರಾಷ್ಟ್ರೀಯರು 1966ರಲ್ಲಿ ಮುಂಬೈಯ ಮುಖ್ಯಮಂತ್ರಿಗಳ ಸರಕಾರಿ ನಿವೇಶನದ ಆವರಣ ದಲ್ಲಿ ಆಮರಣಾಂತರ ಉಪವಾಸ ಸತ್ಯಾಗ್ರಹ ಕೈಗೊಳ್ಳಲು ಕಾಂಗ್ರೆಸ್ಸೇತರರೊಬ್ಬರನ್ನು ಕೂರಿಸುವ ನಾಟಕ ಹೂಡಿತು. ಮಹಾರಾಷ್ಟ್ರೀಯರ ಈ ಆಮರಣಾಂತರ ಉಪವಾಸಕ್ಕೆ ಹೆದರಿ ಅಂದಿನ ಪ್ರಧಾನಿ ಶ್ರೀಮತಿ ಇಂದಿರಾಗಾಂಧಿಯವರು ಅಲ್ಲಿಗೆ ಬೇಟಿ ನೀಡುವಂತೆಯೂ ಮಾಡಿತು. ಅಂದು ಪ್ರಧಾನಿಯವರು ಮಹಾರಾಷ್ಟ್ರೀಯರಿಗೆ ನೀಡಿದ ಆಶ್ವಾಸನೆ ಎಂದರೆ ಗಡಿ ಸಮಸ್ಯೆಯನ್ನು ಬಗೆಹರಿಸಲು ಏಕಸದಸ್ಯ ಆಯೋಗವೊಂದನ್ನು ರಚಿಸಲಾಗುವುದೆಂದು. ಪ್ರಧಾನಿಯವರ ನಿಲುವಿಗೆ ಅಂದು ಮಹಾರಾಷ್ಟ್ರದ ಮುಖ್ಯಮಂತ್ರಿಯಾಗಿದ್ದಂತಹ ವಿ.ಪಿ.ನಾಯಕ್ ಸಂಪೂರ್ಣ ಒಪ್ಪಿಗೆ ನೀಡಿದರು. ಅಷ್ಟೇ ಅಲ್ಲದೇ ಆಯೋಗವು ನೀಡುವ ತೀರ್ಮಾನಕ್ಕೆ ಸಂಪೂರ್ಣ ಬದ್ಧರಿರುವುದಾಗಿಯೂ ಹೇಳಿದರು. ಕರ್ನಾಟಕವೂ ಸಹ ಈ ತೀರ್ಮಾನಕ್ಕೆ ಒಪ್ಪಿಕೊಂಡಿತು. ಈ ಎರಡು ರಾಜ್ಯಗಳ ಒಪ್ಪಿಗೆಯ ಜೊತೆಗೆ ಕೇರಳ, ಆಂಧ್ರ, ತಮಿಳುನಾಡಿನ ಗಡಿ ಸಮಸ್ಯೆಗೆ ಸೂಕ್ತ ಉತ್ತರ ದೊರಕಿಸಲು ರಚನೆಗೊಂಡಂತಹ ಏಕಸದಸ್ಯ ಆಯೋಗವೇ ಮೆಹರ್ ಚಂದ್ ಮಹಾಜನ್ (ಮಹಾಜನ್ ಆಯೋಗ) ಆಯೋಗ. ಇದು 1966ನೆಯ ಅಕ್ಟೋಬರ್ 25ರಂದು ತನ್ನ ಕಾರ್ಯಾಚರಣೆಯನ್ನು ಪ್ರಾರಂಭಿಸಿತು.
ಬೆಳಗಾವಿ-ಕಾರವಾರಗಳನ್ನು ಮಹಾರಾಷ್ಟ್ರಕ್ಕೆ ವರ್ಗಾಯಿಸುವ ಔದಾರ್ಯವನ್ನು ಮಹಾಜನ್ ಅವರು ತೋರಬಹುದೆಂಬ ಆಸೆಯಿಂದ ಮಹಾರಾಷ್ಟ್ರದ ಪ್ರತಿಯೊಬ್ಬ ರಾಜಕೀಯ ಮುಖಂಡರೂ ಸಹ ಮಹಾಜನ್ ಅವರ ಮೇಲೆ ಪ್ರಭಾವವನ್ನು ಬೀರಲು ಪ್ರಯತ್ನಿಸಿದರು. ಇದೇ ವೇಳೆಗೆ ರಾಜ್ಯ ಪುನರ್ವಿಂಗಡನಾ ಆಯೋಗದ ವರದಿಗೆ ಅಸಂಗತವಾದ ರೀತಿಯಲ್ಲಿ ಕೆಲವು ಸಣ್ಣ-ಪುಟ್ಟ ಗಡಿ ಹೊಂದಾಣಿಕೆಗಳನ್ನು ಮಹಾಜನ್ ಆಯೋಗವು ಸೂಚಿಸಿತು. ಮಹಾಜನ್ ಅವರು ವರದಿಯನ್ನು ಸಿದ್ಧಪಡಿಸಲು ಸಂಬಂಧಪಟ್ಟ ಗಡಿ ಪ್ರದೇಶಗಳಲ್ಲಿ ಸಂಚರಿಸಿದಾಗ 8572 ಜನರಿಂದ ಸಂದರ್ಶನ ಪಡೆದು 3240 ಬೇಡಿಕೆಗಳನ್ನು ಸ್ವೀಕರಿಸಿದರು. ಅಂತಿಮವಾಗಿ ನಿರ್ಣಯಿಸಿದ ತಮ್ಮ ವರದಿಯ ಪ್ರತಿಯನ್ನು 1967ನೆಯ ಆಗಸ್ಟ್ 28ರಂದು ಕೇಂದ್ರ ಸರ್ಕಾರಕ್ಕೆ ಒಪ್ಪಿಸಿದರು. ಸುಮಾರು ಮೂರು ತಿಂಗಳುಗಳ ಕಾಲ ಮೂಲೆಯಲ್ಲಿಯೇ ಬಿದ್ದಿದ್ದಂತಹ ವರದಿಯು ಮಹಾರಾಷ್ಟ್ರೀಯರ ಒತ್ತಾಯದ ಮೇಲೆ 1967ನೇ ನವೆಂಬರ್ 4ರಂದು ಪ್ರಕಟವಾಯಿತು. ವರದಿಯಲ್ಲಿ ಕರ್ನಾಟಕಕ್ಕೆ ಅನೇಕ ಹಾನಿಗಳಾಗಿದ್ದರೂ ಸಹ ಕೊಟ್ಟ ಭಾಷೆಗೆ ತಪ್ಪಬಾರದೆಂಬ ಸದುದ್ದೇಶ ದಿಂದ ಕರ್ನಾಟಕವು ವರದಿಯನ್ನು ಸ್ವಾಗತಿಸಿತು. ಆದರೆ ನೆರೆಯ ಮಹಾರಾಷ್ಟ್ರವು ಮತ್ತೆ ಕಾಳಸರ್ಪದಂತೆ ಹೆಡೆಯೆತ್ತಿ ನಿಂತಿತ್ತು. ಮುಷ್ಕರ, ಪ್ರತಿಭಟನೆ, ಸಭೆ, ಮೆರವಣಿಗೆ, ಘೇರಾವೋ, ಗೂಂಡಾಗಿರಿ, ಅವಾಚ್ಯ ಘೋಷಣೆ ಹಾಗೂ ಅವಿವೇಕತನದ ಪ್ರದರ್ಶನಕ್ಕೆ ಅನುವು ಮಾಡಿ ಶಿವಸೇನೆಯನ್ನು ಎತ್ತಿ ಕಟ್ಟುವ ಮೂಲಕ ಕನ್ನಡಿಗರನ್ನು ಕನ್ನಡದ ನೆಲದಲ್ಲಿಯೇ ಚಿತ್ರಹಿಂಸೆಗೆ ಗುರಿಮಾಡಿತು. ಬೆಳಗಾವಿ-ಕಾರವಾರಗಳನ್ನು ಮಹಾರಾಷ್ಟ್ರಕ್ಕೆ ಸೇರಿಸದ ವರದಿಗೆ ಹಾಗೂ ವ್ಯಕ್ತಿಗೆ ಧಿಕ್ಕಾರ ಎಂದು ಸತ್ಯಕ್ಕೆ ಅಪ್ಪಟ ಚರಮಗೀತೆ ಹಾಡಿತು. ಇಷ್ಟೇ ಅಲ್ಲದೆ ಮಹಾರಾಷ್ಟ್ರದ ಮುಖ್ಯಮಂತ್ರಿ ಏಕ ಸದಸ್ಯ ಆಯೋಗದ ತೀರ್ಪನ್ನೂ ಒಪ್ಪುವುದಲ್ಲದೆ ಕೇಂದ್ರ ಸರ್ಕಾರವೂ ಸಹ ಅದನ್ನು ಅನುಷ್ಠಾನಕ್ಕೆ ತರಬೇಕೆಂದು ಹೇಳಿಕೆ ನೀಡಿದ್ದರೂ, ಅವರೇ ಬೆಳಗಾವಿ ಮತ್ತು ಕಾರವಾರಗಳು ತಮಗೆ ದೊರೆಯಲಿಲ್ಲವೆಂಬ ಕಾರಣದಿಂದ ನಾಗಪುರದಲ್ಲಿ ನಡೆದ ಶಾಸನಸಭೆಯ ಉಭಯ ಅಧಿವೇಶನದಲ್ಲಿ ಮಹಾಜನ್ ಆಯೋಗದ ವರದಿಯನ್ನು ತಿರಸ್ಕರಿಸುವ ನಿರ್ಣಯವನ್ನು ಮಂಡಿಸಿದ್ದು ಅವರ ಹೊಣೆ ಗೇಡಿತನವಾಗಿತ್ತು ಎನ್ನಬಹುದು.
ಏಕ ಸದಸ್ಯ ಆಯೋಗದ ಮುಂದೆ ಕರ್ನಾಟಕವು ಮಹಾರಾಷ್ಟ್ರದಿಂದ 516 ಹಳ್ಳಿಗಳು ಬರಬೇಕೆಂದು ಬೇಡಿಕೆ ಸಲ್ಲಿಸಿತ್ತು. ಆದರೆ ಮಹಾರಾಷ್ಟ್ರದಿಂದ ಮಹಾರಾಷ್ಟ್ರೀಯರೇ ಸ್ವಯಂ ನಿರ್ಣಯದ ಆಧಾರದ ಮೇಲೆ 216 ಹಳ್ಳಿಗಳನ್ನು ಬಿಟ್ಟುಕೊಡಲು ಒಪ್ಪಿದ್ದರು. ಆದರೆ ಆಯೋಗದ ಶಿಫಾರಸ್ಸಿನ ಅನ್ವಯ 216 ಹಳ್ಳಿಗಳು ಮಾತ್ರ ಕರ್ನಾಟಕಕ್ಕೆ ಪುನರ್ವಿಲೀನ ಗೊಳ್ಳಲು ಶಿಫಾರಸ್ಸಾಗಿ, ಸೊಲ್ಲಾಪುರ ನಗರವನ್ನು ಒಳಗೊಂಡು 256 ಹಳ್ಳಿಗಳ ಪ್ರಶ್ನೆಯನ್ನು ಕೈ ಬಿಡಲಾಗಿರುವುದು ತಿಳಿದಿರುವ ವಿಷಯವೆ. ಪರಿಸ್ಥಿತಿಯು ಮೇಲಿನ ರೀತಿಯಲ್ಲಿದ್ದರೂ ಆಯೋಗವು ಶಿಫಾರಸ್ಸು ಮಾಡದೇ ಇರುವ ಕಾರಣ ಕರ್ನಾಟಕವು ಆ ಪ್ರಶ್ನೆಯನ್ನು ಎತ್ತಲಿಲ್ಲ. ಆದರೆ ಮಹಾರಾಷ್ಟ್ರವು ಕಾರವಾರ ನಗರ ಪೂರ್ಣ ಮತ್ತು 300 ಹಳ್ಳಿಗಳು, ಸೂಪಾ ಹಾಗೂ ಹಳಿಯಾಳ ಪ್ರದೇಶಗಳು ತಮಗೆ ಸೇರಬೇಕೆಂದು ಬೇಡಿಕೆ ಸಲ್ಲಿಸಿತು. ಭಾಷೆಯ ದೃಷ್ಟಿಯಿಂದ ಈ ಭಾಗದಲ್ಲಿ ಕೊಂಕಣಿ ಮಾತನಾಡುವವರಿದ್ದರೂ ಸಹ ಕೊಂಕಣಿ ಭಾಷೆಯನ್ನು ಮರಾಠಿ ಭಾಷೆಯ ಒಂದು ಉಪಭಾಷೆಯೆಂದು ಪರಿಗಣಿಸಿ ಆ ಭಾಗವನ್ನೆಲ್ಲಾ ಮಹಾರಾಷ್ಟ್ರಕ್ಕೆ ಸೇರಿಸಬೇಕೆಂದು ಮೊಂಡುವಾದವನ್ನು ಹೂಡಿತ್ತು. ಆದರೆ ಆಯೋಗವು ಕೊಂಕಣಿ ಭಾಷೆಯು ಮರಾಠಿ ಭಾಷೆಯ ಉಪಭಾಷೆಯಲ್ಲ ಅದೊಂದು ಸ್ವತಂತ್ರ ಭಾಷೆ ಎಂದು ನಿರ್ಣಯಿಸಿ ತ್ತಲ್ಲದೆ, ಜಾತಿವಾದಿತ್ವದ ಹಾಗೂ ಭಾಷಾ ದುರಭಿಮಾನದ ಪ್ರಶ್ನೆಯನ್ನು ಸಂಪೂರ್ಣವಾಗಿ ತಿರಸ್ಕರಿಸಿತು. ನಂತರ ಮಹಾರಾಷ್ಟ್ರವು ಕೇಳಿದಂತಹ 814 ಹಳ್ಳಿಗಳಲ್ಲಿ 513 ಹಳ್ಳಿಗಳ ಪ್ರಶ್ನೆ ಇತ್ಯರ್ಥವಾಗದೇ ಉಳಿದು ನಿಪ್ಪಾಣಿಯನ್ನೊಳಗೊಂಡ 262 ಹಳ್ಳಿಗಳನ್ನು ಮಹಾರಾಷ್ಟ್ರಕ್ಕೆ ವರ್ಗಾಯಿಸುವ ಶಿಫಾರಸ್ಸು ಮಾಡಿತ್ತು.
ನಿಪ್ಪಾಣಿ ನಗರವು ಕರ್ನಾಟಕದ ಅತ್ಯಂತ ಹೆಚ್ಚಿನ ಆದಾಯವನ್ನು ತರುವ ನಗರಗಳ ಲ್ಲೊಂದಾಗಿದೆ. ನಿಪ್ಪಾಣಿ ಹಾಗೂ ಅದರ ಸುತ್ತ ಮುತ್ತಲಿನ ಪ್ರದೇಶವು ಅತ್ಯಂತ ಫಲವತ್ತಾದ ಭೂಮಿಯನ್ನೊಳಗೊಂಡಿದ್ದು ತಂಬಾಕು ಬೆಳೆಗೆ ಭಾರತದಲ್ಲಿಯೇ ಹೆಸರುವಾಸಿಯಾಗಿದೆ. ಇಲ್ಲಿ ಉತ್ಕೃಷ್ಟವಾಗಿ ಬೆಳೆಯುವ ಅರಿಶಿಣ, ತಂಬಾಕು, ಮೆಣಸಿನಕಾಯಿ, ಕಬ್ಬು ಕರ್ನಾಟಕದ ಯಾವ ಭಾಗಗಳಲ್ಲಿಯೂ ಬೆಳೆಯಲು ಸಾಧ್ಯವಾಗಿರುವುದಿಲ್ಲ. ಇದರಿಂದಾಗಿಯೇ ಮೇಲಿನ ಪದಾರ್ಥಗಳ ವಹಿವಾಟಿನಲ್ಲಿ ಇಂದಿಗೂ ಸಹ ನಿಪ್ಪಾಣಿ ನಗರವು ಭಾರತದಲ್ಲಿಯೇ ಒಂದು ಅತ್ಯಂತ ದೊಡ್ಡ ವ್ಯಾಪಾರಿ ಸ್ಥಳವೆಂದು ಹೆಸರು ಪಡೆದಿದೆ. ಈ ಭಾಗದಲ್ಲಿ ಆಯೋಗವು ಮಹಾರಾಷ್ಟ್ರಕ್ಕೆ ವರ್ಗಾಯಿಸುವಂತೆ ಸೂಚಿಸಿರುವ ನಾಗಪುರ ಮತ್ತು ಬೆಳಗಾವಿ ತಾಲ್ಲೂಕುಗಳ ಹಳ್ಳಿಗಳಲ್ಲಿ ಹೆಚ್ಚಿನ ಪ್ರಮಾಣದಲ್ಲಿ ಭತ್ತ ಹಾಗೂ ಕಬ್ಬನ್ನು ಬೆಳೆಯಲಾಗುತ್ತಿದೆ. ಆಯೋಗದ ಶಿಫಾರಸ್ಸಿನಂತೆ ಈ ಭಾಗಗಳನ್ನು ಮಹಾರಾಷ್ಟ್ರಕ್ಕೆ ಕೊಟ್ಟಿದ್ದೇ ಆದರೆ ಕರ್ನಾಟಕಕ್ಕೆ ತುಂಬ ಹಾನಿಯುಂಟಾಗುತ್ತದೆ ಎಂದು ವಿಷಾದದಿಂದಲೇ ಹೇಳಬೇಕಾಗಿದೆ. ಮಹಾಜನ್ ಅವರು ತಮ್ಮ ವರದಿಯಲ್ಲಿ ಈ ಪ್ರದೇಶವನ್ನು ಮಹಾರಾಷ್ಟ್ರಕ್ಕೆ ವರ್ಗಾಹಿಸಲು ಶಿಫಾರಸ್ಸು ಮಾಡಿದ್ದಾರೆ.
ಇಂದು ನಾವು ಕರ್ನಾಟಕದ ಗಡಿ ಸಂಬಂಧಿತ ಚಳವಳಿಗೆ ಸಂಬಂಧಿಸಿದಂತೆ ಬರೆಯುವಾಗ ಪ್ರಮುಖವಾಗಿ ಎರಡು ಅಂಶಗಳನ್ನು ಗಮನಿಸಬೇಕಾಗುತ್ತದೆ. ಅವುಗಳೆಂದರೆ,
1. ಪ್ರಾಕೃತಿಕವಾಗಿ ಹಾಗೂ ಭಾವನಾತ್ಮಕವಾಗಿ ಕರ್ನಾಟಕದಲ್ಲಿಯೇ ಇರುವ, ಕೆಲವು ರಾಜಕಾರಣಿ ಗಳ ಸ್ವಾರ್ಥದಿಂದ ನೆರೆಯ ಮಹಾರಾಷ್ಟ್ರಕ್ಕೆ ಸೇರಬೇಕೆಂದು ಚಳವಳಿ ನಡೆಸುತ್ತಿರುವ ಬೆಳಗಾವಿಯಂತಹ ಗಡಿ ಪ್ರದೇಶ.
2. ಶತಮಾನಗಳ ಇತಿಹಾಸವನ್ನು ತಿರುಗಿಸಿದರೆ ಅಂದಿನಿಂದಲೂ ಕರ್ನಾಟಕದ ಅವಿಭಾಜ್ಯ ಅಂಗವಾಗಿದ್ದಂತಹ ಕಾಸರಗೋಡು ಕೇರಳಕ್ಕೆ ಸೇರಿಸಿರುವುದನ್ನು ವಿರೋಧಿಸಿ, ಕರ್ನಾಟಕಕ್ಕೆ ಸೇರಿಸಬೇಕೆಂದು ಹೋರಾಡುತ್ತಿರುವ ಕಾಸರಗೋಡು, ಆದವಾನಿ, ಆಲೂರು, ಮಡಕಶಿರಾ, ರಾಯದುರ್ಗಗಳಂಥ ಕನ್ನಡ ಗಡಿ ಪ್ರದೇಶಗಳಿಗೆ ಸಂಬಂಧಿಸಿದ ವಿಚಾರ.
ಮೇಲಿನ ವಿಚಾರದಿಂದ ತಿಳಿದುಬರುವುದು, ಇರುವುದನ್ನು ಉಳಿಸಿಕೊಳ್ಳುವ ಜಾಣ್ಮೆ ಯೊಂದಾದರೆ, ಬರಬೇಕಾದುದನ್ನು ಪಡೆದುಕೊಳ್ಳುವ ಧೀಮಂತ ಸಾಹಸ ಇನ್ನೊಂದು ಕಡೆ ಎಂಬುದು. ಈ ಎರಡು ಸಫಲತೆಯನ್ನು ಪಡೆಯಲು ಕನ್ನಡಿಗರಾದ ನಾವು ತುಂಬ ಎಚ್ಚರಿಕೆಯಿಂದಲೂ ಬುದ್ದಿವಂತಿಕೆಯಿಂದಲೂ ಶಕ್ತಿಮೀರಿ ಕಾರ್ಯಪ್ರವೃತ್ತರಾಗುವುದು ಆವಶ್ಯಕವಾಗಿದೆ. ಈ ಸಮಸ್ಯೆಗಳು ಹೆಚ್ಚಾಗಿ ರಾಜಕೀಯಕ್ಕೆ ಹತ್ತಿರವಾದದ್ದು. ಇದು ಯಾವುದೇ ಸನ್ನಿವೇಶದಲ್ಲಿಯೂ ರಾಜಕೀಯದಿಂದ ಭಿನ್ನವಾಗಿರುವುದಿಲ್ಲ. ಈ ದೃಷ್ಟಿಯಿಂದ ನಮ್ಮ ರಾಜಕಾರಣಿಗಳು ಪ್ರತಿಯೊಂದು ಸನ್ನಿವೇಶದಲ್ಲಿಯೂ ಮಹತ್ವದ ನಿರ್ಣಯ ಕೈಗೊಂಡು ಮುನ್ನಡೆಯಬೇಕಾಗಿದೆ. ಮಹಾಜನ್ ವರದಿಯೇ ಅಂತಿಮವೆಂದು ಹೇಳುತ್ತಿರುವ ಕರ್ನಾಟಕ, ಇದಕ್ಕೆ ಸಂಬಂಧಿಸಿದ ಪೂರಕ ಮಾಹಿತಿಯನ್ನು ಸಂಗ್ರಹಿಸಿ ಗಡಿನಾಡಿನ ಜನರಲ್ಲಿ ಅರಿವಿನ ಕಾರ್ಯಕ್ರಮ ಮಾಡುವ ಅಗತ್ಯವಿದೆ. ಕೇವಲ ರಾಜಕಾರಣಿಗಳು ವಿಧಾನಸೌಧದಲ್ಲಿ ಕುಳಿತು ಮಹಾಜನ್ ವರದಿ ಅಂತಿಮ ಎಂದರೆ ಸಾಲದು. ಇದಕ್ಕೆ ಆ ಭಾಗದ ನಾಡಿನ ಜನರ ಧ್ವನಿ ಸೇರಿದಾಗ ಅದಕ್ಕೆ ಹೆಚ್ಚಿನ ಮಹತ್ವ ಬರುತ್ತದೆ.
ಹೈದರಾಬಾದ್ ಕರ್ನಾಟಕದ ಹೋರಾಟ
ಹೈದರಾಬಾದ್ ಕರ್ನಾಟಕಕ್ಕೆ ಸೇರಿದ ಕಲ್ಬುರ್ಗಿ, ಬೀದರ್, ರಾಯಚೂರು ಮತ್ತು ಕೊಪ್ಪಳ ಜಿಲ್ಲಾ ಪ್ರದೇಶಗಳು ಚಾರಿತ್ರಿಕ, ಸಾಹಿತ್ಯಕ ಹಾಗೂ ಸಾಂಸ್ಕೃತಿಕವಾಗಿ ಪ್ರಖ್ಯಾತವಾದ ಪ್ರದೇಶಗಳು. ಬೀದರ್ ಜಿಲ್ಲೆಯಲ್ಲಿ ಕಲ್ಯಾಣ(ಇಂದಿನ ಬಸವ ಕಲ್ಯಾಣ)ವು ಚಾಲುಕ್ಯ ಚಕ್ರವರ್ತಿಗಳ ರಾಜಧಾನಿಯಾಗಿತ್ತು. ವಿಶ್ವಧರ್ಮ ಪ್ರತಿಪಾದಕ ಬಸವಣ್ಣನ ಕರ್ಮಭೂಮಿ ಕಲ್ಯಾಣ. ಕಲ್ಬುರ್ಗಿ ಜಿಲ್ಲೆಯ ಮಳಖೇಡವು ರಾಷ್ಟ್ರಕೂಟ ಸಾಮ್ರಾಟರ ರಾಜಧಾನಿ. ಕನ್ನಡದ ಪ್ರಥಮ ಗ್ರಂಥವೆಂದು ಕರೆಸಿಕೊಂಡಿರುವ ಕವಿರಾಜಮಾರ್ಗದ ಕರ್ತೃ ಶ್ರೀವಿಜಯ ಹಾಗೂ ಆಶ್ರಯದಾತ ನೃಪತುಂಗ ಮಹಾರಾಜನ ಕೇಂದ್ರ ಸ್ಥಾನವಾಗಿತ್ತು. ರಾಷ್ಟ್ರಕೂಟರ ಚಕ್ರವರ್ತಿ ಗಳಾದಂತಹ ಧ್ರುವ, ಗೋವಿಂದ, ಕೃಷ್ಣ ಮೊದಲಾದವರು ಕನ್ನಡನಾಡಿನ ಗಡಿಯನ್ನು ಹಿಮಾಲಯದವರೆಗೂ ವಿಸ್ತರಿಸಿದ್ದು ತಿಳಿದುಬರುತ್ತದೆ. ಕೊಪಣ ನಗರವು (ಇಂದಿನ ಕೊಪ್ಪಳ) ಕನ್ನಡದ ಗಂಡು ಮೆಟ್ಟಾಗಿತ್ತೆಂದು ಹೇಳಬಹುದು. ಈ ಪ್ರದೇಶವು ಅಚ್ಚಗನ್ನಡ ಚಕ್ರವರ್ತಿಗಳ ಅಚ್ಚುಮೆಚ್ಚಿನ ನಾಡಾಗಿತ್ತು.
ಈ ಮೇಲಿನ ಇತಿಹಾಸದಿಂದ ಕರ್ನಾಟಕದ ಗಡಿ ವಿಷಯಕ್ಕೆ ಸಂಬಂಧಿಸಿದಂತೆ ಈ ಪ್ರದೇಶದ ಕೊಡುಗೆಯನ್ನು ಕುರಿತು ಚರ್ಚಿಸುವುದು ಅವಶ್ಯಕವಾಗಿದೆ. ಭಾರತವು ಸ್ವತಂತ್ರವಾದ ನಂತರ ಹೈದರಾಬಾದ್ ವಿಮೋಚನೆಯ ಹೋರಾಟವನ್ನು ಈ ಭಾಗದ ಜನರು ನಡೆಸಬೇಕಾಯಿತು. ಹೈದರಾಬಾದ್ ವಿಲೀನದ ಆಂದೋಲನದಲ್ಲಿ ಈ ಭಾಗದ ಜನರು ಪ್ರಮುಖ ಪಾತ್ರವನ್ನು ವಹಿಸಿದರು. ಹೈದರಾಬಾದಿನಲ್ಲಿ 1954ರಲ್ಲಿ ಜರುಗಿದಂತಹ ಅಖಿಲ ಕರ್ನಾಟಕದ ವಿದ್ಯಾರ್ಥಿ ಪರಿಷತ್ತಿನ ಸಂಸ್ಥಾಪಕ ಅಧ್ಯಕ್ಷರಾದ ಅನ್ನದಾನಯ್ಯ ಪುರಾಣಿಕರು ಈ ಭಾಗದವರು. ಹೈದರಾಬಾದ್ ವಿಮೋಚನಾ ಹೋರಾಟ ನೇತಾರರಾಗಿ ಹಾಗೂ ಏಕೀಕರಣ ನಂತರ ನೆರೆಯ ಮಹಾರಾಷ್ಟ್ರ ನಂತರ ಆಂಧ್ರ ಪ್ರದೇಶದಲ್ಲಿ ಸೇರಿದ ಕನ್ನಡ ಪ್ರದೇಶಗಳನ್ನು ಪಡೆಯಲು ನಡೆದಂತಹ ಚಳವಳಿಯ ಮುಖಂಡತ್ವವನ್ನು ಅಳವಂಡಿ ಶಿವಮೂರ್ತಿ, ಜನಾರ್ದನ ದೇಸಾಯಿ, ಗುಡಗುಂಟಿ ರಾಮಾಚಾರ್ಯರು, ಕೃಷ್ಣಾಚಾರ ಜೋಶಿ, ಜಗನ್ನಾಥ ರಾವ್ ಚಂಡರಕಿ, ಅಣ್ಣರಾವ್ ಗಣಮುಖಿ, ವೈ.ವಿರೂಪಾಕ್ಷಪ್ಪ, ಚಂದ್ರಶೇಖರ ಪಾಟೀಲ, ರಾಂಪುರ, ಅಬ್ಬಗೇರಿ ವಿರೂಪಾಕ್ಷಪ್ಪ, ಸರ್ದಾರ ಶರಣಗೌಡರು, ವೀರೇಂದ್ರ, ಚಂದ್ರಶೇಖರ ಶಾಸ್ತ್ರಿ, ಮುದ್ನಾಳ, ಅವರಾದಿ, ಸೊಗವೀರಶರ್ಮ, ಗುರುಸಿದ್ಧ ಶಾಸ್ತ್ರಿ, ವೀರೇಶ್ವರ ಶಾಸ್ತ್ರಿ ಮೊದಲಾದವರ ಹೋರಾಟ ಸ್ಮರಣೀಯವಾದದು. ಅಂದು ಆಂಧ್ರಕ್ಕೆ ಸೇರಲಿದ್ದ ಬೀದರ್ ಜಿಲ್ಲೆಯನ್ನು ಉಳಿಸಿ ಕರ್ನಾಟಕಕ್ಕೆ ಸೇರುವಂತೆ ಹೋರಾಡಿದವರಲ್ಲಿ ಆರ್.ವಿ.ಬೀಡಪ್, ಪ್ರಭುರಾವ್, ವಕೀಲ ಭೀಮಣ್ಣ ಖಂಡ್ರೆ, ಕಪ್ಪೀಕರ್ ಮೊದಲಾದ ಹೆಸರುಗಳನ್ನು ಸೂಚಿಸ ಬಹುದು.
ಉತ್ತರ ಕರ್ನಾಟಕದ ಗಡಿಭಾಗದಲ್ಲಿ ಕನ್ನಡ ಭಾಷೆಯನ್ನು ಪೋಷಿಸಿ ಬೆಳೆಸಲು ಹೆಚ್ಚಿನ ರೀತಿಯಲ್ಲಿ ಪ್ರಚಾರ ಮಾಡಿ, ಕನ್ನಡಿಗರಲ್ಲಿ ಜಾಗೃತಿಯನ್ನುಂಟುಮಾಡಿದಂತಹ ಡಿ.ಕೆ. ಭೀಮಸೇನರಾವ್, ತವಗ ಭೀಮಸೇನರಾವ್, ಕಪಟರಾಳ ಕೃಷ್ಣರಾವ್, ಮಾನ್ವಿ ನರಸಿಂಗ ರಾವ್ ಹಾಗೂ ಸಿದ್ಧಯ್ಯ ಪುರಾಣಿಕ್, ಪಾಂಡುರಂಗರಾವ್ ದೇಸಾಯಿ ಮೊದಲಾದವರು ಬೀದರ್ನಲ್ಲಿ ‘ರೈತ ಪರಿಷತ್ತ’ನ್ನು ಸ್ಥಾಪಿಸಿಕೊಂಡು ಗಡಿ ನಿರ್ಣಯಕ್ಕಾಗಿಯೇ ಸರ್ಕಾರದಿಂದ ನೇಮಕಗೊಂಡಿದ್ದಂತಹ ‘ಫಜಲ್ ಆಲಿ’ ಆಯೋಗದ ಎದುರಿಗೆ ಕರ್ನಾಟಕದ ಗಡಿ (ಅವರ ಮೇರೆಯ ಬಗ್ಗೆ) ಪ್ರದೇಶಗಳ ಬಗ್ಗೆ ವಾದ ಮಾಡಿರುವುದು ಕಂಡುಬರುತ್ತದೆ. ನಂತರ ಈ ರೈತ ಪರಿಷತ್ತನ್ನು ಬೆಳೆಸಿ ಪೋಷಿಸಿಕೊಂಡು ಕರ್ನಾಟಕ ಏಕೀಕರಣಕ್ಕೆ ಅಮೂಲ್ಯ ಕೊಡುಗೆ ನೀಡಲು ಕಾರಣರಾದಂತಹ ಈ ಭಾಗದ ಗಣ್ಯರು ಹಲವರು. ಇವರ ಸಕ್ರಿಯ ಪಾತ್ರದಿಂದ ಗಡಿನಾಡಿನಲ್ಲಿ ನಾಡಿನ ಬಗ್ಗೆ ಅರಿವುಂಟಾಗಿ ಕನ್ನಡ ನಾಡು ಇಂದು ಈ ಸ್ಥಿತಿಯಲ್ಲಿರು ವಂತಾಯಿತು. ಅವರುಗಳೆಂದರೆ ಅಗಡಿ ಸಂಗಣ್ಣ, ಸಂಕ್ಲಾಪುರ, ಕೃಷ್ಣಾಚಾರ್ಯ, ಲಿಂಗಣ್ಣ, ಹಂಪೀಕರ, ಬಂಗಾರಶೆಟ್ಟಿ, ಬೇವೂರು, ವಿರೂಪಾಕ್ಷಯ್ಯ, ಇಟಗಿ ದೇಸಾಯಿ, ಮಧ್ವರಾವ್, ಶಾಸ್ತ್ರಿ, ಗೋರೆಬಾಳ, ಅನ್ಸರಿ, ಜೋಶಿ, ಶಾಂತರಸ, ಗುರುಪಾದ ಮಠ ಮೊದಲಾದವರ ಶ್ರಮ ಅಮೂಲ್ಯವಾದದು. ತಮ್ಮ ಕೀರ್ತನೆಯ ಮೂಲಕ ಕರ್ನಾಟಕದ ಗಡಿಯನ್ನು ಗುರುತಿಸುತ್ತಿದ್ದಂತಹ, ಅದರ ಮೂಲಕ ಈ ಭಾಗದ ಜನರಿಗೆ ಉಪದೇಶಿಸುತ್ತಿದ್ದಂತಹ ಪ್ರವಚನಾಚಾರ್ಯರಾದ ದಿ.ರಾಮಾಚಾರ್ಯ ಮತ್ತು ಲಿಂ.ಪಂಡಿತರತ್ನ ಕಲ್ಲಿನಾಥ ಶಾಸ್ತ್ರಿ ಪುರಾಣಿಕರು ಮೊದಲಾದವರ ಸೇವೆ ಅಮೂಲ್ಯವಾದದು ಹಾಗೂ ಚರಿತ್ರೆಯಲ್ಲಿ ಸ್ಮರಣೀಯವಾದದ್ದು ಆಗಿದೆ.
ಕರ್ನಾಟಕ ಏಕೀಕರಣದ ನಂತರವೂ ಗಡಿಭಾಗ ಸಮಸ್ಯೆಯಾಗಿಯೇ ಉಳಿಯಿತು. ಕನ್ನಡದ ಗಡಿ ಸಮಸ್ಯೆಯನ್ನು ಬಗೆಹರಿಸುವಲ್ಲಿ ಹೈದರಾಬಾದ್ ಕರ್ನಾಟಕ ಪ್ರತ್ಯೇಕವಾಗಿ ನಡೆಯದೆ, ಚಳವಳಿಯನ್ನು ಮಹಾನ್ ಹೋರಾಟದ ಒಂದು ಭಾಗವಾಗಿ ಮುಂದುವರಿಸಿಕೊಂಡು ಬಂದಿತು. ಈ ಭಾಗದ ಕನ್ನಡ ಸಾಹಿತ್ಯ ಪರಿಷತ್ತಿನ ಮುಖಾಂತರ ಬೀದರ್, ಗುಲ್ಬರ್ಗಾ ಹಾಗೂ ರಾಯಚೂರು ಜಿಲ್ಲೆಗಳಲ್ಲಿ ನಾಡಹಬ್ಬ ಹಾಗೂ ವಿಶೇಷ ಕಾರ್ಯಕ್ರಮಗಳ ಮೂಲಕ ಕನ್ನಡಿಗರಲ್ಲಿ ಜಾಗೃತಿಯನ್ನು ಉಂಟುಮಾಡಿದವರೆಂದರೆ ಮಾನ್ವಿ ನರಸಿಂಗರಾಯರು ಹಾಗೂ ಸಿದ್ಧಯ್ಯ ಪುರಾಣಿಕರು. 1948ರಲ್ಲಿ ಕಲ್ಬುರ್ಗಿಯಲ್ಲಿ ರೆವರೆಂಡ್ ಉತ್ತಂಗಿ ಚೆನ್ನಪ್ಪನವರ ಅಧ್ಯಕ್ಷತೆಯಲ್ಲಿ ಜರುಗಿದ ಕನ್ನಡ ಸಾಹಿತ್ಯ ಸಮ್ಮೇಳನದ ಜೊತೆಗೆ ಕರ್ನಾಟಕ ಏಕೀಕರಣ ಸಮ್ಮೇಳನವು ನಡೆಯಿತು. ಇಲ್ಲಿ ಗಡಿ ರಕ್ಷಣೆಗಾಗಿ
1. ಕನ್ನಡ ಶಾಲೆಗಳನ್ನು ತೆರೆಯುವುದು.
2. ಕನ್ನಡ ಪಾಠ ಮಾಡುವ ಶಿಕ್ಷಕರಿಗೆ ವಿಶೇಷ ಸೌಲಭ್ಯ ನೀಡುವುದು. ಉದಾಹರಣೆಗೆ ಉಚಿತ ಮನೆ, ಹೆಚ್ಚಿನ ಸಂಬಳ ಇತ್ಯಾದಿ.
3. ಗಡಿನಾಡಿನ ಕನ್ನಡ ಜನತೆಗೆ ಕಡಿಮೆ ಬೆಲೆಯಲ್ಲಿ ದವಸ ಧಾನ್ಯ ಹಾಗೂ ಬಟ್ಟೆಗಳ ಸೌಲಭ್ಯವನ್ನು ಒದಗಿಸುವುದು.
4. ಸರ್ಕಾರಿ ಆರೋಗ್ಯ ಕೇಂದ್ರ ತೆರೆದು ಉಚಿತವಾಗಿ ಔಷಧಿಗಳನ್ನು ವಿತರಿಸುವುದು. ಇತ್ಯಾದಿ ಮೂಲಭೂತ ಸೌಕರ್ಯ ಕುರಿತ ಬೇಡಿಕೆಯ ಹಲವಾರು ನಿರ್ಣಯಗಳನ್ನು ಕೈಗೊಳ್ಳಲಾಯಿತು. ಈ ನಿರ್ಣಯಗಳ ಅನ್ವಯ ಗಡಿನಾಡಿನ ಅಭಿವೃದ್ದಿಗೆ ಶ್ರಮಿಸಲು ಮುಂದಾಗಬೇಕೆಂದು ಸರ್ಕಾರಕ್ಕೆ ಸೂಚಿಸಲಾಯಿತು.
ಕರ್ನಾಟಕ ಮತ್ತು ಮಹಾರಾಷ್ಟ್ರ
ಮಹಾರಾಷ್ಟ್ರೀಯರ ಹಾಗೆ ನಾವು ನೋಡುವುದಾದರೆ ಮಹಾಜನ ವರದಿಯಂತೆ ಕರ್ನಾಟಕಕ್ಕೆ ಬರಬೇಕಾದ ಕನ್ನಡ ಗಡಿಭಾಗಗಳು ಸೊಲ್ಲಾಪುರದ ಪ್ರದೇಶದಲ್ಲಿಯೇ ಇವೆ. ಆದರೆ ನಾವು ಅವುಗಳನ್ನು ಪಡೆಯಲು ಉಗ್ರವಾದ ಹೋರಾಟ ಮಾಡುವುದಿರಲಿ, ಆ ಪ್ರದೇಶಗಳಿಗೆ ಹೊರನಾಡ ಕನ್ನಡ ಪ್ರದೇಶಗಳೆಂದು ಕರೆಯುತ್ತಿದ್ದೇವೆ. ಆದರೆ ಮಹಾ ರಾಷ್ಟ್ರೀಯರು ಕರ್ನಾಟಕದಿಂದ ತಮ್ಮದೆಂದು ಕೇಳುತ್ತಿರುವ ಪ್ರದೇಶಗಳಿಗೆ ಹೊರ ಮಹಾರಾಷ್ಟ್ರ ಎಂದು ಹೆಸರಿಡದೆ ‘ಸೀಮಾ’ ಭಾಗಗಳೆಂದು ಕರೆದುಕೊಳ್ಳುತ್ತಿದ್ದಾರೆ (ಸೀಮಾ ಎಂದರೆ ಎಲ್ಲೆಯನ್ನು ಗುರುತಿಸುವ ಗೆರೆ. ಗಡಿ, ಮೇರೆ. ಗಡಿಯನ್ನು ನಿರ್ದೇಶಿಸುವ ಸ್ಥಳದಲ್ಲಿರುವ ಹಳ್ಳ, ಹೊಲ ಮುಂತಾದವು. ಒಟ್ಟಾರೆ ಮೇರೆಯನ್ನು ಸೂಚಿಸುವ ರೇಖೆ ಎಂದರ್ಥ).ಇದೇ ನಮ್ಮ ಹಾಗೂ ಅವರ ದೃಷ್ಟಿಕೋನಗಳಿಗಿರುವ ಪ್ರಮುಖ ವ್ಯತ್ಯಾಸ.
ಅಕ್ಕಲಕೋಟೆ, ದಕ್ಷಿಣ ಸೊಲ್ಲಾಪುರ ಹಾಗೂ ಜತ್ ತಾಲ್ಲೂಕುಗಳು ಕರ್ನಾಟಕಕ್ಕೆ ಸೇರಬೇಕೆಂದು ಸ್ವತಃ ಮಹಾರಾಷ್ಟ್ರ ಸರ್ಕಾರವೇ ಒಪ್ಪಿಕೊಂಡಿರುವುದಲ್ಲದೆ ಮಹಾಜನ್ ವರದಿಯು ಕಾರ್ಯರೂಪಕ್ಕೆ ಬಂದರೆ ಮೇಲಿನ ಎಲ್ಲ ಭಾಗಗಳೂ ಸಹ ಕರ್ನಾಟಕಕ್ಕೆ ಸೇರಲಿವೆ. ಸೊಲ್ಲಾಪುರ ಜಿಲ್ಲೆಯಲ್ಲಿ ಸೊಲ್ಲಾಪುರ ನಗರ ಪೂರ್ಣವಾಗಿ ಕನ್ನಡ ಮಾತನಾಡುವವರ ಸಂಖ್ಯೆ ಇಂದಿಗೂ ನೂರಕ್ಕೆ ಎಪ್ಪತ್ತೈದರಷ್ಟು. ಆದುದರಿಂದ ಮಹಾರಾಷ್ಟ್ರೀಯರು ಸೊಲ್ಲಾಪುರ ನಗರವನ್ನು ಆ ತಾಲ್ಲೂಕಿನಿಂದ ಬೇರ್ಪಡಿಸಿ ನಗರ ಸುತ್ತಲೂ ಇರುವ ಸುಮಾರು ಇಪ್ಪತ್ತು ಗ್ರಾಮಗಳನ್ನು ನೆರೆ ತಾಲ್ಲೂಕಿನಲ್ಲಿನ ಮರಾಠಿ ಪ್ರಾಧಾನ್ಯವಿರುವ ನಲ್ವತ್ತು ಗ್ರಾಮಗಳೊಂದಿಗೆ ಸೊಲ್ಲಾಪುರ ನಗರವನ್ನು ಸೇರಿಸಿ ಅದಕ್ಕೆ ಉತ್ತರ ಸೊಲ್ಲಾಪುರ ತಾಲ್ಲೂಕೆಂದು ಹೆಸರಿಸಿದ್ದಾರೆ. ಈ ರೀತಿಯಲ್ಲಿ ಮರಾಠಿಗರು ಕನ್ನಡದ ಪ್ರದೇಶಗಳನ್ನು ತನ್ನ ಪ್ರದೇಶವನ್ನಾಗಿ ಪರಿವರ್ತಿಸಿಕೊಳ್ಳಲು ಎಷ್ಟು ಬೇಗ ಸಾಧ್ಯವೋ ಅಷ್ಟೇ ಶೀಘ್ರವಾಗಿ ನಿರ್ಣಯಗಳನ್ನು ಬದಲಾಯಿಸಿಕೊಂಡು ಬರುತ್ತಿದ್ದಾರೆ. ಮೇಲಿನ ಎರಡು ತಾಲ್ಲೂಕುಗಳ ಆಡಳಿತ ಕಛೇರಿಗಳು ಇಂದಿಗೂ ಸೊಲ್ಲಾಪುರ ನಗರದಲ್ಲಿಯೇ ಇದೆ. ಇದರ ಉದ್ದೇಶವೆಂದರೆ ತಾಲ್ಲೂಕನ್ನು ಘಟಕವಾಗಿ ಪರಿವರ್ತಿಸಿದರೆ ಸೊಲ್ಲಾಪುರವು ಕರ್ನಾಟಕಕ್ಕೆ ಸೇರದಂತೆ ಎಚ್ಚರಿಕೆ ವಹಿಸುವುದು. 1956ರ ಭಾಷಾವಾರು ಪ್ರಾಂತ್ಯ ರಚನೆಯ ನಂತರ ಈ ನಗರಗಳಲ್ಲಿ ಕನ್ನಡದ ಬೇರನ್ನೇ ಕಿತ್ತು ಒಗೆಯುವ ಕೆಲಸ ನಡೆಯಿತು. ಇದಕ್ಕೆ ಸಾಕ್ಷಿಯಂತೆ ಇಲ್ಲಿ ಕೆಲವು ಪ್ರಮುಖ ಉದಾಹರಣೆಗಳನ್ನು ನೀಡಬಹುದು. ಸೊಲ್ಲಾಪುರದಲ್ಲಿ ಸ್ಥಾಪಿತವಾಗಬೇಕಾಗಿದ್ದಂತಹ ಇಂಜಿನಿಯರಿಂಗ್ ಕಾಲೇಜನ್ನು ಕಿತ್ತು ಸತಾರಾ ಜಿಲ್ಲೆಯ ಕರಾಡಕ್ಕೆ ಕೊಂಡೊಯ್ದರು. ಸರ್.ಎಂ.ವಿಶ್ವೇಶ್ವರಯ್ಯನವರು ಮುಂಬಯಿ ಸರಕಾರದ ಎಂಜಿನಿಯರ್ ಹುದ್ದೆಯಲ್ಲಿದ್ದಾಗ ಯೋಜಿತಗೊಂಡಿದ್ದಂತಹ ಅಕ್ಕಲಕೋಟೆ ತಾಲ್ಲೂಕಿನ ಬೋರಿನದಿಗೆ ಅಣೆಕಟ್ಟು ಕಟ್ಟುವುದನ್ನು ನಳದುರ್ಗಕ್ಕೆ ವರ್ಗಾಯಿಸಿದರು. ಏಕೆಂದರೆ ಈ ಯೋಜನೆಯಿಂದ ಸೊಲ್ಲಾಪುರದ ಎರಡು ಕನ್ನಡ ತಾಲ್ಲೂಕುಗಳು ಸಂಪೂರ್ಣವಾಗಿ ನೀರುಂಡು ಸಮೃದ್ಧವಾಗಿ ಬೆಳೆ ಕೊಡುವಂತಿದ್ದವು. ಇದನ್ನು ಅವರು ಸಹಿಸಿಕೊಳ್ಳಲಿಲ್ಲ. ಹಾಗೆಯೇ ಸೊಲ್ಲಾಪುರದ ರೈಲ್ವೆ ಭಾಗವು ಮೊನ್ನೆಯವರೆಗೆ ಸಿಕಂದರಾಬಾದ್-ಹುಬ್ಬಳ್ಳಿ ವಿಭಾಗಗಳೊಂದಿಗೆ ಜೋಡಿಸಲಾಗಿತ್ತು. ಆದರೆ ಮಹಾರಾಷ್ಟ್ರೀಯರು ಅದನ್ನು ಕಿತ್ತು ಮುಂಬಯಿಯಿಂದ ಮಧ್ಯೆ ರೈಲ್ವೆ ವಿಭಾಗಕ್ಕೆ ಜೋಡಿಸಿಕೊಂಡರು. ಇಲ್ಲಿ ಸ್ಥಾಪಿಸಬೇಕೆಂದಿ ದ್ದಂತಹ ರೈಲ್ವೆ ಲೋಕೋಮೋಟಿವ್ ಕಾರ್ಖಾನೆಯನ್ನು ಪುಣೆಯ ಹತ್ತಿರದ ಧೊಂಡದಲ್ಲಿ ಪ್ರಾರಂಭಿಸಿದರು. ಇದಕ್ಕೆ ಪ್ರಮುಖ ಕಾರಣವೆಂದರೆ ಕನ್ನಡ ಪ್ರದೇಶವಾಗಿರುವ ಸೊಲ್ಲಾಪುರ ನಗರವನ್ನು ಮೂರನೇ ದರ್ಜೆಯ ನಗರವನ್ನಾಗಿ ಮಾರ್ಪಡಿಸುವುದು. ಅಧಿಕ ಸಂಖ್ಯೆಯಲ್ಲಿ ಕನ್ನಡಿಗರೇ ಇರುವ ಸೊಲ್ಲಾಪುರವು ಮುಂದೆ ಯಾವುದಾದರೂ ಆಯೋಗ ರಚನೆಯಾಗಿ ಅಥವಾ ಮಹಾಜನ್ ವರದಿ ಜಾರಿಗೆ ಬಂದರೆ ಕರ್ನಾಟಕಕ್ಕೆ ಸೇರಿಸಬಹುದೆಂಬ ಭಯದಿಂದ ಈ ರೀತಿ ಕೆಲಸ ಮಾಡುತ್ತಾ ಬರುತ್ತಿದ್ದಾರೆ. ಈಗಾಗಲೇ ಮಹಾಜನ್ ವರದಿಯ ಪ್ರಕಾರ ಸೊಲ್ಲಾಪುರ ಸಂಪೂರ್ಣವಾಗಿ ಕರ್ನಾಟಕಕ್ಕೆ ಸೇರಿಸಲು ಶಿಫಾರಸ್ಸಾಗಿರುತ್ತದೆ.
1970-71ನೇ ಸಾಲಿನಲ್ಲಿ ಬೆಳಗಾವಿ-ಸೊಲ್ಲಾಪುರಗಳಲ್ಲಿ ಉಂಟಾದಂತಹ ಚಳವಳಿ ಯಿಂದಾಗಿ ಅಂದು ಕರ್ನಾಟಕದ ಮುಖ್ಯಮಂತ್ರಿ ವೀರೇಂದ್ರ ಪಾಟೀಲ್ ಅವರ ಸರ್ಕಾರಕ್ಕೆ ಒಂದು ಸವಾಲಾಗಿಯೇ ಮಾರ್ಪಟ್ಟಿತು. ಆಗ ಮಹಾರಾಷ್ಟ್ರ ಹಾಗೂ ಕರ್ನಾಟಕ ರಾಜ್ಯ ಗಳೆರಡಕ್ಕೂ ಮಾತುಕತೆಯು ನಡೆದು ಈ ಕೆಳಗಿನ ಪ್ರದೇಶಗಳನ್ನು ಬಿಟ್ಟುಕೊಡಬೇಕೆಂದು ಮಹಾರಾಷ್ಟ್ರವು ಕೇಳಿಕೊಂಡಿತು. ಆದರೆ ಅದು ಕೈಗೂಡಲು ಸಾಧ್ಯವಾಗಲಿಲ್ಲ. ಅಂದು ಮಂಡಿಸಿದಂತಹ ಮಹಾರಾಷ್ಟ್ರೀಯರ ಬೇಡಿಕೆಗಳೆಂದರೆ
1. ಬೆಳಗಾವಿ ಜಿಲ್ಲೆಯ ಬೆಳಗಾವಿ ತಾಲ್ಲೂಕಿನ 20,386 ಜನಸಂಖ್ಯೆ ಇರುವಂತಹ 84 ಹಳ್ಳಿಗಳು
2. ಬೆಳಗಾವಿ ಜಿಲ್ಲೆಯ ಖಾನಾಪುರ ತಾಲ್ಲೂಕಿನ 96,920 ಜನಸಂಖ್ಯೆಯುಳ್ಳ 206 ಹಳ್ಳಿಗಳು
3. ಬೆಳಗಾವಿ ಜಿಲ್ಲೆಯ ಅಥಣಿ ತಾಲ್ಲೂಕಿನ 50,670 ಜನಸಂಖ್ಯೆಯುಳ್ಳ 10 ಗ್ರಾಮಗಳು
4. ಬೆಳಗಾವಿ ಜಿಲ್ಲೆಯ ಚಿಕ್ಕೋಡಿ ತಾಲ್ಲೂಕಿನ 1,86,601 ಜನಸಂಖ್ಯೆಯುಳ್ಳ 41 ಹಳ್ಳಿಗಳು
5. ಬೆಳಗಾವಿ ಜಿಲ್ಲೆಯ ಹುಕ್ಕೇರಿ ತಾಲ್ಲೂಕಿನ 30,420 ಜನಸಂಖ್ಯೆಯುಳ್ಳ 18 ಹಳ್ಳಿಗಳು
6. ಉತ್ತರ ಕನ್ನಡ ಜಿಲ್ಲೆಯ ಕಾರವಾರ ತಾಲ್ಲೂಕಿನ 90,903 ಜನಸಂಖ್ಯೆಯುಳ್ಳ 50 ಹಳ್ಳಿಗಳು
7. ಉತ್ತರ ಕನ್ನಡ ಜಿಲ್ಲೆಯ ಸೂಪಾ ತಾಲ್ಲೂಕಿನ 28,541 ಜನಸಂಖ್ಯೆಯುಳ್ಳ 120 ಹಳ್ಳಿಗಳು.
8. ಬೀದರ್ ಜಿಲ್ಲೆಯ ಹುಮನಾಬಾದ್ ತಾಲ್ಲೂಕಿನ 50, 303 ಜನಸಂಖ್ಯೆಯಿರುವ 28 ಹಳ್ಳಿಗಳು
9. ಬೀದರ್ ಜಿಲ್ಲೆಯ ಬಾಲ್ಕಿ ತಾಲ್ಲೂಕಿನ 76,928 ಜನಸಂಖ್ಯೆಯುಳ್ಳ 49 ಹಳ್ಳಿಗಳು
10. ಬೀದರ್ ಜಿಲ್ಲೆಯ ಸಂತಪುರ್ ತಾಲ್ಲೂಕಿನ 69,996 ಜನಸಂಖ್ಯೆಯುಳ್ಳ 69 ಹಳ್ಳಿಗಳು
11. ಗುಲ್ಬರ್ಗಾ ಜಿಲ್ಲೆಯ ಆಳಂದಾ ತಾಲ್ಲೂಕಿನ 6,978 ಜನಸಂಖ್ಯೆಯುಳ್ಳ 8 ಹಳ್ಳಿಗಳು. ಕರ್ನಾಟಕಕ್ಕೆ ಮಹಾರಾಷ್ಟ್ರೀಯರು ತಾವಾಗಿಯೇ ಬಿಟ್ಟುಕೊಡಲು ಒಪ್ಪಿಗೆ ನೀಡಿದಂತಹ ಪ್ರದೇಶಗಳು ಕೇವಲ ಬಂಜರು ಭೂಮಿಗಳು ಮಾತ್ರ. ಇವು ಸದ್ಯಕ್ಕೆ ಯಾವುದೇ ರೀತಿಯ ಪ್ರಯೋಜನಕ್ಕೂ ಬಾರದ ಪ್ರದೇಶಗಳೆಂದು ಸರ್ವೇಕ್ಷಣೆಯಿಂದ ತಿಳಿದು ಬಂದಿದೆ. ಪ್ರತಿವರ್ಷವು ಬರಗಾಲಕ್ಕೆ ಒಳಗಾಗುತ್ತಿರುವ ಈ ಪ್ರದೇಶಗಳೆಂದರೆ,
1. ಸೊಲ್ಲಾಪುರ ಜಿಲ್ಲೆಯ ಸೊಲ್ಲಾಪುರ ತಾಲ್ಲೂಕಿನ 1 ಲಕ್ಷ 20 ಸಾವಿರದ 679 ಜನಸಂಖ್ಯೆ ಇರುವ 65 ಹಳ್ಳಿಗಳು
2. ಸೊಲ್ಲಾಪುರ ಜಿಲ್ಲೆಯ ಮಂಗಳವಾಡ ತಾಲ್ಲೂಕಿನ 80,920 ಜನಸಂಖ್ಯೆಯುಳ್ಳ 9 ಹಳ್ಳಿಗಳು
3. ಸೊಲ್ಲಾಪುರ ಜಿಲ್ಲೆಯ ಅಕ್ಕಲಕೋಟೆ ತಾಲ್ಲೂಕಿನ 1,71,403 ಜನಸಂಖ್ಯೆಯುಳ್ಳ 99 ಹಳ್ಳಿಗಳು
4. ದಕ್ಷಿಣ ಸತಾರಾ ಜಿಲ್ಲೆಯ ಜಿಲ್ ತಾಲ್ಲೂಕಿನ 80,867 ಜನಸಂಖ್ಯೆಯುಳ್ಳ 44 ಹಳ್ಳಿಗಳು
5. ಕೊಲ್ಲಾಪುರ ಜಿಲ್ಲೆಯ ಶಿರೋಳ್ ತಾಲ್ಲೂಕಿನ 80,607 ಜನಸಂಖ್ಯೆಯುಳ್ಳ 19 ಹಳ್ಳಿಗಳು
6. ಕೊಲ್ಲಾಪುರ ಜಿಲ್ಲೆಯ ಗಡಿಂಗ್ಲಬ್ ತಾಲ್ಲೂಕಿನ 57,026 ಜನಸಂಖ್ಯೆಯುಳ್ಳ 24 ಗ್ರಾಮಗಳು.
ಈ ಮಧ್ಯೆ ಮಹಾರಾಷ್ಟ್ರದಿಂದ ಕರ್ನಾಟಕಕ್ಕೆ ನ್ಯಾಯವಾಗಿ ಸೇರಬೇಕಾದ ಪ್ರದೇಶಗಳ ಬಗ್ಗೆ 1957 ಮಾರ್ಚ್ 31ರಂದು ಕರ್ನಾಟಕ ಸರ್ಕಾರವು ಈ ಕೆಳಕಂಡ ಪ್ರದೇಶಗಳ ಬೇಡಿಕೆಯ ಪತ್ರವನ್ನು ಕೇಂದ್ರ ಸರ್ಕಾರಕ್ಕೆ ಸಲ್ಲಿಸಿತು. ಅವುಗಳೆಂದರೆ,
1. ಸೊಲ್ಲಾಪುರ ಪೂರ್ತಿ ನಗರ
2. ಸಂಪೂರ್ಣವಾಗಿ ಜತ್ ತಾಲ್ಲೂಕು
3. ಸಂಪೂರ್ಣ ದಕ್ಷಿಣ ಸೊಲ್ಲಾಪುರ ತಾಲ್ಲೂಕು
4. ಕೊಲ್ಲಾಪುರ ಜಿಲ್ಲೆಯ ಚಂದಗಡ್ ತಾಲ್ಲೂಕು
5. ಸಂಪೂರ್ಣ ಅಕ್ಕಲಕೋಟೆ ತಾಲ್ಲೂಕು
ಈ ಎರಡು ರಾಜ್ಯಗಳ ಜೊತೆಗೆ ಇತರ ರಾಜ್ಯಗಳೊಂದಿಗೆ ಉದ್ಭವಿಸಿದಂತಹ ಸಮಸ್ಯೆಗಳಿಗೆ ಅಂತಿಮ ತೆರೆ ಎಳೆಯಲು ಕೇಂದ್ರ ಸರ್ಕಾರವು 1966ರಲ್ಲಿ ಮೊದಲೆ ತಿಳಿಸಿರುವ ಹಾಗೆ ಮಹಾಜನ್ ಅವರ ಅಧ್ಯಕ್ಷತೆಯಲ್ಲಿ ಏಕ ಸದಸ್ಯ ಆಯೋಗವನ್ನು ನೇಮಿಸಿತು. ಈ ವರದಿಯ ಪ್ರಕಾರ ಕರ್ನಾಟಕದಿಂದ ಮಹಾರಾಷ್ಟ್ರಕ್ಕೆ ಬಿಟ್ಟುಕೊಡಲು ಶಿಫಾರಸ್ಸಾದ ಪ್ರದೇಶಗಳೆಂದರೆ,
1. ಖಾನಾಪುರ ತಾಲ್ಲೂಕಿನ ವ್ಯಾಪಾರಿ ಕೇಂದ್ರವಾದ ನಂದಗಡ ಹಾಗೂ ಅದರ ಸುತ್ತಮುತ್ತಲಿನ ಅರಣ್ಯ ಹಾಗೂ ಕಬ್ಬು ಹೆಚ್ಚಾಗಿ ಬೆಳೆಯುವ ಪ್ರದೇಶ. ಈ ತಾಲ್ಲೂಕಿನ ಪಶ್ಚಿಮ ಹಾಗೂ ದಕ್ಷಿಣ ಭಾಗದ ಭತ್ತ ಬೆಳೆಯುವ ಭೂ ಪ್ರದೇಶ.
2. ಬೆಳಗಾವಿ ತಾಲ್ಲೂಕಿನ ಪಶ್ಚಿಮ ಭಾಗ
3. ಚಿಕ್ಕೋಡಿ ತಾಲ್ಲೂಕಿನ ನಿಪ್ಪಾಣಿ ಮತ್ತು ಸುತ್ತಮುತ್ತಲಿನ ಪ್ರದೇಶ
4. ಲೋಂಡ (ರೈಲ್ವೆಗೆ ಉಪಯೋಗಿಸುವ ಕಲ್ಲಿದ್ದಲಿನ ಗಣಿ ಪ್ರದೇಶ)
5. ಪ್ರಮುಖವಾಗಿ 75,000 ಎಕರೆ ನೀರಾವರಿಯಾಗಬಹುದಾದ ಫಲವತ್ತಾದ ಭೂಮಿ ಹಾಗೂ ಮಲಪ್ರಭ ಮೇಲ್ದಂಡೆ ಯೋಜನೆ ಸಂಪೂರ್ಣವಾಗಿ.
6. 5,900 ಎಕರೆ ನೀರಾವರಿಯಾಗಬಹುದಾದ ತಟ್ಟಿಹಳ್ಳ ಯೋಜನೆ.
7. 600 ಎಕರೆ ನೀರಾವರಿಯಾಗಬಹುದಾದ ಚೌನಕಟ್ಟಿ ಕೆರೆ ಯೋಜನೆ.
8. ಬೆಳಗಾವಿ ತಾಲ್ಲೂಕು ರಕ್ಕಸಕೊಪ್ಪದಲ್ಲಿ ಅಂದಿನ ಕಾಲದಲ್ಲಿಯೇ ಒಂದು ಕೋಟಿ ರೂಪಾಯಿಯ ವೆಚ್ಚದಿಂದ ನೀರು ಸರಬರಾಜು ಕೇಂದ್ರವನ್ನು ನಿರ್ಮಿಸಿ ಅಲ್ಲಿಂದಲೇ ಬೆಳಗಾವಿ ನಗರಕ್ಕೆ ನೀರನ್ನು ಪೂರೈಸಲಾಗುತ್ತಿದೆ. ಈ ಹಳ್ಳಿಯು ಕರ್ನಾಟಕ ಮತ್ತು ಮಹಾರಾಷ್ಟ್ರಗಳೆರಡಕ್ಕೂ ಇಂದು ನೀರು ಸರಬರಾಜಿನ ಕೇಂದ್ರ. ಈ ಪ್ರದೇಶವನ್ನು ಮಹಾರಾಷ್ಟ್ರಕ್ಕೆ ಸೇರಿಸಲು ಮಹಾಜನ್ ಅವರು ಶಿಫಾರಸ್ಸು ಮಾಡಿದ್ದಾರೆ.
9. ಆಗಿನ ಕಾಲದಲ್ಲಿಯೇ ಒಂದು ಕೋಟಿ ರೂಪಾಯಿಗೂ ಹೆಚ್ಚು ಖರ್ಚು ಮಾಡಿ ಕಟ್ಟಿಸಿದ ಹಿಂಡಲಗ ಜೈಲು ಮಹಾರಾಷ್ಟ್ರಕ್ಕೆ.
10. ನಿಪ್ಪಾಣಿ ನಗರ ಮತ್ತು ಸುತ್ತಮುತ್ತಲ 40 ಹಳ್ಳಿಗಳು. ಮಹಾರಾಷ್ಟ್ರಕ್ಕೆ ಈ ಭಾಗದಲ್ಲಿ ಅಧಿಕವಾಗಿ ಬೆಳೆಯವ ತಂಬಾಕು ಮತ್ತಿತರ ಬೆಳೆಗಳ ಮಾರಾಟದಿಂದ ನಿಪ್ಪಾಣಿ ಮಾರುಕಟ್ಟೆಯಿಂದಲೇ ರಾಜ್ಯಕ್ಕೆ ಸಂದಾಯವಾಗುವ 30 ಕೋಟಿ ರೂಪಾಯಿಗಳು ನೆರೆಯ ಮಹಾರಾಷ್ಟ್ರಕ್ಕೆ(1998ರ ಅಂಕಿ-ಅಂಶಗಳ ಪ್ರಕಾರ).
ಮೇಲ್ಕಂಡ ಅಂಶಗಳನ್ನು ಗಮನಿಸಿದರೆ ಕರ್ನಾಟಕಕ್ಕೆ ಬರಬಹುದಾದ ಯಾವೊಂದು ಪ್ರದೇಶವನ್ನು ಮಹಾಜನ್ ಅವರು ಮಹಾರಾಷ್ಟ್ರದಿಂದ ಕರ್ನಾಟಕಕ್ಕೆ ವರ್ಗಾಯಿಸುವ ಶಿಫಾರಸ್ಸು ಮಾಡಲಿಲ್ಲ. ಅಷ್ಟೇ ಅಲ್ಲದೆ ಮಹಾರಾಷ್ಟ್ರೀಯರಿಗೆ ಬೇಡವಾಗಿದ್ದಂತಹ ಹಳ್ಳಿಗಳನ್ನು ಕರ್ನಾಟಕಕ್ಕೆ ವರ್ಗಾಯಿಸಿ, ಕರ್ನಾಟಕದ ಸಂಪದ್ಭರಿತ ಪ್ರದೇಶಗಳನ್ನು (ಬೆಳಗಾವಿಯನ್ನು ಹೊರತುಪಡಿಸಿ) ಮಹಾರಾಷ್ಟ್ರಕ್ಕೆ ವರ್ಗಾಯಿಸುವ ಶಿಫಾರಸ್ಸುಗಳ ವರದಿಯನ್ನು ಮಾತ್ರ ಕೇಂದ್ರ ಸರ್ಕಾರಕ್ಕೆ ಸಲ್ಲಿಸಿತು. ಇಂದಿಗೂ ಮಹಾರಾಷ್ಟ್ರೀಯರು ತಮ್ಮ ರ್ದುನಡತೆಯನ್ನು ಮಹಾರಾಷ್ಟ್ರ ಏಕೀಕರಣ ಸಮಿತಿಯ ಮುಖಾಂತರ ತೋರಿಸುತ್ತಾ ಬರುತ್ತಿದ್ದಾರೆ. ತಮ್ಮದೆಂದು ಕೇಳುತ್ತಿರುವ ಬೆಳಗಾವಿಯನ್ನು ಪಡೆಯುವುದಂತೂ ಕನಸಿನ ಮಾತೇ ಸರಿ. ನೆರೆಯ ಮಹಾರಾಷ್ಟ್ರೀಯರೇ ಈ ವಾದವನ್ನು ಸ್ವಲ್ಪವೂ ಒಪ್ಪುವುದಿಲ್ಲ. 1957ರಲ್ಲಿ ಮಹಾರಾಷ್ಟ್ರ ಸರ್ಕಾರ ಬೆಳಗಾವಿ ಪ್ರಶ್ನೆಗೆ ಚಾಲನೆ ನೀಡಿ ವಾಸ್ತವವಲ್ಲದ ಬೇಡಿಕೆಯನ್ನು ಮಹಾರಾಷ್ಟ್ರೀಯರ ಮನಸ್ಸಿನ ಮೇಲೆ ಮೂಡಿಸಿತು. ಮೊದಲೆ ಚರ್ಚಿಸಿದ ಹಾಗೆ ಇದೊಂದು ರಾಜಕೀಯ ಪ್ರೇರಿತ ಅಂಶವಾಗಿ ಪರಿವರ್ತನೆಗೊಂಡಿದೆ.
ಕರ್ನಾಟಕದ ಅವಿಭಾಜ್ಯ ಅಂಗವಾಗಿರುವ ಬೆಳಗಾವಿ ಹಾಗೂ ಅದರ ಸುತ್ತಮುತ್ತಲಿನ ಪ್ರದೇಶಗಳನ್ನು ಮಹಾರಾಷ್ಟ್ರೀಯರು ತಮ್ಮದೆಂದು ವಾದಿಸುತ್ತಿರುವುದಕ್ಕೆ ಅವರು ನೀಡುವ ಹೇಳಿಕೆ ಹಾಸ್ಯಾಸ್ಪದವಾಗಿದೆ.
1. ಬೆಳಗಾವಿ ನಗರ ಕನ್ನಡ ಹಳ್ಳಿಗಳಿಗಿಂತ ಮರಾಠಿ ಭಾಷಿಕ ಹಳ್ಳಿಗಳಿಂದಲೇ ಹೆಚ್ಚು ಆವೃತವಾಗಿದೆ.
2. ಸಾಂಸ್ಕೃತಿಕ ಪರಂಪರೆ ಮರಾಠಿಮಯವಾಗಿದೆ. ಮನೆಗಳ ಒಡೆತನ ಮರಾಠಿ ಭಾಷಿಕರದ್ದೇ ಹೆಚ್ಚು.
3. ಬೆಳಗಾವಿ ನಗರ ಕರ್ನಾಟಕದ ಇತರ ಭಾಗಗಳಿಗಿಂತ ದಕ್ಷಿಣದಲ್ಲಿರುವ ಮಹಾರಾಷ್ಟ್ರದ ರತ್ನಗಿರಿ ಜಿಲ್ಲೆಯ ಜತೆಗೆ ನಿಕಟ ಸಂಬಂಧ ಹೊಂದಿದೆ.
೪. ಬೆಳಗಾವಿಯನ್ನು ಮಹಾರಾಷ್ಟ್ರಕ್ಕೆ ಸೇರ್ಪಡೆ ಮಾಡಬೇಕು ಎಂದು ಬೆಳಗಾವಿ ಪುರಸಭೆ ಹಲವಾರು ಸಲ ನಿರ್ಣಯಗಳನ್ನು ಅಂಗೀಕರಿಸಿದೆ. ಇದೇ ಕಾರಣಕ್ಕೆ ಮೈಸೂರು ಸರ್ಕಾರ ಈ ಪುರಸಭೆಯನ್ನು ‘ಸೂಪರ್ ಸೀಡ್’ ಮಾಡಿದೆ. ಇದು 2006 ಜನವರಿಯಲ್ಲಿ ಬೆಳಗಾವಿ ನಗರಪಾಲಿಕೆಯು ಮೇಯರ್ ಅಶೋಕ ಮೋರೆಯವರ ನೇತೃತ್ವದಲ್ಲಿ ಬೆಳಗಾವಿ ಸೇರಿದಂತೆ ಅದರ ಸುತ್ತಮುತ್ತಲಿನ ಕನ್ನಡ ಪ್ರದೇಶ ಮಹಾರಾಷ್ಟ್ರಕ್ಕೆ ಸೇರಬೇಕೆಂಬ ನಿರ್ಣಯ ಕೈಗೊಂಡು ಸರ್ಕಾರಕ್ಕೆ ಸಲ್ಲಿಸಿತು. ಅಂದು ಕರ್ನಾಟಕದ ಮುಖ್ಯಮಂತ್ರಿ ಯಾಗಿದ್ದ ಎನ್.ಧರ್ಮಸಿಂಗ್ ಅವರು ಎಲ್ಲಾ ರಾಜಕೀಯ ಪಕ್ಷಗಳ ಮುಖಂಡರು ಹಾಗೂ ಕಾನೂನು ತಜ್ಞರ ನೆರವಿನೊಂದಿಗೆ ಬೆಳಗಾವಿ ನಗರಪಾಲಿಕೆಯನ್ನು ‘ಸೂಪರ್ ಸೀಡ್’ ಮಾಡಿದರು.
5. ಬೆಳಗಾವಿ ಸುತ್ತಮುತ್ತಲಿನ ಬಹುತೇಕ ಎಲ್ಲಾ ಹಳ್ಳಿಗಳಲ್ಲಿ ಮರಾಠಿ ಭಾಷಿಕರೇ ಹೆಚ್ಚಾಗಿದ್ದಾರೆ.
6. ಆಡಳಿತಾತ್ಮಕ ದೃಷ್ಟಿಯಿಂದ ಬೆಳಗಾವಿ ಮೈಸೂರು ರಾಜ್ಯದಲ್ಲಿಯೇ ಮುಂದುವರಿಯ ಬೇಕು ಎಂಬ ಆ ರಾಜ್ಯದ ವಾದವನ್ನು ಒಪ್ಪಲು ಸಾಧ್ಯವೇ ಇಲ್ಲ. ಬೆಳಗಾವಿ ಸುತ್ತ ಆರು ಜಿಲ್ಲೆಗಳು ಬರುತ್ತವೆ. ಈ ಪೈಕಿ ರತ್ನಗಿರಿ, ಕೊಲ್ಲಾಪುರ ಪೂರ್ಣ ಮರಾಠಿ ಜಿಲ್ಲೆಗಳು, ಬೆಳಗಾವಿ ಮತ್ತು ಕಾರವಾರ ಕನ್ನಡ ಮರಾಠಿ ದ್ವಿಭಾಷಾ ಜಿಲ್ಲೆಗಳು. ಧಾರವಾಡ ಮತ್ತು ವಿಜಾಪುರ ಮಾತ್ರ ಕನ್ನಡ ಜಿಲ್ಲೆಗಳು.
7. ರಾಜ್ಯ ಪುನರ್ ವಿಂಗಡನಾ ಆಯೋಗ ಆಡಳಿತಾತ್ಮಕ ದೃಷ್ಟಿಯಿಂದ ಬಳ್ಳಾರಿ ಮತ್ತು ನಗರ ತಾಲ್ಲೂಕನ್ನು ಆಂಧ್ರ ಪ್ರದೇಶಕ್ಕೆ ಸೇರ್ಪಡೆ ಮಾಡುವಂತೆ ಸೂಚಿಸಿತ್ತು. ಆದರೆ ಸಂಸತ್ತು ಅದನ್ನು ಅಂಗೀಕರಿಸದೇ ಮೈಸೂರು ರಾಜ್ಯಕ್ಕೆ ಸೇರಿಸಲು ನಿರ್ಣಯ ಕೈಗೊಂಡಿತು. ಅದೇ ರೀತಿ ಆಯೋಗ ಬೆಳಗಾವಿ ಮತ್ತು ಬೆಳಗಾವಿ ತಾಲ್ಲೂಕುಗಳನ್ನು ಮೈಸೂರು ರಾಜ್ಯಕ್ಕೆ ಸೇರ್ಪಡೆ ಮಾಡಿದೆ. ಇದು ನ್ಯಾಯಸಮ್ಮತವಲ್ಲ.
8. ಬೆಳಗಾವಿ ಸಹ್ಯಾದ್ರಿ ಪರ್ವತಗಳ ಪೂರ್ವದಲ್ಲಿದ್ದು ಕೊಂಕಣದ ಜತೆಗೆ ಹೊಂದಿಕೊಂಡಿದೆ. ರತ್ನಗಿರಿಯ ದಕ್ಷಿಣ ಭಾಗ ವ್ಯಾಪಾರ, ವಹಿವಾಟು, ಸಾಮಾಜಿಕ, ಭಾಷೆ, ಸಂಸ್ಕೃತಿ ಮತ್ತು ಧಾರ್ಮಿಕವಾಗಿ ಬೆಳಗಾವಿ ಜತೆಗೆ ಸಂಬಂಧ ಹೊಂದಿದೆ. ಕೊಂಕಣ ಬೆಳಗಾವಿಯ ವ್ಯಾಪಾರ ವಹಿವಾಟು ಸಂಬಂಧ ಅತ್ಯಂತ ಪುರಾತನವಾದದ್ದು.
9. ಬೆಳಗಾವಿ ಆಡಳಿತಾತ್ಮಕವಾಗಿ ಕೇಂದ್ರಸ್ಥಾನ ಅಲ್ಲಿಯೇ. ಬೆಳಗಾವಿ ಜಿಲ್ಲೆಯ ಗಡಿಪೂರ್ವ ದಲ್ಲಿ 60 ಮೈಲು, ಉತ್ತರದಲ್ಲಿ 70 ಮೈಲು, ಈಶಾನ್ಯ ದಿಕ್ಕಿನಲ್ಲಿ ಸುಮಾರು 100 ಮೈಲುಗಳಿಗೂ ಹೆಚ್ಚು ಚಂದಗಡ ತಾಲ್ಲೂಕನ್ನು ಮಹಾರಾಷ್ಟ್ರಕ್ಕೆ ಸೇರಿಸಿದ ಮೇಲೆ ದಕ್ಷಿಣ ಹಾಗೂ ಪಶ್ಚಿಮದಲ್ಲಿ 20 ಮೈಲು ಹಾಗೂ 7-8 ಮೈಲು.
10. ಮರಾಠಿ ಭಾಷಿಕರನ್ನು ಎರಡನೆಯ ದರ್ಜೆಯ ಪ್ರಜೆಗಳಂತೆ ನಡೆಸಿಕೊಳ್ಳಲಾಗುತ್ತದೆ. ಮರಾಠಿ ಭಾಷಿಕರ ಸಮಸ್ಯೆಗಳನ್ನು ಸಂಪೂರ್ಣ ನಿರ್ಲಕ್ಷ್ಯ ಮಾಡಲಾಗಿದೆ. ಮೈಸೂರು ರಾಜ್ಯ ಸರ್ಕಾರ ಕಾನೂನು ರೂಪಿಸುತ್ತದೆ. ಆದರೆ ನಿಯಮಾವಳಿಗಳನ್ನು ಎಂದೂ ಮರಾಠಿಯಲ್ಲಿ ಪ್ರಕಟ ಮಾಡಿಲ್ಲ.
11. ಬೆಳಗಾವಿ ತಮ್ಮದು ಎಂಬ ಕನ್ನಡಿಗರ ವಾದ ತಳಬುಡವಿಲ್ಲದ್ದು. ನಗರದೊ ಲಿಂಗಾಯತರು ಕೆಲವು ಹಿತಾಸಕ್ತಿಗಳನ್ನು ಹೊಂದಿದ್ದು ಬೆಳಗಾವಿ ಕರ್ನಾಟಕದ್ದು ಎಂದು ಸಾಧಿಸಲು ಹೊರಟಿದ್ದಾರೆ. ನಗರದಲ್ಲಿ ಕನ್ನಡಿಗರಿಗಿಂತ ಮರಾಠಿಗರೇ ಹೆಚ್ಚಿನ ಸಂಖ್ಯೆಯಲ್ಲಿದ್ದಾರೆ. ನಗರದಲ್ಲಿ ಕೇವಲ 15 ಪ್ರಾಥಮಿಕ ಶಾಲೆಗಳಿದ್ದು, ಇದರಲ್ಲಿ 8,021 ವಿದ್ಯಾರ್ಥಿಗಳು ಓದುತ್ತಿದ್ದಾರೆ. ಈ ಅಂಕಿ ಅಂಶಗಳನ್ನು ಗಮನಿಸಿದರೆ ನಗರದಲ್ಲಿ ಯಾವ ಭಾಷಿಕರು ಹೆಚ್ಚಿನ ಸಂಖ್ಯೆಯಲ್ಲಿದ್ದಾರೆ ಎಂಬುದು ಸ್ಪಷ್ಟವಾಗುತ್ತದೆ (ಆಧಾರ : ಮಹಾಜನ ವರದಿ, ಡಾ.ಓಂಕಾರ ಕಾಕಡೆ, ಕನ್ನಡ ಸಾಹಿತ್ಯ ಪರಿಷತ್ ಪತ್ರಿಕೆ, ಬೆಂಗಳೂರು).
ಮೇಲಿನ ಉರುಳಿಲ್ಲದ, ಹಾಸ್ಯಾಸ್ಪದವಾದ ವಾದವನ್ನು ಮಂಡಿಸುತ್ತಾ, ಇದಕ್ಕಾಗಿ ನೇಮಕಗೊಂಡ ಆಯೋಗಗಳ ಮುಂದೆ ತಮ್ಮದೆಯಾದ ವಿಚಾರ ಮಂಡಿಸುತ್ತಿದೆ. ಆದರೆ ಇದುವರೆವಿಗೂ ಯಾವ ಆಯೋಗವು ಸಹ ಬೆಳಗಾವಿ ಕರ್ನಾಟಕದ ಅವಿಭಾಜ್ಯ ಅಂಗವೆಂದು ಹೇಳಿದೆಯೇ ವಿನಾ ಮಹಾರಾಷ್ಟ್ರಕ್ಕೆ ಸೇರಬೇಕೆಂದು ಯಾವ ಒಂದೇ ಒಂದು ಕಾರಣದಿಂದಲೂ ಹೇಳಿಲ್ಲ. ಭಾಷೆಯ ಆಧಾರದ ಮೇಲೆ ನಮ್ಮದೆಂದು ಹೇಳುವುದಾದರೆ ಈ ರಾಷ್ಟ್ರದಲ್ಲಿ ಹಲವಾರು ಗಡಿಸಮಸ್ಯೆಗಳು ಜನ್ಮ ತಾಳುತ್ತವೆ.
ಏಕೆಂದರೆ ಭಾಷೆ ಎಂಬುದು ರಾಷ್ಟ್ರದಲ್ಲಿ ಪ್ರಚಲಿತವಿರುವ ಎಲ್ಲಾ ಶೈಕ್ಷಣಿಕ ಮಾಧ್ಯಮಕ್ಕೆ ಅರ್ಹವಾಗಲಾರದೆನ್ನಬಹುದು. ಅಲ್ಲದೆ ಅನೇಕ ಭಾಷೆಗಳಿಗೆ ಲಿಪಿಯೇ ಇಲ್ಲ. ಪ್ರತಿ ಯೊಬ್ಬನೂ ತಮ್ಮ ತಮ್ಮ ಮಾತೃಭಾಷೆಯಲ್ಲಿಯೇ ಶಿಕ್ಷಣ ಪಡೆಯಲು ಬಯಸಿದರೆ ಅದೊಂದು ಬಿಡಿಸಲಾರದ ಸಮಸ್ಯೆಯೇ ಆಗುತ್ತದೆ. ಒಂದರ್ಥದಲ್ಲಿ ಭಾಷಾ ಅಲ್ಪಸಂಖ್ಯಾತರು ಯಾವುದೇ ರಾಜ್ಯದಲ್ಲಿ ಅನಿವಾರ್ಯ. ಅಲ್ಲದೆ ಅವರು ಮೂಲತಃ ಅಲ್ಪಸಂಖ್ಯಾತರೇ ಆಗಿರುತ್ತಾರೆ. ಆದ್ದರಿಂದ ಭಾಷಾ ಅಲ್ಪಸಂಖ್ಯಾತರ ಸಮಸ್ಯೆಗಳು ಪರಸ್ಪರ ಅಂತರ್ ಸಂಬಂಧ ಹೊಂದಿದ ಸಮಸ್ಯೆಗಳಾಗಿವೆ. ಉಭಯತರರಲ್ಲಿ ಅನ್ಯೋನ್ಯತೆ, ಪ್ರೀತಿ ವಿಶ್ವಾಸಗಳು ಪರಸ್ಪರವಾಗಿ ವರ್ಧಿಸಬೇಕೇ ಹೊರತು ಪ್ರತ್ಯೇಕ ವಸಾಹತುಗಳನ್ನು ನಿರ್ಮಿಸಿಕೊಂಡು ರಾಷ್ಟ್ರದ ಭಾವೈಕ್ಯತೆಗೆ ಧಕ್ಕೆ ಉಂಟುಮಾಡುವ ಪರಿಸ್ಥಿತಿ ತಲೆದೋರಬಾರದು. ಇಂದು ಭಾಷಾ ಅಲ್ಪಸಂಖ್ಯಾತರಿಗೆ ಸಂವಿಧಾನದಲ್ಲಿ ವಿಶಿಷ್ಟ ಹಕ್ಕುಗಳನ್ನು ನೀಡಲಾಗಿದೆ ನಿಜ. ಆದರೆ ಅದರ ಅರ್ಥ ಅವರನ್ನು ಈ ದೇಶದ ವಿಶೇಷ ಪ್ರಜೆಗಳನ್ನಾಗಿ ಪರಿಗಣಿಸಲಾಗಿದೆ ಎಂದಲ್ಲ. ಇದು ಕೇವಲ ತಾತ್ಕಾಲಿಕ ಅನುಕೂಲದ ಅವಕಾಶ ಮಾತ್ರ ಎಂಬುದನ್ನು ಅಲ್ಪಸಂಖ್ಯಾತರು (ಬೆಳಗಾವಿ ಮರಾಠಿಗರು) ತಿಳಿಯಬೇಕು. ಕನ್ನಡ ನಾಡಿನಲ್ಲಿ ಕನ್ನಡ ಪ್ರಮುಖ ಭಾಷೆ. ಅಲ್ಲಿ ಇತರ ಭಾಷೆಗಳ ಸ್ಥಾನ ಎಂದೆಂದಿಗೂ ದ್ವಿತೀಯ ಸ್ಥಾನ ಎಂಬುದನ್ನು ಬೆಳಗಾವಿಯಲ್ಲಿರುವ ಮರಾಠಿಗರು ಮರೆಯಬಾರದು. ಅವರು ತಾವಿರುವ ರಾಜ್ಯಗಳನ್ನೇ ತಮ್ಮ ‘ಮಾತೃಭೂಮಿ’ ಎಂದು ಆಯಾ ರಾಜ್ಯದ ಭಾಷೆಯೇ ತಮಗೂ ಪ್ರಮುಖ ಭಾಷೆ ಎಂದು ಗೌರವಿಸಬೇಕು. ಇದು ಬೆಳಗಾವಿಯ ನಮ್ಮ ಮರಾಠಿ ಬಂಧುಗಳಿಗೆ ತಿಳಿದಿದ್ದರೆ ಈ ಸಮಸ್ಯೆ ಉದ್ಭವಿಸುವುದೇ ಇಲ್ಲ.
ಕೇರಳ ಮತ್ತು ಕರ್ನಾಟಕ
ಕಾಸರಗೋಡು ಪಟ್ಟಣವು ಪ್ರಸಿದ್ಧ ಚಂದ್ರಗಿರಿ ನದಿಯ ದಡದಲ್ಲಿ ನಿರ್ಮಿತವಾಗಿದೆ. ಇತಿಹಾಸದಲ್ಲಿ ಈ ರಾಜ್ಯವನ್ನು ಕನ್ನಡದ ಪ್ರಥಮ ರಾಜವಂಶವಾದಂತಹ ಕದಂಬರ ದೊರೆ ಮಯೂರವರ್ಮನು ಸಮುದ್ರ ಕಿನಾರೆಯಿಂದ 64 ಭಾಗಗಳಾಗಿ ವಿಂಗಡಿಸಿ ಪ್ರತಿಯೊಂದು ಪ್ರಾಂತ್ಯಗಳನ್ನು ಒಬ್ಬೊಬ್ಬ ಬ್ರಾಹ್ಮಣ ಗವರ್ನರ್ ಆಳ್ವಿಕೆಗೆ ಒಳಪಡಿಸಿದನು. ಈ 64 ಭಾಗಗಳಲ್ಲಿ ಕಾಸರಗೋಡು ಒಂದು ಎಂದು ಇತಿಹಾಸದಲ್ಲಿ ತಿಳಿದುಬರುತ್ತದೆ. ಶಾಸನಗಳ ಪ್ರಕಾರ ಕಾಸರಗೋಡನ್ನು ಕನ್ನಡದ ಪ್ರಸಿದ್ಧ ಪಾಳೇಗಾರ ವಂಶವಾಗಿದ್ದಂತಹ ಕೆಳದಿಯ ಇಕ್ಕೇರಿ ನಾಯಕರ ದೊರೆ ಶಿವಪ್ಪ ನಾಯಕನು ನಿರ್ಮಿಸಿದನೆಂದು ತಿಳಿದುಬರುತ್ತದೆ. ಇದಕ್ಕೆ ಸಾಕ್ಷಿ ಎಂಬಂತೆ ಇಂದಿಗೂ ಶಿವಪ್ಪ ನಾಯಕನು ಕಾಸರಗೋಡಿನಲ್ಲಿ ಕಟ್ಟಿಸಿರುವ ಕೋಟೆಯನ್ನು ನೋಡಬಹುದು. ಇಂದು ಈ ಕೋಟೆ ಯಾವುದೇ ರೀತಿಯ ರಕ್ಷಣೆ ಇಲ್ಲದೆ ಅವನತಿಯ ಅಂಚಿನಲ್ಲಿದೆ. ಇಂತಹ ಐತಿಹಾಸಿಕ ಇತಿಹಾಸವನ್ನು ಹೊಂದಿರುವಂತಹ ಕನ್ನಡದ ನೆಲ ಇಂದು ಕೆಲವು ಜನರ ಸ್ವಾರ್ಥದಿಂದಾಗಿ ಹಾಗೂ ರಾಜಕೀಯ ಪ್ರಭಾವದಿಂದ ನೆರೆಯ ಕೇರಳ ರಾಜ್ಯದಲ್ಲಿ ವಿಲೀನಗೊಂಡಿದ್ದು ವಿಪರ್ಯಾಸವೆ ಸರಿ. ಶತಮಾನಗಳಿಂದಲೂ ಕನ್ನಡ ನಾಡಿನೊಂದಿಗೆ ಸಾಮಾಜಿಕ ಹಾಗೂ ಸಾಂಸ್ಕೃತಿಕವಾಗಿ ಬೆಳೆದು ಬರುತ್ತಿದ್ದಂತಹ ಕಾಸರಗೋಡು ಎಂಬ ಸುಂದರ ಮನೆಯನ್ನು 1955ರಲ್ಲಿ ನೇಮಕಗೊಂಡ ರಾಷ್ಟ್ರೀಯ ಪುನಾರಚನಾ ಆಯೋಗವು ಕೇರಳಕ್ಕೆ ಸೇರಿಸುವ ಶಿಫಾರಸ್ಸನ್ನು ಮಾಡಿತು.
ಅಂದು ದಕ್ಷಿಣ ಕನ್ನಡಜಿಲ್ಲೆಯಲ್ಲಿ ಕಾಂಗ್ರೆಸ್ ಸಂಸ್ಥೆಯ ಸ್ಥಾಪಕ ರೂವಾರಿಯಾಗಿದ್ದಂತಹ ಕಾರ್ನಾಡ ಸದಾಶಿವರಾಯರು, ಮೂಡಬಿದ್ರಿ ಉಮೇಶರಾಯರು ಆಯೋಗದ ತೀರ್ಪಿಗೆ ವಿರೋಧ ವ್ಯಕ್ತಪಡಿಸಿ ಕಾಂಗ್ರೆಸ್ ಪಕ್ಷಕ್ಕೆ ರಾಜೀನಾಮೆ ನೀಡಿದರು. ಇವರುಗಳ ಜೊತೆಯಲ್ಲಿಯೇ ಸ್ವಾತಂತ್ರ್ಯ ಯೋಧರಾದಂತಹ ದೇವಪ್ಪಾಳ್ವರು, ಶ್ರೀಧರ ಕಕ್ಕಿಲ್ಲಾಯರು ಹಾಗೂ ರಾಷ್ಟ್ರೀಯ ಪಕ್ಷಗಳ ಎಲ್ಲಾ ಮುಖಂಡರೂ ತಮ್ಮ ತಮ್ಮ ಪಕ್ಷಗಳಿಗೆ ರಾಜಿನಾಮೆ ಯಿತ್ತು ‘ಕರ್ನಾಟಕ ಸಮಿತಿ’ಯನ್ನು ರೂಪಿಸಿಕೊಂಡು ಕಾಸರಗೋಡಿಗಾಗಿ ಹೋರಾಟಕ್ಕಿಳಿ ದರು. ವಿದ್ಯಾರ್ಥಿಗಳು ಶಾಲೆ ಕಾಲೇಜುಗಳನ್ನು ಬಹಿಷ್ಕರಿಸಿದರು. ಮಹಿಳೆಯರು ಅದರ ಲ್ಲಿಯೂ ಕೆಲ ಮಹಿಳೆಯರಂತೂ ಹಸುಗೂಸುಗಳನ್ನು ಕಂಕುಳಲ್ಲಿ ಎತ್ತಿಕೊಂಡೇ ಸೆರೆಮನೆ ಸೇರಿದರು. ಹಳ್ಳಿಯಿಂದ ನಗರದವರೆವಿಗೂ ಪ್ರತಿಯೊಂದು ಸ್ಥಳದಲ್ಲಿಯೂ ಜಾತಿ ಧರ್ಮದ ಭೇದವಿಲ್ಲದೆ ಕಾಸರಗೋಡಿನ ಜನತೆಯು ಹೋರಾಟಕ್ಕಿಳಿಯಿತು. ಇಂತಹ ಸಂದರ್ಭ ದಲ್ಲಿಯೇ ಕಾಸರಗೋಡಿನ ಕಿಡಿಯಾಗಿ ಇಂದಿಗೂ ಹರೆಯದ ಹುಡುಗನಂತೆ ಕಾಸರಗೋಡು ಕರ್ನಾಟಕದೊಂದಿಗೆ ವಿಲೀನವಾಗಬೇಕೆಂದು ಹೋರಾಡಿಕೊಂಡು ಬರುತ್ತಿರುವ ನಾಡಿನ ಪ್ರಸಿದ್ಧ ಸಾಹಿತಿ, ಕವಿ ಡಾ.ಕಯ್ಯರ ಕಿಞ್ಞಣ್ಣರೈ ತಮ್ಮ ಲೇಖನಿಯಿಂದ ಕ್ರಾಂತಿಕಾರಿ ಗೀತೆಯನ್ನು ರಚಿಸಿದರು. ಆ ಗೀತೆಯನ್ನು ಧಾರವಾಡದಲ್ಲಿ ನಡೆದಂತಹ ಅಖಿಲ ಭಾರತ ಕನ್ನಡ ಸಾಹಿತ್ಯ ಸಮ್ಮೇಳನದಲ್ಲಿ ಮೊದಲಿಗೆ ಹಾಡಿದರು. ಅಲ್ಲಿ ನೆರೆದಿದ್ದಂತಹ ಪ್ರತಿಯೊಬ್ಬನ ಹೃದಯದಲ್ಲೂ ಮನೆ ಮಾಡಿನಿಂತ ಕವಿತೆ ಹೀಗಿದೆ.
ಬೆಂಕಿ ಬಿದ್ದಿದೆ ಮನೆಗೆ ಓ ಬೇಗ ಬನ್ನಿ
ಎಲ್ಲರೂ ಎದ್ದೆದ್ದು ಓಡಿ ಬನ್ನಿ
ಕನ್ನಡದ ಗಡಿಕಾಯೆ, ಗುಡಿಕಾಯೆ, ನುಡಿಕಾಯೆ
ಕಾಯಲಾರೆನೆ ಸಾಯೆ ಓ ಬನ್ನಿ -ಬೆಂಕಿ ಬಿದ್ದಿದೆ ಮನೆಗೆ!
ಹಾರೆಗುದ್ಲಿ ಕೊಡಲಿ ನೊಗ ನೇಗಿಲೆತ್ತುತಲಿ
ನೆಲದಿಂದ ಹೊಲದಿಂದ ಹೊರಟು ಬನ್ನಿ
ಕನ್ನಡದ ನಾಡಿಂದ, ಕಾಡಿಂದ, ಗೂಡಿಂದ
ಕಡಲಿಂದ, ಸಿಡಿಲಿಂದ ಗುಡುಗಿಬನ್ನಿ ಬೆಂಕಿಬಿದ್ದಿದೆ ಮನೆಗೆ!
ಅಕ್ಕಂದಿರೆ ಅಣ್ಣಂದಿರೆ, ತಂಗಿಯರೆ ತಮ್ಮಂದಿರೆ
ಬೆಂಕಿಯನ್ನಾರಿಸಲು ಬೇಗ ಬನ್ನಿ
ಕನ್ನಡದ ಒಲವೊಂದೆ ಛಲವೊಂದೆ, ನೆಲವೊಂದೆ
ನಾಡ ನುಳಿಸುವೆನಂದರೆ ಓಡಿ ಬನ್ನಿ ಬೆಂಕಿ ಬಿದ್ದಿದೆ ಮನೆಗೆ!
ಇಂಥಹ ಕ್ರಾಂತಿಕಾರಕ ಪದಗಳೊಡನೆ ದುಃಖಕರವಾದ ಅಭಿಮಾನದ ಅಂಶವನ್ನು ತುಂಬಿ ನಾಡಿನ ಜನತೆಗೆ ಕಾಸರಗೋಡು ನಮ್ಮದೆಂಬ ಮನೋಭಾವನೆ ಮೂಡಿಸಿದರು. ಇಂದಿಗೂ ಸಹ ರೈಯವರು ಮೇಲಿನಂತಹ ನೂರಾರು ಕವಿತೆಗಳನ್ನು ರಚಿಸಿ ಅಲ್ಲಿನ ಜನತೆಗೆ ಸ್ಫೂರ್ತಿ ನೀಡುತ್ತಾ ಬರುತ್ತಿದ್ದಾರೆ, ಹೋರಾಟದ ಸೆಲೆಯಾಗಿದ್ದಾರೆ.
ಕಾಸರಗೋಡಿನಲ್ಲಿ 1948ನೇ ಡಿಸೆಂಬರ್ನಲ್ಲಿ ಕನ್ನಡ ನಾಡು ಉದಯವಾಗಲಿ ಎಂದು ಹಿಗ್ಗಿ ಹಾಡಿದ ಚಾರಿತ್ರಿಕ ಮಹತ್ವವುಳ್ಳ ಅಖಿಲ ಕರ್ನಾಟಕ ಸಾಹಿತ್ಯ ಸಮ್ಮೇಳನ, ಹಾಗೆಯೇ ಹನ್ನೊಂದನೇ ಕರ್ನಾಟಕ ಏಕೀಕರಣ ಸಮ್ಮೇಳನಗಳು ವಿಜೃಂಭಣೆಯಿಂದ ನಡೆದಿದ್ದವು. ಆದರೆ ಕರ್ನಾಟಕ ಉದಯವಾದಾಗ ಕಾಸರಗೋಡಿನ ಎರಡು ಲಕ್ಷ ಕನ್ನಡಿಗರು ತಬ್ಬಲಿಗಳಾಗಿ ದುಃಖದಿಂದ ಕಣ್ಣೀರಿನ ಕೋಡಿ ಹರಿಸಬೇಕಾಯಿತು. ಕಾಸರಗೋಡಿನ ಕನ್ನಡಿಗರಿಗೆ 30-09-1955ನೇ ದಿನವನ್ನು ದುರಂತ ವಿಷಯ ಕೇಳಿದ ದಿನವೆನ್ನಬಹುದು. ಅಂದು ಮಧ್ಯಾಹ್ನದ ವೇಳೆಗೆ ದೆಹಲಿಯಿಂದ ಕ್ಷೇತ್ರದ ಪಾರ್ಲಿಮೆಂಟ್ ಸದಸ್ಯರಾಗಿದ್ದಂತಹ ಕೆ.ಎಸ್. ಹೆಗ್ಡೆಯ ವರಿಂದ ಬಂದಂತಹ ತಂತಿ ಸಂದೇಶವು ಕಾಸರಗೋಡನ್ನು ಕೇರಳ ರಾಜ್ಯಕ್ಕೆ ಸೇರಿಸುವಂತೆ ತ್ರಿಸದಸ್ಯ ಆಯೋಗದ ಸದಸ್ಯರಲ್ಲಿ ಒಬ್ಬರಾದ, ಅದರಲ್ಲಿಯೂ ಕೇರಳದವರೇ ಆದ ಕೆ.ಎಂ.ಪಣಿಕ್ಕರ್ ಅವರ ಶಿಫಾರಸ್ಸಿನಂತೆ ನಡೆದು ಹೋಗಿದೆ ಎಂದು ತಂತಿ ಸಂದೇಶವನ್ನು ಕಳುಹಿಸಿದರು. ಇದನ್ನು ತಿಳಿದ ತಕ್ಷಣವೇ ಹಿರಿಯ ನಾಯಕರಾದ ಮೂಡಬಿದ್ರೆ ಉಮೇಶ ರಾಯರ ಕಛೇರಿಯಲ್ಲಿ ಸಭೆ ಸೇರಿ ಅನ್ಯಾಯದ ಶಿಫಾರಸ್ಸಿನ ವಿರುದ್ಧ ಜನಾಭಿಪ್ರಾಯ ಸಂಗ್ರಹಿಸಿ ಪ್ರಕಟಿಸಲು, ಸತ್ಯಾಗ್ರಹವನ್ನು ಕೈಗೊಳ್ಳಲು ಏಕಕಂಠದಿಂದ ತೀರ್ಮಾನಿಸಿದರು. ಇದರ ಮುಂದಿನ ಕ್ರಮಕ್ಕಾಗಿಯೇ ಕಾಸರಗೋಡಿನಲ್ಲಿ ‘ಕರ್ನಾಟಕ ಪ್ರಾಂತೀಕರಣ ಸಮಿತಿ’ ಯನ್ನು ರಚಿಸಿಕೊಂಡರು. ಪ್ರಾರಂಭದಲ್ಲಿ ಈ ಸಮಿತಿಯ ಅಧ್ಯಕ್ಷರಾಗಿ ಉಮೇಶರಾಯರು ಆಯ್ಕೆಯಾದರು. ಕಾರ್ಯದರ್ಶಿಯಾಗಿ ಕಳ್ಳಿಗೆ ಮಹಾಬಲ ಭಂಡಾರಿಯವರನ್ನು ಆಯ್ಕೆ ಮಾಡಲಾಯಿತು. ತಾಲ್ಲೂಕಿನಾದ್ಯಂತ ಉಗ್ರ ಪ್ರತಿಭಟನಾ ಮೆರವಣಿಗೆಗಳು ನಡೆಯುತ್ತಾ ಬಂದವು. ಶಾಲಾ-ಕಾಲೇಜುಗಳಿಂದ ವಿದ್ಯಾರ್ಥಿ ಗಳು ಹೊರಬಂದರು. ಸರ್ಕಾರಿ ಕಛೇರಿಗಳನ್ನು ಸಂಪೂರ್ಣವಾಗಿ ಬಹಿಷ್ಕರಿಸಲಾಯಿತು. ಕೋರ್ಟಿನ ಮುಂದೆ ಉಪವಾಸ ಸತ್ಯಾಗ್ರಹಗಳು ನಡೆದವು. ಇದರಿಂದಾಗಿ 1000ಕ್ಕೂ ಹೆಚ್ಚು ಜನರು ಪೊಲೀಸರ ಬಂಧಿಗಳಾದರು. ಇವರಲ್ಲಿ ಹಲವಾರು ಮಂದಿಗೆ ಕಾರಾಗೃಹ ಶಿಕ್ಷೆಯನ್ನು ವಿಧಿಸಲಾಯಿತು.
ಮೇಲ್ಕಂಡ ಸಮಯದಲ್ಲಿ ಕಾಸರಗೋಡಿನ ಮಹಿಳೆಯರ ಪಾತ್ರ ಅಮೋಘವಾದುದು. ಕಡಲತೀರದ ರಾಣಿ ಎಂದೇ ಹೆಸರುವಾಸಿಯಾಗಿರುವ ಉಳ್ಳಾಲರಾಣಿ ಅಬ್ಬಕ್ಕಳ ಈ ನಾಡಿನಲ್ಲಿ ಇಲ್ಲಿನ ಮಹಿಳೆಯರು ರಾಷ್ಟ್ರೀಯ ಪುನಾರಚನಾ ಆಯೋಗದ ತೀರ್ಮಾನವನ್ನು ಕೇಳಿ ಸುಮ್ಮನೇ ಕುಳಿತುಕೊಳ್ಳುವಂತೆ ಮಾಡಲಿಲ್ಲ. ಕಾಸರಗೋಡು ತಾಲ್ಲೂಕು ಕರ್ನಾಟಕ ಪ್ರಾಂತೀಕರಣ ಸಮಿತಿಯು ಪ್ರತ್ಯೇಕವಾಗಿ ಒಂದು ಮಹಿಳಾ ವಿಭಾಗವನ್ನು ಸ್ಥಾಪಿಸಿ ಆಯೋಗದ ತೀರ್ಪಿನ ವಿರುದ್ಧ ಉಗ್ರ ಹೋರಾಟಕ್ಕೆ ಮುಂದಾಯಿತು. ಶ್ರೀಮತಿ ಕೆ.ಪಿ.ಸರಸ್ವತಿ ಬಾಯಿಯವರು ಮೊದಲು ಅಧ್ಯಕ್ಷರಾದರು. ಸುಹಾಸಿನಿ ಭಂಡಾರಿಯವರು ಕಾರ್ಯದರ್ಶಿ ಯಾದರು. 1956ನೇ ಜನವರಿ 26ರಂದು ಮಹಿಳೆಯರು ಕಾನೂನು ಉಲ್ಲಂಘನೆ ಮಾಡಿ ಬಂಧನಕ್ಕೊಳಗಾಗುವುದೆಂದು ನಿರ್ಧರಿಸಿಕೊಂಡರು. 26ನೇ ಜನವರಿ ಸಂಜೆ ಸರ್ಕಾರದ ಕ್ರಿಮಿನಲ್ ಕಾನೂನು ಸಂಹಿತೆಯ 144ನೇ ಸೆಕ್ಷನ್ ಪ್ರಕಾರ ಯಾವುದೇ ರೀತಿಯ ಸಭೆ ಸಮಾರಂಭ ಮೆರವಣಿಗೆಗಳನ್ನು ನಡೆಸಬಾರದೆಂದು ನಿಷೇಧಿಸಿತು. ಇಂತಹ ಸಂದರ್ಭದಲ್ಲಿ ಮಹಿಳೆಯರು ಧೀರತನದಿಂದ ಆಯೋಗದ ತೀರ್ಪಿನ ಸದಸ್ಯರಾಗಿದ್ದಂತಹ ಕೇರಳದ ಕೆ.ಎಂ. ಪಣಿಕ್ಕರ್ ಅವರ ವಿರುದ್ಧ ಧಿಕ್ಕಾರ ಕೂಗಿದ್ದರು. ಅವರ ಭೂತದಹನ ಮಾಡಿದರು. ಪ್ರತಿಭಟನೆಯು ತೀವ್ರವಾದಂತೆ ಪೊಲೀಸರು ಇವರನ್ನು ಬಂಧಿಸಿದರು. ಇಂತಹ ಸಮಯದಲ್ಲಿ ಬಂಧನಕ್ಕೊಳಗಾದ ಪ್ರಮುಖ ಮಹಿಳಾ ಮುಖಂಡರೆಂದರೆ ಕಮಲಾಶೆಟ್ಟಿ, ಪಾರ್ಥ, ಜೆ.ಪರಮೇಶ್ವರಿ ಭಟ್, ರಾಧಾ ಕಾಮತ್, ಕೆ.ಪಿ.ಸರಸ್ವತಿಬಾಯಿ, ಸುಹಾಸಿನಿ ಭಂಡಾರಿ, ವಿದ್ಯಾರ್ಥಿನಿಯಾಗಿದ್ದಂತಹ ಯು.ಎಮ್.ಲತಾ ಅವರು. ಇವರಲ್ಲಿ ಶ್ರೀಮತಿ ಪರಮೇಶ್ವರಿ ಭಟ್ಟರು ತಮ್ಮ ಹಸುಗೂಸಿನೊಂದಿಗೆ ಜೈಲುವಾಸ ಅನುಭವಿಸಿರುವುದು ಸೆರೆಮನೆ ದಾಖಲೆಗಳಿಂದ ತಿಳಿದುಬರುತ್ತದೆ.
ಮಂಗಳೂರಿನಲ್ಲಿ ಜಿಲ್ಲಾ ನಾಯಕರು ಪಕ್ಷಭೇದ ಮರೆತು ಸಭೆ ಸೇರಿದರು. ಕಾಸರ ಗೋಡಿನ ಬಗ್ಗೆ ಚಿಂತಿಸಿ ಅದನ್ನು ಪಡೆಯುವುದರ ಬಗ್ಗೆ ಹೋರಾಡಲು ಜಿಲ್ಲಾ ಸಂಘಟನೆಯನ್ನು ರಚಿಸಿಕೊಂಡರು. ಅಧ್ಯಕ್ಷರನ್ನಾಗಿ ಅಂದಿನ ಲೋಕಸಭಾ ಸದಸ್ಯರಾಗಿದ್ದ ಕೆ.ಆರ್.ಆಚಾರ್ ಅವರನ್ನು ನೇಮಿಸಿ ಶಾಂತಿಯುತ ಸತ್ಯಾಗ್ರಹಗಳ ಜೊತೆಗೆ ಉಗ್ರ ಪ್ರತಿಭಟನೆಗಳನ್ನು ನಡೆಸಿದರು. ಇಂತಹ ಸಂದರ್ಭದಲ್ಲಿ ತಮಿಳುನಾಡಿನ (ಅಂದು ಮದ್ರಾಸ್ ಪ್ರಾಂತ್ಯ) ಮುಖ್ಯಮಂತ್ರಿಯಾಗಿದ್ದಂತಹ ಕಾಮರಾಜ್ ಹಾಗೂ ಕೇಂದ್ರ ಮಂತ್ರಿಗಳಾಗಿದ್ದಂತಹ ಲಾಲ್ ಬಹದ್ದೂರ್ ಶಾಸ್ತ್ರಿ(ನೆಹರು ಮಂತ್ರಿಮಂಡಲ)ಯವರು ಮಂಗಳೂರಿಗೆ ಬರುವ ಕಾರ್ಯಕ್ರಮವಿದ್ದಿತು. ಇಂತಹ ಸಂದರ್ಭದಲ್ಲಿ ಮಂಗಳೂರು ಹಾಗೂ ಕಾಸರಗೋಡಿನ ಅಸಂಖ್ಯಾತ ಕನ್ನಡಿಗರು ಬೃಹತ್ ಮೆರವಣಿಗೆ ನಡೆಸಿ ಗಣ್ಯರಿಗೆ ಮನವಿ ಸಲ್ಲಿಸಿದರು. ಇಷ್ಟೆಲ್ಲಾ ಹೋರಾಟಗಳು ನಡೆದರೂ ಕಾಸರಗೋಡಿನ ಕನ್ನಡಿಗರಿಗೆ ಘೋರ ಅನ್ಯಾಯವಾಯಿತು. ಏಕೆಂದರೆ ಕಾಸರಗೋಡು ಕುರಿತ ಕರಡು ಪ್ರಾಂತ್ಯ ಪುನರ್ವಿಂಗಡನಾ ಮಸೂದೆಯು ಲೋಕಸಭೆ ಮತ್ತು ರಾಜ್ಯಸಭೆಯ ಸಮ್ಮತಿ ಪಡೆದು ಶಾಸನವಾಗಿ ಹೊರಹೊಮ್ಮಿತು. ಒಂದರ್ಥದಲ್ಲಿ ಅಂದು ಕಾಸರಗೋಡು ತಾಲ್ಲೂಕಿನ ಕನ್ನಡ ಪ್ರದೇಶವು ಕೆ.ಎಂ.ಪಣಿಕ್ಕರ್ ಅವರಿಂದಾಗಿ ಕೇರಳಕ್ಕೆ ದಾನವಾಗಿ ಸಂದಿತ್ತೆನ್ನಬಹುದು. 1.11.1956ಕ್ಕೆ ಕಾಸರಗೋಡು ಶಾಸ್ತ್ರೋಕ್ತವಾಗಿ, ಜನಾಭಿಪ್ರಾಯಕ್ಕೆ ಪ್ರಜಾಪ್ರಭುತ್ವ ತತ್ವಗಳಿಗೆ ವಿರೋಧವಾಗಿ ಕೇರಳಕ್ಕೆ ಸೇರಿದಾಗ ಕಾಸರಗೋಡಿನ ಕನ್ನಡ ಜನರೆಲ್ಲರೂ ಆ ಕೆಟ್ಟದಿನವನ್ನು ಕರಾಳದಿನವಾಗಿ ಆಚರಿಸಿದರು. ಆ ದಿನವನ್ನು ಇಂದಿಗೂ ಸಹ ಕರಾಳ ದಿನವಾಗಿಯೇ ಆಚರಿಸಿಕೊಂಡು ಬರಲಾಗುತ್ತಿದೆ.
1967ನೆಯ ಸೆಪ್ಟಂಬರ್ ತಿಂಗಳಿನಲ್ಲಿ ಕಾಸರಗೋಡಿನ ಸಾವಿರಾರು ಕನ್ನಡಿಗರು ಬೆಂಗಳೂರಿಗೆ ಬೃಹತ್ ಜಾಥಾ ಹೊರಟರು. ಸುಮಾರು 10 ಬಸ್ಸುಗಳಲ್ಲಿ ಮಡಿಕೇರಿ ಮಾರ್ಗವಾಗಿ ಬರುವಾಗ ಮಡಿಕೇರಿಯಲ್ಲಿ ನಗರಸಭಾ ಸದಸ್ಯರು ಹಾಗೂ ರಸ್ತೆಯ ಪಕ್ಕದಲ್ಲಿ ಸಿಗುವ ಗ್ರಾಮಗಳ ಜನರು ಇವರಿಗೆ ಸ್ವಾಗತ ಸಮಾರಂಭ ನಡೆಸಿ ಶುಭ ಕೋರಿದರು. ಕಾಸರಗೋಡು ಉಳಿವಿಗಾಗಿ ತಮ್ಮೆಲ್ಲರ ಬೆಂಬಲ ವ್ಯಕ್ತಪಡಿಸಿದರು. ಮರುದಿನ ಬೆಂಗಳೂರು ನಗರದಲ್ಲಿ ಬೃಹತ್ ಜಾಥಾ ನಡೆಸಿ ನಂತರ ವಿಧಾನ ಸಭೆ ನಡೆಯುತ್ತಿರುವ ಸಮಯದಲ್ಲಿಯೇ ವಿಧಾನಸೌಧದ ಮುಂದೆ ಧರಣಿ ಸತ್ಯಾಗ್ರಹ ನಡೆಸಿದ್ದರು. ಧರಣಿ ನಡೆಯುತ್ತಿದ್ದಂತಹ ಸ್ಥಳಕ್ಕೆ ಆಗಮಿಸಿದ ಅಂದಿನ ಮುಖ್ಯಮಂತ್ರಿ ಎಸ್.ನಿಜಲಿಂಗಪ್ಪ ಹಾಗೂ ಅವರ ಸಹೋದ್ಯೋಗಿಗಳಾಗಿದ್ದಂತಹ ಕೆ.ಆರ್.ಆಚಾರ್, ಕೆ.ಬಾಲಕೃಷ್ಣರಾಯರು ತನ್ನ ನಾಡಿನ ಜನತೆಗೆ ಸಾಂತ್ವನದ ಮಾತನಾಡಿದ್ದಲ್ಲದೆ ನಾನೂ ಸಹ ನಿಮ್ಮವನೇ ಎಂಬ ಭರವಸೆಯ ಮಾತನ್ನು ಒತ್ತಿ ಒತ್ತಿ ಹೇಳಿ ಸಭೆಗೆ ಹಾಗೂ ಜಾಥಾಕ್ಕೆ ಹೊಸ ಚೈತನ್ಯ, ಹುಮ್ಮಸ್ಸನ್ನು ಮೂಡಿಸಿದರು ಎಂದು ಪ್ರಜಾವಾಣಿ ದಿನಪತ್ರಿಕೆ(18.09.1967)ಯಲ್ಲಿ ಉಲ್ಲೇಖಿಸ ಲಾಗಿದೆ.
1957-1962-1967ರಲ್ಲಿ ನಡೆದಂತಹ ಮಹಾ ಚುನಾವಣೆಯಲ್ಲಿ ಕರ್ನಾಟಕ ಪ್ರಾಂತೀಕರಣ ಸಮಿತಿಯು ಕಾಸರಗೋಡಿನಲ್ಲಿ ಅಭ್ಯರ್ಥಿಗಳನ್ನೂ ಚುನಾವಣಾ ಕಣಕ್ಕಿಳಿಸಿತು. ಮಿಕ್ಕ ಕ್ಷೇತ್ರಗಳಲ್ಲಿ ಕಾಸರಗೋಡನ್ನು ಕರ್ನಾಟಕಕ್ಕೆ ವಿಲೀನಗೊಳಿಸಲು ಸಮ್ಮತಿಸುವಂತಹ ಅಭ್ಯರ್ಥಿಗಳನ್ನು ಬೆಂಬಲಿಸಿದರು. ಈ ಸಂದರ್ಭದಲ್ಲಿ ಕಾರ್ಯಕರ್ತರು ಉಮೇದುವಾರರ ಪರವಾಗಿ(ಕನ್ನಡನಾಡಿನ ಹಿರಿಮೆ ಗರಿಮೆಗಳನ್ನು ಸೇರಿಸಿಕೊಂಡು, ಕಾಸರಗೋಡು ಕನ್ನಡನಾಡಿನ ಅವಿಭಾಜ್ಯ ಅಂಗವೆಂದು ಅರಿವು ಮೂಡಿಸುವುದಕ್ಕಾಗಿ) ಮಾಡಿರುವ ಭಾಷಣಗಳು ಇಂದು ಇತಿಹಾಸದಲ್ಲಿ ಉಲ್ಲೇಖಿತವಾಗಿದೆ. ಉತ್ಸಾಹಿ ಕಾರ್ಯಕರ್ತರು ಕಾಸರಗೋಡಿನ ಮೂಲೆ ಮೂಲೆಗಳಲ್ಲಿ ಸಂಚರಿಸಿ, ಮನೆಮನೆಗಳನ್ನು ಸಂದರ್ಶಿಸಿ ಕಾಸರಗೋಡು ಕನ್ನಡ ನಾಡೆಂಬ ಕೂಗಿನ ಚಳವಳಿಗೆ ಪ್ರಚಾರ ಕೊಟ್ಟರು. ಚುನಾವಣೆ ಸಂದರ್ಭದಲ್ಲಿ ತಮ್ಮ ಅಭ್ಯರ್ಥಿಯ ಪರವಾಗಿ ಮತ ಯಾಚನೆ ಮಾಡುತ್ತಿದ್ದಂತಹ ಸಂದರ್ಭದಲ್ಲಿ ಜನರಿಗೆ “ಕಾಸರಗೋಡಿನ ಶ್ರೀಮಂತ ಸಂಸ್ಕೃತಿ ಪರಂಪರೆಯು, ಕೇರಳದ ನೆರೆ ನೀರಿನಲ್ಲಿ ಕೊಚ್ಚಿ ಹೋಗಬಾರದು. ನಾವು, ನಮ್ಮ ಮಕ್ಕಳು ನಮ್ಮತನವನ್ನು ಮರೆಯಬಾರದು” ಎಂಬ ಕಳಕಳಿಯ ಮಾತುಗಳನ್ನು ಹೇಳಿ ಜನರಲ್ಲಿ ಪ್ರೀತಿ, ಅಭಿಮಾನದ ಜೊತೆಗೆ ಕ್ರಾಂತಿಕಾರಕ ಮನೋಭಾವನೆಯನ್ನು ಸೃಷ್ಟಿಸಲು ಪ್ರಯತ್ನಿಸಿದರು.
ಇಂತಹ ಸಂದರ್ಭದಲ್ಲಿಯೇ ಮಹಾಜನ್ ಅವರು(ಏಪ್ರಿಲ್ ತಿಂಗಳು) ಮಂಗಳೂರಿಗೂ, ಕಾಸರಗೋಡಿಗೂ ಭೇಟಿ ನೀಡಿ ಸಾಕ್ಷ್ಯ ಸಂಗ್ರಹ ಮಾಡಿದರು. ಕರ್ನಾಟಕ ಸಮಿತಿಯ ಪರವಾಗಿ ಮಹಾಜನ್ ಆಯೋಗಕ್ಕೆ ಸಲ್ಲಿಸಲಾಗಿದ್ದ ವರದಿಗಳನ್ನು ಸುಮಾರು ಎರಡು ತಿಂಗಳಿಗಿಂತಲೂ ಹೆಚ್ಚು ದಿನ ಶ್ರಮ ವಹಿಸಿ ತಯಾರಿಸಿದರು. ಆಗ ಕರ್ನಾಟಕ ಸಮಿತಿಯ ಆಧ್ಯಕ್ಷರು ಬಿ.ಎನ್.ಕಕ್ಕಿಲ್ಲಾಯರಾಗಿದ್ದರು. ಕರ್ನಾಟಕ ಸರ್ಕಾರವು ಮಹಾಜನ ವರದಿ ಕಾರ್ಯ ಪ್ರಾರಂಭಿಸುವುದಕ್ಕೂ ಮೊದಲೇ ಅದರ ತೀರ್ಪಿಗೆ ಬದ್ಧರಾಗಿರುವುದಾಗಿ ತಿಳಿಸಿತು. ನಂತರ 1967ರಲ್ಲಿ ವರದಿಯು ಪ್ರಕಟಗೊಂಡಾಗ ಕಾಸರಗೋಡು ಕರ್ನಾಟಕಕ್ಕೆ ಸೇರಿಸುವಂತೆ ತೀರ್ಮಾನಿಸಲಾಗಿತ್ತು. ಇದರಿಂದ ಕಾಸರಗೋಡಿನ ಜನತೆಗೆ ಸಂತೋಷವಾಗುವಷ್ಟರಲ್ಲಿಯೇ ಬೆಳಗಾವಿಯು ಮಹಾರಾಷ್ಟ್ರಕ್ಕೆ ಸೇರಿಸಲಿಲ್ಲವೆಂದು ಮರಾಠಿಗಳು ಮಹಾಜನ ವರದಿಯ ಜಾರಿಯ ವಿರುದ್ಧ ಉಗ್ರ ಚಳವಳಿ ಮಾಡಿದ್ದಲ್ಲದೆ, ವರದಿಗೆ ಮೊದಲು ಒಪ್ಪಿಗೆ ನೀಡಿ ನಂತರ ಒಪ್ಪುವುದಿಲ್ಲವೆಂದು ಸಾರಿ, ಮಾತಿಗೆ ತಪ್ಪಿದರು.
ಇಂದು ಡಾ.ಕಯ್ಯರ ಕಿಞ್ಞಣ್ಣ ರೈ ಅವರ ಅಧ್ಯಕ್ಷತೆಯಲ್ಲಿ ಮುನ್ನಡೆದುಕೊಂಡು ಬರುತ್ತಿರುವ ‘ಕರ್ನಾಟಕ ಏಕೀಕರಣ ಸಮಿತಿ’ಯು ಕಾಸರಗೋಡಿನಲ್ಲಿ ಕನ್ನಡ ಭಾಷೆಗೆ, ಕನ್ನಡ ಜನರಿಗೆ ಕೇರಳ ಸರ್ಕಾರದಿಂದ ಹಾಗೂ ಸರ್ಕಾರಿ ನೌಕರರಿಂದ ಆಗುತ್ತಿರುವ ಅನ್ಯಾಯವನ್ನು ಕೇರಳ ಸರ್ಕಾರಕ್ಕೆ ಮತ್ತು ಕರ್ನಾಟಕ ಸರ್ಕಾರಕ್ಕೆ ಎಚ್ಚರಿಸುತ್ತಾ ಬರುತ್ತಿದೆ. ಇಂದಿಗೂ ಕಾಸರಗೋಡಿನಲ್ಲಿ ಕನ್ನಡಿಗರ ಏಕಮಾತ್ರ ಕಾವಲುಗಾರ ‘ಕರ್ನಾಟಕ ಏಕೀಕರಣ ಸಮಿತಿ’ ಎಂದರೆ ಹೆಮ್ಮೆಯ ಮಾತೆ ಸರಿ.
ನಮ್ಮ ಗಡಿನಾಡಿನಲ್ಲಿ ಕನ್ನಡದ ಪ್ರದೇಶದಲ್ಲಿದ್ದೂ ನೆರೆಯ ರಾಜ್ಯಕ್ಕೆ ಸೇರಲು ಹೋರಾಡುತ್ತಿರುವ ಸಹೋದರ ಸಹೋದರಿಯರಿಗೆ ಅಜಂತೆಯ ಚಿತ್ರಕಲಾ ವೈಭವ, ಬೇಲೂರು, ಹಳೆಬೀಡು, ಸೋಮನಾಥಪುರ, ತಲಕಾಡು, ಬಾದಾಮಿ, ವಿಜಯನಗರಗಳ ಶಿಲ್ಪ ವೈಭವ, ಮೈಸೂರು ಬೆಂಗಳೂರು ಅರಮನೆಗಳ ಸುಂದರ ಸೊಬಗಿನ ವೈಭವ ತಿಳಿದಿಲ್ಲವೆನ್ನಬಹುದು. ಕರ್ನಾಟಕ ಸಂಗೀತದ ನಾದವೈಭವ ಸಾವಿರಾರು ವರ್ಷಗಳಿಂದ ಬೆಳೆದುಬಂದಿರುವ ಸಾಹಿತ್ಯ ಸಂಸ್ಕೃತಿಗಳ ವೈಭವವನ್ನು ಮರೆಯುತ್ತಿರುವುದೇಕೆ ಅನ್ನಿಸುತ್ತದೆ. ಕನ್ನಡದ ಗಡಿ ಪ್ರದೇಶಗಳು, ಅದು ಬೆಳಗಾವಿಯೇ ಆಗಿರಲಿ, ಕಾಸರಗೋಡೇ ಆಗಲಿ ಅಥವಾ ಆಂಧ್ರದ ಗಡಿಭಾಗಗಳೇ ಆಗಲಿ ಇವುಗಳೆಲ್ಲವೂ ವೀರರ ಭೂಮಿಗಳು. ಇದಕ್ಕೆ ಸಾಕ್ಷಿಯಾಗಿ ಇಂದಿಗೂ ಆ ಭಾಗದ ಊರು ಊರುಗಳಲ್ಲಿ ಕಂಡುಬರುವ ವೀರಗಲ್ಲುಗಳು, ಕನ್ನಡದ ಶಾಸನಗಳು ಪ್ರಾಣತ್ಯಾಗ ಮತ್ತು ಬಲಿದಾನ ವಿಷಯಗಳನ್ನು ಸಾರುತ್ತಾ ನಿಂತಿವೆ. ಇದನ್ನೇ ಡಾ.ಬಿ.ಆರ್.ಅಂಬೇಡ್ಕರ್ರವರು ಹೇಳಿದ್ದಾರೆ. ‘ಇತಿಹಾಸ ಮರೆತವರು ಇತಿಹಾಸ ಸೃಷ್ಟಿಸ ಲಾರರು’ ಎಂದು ಈ ಮಾತು ಸರ್ವಕಾಲಕ್ಕೂ ಪ್ರಸ್ತುತವೆನಿಸಿಕೊಳ್ಳುತ್ತದೆ. ಈ ಹಂತದಲ್ಲಿ ಕನ್ನಡಿಗರು ಎಚ್ಚರಗೊಳ್ಳಬೇಕಾದ ಪ್ರಮುಖ ಅಂಶಗಳು ಈ ಕೆಳಗಿನಂತೆ ಗುರುತಿಸ ಬಹುದಾಗಿದೆ.
ಇಂದು ಒಂದರ್ಥದಲ್ಲಿ ಜಾತಿ, ಕುಲ, ಪಂಥ, ಧರ್ಮಗಳ ಭಾವನೆಗಳಿಂದ ಹೊರತಾಗಿ, ನಾಡು, ನುಡಿಯ ಏಳ್ಗೆಯ ಗರ್ಭದಲ್ಲಿ ಬೆಳೆಯುತ್ತಿರುವ ನಾವು ನಮ್ಮ ನಾಡದೇವಿಯನ್ನು ಪೋಷಿಸುವುದರ ಮೂಲಕ ನಮ್ಮನ್ನು ನಾವೇ ಪೋಷಿಸಿಕೊಳ್ಳಬೇಕಾಗಿದೆ. ಕೇವಲ ಗತಕಾಲದ ಇತಿಹಾಸದ ವೈಭವೀಕರಿಸಿದ ಅಂಶವನ್ನು ಉದ್ಗರಿಸುವುದರಿಂದ ಯಾವ ಪ್ರಯೋಜನವೂ ಆಗಲಾರದು. ಕೇವಲ ಸಭೆ ಸಮ್ಮೇಳನಗಳಲ್ಲಿ ಘೋಷಣೆ, ಕಪ್ಪುಬಾವುಟ ಪ್ರದರ್ಶನ, ಸಭಾತ್ಯಾಗ, ಮುಷ್ಕರ, ಘೇರಾವೋ, ಕ್ರೌರ್ಯ ಮಾಡುವುದರಿಂದ ಏನಾದೀತು? ಕುರುಡರಿಗೆ ರೇಬನ್ ಗ್ಲಾಸ್ ಹಾಕಿದರೆ ಆಗುವ ಪರಿಣಾಮವಾದರೂ ಏನು? ಮೊದಲು ಅವರಿಗೆ ಕಣ್ಣನ್ನು ಜೋಡಿಸಿ ಅವರ ಜೀವನಕ್ಕೆ ಚೈತನ್ಯ ನೀಡಬೇಕಾಗಿದೆ. ಅವರ ನರನಾಡಿಯಲ್ಲಿ ನವ ಚೈತನ್ಯವನ್ನು ಉಂಟುಮಾಡಬೇಕಾಗಿದೆ. ಈ ಕಾರ್ಯ ಇಂದಿನ ದಿನದಲ್ಲಿ ನಮ್ಮ ರಾಜ್ಯದ ಗಡಿ, ನೆಲ, ಜಲದ ಉಳಿವಿಗಾಗಿ ಹಚ್ಚಾಗಿ ನಡೆಯಬೇಕಾಗಿದೆ. ಈ ಹಂತದಲ್ಲಿ ಭಾರತೀಯ ಸಂಸ್ಕೃತಿಗೆ ಕರ್ನಾಟಕದ ಕೊಡುಗೆಯನ್ನು ನೀಡಿ ಅಮರರಾದ ಧಾರ್ಮಿಕ ಮಹಾಪುರುಷರು, ಸಾಹಿತಿಗಳು, ಸಾಂಸ್ಕೃತಿಕ ಸಾಧಕರು ಅನುಸರಿಸಿದ, ಸಾರಿದ ತಪೋನಿಷ್ಠೆ ನಮ್ಮಲ್ಲಿ ಅಳವಡಿಸಬೇಕಾಗಿದೆ. ಜಗತ್ತಿನ ಗಮನವನ್ನು ಇಂದಿಗೂ ತನ್ನತ್ತಾ ಸೆಳೆದು ನಿಂತಿರುವ ವಾಸ್ತು ಶಿಲ್ಪಗಳ ಆಗಾಧ ಸಾಮರ್ಥ್ಯದ ಅಮರ ಸಂಕೇತಗಳಿಗೆ, ನಮ್ಮ ಕೊಡುಗೆಯನ್ನು ನೀಡ ಬೇಕಾಗಿದೆ. ಸಹಸ್ರ ಸಹಸ್ರ ಸಂಖ್ಯೆಯಲ್ಲಿರುವ ಶಾಸನಗಳು, ಕೈಫಿಯತ್ತುಗಳು ಹಾಗೂ ಸಾಂಸ್ಕೃತಿಕ ಸ್ಥಳಗಳ ಬಗ್ಗೆ ಆಳವಾದ ಅಧ್ಯಯನ ನಡೆಯಬೇಕಾಗಿದೆ. ಪ್ರಾಚೀನ ಪರಂಪರೆಯ ಉಜ್ವಲ ಇತಿಹಾಸವನ್ನೊಳಗೊಂಡ ಸಾಹಿತ್ಯ ಸೃಷ್ಟಿಯನ್ನು ಉಳಿಸಿಕೊಳ್ಳಲು ನಮ್ಮ ಪಾಲಿನ ಕರ್ತವ್ಯವನ್ನು ಅನುವುಗೊಳಿಸಬೇಕಾಗಿದೆ. ಭಾರತದ ಯಾವ ರಾಜ್ಯಗಳಲ್ಲಿಯೂ ದೊರೆಯ ದಷ್ಟು ನೈಸರ್ಗಿಕವಾಗಿ ದೊರೆತಿರುವ ಕರ್ನಾಟಕದ ಜಲಸಂಪತ್ತು ಇವುಗಳ ಪ್ರಯೋಜನವನ್ನು ಸಂಪೂರ್ಣವಾಗಿ ಪಡೆಯಬೇಕಾಗಿದೆ. ಭಾರತದಲ್ಲಿ ಮೊದಲನೇ ವರ್ಗದ 22 ಖನಿಜಗಳಲ್ಲಿ 16 ಖನಿಜಗಳು ಕರ್ನಾಟಕದಲ್ಲಿಯೇ ದೊರೆಯುತ್ತದೆ ಎಂದು ಸಂಶೋಧಕರು ಹೇಳುತ್ತಾರೆ. ಈ ಸಂಪತ್ತಿನ ಪೂರ್ಣ ಪ್ರಯೋಜನ ಕರ್ನಾಟಕಕ್ಕೆ ದೊರೆಯು ವಂತೆ ನೋಡಿಕೊಳ್ಳಬೇಕಾಗಿದೆ.
ಕರ್ನಾಟಕದಲ್ಲಿ ಹರಿಯುತ್ತಿರುವ ಕೃಷ್ಣಾ, ತುಂಗಭದ್ರಾ, ಘಟಪ್ರಭಾ, ಮಲಪ್ರಭಾ, ಭೀಮಾ, ವರದಾ, ಕಾವೇರಿ, ಶರಾವತಿ, ಕಾಳಿ, ಅಘನಾಶಿನಿ, ನೇತ್ರಾವತಿ, ಕಪಿಲೆ, ತುಂಗಭದ್ರಾ, ಹೇಮಾವತಿ ಮುಂತಾದ ನದಿಗಳ ಪ್ರಯೋಜನವನ್ನು ಸಾಕಷ್ಟು ಪ್ರಮಾಣದಲ್ಲಿ ಪಡೆಯ ಬೇಕಾಗಿದೆ. ಕೋಲಾರದಲ್ಲಿ ಚಿನ್ನದಗಣಿ ಇದ್ದರೆ, ರಾಯಚೂರಿನಲ್ಲಿ ಹಟ್ಟಿ ಚಿನ್ನದಗಣಿ ಇದ್ದರೆ, ಮಲೆನಾಡಿನಲ್ಲಿ ಅರಣ್ಯ ಸಂಪತ್ತಿದೆ. ಚಿತ್ರದುರ್ಗದಲ್ಲಿ ತಾಮ್ರ ದೊರಕಿದರೆ, ಬಳ್ಳಾರಿಯಲ್ಲಿ ಖನಿಜ ಸಂಪತ್ತಿದೆ. ಇವುಗಳ ಸದುಪಯೋಗದ ಕಾರ್ಯ ಹೆಚ್ಚು ಹೆಚ್ಚಾಗಿ ಇಂದು ನಡೆಯಬೇಕಾಗಿದೆ.
ಜಗತ್ತಿನ ಅದ್ಭುತಗಳಲ್ಲೊಂದು ಎಂದು ಹೆಸರಾಗಿರುವ ವಿಜಾಪುರ ಗೋಳಗುಮ್ಮಟದ ಜೊತೆಗೆ, ಐಹೊಳೆ, ಪಟ್ಟದಕಲ್ಲು, ಬಾದಾಮಿ, ಬೇಲೂರು, ಹಳೇಬೀಡು, ಹಂಪೆ, ಶ್ರವಣ ಬೆಳಗೊಳ, ಸೋಮನಾಥಪುರ, ತಲಕಾಡುಗಳಂಥ ನೂರಾರು ಶಿಲ್ಪಕಲೆಗಳ ಅದ್ಭುತ ಸಂಕೇತಗಳ ರಕ್ಷಣೆಯಾಗಬೇಕಾಗಿದೆ. ಅಪಾರ ಸಮುದ್ರ ದಂಡೆಯನ್ನು ಪಡೆದಿರುವ ನಮ್ಮ ರಾಜ್ಯ ಕರಾವಳಿ ಪ್ರದೇಶದಲ್ಲಿ ಮೀನುಗಾರಿಕೆಯ, ಗೊಬ್ಬರದ, ಸಾಗಾಣಿಕೆಯ, ಚಿಕ್ಕಬಂದರುಗಳ ಹಾಗೂ ಅಂತಾರಾಷ್ಟ್ರೀಯ ಬಂದರುಗಳನ್ನು ಸ್ಥಾಪಿಸಿ ಅಭಿವೃದ್ದಿ ಕಾರ್ಯವನ್ನು ಸಾಧಿಸಬೇಕಾಗಿದೆ. ಇವುಗಳೆಲ್ಲದರ ಲ್ಲಿಯೂ ಮುಖ್ಯವಾದದ್ದು ಆಹಾರ ಧಾನ್ಯ ಹಾಗೂ ವಾಣಿಜ್ಯ ಪದಾರ್ಥಗಳ ಹೆಚ್ಚು ಉತ್ಪಾದನೆಗೆ ಹೆಚ್ಚಿನ ಗಮನ ನೀಡಬೇಕಾಗಿದೆ.
ಈಗಿರುವ ಅನೇಕ ಸರ್ಕಾರಿ ಉದ್ದಿಮೆಗಳನ್ನು ಸುಸ್ಥಿತಿಯಲ್ಲಿ ಉಳಿಸಿಕೊಂಡು, ನೈಸರ್ಗಿಕ ಸಂಪತ್ತನ್ನು ಬಳಸಿಕೊಂಡು ಅನೇಕ ಹೊಸ ಹೊಸ ಉದ್ದಿಮೆಗಳನ್ನು ಪ್ರಾರಂಭಿಸಬೇಕಿದೆ. ಹೊರನಾಡಿನಿಂದ ಬಂದು ಕರ್ನಾಟಕವನ್ನು, ಅದರಲ್ಲೂ ರಾಜಧಾನಿ ಬೆಂಗಳೂರನ್ನು ಆಕ್ರಮಿಸಿಕೊಂಡು ಕನ್ನಡಿಗರನ್ನೇ ಅಲ್ಪಸಂಖ್ಯಾತರನ್ನಾಗಿ ಮಾಡಿರುವ ಔದ್ಯಮಿಕರ ಆಮದನ್ನು ತಡೆಗಟ್ಟಬೇಕಾಗಿದೆ. ಭಾರತದಲ್ಲಿ ಎಲ್ಲಿಯೂ ಅವಕಾಶ ಸಿಗದೇ ಇರುವ ಉದ್ಯಮಿಗಳಿಗೆ, ಕೂಲಿಕಾರರಿಗೆ, ವ್ಯಾಪಾರಿಗಳಿಗೆ ಕರ್ನಾಟಕದಲ್ಲಿ ಆಶ್ರಯ ದೊರೆಯುತ್ತಿರುವುದನ್ನು ಪ್ರತಿಬಂಧಿಸದೇ ಹೋದರೆ ಈ ನಾಡು ತನ್ನ ಮೂಲ ಅಸ್ತಿತ್ವವನ್ನೇ ಕಳೆದುಕೊಳ್ಳಬಹುದು. ನೆರೆಯ ರಾಜ್ಯಗಳಿಂದ ವಲಸೆ ಬಂದು ನೆಲೆಸಿರುವವರಿಗೆ ಉದ್ಯಮಗಳಲ್ಲಿ ಅವಕಾಶ ನೀಡು ತ್ತಿರುವ ಅಧಿಕಾರಿಗಳಿಗೆ ಹಾಗೂ ಅನ್ಯ ಭಾಷೆಯಲ್ಲಿ ತಯಾರಾದ ಚಲನಚಿತ್ರಗಳಿಗೆ ಹೆಚ್ಚಿನ ಪ್ರೋನೀಡುತ್ತಿರುವವರಿಗೆ ತಕ್ಕ ಪಾಠವನ್ನು ಕಲಿಸುವ ಮುಖೇನ ಕನ್ನಡಿಗರಿಗೆ ಆದ್ಯತೆ ನೀಡುವಂತೆ ಕಟ್ಟುನಿಟ್ಟಿನ ಆಜ್ಞೆಯನ್ನು ಅನುಷ್ಠಾನಕ್ಕೆ ತರಬೇಕಾಗಿದೆ.
ರಾಜ್ಯದಲ್ಲಿ ತಾಂಡವವಾಡುತ್ತಿರುವ ನಿರುದ್ಯೋಗ ಸಮಸ್ಯೆಯನ್ನು ಬಗೆಹರಿಸಲು, ಗ್ರಾಮಾಂತರ ಪ್ರದೇಶಗಳಲ್ಲಿ ಸಣ್ಣ ಕೈಗಾರಿಕೆಗಳನ್ನು ದೊಡ್ಡ ಪ್ರಮಾಣದಲ್ಲಿ ಪ್ರಾರಂಭಿಸಿ, ನಿರುದ್ಯೋಗಿ ಪದವೀಧರರಿಗೆ, ತಕ್ಕಮಟ್ಟಿನ ಪರಿಹಾರವನ್ನು ಒದಗಿಸಬೇಕಾಗಿದೆ. ಬಡತನದ ಪರಮಾವಧಿಯನ್ನು ಅನುಭವಿಸುತ್ತಿರುವ ರೈತ ಕೂಲಿಕಾರ, ಕೂಲಿಕಾರರಿಗೆ ಉದ್ಯೋಗಾವಕಾಶ ವನ್ನು ಒದಗಿಸುವುದಲ್ಲದೆ, ರೈತರ ಕೃಷಿ ಉತ್ಪನ್ನಗಳಿಗೆ ಬೆಂಬಲದ ಬೆಲೆಯನ್ನು ನಿಗದಿಪಡಿಸಿ ಅವರಲ್ಲಿ ವಿಶ್ವಾಸ ಹೆಚ್ಚಿಸಬೇಕಾಗಿದೆ. ಜೊತೆಗೆ ಲಂಚ, ಸ್ವಜನ ಪಕ್ಷಪಾತ, ಅಧಿಕಾರ ದುರುಪಯೋಗ ಇತ್ಯಾದಿ ಘಾತುಕ ಕೃತ್ಯದಲ್ಲಿ ತೊಡಗಿರುವ ಅಧಿಕಾರಿಗಳನ್ನು ಕಂಡು ಹಿಡಿದು, ಮುಲಾಜಿಲ್ಲದೆ ಶಿಕ್ಷಿಸುವ ದಿಟ್ಟ ಕ್ರಮವನ್ನು ಆಡಳಿತ ಸುಧಾರಣೆಯ ಮೂಲಕ ತರಬೇಕಾಗಿದೆ. ಸ್ವಾರ್ಥಕ್ಕಾಗಿ ಜಾತಿ, ಉಪಜಾತಿಗಳನ್ನು ಪೋಷಿಸುತ್ತಾ ಜಾತಿಯ ಆಧಾರದ ಮೇಲೆ ಸಮಾಜ ವನ್ನು ಇಬ್ಭಾಗಿಸಿ, ಅಜ್ಞ ಜನರ ದುರುಪಯೋಗಪಡಿಸಿಕೊಳ್ಳುವ ರಾಜಕೀಯ ವ್ಯಕ್ತಿಗಳನ್ನು ಗುರುತಿಸಿ ಅವರನ್ನು ಸಮಾಜದಿಂದ ದೂರವಿಡಬೇಕಾಗಿದೆ. ಮುಖ್ಯವಾಗಿ ಗಡಿ ಪ್ರದೇಶದಲ್ಲಿ ಕನ್ನಡ ಶಾಲೆ, ಕನ್ನಡ ಶಿಕ್ಷಕರ ಕೊರೆತೆ ಇಲ್ಲದಂತೆ ನೋಡಿಕೊಳ್ಳಬೇಕಾಗಿದೆ. ಹಾಗೆಯೇ ಈ ಭಾಗಗಳಲ್ಲಿ ಜನರು ಎದುರಿಸುತ್ತಿರುವ ಆರೋಗ್ಯ, ವಸತಿ, ಆಹಾರದಂತಹ ಮೂಲಭೂತ ಸೌಕರ್ಯದ ಕಡೆಗೆ ಹೆಚ್ಚಿನ ಅದ್ಯತೆ ನೀಡಬೇಕಾಗಿದೆ. ಈ ಾಗದ ಜನರಲ್ಲಿ ಕನ್ನಡ ನಾಡಿನ ಬಗ್ಗೆ ಹೆಮ್ಮೆ ಮೂಡಿಸುವ ಕೆಲಸ ತ್ವರಿತಗತಿಯಲ್ಲಿ ಮಾಡಬೇಕಾಗಿದೆ. ಕೇವಲ ರಾಜಕೀಯ ಪಕ್ಷಗಳ ವ್ಯಾಮೋಹಕ್ಕೆ ಒಳಗಾಗಿ ನಿರುಪಯುಕ್ತ ವ್ಯಕ್ತಿಗಳನ್ನು ಚುನಾಯಿಸುವ ಅನಿಷ್ಟ ಪದ್ಧತಿಯನ್ನು ಇನ್ನಾದರೂ ಕೈಬಿಟ್ಟು, ಯೋಗ್ಯತೆ ಇರುವ ಹಾಗೂ ಸಮಾಜದ(ಕ್ಷೇತ್ರದ) ಹಿತರಕ್ಷಣೆಯನ್ನು ಕಾಪಾಡಬಲ್ಲ ಯಾವುದೇ ವ್ಯಕ್ತಿಯಿರಲಿ, ಅಂಥವರನ್ನು ಚುನಾಯಿಸುವ ಪ್ರಜ್ಞೆ ಮತದಾರರಲ್ಲಿ ಮೂಡಬೇಕಾಗಿದೆ. ಕೊನೆಯದಾಗಿ ಕರ್ನಾಟಕ ರಾಜ್ಯ ನಿರ್ಮಾಣವಾಗಿ 60 ವರ್ಷಗಳು ಗತಿಸಿವೆ. ರಾಜ್ಯ ಪುನರ್ವಿಂಗಡನಾ ಆಯೋಗದ ಅಚಾತುರ್ಯದ ಮೂಲಕ ಅನ್ಯ ರಾಜ್ಯಗಳೊಂದಿಗೆ ಸೇರ್ಪಡೆಯಾಗಿರುವ ಕನ್ನಡ ಪ್ರದೇಶಗಳು ಪುನಃ ಕರ್ನಾಟಕ ರಾಜ್ಯದಲ್ಲಿ ಸಮಾವೇಶಗೊಳ್ಳುವಂತೆ ಹೋರಾಡಬೇಕಾಗಿದೆ. ಇದಕ್ಕೆ ರಾಜಕೀಯದ ಜೊತೆ ಸಂಸ್ಕೃತಿಯು ಪ್ರಮುಖ ಪಾತ್ರ ವಹಿಸಬೇಕಾಗಿದೆ.
ಸುಖದ ಮೂಲ ಧರ್ಮ, ಧರ್ಮದ ಮೂಲ ಅರ್ಥ, ಅರ್ಥದ ಮೂಲ ರಾಜ್ಯ ಎಂದು ದಂಡ ನೀತಿಯನ್ನು ರಾಷ್ಟ್ರಕ್ಕೆ ಸಾರಿದ ಚಾಣಕ್ಯನು ಮೇಲಿನದನ್ನು ಎಷ್ಟೋ ಶತಮಾನಗಳ ಹಿಂದೆ ಸಾರಿದ್ದರೂ ಇಂದಿಗೂ ಸಹ ಪ್ರಸ್ತುತವೆನಿಸುತ್ತದೆ. ಇಂದು ನಮ್ಮ ನಾಡು ಎಲ್ಲಾ ರೀತಿಯಲ್ಲಿಯೂ ಏಕೀಕರಣಗೊಂಡಿದೆ. ಅದು ರಾಜಕೀಯ ಏಕೀಕರಣವಿರಬಹುದು ಅಥವಾ ಅಖಂಡ ಕರ್ನಾಟಕದ ಸಾಂಸ್ಕೃತಿಕ ಏಕೀಕರಣವಿರಬಹುದು. ಆದರೂ ಸಹ ಕರ್ನಾಟಕ ಸಂಪೂರ್ಣವಾಗಿ ಏಕೀಕರಣ ಹೊಂದಿದೆ ಎಂದು ಧೈರ್ಯವಾಗಿ ಹೇಳಲು ಸಾಧ್ಯವಾಗುತ್ತಿಲ್ಲ. ಏಕೆಂದರೆ ಕನ್ನಡನಾಡಿನ ನೆಲ ಜಲಗಳು ವಿವಾದಗಳ ಸುಳಿಯಲ್ಲಿ ಸಿಲುಕಿದೆ. ಇದು ನಮ್ಮ ಕನ್ನಡ ಹಾಗೂ ರಾಷ್ಟ್ರೀಯತೆಯ ಅಧೋಗತಿಗೆ ಹಿಡಿದ ಕನ್ನಡಿಯಾಗಿದೆ. ನಿಜ ಹೇಳಬೇಕೆಂದರೆ ಕನ್ನಡ ನಾಡಿನಲ್ಲಿ ಬೆಳೆದು ಜೀವನ ನಡೆಸುತ್ತಿದ್ದೂ ಕನ್ನಡ ನಾಡು ನುಡಿಯನ್ನು ಮರೆಯುತ್ತಿರುವವರನ್ನು ಆ ಭಾಷೆಯನ್ನು ಅಲಕ್ಷ್ಯದಿಂದ ಕಾಣುತ್ತಿರುವವರನ್ನು ಏನೆಂದು ಕರೆಯೋಣ. ನನ್ನ ದೃಷ್ಟಿಯಲ್ಲಿ ಅವರನ್ನು ಹಿಟ್ಲರ್ ಮುಸಲೋನಿಗಳಂತೆ ಹೊರದೂಡಲು ಯತ್ನಿಸಬೇಕು. ಇಂದು ಕರ್ನಾಟಕದ ಗಡಿಯ ಉದ್ದಗಲಕ್ಕೂ ಮೇಲಿನ ತೊಂದರೆ ಕಾಣುತ್ತಿದೆ. ಬೆಳಗಾವಿ, ಕೋಲಾರ, ಬಳ್ಳಾರಿಗಳಲ್ಲಿ ಮರಾಠಿಗರು, ತೆಲುಗರು ಕನ್ನಡದ ಮಣ್ಣಿನಲ್ಲಿ ತಿಂದು ತೇಗುತ್ತಿದ್ದರೂ ಕನ್ನಡದ ಬಗ್ಗೆ ಕಿಂಚಿತ್ತೂ ಪ್ರೀತಿ ಇಲ್ಲ. ಈ ಪ್ರದೇಶಗಳಲ್ಲಿ ಕನ್ನಡದ ಕಾರ್ಯಕ್ರಮಗಳು ನಡೆುುವುದಕ್ಕೂ ತೀವ್ರ ವಿರೋಧ ವ್ಯಕ್ತವಾಗುತ್ತಿದೆ. ಇದಕ್ಕೆಲ್ಲಾ ಕನ್ನಡಿಗರಲ್ಲಿರುವ ಅಭಿಮಾನ ಶೂನ್ಯತೆಯೇ ಕಾರಣವೆನ್ನಿಸುತ್ತದೆ. ಹೀಗಾಗಬಾರದು. ಇಂಥ ಸಂದರ್ಭದಲ್ಲಿ ರಾಜ್ಯದ ಎಲ್ಲಾ ರಾಜಕೀಯ ಪಕ್ಷದವರು, ಸಾಹಿತಿಗಳು, ಚಿಂತಕರು, ಒಗ್ಗಟ್ಟಿನಿಂದ ಹೋರಾಡಿ ಜಯಗಳಿಸಬೇಕಾಗಿದೆ.
ಟಿಪ್ಪಣಿಗಳು:
1. ‘ಕನ್ನಡ’ ಎಂಬುದು ದೇಶ ಹಾಗೂ ಭಾಷಾವಾಚಕವಾಗಿ ‘ಕವಿರಾಜಮಾರ್ಗ’ದಲ್ಲಿಯೇ, ಪ್ರಯೋಗವಾಗಿರು ವುದನ್ನು ಗಮನಿಸಬಹುದು. ದೇಶದ ಹೆಸರನ್ನು ಸೂಚಿಸುವ ಬಹುಪರಿಚಿತವಾದ ಇಲ್ಲಿಯ ಉಲ್ಲೇಖ ಮಹತ್ವವಾಗಿದೆ.
2. ಪದ್ಯ-1-36ರ ಸಾರಾಂಶವೆಂದರೆ : ‘‘ಕಾವೇರಿ ನದಿಯಿಂದ ಆ ಗೋದಾವರಿ ನದಿಯವರೆಗೆ ಇರುವ ಆ ನಾಡು ಪ್ರಸಿದ್ಧವಾದ ಜನಪದವೆನಿಸಿದೆ. ಭೂಮಂಡಲದೊಳಗೆ ಸೇರಿರುವ ನಿರ್ಮಲ ರಾಜ್ಯ ವಿಶಿಷ್ಟವೆನಿಸಿದೆ. ಆ ‘ಕನ್ನಡ’ದ ತಿರುಳು ಪ್ರದೇಶಗಳನ್ನು ಪದ 1-37ರಲ್ಲಿ ವಿವರಿಸಲಾಗಿದೆ.
3. ಕಿಸುವೊಳಲಾ (ಬಿಜಾಪುರ ಜಿಲ್ಲೆಯ ಪಟ್ಟದಕಲ್ಲು), ಕೊಪಣನಗರ(ಕೊಪ್ಪಳನಗರ), ಪುಲಿಗೆರೆಯಾ (ಧಾರವಾಡ ಜಿಲ್ಲೆಯ ಲಕ್ಷ್ಮೇಶ್ವರ), ಒಂಕುಂದ (ಬೆಳಗಾಂ ಜಿಲ್ಲೆಯ ಈಗಿನ ಒಕ್ಕುಂದ) ಇವುಗಳ ನಡುವಿನ ನಾಡೇ ಆ ಕನ್ನಡದ ತಿರುಳಾದ ಪ್ರದೇಶ.
ಮೇಲಿನ ಎರಡು ಪದ್ಯಗಳಲ್ಲಿ ಕನ್ನಡ ಶಬ್ದ ದೇಶವಾಚಕವಾಗಿಯೇ ಇರುವುದು ಗಮನಿಸಬಹುದಾಗಿದೆ.
4. ಸ್ವಾತಂತ್ರ್ಯ ಬಂದ ನಂತರ ಭಾಷಾವಾರು ಆಧಾರದ ಮೇಲೆ ಪ್ರತ್ಯೇಕವಾಗಿ ನಿರ್ಮಾಣಗೊಂಡ ಕನ್ನಡ ಪ್ರದೇಶವನ್ನು ‘ಮೈಸೂರು ರಾಜ್ಯ’ ಎಂದು ಕರೆಯಲಾಗುತ್ತಿತ್ತು. 1971ರ ನವೆಂಬರ್ನಲ್ಲಿ ದಿವಂಗತ ಡಿ.ದೇವರಾಜ ಅರಸು ಅವರು ಮೈಸೂರು ರಾಜ್ಯದ ಮುಖ್ಯಮಂತ್ರಿಗಳಾಗಿದ್ದ ಅವಧಿಯಲ್ಲಿ ‘ಕರ್ನಾಟಕ’ ಎಂದು ನಾಮಕರಣ ಮಾಡಿದರು.
5. ಕರ್ನಾಟಕ ಏಕೀಕರಣವನ್ನು ಮೈಸೂರು ಸಂಸ್ಥಾನದ ಜನರು ವಿರೋಧಿಸುವುದಕ್ಕೆ ಪ್ರಮುಖ ಕಾರಣ ಸಂಪನ್ಮೂಲ ಹಾಗೂ ರಾಜಕೀಯ. ಮೈಸೂರು ಸಂಸ್ಥಾನವು ಭೌಗೋಳಿಕವಾಗಿ ಶ್ರೀಮಂತ ಪ್ರದೇಶ. ಕೃಷಿ, ಕೈಗಾರಿಕೆ, ಶಿಕ್ಷಣ, ಆರೋಗ್ಯ, ತಂತ್ರಜ್ಞಾನ ಹಾಗೂ ರಾಜಕೀಯವಾಗಿ ಉಜ್ವಲವಾಗಿ ಮುನ್ನಡೆಯುತ್ತಿತ್ತು. ಆದರೆ ಉತ್ತರ ಕರ್ನಾಟಕದ ಶೇ.90 ಭಾಗ ಭೂಮಿ ಬಂಜರು ಪ್ರದೇಶವಾಗಿತ್ತು. ಬಡತನ ಹೇಳತೀರದಾಗಿತ್ತು. ಇಂಥ ಸಂದರ್ಭದಲ್ಲಿ ಮೈಸೂರು ಅಖಂಡ ಕರ್ನಾಟಕದೊಂದಿಗೆ ವಿಲೀನ ಗೊಂಡರೆ ಮೈಸೂರು ಸಂಸ್ಥಾನದ ಸಂಪತ್ತು ಕೈ ಜಾರುತ್ತದೆ ಎನ್ನುವುದು ಒಂದಾದರೆ, ಜಾತಿ ಆಧಾರಿತ ರಾಜಕೀಯ ಎರಡನೆಯದು. ಮೈಸೂರು ಸಂಸ್ಥಾನದಲ್ಲಿ ಪ್ರಬಲ ಕೋಮಿನವರು ಒಕ್ಕಲಿಗರು. ಆದರೆ ಉತ್ತರ ಕರ್ನಾಟಕದಲ್ಲಿ ಹೆಚ್ಚಿನ ಪ್ರಮಾಣದಲ್ಲಿ ಲಿಂಗಾಯತರು ಇಲ್ಲ. ಪ್ರಾಬಲ್ಯ ಕಳೆದುಕೊಳ್ಳಬಹು ದೆಂಬುದು ಎರಡನೆಯದು. ಇದಕ್ಕಾಗಿ ಕೆಲವು ಮೈಸೂರು ಪ್ರಾಂತ್ಯದ ರಾಜಕಾರಣಿಗಳು ಅಖಂಡ ಕರ್ನಾಟಕ ಏಕೀಕರಣವನ್ನು ವಿರೋಧಿಸಿದರೆಂದು ಹೇಳಬಹುದು.
ಪರಾಮರ್ಶನ ಗ್ರಂಥಗಳು
1. ಮಹದೇವ ಬಣಕಾರ, 1980. ಮಹಾಜನ ವರದಿಯು ಕಾರ್ಯಗತವಾಗದಿದ್ದರೂ ಕಾಸರಗೋಡು ಕೇರಳದಲ್ಲಿ ಉಳಿಯದು, ಬೆಳಗಾವಿ-ಮಹಾರಾಷ್ಟ್ರಕ್ಕೆ ಹೋಗದು
2. ಚಿನ್ನಸ್ವಾಮಿ ಸೋಸಲೆ ಎನ್., 1999. ಏಕೀಕರಣ ನಂತರ ಕರ್ನಾಟಕದಲ್ಲಿ ಗಡಿ ಚಳವಳಿ, ಪ್ರಸಾರಾಂಗ : ಕನ್ನಡ ವಿಶ್ವವಿದ್ಯಾಲಯ, ಹಂಪಿ
3. ಗೋಪಾಲರಾವ್ ಎಚ್.ಎಸ್., ಕರ್ನಾಟಕ ಏಕೀಕರಣ ಇತಿಹಾಸ, ನವಕರ್ನಾಟಕ ಪಬ್ಲಿಕೇಷನ್ಸ್, ಬೆಂಗಳೂರು
4. ಬೆಳಗಾವಿ ಬೆಳಕು, ಅಖಿಲ ಭಾರತ 70ನೇ ಕನ್ನಡ ಸಾಹಿತ್ಯ ಸಮ್ಮೇಳನ ಸಂಸ್ಮರಣ ಗ್ರಂಥ
5. ಕರ್ನಾಟಕಕ್ಕೆ ಶುಭವಾಗಲಿ, ಡಿ.ದೇವರಾಜ ಅರಸು, ಕನ್ನಡ ಅಧ್ಯಯನ ಸಂಸ್ಥೆ, ಮೈಸೂರು, 1976
6. ಆಲೂರು ವೆಂಕಟರಾವ್, ಕರ್ನಾಟಕ ಗತವೈಭವ, ಸಮಾಜ ಪುಸ್ತಕಾಲಯ, ಧಾರವಾಡ, 1956
ಅಧ್ಯಾಯ 23: ಜಲಸಂಬಂಧಿ ಚಳವಳಿ
ಕರ್ನಾಟಕದಲ್ಲಿ ಸುಮಾರು ಅರವತ್ತಕ್ಕೂ ಹೆಚ್ಚು ನದಿಗಳಿವೆ. ಇವುಗಳಿಗೆ ಪ್ರಾಚೀನ ಕಾಲದಿಂದಲೂ ಆಳರಸರು ಅಣೆಕಟ್ಟುಗಳನ್ನು ನಿರ್ಮಿಸುತ್ತಿದ್ದರು. ಕೆರೆ, ಕಟ್ಟೆಗಳನ್ನು ನಿರ್ಮಿಸಿದ ಬಗ್ಗೆ ಶಾಸನಗಳ ಉಲ್ಲೇಖಗಳಿವೆ. ಇಂಥ ನಿರ್ಮಾಣಗಳು ಸಮಸ್ಯೆಯ ನಿವಾರಣೋಪಾಯದ ದ್ಯೋತಕವಾಗಿರಬೇಕು. ಹೀಗೆ ನಿರ್ಮಿಸಿದ ಅಣೆಕಟ್ಟು ಮತ್ತು ಕೆರೆಗಳಿಂದ ಪಡೆಯುವ ನೀರಿಗಾಗಿ ಚೋಳ-ಪಾಂಡ್ಯರ ನಡುವಿನ ಕಾದಾಟವು ಕಾವೇರಿ ನದಿ ನೀರಿನ ಇತಿಹಾಸವನ್ನು ತೋರಿಸುತ್ತದೆ. ಕರ್ನಾಟಕದಲ್ಲಿ ಕೃಷಿ, ಉದ್ದಿಮೆ, ಕುಡಿಯಲು ನೀರನ್ನು ಬಳಸಿಕೊಳ್ಳುವಾಗ ಕದನ, ಯುದ್ಧ, ಹೋರಾಟ ಮೊದಲಾದವು ನಡೆದರೂ ‘ಚಳವಳಿ’ ಎಂಬುದು ಸಾಮೂಹಿಕ ಆಂದೋಲನಗಳಿಂದ ಕೂಡಿದೆ.
ಕರ್ನಾಟಕದ ಕೆಲವು ನದಿಗಳು ವಿವಾದಗಳಿಂದ ಕೂಡಿವೆ. ನದಿ ಹರಿಯುವಾಗ ರಾಜ್ಯದ ಗಡಿ ದಾಟುವುದು ಸಹಜ. ಹೀಗೆ ನದಿ ಗಡಿ ದಾಟುವಾಗ ಅಣೆಕಟ್ಟು ನಿರ್ಮಾಣದಲ್ಲಿ ಜಂಟಿ ಯೋಜನೆ ರೂಪಿಸಿ ನೀರನ್ನು ಹಂಚಿಕೊಳ್ಳುವಲ್ಲಿ ವಿವಾದಗಳೆದ್ದು ಚಳವಳಿಗಳು ಸಂಭವಿಸುತ್ತವೆ. ಕರ್ನಾಟಕದ ಮಟ್ಟಿಗೆ ನಾವು ಕಾವೇರಿ, ಕೃಷ್ಣ ಮತ್ತು ತುಂಗಭದ್ರಾ ನದಿಗಳ ವಿವಾದಗಳನ್ನು ಪ್ರಸ್ತುತ ಲೇಖನದಲ್ಲಿ ಚರ್ಚಿಸಲಾಗಿದೆ.
ಕಾವೇರಿ ಜಲವಿವಾದ ಮತ್ತು ಚಳವಳಿ
ಕರ್ನಾಟಕದ ಕೊಡಗಿನ ಭಾಗಮಂಡಲ(ತಲಕಾವೇರಿ)ದಲ್ಲಿ ಹುಟ್ಟುವ ಕಾವೇರಿ ನದಿಗೆ ಮುಖ್ಯವಾಗಿ ಕೃಷ್ಣರಾಜ ಸಾಗರ (ಕೆ.ಆರ್.ಎಸ್.) ಮತ್ತು ಮೆಟ್ಟೂರು ಅಣೆಕಟ್ಟುಗಳನ್ನು ನಿರ್ಮಿಸಲಾಗಿದೆ. ಈ ನದಿ ದಕ್ಷಿಣ ಭಾರತದಲ್ಲಿಯೇ ಅತಿ ಹೆಚ್ಚು ಮಹತ್ವ ಪಡೆದಿದೆ. ನದಿ ನೀರು ಹಂಚಿಕೊಳ್ಳುವಲ್ಲಿ ವಿವಿಧ ರಾಜವಂಶಗಳಿಗೆ ಸ್ಪರ್ಧೆ ನಡೆದಿದ್ದು, ಚೋಳ-ಪಾಂಡ್ಯರ ಕಾಲದಿಂದಲೂ ಈ ವಿವಾದವನ್ನು ಗುರುತಿಸಬಹುದು. ಶತಮಾನದಿಂದ ಸಮಸ್ಯೆಯ ಸುಳಿಯಲ್ಲಿರುವ ಕಾವೇರಿ ನದಿಯು ದಕ್ಷಿಣ ಕರ್ನಾಟಕದ ಜನರ ಜೀವನದಿಯಾಗಿದೆ. ಹೀಗಾಗಿ ಈ ಜಲ ವಿವಾದವು ಒಂದು ಜನಾಂಗಕ್ಕೆ, ಪ್ರದೇಶಕ್ಕೆ ಸೀಮಿತವಾಗಿಲ್ಲ. ಸಮಗ್ರ ಕರ್ನಾಟಕದ ಜನತೆಗೂ ಅನ್ವಯಿಸುತ್ತದೆ. ಕೆಲವು ರಾಜಕಾರಣಿಗಳು ಇಂಥ ವಿವಾದಗಳನ್ನು ರಾಜಕೀಯಗೊಳಿಸಿ ವಿವಾದ, ಚಳವಳಿಗಳನ್ನು ನಡೆಸುತ್ತಾರೆ. ಫಲಾನುಭವಿಗಳಾದ ರೈತರು ಇಲ್ಲಿ ನಿರ್ಣಾಯಕ ಘಟ್ಟವನ್ನು ತಲುಪುತ್ತಾರೆ. ರೈತರ ಚಳವಳಿಗಳು ಹೆಚ್ಚು ಪರಿಣಾಮ ಬೀರಿದಂತಿಲ್ಲ. ಇದು ಎರಡು ರಾಜ್ಯಗಳಾದ ಕರ್ನಾಟಕ ಮತ್ತು ತಮಿಳುನಾಡಿನ ನೀರಿನ ಹಂಚಿಕೆಯ ವಿವಾದವಾಗಿದೆ. ಕೆಲವು ರಾಜಕಾರಣಿಗಳು ದಕ್ಷಿಣ ಕರ್ನಾಟಕದ ಕಾವೇರಿಯಿಂದ ಒಕ್ಕಲಿಗರು ಮತ್ತು ಉತ್ತರ ಕರ್ನಾಟಕದ ಕೃಷ್ಣಾ ನದಿಯಿಂದ ಲಿಂಗಾಯತರು ಹೆಚ್ಚಿನ ಫಲಾನುಭವಿಗಳಾದರೆ, ಉಳಿದವರ ಪಾಡೇನು ಎಂಬ ಆತಂಕ ವ್ಯಕ್ತಪಡಿಸಿದ್ದಾರೆ. ಈ ಹಿನ್ನೆಲೆಯಲ್ಲಿ ಬಹುಶಃ ಉತ್ತರ ಕರ್ನಾಟಕವನ್ನು ಪ್ರತ್ಯೇಕ ರಾಜ್ಯ ಮಾಡಲು ಹವಣಿಸುತ್ತಿರುವರು. ಹೀಗೆ ಇಬ್ಭಾಗವಾದರೆ ಅದು ಈ ಎರಡು ಕೋಮುಗಳ ಪ್ರಾಬಲ್ಯದಿಂದ ಸಾಧ್ಯ. ಆಗಲೇ ಕೃಷ್ಣಾ ಮತ್ತು ಕಾವೇರಿಗಳು ಮೇಲಿನವರಿಗೆ ಪ್ರತಿನಿಧಿ ರೂಪದಲ್ಲಿ ಜೀವನದಿಗಳಾಗುತ್ತವೆ.
ಕಾವೇರಿ ನದಿ ನೀರಿನ ಬಗ್ಗೆ ತಮಿಳುನಾಡು ಮತ್ತು ಕರ್ನಾಟಕಗಳ ನಡುವೆ ವಿವಾದ ವಾಗಿದೆ. ಜೊತೆಗೆ ಕೇರಳ ಹಾಗೂ ಪುದುಚೇರಿಗಳನ್ನು ಹೆಸರಿಸಬಹುದು. ಕರ್ನಾಟಕ ಮತ್ತು ಕೇರಳ ಕಾವೇರಿ ನದಿಯ ಮೇಲ್ಭಾಗದ ರಾಜ್ಯಗಳಾದರೆ, ತಮಿಳುನಾಡು ಮತ್ತು ಪುದುಚೇರಿ ಕೆಳಭಾಗದ ರಾಜ್ಯಗಳಾಗಿವೆ. ಕರ್ನಾಟಕದಲ್ಲಿ ಈ ನದಿಯ ಉದ್ದ ಸು.380 ಕಿ.ಮೀ.ಗಳು. ಕಬಿನಿ, ಹೇಮಾವತಿ, ಹಾರಂಗಿ, ಲಕ್ಷ್ಮಣತೀರ್ಥ, ಸುವರ್ಣಾವತಿ, ಶಿಂಷಾ ಹಾಗೂ ಆರ್ಕಾವತಿಗಳು ಕಾವೇರಿಯ ಉಪನದಿಗಳಾಗಿವೆ. ಇದರ ನೀರಿನ ಬಳಕೆ ಪ್ರಮಾಣ ಕರ್ನಾಟಕದಲ್ಲಿ 355 ರಿಂದ 425 ಟಿ.ಎಂ.ಸಿ, ಕೇರಳದಿಂದ 147 ಟಿ.ಎಂ.ಸಿ. ತಮಿಳುನಾಡಿನಿಂದ 201 ಟಿ.ಎಂ.ಸಿ. ಎಂದು ಅಂದಾಜಿಸಲಾಗಿದೆ.
ಕಾವೇರಿ ಸಮಸ್ಯೆ ಬಗ್ಗೆ 1891ರಲ್ಲಿ ಪ್ರಜಾಪ್ರತಿನಿಧಿ ಸಭೆಯಲ್ಲಿ ಮೈಸೂರಿನ ದಿವಾನರು ಕಾಲುವೆಗಳ ಪೂರ್ಣ ಉಪಯೋಗದ ಬಗ್ಗೆ ಉಭಯ ರಾಜ್ಯಗಳ ನಡುವಿನ ಭಿನ್ನಾಭಿಪ್ರಾಯಕ್ಕೆ ಅಂತಿಮ ತೆರೆ ಎಳೆದರು. ಮೇಲಿನಂತೆ ಪ್ರಜಾಪ್ರತಿನಿಧಿ ಸಭೆಯಲ್ಲಿ ಕಾವೇರಿ ವಿವಾದದ ಬಗ್ಗೆ ಪ್ರಶ್ನಿಸಿದವರು ಆಗ್ಮಲ ಸದಸ್ಯ ಹಾಗೂ ತೋಟಗಾರರ ಸಂಘದ ಎಲಿಯಟ್ ಎಂಬುವನು. ಇವನು ಕಾವೇರಿ ನೀರನ್ನು ಬಳಸಿಕೊಳ್ಳುವ ಸಂಪೂರ್ಣ ಹೊಣೆಗಾರಿಕೆ ಮೈಸೂರಿಗಿದೆ ಎಂದನು. ಮೈಸೂರನ್ನು ಮದ್ರಾಸ್ನ ಒಂದು ಪ್ರಾಂತವಾಗಿ ಮಾಡಲು ಯೋಜಿಸಲಾಯಿತು. ದೂರದ ಹಾದಿ ಸವೆಸುವಾಗ ನದಿನೀರು ಆವಿಯಾಗಿ ಇಂಗುತ್ತದೆ. ಬರಗಾಲದ ವಿರುದ್ಧ ಸೆಣಸಾಡುವ ಸರ್ಕಾರದ ಶಕ್ತಿ ಕುಂದುತ್ತದೆ ಎಂದಲ್ಲದೆ, ಮೈಸೂರು ಸಂಸ್ಥಾನವು ತನ್ನ ಗಡಿಯೊಳಗಿನ ನೀರನ್ನು ಪಡೆಯಬೇಕೆಂದರು.
1892ರ ಒಪ್ಪಂದ
ಮೈಸೂರು ರಾಜ ಸಂಸ್ಥಾನವು 1831 ರಿಂದ 1881ರವರಗೆ ಬ್ರಿಟೀಷರ ನೇರ ಆಡಳಿತಕ್ಕೆ ಒಳಗಾದಾಗ ಅನೇಕ ನೀರಾವರಿ ಯೋಜನೆಗಳನ್ನು ಕೈಗೊಂಡಿತು. ಇದನ್ನು ಮದ್ರಾಸ್ ಸರ್ಕಾರ ವಿರೋಧಿಸಿತು. ಈ ಸಂಬಂಧ ಮೈಸೂರು ಮತ್ತು ಮದ್ರಾಸ್ ಪ್ರಾಂತ್ಯಗಳ ನಡುವೆ 1892ರಲ್ಲಿ ಒಪ್ಪಂದವಾಯಿತು. ಇದರ ತೀರ್ಮಾನದಂತೆ ಮೈಸೂರು ಸರ್ಕಾರವು ಮದ್ರಾಸ್ ಸರ್ಕಾರದ ಅನುಮತಿ ಇಲ್ಲದೆ ಹೊಸ ನೀರಾವರಿ ಯೋಜನೆಗಳನ್ನು ಹಮ್ಮಿಕೊಳ್ಳಬಾರದೆಂದು ಈ ಒಪ್ಪಂದದಲ್ಲಿ ತಿಳಿಸಲಾಗಿದೆ. ಇದರಿಂದ ಮೈಸೂರಿಗೆ ಕೆಲವು ಹಕ್ಕುಗಳು ಮೊಟುಕಾದವು. ಆದುದರಿಂದ ಕರ್ನಾಟಕಕ್ಕೆ ಇದರಿಂದ ಅನನುಕೂಲವಾಗಿತ್ತು. 1911ರಲ್ಲಿ ಮೈಸೂರು ಸರ್ಕಾರ ಕೃಷ್ಣರಾಜ ಸಾಗರ ಅಣೆಕಟ್ಟನ್ನು ಪ್ರಾರಂಭಿಸಿತು. ಇದನ್ನು ವಿರೋಧಿಸಿದ ತಮಿಳುನಾಡು ಮೆಟ್ಟೂರು ಅಣೆಕಟ್ಟು ನಿರ್ಮಿಸಲು ಮುಂದಾಯಿತು.
1892 ಮತ್ತು 1924ರಲ್ಲಿ ಏರ್ಪಟ್ಟ ಮದ್ರಾಸ್ ಮೈಸೂರುಗಳ ಎರಡು ಒಪ್ಪಂದಗಳು ತಮಿಳುನಾಡಿಗೆ ಅನುಕೂಲವಾಗಿ, ಕರ್ನಾಟಕಕ್ಕೆ ಅನನುಕೂಲವಾಗಿದ್ದವು. ಈ ಒಪ್ಪಂದದ ಪ್ರಕಾರ ಕರ್ನಾಟಕವು ಕಾವೇರಿ ಪರಿಸರದಲ್ಲಿ ಯಾವುದೇ ಜಲವಿದ್ಯುತ್ ಯೋಜನೆ ಕೈಗೊಳ್ಳಬಾರದು. ತನ್ನ ನೀರಾವರಿ ಕ್ಷೇತ್ರದ ವ್ಯಾಪ್ತಿಯನ್ನು ವಿಸ್ತರಿಸಬಾರದೆಂಬ ನಿರ್ಬಂಧ ಹೇರಲಾಯಿತು. ಈ ಒಪ್ಪಂದದ ಕಲಮು 2ರಂತೆ : ಮೈಸೂರು ಸರ್ಕಾರ ಮದ್ರಾಸ್ ಸರ್ಕಾರದ ಪೂರ್ವಾನುಮತಿ ಇಲ್ಲದೆ, ಅಥವಾ ನಿಯಮ 4ರಲ್ಲಿ ಹೇಳಿರುವಂತೆ: ನಿರ್ಧಾರವನ್ನು ತೆಗೆದುಕೊಳ್ಳುವ ಮುನ್ನ ಯಾವುದೇ ಹದಿನೈದು ಮುಖ್ಯ ನದಿಗಳಿಗೆ ಅಡ್ಡಲಾಗಿ ಜಲಾಶಯ ನಿರ್ಮಿಸುವಂತಿಲ್ಲ. ಕಲಾಮು 3ರ ಪ್ರಕಾರ ಪಡೆದಿರುವ ಹಕ್ಕುಗಳ ಮಿತಿ ಹೊರತುಪಡಿಸಿ ಮದ್ರಾಸ್ನ ಅನುಮತಿಯನ್ನು ನಿರಾಕರಿಸದೆ ಒಂದು ನಿರ್ಧಾರಕ್ಕೆ ಬರಲು ಸೂಚಿಸಿತ್ತು.
ಅನುಭೋಗದ ಹಕ್ಕು
ಮೈಸೂರು ಹಿಂದೆ ಮಳೆಯ ನೀರನ್ನು ನೀರಾವರಿಗಿಂತ ಹೆಚ್ಚಾಗಿ ಉಪಯೋಗಿಸಿಲ್ಲ. ಮಳೆಯ ನೀರನ್ನೇ ಆಶ್ರಯಿಸಬೇಕಾಗಿತ್ತು. ನೀರನ್ನು ಅನುಭವಿಸುವ ಹಕ್ಕು ಬರುವವರೆಗೆ ಅನುಭೋಗದ ಹಕ್ಕು ಇರುತ್ತದೆ.
ಚಿರಭೋಗದ ಹಕ್ಕು
ಪೋಲಾಗಿ ಹರಿದು ಹೋಗುವ ನೀರಿನ ಮೇಲೆ ಮದ್ರಾಸ್ ನೀರಾವರಿ ಯೋಜನೆಗಳ ಮೇಲೆ ಚಿರಭೋಗದ ಹಕ್ಕನ್ನು ಮದ್ರಾಸ್ ಸ್ಥಾಪಿಸುವಂತಿಲ್ಲ. ಸಿ.ಜಿ.ಫೆನ್ವಿಕ್ ಈ ಬಗ್ಗೆ ಪುರಾತನ ಕಾಲದಿಂದ ಬಂದಿರುವ ಈ ಸಾರ್ವಭೌಮ ಹಕ್ಕಿನಿಂದಾಗಿ ಮೇಲ್ದಂಡೆ ನೀರಿನ ಮೇಲೆ ಪ್ರಭುತ್ವ ಸಾಧಿಸಿರುವ ರಾಜ್ಯಗಳು ಕೆಳದಂಡೆ ರಾಜ್ಯಗಳ ಬಗ್ಗೆ ಚಿಂತಿಸುವುದಿಲ್ಲ. 1892ರ ಒಪ್ಪಂದವು ಮೇಲ್ದಂಡೆ ನದಿ ತೀರದ ರಾಜ್ಯಗಳ ಮೇಲೆ ಕೆಳದಂಡೆ ನದಿ ತೀರದ ರಾಜ್ಯ ತೊಂದರೆಯನ್ನು ಅನುಭವಿಸಿರಲಿ, ಇಲ್ಲದಿರಲಿ ನಿಷೇಧಾಧಿಕಾರ ಚಲಾಯಿಸುವ ಹಕ್ಕು ನೀಡಿದೆ.
1924ರ ಒಪ್ಪಂದ
1909ರಲ್ಲಿ ಕೆ.ಆರ್.ಎಸ್. ಅಣೆಕಟ್ಟು ನಿರ್ಮಿಸುವ ಯೋಜನೆಯನ್ನು ಮೈಸೂರು ರಾಜ್ಯದ ಮುಂದಿಟ್ಟಾಗ ಮದ್ರಾಸ್ ಸರ್ಕಾರ ಅನುಮತಿ ನೀಡಿತು. ತರುವಾಯ ತಮಿಳುನಾಡು ಮೆಟ್ಟೂರು ಅಣೆಕಟ್ಟನ್ನು ನಿರ್ಮಿಸಲು ಮುಂದಾಯಿತು. ಈ ಎರಡು ಪ್ರಾಂತ್ಯಗಳ ವಿವಾದವನ್ನು ಗ್ರಿಫಿನ್ಸ್ ಪರಿಶೀಲಿಸಿ ತಮ್ಮ ತೀರ್ಪನ್ನು ನೀಡಿದರು. ಮದ್ರಾಸಿನ ನೀರಾವರಿಗೆ ಸಾಕಷ್ಟು ನೀರನ್ನು ಮೈಸೂರು ಬಿಡಬೇಕೆಂದು ಇವರು ಸೂಚಿಸಿದರು. ಮದ್ರಾಸ್ ಸರ್ಕಾರ ಭಾರತ ಸರ್ಕಾರಕ್ಕೆ (ಕಾರ್ಯದರ್ಶಿಗೆ) ಅಪೀಲನ್ನು ಸಲ್ಲಿಸಿತು. ಆ ಪ್ರಕಾರ 1924ನೆಯ ಫೆಬ್ರವರಿ 18ರಲ್ಲಿ ಹೊಸ ಒಪ್ಪಂದಕ್ಕೆ ಬರಬೇಕಾಯಿತು.
ಒಪ್ಪಂದದ ಅಂಶಗಳು
1924ರ ಒಪ್ಪಂದದಂತೆ ಮುಖ್ಯ ನದಿಗೆ ಅಡ್ಡಲಾಗಿ ಮದ್ರಾಸ್ ಸರ್ಕಾರ ಹೊಸ ಅಣೆಕಟ್ಟುಗಳನ್ನು ನಿರ್ಮಿಸುವಂತಿಲ್ಲ. 3,01,000 ಎಕರೆಗಿಂತ ಹೆಚ್ಚಿನ ಪ್ರದೇಶವನ್ನು ನೀರಾವರಿಗೊಳಪಡಿಸುವಂತಿಲ್ಲವೆಂದು ಮೈಸೂರು ರಾಜ್ಯ ಅಭಿಪ್ರಾಯಪಟ್ಟಿತು. 1,10,000 ಎಕರೆ ಪ್ರದೇಶವನ್ನು ಮೈಸೂರು ಸರ್ಕಾರಕ್ಕೆ ನಿಗದಿಪಡಿಸಬೇಕಾಯಿತು. ಕಾವೇರಿ ಮತ್ತು ಅದರ ಉಪನದಿಗಳಿಗೆ ಜಲಾಶಯವನ್ನು ನಿರ್ಮಿಸುವುದರ ಮೂಲಕ ನೀರಾವರಿಗೊಳಪಡಿಸ ಬಹುದಾಗಿತ್ತು. ಮದ್ರಾಸ್ ಸರ್ಕಾರ ಮೈಸೂರಿಗೆ ಕೆ.ಆರ್.ಎಸ್. ನಿರ್ಮಿಸಲು ಅನುಮತಿಸಿತು. 1924ನೆಯ ಫೆಬ್ರವರಿ 18ರ ಒಪ್ಪಂದವನ್ನು ಪುನರ್ವಿಮರ್ಶಿಸಲು 1974ನೆಯ ಫೆಬ್ರವರಿ 18ಕ್ಕೆ 50 ವರ್ಷಗಳೆಂದು ನಿಗದಿಪಡಿಸಲಾಯಿತು. 1956ರಲ್ಲಿ ಸೆಕ್ಷನ್ 108ರಲ್ಲಿ ಅವಕಾಶ ಕಲ್ಪಿಸಿತು. 1957ನೆಯ ನವೆಂಬರ್ 1ರೊಳಗೆ ಕಾರ್ಯಗತವಾಗಲು ಅಭಿಪ್ರಾಯಿಸಿತು. 1947ರವರೆಗೂ ಕಾವೇರಿ ಸಮಸ್ಯೆ ಬ್ರಿಟಿಷ್ ರೆಸಿಡೆಂಟ್ ಕೈಯಲ್ಲಿದ್ದು, ಉಭಯ ರಾಜ್ಯಗಳು ಅವರ ತೀರ್ಮಾನಕ್ಕೆ ಬದ್ಧವಾಗಿದ್ದವು. ಅನಂತರ ಸಮಸ್ಯೆ ದ್ವಿಗುಣಗೊಂಡಿತು.
1924ರ ಒಪ್ಪಂದವನ್ನು ತಮಿಳುನಾಡು ಉಲ್ಲಂಘಿಸಿ ಭವಾನಿ ಮತ್ತು ಅಮರಾವತಿ ಅಣೆಕಟ್ಟುಗಳನ್ನು ನಿರ್ಮಿಸುವಾಗ ಮೈಸೂರು ಸರ್ಕಾರದ ಗಮನಕ್ಕೆ ತರಲಿಲ್ಲ. ತಂಜಾವೂರು ಪ್ರದೇಶದಲ್ಲಿನ ಆಧುನೀಕರಣ ನೀರಾವರಿ ಯೋಜನೆಯ ವಿವರಗಳನ್ನು ತಿಳಿಸಲಿಲ್ಲ. ಹೀಗಾಗಿ ಮೈಸೂರು ಸರ್ಕಾರವು ಸಹಾ ಕೆಲವು ಯೋಜನೆಗಳನ್ನು ಕೈಗೊಂಡಿತು. ಪಂಚವಾರ್ಷಿಕ ಯೋಜನೆಗಳ ಮೂಲಕ ಇದನ್ನು ಅಭಿವೃದ್ದಿಪಡಿಸಲಾಯಿತು. 1950ರ ದಶಕದಲ್ಲಿ ತಮಿಳುನಾಡು ಕೇಂದ್ರದಿಂದ ಅನೇಕ ನೀರಾವರಿ ಯೋಜನೆಗಳನ್ನು ಮಂಜೂರು ಮಾಡಿಸಿಕೊಂಡಿತು. ಕರ್ನಾಟಕ ಇದನ್ನು ಖಂಡಿಸುತ್ತಲೇ ಬಂದಿದೆ. ಕೊನೆಗೆ 1974ಕ್ಕೆ 1924ರ ಒಪ್ಪಂದದ ಕಾಯಿದೆ ಮುಗಿದಾಗ ವಿವಾದವೆದ್ದಿತು. 1974ರ ನವೆಂಬರ್ 29ರಂದು ಕೇಂದ್ರ ಸರ್ಕಾರದ ಮಧ್ಯಸ್ಥಿಕೆಯಿಂದ ತಮಿಳುನಾಡು, ಕರ್ನಾಟಕ ಹಾಗೂ ಕೇರಳ ಮುಖ್ಯಮಂತ್ರಿಗಳು ಸಭೆ ಸೇರಿ ಕಾವೇರಿ ಕಣಿವೆ ಪ್ರಾಧಿಕಾರ ರಚನೆಗೆ ಒಪ್ಪಿಕೊಂಡರೂ ಅಸ್ತಿತ್ವಕ್ಕೆ ಬರಲಿಲ್ಲ.
1976ರ ಬರಗಾಲದಲ್ಲಿ ಕಾವೇರಿ ನದಿ ನೀರನ್ನು ಹಾಗೂ ಉಳಿದ ಕಾಲದಲ್ಲಿ ದೊರೆಯುವ ಹೆಚ್ಚುವರಿ ನೀರನ್ನು ತಮ್ಮ ನಡುವೆ ಹಂಚಿಕೊಳ್ಳಲು ಸಮಿತಿಯೊಂದನ್ನು ರೂಪಿಸಲು ಸಂಬಂಧಿಸಿದ ರಾಜ್ಯಗಳು ಒಪ್ಪಿಕೊಂಡವು. ನೀರಾವರಿ ವಿಸ್ತರಣೆ ಇಮ್ಮಡಿ ಗೊಳ್ಳುತ್ತಾ ಹೋಯಿತು. ತಮಿಳುನಾಡು, ಪಾಂಡಿಚೇರಿ ಹಾಗೂ ಕರ್ನಾಟಕಕ್ಕಾಗಿ ನೀರು ಸಂಗ್ರಹದ ಪ್ರಗತಿಯನ್ನು ಗಮನದಲ್ಲಿಟ್ಟುಕೊಂಡು ಸದ್ಯ ಇರುವ ಅಚ್ಚುಕಟ್ಟು ಪ್ರದೇಶ, ಹೊಸ ಪ್ರದೇಶಗಳ ರಕ್ಷಣೆಯ ಹಿನ್ನೆಲೆಯಲ್ಲಿ ಉತ್ತಮ ನೀರಿನ ಪೂರೈಕೆ, ಕಷ್ಟಕಾಲದಲ್ಲಿ ಅಚ್ಚುಕಟ್ಟು ಮತ್ತು ಹೊಸ ಪ್ರದೇಶಗಳಿಗೆ ಅನ್ಯಾಯವಾಗದಂತೆ ಸಮಾನ ನೀರು ಹಂಚಲು ಸಾಧ್ಯವಾಗುವ ಸೂತ್ರವೊಂದನ್ನು ಶಿಫಾರಸ್ಸು ಮಾಡಲು ಹಾಗೂ ಮುಂದಿನ ಉಪಯೋಗಕ್ಕಾಗಿ ಲಭ್ಯವಿರುವ ನೀರಿನ ಹೆಚ್ಚಳವನ್ನು ನಿರ್ಧರಿಸುವ ಯೋಜನೆಯಿತ್ತು.
ನ್ಯಾಯಮಂಡಳಿ
ಅಂತರ್ ರಾಜ್ಯ ನದಿ ನೀರು ವಿವಾದ ಕಾಯ್ದೆ 1956ರ ಸೆಕ್ಷನ್ 4ರ ಪ್ರಕಾರ ಕಾನೂನುಬದ್ಧ ಕರ್ತವ್ಯವನ್ನು ಪೂರ್ತಿ ಮಾಡಲು ವಿವಾದದ ನ್ಯಾಯನಿರ್ಣಯಕ್ಕಾಗಿ ನ್ಯಾಯಮಂಡಳಿಯನ್ನು ಸ್ಥಾಪಿಸಲು ಕೇಂದ್ರ ಸರ್ಕಾರಕ್ಕೆ ಸೂಚಿಸಿತು. ಸುಪ್ರೀಂಕೋರ್ಟಿನ ಆದೇಶದ ಮೇರೆಗೆ ಕೇಂದ್ರ ಸರ್ಕಾರವು 1990ನೆಯ ಜೂನ್ 7ರಂದು ಕಾವೇರಿ ನ್ಯಾಯಮಂಡಳಿಯನ್ನು ನೇಮಿಸಿತು. ನ್ಯಾಯಮೂರ್ತಿಗಳಾದ ಚಿತ್ತತೋಷ್ ಮುಖರ್ಜಿ ಅಧ್ಯಕ್ಷರಾಗಿ, ಎಸ್.ಡಿ.ಅಗರ್ವಾಲ ಮತ್ತು ಎನ್.ಎಸ್.ರಾವ್ ಸದಸ್ಯರಾಗಿದ್ದರು. ಇದರ ಕಾರ್ಯ ಜುಲೈ 28ರಿಂದ ಪ್ರಾರಂಭಿಸಿ, ತಮಿಳುನಾಡಿನ ಕೋರಿಕೆ ಮೇರೆಗೆ 1991ನೆಯ ಜೂನ್ 25ರಂದು ಮಧ್ಯಂತರ ಆಜ್ಞೆಯನ್ನು ನೀಡಿತು. 1980ರಿಂದ 1990ರವರೆಗೆ ಮೆಟ್ಟೂರು ಜಲಾಶಯಕ್ಕೆ ಹರಿದ ನೀರಿನ ಪ್ರಮಾಣದ ಆಧಾರದ ಮೇಲೆ 205 ಟಿ.ಎಂ.ಸಿ ನೀರನ್ನು ತಮಿಳುನಾಡಿಗೆ ಕರ್ನಾಟಕ ಜೂನ್ನಿಂದ ಮೇ ತಿಂಗಳವರೆಗೆ ಬಿಡಲೇಬೇಕೆಂದು ತನ್ನ ಮಧ್ಯಂತರ ಆದೇಶದಲ್ಲಿ ತಿಳಿಸಿತು. ಅದರಂತೆ ಪ್ರತಿ ತಿಂಗಳು ಬಿಡುವ ನೀರಿನ ಪ್ರಮಾಣವನ್ನು ಗೊತ್ತುಪಡಿಸಿತು. ಈ ಆಜ್ಞೆಯನ್ನು 11.7 ಲಕ್ಷ ಎಕರೆ ನೀರಾವರಿಯನ್ನು ಮತ್ತೆ ವಿಸ್ತರಿಸಬಾರದೆಂದೂ ತಿಳಿಸಿತು. ಕರ್ನಾಟಕ ಮಂಡಿಸಿದ ‘ಡಿಸೆಟ್ರೆಸ್ ಫ್ರೀ’ಯನ್ನು ನ್ಯಾಯಮಂಡಳಿ ತಿರಸ್ಕರಿಸಿತು. ಕರ್ನಾಟಕ ಇದನ್ನು ಚಳವಳಿ, ಹೋರಾಟಗಳನ್ನು ನಡೆಸು ವುದರ ಮೂಲಕ ವಿರೋಧಿಸಿತು.
1991ನೆಯ ಡಿಸೆಂಬರ್ 12ರಂದು ಕೇಂದ್ರ ಜನಸಂಪನ್ಮೂಲ ಖಾತೆ ಸಚಿವ ವಿ.ಸಿ.ಶುಕ್ಲಾ ಸಂಸತ್ನಲ್ಲಿ ಕಾವೇರಿ ನದಿ ನೀರು ವಿವಾದ ನ್ಯಾಯಮಂಡಳಿ ನೀಡಿದ ಮಧ್ಯಂತರ ಆಜ್ಞೆಯನ್ನು ರಾಜ್ಯಪತ್ರದಲ್ಲಿ ಪ್ರಕಟಿಸಿದರು. ಈ ಸಂದರ್ಭದಲ್ಲಿ ಸಂಭವಿಸಿದ ಕಾವೇರಿ ದೊಂಬಿಗಳಿಂದ ಎಸ್.ೊಬಂಗಾರಪ್ಪನವರು ನೈತಿಕವಾಗಿ ಮುಖ್ಯಮಂತ್ರಿ ಪದವಿಗೆ ರಾಜೀನಾಮೆ ನೀಡಿದರು. 1994-95ರಲ್ಲಿ ತಂಜಾವೂರಿನ ಪ್ರದೇಶದಲ್ಲಿ ಕುರುವೈ ಬೆಳೆ ವಿಸ್ತೀರ್ಣ ಸುಮಾರು 4 ಲಕ್ಷ ಹೆಕ್ಟೇರ್ಗೆ ಹೆಚ್ಚಿರುತ್ತದೆ.
ಕರ್ನಾಟಕವು ಕಾವೇರಿ ಜಲಾನಯನ ಪ್ರದೇಶದಲ್ಲಿ ತನ್ನ ನೀರಾವರಿ ಹಕ್ಕು ಹಾಗೂ ಯೋಜನೆಗಳನ್ನು ರಕ್ಷಿಸಲು ಸುಗ್ರೀವಾಜ್ಞೆಯನ್ನು ಘೋಷಿಸಿತು. ಇದನ್ನು ಅಸಿಂಧು ಎಂದು ಸುಪ್ರೀಂಕೋರ್ಟ್ 1991ನೆಯ ನವೆಂಬರ್ 22ರಂದು ರಾಷ್ಟ್ರಪತಿಗೆ ಸಲಹೆ ನೀಡಿತು. ಕಾವೇರಿ ನ್ಯಾಯಮಂಡಳಿಗೆ ಮಧ್ಯಂತರ ಆದೇಶ ನೀಡುವ ಅಧಿಕಾರವಿದೆ ಎನ್ನಲಾಯಿತು. ಹೀಗೆ ಕರ್ನಾಟಕದ ದಿಟ್ಟೊನಿಲುವಿನಿಂದ ಸುಪ್ರೀಂಕೋರ್ಟ್ 1995ನೆಯ ಡಿಸೆಂಬರ್ 28ರಂದು ಪ್ರಧಾನಮಂತ್ರಿಗೆ ಸಲಹೆ ನೀಡಿ, ‘ತಮಿಳುನಾಡಿಗೆ ನೀರು ಬಿಡುವ ವಿಷಯದ ಬಗ್ಗೆ ಎರಡು ದಿನಗಳೊಳಗೆ ಉಭಯ ರಾಜ್ಯಗಳ ಮುಖ್ಯಮಂತ್ರಿಗಳ ಸಭೆ ಕರೆದು ತ್ವರಿತವಾಗಿ ತೀರ್ಮಾನ ತೆಗೆದುಕೊಳ್ಳಬೇಕು’ ಎಂದಿತು. ಮುಖ್ಯಮಂತ್ರಿಗಳ ಸಭೆ ಡಿಸೆಂಬರ್ 30ರಂದು ನಡೆದು ವಿಫಲಗೊಂಡಾಗ, ತಮಿಳುನಾಡಿಗೆ 6 ಟಿ.ಎಂ.ಸಿ. ನೀರಿನ ಬಿಡುಗಡೆಗೆ ಕರ್ನಾಟಕ ಸರ್ಕಾರಕ್ಕೆ ಪ್ರಧಾನಮಂತ್ರಿ 1996ನೆಯ ಜನವರಿ 1ರಂದು ಸಲಹೆ ನೀಡಿದಾಗ ಇದು ಫಲಿಸಿತು.
ತಜ್ಞರ ತಂಡ ನೇಮಕ
ಕಾವೇರಿ ನೀರಿನ ವಾಸ್ತವಿಕ ಅಂಶವನ್ನು ತಿಳಿಯಲು ತ್ರಿಸದಸ್ಯ ತಜ್ಞರ ತಂಡವನ್ನು ಜನವರಿ 1996ರಲ್ಲಿ ಕೇಂದ್ರ ಸರ್ಕಾರ ನೇಮಿಸಿತು. ವೈ.ಕೆ.ಅಲಫ್ ಅಧ್ಯಕ್ಷರಾಗಿದ್ದರು, ಭರತ್ ಸಿಂಗ್ ಮತ್ತು ಕೆಪ್ರಿಹಾನ್ಸ್ ಸದಸ್ಯರಾಗಿದ್ದರು. ಈ ತಂಡ ಎರಡು ರಾಜ್ಯಗಳಿಗೆ ಭೇಟಿ ನೀಡಿ ತನ್ನ ವರದಿಯನ್ನು ಕೇಂದ್ರ ಸರ್ಕಾರಕ್ಕೆ ಸಲ್ಲಿಸಿ ಜನವರಿಯಿಂದ ಮೇ ತಿಂಗಳವರೆಗೆ ಕರ್ನಾಟಕವು 11.4 ಟಿ.ಎಂ.ಸಿ ನೀರು ತಮಿಳುನಾಡಿಗೆ ಲಭ್ಯವಾಗುವಂತೆ ಆಸಕ್ತಿ ವಹಿಸಲು ಶಿಫಾರಸ್ಸು ಮಾಡಿತು.
ಕಾವೇರಿ ನ್ಯಾಯಮಂಡಳಿಯ ಅಂತಿಮ ತೀರ್ಪು ಇನ್ನೂ (1997 ಅಕ್ಟೋಬರ್) ಪ್ರಕಟವಾಗಿಲ್ಲ. ಕರ್ನಾಟಕ ಸರ್ಕಾರ ಒಂದು ಸ್ಪಷ್ಟೀಕರಣ ನೀಡಿ, 1995ನೇ ಸಾಲನ್ನು ಬಿಟ್ಟರೆ, ಪ್ರತಿವರ್ಷವೂ ಕರ್ನಾಟಕ 205 ಟಿ.ಎಂ.ಸಿ.ಗಿಂತ ಹೆಚ್ಚು ನೀರನ್ನು ತಮಿಳುನಾಡಿಗೆ ಬಿಟ್ಟಿದೆಯೆಂದು ತಿಳಿಸಿತು. ತಮಿಳುನಾಡು ಸರ್ಕಾರ ಇದನ್ನು ಒಪ್ಪದೇ, ಕರ್ನಾಟಕ ಸರ್ಕಾರ 1996-97ರ ಆಗಸ್ಟ್ ಅವಧಿಯಲ್ಲಿ ತಮಿಳುನಾಡಿಗೆ ಬರಬೇಕಾದಷ್ಟು ನೀರನ್ನು ಬಿಟ್ಟಿಲ್ಲವೆಂದು 1997ರ ಸೆಪ್ಟೆಂಬರ್ನಲ್ಲಿ ತಿಳಿಸಿತು. ಇದೇ ತಿಂಗಳ 30ರಂದು ಸಂಬಂಧಪಟ್ಟ ರಾಜ್ಯಗಳ ನೀರಾವರಿ ಸಚಿವರ ಸಭೆ ನವದೆಹಲಿಯಲ್ಲಿ ನಡೆದಾಗ, ಕಾವೇರಿ ಪ್ರಾಧಿಕಾರದ ರಚನೆಗೆ ತಮಿಳುನಾಡು ಸಚಿವರು ಬೆಂಬಲಿಸಿದರೆ ಅದನ್ನು ಕರ್ನಾಟಕದ ಸಚಿವರು ಬಲವಾಗಿ ವಿರೋಧಿಸಿದರು. ನ್ಯಾಯಮಂಡಳಿಯ ಅಂತಿಮ ತೀರ್ಪು ಹೊರಬೀಳು ವವರೆಗೆ ತಾತ್ಕಾಲಿಕ ಸಮನ್ವಯ ಸಮಿತಿ ರಚನೆಗೆ ಕರ್ನಾಟಕ ಸಲಹೆ ನೀಡಿತ್ತು.
ಪ್ರಚಲಿತ ಕಾವೇರಿ ಸಮಸ್ಯೆ
ಅಟಲ್ ಬಿಹಾರಿ ವಾಜಪೇಯಿ ಅವರ ನೇತೃತ್ವದ ಬಿ.ಜೆ.ಪಿ. ಮೈತ್ರಿ ಸರ್ಕಾರ ಅಧಿಕಾರಕ್ಕೆ ಬರುವ ಪೂರ್ವದಲ್ಲಿ ಮತ್ತು ಅನಂತರದಲ್ಲಿ ಕಾವೇರಿ ಸಮಸ್ಯೆ ಬಿಕ್ಕಟ್ಟಾಗಿಯೇ ಮುಂದುವರೆದಿತ್ತು. ಒಂದು ರೀತಿಯಲ್ಲಿ ಇದು ರಾಜಕೀಯದ ನಿರ್ಣಾಯಕ ಪಾತ್ರವೂ ಆಗಿತ್ತು. ತಮಿಳುನಾಡಿನ ಮುಖ್ಯಮಂತ್ರಿ ಎಂ.ಕರುಣಾನಿಧಿಯವರು ಬಿ.ಜೆ.ಪಿ ಸರ್ಕಾರದ ಕಾರ್ಯಸೂಚಿ ಕಾವೇರಿ ವಿವಾದದ ವಿಷಯದಲ್ಲಿ ಕರ್ನಾಟಕದ ಪರಿವಾಗಿದೆ ಎಂದು (1998ನೆಯ ಮಾರ್ಚ್ 3) ತಿಳಿಸಿದರು. ಹೊಸ ರಾಷ್ಟ್ರೀಯ ಜಲನೀತಿ ಆಧರಿಸಿ ಉಭಯ ರಾಜ್ಯಗಳು ವಿವಾದವನ್ನು ಬಗೆಹರಿಸಿಕೊಳ್ಳಲು ಸೂಚಿಸಿದರಲ್ಲದೆ, ಕಾವೇರಿ ಪ್ರಾಧಿಕಾರದ ರಚನೆಯ ಪರವಾಗಿ ಸಂಯುಕ್ತರಂಗ ಸರ್ಕಾರವಿದೆ ಎಂದು ಆಪಾದಿಸಿದರು. ಕಾಮಗಾರಿ ಸಚಿವ ದೊರೆ ಮುರುಗನ್ ಸುಪ್ರೀಂಕೋರ್ಟ್ನಲ್ಲಿ 1998ನೆಯ ಮಾರ್ಚ್ 30ರಂದು ಅಂತರ್ ರಾಜ್ಯ ಜಲವಿವಾದ ಕಾಯ್ದೆಯ 6 ಎ ವಿಧಿಯ ಅನ್ವಯ ರಚಿತವಾದ ಕರಡು ಯೋಜನೆ ಜಾರಿಗೆ ತರಲು ಒತ್ತಾಯಿಸಿದರು.
ಮಧ್ಯಂತರ ತೀರ್ಪಿನ ಜಾರಿ, ಕಾವೇರಿ ಜಲ ಪ್ರಾಧಿಕಾರ ರಚನೆಯನ್ನು ವಿರೋಧಿಸಿದ ಕರ್ನಾಟಕ ಪ್ರತ್ಯೇಕ ಸಮಿತಿಯನ್ನು ಬಯಸಿತ್ತು. ರಾಜ್ಯಮಟ್ಟದ ಜಲಪ್ರಾಧಿಕಾರದ ಅಗತ್ಯವಿದ್ದು, ನದಿ ನೀರು ಹಂಚಿಕೊಳ್ಳುವಾಗ ಹಲವು ಕಚೇರಿಗಳು ವಹಿಸಿಕೊಂಡಿದ್ದು, ಪ್ರಾಧಿಕಾರದ ಅಗತ್ಯದ ಬಗ್ಗೆ ಜೆ.ಪಿ.ಶರ್ಮರು ಹೇಳಿದ್ದಾರೆ. ಉದ್ದೇಶಿತ ರಾಷ್ಟ್ರೀಯ ಜಲನೀತಿಯನ್ನು ಪ್ರಕಟಿಸದಿರುವ ಹಿನ್ನೆಲೆಯಲ್ಲಿ ಕಾವೇರಿ ಜಲವಿವಾದ ಬಗ್ಗೆ ನ್ಯಾಯಪಂಚಾಯ್ತಿ ನೀಡಿದ ಮಧ್ಯಂತರ ತೀರ್ಪನ್ನು ಜಾರಿಗೊಳಿಸಲು ಅಧಿಸೂಚನೆ ಕಂಡುಬರಲಿಲ್ಲ. ಇದರಿಂದ ಬೇಸತ್ತು ಕರ್ನಾಟಕದ ಮುಖ್ಯಮಂತ್ರಿ ಜೆ.ಎಚ್.ಪಟೇಲ್ ಅವರು (1998ನೆಯ ಏಪ್ರಿಲ್ 9) ರಾಷ್ಟ್ರೀಯ ಜಲನೀತಿ ರೂಪಿಸಲು ಸಲಹೆ ನೀಡಿದರು. ನಂತರ ನಂಜೇಗೌಡರು ರಾಷ್ಟ್ರೀಯ ಜಲನೀತಿಯ ಮಾರ್ಗಸೂಚಿ ಜಾರಿಗೆ ಬಾರದೇ ಕಾವೇರಿ ಪ್ರಾಧಿಕಾರ ರಚನೆ ಮಾಡಿದರೆ ಪಕ್ಷ ಮತ್ತು ಶಾಸಕ ಸ್ಥಾನಕ್ಕೆ ರಾಜೀನಾಮೆ ನೀಡುವುದಾಗಿ ಹೇಳಿದರು. ಈ ಹಿನ್ನೆಲೆಯಲ್ಲಿ ತಮಿಳುನಾಡು ಕಾವೇರಿ ವಿವಾದವನ್ನು ನ್ಯಾಯಾಂಗದ ಮೂಲಕವೇ ಇತ್ಯರ್ಥಪಡಿಸಿಕೊಳ್ಳಲು ತೀರ್ಮಾನಿಸಿತು.
ಕಾವೇರಿ ಜಲವಿವಾದಗಳ ನ್ಯಾಯಮಂಡಳಿಯು 1991ರ ಜೂನ್ 28ರಂದು ನೀಡಿದ ಮಧ್ಯಂತರ ಆಜ್ಞೆಯಂತೆ ಕರ್ನಾಟಕ ತಮಿಳುನಾಡಿಗೆ 205 ಟಿ.ಎಂ.ಸಿ. ನೀರು ಬಿಡುವ ಬಗೆಗೆ ಉಂಟಾದ ಅಡಚಣೆಯಿಂದ ಹೆಚ್.ಡಿ.ದೇವೇಗೌಡ ಅವರು ಅಧಿಕಾರ ಕಳೆದುಕೊಳ್ಳುವ ದಿನಗಳಲ್ಲಿ ಕೆಂದ್ರವು ನ್ಯಾಯಾಲಯಕ್ಕೆ ಮುಚ್ಚಳಿಕೆ ಬರೆದುಕೊಟ್ಟಿತು. ಇದು ತಮಿಳುನಾಡು ಸುಪ್ರೀಂಕೋರ್ಟ್ ಮುಂದೆ ಮಾಡಿದ ಮನವಿಗೆ ಅನುಗುಣವಾಗಿತ್ತು. ಈ ಮುಚ್ಚಳಿಕೆ ಪರವಾಗಿ ಕರ್ನಾಟಕದ ನ್ಯಾಯವಾದಿಗಳಾದ ಎಫ್.ಎಸ್.ನಾರಿಮನ್, ಅನಿಲ್ ದಿವಾನ್, ವಿಜಯ್ ಶಂಕರ್, ಎಸ್.ಎಸ್.ಜವಳಿ ಮತ್ತು ಮೋಹನ್ ವಿ.ಕಾತರಕಿ ಅವರುಗಳಿದ್ದರು.
ಕಾವೇರಿ ವಿವಾದಕ್ಕೆ ರಾಜಕೀಯ ಲೇಪ ಹಚ್ಚುವುದು ಗಮನಾರ್ಹ. ಎಲ್ಲ ರಂಗಗಳಲ್ಲಿ ತಮಿಳುನಾಡಿನ ಹಿತಾಸಕ್ತಿಗಳಿಗೆ ವಾಜಪೇಯಿ ಸರ್ಕಾರ ದ್ರೋಹ ಬಗೆದಿರುವುದರಿಂದ ಬೆಂಬಲವನ್ನು ವಾಪಸ್ ಪಡೆಯುವಂತೆ ಡಾ. ಸುಬ್ರಮಣಿಯನ್ ಸ್ವಾಮಿ ಜಯಲಲಿತಾಗೆ ಕುಮ್ಮಕ್ಕು ನೀಡಿದರು(1998ನೆಯ ಜುಲೈ 25). ಇಂಥ ಅನೇಕ ಘಟನೆಗಳು ತೆರೆಮರೆಯಲ್ಲಿ ಸಂಭವಿಸಿವೆ. ಹೀಗಾಗಿ ಕಾವೇರಿ ಸಮಸ್ಯೆ ಇತ್ಯರ್ಥವಾಗದೆ ಮುಂದುವರೆದಿದೆ.
ಕೇಂದ್ರದ ಪರಿಷ್ಕೃತ ಕರಡು ಯೋಜನೆಯ ಕೆಲ ನಿಯಮಗಳು ಅಂಗೀಕಾರ ವಿರುದ್ಧವಾಗಿವೆ. ಇದಕ್ಕೆಂದು ಸಭೆ ಸೇರಿದವರಲ್ಲಿ ಎಸ್.ಬಂಗಾರಪ್ಪ, ವೀರಪ್ಪಮೊಯ್ಲಿ, ರಾಮಕೃಷ್ಣ ಹೆಗಡೆ, ಅನಂತಕುಮಾರ್, ಬಾಬಾಗೌಡ ಪಾಟೀಲ್, ಕೆ.ಎಸ್.ಈಶ್ವರಪ್ಪ, ಎಚ್.ಕೆ.ಪಾಟೀಲ್, ಟಿ.ಬಿ.ಜಯಚಂದ್ರ, ವಿ.ಎಲ್.ಪಾಟೀಲ್, ಬಿ.ಮುನಿಯಪ್ಪ ಇತರರು ಭಾಗವಹಿಸಿದ್ದರು. ಇವರು ಪರಸ್ಪರ ಸಹಕಾರದೊಂದಿಗೆ ಬಗೆಹರಿಸಿಕೊಳ್ಳಲು ತೀರ್ಮಾನಿಸಿ ದರು. ತರುವಾಯ 1998ನೆಯ ಆಗಸ್ಟ್ 7ರಂದು ಪ್ರಧಾನಿ ಎ.ಬಿ.ವಾಜಪೇಯಿ ಅಧ್ಯಕ್ಷತೆಯಲ್ಲಿ ನಾಲ್ಕು ರಾಜ್ಯಗಳ ಮುಖ್ಯಮಂತ್ರಿಗಳ ಸಭೆ ನಡೆಯಿತು. ಕಾವೇರಿ ಪ್ರಾಧಿಕಾರದ ಬದಲು ಸಮನ್ವಯ ಸಮಿತಿ ರಚಿಸಬೇಕೆಂದು ಕರ್ನಾಟಕ ಹೇಳಿದರೆ, ತಮಿಳುನಾಡು ಇದನ್ನು ವಿರೋಧಿಸಿತು. ಇದಲ್ಲದೆ ಕಾವೇರಿ ನದಿನೀರು ಪ್ರಾಧಿಕಾರ ಯೋಜನೆಯಲ್ಲಿ ಬರುವ 11 ಮಂದಿ ಸದಸ್ಯರ ಪ್ರಾಧಿಕಾರ, 10 ಮಂದಿ ಹತೋಟಿ ಸಮಿತಿ, ಜಲಾಶಯಗಳ ನಿರ್ವಹಣೆ, ಅಚ್ಚುಕಟ್ಟು ಪ್ರದೇಶವನ್ನು ಕರ್ನಾಟಕ 11.2 ಲಕ್ಷ ಎಕರೆಗಿಂತ ಹೆಚ್ಚು ವಿಸ್ತರಿಸ ಬಾರದೆನ್ನುವುದನ್ನು ಸದಾ ವಿರೋಧಿಸಲಾಗಿದೆ. ತಮಿಳುನಾಡು ಇವುಗಳಿಗಾಗಿ ಬಿಗಿಪಟ್ಟು ಹಿಡಿದಿದೆ. ಜಯಲಲಿತಾ ಅವರು 1998ನೆಯ ಆಗಸ್ಟ್ 12 ರೊಳಗೆ ಗೆಜೆಟ್ ಪ್ರಕಟಿಸದಿದ್ದರೆ ವಾಜಪೇಯಿ ಸರ್ಕಾರಕ್ಕೆ ನೀಡಿದ ಬೆಂಬಲ ಹಿಂತೆಗೆದುಕೊಳ್ಳಲು ಬೆದರಿಕೆ ಹಾಕಿದರು. ಪ್ರಧಾನಿ ಇದಕ್ಕೆ ಮಣಿಯಲಿಲ್ಲ. ಕಾವೇರಿ ಕಣಿವೆ ಪ್ರಾಧಿಕಾರ ರಚನೆ ಮತ್ತು ಉಸ್ತುವಾರಿ ಸಮಿತಿಯನ್ನು ವಿರೋಧಿಸಿ ಕಾಂಗೈ ಧುರೀಣರು 1998ನೆಯ ಆಗಸ್ಟ್ 10ರಂದು ಬೆಂಗಳೂರಿನಲ್ಲಿ ಪ್ರತಿಭಟನೆ ನಡೆಸಿ ರಾಜ್ಯಪಾಲರಿಗೆ ಮನವಿ ಸಲ್ಲಿಸಿದರು.
ಪ್ರಧಾನಿಗಳ ನೇತೃತ್ವದ ಪ್ರಾಧಿಕಾರ ಹಾಗೂ ಉಸ್ತುವಾರಿ ಸಮಿತಿ ರಚನೆಗೆ ರಾಜ್ಯ ಸರ್ಕಾರ ಒಪ್ಪಿರುವುದನ್ನು ಜನತೆಗೆ ಬಗೆದ ದ್ರೋಹವೆಂದು ಮಲ್ಲಿಕಾರ್ಜುನ ಖರ್ಗೆಯವರು ಹೇಳಿದರು. ಇದನ್ನು ಅವೈಜ್ಞಾನಿಕ ಕ್ರಮವೆಂದು ರೈತ ಸಂಘ ಆರೋಪಿಸಿದೆ. ಹೀಗೆ ಒಂದಕ್ಕೊಂದು ಸಮಸ್ಯೆಗಳು ಸೇರಿಕೊಂಡು ಕಾವೇರಿ ಬಿಕ್ಕಟ್ಟು ಪರಿಹಾರವಾಗದೆ ಕಗ್ಗಂಟಾಗಿದೆ.
13ನೇ ಲೋಕಸಭೆ ಚುನಾವಣೆಗಳು ಮುಗಿದ ಬೆನ್ನ ಹಿಂದೆಯೇ ಕಾವೇರಿ ವಿವಾದ ತೀವ್ರಗೊಂಡಿತು. ಕಾವೇರಿ ನ್ಯಾಯಮಂಡಳಿ ನೀಡಿರುವ ಮಧ್ಯಂತರ ಆದೇಶದನ್ವಯ 1999ನೆಯ ಸೆಪ್ಟೆಂಬರ್ 14ರವರೆಗೆ ಕರ್ನಾಟಕ 121.40 ಟಿ.ಎಂ.ಸಿ. ನೀರನ್ನು ತಮಿಳುನಾಡಿಗೆ ಬಿಡಬೇಕಿತ್ತು. ಅದರಲ್ಲಿ 106.20 15.20 ಟಿ.ಎಂ.ಸಿ ನೀರು ಕಡಿಮೆ ಬಿಡಲಾಗಿದೆ. ಈ ಹಿನ್ನೆಲೆಯಲ್ಲಿ ತಮಿಳುನಾಡು 20 ಟಿ.ಎಂ.ಸಿ. ನೀರಿಗಾಗಿ ಕರ್ನಾಟಕವನ್ನು ಒತ್ತಾಯಿಸಿ ಚಳವಳಿ ನಡೆಸಿತು. ಕೇಂದ್ರಕ್ಕೆ ಒತ್ತಡ ತಂದಾಗ ಜಲಸಂಪನ್ಮೂಲ ಇಲಾಖೆ ಕಾರ್ಯದರ್ಶಿ ಜಡ್.ಎ.ಹಸನ್ ಅವರು ಕರ್ನಾಟಕವು ತಮಿಳುನಾಡಿಗೆ ನೀರು ಬಿಡುವಂತೆ ಸೂಚಿಸಿದರು. ಕಾವೇರಿ ಕಣಿವೆ ಪ್ರದೇಶದಲ್ಲಿ 65 ಟಿ.ಎಂ.ಸಿ. ನೀರು ಸಂಗ್ರಹಣೆ ಕಡಿಮೆಯಾಗಿದ್ದು, ಮೆಟ್ಟೂರು ಜಲಾಶಯದಲ್ಲಿ ಹಾಲಿ 25 ಟಿ.ಎಂ.ಸಿ. ನೀರು ಸಂಗ್ರಹಣೆಯಾಗಿದೆ. ತಮಿಳುನಾಡು ತನ್ನ ಪಾಲಿನ ನೀರು ಕೇಳಿದರೆ, ಕರ್ನಾಟಕದಲ್ಲಿ ಮಳೆಯಾದರೆ ಬಿಡಲಾಗುವುದೆಂದು ತಿಳಿಸಿದರು.
ರಾಜ್ಯಕ್ಕೆ ನೀರಿಲ್ಲದಿರುವಾಗ ತಮಿಳುನಾಡಿಗೆ ನೀರು ಬಿಡಲಾಗುವುದಿಲ್ಲವೆಂದು ಸರ್ಕಾರ ಸ್ಪಷ್ಟಪಡಿಸಿತು. ತಂಜಾವೂರು ಜಿಲ್ಲೆಯಲ್ಲಿ ‘ಕುರುವೈ’ ಬೆಳೆ ರಕ್ಷಣೆಗಾಗಿ 25 ಟಿ.ಎಂ.ಸಿ. ನೀರು ಬಿಡುವಂತೆ ಪ್ರಧಾನಿಗಳನ್ನು ತಮಿಳುನಾಡು ಒತ್ತಾಯಿಸಿತು. ಪ್ರಧಾನ ಮಂತ್ರಿಗಳ ಪ್ರಧಾನ ಕಾರ್ಯದರ್ಶಿ ಬ್ರಿಜೇಶ್ ಮಿಶ್ರಾ ಅವರು ಅಂದಿನ ನೀರಾವರಿ ಸಚಿವ ಕೆ.ಎನ್.ನಾಗೇಗೌಡ ಮತ್ತು ಮುಖ್ಯ ಕಾರ್ಯದರ್ಶಿ ಭಟ್ಟಾಚಾರ್ಯ ಅವರನ್ನು ಸಂಪರ್ಕಿಸಿದ್ದು, ಕರುಣಾನಿಧಿ ಮತ್ತು ಜೆ.ಎಚ್.ಪಟೇಲರೂ ಸೇರಿ ನಡೆಸಿದ ಮಾತುಕತೆಗಳು ವಿಫಲವಾದವು.
ತಮಿಳುನಾಡಿಗೆ ನೀರು ಬಿಟ್ಟರೆ ಹೋರಾಟ ಮಾಡುವುದಾಗಿ ಅನೇಕ ಸಂಘಟನೆಗಳು ಹೇಳಿದವು. ರೈತಸಂಘ ಎಚ್.ಎನ್.ನಂಜೇಗೌಡ, ಎಸ್.ಎಂ.ಕೃಷ್ಣ ಮೊದಲಾದವರನ್ನು ಹೆಸರಿಸಬಹುದು. ಆಗಿನ ಮುಖ್ಯಮಂತ್ರಿ ಜೆ.ಎಚ್.ಪಟೇಲ್ ತಮಿಳುನಾಡಿಗೆ ನೀರು ಬಿಡಲಾಗುವುದಿಲ್ಲ ಎಂದಾಗ ಪ್ರಧಾನಿಗಳು ಸಾಧ್ಯವಾದರೆ ಸಹಾಯ ಮಾಡಿ ಎಂದಿದ್ದರು. ಅದರಂತೆ ಕಾವೇರಿ ನ್ಯಾಯಮಂಡಳಿಯ ಮಧ್ಯಂತರ ಆದೇಶದಂತೆ ಪ್ರಸ್ತುತ ಹಂಗಾಮಿನಲ್ಲಿ ಸೆ.14ರವರಗೆ ತಮಿಳುನಾಡಿಗೆ 126.23 ಟಿ.ಎಂ.ಸಿ. ನೀರು ಬಿಡಬೇಕಾಗಿತ್ತು. ಇದರಲ್ಲಿ 108.46 ಟಿ.ಎಂ.ಸಿ. ನೀರು ಮಾತ್ರ ಬಿಡಲಾಗಿದೆ. ಉಳಿದ 17.77 ಟಿ.ಎಂ.ಸಿ. ನೀರು ಬಿಡಲಾಗಿಲ್ಲ. 1999ನೆಯ ಸೆಪ್ಟೆಂಬರ್ 24ರಂದು ಕಾವೇರಿ ವಿವಾದ ಚರ್ಚೆಗೆ ದೆಹಲಿಯಲ್ಲಿ ಉಸ್ತುವಾರಿ ಸಮಿತಿ ಸಭೆ ನಡೆಯಿತು. ತಮಿಳುನಾಡಿನ ಸಂಭಾ ಮತ್ತು ಕುರುವೈ ಬೆಳೆಗಳು ಒಣಗುತ್ತಿದ್ದು ದರಿಂದ ನೀರು ಒದಗಿಸಬೇಕಾಗಿತ್ತು. 1999ನೆಯ ಆಗಸ್ಟ್ 24ರಂದು ಪ್ರಧಾನಿ ಅಧ್ಯಕ್ಷತೆಯಲ್ಲಿ ಉಸ್ತುವಾರಿ ಸಮಿತಿ ತೀರ್ಮಾನ ರೈತರ ಹಿತಚಿಂತನೆಗಾಗಿ ತಮಿಳುನಾಡಿಗೆ 9 ಟಿ.ಎಂ.ಸಿ. ನೀರು ಬಿಡುವಂತೆ ಹೇಳಿತು. ಕರ್ನಾಟಕದ ವಿರೋಧಿ ಕ್ರಮವನ್ನು ತಮಿಳುನಾಡಿನ ಎಲ್ಲ ಪಕ್ಷಗಳು ಖಂಡಿಸಿದವು. ಕರ್ನಾಟಕದಲ್ಲಿ ನೀರಿಲ್ಲದಿರುವಾಗ 9 ಟಿ.ಎಂ.ಸಿ. ನೀರು ಹೇಗೆ ಬಿಡಬೇಕೆಂದು ಕರ್ನಾಟಕ ವ್ಯಕ್ತಪಡಿಸಿತು. 1999ನೆಯ ಆಗಸ್ಟ್ 25ರಂದು ಈ ಸಂಬಂಧ ಮಳವಳ್ಳಿಯ ವಕೀಲರು ಪ್ರತಿಭಟನೆ ನಡೆಸಿದರು. ಈ ಎಲ್ಲ ಘಟನೆಗಳ ಹಿನ್ನೆಲೆಯಲ್ಲಿ ಪ್ರಧಾನಿಗಳು 9 ಟಿ.ಎಂ.ಸಿ. ನೀರು ಬಿಡಲು ಸೂಚಿಸಿದರು. ಕನ್ನಡ ಚಳವಳಿಯ ವಾಟಾಳ್ ಪಕ್ಷವು ತೀವ್ರವಾಗಿ ಇದನ್ನು ಪ್ರತಿಭಟಿಸಿತು.
ಕರ್ನಾಟಕ ಮತ್ತು ತಮಿಳುನಾಡಿನ ಕಾವೇರಿ ಕಣಿವೆಯಲ್ಲಿನ ಜಲಾಶಯಗಳ ನೀರಿನ ಪ್ರಮಾಣವನ್ನು ಅಧ್ಯಯನ ಮಾಡಿ ವರದಿ ಸಿದ್ಧಪಡಿಸಿದ ಜಲಸಂಪನ್ಮೂಲ ಸಚಿವಾಲಯದ ಜಡ್.ಎ. ಹಸನ್ ನೇತೃತ್ವದ ತಂಡದ ಸಲಹೆಯಂತೆ, ಪ್ರಧಾನಿಗಳು ಸೆಪ್ಟೆಂಬರ್ನಲ್ಲಿ 3, ಮುಂದಿನ ತಿಂಗಳಲ್ಲಿ 6 ಟಿ.ಎಂ.ಸಿ. ನೀರು ಬಿಡಲು ಸೂಚಿಸಿದರು. ಮಂಡ್ಯ ಜಿಲ್ಲೆಯ ರೈತರು ಬೆಳೆಗಳು ಒಣಗುತ್ತಿವೆ ಎಂದಾಗ ನೀರಿನ ಸಮಸ್ಯೆ ತೀವ್ರಗೊಂಡಂತಿತ್ತು. ಇಂದಿಗೂ ಕಾವೇರಿ ನದಿ ನೀರಿನ ವಿವಾದ ವಿವಿಧ ರೂಪದಲ್ಲಿ ಸಮಸ್ಯೆಯ ಕಗ್ಗಂಟಾಗಿದ್ದು ಚಳವಳಿಗಳು ನಡೆಯುವುದು ಸಾಮಾನ್ಯವಾಗಿದೆ.
ತುಂಗಭದ್ರಾ ಜಲಾಶಯಕ್ಕಾಗಿ ಚಳವಳಿ
ಸ್ವಾತಂತ್ರ್ಯಪೂರ್ವದಲ್ಲಿ ಬಳ್ಳಾರಿ ಜಿಲ್ಲೆ ಮದ್ರಾಸ್ ಆಧಿಪತ್ಯದಲ್ಲಿತ್ತು. ಇದಕ್ಕೆ ಅನಂತಪುರ, ಕರ್ನೂಲು ಮತ್ತು ಕಡಪಾ ಜಿಲ್ಲೆಗಳು ಸೇರಿದ್ದವು. ಇವುಗಳನ್ನು ‘ರಾಯಲ ಸೀಮೆ’ ಎಂದು ಕರೆಯುತ್ತಾರೆ. ಪ್ರಸ್ತುತ ಪ್ರದೇಶಗಳಲ್ಲಿ ಮೊದಲಿನಿಂದಲೂ ಬರಗಾಲ ಕಾಡುತ್ತಿತ್ತು. ಇದನ್ನು ತಪ್ಪಿಸಲು ಅಣೆಕಟ್ಟನ್ನು ಕಟ್ಟಲು ಯೋಜಿಸಿದರಲ್ಲದೆ, ಕೃಷಿಯಿಂದ ಜನಜೀವನವನ್ನು ಸುಧಾರಿಸುವ ಪ್ರಯತ್ನವಿತ್ತು. ಮದ್ರಾಸ್ ಆಧಿಪತ್ಯ ಮತ್ತು ಹೈದರಾಬಾದ್ ನಿಜಾಮ ಸರ್ಕಾರಗಳ ಜಂಟಿ ಪ್ರಯತ್ನದಿಂದ 1945ರಲ್ಲಿ ತುಂಗಭದ್ರಾ ಯೋಜನೆಯನ್ನು ಆರಂಭಿಸಲಾಯಿತು. 1953ರಲ್ಲಿ ರಾಜ್ಯಗಳ ವಿಂಗಡಣೆಯಿಂದಾಗಿ ಆಂಧ್ರಪ್ರದೇಶ ಮತ್ತು ಮೈಸೂರು ರಾಜ್ಯಗಳ ನಡುವೆ ವಿವಾದ ಏರ್ಪಟ್ಟಿತು. ಇದರ ಪರಿಹಾರಕ್ಕಾಗಿ ವಾಂಛೂ ಕಮಿಟಿಯನ್ನು ನೇಮಿಸಲಾಯಿತು.
ವಾಂಛೂ ಅವರು ಬಳ್ಳಾರಿ ಪರಿಸ್ಥಿತಿಯನ್ನು ಸಮಗ್ರವಾಗಿ ಅರಿತು ವರದಿ ಸಿದ್ಧಪಡಿಸಿದರು. ಬಳ್ಳಾರಿಯ ಮೂರು ತಾಲೂಕುಗಳು ಆಂಧ್ರಕ್ಕೆ ಸೇರಬೇಕೆಂದಾಗ ಕನ್ನಡಿಗರು ವಿರೋಧಿಸಿದರು. ಆ ಸಮಯಕ್ಕೆ ಹೈದರಾಬಾದ್ ಮತ್ತು ಮದ್ರಾಸ್ ಸರ್ಕಾರಗಳು ಸಂಯುಕ್ತವಾಗಿ ಕೈಗೊಂಡಿದ್ದ ತುಂಗಭದ್ರಾ ಅಣೆಕಟ್ಟೆಯ ಮುಗಿಯಬೇಕಾದ ಕೆಲಸ, ಅದರ ಬಳಕೆಯ ಪಾಲು ಇತ್ಯಾದಿಗಳ ಬಗೆಗೂ ವಾಂಛೂ ಅವರು ಸ್ಪಷ್ಟವಾದ ತೀರ್ಪು ನೀಡಲಿಲ್ಲ.
ಅಣೆಕಟ್ಟೆಯ ವಿವಾದ ಮತ್ತು ಮಿಶ್ರಾ ಆಯೋಗ
ತುಂಗಭದ್ರಾ ಅಣೆಕಟ್ಟಿನ ಸಮಸ್ಯೆಯನ್ನು ಪರಿಹರಿಸಲು ರಾಷ್ಟ್ರಪತಿಗಳು ಹೈದರಾಬಾದ್ನ ಮುಖ್ಯ ನ್ಯಾಯಾಧೀಶ ಎಲ್.ಎಸ್.ಮಿಶ್ರಾ ನೇತೃತ್ವದಲ್ಲಿ ಆಯೋಗ ರಚಿಸಲು ಸೂಚಿಸಿದಂತೆ 1953ನೆಯ ಏಪ್ರಿಲ್ 23ರಂದು ಆಜ್ಞೆಯಾಯಿತು. ಅದರಂತೆ 1953ನೆಯ ಏಪ್ರಿಲ್ 23ರಲ್ಲಿ ಆರಂಭಿಸಿ 1953ನೆಯ ಮೇ 15ರೊಳಗೆ ವರದಿ ಸಲ್ಲಿಸಬೇಕೆಂದು ಸೂಚಿಸಲಾಯಿತು. 1953ನೆಯ ಏಪ್ರಿಲ್ 19ರಂದು ಹುಬ್ಬಳ್ಳಿಯಲ್ಲಿ ಕೆ.ಪಿ.ಸಿ.ಸಿ. ವಿಶೇಷ ಸಭೆ ನಡೆದಾಗ ಈ ಕುರಿತು ಗಂಭೀರವಾದ ಚರ್ಚೆಗಳು ನಡೆದಿದ್ದವು.
1953ನೆಯ ಮೇ 20ರಲ್ಲಿ ಎಲ್.ಎಸ್.ಮಿಶ್ರಾ ವರದಿಯನ್ನು ಲೋಕಸಭೆಯು ಸ್ವೀಕರಿಸಿದಾಗ ಬಳ್ಳಾರಿ ಜಿಲ್ಲೆಯ ಜನ ಸಂತೋಷಪಟ್ಟರು. ಆಂಧ್ರದವರು ಇದನ್ನು ವಿರೋಧಿಸಿ ಚಳವಳಿ ನಡೆಸಿದರು. 1953ನೆಯ ಆಗಸ್ಟ್ 13ರಂದು ಆಂಧ್ರ ಪ್ರಾಂತ್ಯ ಮಸೂದೆ ಲೋಕಸಭೆಯಲ್ಲಿ ಪ್ರಸ್ತಾಪಿತವಾಯಿತಲ್ಲದೆ, ಬಳ್ಳಾರಿ ಗಡಿ ಸಮಸ್ಯೆ ಸ್ವಲ್ಪ ಮಟ್ಟಿಗೆ ಬಗೆಹರಿದಂತಾಯಿತು. ಬಳ್ಳಾರಿ ಮೈಸೂರು ರಾಜ್ಯಕ್ಕೆ ಸೇರಿದರೂ ತುಂಗಭದ್ರಾ ವಿವಾದ ಮುಂದುವರೆದಿತ್ತು. ಈ ಯೋಜನೆಯು ಮದ್ರಾಸ್ ಮತ್ತು ಹೈದರಾಬಾದ್ ಸರ್ಕಾರಗಳು ಜಂಟಿಯಾಗಿ ಆರಂಭಿಸಿದ ಯೋಜನೆಯಾಗಿದೆ. ಆಂಧ್ರ ರಾಜ್ಯ ರಚನೆ ಸಂದರ್ಭದಲ್ಲಿ ಅಪೂರ್ಣವಾಗಿತ್ತು. 1953ನೆಯ ಅಕ್ಟೋಬರ್ 1ರಲ್ಲಿ ಮೈಸೂರಿನೊಡನೆ ಬಳ್ಳಾರಿ ವಿಲೀನವಾದಾಗ, ವ್ಯಾಪಕ ಹಿಂಸಾಚಾರ, ಭುಗಿಲೆದ್ದ ಘಟನೆಗಳಿಗೆ ಮಿತಿ ಇರಲಿಲ್ಲ. 1955ನೆಯ ಅಕ್ಟೋಬರ್ 10ರಂದು ಫಜಲ್ ಅಲಿ ಆಯೋಗ ಬಳ್ಳಾರಿ, ಸಿರುಗುಪ್ಪ, ಹೊಸಪೇಟೆ ತಾಲೂಕುಗಳಲ್ಲದೆ, ತುಂಗಭದ್ರಾ ಅಣೆಕಟ್ಟೆಯಿರುವ ಮಲ್ಲಾಪುರ ಉಪತಾಲೂಕಿನ ಸ್ವಲ್ಪ ಭಾಗಗಳನ್ನು ಬಿಟ್ಟು ಈಗ ಇರುವ ಮೈಸೂರು ರಾಜ್ಯ ಕರ್ನಾಟಕದ ರಾಜ್ಯ ರಚನೆಯಲ್ಲಿ ಸೇರಲು ತೀರ್ಮಾನಿಸಿತು.
ನಂತರ ಈ ತೀರ್ಮಾನದ ಬಗ್ಗೆ ಬಳ್ಳಾರಿಯಲ್ಲಿ ರಾಜ್ಯ ಪುನರ್ವಿಂಗಡನಾ ಆಯೋಗದ ವರದಿಯ ವಿರುದ್ಧ ಚಟುವಟಿಕೆಗಳು ಚುರುಕಾಗಿ ನಡೆದವು. ಮಿಶ್ರಾ ತೀರ್ಪನ್ನು ಒಪ್ಪಿ 1955ನೆಯ ನವೆಂಬರ್ 10ರಂದು ಹಂಪಿಯಲ್ಲಿ ಸಭೆ ನಡೆಸಿ ಚಳವಳಿಯ ವಿಧಿ ವಿಧಾನಗಳ ಬಗ್ಗೆ ಚರ್ಚಿಸಿದರು. ತುಂಗಭದ್ರಾ ಜಲಾಯಶವೇ ಹೊಸದಾಗಿ ಸೃಷ್ಟಿಸಲಾದ ಸಮಸ್ಯೆಯಾಗಿದ್ದಿತು.
ನೀರಿನ ಸತ್ಯಾಗ್ರಹ
ಅಖಿಲ ಕರ್ನಾಟಕ ರಾಜ್ಯ ನಿರ್ಮಾಣ ಪರಿಷತ್ತಿನವರು ಶಾಂತಿ ಮತ್ತು ಅಹಿಂಸೆ ಮೂಲಕ ಸತ್ಯಾಗ್ರಹ ಆರಂಭಿಸಿದರು. ಸಿರುಗುಪ್ಪ ತಾಲೂಕು ಕೊಂಚೆಗೇರಿಯಲ್ಲಿ ಯರ್ರಿತಾತ ನೇತೃತ್ವದ 58 ಜನರ ತಂಡ 1955ನೆಯ ನವೆಂಬರ್ 16ರ ಬೆಳಗ್ಗೆ 9 ಗಂಟೆಗೆ ನೀರಿನ ಸತ್ಯಾಗ್ರಹ ಆರಂಭಿಸಿದರು. ಬಂಧಿತರಾದವರನ್ನು ಕೋರ್ಟಿಗೆ ಹಾಜರು ಪಡಿಸಿದರು. 1955ನೆಯ ನವೆಂಬರ್ 16 ರಿಂದ 1955ನೆಯ ನವೆಂಬರ್ 30ಕ್ಕೆ 15 ತಂಡಗಳನ್ನು 542 ಜನರು ಬಂಧಿತರಾಗಿದ್ದರು. 1955ನೆಯ ಡಿಸೆಂಬರ್ 8ರ ವೇಳೆಗೆ 1200 ಜನ ಬಂಧಿತರಾದರು.
ಅನಂತಪುರ ಜಿಲ್ಲೆ, ಗುತ್ತಿ ತಾಲೂಕಿನ ಪಾಲ್ತೂರು ಗ್ರಾಮದ ಸತ್ಯಾಗ್ರಹಿ ದಂಡಾ ಚೆನ್ನಬಸಪ್ಪನವರು ಒಂದು ಶಿಫಾರಸ್ಸಿನ ಪ್ರತಿಭಟನಾರ್ಥವಾಗಿ ಕಾಲುವೆಯ ಮೂರು ಹಿಡಿ ಮಣ್ಣನ್ನು ಆ ಕಡೆ ಹಾಕಿ, ಪಕ್ಕದ ಹೊಲಕ್ಕೆ ಮೂರು ಮೊಗಸೆ ನೀರು ಸುರಿದದ್ದನ್ನು ಅಪರಾಧವೆಂದು ಪರಿಗಣಿಸಿ ಸರ್ಕಾರ 18 ದಿನ ಸೆರೆಯಲ್ಲಿಟ್ಟಿತು. ಈ ದಂಡಾ ಚೆನ್ನಬಸಪ್ಪ ನವರಿಗೆ ನ್ಯಾಯಾಧೀಶರು ಸತ್ಯಾಗ್ರಹದಲ್ಲಿ ಭಾಗವಹಿಸಿದ್ದೇಕೆಂದು ಕೇಳಿದಾಗ ‘ಕರ್ನಾಟಕದ ಎಲ್ಲೆ ಬಳ್ಳಾರಿ ಜಿಲ್ಲೆಗೇ ಮುಗಿಯುವುದಿಲ್ಲ. ನಾನು ಆಂಧ್ರದಲ್ಲಿದ್ದರೂ ಕನ್ನಡಿಗನೇ’ ಕರ್ನಾಟಕದ ಹಿತರಕ್ಷಣೆ ನನ್ನ ಹೊಣೆ ಎನ್ನುತ್ತಾರೆ. 1955ನೆಯ ಸೆಪ್ಟೆಂಬರ್ನಲ್ಲಿ ಎಸ್.ಗೋಪಾಲಗೌಡರು ಮತ್ತು ನವೆಂಬರ್ ತಿಂಗಳಲ್ಲಿ ಮುಖ್ಯಮಂತ್ರಿ ಹನುಮಂತಯ್ಯ ನವರು ಒಂದಾದ ಕನ್ನಡಿಗರನ್ನು ಅಭಿನಂದಿಸಿದರು. 1955ನೆಯ ನವೆಂಬರ್ 1ರಂದು ಅಸ್ತಿತ್ವಕ್ಕೆ ಬಂದ ವಿಶಾಲ ಮೈಸೂರು ಇಂಥಾ ಸಮಸ್ಯೆಗಳನ್ನು ನಿವಾರಿಸಿತು.
ಮದ್ರಾಸ್ ಮತ್ತು ನಿಜಾಮ ಸರ್ಕಾರಗಳ ಜಂಟಿ ಯೋಜನೆಯಿಂದ 1945ರಲ್ಲಿ ಆರಂಭವಾದ ತುಂಗಭದ್ರಾ ಯೋಜನೆ 1958ರಲ್ಲಿ ಮುಗಿಯಿತು. 1956ರಲ್ಲಿ ಆಂಧ್ರಪ್ರದೇಶ ಕರ್ನಾಟಕ ರಾಜ್ಯಗಳ ಜಂಟಿ ಯೋಜನೆಯಾಯಿತು. ಆಗ 133 ದಶಲಕ್ಷ ಘನ ಅಡಿ ನೀರು ಸಂಗ್ರಹವಿತ್ತು. 1985ರಲ್ಲಿ 115.61 ಸಹಸ್ರ ದಶಲಕ್ಷ ಘನ ಅಡಿ ನೀರು ಇದ್ದು, 5-23 ಲಕ್ಷ ಹೆಕ್ಟೇರ್ ಭೂಮಿಗೆ ನೀರಾವರಿಯ ಅನುಕೂಲವಿದೆ. 1986ಕ್ಕೆ 35 ವರ್ಷಗಳಲ್ಲಿ 22 ಟಿ.ಎಂ.ಸಿ. ನೀರು ಹೂಳಿನಿಂದ ಮುಚ್ಚಿಹೋಗಿದ್ದು, ಇಂದು 108 ಟಿ.ಎಂ.ಸಿ. ನೀರು ಮಾತ್ರ ಸಂಗ್ರಹಿಸುತ್ತಿದೆ ಎಂದು ಜನರ ಪ್ರತಿರೋಧವಿದೆ.
ಕೃಷ್ಣಾ ಮೇಲ್ದಂಡೆ ಯೋಜನೆ
ಮಹಾರಾಷ್ಟ್ರದ ಪಶ್ಚಿಮ ಘಟ್ಟದ ಮಹಾಬಲೇಶ್ವರ ಬೆಟ್ಟದ ರಮಣೀಯ ವನಸಿರಿಯ ಮಡಿಲಲ್ಲಿ ಜನ್ಮ ತಳೆದು ಮಹಾರಾಷ್ಟ್ರ, ಕರ್ನಾಟಕ ಮತ್ತು ಆಂಧ್ರಪ್ರದೇಶ ರಾಜ್ಯಗಳಲ್ಲಿ ಸುಮಾರು 1400 ಕಿ.ಮೀ. ಹರಿದು ಕೊನೆಗೆ ಬಂಗಾಳಕೊಲ್ಲಿಯನ್ನು ಸೇರುವ ಕೃಷ್ಣಾ ದಕ್ಷಿಣ ಭಾರತದ ಎರಡನೇ ದೊಡ್ಡ ನದಿಯಾಗಿದೆ. ಈ ನದಿಗೆ 1969ರಲ್ಲಿ ಬಿಜಾಪುರ ಜಿಲ್ಲೆಯ ಬಸವನ ಬಾಗೇವಾಡಿ ತಾಲೂಕಿನ ಆಲಮಟ್ಟಿ ಗ್ರಾಮದ ಬಳಿ ಅಣೆಕಟ್ಟನ್ನು ನಿರ್ಮಿಸಲಾಯಿತು. ಇದಲ್ಲದೆ, ಮುದ್ದೇಬಿಹಾಳ ತಾಲೂಕಿನ ಸಿದ್ಧಾಪುರ ಮತ್ತು ಬಾಚಿಹಾಳ ಗ್ರಾಮಗಳ ಬಳಿ 10,637.52ೊಮೀ. ಉದ್ದದ ನಾರಾಯಣಪುರ ಜಲಾಶಯ ವನ್ನು ನಿರ್ಮಾಣ ಮಾಡಲಾಗಿದೆ.
ಕೃಷ್ಣಾ ಮೇಲ್ದಂಡೆ ಯೋಜನೆಯಿಂದ ಕೃಷಿ ಕ್ರಾಂತಿಗೆ ನಾಂದಿಯಾಗುವುದೆಂಬ ಕನಸು ಉತ್ತರ ಕರ್ನಾಟಕದ್ದಾಗಿದೆ. ಇಲ್ಲಿನ ಬರಪೀಡಿತ ಪ್ರದೇಶಗಳಾದ ಬಸವನ ಬಾಗೇವಾಡಿ, ಇಂಡಿ, ಮುದ್ದೇಬಿಹಾಳ, ಸಿಂದಗಿ ಮತ್ತು ಗುಲ್ಬರ್ಗಾ ಜಿಲ್ಲೆಯ ಜೇವರ್ಗಿ, ಶಹಾಪುರ ಮತ್ತು ಸುರಪುರ ಹಾಗೂ ರಾಯಚೂರು ಜಿಲ್ಲೆಯ ದೇವದುರ್ಗ ತಾಲೂಕುಗಳ ಸು.6.22 ಲಕ್ಷ ಹೆಕ್ಟೇರ್ ನಿವ್ವಳ ಕೃಷಿ ಭೂಮಿಯಾಗಲಿದೆ.
ಆಯೋಗ ನೇಮಕ ಮತ್ತು ತೀರ್ಪು
ಕೃಷ್ಣಾ ನದಿ ನೀರಿನ ಹಂಚಿಕೆಗಾಗಿ ಮೂರು ರಾಜ್ಯಗಳ ನಡುವೆ ವಿವಾದ ಉಂಟಾಯಿತು. ಇದಕ್ಕೆ ಪರಿಹಾರ ಕಂಡುಹಿಡಿಯಲು ಕೇಂದ್ರ ಸರ್ಕಾರವು 1969ರಲ್ಲಿ ನ್ಯಾಯಮೂರ್ತಿ ಆರ್.ಎಸ್.ಬಚಾವತ್ ಅಧ್ಯಕ್ಷತೆಯಲ್ಲಿ ನ್ಯಾಯ ಮಂಡಳಿಯನ್ನು ನೇಮಿಸಿತು. ತನ್ನ ವರದಿಯನ್ನು 1973ರಲ್ಲಿ ಇದು ಸಲ್ಲಿಸಿತು. ಈ ವರದಿಯು, ಮಹಾರಾಷ್ಟ್ರಕ್ಕೆ ಸಂತಸ ವನ್ನುಂಟುಮಾಡಿದರೆ, ಕರ್ನಾಟಕಕ್ಕೆ ಆತಂಕವನ್ನುಂಟುಮಾಡಿತು. ಬಚಾವತ್ ನ್ಯಾಯ ಮಂಡಳಿಯ ವರದಿಯ ಪ್ರಕಾರ ಮಹಾರಾಷ್ಟ್ರ 565 ಟಿ.ಎಂ.ಸಿ., ಕರ್ನಾಟಕ 695 ಟಿ.ಎಂ.ಸಿ. ಹಾಗೂ ಆಂಧ್ರಪ್ರದೇಶ 800 ಟಿ.ಎಂ.ಸಿ. ಪ್ರಮಾಣದ ನೀರನ್ನು ಪ್ರತಿವರ್ಷ 2000ನೆಯ ಮೇ 31ವರೆಗೆ ಉಪಯೋಗಿಸಲು ಅವಕಾಶವಾಯಿತು. ಅನಂತರ ತೀರ್ಪನ್ನು ಪರಿಷ್ಕರಿಸಲು ಅವಕಾಶವಿದೆ.
ಆರ್.ಎಸ್.ಬಚಾವತ್ ಆಯೋಗದ ತೀರ್ಪಿನಂತೆ ಕರ್ನಾಟಕಕ್ಕೆ ಈ ಯೋಜನೆಯಲ್ಲಿ 173 ಟಿ.ಎಂ.ಸಿ., 1. ಟಿ.ಎಂ.ಸಿ = 1000 ಅಡಿ ಉದ್ದ X 10,000 ಅಡಿ ಎತ್ತರ X 1000 ಘನ ಅಡಿ ಅಗಲ ಸಂಗ್ರಹಣೆಗೊಂಡ ನೀರಿನ ಪ್ರಮಾಣ ಅಥವಾ ಹತ್ತು ಸಾವಿರ ಹೆಕ್ಟೇರು ಭೂಮಿಗೆ ಹರಿಯುವ ನೀರಿನ ಪ್ರಮಾಣ ನಿಗದಿಯಾಗಿದ್ದು, ಪ್ರಥಮ ಹಂತದಲ್ಲಿ 119 ಟಿ.ಎಂ.ಸಿ. ಹಾಗೂ ದ್ವಿತಿಯ ಹಂತದಲ್ಲಿ 54 ಟಿ.ಎಂ.ಸಿ. ಬಳಸಿಕೊಳ್ಳಲು ಯೋಜಿಸಿದೆ. ಪ್ರಥಮ ಹಂತದ 119 ಟಿ.ಎಂ.ಸಿ. ನೀರಿನಲ್ಲಿ 100.36 ಟಿ.ಎಂ.ಸಿ. ನೀರನ್ನು ಕಾಲುವೆಗಳ ಮೂಲಕ ಪಡೆಯಬಹುದಾಗಿದ್ದು, ಉಳಿದ 18.64 ಟಿ.ಎಂ.ಸಿ. ನೀರು ಜಲಾಶಯದಲ್ಲಿ ನಷ್ಟವಾಗುವುದೆಂಬ ಅಂದಾಜಿದೆ.
ಆಲಮಟ್ಟಿ ಮತ್ತು ನಾರಾಯಣಪುರ ಜಲಾಶಯಗಳು ಕ್ರಮವಾಗಿ 12, 886 ಮತ್ತು 18,475 ಚದರ ಮೈಲಿ ಜಲಾನಯನ ಪ್ರದೇಶ ಹೊಂದಿದ್ದು, 42.19 ಮತ್ತು 37.86 ಟಿ.ಎಂ.ಸಿ. ಗರಿಷ್ಠ ಜಲಸಂಪನ್ಮೂಲ ಸಂಗ್ರಹಣಾ ಸಾಮರ್ಥ್ಯ ಹಾಗೂ 29.73 ಮತ್ತು 30.69 ಟಿ.ಎಂ.ಸಿ. ವಾಸ್ತವಿಕ ಸಂಗ್ರಹಣ ಸಾಮರ್ಥ್ಯ ಹೊಂದಿರುತ್ತವೆ. ಈ ಜಲಾಶಯಗಳ ನಿರ್ಮಾಣದಿಂದ ಕ್ರಮವಾಗಿ ಸು.136 ಮತ್ತು 41 ಗ್ರಾಮಗಳು ಮತ್ತು ಇವುಗಳ 21, 290 ಮತ್ತು 15, 698 ಹೆಕ್ಟೇರ್ ಭೂ ಪ್ರದೇಶ ಮುಳುಗಡೆಯಾಗಿದೆ. ಇದರಿಂದ 1.80 ಲಕ್ಷ ಹಾಗೂ 0.48 ಲಕ್ಷ ಜನರು ನಿರಾಶ್ರಿತರಾಗಿದ್ದಾರೆ. ಆಲಮಟ್ಟಿ ಹಿನ್ನೀರಿನಿಂದ ಬಾಗಲಕೋಟೆ ನಗರ ಮುಳುಗಡೆಯಾಗುವುದರಿಂದ ಸುಮಾರು 12,000 ಕುಟುಂಬಗಳು ನಿರಾಶ್ರಿತವಾಗಿವೆ. ಇಲ್ಲಿ ಸಮೀಪದಲ್ಲಿ ಪುನರ್ವಸತಿ ಕಲ್ಪಿಸುವ ಯೋಜನೆ ಅನುಷ್ಠಾನ ದಲ್ಲಿದ್ದು, 4500 ಎಕರೆ ಪ್ರದೇಶ ಇದಕ್ಕೆ ಮೀಸಲಾಗಿದೆ.
ಎರಡನೇ ಹಂತ
ಕೃಷ್ಣಾನದಿ ಕಣಿವೆಯಲ್ಲಿ ಆಂಧ್ರದ ನಾಗಾರ್ಜುನ ಸಾಗರವು ಸಹ ದೊಡ್ಡ ಯೋಜನೆ ಯಾಗಿದೆ. ಇದು ಭಾರತದ ಬೃಹತ್ ವಿವಿಧೋದ್ದೇಶ ಯೋಜನೆಗಳಲ್ಲಿ ಪ್ರಥಮ ಸ್ಥಾನದಲ್ಲಿದ್ದರೆ, ಆಲಮಟ್ಟಿ ಅಣೆಕಟ್ಟು ಎರಡನೇ ಸ್ಥಾನದಲ್ಲಿದೆ. ಪ್ರಥಮ ಹಂತದಲ್ಲಿ 509 ಮೀಟರ್ ಎತ್ತರಕ್ಕೆ ಆಲಮಟ್ಟಿ ಅಣೆಕಟ್ಟನ್ನು ನಿರ್ಮಿಸುವುದಾಗಿತ್ತು. ಆದರೆ ಮೇಲೆ 15 x 15.24 ಮೀ.ಎತ್ತರದ 26 ಕ್ರೆಸ್ಟ್ ಗೇಟ್ಗಳನ್ನು ಸ್ಥಾಪಿಸುವುದರೊಂದಿಗೆ 512.20 ಮೀಟರ್ಗಳವರೆಗೆ ನೀರು ಸಂಗ್ರಹಿಸಿ, ಆಲಮಟ್ಟಿ ಎಡದಂಡೆ ನಾಲೆಯಿಂದ 0.16ಲಕ್ಷ ಹೆಕ್ಟೇರ್ ಕೃಷಿ ಭೂಮಿಗೆ ನೀರಾವರಿ ಸೌಲಭ್ಯ ಕಲ್ಪಿಸುವುದಾಗಿದೆ. ನಾರಾಯಣ ಪುರ ಜಲಾಶಯ ಪೂರ್ಣಗೊಳಿಸಿ ಎಡದಂಡೆ ನಾಲೆಯಿಂದ 4.09 ಲಕ್ಷ ಹೆಕ್ಟೇರ್ ಕೃಷಿಭೂಮಿಗೆ ನೀರಾವರಿ ಸೌಲಭ್ಯ ಕಲ್ಪಿಸುವ ಉದ್ದೇಶವಿದೆ. ಕರ್ನಾಟಕ ಪ್ರಥಮ ಹಂತದಲ್ಲಿ ಕೃಷ್ಣಾ ನದಿಯಿಂದ 119 ಟಿ.ಎಂ.ಸಿ. ಜಲಸಂಪನ್ಮೂಲ ಬಳಿಸಿಕೊಂಡು 4.25 ಲಕ್ಷ ಹೆಕ್ಟೇರ್ ನಿವ್ವಳ ಕೃಷಿ ಭೂಮಿಗೆ ಮೇ 31,2000ದೊಳಗೆ ನೀರಾವರಿ ಸೌಲಭ್ಯ ಕಲ್ಪಿಸಬೇಕಾಗಿತ್ತು. ಆದರೆ ಇನ್ನು ಆಗಿಲ್ಲದಿರುವುದು ದುರದೃಷ್ಟಕರ.
ಕೃಷ್ಣಭಾಗ್ಯ ಜಲನಿಗಮ
ವಿಶ್ವಬ್ಯಾಂಕು ನೀಡಬೇಕಾದ 165 ದಶಲಕ್ಷ ಅಮೆರಿಕನ್ ಡಾಲರ್ ಸಾಲದ ಮೊತ್ತವನ್ನು 45 ದ.ಲಕ್ಷ ಡಾಲರ್ಗಳಿಗೆ ಕಡಿಮೆ ಮಾಡಿತು. ಹೀಗಾಗಿ ಕೃಷ್ಣ ಮೇಲ್ದಂಡೆ ಯೋಜನೆಯ ಪ್ರಥಮ ಹಂತದ ಎರಡನೆಯ ಘಟ್ಟದ ಕಾಮಗಾರಿಗಳನ್ನು ನಿಲ್ಲಿಸಲಾಯಿತು. 2000ನೆಯ ಮೇೊ31ರೊಳಗೆ ಯೋಜನೆಯನ್ನು ಪೂರ್ಣಗೊಳಿಸುವ ಉದ್ದೇಶದಿಂದ ಕರ್ನಾಟಕ ಸರ್ಕಾರ ಕ್ರಿ.ಶ.1995-96ರಲ್ಲಿ ಕೃಷ್ಣಭಾಗ್ಯ ಜಲ ನಿಗಮ ಸ್ಥಾಪಿಸಿತು. ಎರಡು ವರ್ಷಗಳಲ್ಲಿ ಇದು ಸು.689.48 ಕೋಟಿ ರೂಪಾಯಿಗಳನ್ನು ನೀರಾವರಿ ಬಾಂಡ್ ಡಿಬೆಂಚರ್ಗಳ ಮುಖಾಂತರ ಕ್ರೋಡೀಕರಿಸಿದ್ದು, ಕ್ರಿ.ಶ.1997-98ರಲ್ಲಿ ಸು.750 ಕೋಟಿ ರೂ.ಗಳನ್ನು ಸಂಗ್ರಹಿಸಲಾಗಿದೆ.
ಅಣೆಕಟ್ಟೆಯ ಎತ್ತರದ ವಿವಾದ
ಕೃಷ್ಣ ನದಿ ಮೇಲ್ದಂಡೆಯ ರಾಜ್ಯಗಳಾದ ಕರ್ನಾಟಕ ಮತ್ತು ಮಹಾರಾಷ್ಟ್ರ ನೀರಾವರಿ ಉದ್ದೇಶಗಳಿಗೆ ಅಣೆಕಟ್ಟೆಗಳನ್ನು ನಿರ್ಮಿಸಿರುವುದು ಕೆಳದಂಡೆಯ ರಾಜ್ಯವಾದ ಆಂಧ್ರ ಪ್ರದೇಶಕ್ಕೆ ಅತೃಪ್ತಿಯಿದೆ. ಜುರಾಲ ಅಣೆಕಟ್ಟೆಯ ಎತ್ತರವನ್ನು ಮತ್ತಷ್ಟು ಹೆಚ್ಚಿಸಲು ಆಂಧ್ರಪ್ರದೇಶ ಪ್ರಯತ್ನಿಸುತ್ತಿದ್ದರೆ, ಆಲಮಟ್ಟಿ ಅಣೆಕಟ್ಟೆಯ ಎತ್ತರವನ್ನು ಮತ್ತಷ್ಟು ಹೆಚ್ಚಿಸಲು ಕಾರ್ಯೋನ್ಮುಖವಾಗಿವೆ.
ಆಲಮಟ್ಟಿ ಅಣೆಕಟ್ಟು ಕೃಷ್ಣಾ ಮೇಲ್ದಂಡೆ ಯೋಜನೆಯ ಮುಖ್ಯಭಾಗ. ಇದು ಸುಮಾರು 516 ಮೀಟರ್ಗಳಷ್ಟು ಇದೆ. ಇದಕ್ಕೆ ನಿಗದಿಪಡಿಸಿರುವ 173 ಟಿ.ಎಂ.ಸಿ. ನೀರನ್ನು ಈಗಿರುವ ಎತ್ತರವನ್ನು ಸಾಕೆಂದು ನಿರ್ಧರಿಸಲಾಗಿದೆ. ಈ ಅಣೆಕಟ್ಟೆಯನ್ನು ಎರಡನೇ ಹಂತದಲ್ಲಿ ನದಿ ಮಟ್ಟದಿಂದ 524.256 ಮೀಟರ್ ಎತ್ತರಕ್ಕೆ ನಿರ್ಮಿಸಿ ಈ ಕಣಿವೆಯ 54 ಟಿ.ಎಂ.ಸಿ. ಜಲಸಂಪನ್ಮೂಲ ಬಳಸಿಕೊಂಡು ಸು. 1.97 ಲಕ್ಷ ಹೆಕ್ಟೇರ್ ನಿವ್ವಳ ಕೃಷಿಭೂಮಿಗೆ ಹಾಗು 2.30 ಲಕ್ಷ ಹೆಕ್ಟೇರ್ ಗರಿಷ್ಠ ಕೃಷಿ ಭೂಮಿಗೆ ನೀರಾವರಿ ಸೌಲಭ್ಯ ಕಲ್ಪಿಸುವ ಕಾಮಗಾರಿಗಳು ನಡೆಯುತ್ತಿವೆ. ಬಚಾವತ್ ಆಯೋಗ ನಿಗದಿ ಮಾಡಿರುವ ಕಾಲಮಿತಿಗೆ ಅಂದರೆ 2000ನೆಯ ಮೇ 31ಕ್ಕೆ ಮುಗಿಯುತ್ತಾ ಬಂದಿದೆ. ಈ ನಿಟ್ಟಿನಲ್ಲಿ ಕೆಲಸ ಪ್ರಾರಂಭಿಸಿ 524 ಮೀಟರ್ ಹೆಚ್ಚಿಸಿದರೆ, 112 ಟಿ.ಎಂ.ಸಿ. ನೀರಲ್ಲದೆ, ವಿದ್ಯುಚ್ಛಕ್ತಿ ಉತ್ಪಾದನೆಗೆ ಅನುಕೂಲವಾಗುತ್ತದೆ.
ಆಂಧ್ರಪ್ರದೇಶವು ನಾಗಾರ್ಜುನ ಸಾಗರ ಅಣೆಕಟ್ಟೆಯಲ್ಲಿ ಹೆಚ್ಚಿನ ನೀರಿನ ಸಂಗ್ರಹಣೆಗಾಗಿ ಕ್ರೆಸ್ಟ್ ಗೇಟುಗಳನ್ನು ಹಾಕಿರುವುದು ಬಚಾವತ್ ತೀರ್ಪಿಗೆ ವಿರುದ್ಧವಾಗಿದೆ. ಇದನ್ನು ಕರ್ನಾಟಕ ಎತ್ತಿಹಿಡಿದು ಇಂಥ 15 ಕೃಷ್ಣಾ ಯೋಜನೆಗಳನ್ನು ಆಂಧ್ರವು ನಿರ್ಮಿಸಿ ಹೆಚ್ಚು ನೀರನ್ನು ಬಳಸುತ್ತಿದೆಯೆಂದೂ ವಾದಿಸುತ್ತಿದೆ.
ಆಂಧ್ರದ ಅಭಿಪ್ರಾಯವು ಹೀಗಿದೆ
1. ಆಲಮಟ್ಟಿ ಅಣೆಕಟ್ಟೆಯ ಎತ್ತರ 516 ಮೀಟರ್ಗಳನ್ನು ಕರ್ನಾಟಕ ಮೀರಬಾರದು.
2. ಈ ಅಣೆಕಟ್ಟೆಯನ್ನು ಹೆಚ್ಚಿಸಿದರೆ ತನ್ನ ಬೇಸಾಯದ ಕಾರ್ಯಕ್ರಮ ಕುಂಠಿತಗೊಳ್ಳುತ್ತದೆ.
3. ಅಣೆಕಟ್ಟೆಯ ಎತ್ತರವನ್ನು ಮತ್ತಷ್ಟು ಹೆಚ್ಚಿಸಿದರೆ ಬಚಾವತ್ ತೀರ್ಪಿನ ಉಲ್ಲಂಘನೆಯಾಗುತ್ತದೆ; ಮತ್ತು ಆಂಧ್ರಪ್ರದೇಶಕ್ಕೆ ಕೃಷ್ಣಾೊನೀರಿನ ಪ್ರಮಾಣ ಸಹಜ ವಾಗಿ ಕುಗ್ಗುತ್ತದೆ.
ಉಭಯ ರಾಜ್ಯಗಳ ಭಿನ್ನಾಭಿಪ್ರಾಯಗಳನ್ನು ಬಗೆಹರಿಸಲು, ಪ್ರಧಾನ ಮಂತ್ರಿಯಾಗಿದ್ದ ಎಚ್.ಡಿ. ದೇವೇಗೌಡರು 1996ನೆಯ ಆಗಸ್ಟ್ 10ರಂದು ಸರ್ವಪಕ್ಷಗಳ ಸಭೆಯನ್ನು ಕರೆದರು. ಚರ್ಚೆಗಳು ವಿಫಲವಾಗಿ, ಆಂಧ್ರಪ್ರದೇಶ ತನ್ನ ರಾಜಕೀಯ ಅಸ್ತ್ರವನ್ನು ಬಳಸಿ ದೇವೇಗೌಡರ ಕೇಂದ್ರ ಸರ್ಕಾರವನ್ನೇ ಉರುಳಿಸುವ ಹುನ್ನಾರ ನಡೆಸಿದಂತಿತ್ತು.
ಆಂಧ್ರದ ನೀರಿನ ಪಾಲು
1967 ರಿಂದ 1997ನೆಯ ಮಾರ್ಚ್ 31ಕ್ಕೆ ಕೃಷ್ಣಾ ಮೇಲ್ದಂಡೆ ಯೋಜನೆಗೆ 2452.82 ಕೋಟಿ ರೂ. ವೆಚ್ಚಾಗಿದೆ. 1995ಕ್ಕೆ ಮುಗಿಯಬೇಕಿದ್ದ ಯೋಜನೆ 33 ವರ್ಷ ಕಳೆದರೂ ಮುಗಿದಿಲ್ಲ. ಪ್ರಥಮ ಹಂತದಲ್ಲಿ 119 ಟಿ.ಎಂ.ಸಿ. ನೀರು ಕರ್ನಾಟಕ ಪಡೆಯಬೇಕಿದ್ದು, ಕೇವಲ 60 ಟಿ.ಎಂ.ಸಿ ಮಾತ್ರ ಬಳಸಿದೆ. ಉಳಿದ 60 ಟಿ.ಎಂ.ಸಿ. ಎರಡನೇ ಹಂತದ 54 ಟಿ.ಎಂ.ಸಿ. ಜಲಸಂಪನ್ಮೂಲ ಅಂದರೆ 110ರಿಂದ 114 ಟಿ.ಎಂ.ಸಿ ಆಂಧ್ರ ಪಾಲಾಗುತ್ತಿದೆ. ಕರ್ನಾಟಕ ಬಚಾವತ್ ತೀರ್ಪಿನ ಪ್ರಕಾರ ಕೃಷ್ಣ ಮೇಲ್ದಂಡೆ ‘ಎ’ ಯೋಜನೆಯಡಿ 173 ಟಿ.ಎಂ.ಸಿ. ಜಲಸಂಪನ್ಮೂಲವನ್ನು 2000ನೆಯ ಮೇ 31ರೊಳಗೆ ಬಳಸಿಕೊಳ್ಳಲೇಬೇಕು. ಪೂರ್ಣಪ್ರಮಾಣದ ನೀರು ಕರ್ನಾಟಕ ಬಳಸಿಕೊಂಡರೆ 110 ಟಿ.ಎಂ.ಸಿ. ನೀರನ್ನು ಕೈತಪ್ಪುವುದೆಂಬ ಭೀತಿ ಆಂಧ್ರಕ್ಕಿದೆ.
ಪ್ರಚಲಿತ ಸಮಸ್ಯೆ
ಕರ್ನಾಟಕದ ಆಲಮಟ್ಟಿ ಅಣೆಕಟ್ಟೆಯ ಎತ್ತರ ಹೆಚ್ಚಿಸುವುದನ್ನು ವಿರೋಧಿಸುತ್ತಿರುವ ಆಂಧ್ರಪ್ರದೇಶವು ಸ್ವತಃ ತೆಲುಗು ಗಂಗಾ, ಜುರಾ, ಶ್ರೀಶೈಲಂ ಬಲದಂಡೆನಾಲೆ, ಶ್ರೀಶೈಲಂ ಎಡದಂಡೆ ನಾಲೆ, ಭೀಮಾ ಏತ ನೀರಾವರಿ, ಪುಲಿಚಿಂತಲ ಡ್ರೈವರ್ಸ್ನ ಯೋಜನೆ, ಗಾವೇಲುನಗರಿ, ವೆಲಿಗೊಂಡನಾಲೆ ಮುಂತಾದವುಗಳನ್ನು ಕೈಗೊಂಡಿದ್ದು ಸಂವಿಧಾನ ಬಾಹಿರ ಎಂದು ಕರ್ನಾಟಕ ಹೇಳಿದ್ದರೂ, ಅದು ಕಾನೂನು ಉಲ್ಲಂಘಿಸಿದೆ. ನಂತರ ಆಲಮಟ್ಟಿಯ ನಿರಾಶ್ರಿತರಿಗೆ ಪುನರ್ವಸತಿ ಕಲ್ಪಿಸುವುದು ದೊಡ್ಡ ಸಮಸ್ಯೆಯಾಗಿದೆ. ಇದಕ್ಕಾಗಿ ಅನೇಕರು ಧರಣಿ ಸತ್ಯಾಗ್ರಹ ಮಾಡಿದ್ದಾರೆ.
ಕೃಷ್ಣಾನದಿ ನೀರನ್ನು ಗರಿಷ್ಠ ಪ್ರಮಾಣದಲ್ಲಿ ಬಳಸಿಕೊಳ್ಳಲು ಏನೆಲ್ಲಾ ಪ್ರಯತ್ನಗಳು ನಡೆಯುತ್ತಿವೆ. 1994ರವರೆಗೆ ಸುಮ್ಮನಿದ್ದ ಆಂಧ್ರ ಏಕಾಏಕಿ ತಕರಾರು ಎತ್ತಿದೆ. ಅಣೆಕಟ್ಟೆಯ ಎತ್ತರವನ್ನು ಹೆಚ್ಚಿಸುವ ಕರ್ನಾಟಕ ಕಾಮಗಾರಿಯನ್ನು ನಿಲ್ಲಿಸಲು ಸೂಚಿಸಲಾಗಿದೆ. ಈ ಹಿನ್ನೆಲೆಯಲ್ಲಿ ವರ್ಷಗಳಿಂದ ಅನೇಕ ಸಂಘಟನೆಗಳು ಸೇರಿ ಕೃಷ್ಣಾ ಮೇಲ್ದಂಡೆಯ ಆಲಮಟ್ಟಿಯಲ್ಲಿ ಕರಸೇವೆಯಲ್ಲಿ ನಿರತವಾಗಿರುವುದು ಗಮನಾರ್ಹ. ಹೀಗಾಗಿ ಇದು ಅಂತರ್ ರಾಜ್ಯ ಸಮಸ್ಯೆ ಎದುರಿಸುವಂತೆ, ಆಂತರಿಕ ಸಮಸ್ಯೆಗಳನ್ನು ರಾಜ್ಯದಲ್ಲಿ ಎದುರಿಸಬೇಕಾಗುತ್ತದೆ. 2000 ಮೇ ಒಳಗೆ 734 ಟಿ.ಎಂ.ಸಿ. ನೀರನ್ನು ಕರ್ನಾಟಕ ಬಳಸಿಕೊಳ್ಳುವುದು ಅಸಾಧ್ಯ ಎಂದು ಅಂದಿನ ನೀರಾವರಿ ಮಂತ್ರಿ ಎಚ್.ಕೆ. ಪಾಟೀಲ್ ಹೇಳಿರುವುದು ಆತಂಕಕಾರಿ ಸಂಗತಿಯಾಗಿದೆ.
ಆಲಮಟ್ಟಿ ಅಣೆಕಟ್ಟೆಗೆ ಸಂಬಂಧಿಸಿದಂತೆ ‘ಕೃಷ್ಣಾ ಮೇಲ್ದಂಡೆ ಯೋಜನೆ ಹೋರಾಟ ಸಮಿತಿ’ ಸೇರಿದಂತೆ ಇಂಥ ಹಲವಾರು ಸಂಘಟನೆಗಳು ಬಂದ್, ಸತ್ಯಾಗ್ರಹ ನಡೆಸಿ ತಮ್ಮ ಕಿಚ್ಚನ್ನು ವ್ಯಕ್ತಪಡಿಸಿದರೂ ಸಮಸ್ಯೆ ತಿಳಿಯಾಗಿಲ್ಲ. ಬಿ.ಜೆ.ಪಿ.ಪಕ್ಷದ ಸರ್ಕಾರ ಕೇಂದ್ರದಲ್ಲಿ ಅಧಿಕಾರಕ್ಕೆ ಬಂದಾಗ ಆಲಮಟ್ಟಿಯ ಸ್ಥಿತಿ ಯಥಾರೀತಿ ಕಾಪಾಡಿಸಿಕೊಂಡು ಬರುವಂತಾಗಿದೆ. ಏಪ್ರಿಲ್ 2000ದ ಮೊದಲ ವಾರದಲ್ಲಿ ಯರವಾಳ ಸ್ವಾಮಿಗಳು ಉಪವಾಸ ಸತ್ಯಾಗ್ರಹ ಮಾಡಿರುವುದನ್ನು ಸ್ಮರಿಸಬಹುದು. ಒಟ್ಟಾರೆ ಹೇಳುವುದಾದರೆ ಉತ್ತರ ಕರ್ನಾಟಕದ ಜೀವನದಿಯಾದ, ಕೃಷ್ಣಾದಿಂದ ನೀರಾವರಿ ಅಭಿವೃದ್ದಿ ಮಾಡಿಕೊಳ್ಳಲು ಜನಸಾಮಾನ್ಯರು ಜಾಗೃತಿಗೊಳ್ಳಬೇಕಾಗಿದೆ. ಆಗಲೇ ಪ್ರಯೋಜನ ಫಲಿಸಿದಂತಾಗುವುದು.
ಇತರ ಜಲವಿವಾದ ಕುರಿತ ಚಳವಳಿಗಳು
ಕರ್ನಾಟಕ ರಾಜ್ಯದ ಆಂತರಿಕ ಜಲಸಮಸ್ಯೆ ಒಂದೆಡೆಯಾದರೆ, ಅಂತರ್ ರಾಜ್ಯ ಜಲಸಮಸ್ಯೆ ಇನ್ನೊಂದೆಡೆಯಾಗುತ್ತದೆ. ಆಂತರಿಕವಾಗಿ ನೋಡುವುದಾದರೆ ಅಣೆಕಟ್ಟು, ಸಣ್ಣಕೆರೆ, ಕಾಲುವೆ, ಬಾವಿ, ಕುಡಿಯುವ ನೀರು ಮೊದಲಾದವುಗಳನ್ನು ಹೆಸರಿಸಬಹುದು.
ಬೃಹತ್, ಮಧ್ಯಮ ಮತ್ತು ಸಣ್ಣ ನೀರಾವರಿ ಯೋಜನೆಗಳಲ್ಲಿ ಜಲಸಮಸ್ಯೆಯ ಘಟನೆಗಳು ವ್ಯಾಪಕವಾಗಿ ಸಂಭವಿಸಿವೆ. ತುಂಗಾ ತಿರುವು (ಭದ್ರಾ ಮೇಲ್ದಂಡೆ), ತುಂಗಭದ್ರಾ ಕಾಲುವೆ, ಕಬಿನಿ, ನೇತ್ರಾವತಿ, ಹಿಪ್ಪರಗಿ ಬಂದಾರ, ಹಾರಂಗಿ, ಹುಲಿಕೆರೆ (ಕೊಪ್ಪಳ), ಮುಲ್ಲಮಾರಿ ಮೇಲ್ದಂಡೆ, ಘಟಪ್ರಭಾ ನೀರಾವರಿ ಯೋಜನೆ, ಮಾರ್ಕಂಡೇಯ, ಹರಿನಾಲಾ, ದೂಧಗಂಗಾ, ಹೇಮಾವತಿ, ರಂಗಯ್ಯನದುರ್ಗ, ವಾಣಿವಿಲಾಸಸಾಗರ ಮತ್ತು ಕಾರಂಜಾ ಯೋಜನೆಗಳಲ್ಲಿ ನೀರನ್ನು ವಿತರಿಸಿಕೊಳ್ಳಲು ಇತರ ನಾನಾ ಕಾರಣಗಳಿಗಾಗಿ ಚಳವಳಿಗಳು ಸಂಭವಿಸಿವೆ.
ಇವುಗಳ ಪೈಕಿ ಭದ್ರಾ ಮೇಲ್ದಂಡೆ ಯೋಜನೆಗಾಗಿ ಜನರ ಹೋರಾಟ ಮತ್ತು ಚಳವಳಿಗಳು ವ್ಯಾಪಕವಾಗಿ ನಡೆದಿವೆ. ಆದರೆ ಸರ್ಕಾರ ಬಂಡವಾಳಶಾಹಿ ದೊರೆಗಳ ಪರವಾಗಿ ‘ತುಂಗಾ ತಿರುವು’ ಎಂಬ ಯೋಜನೆಯನ್ನು ರೂಪಿಸಿದೆ. ಮೊದಲಿನಂತೆ ಯೋಜನೆ ಕೈಗೊಂಡರೆ ಅಪಾರ ಪ್ರಮಾಣದ ಕಾಫಿತೋಟ ಮತ್ತು ಅರಣ್ಯ ನಾಶವಾಗುತ್ತದೆಂಬ ಅಂದಾಜಿದೆ.
ಭದ್ರಾ ಮೇಲ್ದಂಡೆ ಯೋಜನೆಯಿಂದ 20 ಟಿ.ಎಂ.ಸಿ. ನೀರಿನ ಲಭ್ಯತೆಯನ್ನು ಬಜಾವತ್ ಆಯೋಗದ ‘ಎ’ ಸ್ಕೀಂನಡಿ ಮುಗಿಸಬೇಕಿತ್ತು. ಆದರೆ ಆಗಲಿಲ್ಲ. ಬಚಾವತ್ ‘ಬಿ’ ಸ್ಕೀಂ 2000ನೆಯ ಮೇ 31ರಂದು ಜಾರಿಗೆ ಬಂದಾಗ 183 ಟಿ.ಎಂ.ಸಿ. ನೀರು ಲಭ್ಯವಾಗಲಿದೆ. ಇದರ ವ್ಯಾಪ್ತಿಗೆ ಬರುವ ಚಿತ್ರದುರ್ಗ, ತುಮಕೂರು, ಬಳ್ಳಾರಿ ಮತ್ತು ಕೋಲಾರ ಜಿಲ್ಲೆಗಳ ಕೆಲವು ಭಾಗಗಳಿಗೆ ನೀರಾವರಿಯಾಗಲಿದೆ.
ಇಂದು ಕಾವೇರಿ, ಕೃಷ್ಣಾ ಜಲವಿವಾದಗಳು ಬಗೆಹರಿದಿಲ್ಲ. ಇದರಂತೆ ಇನ್ನೂ ಅನೇಕ ಸಮಸ್ಯೆಗಳಿವೆ. ಮುಖ್ಯವಾಗಿ ಕುಡಿಯುವ ನೀರಿನ ಸಮಸ್ಯೆ ಬೀದರ್, ಗುಲ್ಬರ್ಗಾ, ರಾಯಚೂರು, ಬಳ್ಳಾರಿ, ಕೊಪ್ಪಳ ಜಿಲ್ಲೆಗಳಲ್ಲಿ ಕುಡಿಯುವ ನೀರಿಗಾಗಿ ತೀವ್ರ ಹಾಹಾಕಾರವಿದೆ. ಇವುಗಳಂತೆ ದಾವಣಗೆರೆ, ಚಿತ್ರದುರ್ಗ, ಶಿವಮೊಗ್ಗ, ಚಿಕ್ಕಮಗಳೂರು, ಮಂಡ್ಯ, ಬೆಳಗಾವಿ, ದಕ್ಷಿಣಕನ್ನಡ, ಉತ್ತರ ಕನ್ನಡ, ಬಿಜಾಪುರ, ಗದಗ, ಬೆಂಗಳೂರು ಮೊದಲಾದ ಜಿಲ್ಲೆಗಳ ಕೆಲವು ಗ್ರಾಮಗಳಲ್ಲಿ ಕುಡಿಯುವ ನೀರಿಗಾಗಿ ಬೇಸಿಗೆಯಲ್ಲಿ ಪ್ರತಿನಿತ್ಯ ಚಳವಳಿ, ಬಂದ್, ಹೋರಾಟಗಳು ಸರ್ವೇಸಾಮಾನ್ಯವಾಗಿ ನಡೆಯುವುದು ಕಂಡುಬರುತ್ತವೆ.
ಉಪಸಂಹಾರ
ದಖನ್ ಪ್ರಸ್ಥಭೂಮಿಯಲ್ಲಿರುವ ಕರ್ನಾಟಕ ಎಲ್ಲ ದೃಷ್ಟಿಯಿಂದಲೂ ಸುರಕ್ಷಿತ ಹಾಗೂ ಸಮೃದ್ಧವಾಗಿರುವ ರಾಜ್ಯ. ಇತಿಹಾಸ ಪೂರ್ವಕಾಲದಿಂದಲೂ ಜಲಸಂಪತ್ತಿನ ಬಳಕೆಯಾಗಿದೆ. ವಿಶೇಷವಾಗಿ ಮೌರ್ಯ, ಶಾತವಾಹನ, ಗಂಗ, ಕದಂಬ, ರಾಷ್ಟ್ರಕೂಟ, ಚಾಲುಕ್ಯ, ಹೊಯ್ಸಳ, ವಿಜಯನಗರ, ಮೈಸೂರು ಅರಸರು ಮತ್ತು ಬ್ರಿಟಿಷರ ಅವಧಿಯಲ್ಲಿ ಕೈಗೊಂಡ ನೀರಾವರಿ ಕಾರ್ಯಗಳು ಗಮನಾರ್ಹವಾಗಿವೆ.
ಪ್ರಾಚೀನ ಕಾಲದಿಂದಲೂ ಜಲಸಂಪತ್ತಿಗಾಗಿ ಹೋರಾಟಗಳು ನಡೆದಿವೆ. ನದಿ, ಕೆರೆ, ಕಟ್ಟೆಗಳನ್ನು ಉದಾಹರಿಸಬಹುದು. ಕಾವೇರಿ ನದಿ ಶತಮಾನಗಳಿಂದ ಸಮಸ್ಯೆ ಸೃಷ್ಟಿಸಿಕೊಂಡು ಬಂದಿದೆ. ಚೋಳರು ಮತ್ತು ಪಾಂಡ್ಯರು ಮೊದಲಿನಿಂದಲೂ ಇದಕ್ಕಾಗಿ ಹೋರಾಡುತ್ತಿದ್ದರು. ತರುವಾಯ ಬ್ರಿಟಿಷರು ಲಾಭ ತರುವ ಯೋಜನೆಗಳನ್ನು ಮಾತ್ರ ಕೈಗೊಳ್ಳುತ್ತಿದ್ದರು. ಭಾರತ ಸರ್ಕಾರ ಪಂಚವಾರ್ಷಿಕ ಯೋಜನೆಗಳ ಮೂಲಕ ನೀರಾವರಿ ಅಭಿವೃದ್ದಿಯನ್ನು ಕೈಗೊಂಡಿದೆ. ಇಂದು ಕರ್ನಾಟಕದಲ್ಲಿ 146ಕ್ಕೂ ಹೆಚ್ಚು ನೀರಾವರಿ ಯೋಜನೆಗಳಿವೆ ಆದರೂ ನೀರಿಗಾಗಿ ಒತ್ತಾಯ ಪಡಿಸುವುದು ಕೆಲವು ಭಾಗಗಳಲ್ಲಿ ಕಂಡುಬರುತ್ತದೆ.
ಕಾವೇರಿ ನದಿ ನೀರು ವಿವಾದ ಶತಮಾನದಷ್ಟು ಹಳೆಯದಾದರೂ ಇತ್ಯರ್ಥವಾಗಿಲ್ಲ. ಇದರಂತೆ ಕೃಷ್ಣಾ ಮೇಲ್ದಂಡೆ ಯೋಜನೆಯ ಆಲಮಟ್ಟಿ ಅಣೆಕಟ್ಟೆಯ ಎತ್ತರ ಹೆಚ್ಚಿಸು ವುದನ್ನು ಆಂಧ್ರ ವಿರೋಧಿಸುತ್ತಿದೆ. ಇದನ್ನು ಯಥಾ ರೀತಿ ಕಾಪಾಡಿಕೊಂಡು ಬರಲು ಸೂಚಿಸಲಾಗಿದೆ. ಎತ್ತರವನ್ನು ಹೆಚ್ಚಿಸಲು ಸಂಘಟನೆಗಳು ಶಕ್ತಗೊಂಡು ಚಳವಳಿ ನಡೆಸುತ್ತಿವೆ. ಸ್ವಾತಂತ್ರ್ಯ ನಂತರ ಈ ಚಳವಳಿಗಳು ಸಂಭವಿಸಿರುವುದು ಹೆಚ್ಚು. ಇಂದು ಜಲವಿದ್ಯುತ್ ಉತ್ಪಾದನೆಗಾಗಿ ಪರ-ವಿರೋಧ ಚಳವಳಿಗಳು ನಡೆಯುತ್ತಿವೆ.
ಇಂದು ವಿವಿಧ ರಾಜ್ಯಗಳ ನಡುವೆ ಜಲವಿವಾದಗಳು ನಡೆದರೆ ಸಂವಿಧಾನದ ನಿಯಮಗಳ ಪ್ರಕಾರ ಇತ್ಯರ್ಥಪಡಿಸಿಕೊಳ್ಳಬೇಕು. ಸಂವಿಧಾನದ 263ನೇ ವಿಧಿ ಅನ್ವಯ ಭಾರತ ಒಕ್ಕೂಟದ ಯಾವುದೇ ರಾಜ್ಯಗಳ ನಡುವೆ ಉಂಟಾಗುವ ವಿವಾದಗಳನ್ನು ಬಗೆ ಹರಿಸಲು ಅವಕಾಶವಿದೆ. 1990ರಲ್ಲಿ ನ್ಯಾಯಮಂಡಲಿ ಸ್ಥಾಪನೆಯಾದರೂ ಅಂತರ ರಾಜ್ಯಗಳ ವಿವಾದಗಳಿಗೆ ಪರಿಹಾರ ಕಂಡುಕೊಳ್ಳಲು ಹಿನ್ನಡೆ ಸಾಧಿಸಿದೆ. ಅಂತರರಾಜ್ಯಗಳ ನಡುವೆ ಸಂಭವಿಸುವ ಜಲವಿವಾದ ಚಳವಳಿಗಳನ್ನು ಬಗೆಹರಿಸಲು 262ನೇ ವಿಧಿ ಅನ್ವಯ ಸಂಸತ್ತಿಗೆ ಕಾನೂನು ಮಾಡಲು ಅಧಿಕಾರವಿದೆ. ಇದರಂತೆ 1956ರಲ್ಲಿ ಸಂಸತ್ತು ‘ಅಂತರರಾಜ್ಯ ಜಲವಿವಾದಗಳ ಕಾಯ್ದೆ’ಯನ್ನು ಅಂಗೀಕರಿಸಿತು. ವಿವಾದಕ್ಕೊಳಗಾದ ರಾಜ್ಯವು ಕೇಂದ್ರ ಸರ್ಕಾರಕ್ಕೆ ಕೋರಿಕೆ ಸಲ್ಲಿಸಿದಾಗ ನ್ಯಾಯಮಂಡಳಿಯನ್ನು ಕೇಂದ್ರ ಸರ್ಕಾರ ರಚಿಸಲು ಈ ಕಾಯ್ದೆಯಲ್ಲಿ ಅವಕಾಶವಿದೆ. 1956ರಲ್ಲಿ ಸಂಸತ್ತು ‘ನದಿ ಮಂಡಲಿಗಳ ಕಾಯ್ದೆ’ಯನ್ನು ಜಾರಿಗೆ ತಂದಿತು. ಇದು ಅಂತರರಾಜ್ಯ ನದಿಗಳ ನಿರ್ವಹಣೆ ಹಾಗೂ ಅಭಿವೃದ್ದಿಗೆ ನದಿ ಮಂಡಲಿಗಳನ್ನು ಕೇಂದ್ರ ಸರ್ಕಾರ ರಚಿಸಲು ಅವಕಾಶವಿದೆ. ಇದಲ್ಲದೆ, ಸಂವಿಧಾನದ 7ನೇ ಅನುಸೂಚಿ ಎಂಟ್ರಿ 56ರ ಪ್ರಕಾರ ‘ಸಾರ್ವಜನಿಕ ಹಿತಾಸಕ್ತಿ ದೃಷ್ಟಿಯಿಂದ ಅಂತರರಾಜ್ಯ ನದಿಗಳನ್ನು ಮತ್ತು ಕಣಿವೆಗಳನ್ನು ನಿರ್ವಹಿಸುವ ಹಾಗೂ ಅಭಿವೃದ್ದಿಪಡಿಸುವ ಅಧಿಕಾರ ಕೇಂದ್ರ ಸರ್ಕಾರಕ್ಕಿದೆ.’
ಒಟ್ಟಾರೆ ಜಲವಿವಾದಗಳು ಇಂದು ರಾಜಕೀಯ ರೂಪ ಪಡೆದಿರುವುದರಿಂದ ಇತ್ಯರ್ಥಗೊಳ್ಳುವಲ್ಲಿ ವಿಳಂಬವಾಗುವುದು ಸಹಜ. ಹೀಗಾಗಿ ಕೇಂದ್ರ ಸರ್ಕಾರವು ಸಂವಿಧಾನದ ಚೌಕಟ್ಟಿನಲ್ಲಿ ಮತ್ತು ಸುಪ್ರೀಂ ಕೋರ್ಟ್ ಮೊದಲಾದ ನ್ಯಾಯ ಮಂಡಳಿ ಗಳು ಸಹಾ ಶೀಘ್ರವಾಗಿ ತೀರ್ಮಾನ ಕೈಗೊಂಡರೆ ನದಿ ನೀರು ವಿವಾದಗಳನ್ನು ಬಗೆಹರಿಸಬಹುದು. ರಾಷ್ಟ್ರದ ಏಕತೆ ಮತ್ತು ಸಮಗ್ರತೆ ಕಾಪಾಡಲು ಜಲವಿವಾದಗಳನ್ನು ಪರಸ್ಪರ ಮಾತುಕತೆ, ಒಪ್ಪಂದಗಳ ಮೂಲಕ ಬಗೆಹರಿಸಿಕೊಳ್ಳುವುದು ಸೂಕ್ತ.

ಅಧ್ಯಾಯ 24: ಪರಿಸರ ಚಳವಳಿ
ಬಂಡವಾಳ ಕೇಂದ್ರಿತ ಅರ್ಥವ್ಯವಸ್ಥೆ ಜಾಗತಿಕ ಮಟ್ಟದಲ್ಲಿ ನಿಯಂತ್ರಣ ಸಾಧಿಸಲು ಆರಂಭಿಸಿದಂದಿನಿಂದ ಪರಿಸರ ಒಂದಲ್ಲ ಒಂದು ಕಾರಣಕ್ಕಾಗಿ ಜಾಗತಿಕ ಮಟ್ಟದಲ್ಲಿ ಚರ್ಚೆಯ ವಸ್ತುವಾಗಿ ಕಾಣಿಸಿಕೊಳ್ಳಲಾರಂಭಿಸಿತು. ಅಭಿವೃದ್ದಿಯ ಕಾರಣಕ್ಕಾಗಿ ಪರಿಸರ ದೊಡ್ಡ ಪ್ರಮಾಣದಲ್ಲಿ ಬಳಕೆಗೊಳ್ಳಲು ಆರಂಭವಾದಾಗ ಪರಿಸರ ಕುರಿತ ಚಿಂತನೆಗಳು, ಸಂಘಟನೆಗಳು ಹಾಗೂ ಹೋರಾಟಗಳು ಕಾಣಿಸಿಕೊಳ್ಳಲಾರಂಭಿಸಿದವು. ಇವುಗಳನ್ನು ಯಾವುದೇ ಒಂದು ಪ್ರದೇಶಕ್ಕೆ ಸೀಮಿತಗೊಳಿಸಿ ಅಧ್ಯಯನ ನಡೆಸಲು ಸಾಧ್ಯವಾಗುವುದಿಲ್ಲ. ಏಕೆಂದರೆ ಇವುಗಳ ವ್ಯಾಪ್ತಿ ಆ ಪ್ರದೇಶಕ್ಕಷ್ಟೇ ಸೀಮಿತವಾಗಿರುವುದಿಲ್ಲ. ಪರಿಸರ ಕುರಿತಾದ ಹೇಳಿಕೆಗಳು ಬಹುಕಾಲದಿಂದಲೇ ಕೇಳಿಬರುತ್ತಿದ್ದರೂ ಅದೊಂದು ಸಮಸ್ಯೆಯಾಗಿ ಕಂಡುಬಂದಿರುವುದು ಇತ್ತೀಚಿನ ವರ್ಷಗಳಲ್ಲಿ. ಈ ಸಮಸ್ಯೆಗಳು ಚಳವಳಿಯಾಗಿ ಪರಿರ್ವತನೆಗೊಂಡ ನಂತರ ಪರಿಸರ ಕೇವಲ ಪರಿಸರವಾಗಿ ಮಾತ್ರ ಉಳಿದಿಲ್ಲ. ಪರಿಸರದೊಂದಿಗೆ ಮಾನವ ನಿರ್ಮಿತ ಧೋರಣೆಗಳೂ ಸೇರಿಕೊಂಡವು. ಇವು ಪರಿಸರ ಚಳವಳಿಯನ್ನು ಜಟಿಲ ಹಾಗೂ ಗೊಂದಲಮಯವನ್ನಾಗಿ ಮಾಡಿದವು. ಅದೇ ರೀತಿ ಪರಿಸರ ಚರ್ಚೆಯನ್ನು ಜಾಗತಿಕವನ್ನಾಗಿಸಿ ಪರಿಸರ ಬಿಕ್ಕಟ್ಟು ತಲೆದೋರುವಂತೆಯೂ ಮಾಡಿದವು. ಸರಕಾರದ ಹೊಸ ಆರ್ಥಿಕ ನೀತಿ ಹಾಗೂ ಅದರ ಅನುಬಂಧಗಳು ಬಹುದೊಡ್ಡ ಸಂಖ್ಯೆಯ ಜನರ ಬದುಕನ್ನು ಪರಿಗಣನೆಗೆ ತೆಗೆದುಕೊಳ್ಳದೆ ಆಧುನೀಕರಣವನ್ನು ಮುಂದುವರಿಸಿದವು. ಇದು ಬಹುಸಂಖ್ಯಾತ ಜನವರ್ಗದ ಬದುಕನ್ನು ಸೀಮಿತವರ್ಗ ಬಂಡವಾಳದೊಂದಿಗೆ ನಿರ್ಧರಿಸುವ ಪ್ರಯತ್ನವೂ ಆಗಿದೆ. ಕೆಳವರ್ಗದವರನ್ನು ಆಧುನಿಕತೆಯ ಲಾಭಗಳಿಂದ ವಂಚಿಸುವ ಉದ್ದೇಶವೂ ಇದರಲ್ಲಿ ಕಂಡುಬರುತ್ತದೆ. ಇದರೊಡನೆ ಸಂಪ್ರದಾಯ ಮತ್ತು ಆಧುನಿಕತೆಗಳನ್ನು ವಿಷಯವನ್ನಾಗಿ ಇಟ್ಟುಕೊಂಡು ಮೇಲ್ವರ್ಗವು ನಡೆಸುತ್ತಿರುವ ಸಾಂಸ್ಕೃತಿಕ ರಾಜಕೀಯವೂ ಸೇರಿಕೊಂಡಿದೆ.
ಪ್ರಸ್ತುತ ಲೇಖನದಲ್ಲಿ ಪರಿಸರ ಕುರಿತಾದ ಹಳೆಯ ಗ್ರಹಿಕೆಯನ್ನು ಮರುಪರಿಶೀಲನೆಗೆ ಒಡ್ಡುವ ಪ್ರಯತ್ನವನ್ನು ಮಾಡಲಾಗಿದೆ. ಪರಿಸರ ಪದದ ಅರ್ಥ ಇಂದು ವಿಸ್ತಾರವಾಗಿದೆ. ಪರಿಸರವೆಂದರೆ ಹಸಿರಾಗಿರುವ ಗಿಡಮರಗಳುಳ್ಳ ಅರಣ್ಯಗಳು ಎಂಬ ಅರ್ಥ ರೂಢಿಯಲ್ಲಿತ್ತು. ಆದರೆ ಇಂದು ಪರಿಸರ ಪರಿಕಲ್ಪನೆ ಜೀವ-ನಿರ್ಜೀವ, ಭೌತ-ಅಭೌತ, ನಿರ್ಮಿತ-ಸ್ವಾಭಾವಿಕವಾದ ಎಲ್ಲ ವಸ್ತು-ಸಂದರ್ಭ-ಸ್ಥಿತಿಗತಿಗಳನ್ನು ಒಳಗೊಂಡಿದೆ. ಪರಿಸರ ಅಧ್ಯಯನವನ್ನು ಯಾವುದೇ ಒಂದು ಶಿಸ್ತಿಗೆ ಸಂಬಂಧಿಸಿದ್ದು ಎಂದು ವ್ಯಾಖ್ಯಾನಿಸಲು ಸಾಧ್ಯವಾಗುವುದಿಲ್ಲ. ವಿಜ್ಞಾನ, ಸಮಾಜ ವಿಜ್ಞಾನ, ಸಾಹಿತ್ಯ, ಕಲೆ ಇವೆಲ್ಲವೂ ಒಂದಲ್ಲ ಒಂದು ರೀತಿಯಲ್ಲಿ ಪರಿಸರವನ್ನು ಪ್ರತಿನಿಧಿಸುತ್ತಿರುತ್ತವೆ. ಪರಿಸರಕ್ಕೆ ಸಂಬಂಧಿಸಿದ ಸಮಸ್ಯೆಗಳ ಮತ್ತು ಚಳವಳಿಗಳ ವಿವಿಧ ಮುಖಗಳನ್ನು ವಿಮರ್ಶಾತ್ಮಕ ದೃಷ್ಟಿಯಿಂದ ನೋಡುವ ಆವಶ್ಯಕತೆ ಇದೆ. ಈ ಸಮಸ್ಯೆಗೆ ಹಿನ್ನೆಲೆಯಾಗಿ ಅರ್ಥಪೂರ್ಣ ಮಾಹಿತಿಗಳನ್ನು ಮತ್ತು ತಾತ್ವಿಕ ಪ್ರತಿಫಲಗಳನ್ನು ನೀಡುವುದೂ ಪ್ರಾಮುಖ್ಯವೆನಿಸುತ್ತದೆ. ಇಲ್ಲಿ ನಾವು ಗಮನದಲ್ಲಿಟ್ಟುಕೊಳ್ಳಬೇಕಾದ ಸಂಗತಿಯೆಂದರೆ ಮಾನವ ನಿರ್ಮಿತ ಸಮಾಜ ಪರಿಸರದ ಧೋರಣೆಗಳು. ಈ ಧೋರಣೆಗಳು ಪರಿಸರ ಚಳವಳಿಯನ್ನು ಯಾವ ದಿಕ್ಕಿನತ್ತ ಕೊಂಡೊಯ್ಯುತ್ತವೆ ಎನ್ನುವುದನ್ನು ಉದಾಹರಣೆಸಹಿತ ವಿಶ್ಲೇಷಿಸುವ ಪ್ರಯತ್ನವನ್ನಿಲ್ಲಿ ಮಾಡಲಾಗಿದೆ.
ಏಕೀಕರಣೋತ್ತರ ಕರ್ನಾಟಕದ ಪರಿಸರ ಚಳವಳಿಗಳನ್ನು ಇಲ್ಲಿ ಅಧ್ಯಯನ ನಡೆಸಲಾಗಿದೆ. ಇವುಗಳನ್ನು ಹಿನ್ನೆಲೆ, ಸ್ವರೂಪ ಮತ್ತು ಸೈದ್ಧಾಂತಿಕ ನೆಲೆಗಳು ಹಾಗೂ ಪ್ರಮುಖ ಪರಿಸರ ಚಳವಳಿಗಳು ಎಂಬ ಎರಡು ಭಾಗಗಳಲ್ಲಿ ಚರ್ಚಿಸಲಾಗಿದೆ.
ಹಿನ್ನೆಲೆ, ಸ್ವರೂಪ ಮತ್ತು ಸೈದ್ಧಾಂತಿಕ ನೆಲೆಗಳು
ಪರಿಸರ ಚಳವಳಿಗಳ ಅಧ್ಯಯನ ನಡೆಸುವಾಗ ಚಳವಳಿಗಳ ಚರಿತ್ರೆಯ ಪರಿಚಯವೂ ಅಗತ್ಯವೆನಿಸುತ್ತದೆ. ಇಲ್ಲಿ ಯುರೋಪಿಯನ್ನರ ವಸಾಹತುಶಾಹಿ ಧೋರಣೆ ಹಾಗೂ ಅದರ ಮುಂದಿನ ಭಾಗಗಳು ಚರ್ಚೆಯೊಳಗೆ ಸೇರುತ್ತವೆ. ಪರಿಸರದ ಮೇಲೆ ಮಾನವ ಅಧಿಕ ಪ್ರಮಾಣದಲ್ಲಿ ಪ್ರಭುತ್ವವನ್ನು ಸ್ಥಾಪಿಸಲು ಹೊರಟಿದ್ದು ವಸಾಹತು ಆಳ್ವಿಕೆಯ ನಂತರದ ದಿನಗಳಲ್ಲಿ. ವಸಾಹತು ಆಳ್ವಿಕೆ ರೂಪಿಸಿದ ಔದ್ಯಮಿಕ, ಆರ್ಥಿಕ ನೀತಿ ವಸಾಹತೋತ್ತರ ಘಟ್ಟದಲ್ಲಿಯೂ ಬೆಳೆಯುತ್ತಾ ಹೋಯಿತು. ನವವಸಾಹತುಶಾಹಿ ನೀತಿಯ ಸಂದರ್ಭದಲ್ಲಿ ನಡೆದ ವಿದ್ಯಮಾನಗಳ ವಿಶ್ಲೇಷಣೆ ನಡೆಸಿದರೆ ಮಾತ್ರ ಪರಿಸರ ಚಳವಳಿಗಳ ವ್ಯಾಪ್ತಿ ಮತ್ತು ಸ್ವರೂಪವನ್ನು ಅರ್ಥೈಸಿಕೊಳ್ಳಲು ಸಾಧ್ಯ. ನವವಸಾಹತುಶಾಹಿ ಘಟ್ಟದಲ್ಲಿ ಬೃಹತ್ ಉದ್ದಿಮೆಗಳು ಹೊಸ ಆರ್ಥಿಕ ನೀತಿಯೊಂದಿಗೆ ಅಸ್ತಿತ್ವಕ್ಕೆ ಬಂದವು. ಗ್ಯಾಟ್, ಡಂಕೆಲ್ ನಂಥ ಒಪ್ಪಂದಗಳು ಏರ್ಪಟ್ಟು ಬಂಡವಾಳಶಾಹಿ ರಾಷ್ಟ್ರಗಳು ನಿರ್ಧಾರಕ ಶಕ್ತಿಗಳಾದವು. ಇದರಿಂದಾಗಿ ಏಕೀಕರಣೋತ್ತರ ಕರ್ನಾಟಕದಲ್ಲಿ ನಡೆದ ಪರಿಸರ ಚಳವಳಿಗಳು ಬಂಡವಾಳಶಾಹಿ ನಿರ್ಮಿಸಿದ ವ್ಯೆಹದೊಳಗೇ ಕಾರ್ಯ ನಿರ್ವಹಿಸುತ್ತಿರುವಂತೆ ಕಂಡು ಬರುತ್ತದೆ. ಬಂಡವಾಳಶಾಹಿಯ ಪ್ರತ್ಯಕ್ಷ ಅಥವಾ ಪರೋಕ್ಷ ಪ್ರಭಾವ ವಲಯದಲ್ಲಿರುವ ರಾಜಕೀಯ ಧುರೀಣರು ಜನಸಾಮಾನ್ಯರ ಒಳಿತನ್ನು ಸಾಧಿಸುವುದರಲ್ಲಿ ಉದ್ಯುಕ್ತರಾಗಿರು ವುದಿಲ್ಲ. ಬಂಡವಾಳಿಗರ ಹಿತಾಸಕ್ತಿಗಳೇ ಇಲ್ಲಿ ರಕ್ಷಣೆಗೊಳ್ಳುತ್ತಿರುತ್ತವೆ.
ಪರಿಸರ ಚಳವಳಿಗಳು ಇಡೀ ವ್ಯವಸ್ಥೆಯನ್ನು ಪ್ರಶ್ನಿಸುವ ಬದಲು ಗೊತ್ತಾದ ಕೆಲವೇ ಬಂಡವಾಳಿಗರ ವಿರುದ್ಧ ನಡೆಯುತ್ತಿರುತ್ತದೆ. ಇಡೀ ವ್ಯವಸ್ಥೆಯನ್ನು ಪ್ರಶ್ನಿಸುವ ಹಂತಕ್ಕೆ ಬರುವ ಮೊದಲೇ ಚಳವಳಿಯನ್ನು ಹಿಮ್ಮೆಟ್ಟಿಸಲಾಗುತ್ತದೆ. ಇಲ್ಲಿ ಹಿಮ್ಮೆಟ್ಟಿಸುವ ಶಕ್ತಿಗಳು ಯಾವುವು ಎಂಬ ಪ್ರಶ್ನೆಯನ್ನು ಹಾಕಿಕೊಂಡಾಗ ಎರಡು ರೀತಿಯ ನಿಯಂತ್ರಣ ವ್ಯವಸ್ಥೆ ಕಂಡುಬರುತ್ತದೆ. ಅವುಗಳೆಂದರೆ, ವಸಾಹತುಶಾಹಿಯ ಕಾಲದಿಂದ ಬಂದ ಸರಕಾರಿ ನಿಯಂತ್ರಣ ಮತ್ತು ಸ್ಥಳೀಯ ಸಾಮಾಜಿಕ ನಿಯಂತ್ರಣ. ಈ ಎರಡೂ ನಿಯಂತ್ರಣ ವ್ಯವಸ್ಥೆಗಳು ಸಡಿಲಗೊಳ್ಳಬೇಕಾದರೆ ಆರ್ಥಿಕ ಸ್ವಾವಲಂಬನೆ ಮತ್ತು ಶೈಕ್ಷಣಿಕ ಕ್ಷೇತ್ರದಲ್ಲಿ ಪ್ರಗತಿ ಆಗಬೇಕಾಗಿದೆ. ಆದರೆ ಉತ್ಪಾದನಾ ಸಾಧನಗಳ ಒಡೆಯರಾದ ಬಂಡವಾಳಶಾಹಿಗಳು ತಮಗೆ ಸರಿ ಕಂಡ ರೀತಿಯಲ್ಲಿ ಉತ್ಪಾದನಾ ಸಾಧನಗಳನ್ನು ದುಡಿಸಿಕೊಳ್ಳುತ್ತಿರುವುದು ಈ ಪ್ರಯತ್ನಗಳಿಗೆ ಅಡ್ಡಿಯಾಗಿದೆ. ಉತ್ಪಾದನಾ ಸಾಧನಗಳ ಮಾಲೀಕರು ಮತ್ತು ದುಡಿಯುವ ವರ್ಗಗಳ ಹಿತಾಸಕ್ತಿಗಳು ಪರಸ್ಪರ ವಿರುದ್ಧವಾಗಿವೆ. ಸಾಮುದಾಯಿಕ ಸಹಕಾರದಿಂದ ಉತ್ಪಾದನೆ ಸಾಧ್ಯವಾದರೆ ಮಾಲೀಕತ್ವ ಪಡೆಯುವುದು ಬಂಡವಾಳಶಾಹಿ ಮಾತ್ರ. ಸಾಮುದಾಯಿಕ ಉತ್ಪಾದನೆ ಹಾಗೂ ವೈಯಕ್ತಿಕ ಮಾಲಿಕತ್ವಗಳ ನಡುವಿನ ತಿಕ್ಕಾಟ ಪರಿಸರ ಚಳವಳಿಗಳ ನಿರ್ಧಾರಕ ಅಂಶವೂ ಆಗಿದೆ. ಇಲ್ಲಿ ಚಳವಳಿಗಳು ನಡೆದರೂ ಬಂಡವಾಳಶಾಹಿ ವ್ಯವಸ್ಥೆ ಕ್ಷೀಣಿಸುವುದಿಲ್ಲ. ಇದಕ್ಕೆ ಮುಖ್ಯ ಕಾರಣವೆಂದರೆ ಸಂಪನ್ಮೂಲಗಳ ಹಂಚಿಕೆಯಲ್ಲಾದ ಏರು-ಪೇರುಗಳು. ಇದರಿಂದಾಗಿ ಬಂಡವಾಳಶಾಹಿ ವ್ಯವಸ್ಥೆ ಪರಿಸರ ಮತ್ತು ಅಭಿವೃದ್ದಿಯ ನಡುವೆ ತಾತ್ಕಾಲಿಕವಾದ ಸಮನ್ವಯವನ್ನು ಸಾಧಿಸಿ ಬಿಡುತ್ತದೆ. ಈ ಸಮನ್ವಯವು ಪರಿಸರ ಚಳವಳಿಗಳ ಸ್ವರೂಪವನ್ನು ಬದಲಾಯಿಸುವಷ್ಟು ಸಾಮರ್ಥ್ಯವನ್ನು ಹೊಂದಿದೆ.
ಕರ್ನಾಟಕದ ಪರಿಸರ ಚಳವಳಿಗಳನ್ನು ‘ಶ್ರೀಮಂತ ವರ್ಗದ ಸಾಂಸ್ಕೃತಿಕ ರಾಜಕೀಯ’ ಎಂಬ ಹೆಸರಿನಿಂದಲೂ ಕರೆಯಬಹುದಾಗಿದೆ. ಆದರೆ ಮೇಲ್ನೋಟಕ್ಕೆ ಪರಿಸರ ಚಳವಳಿಗಳು ಈ ರೀತಿ ಕಂಡುಬರುವುದಿಲ್ಲ. ಗ್ರಾಮೀಣ ಅಥವಾ ನಗರ ಪ್ರದೇಶದ ಜನರು ಒಟ್ಟಾಗಿ ಹೊಸ ಉದ್ದಿಮೆಗಳನ್ನು ಅಥವಾ ಆಧುನಿಕ ಕೃಷಿಯನ್ನು ವಿರೋಧಿಸುತ್ತಿರುವುದು ಎಲ್ಲೆಡೆ ಕಂಡುಬರುತ್ತಿದೆ. ಇದರರ್ಥ ಎಲ್ಲರೂ ಸಾಮಾಜಿಕವಾಗಿ ಮತ್ತು ಆರ್ಥಿಕವಾಗಿ ಒಂದಾಗಿದ್ದಾರೆ ಎಂದಲ್ಲ. ಇದನ್ನೇ ಇಲ್ಲಿ ‘ಸಾಂಸ್ಕೃತಿಕ ರಾಜಕೀಯ’ ಎಂಬ ಹೆಸರಿನಿಂದ ಕರೆಯಲಾಗಿದೆ. ಶ್ರೀಮಂತವರ್ಗ ಉದ್ದಿಮೆಗಳ ಸ್ಥಾಪನೆಗೆ ಅಪಾರವಾದ ಬಂಡವಾಳವನ್ನು ಹೂಡುವಂತೆ ಪರಿಸರ ಚಳವಳಿಗಳನ್ನು ಸಂಘಟಿಸುವಲ್ಲೂ ಬಂಡವಾಳವನ್ನು ಹೂಡುತ್ತಿದೆ. ಇದು ಶ್ರೀಮಂತವರ್ಗದ ದ್ವಂದ್ವಾತ್ಮಕ ನೀತಿಯಾಗಿದ್ದು ಪರಿಸರ ಬಿಕ್ಕಟ್ಟು ತಲೆದೋರುವಂತೆ ಮಾಡಿದೆ. ಈ ಬಿಕ್ಕಟ್ಟಿನಿಂದ ತಲೆದೋರಬಹುದಾದ ಸಮಸ್ಯೆಗಳು ಸಮಾಜದ ಕೆಳವರ್ಗಕ್ಕೆ ಮಾರಕವಾಗಿ ಪರಿಣಮಿಸುತ್ತವೆ. ಇಂಥ ಅನೇಕ ಸಂದರ್ಭಗಳಲ್ಲಿ ಮಧ್ಯಮವರ್ಗ ಅಸಹಾಯಕ ಸ್ಥಿತಿಯಲ್ಲಿರುತ್ತದೆ. ಆಧುನೀಕರಣದ ಎಲ್ಲ ಸೌಲಭ್ಯಗಳನ್ನು ಪಡೆದುಕೊಂಡ ಜನವರ್ಗ ಹೆಚ್ಚಿನ ಸಂಖ್ಯೆಯಲ್ಲಿ ಇರುವ ಪ್ರದೇಶದಲ್ಲಿಯೇ ಪರಿಸರ ಚಳವಳಿಗಳೂ ಹೆಚ್ಚಾಗಿ ನಡೆಯುತ್ತವೆ. ಇವು ಜಾತಿ ಆಧಾರಿತ ಸಾಮಾಜಿಕ ವ್ಯವಸ್ಥೆಗೆ ಅನುಗುಣವಾಗಿ ಇರುತ್ತವೆ. ಮೇಲ್ವರ್ಗದ ಜನರು ತಮ್ಮ ಹಿತಾಸಕ್ತಿಗಳನ್ನು ಕಾಪಾಡುವುದಕ್ಕೋಸ್ಕರ ಪರಿಸರವನ್ನು ವಸ್ತುವನ್ನಾಗಿ ಬಳಸಿಕೊಂಡಿರುತ್ತಾರೆ. ಇಲ್ಲಿ ಪರಿಸರ, ಪರಿಸರವಾದಿ ಮತ್ತು ಪರಿಸರವಾದ ಎನ್ನುವ ಪದಗಳು ಅರ್ಥವನ್ನು ಕಳೆದುಕೊಂಡು ಬಿಡುತ್ತವೆ. ಆಧುನಿಕತೆಯ ಎಲ್ಲ ಸೌಲಭ್ಯ ಮತ್ತು ಸವಲತ್ತುಗಳನ್ನು ತನ್ನಲ್ಲೇ ಕೇಂದ್ರೀಕರಿಸಿಕೊಳ್ಳುವುದು ಮತ್ತು ಕೆಳವರ್ಗ ಇದರಿಂದ ವಂಚಿತವಾಗುವಂತೆ ನೋಡಿಕೊಳ್ಳುವ ಉದ್ದೇಶವೂ ಇದರಲ್ಲಿ ಸೇರಿಕೊಂಡಿದೆ. ಶ್ರೀಮಂತ ಬಂಡವಾಳಶಾಹಿಯ ಪ್ರವೇಶವಾದರೆ ತಾವು ಸ್ಪರ್ಧೆ ನೀಡಲಾರೆವೇನೋ ಎನ್ನುವ ಭಯದಿಂದಲೂ ಶ್ರೀಮಂತ ವರ್ಗ ಹೊಸ ಯೋಜನೆಗಳನ್ನು ವಿರೋಧಿಸಲು ಪ್ರಾರಂಭಿಸಿತು. ಇದಕ್ಕಾಗಿ ಪರಿಸರ ಚಳವಳಿಗಳನ್ನು ನಡೆಸುವ ಅಗತ್ಯವಿತ್ತು. ಹೊಸ ಯೋಜನೆಗಳಿಂದಾಗಿ ಪರಿಸರ ಮಾಲಿನ್ಯ ಉಂಟಾಗುತ್ತದೆ ಎನ್ನುವ ಪರಿಸರಪರ ಕಾಳಜಿ ತೋರಿಸಿ ಸ್ಥಳೀಯ ಜನರು ಉದ್ದಿಮೆಗಳನ್ನು ವಿರೋಧಿಸುವಂತೆ ಪ್ರಚೋದನೆ ನೀಡಲಾಯಿತು. ಇದು ಕೇವಲ ಸಾಂಸ್ಕೃತಿಕ ರಾಜಕೀಯವೇ ಹೊರತು ಪರಿಸರ ಮಾಲಿನ್ಯವನ್ನು ತಡೆಗಟ್ಟುವ ಪ್ರಯತ್ನವಲ್ಲ.
ಕರ್ನಾಟಕದ ಪರಿಸರ ಚಳವಳಿಗಳ ಅಧ್ಯಯನ ನಡೆಸುವಾಗ ಪಟಭದ್ರ ಹಿತಾಶಕ್ತಿಗಳ ನಾಯಕತ್ವವೇ ಎದ್ದು ಕಾಣುತ್ತದೆ. ಒಟ್ಟು ಆಶಯವನ್ನು ನಾಯಕತ್ವ ವಹಿಸಿದವರ ವರ್ಗ ಹಿನ್ನೆಲೆ ನಿಯಂತ್ರಿಸುತ್ತಿರುವುದನ್ನು ಕಾಣಬಹುದಾಗಿದೆ. ಆದರೆ ಇದೇ ಸಂದರ್ಭದಲ್ಲಿ ಎಲ್ಲ ಜನವರ್ಗಗಳು ಜಾತಿ, ವರ್ಗ ಭೇದವಿಲ್ಲದೆ ಚಳವಳಿಯಲ್ಲಿ ಭಾಗವಹಿಸಿದವು ಎನ್ನುವ ತಪ್ಪು ವರದಿಯೂ ದಾಖಲುಗೊಳ್ಳುತ್ತಿರುತ್ತದೆ. ಪರಿಸರ ಚಳವಳಿಗಳು ಹೊರನೋಟಕ್ಕೆ ಕೃಷಿ ಅಥವಾ ಉದ್ದಿಮೆಗಳಿಂದಾಗುವ ಪರಿಸರ ಮಾಲಿನ್ಯದ ವಿರುದ್ಧ ನಡೆಯುತ್ತಿರುವ ಹಾಗೆ ಕಂಡುಬಂದರೂ ತಮ್ಮ ಒಡಲಲ್ಲಿ ಜಾತಿ ವಿಭಜಿತ ಸಮಾಜದ ಲಕ್ಷಣಗಳನ್ನು ಹೊಂದಿವೆ. ಇಂಥ ಚಳವಳಿಗಳ ಮೂಲಕ ಮೂಲಭೂತ ಬದಲಾವಣೆಯನ್ನು ಸಾಧಿಸುವ ಪ್ರಮೇಯವೂ ಕಡಿಮೆ. ಆದ್ದರಿಂದಲೇ ಇಲ್ಲಿ ಘಟಿಸಿದ ಹೆಚ್ಚಿನ ಪರಿಸರ ಚಳವಳಿಗಳು ನೆಲಕಚ್ಚಿವೆ. ಆದರೂ ಚಳವಳಿಗಳು ನಡೆಯಲೇಬೇಕು ಎನ್ನುವ ಕಾರಣಕ್ಕಾಗಿ ನಡೆಯುತ್ತಿವೆ. ಇದು ಸಮಾಜದ ಮೇಲ್ರಚನೆಯ ಮತ್ತು ಕೆಳರಚನೆಯ ರಾಜಕೀಯ ವಾಗಿದ್ದು, ಪುರೋಗಾಮಿ ಅಥವಾ ಪ್ರತಿಗಾಮಿ ಸ್ವರೂಪವನ್ನು ಹೊಂದಿದೆ. ಈ ದ್ವಂದ್ವಗಳು ಪರಿಸರ ಚಳವಳಿಯ ಚರಿತ್ರೆಯುದ್ದಕ್ಕೂ ಕಂಡುಬರುತ್ತವೆ. ಸಮಾಜದ ಬದಲಾವಣೆಯ ಸ್ಪಷ್ಟ ಉದ್ದೇಶವಿರಿಸಿ ಕೊಂಡು ಆರ್ಥಿಕ, ರಾಜಕೀಯ ಆಯಾಮಗಳನ್ನು ಹೊಂದಿದ್ದರೆ ಮಾತ್ರ ಚಳವಳಿಗಳು ತಮ್ಮ ನಿಶ್ಚಿತ ಗುರಿಯನ್ನು ಹೊಂದಲು ಸಾಧ್ಯ. ಆದರೆ ಬೂರ್ಶ್ವಾವರ್ಗ ಈ ಯಾವ ಉದ್ದೇಶವನ್ನೂ ಇಟ್ಟುಕೊಂಡಂತೆ ಕಂಡುಬರುವುದಿಲ್ಲ. ಬೂರ್ಶ್ವಾವರ್ಗ ನಡೆಸುವ ಹೋರಾಟ, ಜನರಲ್ಲಿ ಮೂಡಿಸುವ ಪರಿಸರ ಪ್ರಜ್ಞೆಯ ಸ್ವರೂಪ ಇವೆಲ್ಲವೂ ನಿರ್ಧಾರವಾಗಬೇಕಾಗಿದೆ.
ಯಾವುದೇ ಚಳವಳಿಯ ಯಶಸ್ವಿಗೆ ಮಧ್ಯಮ ವರ್ಗದ ಪ್ರವೇಶ ಬಹುಮುಖ್ಯ ವಾದದ್ದಾಗಿದೆ. ಯೂರೋಪಿನಲ್ಲಾದ ಬಹುತೇಕ ಕ್ರಾಂತಿಗಳು ಮಧ್ಯಮ ವರ್ಗದ ಭಾಗವಹಿಸುವಿಕೆಯಿಂದಾಗಿ ಯಶಸ್ವಿಯಾಗಿರುವುದನ್ನು ಚರಿತ್ರೆಯಿಂದ ಕಾಣಬಹುದಾಗಿದೆ. ಮಧ್ಯಮ ವರ್ಗ ಅಸ್ತಿತ್ವದಲ್ಲಿರದ ಸಮಾಜ ಊಳಿಗಮಾನ್ಯ ವ್ಯವಸ್ಥೆಯಲ್ಲೇ ಮುಂದುವರಿಯಬೇಕಾದ ಅನಿವಾರ್ಯತೆ ಇದೆ. ಮಧ್ಯಮವರ್ಗ ರೂಪುಗೊಳ್ಳುವುದು ಶ್ರೀಮಂತ ವರ್ಗ ತನ್ನ ಅಧಿಕಾರ ಮತ್ತು ಸವಲತ್ತುಗಳ ಕುರಿತು ಮರು ಆಲೋಚಿಸುವಂತೆ ಮಾಡುತ್ತದೆ. ಆದರೆ ಮಧ್ಯಮೊವರ್ಗ ರೂಪುಗೊಂಡರೆ ಕೆಳವರ್ಗದ ಜನರಿಗೆ ನ್ಯಾಯ ಸಿಗುತ್ತದೆ ಎನ್ನುವ ಭರವಸೆಯೇನೂ ಇಲ್ಲ. ಮಧ್ಯಮ ವರ್ಗ ತನ್ನದೇ ಆದ ರಾಜಕೀಯ ಸಿದ್ಧಾಂತವನ್ನು ಹೊಂದಿದೆ. ಅಧಿಕಾರ ಮತ್ತು ಸವಲತ್ತುಗಳನ್ನು ಪಡೆಯಲು ಇದು ಬಡಜನರ ಸಹಾಯವನ್ನು ಯಾಚಿಸುತ್ತದೆ. ಇವರೆಡನ್ನೂ ಗಳಿಸಿಕೊಂಡ ಬಳಿಕ ಶ್ರೀಮಂತ ವರ್ಗಕ್ಕೂ ಮಧ್ಯಮ ವರ್ಗಕ್ಕೂ ಹೆಚ್ಚಿನ ವ್ಯತ್ಯಾಸಗಳು ಕಂಡುಬರುವುದಿಲ್ಲ. ಕರ್ನಾಟಕದ ಹೆಚ್ಚಿನ ಜಿಲ್ಲೆಗಳಲ್ಲಿ ದುಡಿಯುವ ವರ್ಗ ಮತ್ತು ದುಡಿಸುವ ವರ್ಗ ಮಾತ್ರ ಇದ್ದು ಪ್ರಶ್ನಿಸುವ ಮಧ್ಯಮವರ್ಗ ರೂಪುಗೊಂಡಿಲ್ಲ. ಉತ್ತರ ಕರ್ನಾಟಕದ ಅನೇಕ ಜಿಲ್ಲೆಗಳಲ್ಲಿ ಈ ಕೊರತೆ ಎದ್ದು ಕಾಣುತ್ತದೆ. ದಕ್ಷಿಣ ಕನ್ನಡ, ಉಡುಪಿ, ಉತ್ತರ ಕನ್ನಡ, ಕೊಡಗು, ಚಿಕ್ಕಮಗಳೂರು, ಶಿವಮೊಗ್ಗ, ಮೈಸೂರು ಮುಂತಾದ ಜಿಲ್ಲೆಗಳಲ್ಲಿ ಮಧ್ಯಮ ವರ್ಗವು ಅನೇಕ ಪರಿಸರ ಚಳವಳಿಗಳನ್ನು ಹುಟ್ಟುಹಾಕಿದೆ. ಉದಾಹರಣೆಗೆ ಕೈಗಾ, ಪಾಲಿಫೈಬರ್, ಕೊಜೆಂಟ್ರಿಕ್ಸ್, ಎಂ.ಆರ್.ಪಿ.ಎಲ್., ಗಣಿಗಾರಿಕೆ ಮುಂತಾದ ಯೋಜನೆಗಳ ವಿರುದ್ಧ ನಡೆಯುತ್ತಿರುವ ಚಳವಳಿಗಳು. ಚಳವಳಿಗಳಲ್ಲಿ ಶ್ರೀಮಂತ ವರ್ಗದ ಭಾಗವಹಿಸುವಿಕೆ ಇಲ್ಲ ಎಂದಲ್ಲ, ಅದೂ ನೇರವಾಗಿ ಭಾಗವಹಿಸಿದೆ.
ಪರಿಸರವೂ ಮಾಲಿನ್ಯಕ್ಕೊಳಗಾಗಬಾರದು ಹಾಗೂ ಅಭಿವೃದ್ದಿಯೂ ನಿರಂತರವಾಗಿ ನಡೆಯುತ್ತಿರಬೇಕು ಎನ್ನುವ ಸಿದ್ಧಾಂತ ಸರಿಯಲ್ಲ. ಪರಿಸರ ಮಾಲಿನ್ಯವಿಲ್ಲದೆ ಅಭಿವೃದ್ದಿಯನ್ನು ನಡೆಸುವುದು ಕಷ್ಟದ ಕೆಲಸ. ಪರಿಸರ ಸಂಬಂಧಿತ ನಿಯಮಗಳನ್ನು ಜಾರಿಗೆ ತಂದು ಅದರ ಪ್ರಕಾರ ಅಭಿವೃದ್ದಿಯನ್ನು ನಡೆಸಿದರೆ ಮಾಲಿನ್ಯದ ಪ್ರಮಾಣ ಖಂಡಿತವಾಗಿಯೂ ಕಡಿಮೆಯಾಗುತ್ತದೆ. ಅಭಿವೃದ್ದಿ ಪರಿಕಲ್ಪನೆಯೂ ಸೀಮಿತಾರ್ಥದಲ್ಲಿ ಬಳಕೆಯಾಗಿದೆ. ಇದನ್ನು ಆಧುನಿಕತೆ ಮತ್ತು ಸಂಪ್ರದಾಯಗಳ ನಡುವಿನ ತಿಕ್ಕಾಟವಾಗಿ ಉದ್ದೇಶಪೂರ್ವಕವಾಗಿ ಪರಿವರ್ತಿಸಲಾಗಿದೆ. ಆಧುನಿಕತೆ ಅಪಾಯಕಾರಿ ಎನ್ನುವ ವಾದ ಮಾಡುತ್ತಿರುವವರು ನವಸಂಪ್ರದಾಯವಾದಿಗಳು. ಇವರಿಗೆ ಈ ಪ್ರಶ್ನೆ ಯಜಮಾನಿಕೆಯ, ಸಾಮಾಜಿಕ ಪ್ರತಿಷ್ಠೆ, ಗೌರವದ ದೃಷ್ಟಿಯಿಂದ ಪ್ರಾಮುಖ್ಯವೆನಿಸುತ್ತದೆ. ಇವರ್ಯಾರೂ ಆಧುನಿಕತೆಯನ್ನು ಆರಂಭಿಕ ಹಂತದಲ್ಲಿ ವಿರೋಧಿಸಲಿಲ್ಲ. ಬದಲಾಗಿ ಅದರ ಸಂಪೂರ್ಣ ಲಾಭ ಪಡೆದುಕೊಂಡರು. ಸಮಾಜದ ಕೆಳಸ್ತರದ ಜನರಿಗೆ ಆಧುನಿಕತೆಯಿಂದ ಲಾಭವಾಗು ವುದನ್ನು ಇವರು ಸಹಿಸುವುದಿಲ್ಲ. ಉತ್ಪಾದನಾ ವ್ಯವಸ್ಥೆ ಹಿಂದಿನಂತೆಯೇ ಬೆಳೆದುಕೊಂಡು ಹೋಗಬೇಕೆನ್ನುವುದೇ ಇಲ್ಲಿನ ಉದ್ದೇಶ. ಈ ರೀತಿಯ ಸಿದ್ಧಾಂತಗಳು ಹದಿನೆಂಟನೆಯ ಶತಮಾನದ ಯೂರೋಪಿನಲ್ಲಿಯೇ ಕಾಣಿಸಿಕೊಂಡಿದ್ದವು. ಇವು ಇಡೀ ವ್ಯವಸ್ಥೆಯನ್ನು ಪ್ರತಿನಿಧಿಸುವ ಬದಲು ಸೀಮಿತ ವಲಯದಲ್ಲಿ ಹೆಣೆದುಕೊಂಡಿದ್ದವು. ಪರಿಸರ ಮತ್ತು ಅಭಿವೃದ್ದಿಯ ಕುರಿತಾದ ಕಲ್ಪನೆಗಳನ್ನು ಜಟಿಲಗೊಳಿಸಿದ್ದೇ ಅಲ್ಲದೆ ದ್ವಂದ್ವಾತ್ಮಕ ನಿಲುವುಗಳು ರೂಪುಗೊಳ್ಳುವಂತೆಯೂ ಮಾಡಿದವು. ಇದರಿಂದಾಗಿ ಮಾನವ ಮತ್ತು ಪರಿಸರದ ಸಂಬಂಧಗಳು ಅಸ್ಪಷ್ಟಗೊಳ್ಳಲಾರಂಭಿಸಿದವು. ಪರಿಸರ ಮತ್ತು ಅಭಿವೃದ್ದಿಯ ನಡುವೆ ಹೊಂದಾಣಿಕೆ ಏರ್ಪಡಿಸಿಕೊಳ್ಳುವುದು ಇದಕ್ಕಿರುವ ಮಾರ್ಗೋಪಾಯವಾದರೂ ಬಂಡವಾಳಶಾಹಿ ಉತ್ಪಾದನಾ ವ್ಯವಸ್ಥೆಯಲ್ಲಿ ಇದರ ಸಾಧ್ಯತೆ ತುಂಬಾ ಕಡಿಮೆ. ಪರಿಸರ ಮತ್ತು ಅಭಿವೃದ್ದಿಗಳೆರಡೂ ಪುನರ್ ವ್ಯಾಖ್ಯಾನಗೊಳ್ಳಬೇಕಾಗಿದೆ. ಇವೆರಡನ್ನೂ ಜಾಗತಿಕ ವನ್ನಾಗಿಸಿ ನೋಡುವುದಕ್ಕೂ ಸ್ಥಳೀಯವಾಗಿ ನೋಡುವುದಕ್ಕೂ ಸಾಕಷ್ಟು ವ್ಯತ್ಯಾಸಗಳಿವೆ. ಯಾವುದೇ ಒಂದು ಯೋಜನೆಯನ್ನು ಅದರ ಅಂತಾರಾಷ್ಟ್ರೀಯ ಅಥವಾ ರಾಷ್ಟ್ರೀಯ ಲಾಭದ ಹಿನ್ನೆಲೆಯಿಂದಷ್ಟೇ ನೋಡದೆ ಸ್ಥಳೀಯ ನಷ್ಟದ ಅಥವಾ ಸಮಸ್ಯೆಯ ಹಿನ್ನೆಲೆಯಿಂದಲೂ ನೋಡಬೇಕಾಗುತ್ತದೆ.
ಪರಿಸರ ನಾಶದ ಕಡೆಗೆ ಗಮನ ಕೊಡದೆ ಉದ್ದಿಮೆಗಳನ್ನು ಸ್ಥಾಪಿಸುವುದು ಒಂದು ವಿಧಾನ. ಇದರಲ್ಲಿ ಉದ್ದಿಮೆಗಾರರಿಗೆ ಲಾಭವೇ ಹೆಚ್ಚು. ಏಕೆಂದರೆ ಹೆಚ್ಚು ಬಂಡವಾಳವನ್ನು ಇಲ್ಲಿ ವಿನಿಯೋಗಿಸುವ ಅಗತ್ಯವಿರುವುದಿಲ್ಲ. ಪರಿಸರವನ್ನು ಅಂದರೆ ನದಿ, ಪರ್ವತ, ಖನಿಜಗಳು ಮುಂತಾದವುಗಳನ್ನು ತಮಗೆ ಅನುಕೂಲವಾಗುವಂತೆ ಬಳಸಿಕೊಳ್ಳಬಹುದು. ಪ್ರಪಂಚದ ಎಲ್ಲ ಭಾಗಗಳಲ್ಲಿಯೂ ಆರಂಭದ ಹಂತದಲ್ಲಿ ಇದೇ ರೀತಿಯ ಬೆಳವಣಿಗೆ ಕಂಡುಬಂತು. ಇದನ್ನು ವಿರೋಧಿಸುವ ಧೋರಣೆಯೂ ಆ ದಿನಗಳಲ್ಲೇ ಕಾಣಿಸಿಕೊಂಡವು. ಇದು ಪರಿಸರ ಚರ್ಚೆಗೆ ಒಳಗಾದ ಪ್ರಥಮ ಹಂತ. ಆದರೆ ಅನೇಕ ದೇಶಗಳು ಈ ಸ್ಥಿತಿಯನ್ನು ಈಗ ಎದುರಿಸುತ್ತಿವೆ. ಮುಂದುವರಿದ ರಾಷ್ಟ್ರಗಳು ಇದನ್ನೇ ಬಂಡವಾಳವನ್ನಾಗಿಸಿ ತಮ್ಮ ಬಂಡವಾಳ ಶೇಖರಣೆಯ ಗೀಳನ್ನು ಪೂರೈಸಿಕೊಳ್ಳುತ್ತಿವೆ. ಮುಂದುವರಿದ ರಾಷ್ಟ್ರಗಳು ಈಗ ಎಲ್ಲ ಮುನ್ನೆಚ್ಚರಿಕೆಯ ಕ್ರಮಗಳನ್ನು ಕೈಗೊಂಡು ಉದ್ದಿಮೆಗಳನ್ನು ಸ್ಥಾಪಿಸುತ್ತಿರುವುದರಿಂದಾಗಿ ಪರಿಸರ ಮಾಲಿನ್ಯದ ಪ್ರಮಾಣವನ್ನು ಸಾಕಷ್ಟು ಕಡಿಮೆಗೊಳಿಸುವ ಪ್ರಯತ್ನದಲ್ಲಿವೆ. ಆದರೆ ತಾವು ಬಂಡವಾಳ ಹೂಡುತ್ತಿರುವ ಬಡರಾಷ್ಟ್ರಗಳಲ್ಲೂ ಮುನ್ನೆಚ್ಚರಿಕೆಯ ಕ್ರಮಗಳನ್ನು ಜಾರಿಗೊಳಿಸುವ ಯಾವ ಪ್ರಯತ್ನವನ್ನೂ ಮಾಡುತ್ತಿಲ್ಲ. ಇದರ ಬದಲಾಗಿ ಇಂದಿನ ಬದಲಾದ ಆರ್ಥಿಕ ನೀತಿಯಲ್ಲಿ ಪರಿಸರ ರಕ್ಷಣೆಯ ಕುರಿತು ವಿವೇಚಿಸುವುದು ತಪ್ಪು ಎನ್ನುವ ವಾದವನ್ನು ಮುಂದಿಟ್ಟಿವೆ. ಏಕೆಂದರೆ ಬಹುರಾಷ್ಟ್ರೀಯ ಕಂಪೆನಿಗಳು ಪರಿಸರಕ್ಕೆ ಧಕ್ಕೆ ಉಂಟುಮಾಡುವ ಉದ್ದಿಮೆಗಳನ್ನು ಹೊರೊರಾಷ್ಟ್ರಗಳಲ್ಲಿ ಸ್ಥಾಪಿಸಿ ಲಾಭವನ್ನು ಮಾತ್ರ ಪಡೆಯುವ ಉದ್ದೇಶವನ್ನು ಹೊಂದಿವೆ. ಇಲ್ಲಿ ಪರಿಸರ ನಾಶವಾದರೆ ಬಹುರಾಷ್ಟ್ರೀಯ ಕಂಪೆನಿಗಳಿಗೇನೂ ನಷ್ಟವಿಲ್ಲ. ಸ್ಥಳೀಯ ಉದ್ದಿಮೆದಾರರೂ ಸ್ಪರ್ಧೆಯನ್ನು ನೀಡುವುದಕ್ಕಾಗಿ ಇದೇ ಮಾದರಿಯನ್ನು ಅನುಸರಿಸುತ್ತಿದ್ದಾರೆ. ಪರಿಸರ ಚಳವಳಿಗಳು ಈ ಸೂಕ್ಷ್ಮಗಳನ್ನು ಅರಿತುಕೊಂಡಂತೆ ಕಂಡುಬರುವುದಿಲ್ಲ.
ಇಪ್ಪತ್ತನೆಯ ಶತಮಾನದ ದ್ವಿತೀಯಾರ್ಧದಲ್ಲಿ ನಗರೀಕರಣ ಮತ್ತು ಕೈಗಾರಿಕೀಕರಣ ಗಳು ಪರಿಸರ ಬಿಕ್ಕಟ್ಟಿಗೆ ಮೂಲ ಕಾರಣಗಳು ಎಂಬಂತೆ ಕಂಡುಬಂದವು. ಇನ್ನೂ ಅನೇಕ ಕಾರಣಗಳಿದ್ದರೂ ಅವು ಒಂದಲ್ಲ ಒಂದು ರೀತಿಯಲ್ಲಿ ಇವೆರಡರೊಡನೆ ಬೆಸೆದುಕೊಂಡಿವೆ. ಗಣಿಗಾರಿಕೆ, ಜಲವಿದ್ಯುತ್ ಯೋಜನೆ, ಅಣುವಿದ್ಯುತ್ ಯೋಜನೆ ಹಾಗೂ ಇನ್ನಿತರ ಯೋಜನೆಗಳ ಹೆಸರಿನಲ್ಲಿ ದಟ್ಟ ಅರಣ್ಯಗಳು ಜಲಾಶಯಗಳಾಗಿಯೋ ಇಲ್ಲವೇ ಕಾಂಕ್ರಿಟ್ ಕಾಡುಗಳಾಗಿಯೋ, ಅಣು ರಿಯಾಕ್ಟರ್ಗಳಾಗಿಯೋ ರೂಪ ತಳೆದಿವೆ. ಅದೇ ರೀತಿ ಬೃಹತ್ ಕೈಗಾರಿಕಾ ನಗರಗಳು ಸ್ಥಾಪನೆಗೊಂಡು ನಗರೀಕರಣ ಪ್ರಕ್ರಿಯೆಯಲ್ಲಿ ಕ್ರಾಂತಿಕಾರಿ ಬದಲಾವಣೆ ಗಳನ್ನು ಉಂಟುಮಾಡಿವೆ. ಒಂದೇ ಸಮನೆ ಬೆಳೆಯುತ್ತಿರುವ ನಗರ ಜನಸಂಖ್ಯೆ, ವಾಹನಗಳ ದಟ್ಟಣೆ, ಬೃಹತ್ ಕಾರ್ಖಾನೆಗಳು, ಕೊಳೆಗೇರಿಗಳ ಸೃಷ್ಟಿ ಇವೆಲ್ಲಾ ನಗರ ಜೀವನವನ್ನು ಸಂಕೀರ್ಣಗೊಳಿಸಿವೆ. ಆರಂಭಿಕ ಹಂತದಲ್ಲಿ ಪ್ರಕೃತಿಯ ಮೇಲೆ ಅತಿಯಾದ ಭರವಸೆಯನ್ನು ಹೊಂದಿದ್ದೇ ಇಂದಿನ ಪರಿಸರ ಬಿಕ್ಕಟ್ಟಿಗೆ ಮೂಲಕಾರಣವಾಗಿ ಕಂಡುಬರುತ್ತದೆ. ಸ್ಥಳೀಯ ನಿವಾಸಿಗಳು ಹೋರಾಟ ನಡೆಸಿದರೂ ಅದು ಬೇರೆ ಬೇರೆ ಉದ್ದೇಶಗಳಿಗೆ ವೇದಿಕೆಯಾಯಿತು. ಅಧಿಕಾರಶಾಹಿ, ಸರಕಾರ ಮತ್ತು ಉದ್ಯಮಪತಿಗಳ ಕೂಡುವಿಕೆಯಿಂದಾಗಿ ಚಳವಳಿಗಳ ಸ್ವರೂಪವೇ ಬದಲಾಯಿತು. ಶ್ರೀಮಂತವರ್ಗ ತನ್ನ ಅನುಕೂಲಕ್ಕೆ ತಕ್ಕಂತೆ ಚಳವಳಿಯಲ್ಲಿ ಮಾರ್ಪಾಡು ಮಾಡಿಕೊಂಡಿತು. ಈ ಕಾರಣಗಳಿಂದಾಗಿ ಪರಿಸರ ಚಳವಳಿಗಳನ್ನು ಕೆಳಕಂಡಂತೆ ವರ್ಗೀಕರಿಸಬಹುದಾಗಿದೆ.
1. ಯಾವುದೋ ಒಂದು ಘಟನೆಯನ್ನು ವಿರೋಧಿಸಿ ನಡೆಯುವ ಚಳವಳಿ. ಇದು ತನ್ನ ಉದ್ದೇಶ ಈಡೇರಿದ ಬಳಿಕ ಸುಮ್ಮನಾಗುತ್ತದೆ. ಪರಿಸರ ಜಾಗತಿಕ ನೆಲೆಯಲ್ಲಿ ಚರ್ಚೆಗೊಳ್ಳುತ್ತಿರುವ ವಸ್ತು ಎನ್ನುವುದು ಇಲ್ಲಿ ಅಪ್ರಸ್ತುತ. ಸ್ವಂತ ಹಿತಾಸಕ್ತಿಗಳೇ ಇಲ್ಲಿ ಪರಿಸರ ಚಳವಳಿ ನಡೆಸುವಂತೆ ಪ್ರೇರೇಪಿಸುತ್ತಿರುತ್ತವೆ.
2. ನಮ್ಮ ಪ್ರದೇಶದಲ್ಲಿ(ಒಂದು ಭೌಗೋಳಿಕ ಪ್ರದೇಶಕ್ಕೆ ಸೀಮಿತಗೊಂಡಂತೆ) ಉದ್ದಿಮೆ ಗಳು ಸ್ಥಾಪನೆಗೊಳ್ಳುವುದು ಬೇಡ ಎನ್ನುವ ಸಂಕುಚಿತ ಮನೋಭಾವದ ಚಳವಳಿಗಳು. ಇದು ಉದ್ದಿಮೆಗಳನ್ನು ಸ್ಥಳಾಂತರಿಸುವ ಕೆಲಸವನ್ನಷ್ಟೇ ಮಾಡಲು ಸಾಧ್ಯ.
3. ಪರಿಸರವನ್ನೇ ವಸ್ತುವನ್ನಾಗಿರಿಸಿಕೊಂಡು ನಡೆಯುವ ನಿರಂತರ ಹೋರಾಟಗಳು. ಇವು ಅನೇಕ ರೀತಿಯ ಅಡೆತಡೆಗಳನ್ನು ಎದುರಿಸಬೇಕಾಗಿ ಬರುತ್ತವೆ. ಇವರಲ್ಲೂ ಅನೇಕ ಪ್ರಚಾರಪ್ರಿಯರಿರುತ್ತಾರೆ. ಇನ್ನು ಕೆಲವರು ಲೇಖನ, ಪುಸ್ತಕಗಳನ್ನು ಬರೆಯುತ್ತಾ ವಿಚಾರಸಂಕಿರಣಗಳನ್ನು ಹಮ್ಮಿಕೊಂಡು ಪರಿಸರವಾದಿಗಳಾಗಿ ಬಿಡುತ್ತಾರೆ. ಪರಿಸರ ಮಾಲಿನ್ಯದ ಹೆಸರಿನಲ್ಲಿ ಬೇರೆ ಬೇರೆ ಮೂಲಗಳಿಂದ ಹಣ ಸಂಗ್ರಹಿಸುವ ವರ್ಗವೂ ಇಲ್ಲಿದೆ. ಇವರಿಗೆ ಪರಿಸರ ಚಳವಳಿಗಳು ನಿರಂತರವಾಗಿ ನಡೆಯುತ್ತಲೇ ಇರಬೇಕು. ಆದರೆ ಖಚಿತವಾದ ಸೈದ್ಧಾಂತಿಕ ನಿಲುವುಗಳನ್ನು ಹೊಂದಿರುವವರು ಬೆರಳೆಣಿಕೆಯಷ್ಟು ಮಂದಿ ಮಾತ್ರ.
ಮಾನವ ಮತ್ತು ಪ್ರಕೃತಿಯ ನಡುವಿನ ಸಂಬಂಧ ಚಳವಳಿಗಳ ವಸ್ತುವಾಗಿಲ್ಲ ಎನ್ನುವುದು ಮೇಲಿನ ವಿವರಣೆಯಿಂದ ಸಾಬೀತುಗೊಳ್ಳುತ್ತದೆ. ಈ ಸಂಬಂಧವನ್ನು ಸಂಕೀರ್ಣಗೊಳಿಸುವ ಶಕ್ತಿಗಳು ಸ್ವತಂತ್ರವಾಗಿ ಕಾರ್ಯ ನಿರ್ವಹಿಸುತ್ತಿರುತ್ತವೆ. ಇವುಗಳಲ್ಲಿ ಸ್ಥಳೀಯ ಶ್ರೀಮಂತವರ್ಗ, ಉದ್ಯಮಿಗಳು, ರಾಜಕೀಯ ಪಕ್ಷಗಳು ಹಾಗೂ ಸರಕಾರ ಪ್ರಮುಖವಾದವು. ಇವು ಪರಿಸರ ಚಳವಳಿಗಳು ಪರಿಸರವನ್ನೇ ಮರೆತು ಬಿಡುವಂತೆ ಮಾಡುತ್ತವೆ. ಇಂಥ ಸಂದರ್ಭಗಳಲ್ಲಿ ಪ್ರಕೃತಿ ಒಂದು ನೆಪವಾಗಿ ಮಾತ್ರ ಕಾಣಿಸಿಕೊಳ್ಳುತ್ತದೆ. ಪ್ರಕೃತಿಯನ್ನು ನಂಬಿ ದುಡಿಯುತ್ತಿರುವ ದುಡಿಯುವ ವರ್ಗ ಪರಿಸರ ಶಿಕ್ಷಣದಿಂದ ವಂಚಿತವಾಗುವಂತೆ ಆಳುವ ವರ್ಗ ಮಾಡುತ್ತದೆ. ಆಳುವ ವರ್ಗದಿಂದ ಎಳೆಯಲ್ಪಟ್ಟ ಸೀಮಾರೇಖೆಯನ್ನು ದಾಟುವ ಸಾಮರ್ಥ್ಯ ದುಡಿಯುವ ವರ್ಗಕ್ಕಿರುವುದಿಲ್ಲ. ಪರಿಸರ ಪ್ರಜ್ಞೆಯನ್ನು ಜನಸಮುದಾಯದಲ್ಲಿ ಬೆಳೆಸುವ ಉದ್ದೇಶದಿಂದ ಕರ್ನಾಟಕ ಸರಕಾರ ಪರಿಸರ ಶಿಕ್ಷಣಕ್ಕೆ ಹೆಚ್ಚಿನ ಒತ್ತನ್ನು ನೀಡುವ ಯೋಜನೆಗಳನ್ನು ಜಾರಿಗೆ ತಂದಿತು. ಆದರೆ ಈ ಯೋಜನೆಗಳು ಮೇಲೆ ವಿವರಿಸಿದಂತೆ ನಿರೀಕ್ಷಿತ ಯಶಸ್ಸನ್ನು ಕಾಣುವಲ್ಲಿ ವಿಫಲವಾದವು. ಆದರೂ ಇಂದು ಹಲವಾರು ಸ್ವಯಂ ಸೇವಾ ಸಂಸ್ಥೆಗಳು ಪರಿಸರ ಸಮಸ್ಯೆಯ ಪರಿಚಯವನ್ನು ಮಾಡಿಕೊಡುವ, ಪರಿಣಾಮಗಳನ್ನು ಎತ್ತಿ ತೋರಿಸುವ ಮತ್ತು ಪರಿಹಾರದ ಮಾರ್ಗಗಳನ್ನು ಸೂಚಿಸುವ ಕೆಲಸವನ್ನು ಮಾಡುತ್ತಿವೆ. ಪರಿಸರ ಶಿಕ್ಷಣ ಯಶಸ್ಸನ್ನು ಕಾಣಬೇಕಾದರೆ ಅದು ಸಾಂಪ್ರದಾಯಿಕ ಶಿಕ್ಷಣ ಪದ್ಧತಿಯ ಗಡಿಯನ್ನು ದಾಟಿ ನಿಂತು ಪರಿಸರವನ್ನು ನೋಡುವ, ಅಭ್ಯಸಿಸುವ ಕೆಲಸವನ್ನು ಮಾಡಬೇಕು. ಆಧುನಿಕ ಸಂದರ್ಭದಲ್ಲೂ ಸಾಂಪ್ರದಾಯಿಕ ಶಿಕ್ಷಣ ಪದ್ಧತಿ ನುಸುಳಿಕೊಂಡಿರುವುದಕ್ಕೆ ಸಾವಯವ ಕೃಷಿಯ ಪ್ರಚಾರವೇ ಉತ್ತಮ ಉದಾಹರಣೆ. ಸಾವಯವ ಕೃಷಿ ಸಂಪ್ರದಾಯಸ್ಥರಿಂದಾಗಿ ವೇದ-ಶಾಸ್ತ್ರಗಳ ಹಿನ್ನೆಲೆಯಿಂದ ವಿಶ್ಲೇಷಣೆ ಗೊಳ್ಳುತ್ತಿದೆ. ಇಂಥ ಸಂದರ್ಭದಲ್ಲಿ ಸಾವಯವ ಕೃಷಿಯೂ ವೈಜ್ಞಾನಿಕವಾದದ್ದು ಎನ್ನುವ ನಂಬಿಕೆಯನ್ನು ರೈತರಲ್ಲಿ ಮೂಡಿಸಬೇಕು.
ನೈಸರ್ಗಿಕ ಕೃಷಿಯ ಕುರಿತು ನೈಸರ್ಗಿಕ ಕೃಷಿತಜ್ಞ ಎಂದೇ ಪ್ರಸಿದ್ದಿ ಪಡೆದಿರುವ ಸುಭಾಷ್ ಪಾಳೇಕರ್ ಅವರು ದೊಡ್ಡ ಆಂದೋಲನವನ್ನೇ ಮಾಡಿದ್ದಾರೆ. ಶೂನ್ಯ ಬಂಡವಾಳದ ನೈಸರ್ಗಿಕ ಕೃಷಿ ಕುರಿತು ಇವರು ಉಪನ್ಯಾಸಗಳನ್ನು ನೀಡಿ ರೈತರಲ್ಲಿ ಭರವಸೆ ತುಂಬುವ ಕೆಲಸವನ್ನು ಮಾಡುತ್ತಿದ್ದಾರೆ. ಭೂಮಿಯ ಫಲವತ್ತತೆಯನ್ನು ಕೃಷಿ ತ್ಯಾಜ್ಯ ವಸ್ತುಗಳಿಂದಲೇ ರಕ್ಷಿಸಬೇಕು ಹಾಗೂ ರೈತರು ರಾಸಾಯನಿಕ ಕ್ರಿಮಿ-ಕೀಟನಾಶಕಗಳ ಮೊರೆ ಹೋಗಬಾರದು ಎನ್ನುವುದು ಪಾಳೇಕರ್ ಅವರು ರೈತರಿಗೆ ನೀಡಿದ ಸಲಹೆ. ಶೂನ್ಯ ಬಂಡವಾಳದ ಈ ನೈಸರ್ಗಿಕ ಕೃಷಿ ಪದ್ಧತಿಯಿಂದ ರೈತರ ಹಣ ಅವರಲ್ಲಿಯೇ ಉಳಿಯುತ್ತದೆ ಹಾಗೂ ಲಾಭದಾಯಕ ಕೃಷಿಯನ್ನು ಮಾಡಬಹುದೆಂದು ತಿಳಿಸಿದ್ದಾರೆ. ಸ್ಥಳೀಯ ಬೀಜಗಳ ಮಹತ್ವವನ್ನು ಪ್ರತಿಪಾದಿಸಿರುವ ಪಾಳೇಕರ್ ಅವರು ಬಿತ್ತನೆಗೆ ಸ್ಥಳೀಯ ಅಥವಾ ದೇಸೀ ತಳಿಯ ಬೀಜಗಳನ್ನೇ ಆಯ್ಕೆ ಮಾಡಿಕೊಳ್ಳಬೇಕು, ಹೈಬ್ರಿಡ್ ಬೀಜಗಳನ್ನು ಖರೀದಿಸಿದರೆ ಅದರ ಜತೆ ರೋಗ ಆಹ್ವಾನಿಸಿದಂತಾಗುತ್ತದೆ ಎನ್ನುವ ಎಚ್ಚರಿಕೆಯನ್ನು ನೀಡಿದ್ದಾರೆ. ರೈತ ಸ್ನೇಹಿಯಾದ ಶೂನ್ಯ ಬಂಡವಾಳದ ನೈಸರ್ಗಿಕ ಕೃಷಿ ಪದ್ಧತಿಯನ್ನು ಅನುಸರಿಸಿ ಅನೇಕ ರೈತರು ಸ್ವಾವಲಂಬನೆಯತ್ತ ಹೆಜ್ಜೆ ಹಾಕಲಾರಂಭಿಸಿದ್ದಾರೆ. ನೈಸರ್ಗಿಕ ಕೃಷಿ ಕಾರ್ಯಾಗಾರಗಳು ಕರ್ನಾಟಕದಾದ್ಯಂತ ನಡೆಯುತ್ತಿರುವುದರಿಂದಾಗಿ ರೈತರು ಇದರ ಮಹತ್ವವನ್ನು ಅರಿತು ಶೋಷಣೆ ಮುಕ್ತ ಕೃಷಿ ಪದ್ಧತಿಯೆಡೆಗೆ ಹೆಜ್ಜೆ ಹಾಕುತ್ತಿರುವುದು ಸಂತೋಷದ ಸಂಗತಿ. ಆದರೆ ರಾಸಾಯನಿಕ ಕ್ರಿಮಿ-ಕೀಟ ನಾಶಕಗಳು, ಹೈಬ್ರಿಡ್ ಬೀಜಗಳು ಹಾಗೂ ಇವುಗಳನ್ನು ಪ್ರಚಾರ ಮಾಡುತ್ತಿರುವ ಕಂಪನಿಗಳ ಹಿಡಿತದಿಂದ ತಪ್ಪಿಸಿಕೊಂಡು ನೈಸರ್ಗಿಕ ಕೃಷಿಯತ್ತ ಮುಖ ಮಾಡುವುದು ಕೃಷಿಕರಿಗೆ ಸ್ವಲ್ಪ ಕಷ್ಟದ ಕೆಲಸವಾದರೂ ಅಸಾಧ್ಯವಾದದ್ದೇನಲ್ಲ.
ಪರಿಸರ ಸಮಸ್ಯೆಗೆ ಸಂಬಂಧಪಟ್ಟಂತೆ ಜಾಗತಿಕ ಮಟ್ಟದಲ್ಲಿ ವಿಚಾರಸಂಕಿರಣಗಳು, ಸಮ್ಮೇಳನಗಳು ನಡೆದಿವೆ. 1972ರಲ್ಲಿ ಸ್ವೀಡನ್ನ ಸ್ಟಾಕ್ಹೋಮ್ನಲ್ಲಿ ಪರಿಸರ ಕುರಿತ ಪ್ರಥಮ ಅಂತಾರಾಷ್ಟ್ರೀಯ ಸಮ್ಮೇಳನ ನಡೆಯಿತು. ಅಲ್ಲಿ ವಾಯುಮಾಲಿನ್ಯ, ಜಲಮಾಲಿನ್ಯ, ಸಮಸ್ತ ಪ್ರಾಣಿ ಹಾಗೂ ಸಸ್ಯವರ್ಗಗಳ ನಾಶ ಮುಂತಾದ ಸಮಸ್ಯೆಗಳ ಕುರಿತಂತೆ ಚರ್ಚೆ ನಡೆಯಿತು. ಇದರ ಪ್ರಭಾವದಿಂದಾಗಿ ಪ್ರಪಂಚದ ಅನೇಕ ಭಾಗಗಳಲ್ಲಿ ಪರಿಸರ ಸಂಘಟನೆಗಳು, ಸಮ್ಮೇಳನಗಳು ಕಾಣಿಸಿಕೊಂಡವು. ಇನ್ನೊಂದು ಮಹತ್ವದ ಸಮ್ಮೇಳನ 1992ರ ಜೂನ್ನಲ್ಲಿ ಬ್ರೆಜಿಲ್ನ ಪೂರ್ವ ಕರಾವಳಿಯ ರಿಯೋ ನಗರದಲ್ಲಿ ನಡೆಯಿತು. ಇದರಲ್ಲಿ ನೂರಕ್ಕಿಂತಲೂ ಹೆಚ್ಚು ದೇಶಗಳ ಸುಮಾರು ಹನ್ನೆರಡು ಸಾವಿರ ಪ್ರತಿನಿಧಿಗಳು ಭಾಗವಹಿಸಿದರು. ಇದೊಂದು ಪರಿಸರ ಸಮಸ್ಯೆಗೆ ಜಾಗತಿಕ ಪರಿಹಾರ ಕಂಡುಹಿಡಿಯುವ ಪ್ರಯತ್ನ. ಆದರೆ ಸಮ್ಮೇಳನದಲ್ಲಿ ಬಂಡವಾಳಶಾಹಿ ರಾಷ್ಟ್ರಗಳು ತಮ್ಮ ಉದ್ದೇಶಗಳನ್ನು ಈಡೇರಿಸಿಕೊಂಡವು. ಬಡರಾಷ್ಟ್ರಗಳಿಗೆ ಸಾಂತ್ವನವಷ್ಟೇ ದೊರಕಿತು. 1997ರಲ್ಲಿ ನ್ಯೂಯಾರ್ಕ್ನಲ್ಲಿ ಮತ್ತೊಮ್ಮೆ ಸಭೆ ಸೇರಲಾಯಿತು. ಇದು ಕೇವಲ ಪ್ರತಿನಿಧಿಗಳ ಭಾಷಣಗಳಿಗಷ್ಟೇ ಸೀಮಿತವಾಯಿತು. ಪಂಚತಾರಾ ಹೋಟೆಲ್ಗಳಲ್ಲಿ ಸಭೆ ನಡೆದು ಬಂಡವಾಳಶಾಹಿ ರಾಷ್ಟ್ರಗಳು ಮತ್ತೊಮ್ಮೆ ತಮ್ಮ ನೀತಿಯನ್ನು ಪುನಾರಚಿಸಿಕೊಂಡವು. ಶಕಿ್ತಶಾಲಿ ರಾಷ್ಟ್ರಗಳಿಗೆ ಶಕ್ತಿಹೀನ ರಾಷ್ಟ್ರಗಳು ನೈಸರ್ಗಿಕ ಸಂಪನ್ಮೂಲಗಳನ್ನು ಕೊಡುವ ಭರವಸೆಯಿತ್ತು ಆರ್ಥಿಕ ಸಹಾಯವನ್ನು ಯಾಚಿಸಿದವು. ಇದು ಅಂತಾರಾಷ್ಟ್ರೀಯ ಪರಿಸರ ಸಮ್ಮೇಳನಗಳ ಒಟ್ಟು ಫಲಿತಾಂಶ ಮತ್ತು ಪರಿಣಾಮ. ಕರ್ನಾಟಕದಲ್ಲೂ 1972ರ ಈಚೆಗೆ ನಿರ್ದಿಷ್ಟವಾಗಿ ಪರಿಸರದ ಹಣೆಪಟ್ಟಿ ಹೊತ್ತ ಲೇಖನಗಳು, ಗ್ರಂಥಗಳು ಬರಲಾರಂಭಿಸಿದವು. 1978ರ ಚಿಪ್ರೋಚಳವಳಿ, 1980ರ ಬೇಡ್ತಿ ಕುರಿತ ವಿಚಾರ ಸಂಕಿರಣಗಳಿಂದ ಪರಿಸರ ಸಂರಕ್ಷಣೆಯ ಕಾಳಜಿ ಮತ್ತು ಬರಹಗಳು ಹೆಚ್ಚಲು ಪ್ರಾರಂಭವಾಯಿತು. ಇವುಗಳ ಸ್ವರೂಪ ಕುರಿತು ಈಗಾಗಲೇ ಚರ್ಚಿಸಲಾಗಿದೆ. ಕರ್ನಾಟಕದಾದ್ಯಂತ ಪರಿಸರ ಸಂಘಟನೆಗಳು ಹುಟ್ಟಿಕೊಂಡವು. ಸರಕಾರ ಅನೇಕ ಪರಿಸರ ಶಾಸನಗಳನ್ನು ಜಾರಿಗೆ ತಂದಿತು. ಮಾಲಿನ್ಯ ನಿಯಂತ್ರಣವನ್ನು ನಿರ್ವಹಿಸಲು ಪ್ರಾದೇಶಿಕ ಕಛೇರಿಗಳನ್ನು ಪ್ರಮುಖ ನಗರಗಳಲ್ಲಿ ತೆರೆಯಲಾಯಿತು. ಇದರರ್ಥ ಪರಿಸರ ಸಮಸ್ಯೆಗಳು ಬಗೆಹರಿದವು ಎಂದಲ್ಲ. ಸಮಸ್ಯೆ ಸಮಸ್ಯೆಯಾಗಿಯೇ ಉಳಿದಿದೆ. ಜನರ ಬದುಕಿನಲ್ಲಿ ಆಮೂಲಾಗ್ರ ಬದಲಾವಣೆಯಾಗದೆ ಪರಿಸರದ ಬಗ್ಗೆ ಏನನ್ನೂ ನಿರೀಕ್ಷಿಸುವಂತಿಲ್ಲ. ಇದು ಉತ್ಪಾದನಾ ವಿಧಾನ ಮತ್ತು ಹಂಚಿಕೆಯಲ್ಲಿನ ಬದಲಾವಣೆಗಳನ್ನು ಅವಲಂಬಿಸಿಕೊಂಡಿದೆ. ಪರಿಸರ ಚಳವಳಿಗಳಲ್ಲಿ ಉತ್ಪಾದಕ ಮತ್ತು ಅನುತ್ಪಾದಕ ವರ್ಗಗಳ ನಡುವಿನ ಸಂಬಂಧ, ಯಜಮಾನಿಕೆಯ ಸಂಕೇತಗಳಾದ ರಾಜಕೀಯ ಮತ್ತು ಅಧಿಕಾರದ ಪ್ರಶ್ನೆಗಳು ಸೇರಿಕೊಂಡಿರಬೇಕು. ಈ ಕಾರಣಗಳಿಂದಾಗಿ ಪರಿಸರ ಮತ್ತು ಪರಿಸರ ಚಳವಳಿಗಳೊಕುರಿತು ಈಗಾಗಲೇ ಒಪ್ಪಿದ ವ್ಯಾಖ್ಯಾನ ಪುನರ್ವಿಮರ್ಶೆಗೆ ಒಳಗಾಗಬೇಕಾಗಿದೆ.
ಪ್ರಮುಖ ಪರಿಸರ ಚಳವಳಿಗಳು
ಕರ್ನಾಟಕದ ಪ್ರಮುಖ ಪರಿಸರ ಚಳವಳಿಗಳನ್ನು ಅವುಗಳು ನಡೆದ ಪ್ರದೇಶ, ಸಂದರ್ಭ, ಭೌಗೋಳಿಕತೆ ಮತ್ತು ಕಾಲಕ್ಕನುಗುಣವಾಗಿ ಈ ಭಾಗದಲ್ಲಿ ಚರ್ಚಿಸಲಾಗಿದೆ. ಕರ್ನಾಟಕ ಏಕೀಕರಣಗೊಂಡ ನಂತರದ ಎರಡು ದಶಕಗಳಲ್ಲಿ ಪರಿಸರಕ್ಕೆ ಸಂಬಂಧಪಟ್ಟ ಚಳವಳಿಗಳು ಅಷ್ಟಾಗಿ ಕಂಡುಬರಲಿಲ್ಲ. ಇದ್ದರೂ ಅವು ಚಳವಳಿಯ ಸ್ವರೂಪವನ್ನು ಪಡೆದುಕೊಂಡಿ ರಲಿಲ್ಲ. ಎಲ್ಲ ಹೋರಾಟಗಳನ್ನು ಚಳವಳಿಗಳೆಂದು ಪರಿಗಣಿಸಲು ಸಾಧ್ಯ ವಾಗುವುದಿಲ್ಲ. ಸುಮಾರು ಎಪ್ಪತ್ತರ ದಶಕದಿಂದೀಚೆಗೆ ಪರಿಸರ ಜಾಗತಿಕ ನೆಲೆಯಲ್ಲಿ ಚರ್ಚೆಯ ವಸ್ತುವಾಗಿ ರೂಪುಗೊಂಡು ವಿಭಿನ್ನ ಸ್ವರೂಪದ ಪರಿಸರ ಚಳವಳಿಗಳು ಕಾಣಸಿಕೊಳ್ಳಲಾರಂಭಿಸಿದವು. ಅವುಗಳಿಗೆ ಇಲ್ಲಿನ ನದಿ, ಉದ್ದಿಮೆ, ಬೆಟ್ಟಗುಡ್ಡಗಳು, ಕೃಷಿ, ನಗರಕೇಂದ್ರಗಳು, ಉದ್ಯಾನ ಗಳು, ಕೆರೆಗಳು ಮತ್ತು ಸಮುದ್ರಗಳು ವಸ್ತುಗಳಾದವು. ಕರ್ನಾಟಕದಾದ್ಯಂತ ಏಕರೂಪದ ಪರಿಸರ ಚಳಿವಳಿ ನಡೆದಿಲ್ಲ. ಕರ್ನಾಟಕದ ಪ್ರಾಕೃತಿಕ ವಿಭಾಗಗಳಾದ ಪಶ್ಚಿಮದ ಕರಾವಳಿ, ಪಶ್ಚಿಮಘಟ್ಟಗಳು, ದಕ್ಷಿಣದ ಬಯಲುಸೀಮೆ ಹಾಗೂ ಉತ್ತರದ ಬಯಲುಸೀಮೆಗಳಲ್ಲಿನ ಪರಿಸರ ಚಳವಳಿಗಳು ಪರಸ್ಪರ ಭಿನ್ನವಾಗಿವೆ. ಈ ಭಿನ್ನತೆಗೆ ಆಯಾ ಪ್ರದೇಶದ ಭೌಗೋಳಿಕತೆ, ಸಾಮಾಜಿಕ ರಚನೆ ಹಾಗೂ ಸಂಪತ್ತಿನ ಹಂಚಿಕೆಯಲ್ಲಾದ ಏರುಪೇರುಗಳೇ ಮೂಲಕಾರಣವಾಗಿ ಕಂಡುಬರುತ್ತದೆ. ಉತ್ತರ ಕರ್ನಾಟಕದಲ್ಲಿ ಸಂಪಘ್ತಿನ ಹಂಚಿಕೆ ಸಮನಾಗಿಲ್ಲ ಎನ್ನುವುದು ವಾಸ್ತವ ಸಂಗತಿ. ಆಧುನಿಕತೆಯ ಎಲ್ಲ ಸೌಲಭ್ಯ, ಸವಲತ್ತುಗಳನ್ನು ಪಡೆದುಕೊಂಡ ಶ್ರೀಮಂತ ವರ್ಗ ಸಮಾಜದ ಮೇಲ್ತುದಿಯಲ್ಲಿದ್ದರೆ, ಎಲ್ಲ ಸೌಲಭ್ಯಗಳಿಂದಲೂ ವಂಚಿತರಾಗಿರುವ ಬಡವರ್ಗ ಸಮಾಜದ ಕೆಳತುದಿಯಲ್ಲಿದೆ. ಸಾಮಾಜಿಕ, ಆರ್ಥಿಕ ಅಸಮಾನತೆಯನ್ನು ಪ್ರಶ್ನಿಸುವ ಮಧ್ಯಮವರ್ಗ ಇನ್ನೂ ರೂಪುಗೊಂಡಿಲ್ಲ. ಕರಾವಳಿ ಜಿಲ್ಲೆಗಳಲ್ಲಿ ಮತ್ತು ದಕ್ಷಿಣ ಕರ್ನಾಟಕದ ಬಹುತೇಕ ಜಿಲ್ಲೆಗಳಲ್ಲಿ ಮಧ್ಯಮವರ್ಗ ಚುರುಕಾಗಿದ್ದರೂ ಬಂಡವಾಳಶಾಹಿ ಮತ್ತು ಅಧಿಕಾರಶಾಹಿಗಳೂ ಅಷ್ಟೇ ಚುರುಕಾಗಿವೆೆ. ಜಾತಿ ರಾಜಕೀಯ ಹಾಗೂ ಸಾಮಾಜಿಕ ಪ್ರತಿಷ್ಠೆಗಳು ಚಳವಳಿಗಳಲ್ಲಿ ನುಸುಳಿಕೊಂಡಿವೆ. ಇದರಿಂದಾಗಿ ಕರ್ನಾಟಕದ ಪರಿಸರ ಚಳವಳಿಗೆ ಏಕರೂಪದ ವ್ಯಾಖ್ಯಾನವನ್ನು ನೀಡಲು ಸಾಧ್ಯವಾಗುವುದಿಲ್ಲ. ಪ್ರತಿಯೊಂದು ಚಳವಳಿಯೂ ಆಯಾ ಸಂದರ್ಭದ ಸಾಮಾಜಿಕ ಮತ್ತು ಆರ್ಥಿಕ ರಚನೆಯ ಪ್ರತಿಬಿಂಬವೇ ಆಗಿದ್ದು, ಅಲ್ಲಿನ ಉತ್ಪಾದನಾ ವಿಧಾನಗಳ ಪ್ರಮುಖ ಲಕ್ಷಣಗಳನ್ನು ಸೂಚಿಸುತ್ತಿರುವುದು ಕಂಡುಬರುತ್ತದೆ. ಈ ಹಿನ್ನೆಲೆಯನ್ನು ಇಟ್ಟುಕೊಂಡು ಕರ್ನಾಟಕದ ವಿವಿಧ ಪ್ರದೇಶಗಳಲ್ಲಿನ ಪರಿಸರ ಚಳವಳಿಗಳ ವಿವರಣಾತ್ಮಕ ಮತ್ತು ವಿಶ್ಲೇಷಣಾತ್ಮಕ ಅಧ್ಯಯನವನ್ನು ಮಾಡುವ ಪ್ರಯತ್ನವನ್ನು ಇಲ್ಲಿ ಮಾಡಲಾಗಿದೆ.
ಗಣಿಗಾರಿಕೆ
ಕರ್ನಾಟಕದ ಪರಿಸರ ಚಳವಳಿಗಳ ಅಧ್ಯಯನ ನಡೆಸುವಾಗ ಗಣಿಗಾರಿಕೆಗೆ ಸಂಬಂಧಿಸಿದ ಸಮಸ್ಯೆಗಳು ಮತ್ತು ಚಳವಳಿಗಳು ವಿಶಿಷ್ಟ ಸ್ಥಾನವನ್ನು ಪಡೆದುಕೊಳ್ಳುತ್ತವೆ. ಉತ್ತರ ಕನ್ನಡ, ಶಿವಮೊಗ್ಗ, ಚಿಕ್ಕಮಗಳೂರು, ಚಿತ್ರದುರ್ಗ, ದಾವಣಗೆರೆ, ತುಮಕೂರು, ಬಳ್ಳಾರಿ ಈ ಜಿಲ್ಲೆಗಳಲ್ಲಿ ದೊಡ್ಡ ಪ್ರಮಾಣದಲ್ಲಿ ಮತ್ತು ಇನ್ನೂ ಅನೇಕ ಪ್ರದೇಶಗಳಲ್ಲಿ ಗಣಿಗಾರಿಕೆ ವ್ಯಾಪಕವಾಗಿ ಹರಡಿಕೊಂಡಿದೆ. ಕರ್ನಾಟಕದ ಬೆಟ್ಟಗಳಲ್ಲಿ ಸಿಗುವ ಚಿನ್ನ, ಬೆಳ್ಳಿ, ಕಬ್ಬಿಣ, ಮ್ಯಾಂಗನೀಸ್, ಗ್ರಾನೈಟ್, ಸುಣ್ಣ, ಬಾಕ್ಸೈಟ್, ತಾಮ್ರ ಮುಂತಾದ ಖನಿಜ ಸಂಪತ್ತುಗಳೇ ಗಣಿಗಾರಿಕೆಗೆ ಆಸ್ತಿಗಳಾಗಿವೆ. ಕರ್ನಾಟಕದಲ್ಲಿ ಗಣಿಗಾರಿಕೆ ಎರಡು ರೀತಿಯಲ್ಲಿ ನಡೆಯುತ್ತಿದೆ. ಅವುಗಳೆಂದರೆ ಸರಕಾರಿ ಸ್ವಾಮ್ಯದ ಸಂಸ್ಥೆಗಳು ನಡೆಸುವ ಗಣಿಗಾರಿಕೆ ಮತ್ತು ಖಾಸಗಿ ಸಂಸ್ಥೆಗಳು ನಡೆಸುತ್ತಿರುವ ಗಣಿಗಾರಿಕೆ. ರಾಜ್ಯದ ಅಭಿವೃದ್ದಿಯ ದೃಷ್ಟಿಯಿಂದ ಗಣಿಗಾರಿಕೆ ಅನಿವಾರ್ಯವಾದರೂ ಅದು ನಡೆಯುತ್ತಿರುವ ರೀತಿ ಅಭಿವೃದ್ದಿಗೆ ಪೂರಕವಾಗಿಲ್ಲ. ಅಂದರೆ ಗಣಿಗಾರಿಕೆ ನಡೆಯುತ್ತಿರುವ ಪ್ರದೇಶದ ಅಭಿವೃದ್ದಿಗೆ ಪೂರಕವಾಗಿಲ್ಲ ಎಂದೇ ಅರ್ಥ. ಗಣಿಗಾರಿಕೆಯಲ್ಲಿ ತೊಡಗಿರುವ ಸಂಸ್ಥೆಗಳ ದೃಷ್ಟಿ ಮುಖ್ಯವಾಗಿ ಕೇಂದ್ರೀಕೃತವಾಗಿರುವುದು ಕೆಳಕಂಡ ಮೂರು ವಿಷಯಗಳ ಮೇಲೆ.
1. ಸಂಬಂಧಪಟ್ಟ ಇಲಾಖೆಗಳಿಂದ ಹೇಗಾದರೂ ಮಾಡಿ ಲೈಸನ್ಸ್ ಪಡೆಯುವುದು.
2. ಆದಷ್ಟು ಬೇಗ ಅದಿರನ್ನು ಸಂಗ್ರಹಿಸುವುದು.
3. ಕಳಪೆ ಅದಿರನ್ನು ಅಲ್ಲಲ್ಲೇ ಎಸೆದು ಸಮೃದ್ಧ ಅದಿರನ್ನು ಮಾತ್ರ ಸಾಗಿಸಿ ಹೆಚ್ಚಿನ ಲಾಭ ಗಳಿಸುವುದು.
ಈ ಮೂರು ವಿಷಯಗಳನ್ನು ಬಿಟ್ಟರೆ ಲೈಸನ್ಸ್ ನೀಡುವ ಮೊದಲು ಇಂಡಿಯನ್ ಬ್ಯೂರೋ ಆಫ್ ಮೈನ್ಸ್ ಹಾಕಿದ ಷರತ್ತುಗಳಾಗಲಿ, ಪರಿಸರ ಹಾಗೂ ಗಣಿ ಮತ್ತು ಭೂವಿಜ್ಞಾನ ಇಲಾಖೆಗಳ ನಿಯಮವಾಗಲಿ ಪ್ರಾಮುಖ್ಯತೆಯನ್ನು ಪಡೆಯುವುದಿಲ್ಲ. ಇದರಿಂದಾಗಿ ಹಸಿರಾಗಿದ್ದ ಪ್ರದೇಶಗಳಲ್ಲಿ ಅನುಪಯುಕ್ತ ಅದಿರಿನ ರಾಶಿ, ಆಳವಾದ ಕಂದಕಗಳು, ಕೊಚ್ಚಿಹೋಗುತ್ತಿರುವ ಕಣಿವೆಗಳ ನೋಟ ಸರ್ವೇಸಾಮಾನ್ಯವಾಗಿಬಿಟ್ಟಿದೆ.
ಗಣಿಗಾರಿಕೆ ನಡೆಯುತ್ತಿರುವ ಪ್ರತಿಯೊಂದು ಜಿಲ್ಲೆಯಲ್ಲಿಯೂ ಪ್ರತಿಭಟನೆಗಳು ನಡೆಯುತ್ತಲೇ ಇವೆ. ಇದರಲ್ಲಿ ‘ಸಹ್ಯಾದ್ರಿ ಗಣಿ ವಿರೋಧಿ ವೇದಿಕೆ’ ಪ್ರಮುಖವಾದದ್ದು. ಈ ವೇದಿಕೆ ಸಾಗರದಲ್ಲಿದ್ದು ಮಲೆನಾಡಿನಲ್ಲಿ ಗಣಿಗಾರಿಕೆಯನ್ನು ನಿಲ್ಲಿಸುವುದೇ ಇದರ ಉದ್ದೇಶವಾಗಿದೆ. ಈ ವೇದಿಕೆ ಅಸ್ತಿತ್ವಕ್ಕೆ ಬರಲು ಪ್ರಮುಖ ಕಾರಣವೆಂದರೆ ಶಿವಮೊಗ್ಗ, ಭದ್ರಾವತಿ, ಸಾಗರ, ಶೃಂಗೇರಿ, ಹೊಸನಗರ, ಸಿರಸಿ, ಸಿದ್ಧಾಪುರ, ಹೊನ್ನಾಳಿ, ಸೊರಬ, ಹೊನ್ನಾವರ, ಚನ್ನಗಿರಿ ತಾಲೂಕಿನುದ್ದಕ್ಕೂ ಮಲೆನಾಡಿನ ಸುಮಾರು ಇಪ್ಪತ್ತು ಲಕ್ಷ ಹೆಕ್ಟೇರ್ ಪ್ರದೇಶದಲ್ಲಿ ಗಣಿಗಾರಿಕೆಗೆ ಅನುಮತಿ ಕೋರಿ ಸುಮಾರು ಮೂವತ್ತೈದು ದೇಶಿ ಹಾಗೂ ವಿದೇಶಿ ಗಣಿಗಾರಿಕೆ ಕಂಪೆನಿಗಳು ಅರ್ಜಿ ಹಾಕಿರುವುದು. ಕರ್ನಾಟಕದ ಯಾವುದೇ ಗಣಿ ಯೋಜನಾ ಪ್ರದೇಶದಲ್ಲಿ ನಿಸರ್ಗದ ಇತರ ಆಸ್ತಿಗಳನ್ನು ರಕ್ಷಿಸುವ ಪ್ರಯತ್ನ ಯಶಸ್ವಿಯಾಗದಿರುವುದೇ ವೇದಿಕೆಯ ಆತಂಕಕ್ಕೆ ಮೂಲ ಕಾರಣ. ಕುದುರೆಮುಖ, ಬಿಸಗೋಡು, ದಾಂಡೇಲಿ ಮತ್ತು ಸಂಡೂರು ಗಣಿಗಳ ಚಿತ್ರ ಇನ್ನೂ ಹಸಿಯಾಗಿಯೇ ಇದೆ. ಗಣಿಗಾರಿಕೆಯಲ್ಲಿ ಬಳ್ಳಾರಿ ಜಿಲ್ಲೆ ಅಗ್ರಸ್ಥಾನವನ್ನು ಪಡೆದುಕೊಂಡಿದ್ದರೂ ಚಳವಳಿಯ ದೃಷ್ಟಿಯಿಂದ ಅಷ್ಟೇ ಕೆಳಸ್ಥಾನವನ್ನು ಪಡೆದುಕೊಂಡಿದೆ. ಇಲ್ಲಿ ದುಡಿಯುವ ವರ್ಗ ಮತ್ತು ದುಡಿಸುವ ವರ್ಗಗಳು ಮಾತ್ರ ಇದ್ದು ಪ್ರಶ್ನಿಸುವ ಮಧ್ಯಮ ವರ್ಗ ಗೈರುಹಾಜರಾಗಿದೆ. ಸ್ಥಳೀಯ ಶ್ರೀಮಂತ ವರ್ಗ ಮತ್ತು ಬಂಡವಾಳಶಾಹಿ ಮಾತ್ರ ಈ ಜಿಲ್ಲೆಯಲ್ಲಿ ನಿರ್ಧಾರಕ ಶಕ್ತಿಗಳಾಗಿದ್ದು ಪರಿಸರ ಚಳವಳಿಗಳು ಇನ್ನೂ ಸ್ಪಷ್ಟವಾಗಿ ಕಾಣಿಸಿಕೊಂಡಿಲ್ಲ.
ಕರ್ನಾಟಕದಲ್ಲಿ ಗಣಿಗಾರಿಕೆ ಕುರಿತ ವಿಚಾರಗಳು ಹೆಚ್ಚು ಚರ್ಚೆಗೆ ಈಡಾಗಿರುವುದು 2006ರಲ್ಲಿ. ಆರೋಪ ಪ್ರತ್ಯಾರೋಪದ ಹಿಂದಿನ ರಾಜಕೀಯ ಉದ್ದೇಶಗಳು ಹಾಗೂ ಸತ್ಯಾಸತ್ಯತೆಗಳು ಏನೇ ಇದ್ದರೂ, ಬಳ್ಳಾರಿ ಜಿಲ್ಲೆ ರಾಜ್ಯದಲ್ಲಿಯೇ ಗಣಿಗಾರಿಕೆಯಲ್ಲಿ ಮೊದಲ ಸ್ಥಾನದಲ್ಲಿದ್ದು, ಹಲವಾರು ಗಣಿ ಮಾಲಿಕರನ್ನು ಕೋಟ್ಯಧೀಶರನ್ನಾಗಿ ಮಾಡಿದ್ದಂತೂ ನಿಜ. ಸಂಡೂರು, ಹೊಸಪೇಟೆ ಮತ್ತು ಬಳ್ಳಾರಿ ತಾಲೂಕುಗಳಲ್ಲಿ ದಿನದ ಇಪ್ಪತ್ತನಾಲ್ಕು ತಾಸುಗಳೂ ಗಣಿ ಚಟುವಟಿಕೆಗಳು ನಡೆಯುತ್ತಿರುತ್ತವೆ. ಅದಿರು ಹೊರ ತೆಗೆಯುವ, ತೆಗೆದ ಅದಿರಿನ ಕಲ್ಲುಗಳನ್ನು ಸಾಗಣೆಗೆ ಅನುಕೂಲವಾಗುವಂತೆ ಒಡೆಯುವ ಕಲ್ಲಿನ ರೂಪದ ಅದಿರನ್ನು ಪುಡಿ ಮಾಡುವ ಮತ್ತು ಅದನ್ನು ಲಾರಿ, ರೈಲು ಬೋಗಿಗಳಿಗೆ ತುಂಬಿ ಸಾಗಿಸುವ ಕೆಲಸಗಳಲ್ಲಿ ಸಾವಿರಾರು ಕಾರ್ಮಿಕರು ಹಗಲಿರುಳು ದುಡಿಯುತ್ತಿರುತ್ತಾರೆ. ಗಣಿಗಾರಿಕೆ ಬಿಟ್ಟರೆ ಬೇರೆ ಯಾವ ಕೆಲಸಗಳೂ ನಡೆಯುತ್ತಿಲ್ಲ ಎನ್ನುವ ಪರಿಸ್ಥಿತಿ ಸಂಡೂರು ತಾಲೂಕಿನಲ್ಲಿದೆ. ಆದರೆ ಈ ತಾಲೂಕುಗಳು ಅದರಲ್ಲೂ ಸಂಡೂರು ತಾಲೂಕು ಅತ್ಯಂತ ದುಸ್ಥಿತಿಯಲ್ಲಿದೆ. ಗಣಿಗಾರಿಕೆ ನಡೆಯುವ ಪ್ರದೇಶದ ಸುತ್ತಲಿನ ಹಳ್ಳಿಗಳು ಕೆಮ್ಮಣ್ಣು ಬಳಿದುಕೊಂಡು ನಿಂತಿವೆ. ಇದರಿಂದ ಸುತ್ತಮುತ್ತಲಿನ ಪರಿಸರ ಮತ್ತು ಜನಜೀವನದ ಮೇಲೆ ಅಪಾರ ಪ್ರಮಾಣದ ದುಷ್ಪರಿಣಾಮಗಳಾಗಿವೆ. ಕೃಷಿ ಭೂಮಿಯಲ್ಲಿ ಅದಿರು ತೆಗೆಯುವಂಥ ಗಣಿಗಾರಿಕೆಯೂ ಸಂಡೂರು ತಾಲೂಕಿಲ್ಲಿ ನಡೆಯುತ್ತಿದೆ. ಇದರಿಂದಾಗಿ ನೂರಾರು ಎಕರೆ ಕೃಷಿ ಭೂಮಿ ನಿರುಪಯುಕ್ತವಾಗಿದ್ದು ಈ ಭೂಮಿಯನ್ನು ಮತ್ತೆ ಕೃಷಿಗೆ ಸಿದ್ಧಪಡಿಸಲು ರೈತರು ಸಾಕಷ್ಟು ಬೆವರು ಸುರಿಸಬೇಕಾಗಿದೆ. ಗಣಿಗಾರಿಕೆಯನ್ನು ನಿಷೇಧಿಸುವ ಕುರಿತಾಗಿ ಸರಕಾರ ಯೋಚಿಸುತ್ತಿರುವುದಾಗಿ ಹೇಳಿಕೆಗಳು ಬಂದರೂ ಅದು ಗಣಿಗಾರಿಕೆ ಮೇಲೆ ಯಾವ ಪರಿಣಾಮವನ್ನೂ ಬೀರಲಿಲ್ಲ. ಅಕ್ರಮ ಗಣಿಗಾರಿಕೆಯನ್ನು ನಿಷೇಧಿಸಬೇಕು, ನ್ಯಾಯಾಂಗ ತನಿಖೆ ನಡೆಸಬೇಕು ಎಂಬಿತ್ಯಾದಿ ಚರ್ಚೆಗಳು ನಡೆಯುತ್ತಿದ್ದರೂ ಗಣಿಗಾರಿಕೆ ಯಾವ ಆತಂಕವೂ ಇಲ್ಲದೆ ನಡೆಯುತ್ತಿರುವುದನ್ನು ಕಾಣಬಹುದಾಗಿದೆ.
ತುಂಗಾ ಮೂಲ ಉಳಿಸಿ ಚಳವಳಿ
ಈ ಚಳವಳಿಯೂ ಗಣಿಗಾರಿಕೆಗೆ ಸಂಬಂಧಿಸಿದ್ದೇ ಆಗಿದೆ. ಗಂಗಡಿಕಲ್ಲು ನೆಲ್ಲಿ ಬೀಡುಗಳಲ್ಲಿನ ಗಣಿಗಾರಿಕೆಯೇ ಈ ಸಮಸ್ಯೆಯನ್ನು ಹುಟ್ಟುಹಾಕಿದೆ. ಇದು ತುಂಗಾ ಮತ್ತು ಭದ್ರಾ ನದಿಗಳೆರಡರ ಅಸ್ತಿತ್ವದ ಪ್ರಶ್ನೆಯಾಗಿದೆ. ನೆಲ್ಲಿಬೀಡು ಭದ್ರೆಯ ಪ್ರಶ್ನೆಯಾದರೆ, ಗಂಗಡಿಕಲ್ಲು ತುಂಗೆಯ ಪ್ರಶ್ನೆಯಾಗಿದೆ. ಕುದುರೆಮುಖ ಕಂಪೆನಿಯ ಪ್ರಯತ್ನದಿಂದಾಗಿ ಇಲ್ಲಿ ಗಣಿಗಾರಿಕೆ ನಡೆಸಲು ಕೇಂದ್ರ ಪರಿಸರ ಇಲಾಖೆ ಅನುಮತಿ ನೀಡಿತು. ಇದೊಂದು ಕುದುರೆಮುಖ ಕಬ್ಬಿಣದ ಅದಿರಿನ ಕಂಪೆನಿಯ ವಿಸ್ತರಣಾ ಯೋಜನೆ. ಇದರ ಹಿಂದೆ ಬಹುರಾಷ್ಟ್ರೀಯ ಜಯಪ್ರಕಾಶ ಕಂಪೆನಿಯ ಹಿತಾಸಕ್ತಿಯೂ ಇದೆ. ಶಿವಮೊಗ್ಗ, ಕಳಸ, ಶೃಂಗೇರಿಯ ನಾಗರಿಕರು ಈ ಯೋಜನೆಯನ್ನು ವಿರೋಧಿಸಿದರು. ತುಂಗಾ ಮೂಲ ಉಳಿಸಿ ಎಂಬ ಫಲಕ ಹೊತ್ತು ಹಳ್ಳಿಗಳಲ್ಲಿ ಸೈಕಲ್ ಜಾಥಾ ನಡೆಸಿದರು. ಶಿವಮೊಗ್ಗದಲ್ಲಿ ಕಾರ್ಯ ನಿರ್ವಹಿಸುತ್ತಿರುವ ಕರ್ನಾಟಕ ವಿಮೋಚನಾ ರಂಗವು ಈ ಚಳವಳಿಯನ್ನು ಕೈಗೆತ್ತಿಕೊಂಡಿತು. ಇದು ಏನೇ ಸಮಸ್ಯೆಗಳು ಎದುರಾದರೂ ಈ ಯೋಜನೆಯನ್ನು ವಿರೋಧಿಸುವುದು ಖಂಡಿತ ಎನ್ನುವ ಹೇಳಿಕೆಯನ್ನು ನೀಡಿತು. ಅದೇ ರೀತಿ ಕುದುರೆಮುಖ ಅದಿರು ಕಂಪೆನಿ, ಜಯಪ್ರಕಾಶ್ ಕಂಪೆನಿ ಮತ್ತು ಸರಕಾರದ ನಡುವಿನ ಒಪ್ಪಂದವೂ ಮುಂದುವರಿಯಿತು. ಇದರಿಂದಾಗಿ ಯಾವುದೇ ಸ್ಪಷ್ಟ ತೀರ್ಮಾನಗಳು ಹೊರಬರಲು ಸಾಧ್ಯವಾಗಲಿಲ್ಲ. ಸಾಹಿತಿ ಯು.ಆರ್. ಅನಂತಮೂರ್ತಿ ಅವರ ನೇತೃತ್ವ ದಲ್ಲಿ ಈ ಚಳವಳಿ ಮತ್ತೊಮ್ಮೆ ರಾಜ್ಯಾದ್ಯಂತ ಪ್ರಚಾರವನ್ನು ಪಡೆದುಕೊಂಡಿತು. ಚಳವಳಿ ಗಾರರು ಸರಕಾರದೊಂದಿಗೆ ನೇರ ಮಾತುಕತೆ ನಡೆಸಿದರು. ಆದರೆ ಈ ಚಳವಳಿಯೂ ನಿರೀಕ್ಷಿಸಿದಷ್ಟು ಯಶಸ್ಸನ್ನು ಪಡೆಯಲಿಲ್ಲ.
ಪಶ್ಚಿಮಘಟ್ಟ ಉಳಿಸಿ ಚಳವಳಿ
ಪಶ್ಚಿಮಘಟ್ಟ ಉಳಿಸಿ ಎನ್ನುವ ಚಳವಳಿ ಆರಂಭಗೊಳ್ಳುವುದಕ್ಕೆ ಅನೇಕ ಕಾರಣಗಳಿವೆ. ಅವುಗಳಲ್ಲಿ ಮುಖ್ಯವಾದವುಗಳೆಂದರೆ ಗಣಿಗಾರಿಕೆ, ನದಿಮೂಲದ ಸಮಸ್ಯೆ, ವಾಣಿಜ್ಯ ಬೆಳೆ, ಪರಿಸರ ನೀತಿ, ಆಡಳಿತ ಹಾಗೂ ಆರ್ಥಿಕ ನೀತಿ ಮತ್ತು ಅದರೊಡನೆ ಬಂದ ಬಹುರಾಷ್ಟ್ರೀಯ ಕಂಪೆನಿಗಳ ಧೋರಣೆಗಳು. ಪಶ್ಚಿಮಘಟ್ಟಗಳು ಕಾಫಿ, ಟೀ, ಏಲಕ್ಕಿ ತೋಟಗಳಾಗಿ, ರೈಲ್ವೆ ಹಳಿಯ ಅಡಿಪಟ್ಟಿಗಳಾಗಿ, ಅಣೆಕಟ್ಟುಗಳ ಅಡಿಯಲ್ಲಿ ಮುಳುಗಿ, ಗಣಿಗಾರಿಕೆಗೆ ಸಿಲುಕಿ, ಕೈಗಾರಿಕಾ ಕ್ರಾಂತಿಯ ಬೆನ್ನೆಲುಬಾಗಿ, ಮಾನವನ ಆರ್ಥಿಕ ಸ್ವಾತಂತ್ರ್ಯಕ್ಕಾಗಿ ತಮ್ಮ ಸ್ವಾತಂತ್ರ್ಯವನ್ನು ಕಳೆದುಕೊಂಡವು. ಕರ್ನಾಟಕ ಏಕೀಕರಣಗೊಂಡ ನಂತರ ಇಲ್ಲಿಯವರೆಗೆ ಸುಮಾರು ಮೂರೂವರೆ ಲಕ್ಷ ಹೆಕ್ಟೇರಿನಷ್ಟು ಪ್ರದೇಶ ವಿವಿಧ ಯೋಜನೆಗಳ ಹೆಸರಿನಲ್ಲಿ ಬಳಕೆಯಾಗಿದೆ. ಇದರಲ್ಲಿ ಜಲವಿದ್ಯುತ್ ಯೋಜನೆಗಳಿಗೆ ಸುಮಾರು ಒಂದು ಲಕ್ಷದ ಮೂವತ್ತು ಸಾವಿರ ಹೆಕ್ಟೇರ್ ಪ್ರದೇಶ ಬಳಕೆಯಾಗಿದೆ. ಸುಮಾರು ಅರವತ್ತು ಸಾವಿರ ಹೆಕ್ಟೇರ್ ಪ್ರದೇಶದಲ್ಲಿ ಗಣಿಗಾರಿಕೆ ನಡೆದಿದೆ. ಪಶ್ಚಿಮ ಘಟ್ಟದಲ್ಲಿ ಹುಟ್ಟಿದ ಚಕ್ರಾ, ಕಾಳಿ, ಶರಾವತಿ, ಬೇಡ್ತಿ, ಮಹದಾಯಿ, ಅಘನಾಶಿನಿ, ಕಪಿಲೆ ಮುಂತಾದ ನದಿಗಳು ಸಮಸ್ಯೆಯನ್ನೇ ಹೊತ್ತು ಹರಿಯುತ್ತಿದೆ.
ಪಶ್ಚಿಮಘಟ್ಟ ಉಳಿಸಿ ಚಳವಳಿಯ ಸಂದರ್ಭದಲ್ಲಿ ಚರ್ಚೆಗೊಳಗಾದ ಇನ್ನೊಂದು ಸಂಗತಿ ಪಶ್ಚಿಮಘಟ್ಟದ ಅಭಿವೃದ್ದಿಗೆ ಸಂಬಂಧಿಸಿದ್ದು. ಪಶ್ಚಿಮಘಟ್ಟದ ಅಭಿವೃದ್ದಿಗೆಂದು ಸಾಗರೋತ್ತರ ಅಭಿವೃದ್ದಿ ಸಂಸ್ಥೆಗಳಿಂದ ಹಣ ಸಂಗ್ರಹಿಸಲಾಯಿತು. ಬ್ರಿಟನ್ ದೇಶವು 260 ಕೋಟಿ ರೂಪಾಯಿಯನ್ನು ಪಶ್ಚಿಮಘಟ್ಟ ಅರಣ್ಯ ಮತ್ತು ಪರಿಸರ ಯೋಜನೆಗಾಗಿ ನೀಡಿತು. ಇದು ಸರಕಾರ ಮತ್ತು ಬಹುರಾಷ್ಟ್ರೀಯ ಕಂಪೆನಿಗಳ ನಡುವಿನ ಒಡಂಬಡಿಕೆ. 1982ರಲ್ಲಿ ವಿಶ್ವಬ್ಯಾಂಕ್ ಪಶ್ಚಿಮಫಟ್ಟಗಳ ಅಭಿವೃದ್ದಿಗೆಂದು 25 ಕೋಟಿ ರೂಪಾಯಿ ಗಳನ್ನು ನೀಡಿತು. ಇವು ಯಾವುವೂ ಸರಿಯಾದ ರೀತಿಯಲ್ಲಿ ಬಳಕೆಯಾಗಲಿಲ್ಲ. ಇವುಗಳನ್ನು ಪ್ರಶ್ನಿಸಿ ಚಳವಳಿಗಳು ನಡೆಯುತ್ತಲೇ ಇವೆ. ಸಾವಿರಾರು ಸಭೆಗಳು, ವಿಚಾರ ಸಂಕಿರಣಗಳು ನಡೆದಿವೆ ಹಾಗೂ ಲೇಖನಗಳು, ಗ್ರಂಥಗಳು ಬಂದಿವೆ. ಪ್ರತಿಷ್ಠಿತ ಪರಿಸರ ಸಂಸ್ಥೆಯಾದ ‘ಕನ್ಸರ್ವೇಷನ್ ಇಂಟರ್ನ್ಯಾಷನಲ್’ ಪಶ್ಚಿಮ ಘಟ್ಟವನ್ನು, ಮಾನವ ಚಟುವಟಿಕೆಗಳಿಂದ ನಶಿಸಿ ಹೋಗುತ್ತಿರುವ ಅಪರೂಪದ ಜೀವರಾಶಿಗಳಿಗೆ ತಾಣವಾಗಿರುವ ‘ಜೀವ ವೈವಿಧ್ಯಗಳ ಕೇಂದ್ರಬಿಂದು’ ಎಂದು ಘೋಷಿಸಿದೆ. ವಿಶ್ವಸಂಸ್ಥೆಯ ಪರಿಸರ ವಿಭಾಗವು ಕೂಡ ಪಶ್ಚಿಮ ಘಟ್ಟಗಳನ್ನು ಇಡೀ ಭಾರತದಲ್ಲೇ ಪ್ರಮುಖವಾಗಿ ಮತ್ತು ಪ್ರತ್ಯೇಕವಾಗಿ ಭದ್ರವಾಗಿ ಮುಚ್ಚಿಟ್ಟು ಸಂರಕ್ಷಿಸಿಡಬೇಕಾದ ಪ್ರದೇಶ ಎಂದು ಅಂಗೀಕರಿಸಿದೆ. ಪಶ್ಚಿಮಫಟ್ಟದ ಪಟ್ಟಿಯ ಜನರು ಪಶ್ಚಿಮಘಟ್ಟ ಉಳಿಸಿ ಹೆಸರಿನಲ್ಲಿ ನೂರು ದಿನಗಳ ಬೃಹತ್ ಜಾಥಾವನ್ನು ಸಂಘಟಿಸಿದರು. ಈ ಜಾಥಾದಲ್ಲಿ ಹೊನ್ನಾವರ ಪರಿಸರ ಕೂಟ, ಶಿರಸಿಯ ಅಪ್ಪಿಕೊ ತಂಡ, ಬೆಂಗಳೂರಿನ ಅಣುಶಕ್ತಿ ವಿರೋಧಿ ನಾಗರಿಕ ಶಕ್ತಿ ಮುಂತಾದ ಸಂಘ-ಸಂಸ್ಥೆಗಳ ಸದಸ್ಯರು ಪಾಲ್ಗೊಂಡರು. ಆದರೆ ನೂರು ದಿನಗಳ ಜಾಥಾವನ್ನು ಪೂರೈಸಿರುವುದಷ್ಟೇ ಇದರ ಸಾಧನೆಯಾಯಿತು. ಪಶ್ಚಿಮಘಟ್ಟಗಳಿಗೆ ಸಂಬಂಧಿಸಿದ ಹಾಗೂ ಗೋವಾ, ಮಹಾರಾಷ್ಟ್ರ ಮತ್ತು ಕರ್ನಾಟಕಗಳ ಸುಮಾರು 2000 ಚದುರ ಕಿ.ಮೀ. ಪ್ರದೇಶವನ್ನು ‘ನೈಸರ್ಗಿಕ ಸೂಕ್ಷ್ಮ ಪ್ರದೇಶ’ವೆಂದು ಘೋಷಿಸಬೇಕು ಎಂದು ರಾಷ್ಟ್ರೀಯ ಸಂಪನ್ಮೂಲಗಳ ಹಿತರಕ್ಷಣಾ ಸಮಿತಿಯ ಅಧ್ಯಕ್ಷ ಎಸ್.ಆರ್. ಹಿರೇಮಠ ಅವರು ಸರಕಾರವನ್ನು ಒತ್ತಾಯಿಸಿದರು. ಈ ಕುರಿತು ಬೆಳಗಾವಿಯ ಪರಿಸರ ಪ್ರೇಮಿಗಳ ಸಂಘ ಮತ್ತು ಧಾರವಾಡದ ಸಮಾಜ ಪರಿವರ್ತನ ಸಮುದಾಯ ಸರಕಾರದ ಗಮನವನ್ನು ಸೆಳೆಯುವ ಕೆಲಸವನ್ನು ಮಾಡಿವೆ. ಈ ರೀತಿಯ ಒತ್ತಾಯಗಳು ಸರಕಾರಕ್ಕೆ ಹೊಸತೇನಲ್ಲ. ಪರಿಸರ ಮತ್ತು ಅರಣ್ಯ ಇಲಾಖೆಗಳ ಹಾಗೂ ಸಚಿವಾಲಯದ ಅಧಿಕಾರಿಗಳು ಈ ಒತ್ತಾಯಗಳನ್ನು ಗಂಭೀರವಾಗಿ ಪರಿಗಣಿಸಿದಂತೆ ಕಂಡುಬರುವುದಿಲ್ಲ. ಪಶ್ಚಿಮಘಟ್ಟಗಳು ನಿಧಾನವಾಗಿ ಕರಗುತ್ತಲೆ ಇವೆ. ಅಧಿಕಾರಶಾಹಿಗಳ ಮಟ್ಟದಲ್ಲಿ ಧೋರಣೆ ಬದಲಾಗಲೇ ಇಲ್ಲ. ಅಭಿವೃದ್ದಿ ಮತ್ತು ಪರಿಸರದ ನಡುವೆ ದೊಡ್ಡ ಕಂದಕವನ್ನೇ ನಿರ್ಮಾಣ ಗೊಳಿಸಲಾಯಿತು. ಈ ಎಲ್ಲಾ ಕಾರಣಗಳಿಂದಾಗಿ ಪಶ್ಚಿಮಘಟ್ಟಗಳ ಅಳಿವು-ಉಳಿವು ಪ್ರಶ್ನೆಯಾಗಿಯೇ ಉಳಿಯಬೇಕಾಯಿತು.
ನೀಲಗಿರಿ ವಿರೋಧಿ ಚಳವಳಿ
ಕರ್ನಾಟಕದಲ್ಲಿ ಬಹುರಾಷ್ಟ್ರೀಯ ಕಂಪೆನಿಗಳ ಸಹಯೋಗದೊಂದಿಗೆ ಜಾರಿಗೆ ತರಲಾದ ಯೋಜನೆಗಳಲ್ಲಿ ಸಾಮಾಜಿಕ ಅರಣ್ಯ ಯೋಜನೆಯೂ ಒಂದು. ಈ ಯೋಜನೆ ಆರಂಭಗೊಂಡಿರುವುದು ಬಡಜನರ ಸಮಸ್ಯೆಗಳನ್ನು ಬಗೆಹರಿಸುವ ಉದ್ದೇಶದಿಂದ. ಈ ಯೋಜನೆಗೆ ವಿಶ್ವಬ್ಯಾಂಕ್ ಮತ್ತು ಬ್ರಿಟನ್ ದೇಶದ ಆರ್ಥಿಕ ಸಹಕಾರ ಸಿಕ್ಕಿತು. ಹಲವಾರು ಕೋಟಿ ರೂಪಾಯಿಗಳನ್ನು ಈ ಯೋಜನೆಗಾಗಿ ಖರ್ಚು ಮಾಡಲಾಯಿತು. ಅರಣ್ಯ ಸೃಷ್ಟಿಯ ಪ್ರಯತ್ನ ಮಾಡುವುದರ ಜೊತೆಯಲ್ಲಿ ಎಷ್ಟೋ ಬೀಳು ನೆಲಗಳನ್ನು ಅಥವಾ ಒಣಪ್ರದೇಶಗಳನ್ನು ಅರಣ್ಯಾಭಿವೃದ್ದಿಯ ಸಲುವಾಗಿ ಸದ್ದುಗದ್ದಲ ಎಬ್ಬಿಸದೆಯೇ ವಿವಿಧ ಔದ್ಯಮಿಕ ಸಂಸ್ಥೆಗಳಿಗೆ ನೀಡುವ ಕೆಲಸವೂ ನಡೆಯಿತು. ಆದರೆ ಯೋಜನೆಯ ಮುಖ್ಯ ಉದ್ದೇಶವಾದ ಜನಸಾಮಾನ್ಯರ ಪಾಲಿನ ಉರುವಲು ಮತ್ತು ಜಾನುವಾರುಗಳ ಮೇವಿನ ಸಮಸ್ಯೆ ಪರಿಹಾರ ಕಂಡಿಲ್ಲ. ಅರಣ್ಯಾಭಿವೃದ್ದಿಯ ಹೆಸರಿನಲ್ಲಿ ಪಶ್ಚಿಮಘಟ್ಟಗಳಲ್ಲಿ ಈ ಯೋಜನೆಯ ಪ್ರಯೋಗವನ್ನು ನಡೆಸಲಾಯಿತು. ನೀಲಗಿರಿ, ಯೂಕಲಿಪ್ಟಸ್, ಅಕೆಸಿಯಾ, ಆರಿಕ್ಯುಲಿಪಾರ್ಮಿಸ್ ಮುಂತಾದ ವಿದೇಶಿ ಸಸ್ಯಗಳ ಅಭಯಾರಣ್ಯವನ್ನು ಪಶ್ಚಿಮಘಟ್ಟಗಳಲ್ಲಿ ಬೆಳೆಸುವ ಕೆಲಸ ಪ್ರಾರಂಭಗೊಂಡಿತು. ಸಾಮಾಜಿಕ ಅರಣ್ಯ ಯೋಜನೆಯಡಿಯಲ್ಲಿ ಹಳ್ಳಿಗರು ಉಪಯೋಗಿಸುತ್ತಿದ್ದ ಗೋಮಾಳ ಮತ್ತು ಇತರ ಸ್ಥಳಗಳಲ್ಲಿ ನೀಲಗಿರಿ ನೆಡುತೋಪನ್ನು ನಿರ್ಮಾಣ ಮಾಡುವ ತೀರ್ಮಾನಗಳನ್ನು ಸರಕಾರ ಕೈಗೊಂಡಿತು. ಸರಕಾರದೊಂದಿಗೆ ಟಾಟಾ ಬಿರ್ಲಾಗಳ ಉದ್ಧಾರವೂ ಈ ಯೋಜನೆಯಲ್ಲಿ ಸೇರಿತ್ತು. ರೈತರು ರಾಗಿ, ಭತ್ತ ಬೆಳೆಯುವ ಬದಲಾಗಿ ನೀಲಗಿರಿ ನೆಡುವಂತೆ ಪ್ರಚೋದಿಸ ಲಾಯಿತು. ರೇಯಾನ್ ಕಾರ್ಖಾನೆ ನೀಲಗಿರಿ ಯನ್ನು ಉಪಯೋಗ ಮಾಡುತ್ತಿದ್ದು, ಬೆಳೆಗಾರರಿಗೆ ಪ್ರೋನೀಡಿತು. ಬಡಜನರಿಗೆ ಉರುವಲು ಕಟ್ಟಿಗೆಯನ್ನು ಪೂರೈಸುವ ಬದಲಾಗಿ ಉದ್ದಿಮೆಗಳಿಗೆ ಕಚ್ಚಾವಸ್ತುಗಳನ್ನು ಪೂರೈಸುವ ಕೆಲಸದಲ್ಲಿ ಈ ಯೋಜನೆ ಯಶಸ್ವಿಯಾಯಿತು.
ನೀಲಗಿರಿ ನೆಡುತೋಪುಗಳು ಮರವಾದ ಹಾಗೆ ಭೂಮಿಯ ಅಂತರಾಳದಲ್ಲಿ ನೀರಿನ ಸೆಲೆಗಳು ಬತ್ತಿ ಅಂತರ್ಜಲದ ಸಮಸ್ಯೆ ಕಾಣಿಸಿಕೊಳ್ಳಲಾರಂಭಿಸಿತು. ನೀಲಗಿರಿ ಮರ ಗಳಿಂದಾಗುವ ಕೆಟ್ಟ ಪರಿಣಾಮಗಳನ್ನು ವಿರೋಧಿಸಿ ಹಲವಾರು ಪ್ರದೇಶಗಳಲ್ಲಿ ಚಳವಳಿಗಳು ನಡೆದವು. 1982ರಲ್ಲಿ ಹಾಸನದ ಎಳಗುಂದ ಗ್ರಾಮದಲ್ಲಿ ರೈತರು ಮತ್ತು ಪರಿಸರಾಸಕ್ತರು ಅರಣ್ಯ ಇಲಾಖೆ ನೆಟ್ಟ ಗಿಡಗಳನ್ನು ಕಿತ್ತು ತಮ್ಮ ಪ್ರತಿಭಟನೆಯನ್ನು ಸೂಚಿಸಿದರು. 1983ರಲ್ಲಿ ತುಮಕೂರು ಜಿಲ್ಲೆಯಲ್ಲಿ ರೈತರು ನೀಲಗಿರಿ ಸಸಿಗಳನ್ನು ಕಿತ್ತು ನೀಲಗಿರಿ ವಿರೋಧಿ ಚಳವಳಿ ನಡೆಸಿದರು. 1986ರ ಸುಮಾರಿಗೆ ಚಿಕ್ಕಮಗಳೂರಿನ ಕೋಗಿಲೆ ಹಳ್ಳಿ, ಚೆನ್ನಹಳ್ಳಿ ಮೊದಲಾದೆಡೆಗಳಲ್ಲಿಯೂ ಈ ಚಳವಳಿ ಕಾಣಿಸಿಕೊಂಡಿತು. ಗುಡ್ಡಗಾಡು ಅಭಿವೃದ್ದಿ ಸಮಿತಿ, ಮಣ್ಣು ರಕ್ಷಣಾ ಕೂಟ, ಫೆಡರೇಶನ್ ಆಫ್ ವಾಲಂಟರಿ ಆರ್ಗನೈಜೇಶನ್ ಫಾರ್ ರೂರಲ್ ಡೆವಲಪ್ಮೆಂಟ್, ಕರ್ನಾಟಕ ಸರ್ವೋದಯ ಮಂಡಳಿಗಳು ಈ ಚಳವಳಿಯಲ್ಲಿ ಭಾಗವಹಿಸಿದವು. ಈ ಯೋಜನೆಯಲ್ಲಿ ತೊಡಗಿ ಕೊಂಡವರು ಸಾಮಾಜಿಕ ಅರಣ್ಯ ಯೋಜನೆ ಸಫಲವಾಗಿದೆ ಎಂದು ಹೇಳಿಕೊಂಡು ನ್ಯೂನತೆಗಳನ್ನು ಬದಿಗಿಟ್ಟು ಮಾನ್ಯತೆಯನ್ನು ಗಿಟ್ಟಿಸಿಕೊಂಡರು ಎನ್ನುವುದು ನೀಲಗಿರಿ ವಿರೋಧಿಗಳ ಅಭಿಪ್ರಾಯ.
ಕುದುರೆಮುಖ ಯೋಜನೆ ಮತ್ತು ರಾಷ್ಟ್ರೀಯ ಉದ್ಯಾನ ನಿರ್ಮಾಣದ ವಿರುದ್ಧ ನಡೆದ ಚಳವಳಿಗಳು
ಪಶ್ಚಿಮಘಟ್ಟಗಳಲ್ಲಿ ನಡೆಯುತ್ತಿರುವ ಯೋಜನೆಗಳಲ್ಲಿ ಅತಿ ದೊಡ್ಡ ಯೋಜನೆ ಯೆಂದರೆ ಕುದುರೆಮುಖ ಕಬ್ಬಿಣದ ಅದಿರು ಯೋಜನೆ. ಕುದುರೆಮುಖದಲ್ಲಿನ ಶೋಲಾ ಕಾಡುಗಳು ಮತ್ತು ಹುಲ್ಲುಗಾವಲಿನಿಂದಾವೃತವಾದ ಬೆಟ್ಟಗಳು ಈ ಯೋಜನೆಗಾಗಿ ಬಳಕೆಯಾಗಿವೆ. ಆರಂಭದಲ್ಲಿ ಸ್ಥಳೀಯರ ಹಾಗೂ ಪರಿಸರವಾದಿಗಳ ಪ್ರತಿಭಟನೆಯ ನಡುವೆಯೇ ಈ ಯೋಜನೆ ನಿರಾತಂಕವಾಗಿ ಆರಂಭಗೊಂಡಿತ್ತು. ಜೀವಿ ಪರಿಸ್ಥಿತಿಯ ಕುರಿತು ಅಧ್ಯಯನ ನಡೆಸಿರುವವರ ಪ್ರಕಾರ ಕುದುರೆಮುಖ ಯೋಜನೆಗಾಗಿ ಆಯ್ಕೆ ಮಾಡಿದ ಹುಲ್ಲುಗಾವಲು ಹಾಗೂ ಶೋಲಾಕಾಡು ಪರಿಸರ ದೃಷ್ಟಿಯಿಂದ ತುಂಬಾ ಮಹತ್ವವನ್ನು ಹೊಂದಿದ್ದಾಗಿವೆ. ಆದರೆ ಅತಿಯಾದ ಗಣಿಗಾರಿಕೆಯಿಂದಾಗಿ ಕುದುರೆಮುಖದ ಜೀವಲೋಕ ಮಾಯವಾಗುವ ಸ್ಥಿತಿಯಲ್ಲಿದೆ. ಭದ್ರಾನದಿ ಈ ಯೋಜನೆಯಿಂದಾಗಿ ಕಲುಷಿತಗೊಂಡು ಪಕ್ಕದ ಹಳ್ಳಿಯ ಜನರಿಗೆ ಕುಡಿಯಲು ಮತ್ತು ಕೃಷಿಗೆ ಬಳಸಲು ಯೋಗ್ಯವಲ್ಲದಂತಾಗಿದೆ. ಗಣಿಗಾರಿಕೆಯ ಧೂಳು ಮತ್ತು ಕಬ್ಬಿಣದ ವಾಸನೆ ಸ್ಥಳೀಯ ಜನರ ಆರೋಗ್ಯ ಕೆಡುವಂತೆ ಮಾಡಿದೆ ಎನ್ನುವುದು ಸ್ಥಳೀಯ ಜನರ ಕೊರಗು. ಈ ವಿಚಾರಗಳನ್ನಿಟ್ಟುಕೊಂಡು ಪರಿಸರ ಸಂಘಟನೆಗಳು ಚಳವಳಿ ನಡೆಸಿವೆ. ಆದರೆ 1992 93ನೇ ಸಾಲಿನ ಪರಿಸರ ಸಂರಕ್ಷಣಾ ಪ್ರಶಸ್ತಿ ಈ ಯೋಜನೆಗೆ ಲಭಿಸಿತು.
2005ರ ಡಿಸೆಂಬರ್ 31ಕ್ಕೆ ಕುದುರೆಮುಖದಲ್ಲಿ ಗಣಿಗಾರಿಕೆ ಸ್ಥಗಿತಗೊಳಿಸಬೇಕೆಂಬ 2002ರ ಅಕ್ಟೋಬರ್ 30ರ ಸುಪ್ರಿಂಕೋರ್ಟ್ ತೀರ್ಪಿನಂತೆ ಕುದುರೆಮುಖದಲ್ಲಿ 2005ರ ಡಿಸೆಂಬರ್ 31ಕ್ಕೂ ಗಣಿಗಾರಿಕೆಯನ್ನು ಸ್ಥಗಿತಗೊಳಿಸಲಾಯಿತು. ಸುಪ್ರಿಂಕೋರ್ಟ್ನ ಈ ತೀರ್ಪಿನ ಹಿಂದೆ ಪರಿಸರವಾದಿಗಳ ನಿರಂತರ ಹೋರಾಟದ ಶ್ರಮ ಇದೆ. ಕುದುರೆಮುಖ ಕಬ್ಬಿಣ ಅದಿರು ಸಂಸ್ಥೆ ಡಿಸೆಂಬರ್ 31ರ ಮಧ್ಯರಾತ್ರಿ ಗಣಿಗಾರಿಕೆ ಸ್ಥಗಿತಗೊಳಿಸಿದ ಬೆನ್ನಲ್ಲೇ ಸಂಸ್ಥೆಯ ನೌಕರರು ತಮ್ಮ ಕುಟುಂಬ ವರ್ಗದವರೊಡನೆ ಕುದುರೆಮುಖದಲ್ಲಿ ಕರಾಳ ದಿನ ಆಚರಿಸಿದರು. ಗಣಿಗಾರಿಕೆ ಪುನರಾರಂಭಕ್ಕೆ ಕೇಂದ್ರ ಮತ್ತು ರಾಜ್ಯ ಸರಕಾರಗಳು ಮಧ್ಯ ಪ್ರವೇಶಿಸುವಂತೆ ಆಗ್ರಹಿಸಿದರು. ಪಟ್ಟಣದಾದ್ಯಂತ ಅಂಗಡಿ ಮುಂಗಟ್ಟು ಬಂದ್ ಮಾಡಿ ಪ್ರತಿಭಟಿಸಲಾಯಿತು. ಗಣಿಗಾರಿಕೆ ಸ್ಥಗಿತಗೊಳ್ಳಲು ಕಾರಣರಾದ ಪರಿಸರವಾದಿಗಳ ವಿರುದ್ಧ ಕಾರ್ಮಿಕರು ಆಕ್ರೋಶ ವ್ಯಕ್ತಪಡಿಸಿದರು. ಕುದುರೆಮುಖದಲ್ಲಿ ಗಣಿಗಾರಿಕೆಗೆ ವಿರೋಧ ವ್ಯಕ್ತಪಡಿಸಿದ ಪರಿಸರವಾದಿಗಳಾದ ಪ್ರವೀಣ್ ಭಾರ್ಗವ್, ನೀರೇನ್ ಜೈನ್, ಸಾಹಿತಿ ಯು.ಆರ್. ಅನಂತಮೂರ್ತಿ, ತುಂಗಭದ್ರಾ ಉಳಿಸಿ ಹೋರಾಟ ಒಕ್ಕೂಟದ ಅಧ್ಯಕ್ಷ ಕಲ್ಕುಳಿ ವಿಠಲ ಹೆಗ್ಡೆ ಅವರ ಹೆಸರು ಅಂಟಿಸಿದ್ದ ಪ್ರತಿಕೃತಿಯ ಅಣಕು ಶವಯಾತ್ರೆ ನಡೆಸಿ ನೌಕರರು ಆಕ್ರೋಶ ವ್ಯಕ್ತಪಡಿಸಿದರು. ಕುದುರೆಮುಖ ವೃತ್ತದಲ್ಲಿ ಪ್ರತಿಕೃತಿ ದಹಿಸಿ ಮಾತನಾಡಿದ ಕಾರ್ಮಿಕ ಮುಖಂಡರು ವಿದೇಶಿ ಹಣವನ್ನು ಕಬಳಿಸುವ ಡೋಂಗಿ ಪರಿಸರವಾದಿಗಳು ಸುಪ್ರಿಂಕೋರ್ಟ್ಗೆ ಸಂಸ್ಥೆಯ ಬಗ್ಗೆ ಸುಳ್ಳು ದಾಖಲೆಗಳನ್ನು ನೀಡಿ ಗಣಿಗಾರಿಕೆ ಸ್ಥಗಿತಕ್ಕೆ ಕಾರಣರಾಗಿದ್ದಾರೆ ಎಂದು ಆರೋಪಿಸಿದರು. ಕುದುರೆಮುಖ ಕಂಪನಿಗೆ ಕೆಲಸಕ್ಕೆ ಬರುತ್ತಿದ್ದ ದಿನಗೂಲಿಗಳೇ ಹೆಚ್ಚಾಗಿ ವಾಸಿಸುವ ಸಮೀಪದ ಜಾಂಬಳೆ, ನೆಲ್ಲಿಬೀಡು ಮತ್ತು ಅಕ್ಕಪಕ್ಕದ ಗ್ರಾಮಗಳಲ್ಲೂ ಕರಾಳ ದಿನ ಬೆಂಬಲಿಸಿ ಅಘೋಷಿತ ಬಂದ್ ಆಚರಿಸಲಾಯಿತು. ಕುದುರೆಮುಖ ನೌಕರರ ಒಕ್ಕೂಟ(ಕೆಇಯು), ಕುದುರೆಮುಖ ಶ್ರಮಶಕ್ತಿ ಸಂಘಟನೆ(ಕೆಎಸ್ಎಸ್), ಕುದುರೆಮುಖ ಮಜ್ದೂರ್ ಸಂಘ (ಕೆಎಂಎಸ್) ಎಂಬ ಬೇರೆ ಬೇರೆಯಾಗಿಯೇ ಗುರುತಿಸಿಕೊಂಡಿದ್ದ ಸಂಘಟನೆಗಳು ಗಣಿಗಾರಿಕೆ ಸ್ಥಗಿತಗೊಂಡಾಗ ಒಗ್ಗೂಡಿ ಪ್ರತಿಭಟಿಸಿದವು. ಮಂಗಳೂರಿನ ಪಣಂಬೂರಿನಲ್ಲಿರುವ ತಮ್ಮ ಸಂಸ್ಥೆಯ ಎದುರು ಕುದುರೆಮುಖ ಕಬ್ಬಿಣ ಮತ್ತು ಅದಿರು ಸಂಸ್ಥೆಯ ಕಾರ್ಮಿಕರು ಪ್ರತಿಭಟನೆ ನಡೆಸಿದರು. ಪರಿಸರವಾದಿಗಳ ವಿರುದ್ಧ ಘೋಷಣೆಗಳನ್ನು ಕೂಗಲಾಯಿತು. ಕುದುರೆಮುಖದಲ್ಲಿ ಗಣಿಗಾರಿಕೆ ಸ್ಥಗಿತವಾಗಿರುವ ಹಿನ್ನೆಲೆಯಲ್ಲಿ ಅಂದಿನ ಮುಖ್ಯಮಂತ್ರಿ ಧರ್ಮಸಿಂಗ್ ಅವರು ಪರ್ಯಾಯವಾಗಿ ಬಳ್ಳಾರಿ ಅಥವಾ ಬೇರೆ ಕಡೆ ಕಬ್ಬಿಣದ ಅದಿರಿನ ಗಣಿಗಾರಿಕೆ ಪ್ರಾರಂಭಿಸಿ ನೆಲೆ ಕಳೆದುಕೊಂಡ 20 ಸಾವಿರ ಕುಟುಂಬಗಳಿಗೆ ಬದಲಿ ವ್ಯವಸ್ಥೆ ಕಲ್ಪಿಸಿಕೊಡಲಾಗುವುದೆಂದು ತಿಳಿಸಿದರು. ಪರಿಸರವಾದಿಗಳ ಪ್ರತಿಕೃತಿ ದಹಿಸಿರುವುದನ್ನು ತುಂಗಭದ್ರಾ ಉಳಿಸಿ ಹೋರಾಟ ಒಕ್ಕೂಟ ತೀವ್ರವಾಗಿ ಖಂಡಿಸಿತು. ಕುದುರೆಮುಖದಲ್ಲಿ ಗಣಿಗಾರಿಕೆ 1969ರಿಂದ 1999ರ ಜುಲೈ 24ರವರೆಗಿನ ಮೂವತ್ತು ವರ್ಷಗಳ ಅವಧಿಗೆ ಮಾತ್ರ ಸೀಮಿತವಾಗಿತ್ತು. ಗಣಿಗಾರಿಕೆ ನಿರಂತರವಾದುದಲ್ಲ. ಅದು ಎಂದಾದರೊಂದು ದಿನ ನಿಲ್ಲಲೇಬೇಕು. ಅದು ಬಿಟ್ಟು ಗಣಿಗಾರಿಕೆ ಇನ್ನೂ ಮುಂದುವರಿಯಬೇಕು ಎಂದರೆ ಎಲ್ಲಿಯವರೆಗೆ ಅದಕ್ಕೊಂದು ಮಿತಿ ಬೇಡವೇ ಎಂದು ಒಕ್ಕೂಟದ ಅಧ್ಯಕ್ಷ ಕಲ್ಕುಳಿ ವಿಠಲ ಹೆಗ್ಡೆ ಪ್ರಶ್ನಿಸಿದರು.
ಕುದುರೆಮುಖ ಇತ್ತೀಚೆಗೆ ಹುಟ್ಟುಹಾಕಿರುವ ಇನ್ನೊಂದು ಪ್ರಶ್ನೆ ರಾಷ್ಟ್ರೀಯ ಉದ್ಯಾನದ ನಿರ್ಮಾಣ ಕುರಿತಾದದ್ದು. ಪರಿಸರ ಚಳವಳಿ ಈ ಸಂಬಂಧವಾಗಿ ಮತ್ತೊಮ್ಮೆ ಕಾಣಿಸಿಕೊಂಡಿತು. ರಾಷ್ಟ್ರೀಯ ಉದ್ಯಾನದಲ್ಲಿ ಅನೇಕ ವರ್ಷಗಳಿಂದ ವಾಸಿಸುತ್ತಿರುವ ಮೂಲನಿವಾಸಿಗಳನ್ನು ಹಾಗೂ ಇತರರನ್ನು ಒಕ್ಕಲೆಬ್ಬಿಸುವ ಪ್ರಯತ್ನದ ವಿರುದ್ಧ ಈ ಚಳವಳಿಗಳು ನಡೆದವು. ಸರಕಾರ ಈ ಯೋಜನೆಗಾಗಿ ಸುಮಾರು 60 ಸಾವಿರ ಹೆಕ್ಟೇರ್ ಪ್ರದೇಶವನ್ನು ವಶಪಡಿಸಿಕೊಳ್ಳಲು ತೀರ್ಮಾನಿಸಿತು. ಇಲ್ಲಿ ಸುಮಾರು 4,000ಕ್ಕೂ ಹೆಚ್ಚು ಕುಟುಂಬಗಳು ನೂರಾರು ವರ್ಷಗಳಿಂದ ವಾಸ ಮಾಡುತ್ತಿವೆ. ಈ ಯೋಜನೆ ಚಿಕ್ಕಮಗಳೂರು, ದಕ್ಷಿಣ ಕನ್ನಡ ಹಾಗೂ ಉಡುಪಿ ಜಿಲ್ಲೆಗಳ ಅನೇಕ ತಾಲೂಕುಗಳನ್ನು ಒಳಗೊಂಡಿದೆ. ಈ ಚಳವಳಿ ಇನ್ನೂ ಅಸ್ತಿತ್ವದಲ್ಲಿದೆ.
ನಾಗರಹೊಳೆ ಬಂಡೀಪುರ ಅಭಯಾರಣ್ಯಕ್ಕೆ ಸಂಬಂಧಿಸಿದ ಚಳವಳಿಗಳು
ನಾಗರಹೊಳೆ ಬಂಡೀಪುರ ಅರಣ್ಯ ಪ್ರದೇಶಗಳು ಕಾಡಿಗೆ ಬಿದ್ದ ಬೆಂಕಿಯ ಪ್ರಕರಣ ಮತ್ತು ಗಿರಿಜನರ ಪುನರ್ವಸತಿ ಯೋಜನೆಯ ಕುರಿತಾಗಿ ಚರ್ಚೆಯ ವಸ್ತುಗಳಾದವು. ನಾಗರಹೊಳೆ ಮತ್ತು ಬಂಡೀಪುರ ಅರಣ್ಯಗಳ ಅನೇಕ ಪ್ರದೇಶಗಳು ಹಲವು ಬಾರಿ ಬೆಂಕಿಗೆ ಆಹುತಿಯಾಗಿವೆ. ಅಪಾರ ಪ್ರಮಾಣದ ಪ್ರಾಣಿವರ್ಗ ಮತ್ತು ಸಸ್ಯವರ್ಗ ಈ ಬೆಂಕಿಗೆ ಸಿಲುಕಿ ಬೆಂದುಹೋಗಿವೆ. 1992ರಲ್ಲಿ ಬೆಂಕಿ ಕಾಣಿಸಿಕೊಡಾಗ ರಾಜ್ಯಾದ್ಯಂತ ಚಳವಳಿಗಳು ಕಾಣಿಸಿಕೊಂಡವು. ನಂತರ ತನಿಖೆಗಳು ಮುಂದುವರಿದವು. 1992ರಲ್ಲಿ ಬೇಟೆಗಾರ ಚಿಪ್ಪನ ಕೊಲೆ ನಾಗರಹೊಳೆಯಲ್ಲಿ ನಡೆದಾಗ ರೊಚ್ಚಿಗೆದ್ದ ಗ್ರಾಮಸ್ಥರು ಅರಣ್ಯಾಧಿಕಾರಿಗಳ ಮೇಲಿನ ಸಿಟ್ಟಿಗೆ ಕಾಡಿಗೆ ಬೆಂಕಿ ಹಚ್ಚಿ ಸೇಡು ತೀರಿಸಿಕೊಂಡಿದ್ದರು. 1999ರಲ್ಲಿ ಮತ್ತೊಮ್ಮೆ ಬೆಂಕಿ ಬಿದ್ದಾಗ ಇದರ ಹಿಂದೆ ವ್ಯವಸ್ಥಿತ ಕೈವಾಡ ಇದೆಯೆಂಬ ಭಾವನೆ ಎಲ್ಲರಲ್ಲೂ ಮೂಡಿತು; ನಾಗರಹೊಳೆಗೆ ಬೆಂಕಿ ಬಿದ್ದ ಸಂದರ್ಭದಲ್ಲಿಯೇ ಇತರೆಡೆಗಳಲ್ಲೂ ಭಾರಿ ಬೆಂಕಿ ಅನಾಹುತಗಳಾದವು. ಕುಶಾಲನಗರ ಸಮೀಪದ ಆನೆಕಾಡು ರಕ್ಷಿತಾರಣ್ಯ, ಸೋಮವಾರಪೇಟೆ ಸಮೀಪದ ಹುದುಗೂರು, ಬಾಣಾವರ, ಮಡಿಕೇರಿ ತಾಲೂಕಿನ ನಾಪೋಕ್ಲು ವ್ಯಾಪ್ತಿಯಲ್ಲಿ ಬರುವ ಪೇರೂರು ಬಲ್ಲಮಾವಟಿಯಲ್ಲಿ ಅಪಾರ ವೆಚ್ಚದ ಸಾಮಾಜಿಕ ಅರಣ್ಯಕ್ಕೆ ಬೆಂಕಿ ಬಿದ್ದಿತು. ಕೊಡಗಿನ ಸಂಪದ್ಭರಿತ ಅಭಯಾರಣ್ಯಗಳು ಹೊತ್ತಿ ಉರಿದವು. ಇದು ಮರದ ವ್ಯಾಪಾರಿಗಳಿಗೆ ಸಂಪತ್ತನ್ನು ವೃದ್ದಿಸುವ ಸುಗ್ಗಿಯ ಕಾಲವೂ ಆಯಿತು. ಅನೇಕ ಪರಿಸರ ಸಂಘಟನೆಗಳ ಪ್ರಕಾರ ಅರಣ್ಯಾಧಿಕಾರಿಗಳ ಭ್ರಷ್ಟತನ ಮತ್ತು ಸರಕಾರದ ಬೇಜವಾಬ್ದಾರಿತನವೇ ಕಾಡಿಗೆ ಬೆಂಕಿ ಬೀಳುವಂತೆ ಮಾಡಿತು.
ನಾಗರಹೊಳೆಗೆ ಬೆಂಕಿ ಬಿದ್ದಿರುವುದು ಅನೇಕ ಬದಲಾವಣೆಗಳಿಗೆ ಕಾರಣವಾಯಿತು. ರಾಜಕೀಯ ಬದಲಾವಣೆಗಳಿಗೆ ಕಾರಣವಾಗಿರುವುದರಿಂದಾಗಿ ಇದು ಹೆಚ್ಚು ಚರ್ಚೆಗೆ ಒಳಗಾಯಿತು. ಅಂದಿನ ಅರಣ್ಯ ಸಚಿವರು ರಾಜೀನಾಮೆ ನೀಡಬೇಕೆಂದು ಕೊಡಗು ಜಿಲ್ಲೆಯ ಬಹುತೇಕ ಕಡೆಗಳಲ್ಲಿ ಕೂಗು ಕೇಳಲಾರಂಭಿಸಿತು. ಅದೇ ರೀತಿ ಪ್ರಕರಣಕ್ಕೆ ಸಂಬಂಧಿಸಿದಂತೆ ತನಿಖೆ ಆರಂಭಿಸಲು ಸರಕಾರವು ಸದನ ಸಮಿತಿಯನ್ನು ರಚಿಸಬೇಕೆಂದು ಆಗ್ರಹಪಡಿಸಲಾಯಿತು. ಈ ಒತ್ತಾಯಗಳನ್ನು ಪರಿಸರ ಸಂಘಟನೆಗಳು ಮಾಡಿದವು. ಗಿರಿಜನ ಕ್ರಿಯಾಕೂಟ ಇದರಲ್ಲಿ ಹೆಚ್ಚು ಸಕ್ರಿಯವಾಗಿ ಕೆಲಸ ಮಾಡಿತು. ಇದರಲ್ಲಿ 14 ಸ್ವಯಂ ಸೇವಾ ಸಂಸ್ಥೆಗಳೂ ಸೇರಿಕೊಂಡವು. ನಾಗರಹೊಳೆಗೆ ಬೆಂಕಿ ಬೀಳುವುದಕ್ಕೆ ಸ್ವಯಂ ಸೇವಾ ಸಂಸ್ಥೆಗಳೇ ಕಾರಣ ಎನ್ನುವ ಅರಣ್ಯ ಸಚಿವರ ಹೇಳಿಕೆಯನ್ನು ಇವು ಖಂಡಿಸಿದವು. ಈ ಅಭಯಾರಣ್ಯಗಳಿಗೆ ಸಂಬಂಧಿಸಿದಂತೆ ಇರುವ ಇನ್ನೊಂದು ಸಮಸ್ಯೆಯೆಂದರೆ ಗಿರಿಜನರ ಪುನರ್ವಸತಿಗೆ ಸಂಬಂಧಿಸಿದ್ದು. ರಾಜ್ಯ ಮೂಲನಿವಾಸಿ ವೇದಿಕೆಯ ಸಹಸಂಚಾಲಕಿ ಜಾಜಿಯವರು ಗಿರಿಜನರ ಪುನರ್ವಸತಿಯ ಕುರಿತು ಸರಕಾರದೊಡನೆ ಚರ್ಚಿಸಿದರು. ಕಾಡಿನಿಂದ ಹೊರಬಂದಿರುವ ಗಿರಿಜನರು ಸಾಂಪ್ರದಾಯಿಕ ಬದುಕು ಸಾಗಿಸಲು ಅರಣ್ಯ ಸಿಬ್ಬಂದಿ ಬಿಡುತ್ತಿಲ್ಲ. ಪರಿಸರಾಭಿವೃದ್ದಿಯ ಹೆಸರಿನಲ್ಲಿ ಕಿರುಕುಳ ನೀಡಲಾಗುತ್ತಿದೆ ಎನ್ನುವುದು ರಾಜ್ಯ ಮೂಲನಿವಾಸಿ ವೇದಿಕೆಯ ವಾದ.
ಕಾರ್ಗಿಲ್ ಸಂಸ್ಥೆಯ ವಿರುದ್ಧ ನಡೆದ ಚಳವಳಿ
ನವವಸಾಹತುಶಾಹಿ ಕೇವಲ ಕೈಗಾರಿಕೆಗಳ ಸ್ಥಾಪನೆಗಷ್ಟೇ ಸೀಮಿತಗೊಳ್ಳದೆ ಕೃಷಿ ಕ್ಷೇತ್ರವನ್ನೂ ಅಧೀನಗೊಳಿಸಿಕೊಂಡಿದೆ. ಇದಕ್ಕೆ ಡಂಕೆಲ್ ಪ್ರಸ್ತಾಪವೇ ಉತ್ತಮ ಉದಾಹರಣೆಯಾಗಿದೆ. ರೈತರ ಸ್ವಾತಂತ್ರ್ಯವನ್ನು ಬಂಡವಾಳದ ಮೂಲಕ ಕಸಿದುಕೊಳ್ಳುವುದೇ ಇಲ್ಲಿನ ಉದ್ದೇಶ. ರೈತರು ಬೀಜವನ್ನು ಬೆಳೆಸುವಂತಿಲ್ಲ, ಏಕೆಂದರೆ ಅವುಗಳು ಪೇಟೆಂಟ್ ಆಗಿರುತ್ತವೆ. ಇದರಿಂದಾಗಿ ರೈತರು ಬಿತ್ತನೆ ಬೀಜ, ಗೊಬ್ಬರ, ಕೀಟನಾಶಕಗಳಿಗೆ ಬಹು ರಾಷ್ಟ್ರೀಯ ಕಂಪೆನಿಗಳನ್ನೇ ಅವಲಂಬಿಸಬೇಕಾಗುತ್ತದೆ. ಡಂಕೆಲ್ ಪ್ರಸ್ತಾವನೆಯ ವಿರುದ್ಧ ಕರ್ನಾಟಕದಲ್ಲಿ 1992ರಲ್ಲಿ ಚಳವಳಿ ಕಾಣಿಸಿಕೊಂಡಿತು. ಇದು ಕಾರ್ಯರೂಪಕ್ಕೆ ಬಂದಿರುವುದು 1993ರಲ್ಲಿ. ರೈತರು ಬೆಂಗಳೂರಿನ ಕಾರ್ಗಿಲ್ ಕಂಪೆನಿಯ ವಿರುದ್ಧ ಚಳವಳಿ ನಡೆಸಿದರು. ನಂತರ ಇದು ರಾಜ್ಯದ ಹಲವಾರು ಪ್ರದೇಶಗಳಲ್ಲಿ ಕಾಣಿಸಿಕೊಂಡಿತು. ಬೆಂಗಳೂರಿನ ಕಾರ್ಗಿಲ್ ಸೀಡ್ಸ್(ಇಂಡಿಯಾ) ಲಿಮಿಟೆಡ್ ಕಂಪೆನಿಯು ಬಹುರಾಷ್ಟ್ರೀಯ ಲಾಭಕೋರ ಸಂಸ್ಥೆ. ಚಳವಳಿಕಾರರು ಕಾರ್ಗಿಲ್ ಸಂಸ್ಥೆಯ ಕಛೇರಿಗೆ ನುಗ್ಗಿ, ಕಡತಗಳನ್ನು, ಕಛೇರಿಯನ್ನು ಹಾಗೂ ಅಲ್ಲಿದ್ದ ಅಮೆರಿಕಾ ಸಂಯುಕ್ತ ಸಂಸ್ಥಾನದ ಬಾವುಟಗಳನ್ನು ನಾಶಮಾಡಿದರು. ಇವರು ಕಂಪೆನಿಯ ವಿರುದ್ಧ ಸಮರ ಸಾರಿ ಕೆಲವೊಂದು ಬೇಡಿಕೆಗಳನ್ನು ಸರಕಾರದ ಮುಂದಿಟ್ಟರು.
1. ಭಾರತೀಯ ಕೃಷಿಗೆ ಮಾರಕವಾಗಬಹುದಾದ ಡಂಕೆಲ್ ಪ್ರಸ್ತಾಪಗಳನ್ನು ಕೇಂದ್ರ ಸರಕಾರ ತಿರಸ್ಕರಿಸಬೇಕು.
2. ವಿದೇಶಿ ಬಹುರಾಷ್ಟ್ರೀಯ ಕಂಪೆನಿಗಳು ನಮ್ಮ ದೇಶದ ಬೀಜೋದ್ಯಮವನ್ನು ಪ್ರವೇಶಿಸುವುದನ್ನು ನಿಷೇಧಿಸಬೇಕು.
3. ಬೀಜ ಉತ್ಪಾದಿಸುವ, ಮಾರುವ ಹಕ್ಕನ್ನು ರೈತರಿಗೇ ಉಳಿಸಿಕೊಡಬೇಕು.
4. ಸಬ್ಸಿಡಿಗಳನ್ನು ಉಳಿಸಿಕೊಳ್ಳಬೇಕು.
5. ಕೀಟನಾಶಕ, ಕಳೆನಾಶಕ, ಉತ್ಪಾದಕ, ಔಷಧಿ ತಯಾರಿಕಾ ಕಂಪೆನಿಗಳ ಸ್ಥಾಪನೆಯನ್ನು ನಿಲ್ಲಿಸಬೇಕು.
1993ರ ಅಕ್ಟೋಬರ್ 2ರಂದು ಬೆಂಗಳೂರಿನಲ್ಲಿ ಬೃಹತ್ ಸಮಾವೇಶವನ್ನು ರೈತ ಸಂಘವು ಸಂಘಟಿಸಿತು. ಈ ಸಮಾವೇಶಕ್ಕೆ ಮೂರನೆಯ ಜಗತ್ತಿನ ಅನೇಕ ರಾಷ್ಟ್ರಗಳ ಪ್ರತಿನಿಧಿಗಳು ಆಗಮಿಸಿದ್ದರು. ಡಂಕೆಲ್ ಪ್ರಸ್ತಾಪವನ್ನು ಇಲ್ಲಿ ವಿರೋಧಿಸಲಾಯಿತು. ಕಳೆನಾಶಕಗಳ ತಯಾರಿಕಾ ಕಂಪೆನಿಗಳಿಂದಾಗಬಹುದಾದ ಪರಿಸರ ಮಾಲಿನ್ಯದ ಕುರಿತು ಗಂಭೀರವಾಗಿ ಚರ್ಚಿಸಲಾಯಿತು.
ಕೈಗಾರಿಕಾ ನಗರಗಳ ವಿರುದ್ಧ ಚಳವಳಿ
ಕಳೆದ ಮೂರು ದಶಕಗಳಿಂದೀಚೆಗೆ ಕರ್ನಾಟಕದಲ್ಲಿ ಪೇಟೆ, ಪಟ್ಟಣ, ನಗರಗಳು ಬೃಹತ್ ಗಾತ್ರದಲ್ಲಿ ಬೆಳೆಯಲಾರಂಭಿಸಿದ್ದು ಕಂಡುಬರುತ್ತದೆ. ಜನಸಂಖ್ಯೆಯೂ ಅಷ್ಟೇ ಗಾತ್ರದಲ್ಲಿ ವೃದ್ದಿಸಿದೆ. ಇದು ಅತಿರೇಕದ ನಗರೀಕರಣ ಮತ್ತು ಕೈಗಾರಿಕೀಕರಣದ ಫಲವಾಗಿದ್ದು ನಾಗರಿಕ ಅನುಕೂಲಗಳು ದಿನದಿನಕ್ಕೆ ಹದಗೆಡುತ್ತಾ ಹೋಗುತ್ತಿವೆ. ಇದರಿಂದಾಗಿ ಕೊಳೆಗೇರಿಗಳು ಹೆಚ್ಚುತ್ತಾ ಹೋಗಿ ನೆಲಬಳಕೆಯ ಯೋಜನೆಗಳು ಏರುಪೇರಾಗಿವೆ. ಬೃಹತ್ ಕೈಗಾರಿಕಾ ನಗರಗಳು ಸುತ್ತಲಿನ ಕೃಷಿ ಭೂಮಿಯನ್ನೆಲ್ಲಾ ನುಂಗುತ್ತಲೇ ಇನ್ನಷ್ಟು ವಿಸ್ತಾರವಾಗಿ ಬೆಳೆಯುತ್ತಾ ಹೋಗುತ್ತಿರುವುದಕ್ಕೆ ಸಾಕ್ಷಿಗಳು ನಮ್ಮ ಕಣ್ಣ ಮುಂದೆಯೇ ಇವೆ. ಇದರಿಂದಾಗಿ ಇಂದು ಸಾವಿರಾರು ಎಕರೆ ಕೃಷಿಭೂಮಿ ಹರಿದು ಹಂಚಿ ಹೋಗಿದೆ. ಮಹಾನಗರ ಪ್ರದೇಶಗಳಲ್ಲಿಯೇ ಕೈಗಾರಿಕೆಗಳು ಸ್ಥಾಪನೆ ಗೊಳ್ಳುವುದನ್ನು ತಪ್ಪಿಸಲು ಕೈಗಾರಿಕೆಗಳ ವಿಕೇಂದ್ರೀಕರಣವನ್ನು ಪ್ರೋತಾದರೂ ಅದು ಉದ್ಯಮಪತಿಗಳ ಮತ್ತು ಸ್ಥಳೀಯ ಶ್ರೀಮಂತವರ್ಗದ ರಾಜಕೀಯಕ್ಕೆ ಸಿಕ್ಕಿ ಯಶಸ್ವಿಯಾಗಲಿಲ್ಲ. ಕರ್ನಾಟಕ ಸರಕಾರ ಕೈಗಾರಿಕಾ ಕ್ಷೇತ್ರಗಳನ್ನು ಹೆಚ್ಚಿನ ಎಲ್ಲ ಜಿಲ್ಲಾ ಕೇಂದ್ರಗಳಲ್ಲೂ ಸ್ಥಾಪಿಸಿತು. ಇವುಗಳಲ್ಲಿ ಬೆಂಗಳೂರಿನ ಪೀಣ್ಯ, ಮಹದೇವಪುರ, ವೈಟ್ಫೀಲ್ಡ್, ಬೊಮ್ಮನಹಳ್ಳಿ, ಎಲೆಕ್ಟ್ರಾನಿಕ್ನಗರ, ಕೋರಮಂಗಲ, ಮೈಸೂರಿನ ಬೋಗಾದಿ, ಹುಣಸೂರು ರಸ್ತೆ, ಮಂಗಳೂರಿನ ಬೈಕಂಪಾಡಿ, ಬಂದರು ಪ್ರದೇಶ, ಶಿವಮೊಗ್ಗಾದ ಸಾಗರ ರಸ್ತೆಯಲ್ಲಿರುವ ಕೈಗಾರಿಕಾ ಕ್ಷೇತ್ರಗಳು ಮತ್ತು ಹತ್ತಿರದ ಭದ್ರಾವತಿ ಪ್ರಮುಖವಾದವು.
ಕೈಗಾರಿಕಾ ನಗರಗಳ ಮತ್ತು ಕೈಗಾರಿಕಾ ಪ್ರದೇಶಗಳ ಕುರಿತು ಚರ್ಚಿಸುವಾಗ ಕರ್ನಾಟಕದ ಅನೇಕ ನಗರಗಳು ಚರ್ಚೆಯ ವ್ಯಾಪ್ತಿಯಲ್ಲಿ ಬರುತ್ತವಾದರೂ ರಾಜಧಾನಿ ಬೆಂಗಳೂರು ಪ್ರಮುಖ ಸ್ಥಾನವನ್ನು ಪಡೆದುಕೊಳ್ಳುತ್ತದೆ. ಬಹುರಾಷ್ಟ್ರೀಯ ಕಂಪೆನಿಗಳು ಸಾಲುಸಾಲಾಗಿ ಬರುತ್ತಿರುವುದು ಹಾಗೂ ಸರಕಾರಿ ಸ್ವಾಮ್ಯದ ಮತ್ತು ಖಾಸಗೀ ವಲಯದ ಉದ್ದಿಮೆಗಳು ಎಲ್ಲೆಂದರಲ್ಲಿ ಸ್ಥಾಪನೆಗೊಳ್ಳುತ್ತಿರುವುದು ಇದಕ್ಕೆ ಕಾರಣವಾಗಿ ಕಂಡುಬರುತ್ತದೆ. ಬೆಂಗಳೂರಿನ ಅನೇಕ ಪರಿಸರ ಸಂಘಟನೆಗಳು ಒಂದಲ್ಲ ಒಂದು ಕಾರಣಕ್ಕಾಗಿ ಚಳವಳಿ ನಡೆಸುತ್ತಲೇ ಬಂದಿವೆ. 1993ರಲ್ಲಿ ಜಪಾನ್ ತಂತ್ರಾಧಾರಿತ ಕೈಗಾರಿಕಾ ಕಾಲೋನಿಯ ಹೆಸರು ಕೇಳಿಬಂದಾಗ ಅದರ ಸ್ಥಾಪನೆಯನ್ನು ನವವಸಾಹತುಶಾಹಿಯ ಪ್ರವೇಶ ಎಂಬುದಾಗಿ ಕರೆದು ವ್ಯಾಪಕವಾಗಿ ಪ್ರತಿಭಟಿಸಲಾಯಿತು. ಹಲವಾರು ಪರಿಸರ ಸಂಘಟನೆಗಳು ಒಗ್ಗೂಡಿ ಜಪಾನ್ ಕೈಗಾರಿಕಾ ನಗರ ವಿರೋಧಿ ಒಕ್ಕೂಟವನ್ನು ಸ್ಥಾಪಿಸಿದವು. ಈ ಒಕ್ಕೂಟ ಕೈಗಾರಿಕಾ ನಗರ ವಿರುದ್ಧ ಜನರನ್ನು ಸಂಘಟಿಸಿ ವ್ಯಾಪಕ ಪ್ರತಿಭಟನೆಯನ್ನು ನಡೆಸಿತು. ಕನ್ನಡ ಚಳವಳಿಗಾರ ಚಿದಾನಂದಮೂರ್ತಿ, ಕೆ.ವಿ.ಸುಬ್ಬಣ್ಣ ಮುಂತಾದವರು ಈ ಚಳವಳಿಯಲ್ಲಿ ಪಾಲ್ಗೊಂಡರು. ಸಂಬಂಧಿಸಿದ ಇಲಾಖೆಗಳಿಗೆ ಮನವಿ ಸಲ್ಲಿಸಿ ಬೀದಿ ಪ್ರದರ್ಶನವನ್ನು ನಡೆಸಲಾಯಿತು. ಚಳವಳಿಯ ತೀವ್ರತೆಯನ್ನು ಅರ್ಥೈಸಿಕೊಂಡ ಸರಕಾರ ಜಪಾನ್ ಕೈಗಾರಿಕಾ ನಗರ ಯೋಜನೆಯನ್ನು ಕೈಬಿಟ್ಟಿತು.
ನಂಜನಗೂಡು ಅನಿಲ ದುರಂತ
ನಂಜನಗೂಡಿನ ಕೈಗಾರಿಕಾ ಪ್ರದೇಶದಲ್ಲಿರುವ ಔಷಧಿ ತಯಾರಿಕಾ ಘಟಕ ಮ್ಯಾಕ್ಸಿ ಫಾರ್ಮಾ 1997ರಲ್ಲಿ ರಾಜ್ಯಾದ್ಯಂತ ಸುದ್ದಿ ಮಾಡಿತು. ಇದಕ್ಕೆ ಕಾರಣ ಒಂದೇ ವರ್ಷದಲ್ಲಿ ಮೂರು ಬಾರಿ ಆದ ಅನಿಲ ಸೋರಿಕೆ. ಈ ಕಾರ್ಖಾನೆಯು ಕಾನೂನು ಉಲ್ಲಂಘಿಸಿ ಪರಿಸರವನ್ನು ಮಲಿನಗೊಳಿಸುತ್ತಿದೆಯೆಂದು ಸ್ಥಳೀಯ ಪರಿಸರ ಸಂಘಟನೆಗಳು ಆಪಾದಿಸಿದವು. ಅನಿಲ ಸೋರಿಕೆಯಿಂದಾಗಿ ನಾಲ್ಕು ಜನ ಕಾರ್ಮಿಕರು ಅಸು ನೀಗಿದರು, ಅನೇಕರು ಹೈಡ್ರೋಜನ್ ಸಲ್ಫೈಟ್ ಕುಡಿದು ಅಸ್ವಸ್ಥರಾದರು ಮತ್ತು ಅನೇಕ ಹಸುಗಳು ಸತ್ತವು. ಮಾಲಿನ್ಯ ನಿಯಂತ್ರಣ ಮಂಡಳಿಯು ಹೊಸ ಅನುಮತಿ ನೀಡುವವರೆಗೂ ಕಾರ್ಖಾನೆಯನ್ನು ತಾತ್ಕಾಲಿಕವಾಗಿ ಮುಚ್ಚಬೇಕೆಂದು ಆಗ್ರಹಪಡಿಸಲಾಯಿತು. ಆದರೆ ಹೆಚ್ಚಿನ ಕಾರ್ಮಿಕರು ಪರಿಸರ ಸಂಘಟನೆಗಳೊಡನೆ ಬೆರೆಯಲಿಲ್ಲ. ಸ್ಥಳೀಯರ ಪ್ರಕಾರ ಈ ಕಾರ್ಮಿಕರು ಹೊರ ರಾಜ್ಯಗಳವರಾಗಿದ್ದು ಮಾಲಿಕರ ವಿರುದ್ಧ ಹೋರಾಟ ನಡೆಸಲು ಆಸಕ್ತಿ ತೋರಿಸಲಿಲ್ಲ. ದೊಡ್ಡ ಹುದ್ದೆಗಳಲ್ಲಿರುವ ಅಧಿಕಾರಿಗಳಿಗೆ ಎಲ್ಲ ಸವಲತ್ತು ಸೌಕರ್ಯಗಳೂ ಇರುವುದರಿಂದಾಗಿ ಅವರ್ಯಾರೂ ಹೋರಾಟಕ್ಕೆ ಬೆಂಬಲ ನೀಡಲಿಲ್ಲ. ಇದರಿಂದಾಗಿ ಅನಿಲ ಸೋರಿಕೆ ಉಂಟಾದರೂ ಕಾರ್ಖಾನೆಯ ಕೆಲಸ ಕಾರ್ಯಗಳು ನಡೆಯುತ್ತಲೇ ಇದ್ದವು.
ಪರಿಸರ ಚಳವಳಿಕಾರರು ಈ ಕಾರ್ಖಾನೆಯನ್ನು ವಿರೋಧಿಸಲು ಇನ್ನೊಂದು ಮುಖ್ಯ ಕಾರಣವೆಂದರೆ ಈ ಕಾರ್ಖಾನೆಯಿಂದಾಗಿ ನೆರೆಯ ಗ್ರಾಮದ ಮೇಲಾಗಿರುವ ಕೆಟ್ಟ ಪರಿಣಾಮಗಳು. ಕಾರ್ಖಾನೆಯ ಹಿಂಬದಿಯಲ್ಲಿಯೇ ಇರುವ ಕಲ್ಲಹಳ್ಳಿಯ ಜನರು ಕಾರ್ಖಾನೆಯ ಘಾಟು ವಾಸನೆಯನ್ನು ಕುಡಿದು ಚರ್ಮರೋಗ, ಟಿ.ಬಿ. ಮೊದಲಾದ ರೋಗಗಳಿಗೆ ತುತ್ತಾಗಿದ್ದರು. ಕಾರ್ಖಾನೆಯಿಂದ ಹೊರಬೀಳುವ ಕಲ್ಮಶ ನೀರು ಪೈಪ್ ಮೂಲಕ ಕಲ್ಲಹಳ್ಳಿಯ ಹೊಲಗಳ ಮಧ್ಯೆ ಹರಿದು ಕಬಿನಿ ನದಿಯನ್ನು ಸೇರುವುದೇ ಹೆಚ್ಚಿನ ಅನಾಹುತಗಳಿಗೆ ಕಾರಣವಾಯಿತು. ಕಲ್ಲಹಳ್ಳಿ ಬಡಜನರಿಂದಲೇ ತುಂಬಿಕೊಂಡಿರು ವುದರಿಂದ ಕಾರ್ಖಾನೆಯ ಅಧಿಕಾರಿಗಳಿಗೆ ಹಳ್ಳಿಯನ್ನು ತಮ್ಮ ನಿಯಂತ್ರಣದಲ್ಲಿಡಲು ಸುಲಭವಾಯಿತು.
ಹರಿಹರ ಪಾಲಿಫೈಬರ್ ಕಾರ್ಖಾನೆ
ಬಿರ್ಲಾ ಮೂಲದ ಪಾಲಿಫೈಬರ್ ಕಾರ್ಖಾನೆ ನಿರ್ಮಾಣಗೊಳ್ಳುವ ಹಂತದಲ್ಲಿ ವ್ಯಾಪಕ ಪ್ರತಿಭಟನೆಗಳನ್ನು ಎದುರಿಸಿತು. ಆದರೆ ಪ್ರತಿಭಟನೆಗಳನ್ನು ಸಮರ್ಥವಾಗಿ ಎದುರಿಸಿ ತನ್ನ ಕಾಮಗಾರಿಯನ್ನು ಪೂರ್ಣಗೊಳಿಸಿ ಕೊಂಡಿತು. ಆದರೂ ಪಾಲಿಫೈಬರ್ ಮತ್ತು ಗ್ರಾಸಿಮ್ ಕಾರ್ಖಾನೆಗಳ ವಿರುದ್ಧ ಹರಿಹರ ಮತ್ತು ದಾವಣಗೆರೆಯಲ್ಲಿ ಚಳವಳಿಗಳು ನಡೆದವು. ಈ ಕಾರ್ಖಾನೆಗಳು ತುಂಗಭದ್ರಾ ನದಿಯನ್ನು ಅವಲಂಬಿಸಿ ಕೊಂಡಿರುವುದೇ ಚಳವಳಿಗಳಿಗೆ ಮೂಲ ಕಾರಣ. ತುಂಗಭದ್ರಾ ನದಿಯ ನೀರು ಮಾಲಿನ್ಯಕ್ಕೊಳಗಾಗುತ್ತಿದೆ ಎನ್ನುವುದೇ ಚಳವಳಿಕಾರರ ವಾದ. ಪಾಲಿಫೈಬರ್ ಕಾರ್ಖಾನೆಯು ವಿಷಪೂರಿತ ಕೊಳಕು ನೀರನ್ನು ತುಂಗಭದ್ರಾ ನದಿಗೆ ಹರಿಬಿಟ್ಟಿದ್ದರಿಂದಾಗಿ ತುಂಗಭದ್ರಾ ನದಿಯ ಮೀನುಗಳು ಸತ್ತವು ಎನ್ನುವ ವರದಿ ವ್ಯಾಪಕ ಜನ ಪ್ರತಿಭಟನೆಗೆ ಕಾರಣವಾಯಿತು. ಕೃಷಿಕರು, ಮೀನುಗಾರರು ಹಾಗೂ ನಗರವಾಸಿಗಳು ಬೃಹತ್ ಸಂಖ್ಯೆಯಲ್ಲಿ ಸೇರಿ ಈ ಘಟನೆಯ ವಿರುದ್ಧ ಅಧಿಕಾರಿಗಳನ್ನು ತರಾಟೆಗೆ ತೆಗೆದುಕೊಂಡರು. ಆದರೆ ಕಾರ್ಖಾನೆಯ ಮಾಲಿಕರು ಈ ಪ್ರಕರಣಕ್ಕೆ ಬೇರೆಯೇ ಕಾರಣವನ್ನು ನೀಡಿದರು. ಅವರ ಪ್ರಕಾರ ಯಾರೋ ದುಷ್ಕರ್ಮಿಗಳು ವಿಮಾನದಿಂದ ನದಿಗೆ ವಿಷವನ್ನು ಚಿಮುಕಿಸಿ ಮೀನುಗಳು ಸಾಯುವಂತೆ ಮಾಡಿದರು. ಇದರಲ್ಲಿ ಕಾರ್ಖಾನೆಯ ಯಾವ ಕೈವಾಡವೂ ಇಲ್ಲ. ಪ್ರಭಾವಿ ವಕೀಲರ ಸಹಾಯದಿಂದ ಮಾಲಿಕರ ಈ ವಾದ ನ್ಯಾಯಮಂಡಲಿ ಯಲ್ಲಿ ಗಟ್ಟಿಯಾಗಿ ಉಳಿಯಿತು. ಧಾರವಾಡದ ಸಮಾಜ ಪರಿವರ್ತನ ಸಮುದಾಯವು ಈ ಕಾರ್ಖಾನೆಗಳ ವಿರುದ್ಧ ಚಳವಳಿ ನಡೆಸಿತು. ಆದರೆ ರಾಜಕಾರಣಿಗಳು, ಅಧಿಕಾರಿಗಳು ಮತ್ತು ಸರಕಾರಿ ತಂತ್ರಜ್ಞರ ತೀರ್ಮಾನವೇ ಅಂತಿಮವಾಗಿರುವುದರಿಂದಾಗಿ ಹರಿಹರ ಮತ್ತು ದಾವಣಗೆರೆಯಲ್ಲಿನ ಚಳವಳಿಗಳು ಪ್ರಾಮುಖ್ಯತೆಯನ್ನು ಪಡೆದುಕೊಳ್ಳಲಿಲ್ಲ. ಚಳವಳಿ ಯೊಳಗಿನ ಆಂತರಿಕ ಭಿನ್ನತೆಗಳೂ ಇದಕ್ಕೆ ಕಾರಣವಾದವು.
ಬೀದರ್ ಕೈಗಾರಿಕಾ ಪ್ರದೇಶ
ಕರ್ನಾಟಕದ ಬಹುತೇಕ ಎಲ್ಲ ಜಿಲ್ಲೆಗಳಲ್ಲೂ ಕೈಗಾರಿಕಾ ಪ್ರದೇಶಗಳನ್ನು ಅಭಿವೃದ್ದಿಪಡಿಸಲಾಗಿದೆ. ಹೊಸದಾಗಿ ಕೈಗಾರಿಕಾ ಪ್ರದೇಶಗಳನ್ನು ಅಭಿವೃದ್ದಿಪಡಿಸುವಾಗ ಸಂಬಂಧಿಸಿದ ಇಲಾಖೆಗಳು ಹಾಗೂ ಆಡಳಿತವರ್ಗದ ನಿರ್ಲಕ್ಷ್ಯ ಮತ್ತು ಬೇಜವಾಬ್ದಾರಿತನಕ್ಕೆ ಬೀದರ್ ಕೈಗಾರಿಕಾ ಪ್ರದೇಶವೇ ಉತ್ತಮ ಉದಾಹರಣೆ. ಬೀದರ್ ಕೈಗಾರಿಕಾ ಕ್ಷೇತ್ರದಲ್ಲಿ ಹಿಂದುಳಿದ ಜಿಲ್ಲೆ. 1983ರಲ್ಲಿ ಕೇಂದ್ರ ಸರಕಾರ ಬೀದರ್ ಜಿಲ್ಲೆಯನ್ನು ಕೈಗಾರಿಕಾರಹಿತ ಜಿಲ್ಲೆ ಎಂಬುದಾಗಿ ಘೋಷಿಸಿತು. ಇದರ ನಂತರ ಬೀದರ್ನಲ್ಲಿ ಕೈಗಾರಿಕೀಕರಣ ಪ್ರಕ್ರಿಯೆ ಕಾಣಿಸಿಕೊಳ್ಳಲಾರಂಭಿಸಿತು. ಬೀದರ್ನ ಕೋಳಾರ ಮತ್ತು ನೌಬಾದ್ ಗ್ರಾಮಗಳನ್ನು ಕೈಗಾರಿಕಾ ಪ್ರದೇಶವಾಗಿ ಅಭಿವೃದ್ದಿಪಡಿಸಲಾಯಿತು. ಈ ಅಭಿವೃದ್ದಿ ಕಾರ್ಯಕ್ಕಾಗಿ ಒಕ್ಕಲೆಬ್ಬಿಸಿದ ಗ್ರಾಮಸ್ಥರಿಗೆ ಸೂಕ್ತ ಪರಿಹಾರ, ಪುನರ್ವಸತಿ ಸಿಗಲಿಲ್ಲ. ಸುಮಾರು 15 ರಾಸಾಯನಿಕ ಹಾಗೂ ಔಷಧಿ ಉತ್ಪಾದನಾ ಕಾರ್ಖಾನೆಗಳು ಸ್ಥಾಪನೆಗೊಂಡವು. ಪರಿಸರ ಮಾಲಿನ್ಯ ನಿವಾರಣೆಗೆ ಹಾಗೂ ನೀರು ಶುದ್ದೀಕರಣಕ್ಕೆ ಸರಿಯಾದ ವ್ಯವಸ್ಥೆಯನ್ನು ಮಾಡಿರಲಿಲ್ಲ. 1991ರಲ್ಲಿ ಕೈಗಾರಿಕಾ ಪ್ರದೇಶದ ಹತ್ತಿರವಿರುವ ಚಾಮಪುರ ಕೆರೆಗೆ ನೀರು ಕುಡಿಯಲು ಹೋದ ನೂರಾರು ಆಕಳುಗಳು, ಕುರಿಗಳು, ಎಮ್ಮೆಗಳು ಸತ್ತುಹೋದವು. ಕೈಗಾರಿಕೆಗಳ ವಿಷಪೂರಿತ ನೀರು ಕೆರೆಯನ್ನು ಸೇರಿರುವುದೇ ಇದಕ್ಕೆ ಕಾರಣ. ಸತ್ತ ಜಾನುವಾರುಗಳ ಮೃತದೇಹಗಳನ್ನು ಜಿಲ್ಲಾದಿಕಾರಿಗಳ ಕಛೇರಿಯ ಮುಂದೆ ರಾಶಿ ಹಾಕಿ ಪ್ರದರ್ಶನವನ್ನು ನಡೆಸಲಾಯಿತು. ಈ ಘಟನೆಯಾದ ಕೆಲವು ವರ್ಷಗಳ ಬಳಿಕ ಇಬ್ಬರು ಕಾರ್ಮಿಕರು ಕಾರ್ಖಾನೆಯ ವಿಷಗಾಳಿ ಸೇವಿಸಿ ಮೃತರಾದರು. ಅವರ ಕುಟುಂಬಗಳಿಗೆ ನ್ಯಾಯಬದ್ಧವಾದ ಪರಿಹಾರವೂ ಸಿಗಲಿಲ್ಲ.
ಕರ್ನಾಟಕ ವಿಮೋಚನಾ ರಂಗವು ಬೀದರ್ ಕೈಗಾರಿಕಾ ಪ್ರದೇಶದ ಅವ್ಯವಸ್ಥೆಯನ್ನು ಖಂಡಿಸಿ ಚಳವಳಿ ಆರಂಭಿಸಿತು. ಬಂಜಗೆರೆ ಜಯಪ್ರಕಾಶ್, ಸಿರಿಮನೆ ನಾಗರಾಜ್, ಸಂಜೀವ ಕುಮಾರ್ ಹಾಗೂ ಇನ್ನೂ ಅನೇಕ ಪರಿಸರ ಪ್ರೇಮಿಗಳು ಚಳವಳಿಯಲ್ಲಿ ಭಾಗವಹಿಸಿದರು. ಪೊಲೀಸ್ ಪಡೆಗಳ ಪ್ರವೇಶ ಚಳವಳಿಯನ್ನು ಹಿಂಸಾತ್ಮಕಗೊಳಿಸಿತು. ಚಳವಳಿಗಾರರು ಮಾಲಿನ್ಯವನ್ನುಂಟುಮಾಡಿದ ಕೈಗಾರಿಕೆಗಳ ಗೇಟುಗಳಿಗೆ ಬೀಗಮುದ್ರೆ ಜಡಿಯುವ ಕಾರ್ಯಕ್ರಮವನ್ನು ಹಮ್ಮಿಕೊಂಡರು. ಚಳವಳಿಯ ಪರಿಣಾಮವಾಗಿ 1995ರಲ್ಲಿ ಪರಿಸರ ಮಾಲಿನ್ಯ ನಿಯಂತ್ರಣ ಮಂಡಳಿಯು ನಾಲ್ಕು ಕೈಗಾರಿಕೆಗಳನ್ನು ಮುಚ್ಚುವಂತೆ ಆದೇಶಿಸಿತು. ಇನ್ನುಳಿದ ಕೈಗಾರಿಕೆಗಳು ನೀರು ಶುದ್ದೀಕರಣ ಘಟಕವನ್ನು ಸ್ಥಾಪಿಸಲು ಒಪ್ಪಿಕೊಂಡವು. ಕೈಗಾರಿಕೆಗಳಿಂದ ಉಂಟಾದ ಪರಿಸರ ಮಾಲಿನ್ಯವನ್ನು ವಿರೋಧಿಸಿ ಅನೇಕ ಸಮಿತಿಗಳು ಹೋರಾಟ ನಡೆಸಿದವು. ಅವುಗಳಲ್ಲಿ ಕೋಲಾರ ಕೈಗಾರಿಕಾ ಪ್ರದೇಶ ಗ್ರಾಮೀಣ ಹೋರಾಟ ಸಮಿತಿಯೂ ಒಂದು. ರಾಸಾಯನಿಕ ಘಟಕಗಳು ಹೊರಬಿಡುತ್ತಿರುವ ವಿಷಯುಕ್ತ ತ್ಯಾಜ್ಯ ವಸ್ತುಗಳಿಂದಾಗಿ ಈ ಭಾಗದ ಸುಮಾರು 35 ಸಾವಿರ ಜನರು ಮತ್ತು ಸುಮಾರು 5,000 ಎಕರೆಗೂ ಅಧಿಕ ಭೂಮಿ ಅಪಾಯದಲ್ಲಿದೆ ಎಂಬ ಆತಂಕವನ್ನು ಸಮಿತಿಯು ವ್ಯಕ್ತಪಡಿಸಿತು. ಇದು ಬೀದರ್ ಕೈಗಾರಿಕಾ ಪ್ರದೇಶವೊಂದರ ಚಿತ್ರಣ ಮಾತ್ರವಾಗಿರದೆ ಕರ್ನಾಟಕದ ಇತರ ಜಿಲ್ಲೆಗಳಲ್ಲಿನ ಕೈಗಾರಿಕಾ ಪ್ರದೇಶಗಳ ಸ್ಥಿತಿಯೂ ಆಗಿದೆ.
ಬೆಂಗಳೂರು-ಮೈಸೂರು ಇನ್ಫ್ರಾಸ್ಟ್ರಕ್ಚರ್ ಕಾರಿಡಾರ್ ಯೋಜನೆ (ಬಿ.ಎಂ.ಐ.ಸಿ.)
ಬೆಂಗಳೂರು-ಮೈಸೂರು ಇನ್ಫ್ರಾಸ್ಟ್ರಕ್ಚರ್ ಕಾರಿಡಾರ್ ಯೋಜನೆಗೆ 1984ರಲ್ಲಿಯೇ ಪರಿಶೀಲನೆ ನಡೆಸಲಾಗಿತ್ತು. 1994ರಲ್ಲಿ ಕಲ್ಯಾಣಿ ಗುಂಪಿನವರು ಸರಕಾರದೊಡನೆ ಒಡಂಬಡಿಕೆ ಮಾಡಿಕೊಂಡು ಯೋಜನೆಗೆ ಚಾಲನೆ ಒದಗಿಸಿದರು. ಈ ಯೋಜನೆಯ ಒಡಂಬಡಿಕೆಗಳು ವಿಚಿತ್ರವಾದದ್ದಾಗಿದ್ದವು. ಅದೇನೆಂದರೆ ಖಾಸಗಿ ಕಂಪೆನಿಯವರು ರಸ್ತೆ ನಿರ್ಮಾಣಕ್ಕೆ ಮುಂದೆ ಬರಬೇಕಾದರೆ ಶೇಕಡ 20ರಷ್ಟು ವೆಚ್ಚವನ್ನು ಸಬ್ಸಿಡಿ ರೂಪದಲ್ಲಿ ನೀಡಬೇಕಲ್ಲದೆ ರಸ್ತೆ ಬದಿ ಜಮೀನನ್ನು ರಿಯಲ್ ಎಸ್ಟೇಟ್ ರೀತಿ ಅಭಿವೃದ್ದಿಪಡಿಸಲು ಅನುಮತಿ ನೀಡಬೇಕೆನ್ನುವುದು. ಇದರ ಪ್ರಕಾರ ಕಲ್ಯಾಣಿ ಗುಂಪು ಅಮೆರಿಕದ ಕೆಲವು ಬಹುರಾಷ್ಟ್ರೀಯ ಕಂಪೆನಿಗಳೊಡನೆ ಸೇರಿಕೊಂಡು ಕೂಟವೊಂದನ್ನು ರಚಿಸಿ ಹೆದ್ದಾರಿ ಯೋಜನೆಗೆ ಆಸಕ್ತಿ ವಹಿಸಿತು. ರಸ್ತೆ ನಿರ್ಮಾಣದೊಂದಿಗೆ ಏಳು ಹೊಸ ನಗರಗಳನ್ನು ನಿರ್ಮಿಸಲು ಸರಕಾರದಿಂದ ಅನುಮತಿ ಪಡೆದುಕೊಂಡಿತು.
ಕರ್ನಾಟಕ ವಿಮೋಚನಾ ರಂಗವು ಈ ಯೋಜನೆಯ ವಿರುದ್ಧ ಚಳವಳಿ ನಡೆಸಿತು. ಇದರ ಪ್ರಕಾರ ಈ ಯೋಜನೆ ಬಡಜನರ ಊಹೆಗೂ ನಿಲುಕದ ಮತ್ತು ಅವರಿಗೆ ಯಾವ ರೀತಿಯ ಪ್ರಯೋಜನವೂ ಇಲ್ಲದ ಶ್ರೀಮಂತವರ್ಗದ ಯೋಜನೆ. ಇದರೊಡನೆ ಹಲವಾರು ಪರಿಸರ ಸಂಘಟನೆಗಳೂ ಸೇರಿಕೊಂಡವು. ಪರಿಸರ ಕುರಿತು ಕೆಲಸ ಮಾಡುತ್ತಿ ರುವ ಯಲ್ಲಪ್ಪ ರೆಡ್ಡಿ, ಸಾಮ್ರಾಜ್ಯಶಾಹಿ ವಿರೋಧಿ ಒಕ್ಕೂಟದ ಅಧ್ಯಕ್ಷರಾದ ಎಚ್.ಎಸ್.ದೊರೆಸ್ವಾಮಿ, ಕರ್ನಾಟಕ ವಿಮೋಚನಾ ರಂಗದ ಅಧ್ಯಕ್ಷ ಸಿರಿಮನೆ ನಾಗರಾಜ್, ಪ್ರಜಾತಾಂತ್ರಿಕ ಜನರ ವೇದಿಕೆಯ ನಗರಗೆರೆ ರಮೇಶ್, ಯೋಜನೆಯನ್ನು ವಿರೋಧಿಸುತ್ತಿರುವ ಚಿಂತಕ ಶಿವಸುಂದರ್ ಮುಂತಾದವರು ಯೋಜನೆಯ ಪ್ರಸ್ತಾವಗಳನ್ನು ಸಾರ್ವಜನಿಕರ ಮುಂದಿಟ್ಟರು. ಯೋಜನೆಯಿಂದಾಗಿ ಆ ಭಾಗದ ಜನರಿಗಾಗುವ ಅನನುಕೂಲತೆಗಳನ್ನು ಸರಕಾರದ ಮುಂದಿಟ್ಟು ಯೋಜನೆಯನ್ನು ಕೈಬಿಡುವಂತೆ ಒತ್ತಾಯಪಡಿಸಲಾಯಿತು. ಆದರೂ 1999ರಲ್ಲಿ ಕಲ್ಯಾಣಿ ಗುಂಪು ಸರಕಾರದ ಸಹ ಭಾಗಿತ್ವದೊಂದಿಗೆ ಯೋಜನೆಯ ಕಾಮಗಾರಿಯನ್ನು ಆರಂಭಿಸುವಲ್ಲಿ ಯಶಸ್ವಿ ಯಾಯಿತು.
ಈ ಯೋಜನೆಯು ಮತ್ತೊಮ್ಮೆ ಬಿರುಸಿನ ಚರ್ಚೆಗೆ ಈಡಾಗಿದ್ದು 2006ರಲ್ಲಿ ಎಚ್.ಡಿ.ಕುಮಾರಸ್ವಾಮಿ ನೇತೃತ್ವದ ಸಮಿಶ್ರ ಸರಕಾರ ಈ ಯೋಜನೆಯನ್ನು ತೀವ್ರ ತರಾಟೆಗೆ ತೆಗೆದುಕೊಂಡಿತು. ಸರಕಾರ ಮತ್ತು ನೈಸ್ ಕಂಪನಿ ನಡುವಿನ ಪ್ರತಿಷ್ಠಿತ ಸಮರದಿಂದ ಬಿ.ಎಂ.ಐ.ಸಿ.ಯೋಜನೆ ವಿವಾದ ಮತ್ತಷ್ಟು ಜಟಿಲಗೊಂಡಿತು. ಕಾರಿಡಾರ್ ಯೋಜನೆಯನ್ನು ಆರಂಭಿಸಿದ ನೈಸ್ ಕಂಪನಿಯ ಕೆಲಸ ಕಾರ್ಯಗಳ ಬಗ್ಗೆ ಪರಿಸರ ಸಂಘಟನೆಗಳು ಹೊಂದಿದ್ದ ಅನುಮಾನ ಹಾಗೂ ಅಸಮಾಧಾನಗಳು ನಿಜವಾದದ್ದು ಎನ್ನುವ ವಿಚಾರ ಸರಕಾರಕ್ಕೆ ಮನವರಿಕೆಯಾಗಿದೆ. ಮೂಲ ಒಪ್ಪಂದದ ಪ್ರಕಾರ ಯೋಜನೆಗೆ 20,192 ಎಕರೆ ಭೂಮಿ ಎಂದು ತೀರ್ಮಾನವಾಗಿದ್ದು, ನೈಸ್ ಕಂಪನಿಯು 29,140 ಎಕರೆ ಭೂಮಿಗೆ ಅಧಿಸೂಚನೆ ಹೊರಡಿಸಿದೆ ಎನ್ನುವುದು ಕಂಪನಿಯ ವಿರುದ್ಧದ ಆರೋಪವಾಗಿತ್ತು. ಹೆಚ್ಚುವರಿ ಭೂಮಿ ಕಬಳಿಸಲು ಕಂಪನಿ ಸಂಚು ನಡೆಸಿದೆ, ಹೀಗಾಗಿ ಆ ಕಂಪನಿ ವಿರುದ್ಧ ಸರಕಾರ ನ್ಯಾಯಾಲಯಗಳ ಆದೇಶದ ವ್ಯಾಪ್ತಿಯಲ್ಲೇ ಕ್ರಮ ಕೈಗೊಳ್ಳಬೇಕೆಂದು ಮಾಜಿ ಪ್ರಧಾನಿ ಎಚ್.ಡಿ.ದೇವೇಗೌಡರು ಸರಕಾರಕ್ಕೆ ತಿಳಿಸಿದರು. ಸರಕಾರವು ಈ ಯೋಜನೆಯನ್ನು ತನ್ನ ಸ್ವಾಧೀನಕ್ಕೆ ತರುವ ಪ್ರಯತ್ನವನ್ನೂ ಮಾಡಿತು. ಅದೇ ರೀತಿ ಬಿ.ಎಂ.ಐ.ಸಿ. ಯೋಜನೆಗೆ ಬದಲಾಗಿ ಬೆಂಗಳೂರು-ಮೈಸೂರು ನಡುವೆ ಹಾಲಿ ಇರುವ ಚತುಷ್ಪಥ ರಸ್ತೆಯನ್ನು ಆರು ಲೇನ್ ರಸ್ತೆಯಾಗಿ ಅಭಿವೃದ್ದಿಪಡಿಸುವ ಬಗೆಗೂ ಸರಕಾರ ಚಿಂತನೆ ನಡೆಸಿತು. ಯೋಜನೆ ಸ್ವಾಧೀನಕ್ಕೆ ವಿಧೇಯಕ ತರಲು ಮುಂದಾದ ಸರಕಾರದ ಕ್ರಮವನ್ನು ಧರ್ಮಸಿಂಗ್ ನೇತೃತ್ವದ ವಿರೋಧ ಪಕ್ಷ ವಿರೋಧಿಸಿತು. ಅದೇ ರೀತಿ ನೈಸ್ ಕಂಪನಿ ಮುಖ್ಯಸ್ಥ ಅಶೋಕ್ಖೇಣಿ ಸರಕಾರದ ಈ ಪ್ರಯತ್ನದ ವಿರುದ್ಧ ಅಂತಾರಾಷ್ಟ್ರೀಯ ನ್ಯಾಯಾಲಯದ ಮೊರೆ ಹೋಗಲು ನಿರ್ಧರಿಸಿದರು. ಸರಕಾರದ ಜತೆ ಮಾಡಿಕೊಂಡಿರುವ ಒಡಂಬಡಿಕೆಯಂತೆ ಕಾರಿಡಾರ್ ಯೋಜನೆಗೆ ಅಗತ್ಯ ಭೂಮಿಯನ್ನು ಪಡೆಯಲಾಗಿದೆ, ಇದರಲ್ಲಿ ಹೆಚ್ಚುವರಿ ಭೂಮಿ ಎಲ್ಲಿಂದ ಬರಲು ಸಾಧ್ಯ ಎನ್ನುವುದು ಅಶೋಕ್ ಖೇಣಿಯವರ ಪ್ರಶ್ನೆಯಾಗಿತ್ತು. ಈ ವಾದ-ವಿವಾದದ ನಡುವೆಯೇ ಬಿ.ಎಂ.ಐ.ಸಿ. ಯೋಜನೆಯ ಭಾಗವಾದ ಫೆರಿಫೆರಲ್ ರಸ್ತೆ (ಬೆಂಗಳೂರು ಹೊರವಲಯದ ಹೆಮ್ಮಿಗೆ ಪುರದಲ್ಲಿ) ಜೂನ್ 19, 2006ರಂದು ಸಾರ್ವಜನಿಕ ಸೇವೆಗೆ ಮುಕ್ತವಾಯಿತು. ಆದರೆ ಈ ಯೋಜನೆಗೆ ಮೈಸೂರು ಕಡೆಯಿಂದ ಕಾಮಗಾರಿ ಆರಂಭಿಸುವ ನೈಸ್ ಕಂಪನಿಯ ಪ್ರಯತ್ನ ಸಫಲವಾಗಲಿಲ್ಲ. ಆದರೆ ನೈಸ್ ಕಂಪನಿ ತನ್ನ ಪ್ರಯತ್ನ ಮುಂದುವರಿಸಿದೆ. ಇದೊಂದು ಸರಕಾರ ಮತ್ತು ನೈಸ್ ಕಂಪನಿ ನಡುವಿನ ವಾದ-ವಿವಾದವಾಗಿದ್ದು ಇದನ್ನು ರಾಜ್ಯದ ಸಮಸ್ಯೆಯನ್ನಾಗಿ ಬಿಂಬಿಸಿರುವುದು ವಿಪರ್ಯಾಸ. ಬಂಡವಾಳಶಾಹಿ ವ್ಯವಸ್ಥೆ ತನ್ನ ಸಮಸ್ಯೆಯನ್ನು ರಾಜ್ಯದ ಸಮಸ್ಯೆಯನ್ನಾಗಿ ಬಿಂಬಿಸಿ ಯಾವ ರೀತಿ ಸಮಯ- ಸಂದರ್ಭದ ಲಾಭವನ್ನು ಪಡೆದುಕೊಳ್ಳುತ್ತದೆ ಎನ್ನುವುದಕ್ಕೆ ಬಿ.ಎಂ.ಐ.ಸಿ. ಯೋಜನೆ ಉತ್ತಮ ಉದಾಹರಣೆಯಾಗಿದೆ.
ಕಬ್ಬನ್ ಪಾರ್ಕ್ ಉಳಿಸಿ ಚಳವಳಿ
ಪರಿಸರ ಚಳವಳಿಗಳಿಗೆ ರಾಜ್ಯದ ಉದ್ಯಾನಗಳೂ ವಸ್ತುಗಳಾಗಿವೆ. ರಾಜ್ಯದ ಹೆಚ್ಚಿನ ಉದ್ಯಾನಗಳು ಬೆಂಗಾಡಿನಂತಿವೆ, ನಗರಪಾಲಿಕೆಗಳು ಅವುಗಳನ್ನು ಕಡೆಗಣಿಸಿವೆ ಎಂಬುದಾಗಿ ಪರಿಸರ ಪ್ರೇಮಿಗಳು ಆಪಾದಿಸುತ್ತಲೇ ಬಂದಿದ್ದಾರೆ. ಉದ್ಯಾನಗಳನ್ನು ರಕ್ಷಿಸಿ ಎನ್ನುವ ಚಳವಳಿಗೆ ಉತ್ತಮ ಉದಾಹರಣೆ 1998ರಲ್ಲಿ ನಡೆದ ಕಬ್ಬನ್ ಪಾರ್ಕ್ ಉಳಿಸಿ ಚಳವಳಿ. ಶಾಸಕರ ಭವನದ ವಿಸ್ತರಣೆ ನಿರ್ಮಾಣ ಮತ್ತಿತರ ಕೆಲಸಗಳಿಗಾಗಿ ಕಬ್ಬನ್ ಪಾರ್ಕನ್ನು ಬಳಸಿಕೊಳ್ಳುವುದಾಗಿ ಸರಕಾರ ತೀರ್ಮಾನಿಸಿದಾಗ ವ್ಯಾಪಕ ಚಳವಳಿ ಕಾಣಿಸಿಕೊಂಡಿತು. ಇದು ಭಾರಿ ವಿವಾದವನ್ನೇ ಸೃಷ್ಟಿಸಿ ‘ಕಬ್ಬನ್ ಪಾರ್ಕ್ ಉಳಿಸಿ’ ಎಂಬ ಪರಿಸರ ಚಳವಳಿಯಾಗಿ ಇಡೀ ರಾಜ್ಯದ ಗಮನ ಸೆಳೆಯಿತು. ಈ ವಿಚಾರ ವಿಧಾನಸಭೆಯ ಚಳಿಗಾಲದ ಅಧಿವೇಶನದಲ್ಲಿ ಪ್ರಸ್ತಾಪವಾಗಿ ಶಾಸಕಾಂಗ ಮತ್ತು ನ್ಯಾಯಾಂಗದ ನಡುವಣ ಘರ್ಷಣೆಗೂ ನಾಂದಿಯಾಯಿತು. ಬೆಂಗಳೂರಿನ ವಿವಿಧ ಕಾಲೇಜಿನ ವಿದ್ಯಾರ್ಥಿಗಳು ಹಾಗೂ ಇತರ ಖಾಸಗಿ ಸಂಸ್ಥೆಗಳ ಕಾರ್ಯಕರ್ತರು ಕಬ್ಬನ್ ಪಾರ್ಕ್ ಉಳಿಸಿ ಚಳವಳಿಯ ಅಂಗವಾಗಿ ವಿಕ್ಟೋರಿಯಾ ರಾಣಿ ಪ್ರತಿಮೆ ಬಳಿ ಧರಣಿ ನಡೆಸಿದರು. ಎನ್ವಿರಾನ್ಮೆಂಟ್ ಸಪೋರ್ಟ್ ಗ್ರೂಪ್ನ ಸಂಚಾಲಕ ಲಿಯೋ ಸಲ್ಡಾನಾ ಮತ್ತು ಬಿಮಲ್ ದೇಸಾಯಿ ಇವುಗಳ ನೇತೃತ್ವ ವಹಿಸಿದರು. ನರ್ಮದಾ ಉಳಿಸಿ ಚಳವಳಿಯ ನಾಯಕಿ ಮೇಧಾ ಪಾಟ್ಕರ್ ತಮ್ಮ ಬೆಂಬಲ ಸೂಚಿಸಿದರು. ನಾಟಕಕಾರ ಗಿರೀಶ್ ಕಾರ್ನಾಡ್, ಪರಿಸರತಜ್ಞ ಅ.ನ.ಯಲ್ಲಪ್ಪ ರೆಡ್ಡಿ, ನಿವೃತ್ತ ನ್ಯಾಯಮೂರ್ತಿ ನಿಟ್ಟೂರು ಶ್ರೀನಿವಾಸರಾವ್ ಈ ಚಳವಳಿಯಲ್ಲಿ ಭಾಗವಹಿಸಿದರು. ಈ ಚಳವಳಿ ಹೆಚ್ಚಿನ ಹಾನಿ ಉಂಟುಮಾಡದೆ ಆರಿಹೋಗಿದ್ದು ಆಶ್ಚರ್ಯಕರ. ಇದೊಂದು ಪ್ರತಿಷ್ಠೆಯ ಪ್ರಶ್ನೆಯೂ ಆಗಿದ್ದು ಕೆಲವು ಕಾಲ ಉದ್ವಿಗ್ನ ಪರಿಸ್ಥಿತಿಯನ್ನು ಸೃಷ್ಟಿಸಿತು. ರಾಜಕೀಯ ಧುರೀಣರು ಪ್ರಶ್ನೆಗೆ ಸಂಬಂಧಿಸದ ಉತ್ತರವನ್ನು ನೀಡಿ ಗೊಂದಲವನ್ನುಂಟುಮಾಡಿದರು. ಸಾರ್ವಜನಿಕರು ಸಮಸ್ಯೆಯ ಮೂಲವನ್ನು ತಿಳಿಯದೆ ತಾವೂ ಗೊಂದಲಕ್ಕೀಡಾದರು.
ಉತ್ತರ ಕರ್ನಾಟಕದ ಕೆರೆ ಉಳಿಸಿ ಚಳವಳಿ
ಕೆರೆಗಳು ಉತ್ತರ ಕರ್ನಾಟಕದ ಚರಿತ್ರೆಯಲ್ಲಿ ಮಹತ್ವದ ಸ್ಥಾನವನ್ನು ಪಡೆದಿವೆ. ಅದೇ ರೀತಿ ಸಮಸ್ಯೆಗಳ ಆಗರವೂ ಆಗಿವೆ. ನಗರೀಕರಣ ಹಾಗೂ ಕೈಗಾರಿಕೀಕರಣಗಳಿಂದಾಗಿ ಕೆರೆಗಳು ತಮ್ಮ ಸ್ವರೂಪದಲ್ಲಿ ಬದಲಿಸಲಾಗದಂಥ ಬದಲಾವಣೆಗಳನ್ನು ತಂದವು. ಕೆರೆಗಳ ಹೆಸರಿನಲ್ಲಿ ನಡೆಯುವ ರಾಜಕೀಯ ಈ ಸಮಸ್ಯೆಯನ್ನು ಇನ್ನಷ್ಟು ಉಲ್ಬಣಗೊಳಿಸಿತು. ಕೆರೆಗಳ ಹೂಳೆತ್ತುವುದು, ಕೆರೆಗಳ ಪುನರ್ ನಿರ್ಮಾಣ ಹಾಗೂ ಹೊಸದಾಗಿ ಕೆರೆಗಳನ್ನು ನಿರ್ಮಿಸುವುದು ಮುಂತಾದ ಕೆಲಸ ಕಾರ್ಯಗಳು ಒಂದಲ್ಲ ಒಂದು ರೀತಿಯಲ್ಲಿ ಚರ್ಚೆಯ ವಸ್ತುಗಳಾದವು. ಇಲ್ಲಿ ಉತ್ತರ ಕರ್ನಾಟಕದ ಕೆಲವು ಕೆರೆಗಳನ್ನು ಉದಾಹರಣೆಯಾಗಿ ತೆಗೆದುಕೊಂಡು ಅಲ್ಲಿನ ಸಮಸ್ಯೆಗಳು ಮತ್ತು ಚಳವಳಿಗಳ ಅಧ್ಯಯನವನ್ನು ನಡೆಸುವ ಪ್ರಯತ್ನವನ್ನು ಮಾಡಲಾಗಿದೆ.
ಹುಬ್ಬಳ್ಳಿ ಧಾರವಾಡ ಅವಳಿ ನಗರಗಳಲ್ಲಿ ಎರಡನೆಯ ಅತಿ ದೊಡ್ಡ ಕೆರೆಯಾದ ಕೆಲಗೇರಿ ಕೆರೆ ಇಂದು ವಿವಾದಗಳಿಂದ ಕೂಡಿದೆ. ಈ ಕೆರೆ ಸುಮಾರು 174 ಎಕರೆ ಪ್ರದೇಶದಲ್ಲಿದ್ದು 1911ರಲ್ಲಿಯೇ ಇದರ ನಿರ್ಮಾಣ ಕಾರ್ಯ ಪ್ರಾರಂಭಗೊಂಡಿತ್ತು. ಧಾರವಾಡ ನಗರಕ್ಕೆ ನೀರು ಪೂರೈಸುತ್ತಿದ್ದ ಈ ಕೆರೆ ಅತಿಯಾಗಿ ಮಲಿನಗೊಂಡು ಕುಡಿಯಲು ಯೋಗ್ಯವಲ್ಲ ದಾಗಿದೆ. ಹುಬ್ಬಳ್ಳಿ-ಧಾರವಾಡ ಮಹಾನಗರ ಪಾಲಿಕೆಯು ಈ ಕೆರೆಯ ಮೇಲಿನ ತನ್ನೆಲ್ಲ ಹಕ್ಕು ಸ್ವಾಯತ್ತತೆಯನ್ನು ಧಾರವಾಡ ಕೃಷಿ ವಿಶ್ವವಿದ್ಯಾಲಯಕ್ಕೆ ಸುಮಾರು 15 20 ವರ್ಷಗಳ ಹಿಂದೆಯೇ ಒಪ್ಪಿಸಿತ್ತು. ಆದರೆ ಹಣಕಾಸಿನ ಅಭಾವದಿಂದಾಗಿ ಯಾವುದೇ ಅಭಿವೃದ್ದಿ ಯೋಜನೆಯೂ ಜಾರಿಗೆ ಬರಲಿಲ್ಲ. ಪರಿಸರ ಸಂಘಟನೆಗಳ ಒತ್ತಾಯದಿಂದಾಗಿ ಮತ್ತೊಮ್ಮೆ ಮಹಾನಗರಪಾಲಿಕೆ ಮತ್ತು ಕೃಷಿ ವಿಶ್ವವಿದ್ಯಾಲಯ ಕೆರೆಯ ಕುರಿತು ಆಲೋಚನೆ ಮಾಡಲು ತೀರ್ಮಾನಿಸಿದವು. ಇದೇ ಸಮಸ್ಯೆಯನ್ನು ಎದುರಿಸುತ್ತಿರುವ ಇನ್ನೊಂದು ಕೆರೆ ಹುಬ್ಬಳ್ಳಿಯ ಉಣಕಲ್ ಕೆರೆ. ಇದು 1903ರಲ್ಲಿ ಅಸ್ತಿತ್ವಕ್ಕೆ ಬಂದಿತ್ತು. ಇಂದು ಈ ಕೆರೆ ಹುಬ್ಬಳ್ಳಿ ನಗರದ ಕಸದ ಬುಟ್ಟಿಯಾಗಿ ಪರಿವರ್ತನೆಗೊಂಡಿದೆ. ಧಾರವಾಡದ ನಾಗರಿಕ ಪರಿಸರ ವೇದಿಕೆಯು ಈ ಕೆರೆಯನ್ನು ಉಳಿಸಬೇಕೆಂದು ಚಳವಳಿ ಆರಂಭಿಸಿತು. ಈ ವೇದಿಕೆಯೊಡನೆ ಉಣಕಲ್ ಕೆರೆ ಸುಧಾರಣಾ ಸಮಿತಿಯೂ ಧ್ವನಿಗೂಡಿಸಿತು.
ಗದಗ ನಗರದಲ್ಲಿ ಸುಮಾರು 103 ಎಕರೆ ಪ್ರದೇಶವನ್ನು ಆವರಿಸಿರುವ ಭೀಷ್ಮಕೆರೆ ವಿವಾದದಲ್ಲಿ ಸಿಲುಕಿರುವ ಇನ್ನೊಂದು ಕೆರೆ. ಈ ಕೆರೆಯು ಸುಮಾರು 12ನೆಯ ಶತಮಾನದಲ್ಲಿ ನಿರ್ಮಾಣಗೊಂಡಿತ್ತು ಎನ್ನುವುದಕ್ಕೆ ಚಾರಿತ್ರಿಕ ದಾಖಲೆಗಳು ಲಭ್ಯವಿವೆ. 1992ರಲ್ಲಿ ಗದಗದ ನಗರಾಭಿವೃದ್ದಿ ಪ್ರಾಧಿಕಾರವು ಭೀಷ್ಮಕೆರೆಯ 15 ಎಕರೆ ಭೂಮಿಯನ್ನು ಬಸ್ ನಿಲ್ದಾಣಕ್ಕೆ ಹಾಗೂ ವಾಣಿಜ್ಯ ಸಂಕೀರ್ಣದ ನಿರ್ಮಾಣದ ಉದ್ದೇಶಕ್ಕೆ ಗುರುತು ಮಾಡಿಕೊಂಡಿತು. ಇದೊಂದು ಪುರಾತನ ಕೆರೆ, ಇದರ ರಕ್ಷಣೆ ಆಗಬೇಕಾಗಿದೆ ಎನ್ನುವುದು ಸ್ಥಳೀಯ ಪರಿಸರವಾದಿಗಳ ನಿಲುವು. ನಗರದ ಮಧ್ಯದಲ್ಲಿ ಕೆರೆಯೊಂದು ಹೊಲಸು ತಂಗುದಾಣವಾಗಿರು ವುದು ಅಷ್ಟೇನೂ ಸರಿ ಕಾಣುವುದಿಲ್ಲ. ಈ ಕೆರೆಯ ನಿರರ್ಥಕ ಭಾಗವನ್ನು ಮಾತ್ರ ಉದ್ದೇಶಿತ ಯೋಜನೆಗಾಗಿ ಬಳಸಲಾಗುತ್ತದೆ ಎನ್ನುವುದು ಅಧಿಕಾರಿಗಳ ವಾದ.
ಕೆರೆಗಳು ಕೇವಲ ನಗರಗಳಿಗೆ ನೀರುಣಿಸುವ ಕೇಂದ್ರಗಳಾಗಿರದೆ ಕೃಷಿಯಲ್ಲಿ ಅವುಗಳ ಮಹತ್ವ ಅಡಗಿದೆ. ಉತ್ತರ ಕರ್ನಾಟಕದಲ್ಲಿ ರೈತರು ಹೆಚ್ಚಾಗಿ ಕೆರೆ ಮತ್ತು ಜಲಾಶಯಗಳನ್ನೇ ಕೃಷಿಗೆ ಅವಲಂಬಿಸಿದ್ದಾರೆ. ಕರ್ನಾಟಕದಲ್ಲಿ ಸುಮಾರು 38,000 ಕೆರೆಗಳಿದ್ದು ಇನ್ನೂ ಅನೇಕ ಕೆರೆಗಳು ನಿರ್ಮಾಣಗೊಳ್ಳುತ್ತಿವೆ, ಅದೇ ರೀತಿ ಹಿಂದಿದ್ದ ಅನೇಕ ಕೆರೆಗಳು ಕಣ್ಮರೆಯಾಗುತ್ತಿವೆ. ಹೊಸದಾಗಿ ನಿರ್ಮಾಣಗೊಳ್ಳುವ ಕೆರೆಗಳು ಅನೇಕ ಸಮಸ್ಯೆಗಳನ್ನು ತಂದೊಡ್ಡುತ್ತವೆ. ಇದಕ್ಕೆ ಬೀದರ್ನ ಜಮಿಸ್ತಾನಪುರ ಮತ್ತು ಹೊಕರಾಣ ಕೆರೆಗಳು ಉದಾಹರಣೆಗಳಾಗಿವೆ. ಈ ಕೆರೆಗಳ ನಿರ್ಮಾಣ ಕಾರ್ಯದ ಸಂದರ್ಭದಲ್ಲಿ ಭೂಮಿ ಮುಳುಗಡೆಯಾಗುವ ಪ್ರದೇಶದ ಜನರು ತೀವ್ರ ವಿರೋಧವನ್ನು ಒಡ್ಡಿದರು. ಅವರಿಗೆ ಯೋಗ್ಯ ಪರಿಹಾರ ಮತ್ತು ಪುನರ್ವಸತಿ ದೊರೆಯಲಿಲ್ಲ. ಚಳವಳಿ ನಡೆಯುತ್ತಿದ್ದಂತೆಯೇ ನಬಾರ್ಡ್ ಬ್ಯಾಂಕ್ನ ನೆರವಿನಿಂದ 1996ರಲ್ಲಿ ಕೆರೆಗಳ ನಿರ್ಮಾಣ ಕಾರ್ಯಗಳು ನಡೆದವು.
ಉತ್ತರ ಕನ್ನಡ ಜಿಲ್ಲೆಯ ಪರಿಸರ ಚಳವಳಿಗಳು
ಕರ್ನಾಟಕದ ಪರಿಸರ ಚಳವಳಿಗಳ ಅಧ್ಯಯನ ನಡೆಸುವಾಗ ಉತ್ತರ ಕನ್ನಡ ಜಿಲ್ಲೆ ಮೊದಲ ಸ್ಥಾನವನ್ನು ಪಡೆದುಕೊಳ್ಳುತ್ತದೆ. ಈ ಜಿಲ್ಲೆಯೊಂದರಲ್ಲೇ ಅನೇಕ ಯೋಜನೆಗಳು ಅಸ್ತಿತ್ವಕ್ಕೆ ಬಂದವು. ಅವುಗಳಿಗೆ ಸಂಬಂಧಿಸಿದಂತೆ ಪರಿಸರ ವೇದಿಕೆಗಳು, ಸಂಘಟನೆಗಳು, ಸ್ವಯಂ ಸೇವಾ ಸಂಸ್ಥೆಗಳೂ ಹುಟ್ಟಿಕೊಂಡವು. 1979 80ರಲ್ಲಿ ಪ್ರತಿಭಟನಾತ್ಮಕ ಜನಾ ಆಂದೋಲನ ಪ್ರಾರಂಭವಾಯಿತು. ಈ ಜನಾಂದೋಲನಗಳ ಸ್ವರೂಪದ ಬಗ್ಗೆ ಲೇಖನದ ಮೊದಲ ಭಾಗದಲ್ಲಿ ಚರ್ಚಿಸಲಾಗಿದೆ. ಜಿಲ್ಲೆಯಲ್ಲಿ ಜಲ ಮತ್ತು ಅಣುವಿದ್ಯುತ್ ಯೋಜನೆ, ಜಲಾಶಯ ನಿರ್ಮಾಣ ಹಾಗೂ ಇತರ ಉದ್ದಿಮೆಗಳ ನಿರ್ಮಾಣ ಸಂದರ್ಭದಲ್ಲಾದ ಬೆಳವಣಿಗೆಗಳನ್ನು ಕೆಲವು ಉದಾಹರಣೆಗಳನ್ನು ನೀಡುವ ಮೂಲಕ ಇಲ್ಲಿ ವಿವರಿಸಲಾಗಿದೆ. ಈ ಜಿಲ್ಲೆಯಲ್ಲಿ ಈಗಾಗಲೇ ಹೆಚ್ಚು ಪ್ರಚಾರವನ್ನು ಪಡೆದು ಕೊಂಡಿರುವ ಯೋಜನೆಗಳೆಂದರೆ, ಸೂಪಾ ಜಲಾಶಯ, ದಾಂಡೇಲಿ ಜಲಾಶಯ, ಬೊಮ್ಮನಹಳ್ಳಿ ಜಲಾಶಯ, ಕದ್ರಾ ಜಲಾಶಯ, ಮಾಗೋಡು ಜಲಾಶಯ, ಅಘನಾಶಿನಿ ಜಲಾಶಯ, ಕಾಗೇರಿ ಜಲಾಶಯ, ತಟ್ಟಿಹಳ್ಳಿ ಜಲಾಶಯ, ಕೊಡಸಳ್ಳಿ ಜಲಾಶಯ, ವಾರಾಹಿ ವಿದ್ಯುತ್ ಸ್ಥಾವರ, ಶರಾವತಿ ಟೇಲ್ರೇಸ್, ಲಿಂಗನಮಕ್ಕಿ, ಕಾರವಾರ ಬಂದರು, ಸೀಬರ್ಡ್ ನೌಕಾನೆಲೆ, ಕೈಗಾ ಅಣುಸ್ಥಾವರ, ಗಣಿಗಾರಿಕೆ, ತಂತಿ ಮಾರ್ಗ, ಕೊಂಕಣ ರೈಲ್ವೆ ಇತ್ಯಾದಿ.
ಬೇಡ್ತಿ ನದಿಗೆ ಮೂರು ಹಂತಗಳಲ್ಲಿ ಅಣೆಕಟ್ಟು ಕಟ್ಟಿ ವಿದ್ಯುತ್ ಉತ್ಪಾದಿಸುವ ಯೋಜನೆಯನ್ನು ಎಂ.ಪಿ.ಸಿ. ಮತ್ತು ರಾಜ್ಯ ಸರಕಾರ ಹಾಕಿಕೊಂಡಾಗ ಬೇಡ್ತಿ ಚಳವಳಿ ಕಾಣಿಸಿಕೊಂಡಿತು. 1972ರಲ್ಲಿ ಬೇಡ್ತಿ ನದಿಯ ವಿಚಾರವಾಗಿ ಯೋಜನಾ ವರದಿಯನ್ನು ಮಂಡಿಸಲಾಗಿತ್ತು. ಈ ಯೋಜನೆಯನ್ನು ವಿರೋಧಿಸಿ ‘ಉತ್ತರ ಕನ್ನಡ ಜಿಲ್ಲಾ ಜಲ ವಿದ್ಯುತ್ ವಿರೋಧಿ ಸಮಿತಿ’ ಎನ್ನುವ ಪರಿಸರ ಸಂಘಟನೆಯೊಂದು ಹುಟ್ಟಿಕೊಂಡಿತು. ಶ್ರೀಮತಿ ಅನಸೂಯ ಶರ್ಮ ಅವರ ನೇತೃತ್ವದಲ್ಲಿ ಬೆಂಗಳೂರು ಚಲೋ ಕಾರ್ಯಕ್ರಮವನ್ನು ಹಮ್ಮಿಕೊಂಡು ತಾತ್ಕಾಲಿಕ ತಡೆಯಾಜ್ಞೆ ತರುವಲ್ಲಿ ಸಮಿತಿ ಯಶಸ್ವಿಯಾಯಿತು. ಪರಿಸರವಾದಿ ಸುಂದರ್ಲಾಲ್ ಬಹುಗುಣ ಅವರು ಶಿರಸಿಗೆ ಭೇಟಿ ಕೊಟ್ಟು ಯೋಜನೆಯ ಕುರಿತು ಚಳವಳಿಗಾರರಿಗೆ ಸೂಕ್ತ ಸಲಹೆಯನ್ನು ನೀಡಿದರು. 1981ರಲ್ಲಿ ಅವಿರತ ಸತ್ಯಾಗ್ರಹ ಆರಂಭ ಗೊಂಡಿತು. ಸಮಿತಿಯಲ್ಲಿ ಆಂತರಿಕ ಬಿಕ್ಕಟ್ಟುಗಳು ಕಾಣಿಸಿಕೊಂಡು ಸಮಿತಿಯು ಇಬ್ಭಾಗ ವಾಯಿತು. ಸರಕಾರ ಚಳವಳಿಗಾರರನ್ನು ಸಂತೈಸಲು ತಾತ್ಕಾಲಿಕ ನೀತಿಗಳನ್ನು ಜಾರಿಗೊಳಿಸಿದರೂ ಯೋಜನೆಯನ್ನು ಕೈಬಿಡಲಿಲ್ಲ. 1992ರಲ್ಲಿ ಬೇಡ್ತಿ ಮತ್ತು ಅಘನಾಶಿನಿ ಯೋಜನೆಯನ್ನು ಜಾರಿಗೆ ತರುವ ಪ್ರಯತ್ನವನ್ನು ಮಾಡಿತು. 1999ರಲ್ಲಿ ತಟ್ಟಿಹಳ್ಳ ವರ್ಧನಾ ಯೋಜನೆಯನ್ನು ಕೈಗೆತ್ತಿಕೊಂಡಿತು. ಕರ್ನಾಟಕ ವೃಕ್ಷಲಕ್ಷ ಆಂದೋಲನವು ಈ ಯೋಜನೆಯನ್ನು ವಿರೋಧಿಸಿತು. ಸರಕಾರವು ಅಘನಾಶಿನಿ ಮತ್ತು ಶರಾವತಿ ಜಲವಿದ್ಯುತ್ ಯೋಜನೆಯನ್ನು ಜಾರಿಗೊಳಿಸಿದಾಗಲೂ ಇದೇ ರೀತಿಯ ಚಳವಳಿಗಳು ನಡೆದವು. ಆದರೆ ಯೋಜನೆಯ ಕಾಮಗಾರಿಗಳು ನಿಲ್ಲಲಿಲ್ಲ.
ಶರಾವತಿ ನದಿಗೆ ಶರಾವತಿಕೊಳ್ಳದಲ್ಲಿ ಅಣೆಕಟ್ಟು ಕಟ್ಟುವ ಯೋಜನೆಯನ್ನು ‘ಶರಾವತಿ ಟೇಲ್ರೇಸ್ ಯೋಜನೆ’ ಎಂಬ ಹೆಸರಿನಿಂದ ಕರೆಯಲಾಗಿದೆ. ಹೊನ್ನಾವರ ಪರಿಸರ ಕೂಟ ಶರಾವತಿ ಅಣೆಕಟ್ಟು ವಿರೋಧಿ ಸಮಿತಿ ಈ ಯೋಜನೆಯನ್ನು ವಿರೋಧಿಸಿತು. ಡಾ.ಕುಸುಮಾ ಸೊರಬ, ಡಾ.ಶಿವರಾಮ ಕಾರಂತ ಮೊದಲಾದವರು ಈ ಯೋಜನೆಯ ವಿರುದ್ಧ ನಿರಂತರ ಚಳವಳಿ ನಡೆಸಿದರು. ವಿಶ್ವಬ್ಯಾಂಕ್ ತಜ್ಞರು, ಬಾಂಬೆ ನ್ಯಾಚುರಲ್ ಹಿಸ್ಟರಿ ಸೊಸೈಟಿ ಸಂಸ್ಥೆಯ ನಿಸರ್ಗ ವಿಜ್ಞಾನಿಗಳು ಡಾ.ಶಪಿ ಉಲ್ಲಾ ಸಮಿತಿ ಶರಾವತಿಕೊಳ್ಳದ ಅಧ್ಯಯನ ನಡೆಸಿ ಇದೊಂದು ಅಪರೂಪದ ಸಸ್ಯಪ್ರಾಣಿಗಳನ್ನು ಹೊಂದಿರುವ ಭಾಗ ಎನ್ನುವ ವರದಿಯನ್ನು ನೀಡಿದರು. ಚಳವಳಿಗಾರರು ‘ಅಪ್ಪಿಕೋ ಚಳವಳಿ’ಯನ್ನೂ ನಡೆಸಿದರು. 1987ರಲ್ಲಿ ಕಾಣಿಸಿಕೊಂಡ ಚಳವಳಿ 1999ರವರೆಗೂ ಮುಂದುವರಿಯಿತು. ಕೇವಲ ತಾತ್ಕಾಲಿಕ ತಡೆಯಾಜ್ಞೆಯಷ್ಟೇ ಚಳವಳಿಕಾರರಿಗೆ ನೆಮ್ಮದಿ ತರುವಂತದ್ದಾಗಿತ್ತು. ಯೋಜನೆಯನ್ನು ಶಾಶ್ವತವಾಗಿ ನಿಲ್ಲಿಸುವಲ್ಲಿ ಚಳವಳಿ ಯಶಸ್ವಿಯಾಗಲಿಲ್ಲ.
ಕಾಳಿ ನದಿಯ ಎರಡನೇ ಹಂತದ ಜಲವಿದ್ಯುತ್ ಯೋಜನೆಗಾಗಿ ಕೊಡಸಳ್ಳಿ ಅಣೆಕಟ್ಟನ್ನು ನಿರ್ಮಿಸಲಾಯಿತು. 1978ರಲ್ಲಿ ಅಣೆಕಟ್ಟು ಕಟ್ಟುವ ಕೆಲಸ ಆರಂಭಗೊಂಡಿತ್ತು. ಕೆ.ಪಿ.ಸಿ.ಯವರು ಪ್ರತಿ ಮಳೆಗಾಲ ಬರುತ್ತಿದ್ದಂತೆಯೇ ಅಣೆಕಟ್ಟಿನಲ್ಲಿ ನೀರು ನಿಲ್ಲಿಸುತ್ತೇವೆ ಎನ್ನುವ ನೋಟೀಸನ್ನು ಸ್ಥಳೀಯ ನಿವಾಸಿಗರಿಗೆ ಕಳುಹಿಸಿಕೊಡುತ್ತಿದ್ದರು. ಗ್ರಾಮಸ್ಥರು ಆರಂಭದಲ್ಲಿ ಒಪ್ಪದಿದ್ದರೂ ಒತ್ತಾಯ ಅತಿಯಾದಾಗ ಮನೆ, ಜಮೀನು ಖಾಲಿ ಮಾಡಲು ಒಪ್ಪಿಕೊಂಡರು. ಆದರೆ ಕೆ.ಪಿ.ಸಿ.ಯವರು ತಿಳಿಸಿದ ದಿನಾಂಕದ ಮೊದಲೇ ಅಣೆಕಟ್ಟಿನಲ್ಲಿ ನೀರು ನಿಲ್ಲಿಸಿದರು. ಸೂಪಾ ಡ್ಯಾಮ್ನಿಂದ ಬೃಹತ್ ಪ್ರಮಾಣದ ನೀರನ್ನು ಕೊಡಸಳ್ಳಿ ಅಣೆಕಟ್ಟಿಗೆ ಬಿಡಲಾಯಿತು. ಇದರಿಂದಾಗಿ ಗ್ರಾಮಸ್ಥರು ಮನೆ, ಜಮೀನು ಕಳೆದುಕೊಳ್ಳ ಬೇಕಾಯಿತು. ಪುನರ್ವಸತಿ ವ್ಯವಸ್ಥೆಯೂ ವ್ಯವಸ್ಥಿತವಾಗಿ ನಡೆಯಲಿಲ್ಲ. ಕೊಡಸಳ್ಳಿ ಜಲವಿದ್ಯುತ್ ಯೋಜನೆಯ ನಿರಾಶ್ರಿತರ ಪುನರ್ವಸತಿ ಸಮಿತಿಯೊಂದು ರಚನೆಗೊಂಡಿತು. ಪುನರ್ವಸತಿ ಕುರಿತ ಸರಕಾರದ ಏಕಪಕ್ಷೀಯ ತೀರ್ಮಾನವನ್ನು ಸಮಿತಿಯು ವಿರೋಧಿಸಿತು. ಸಮಿತಿಯ ಸದಸ್ಯರ ಪ್ರಕಾರ ಯಾವ ಪರಿಸರವಾದಿಗಳೂ ಅವರ ಹೋರಾಟಕ್ಕೆ ಬೆಂಬಲ ನೀಡಲಿಲ್ಲ. ಒಟ್ಟಾರೆಯಾಗಿ ಕೊಡಸಳ್ಳಿ ಅಣೆಕಟ್ಟು ಯೋಜನೆ ಗೊಂದಲಮಯ ಚಿತ್ರಣ ವನ್ನು ನೀಡುತ್ತದೆ.
ಉತ್ತರ ಕನ್ನಡ ಜಿಲ್ಲೆಯಲ್ಲಿ ಹೆಚ್ಚು ಚರ್ಚೆಗೆ ಒಳಗಾಗಿರುವ ಯೋಜನೆಗಳಲ್ಲಿ ಕೈಗಾ ಅಣುಸ್ಥಾವರವೂ ಒಂದು. ಸ್ಥಾವರದ ಹೆಸರಿನಲ್ಲಿ 1200 ಹೆಕ್ಟೇರ್ ಅರಣ್ಯ ಪ್ರದೇಶ ನಾಶವಾಯಿತು. ಸ್ಥಾವರದ ವಿಕಿರಣದ ದುಷ್ಪರಿಣಾಮಕ್ಕೆ ನೆರೆಯ ಗ್ರಾಮಗಳು ತುತ್ತಾಗಿವೆ ಎನ್ನುವುದು ಪರಿಸರವಾದಿಗಳ ವಾದ. ಶಿರಸಿಯ ಪ್ರೊ.ಲಿಂಗೇಶ ಶರ್ಮ, ಡಾ.ಶಿವರಾಮ ಕಾರಂತ, ಡಾ.ಕುಸುಮಾ ಸೊರಬ ಅವರು ಈ ಸ್ಥಾವರದ ವಿರುದ್ಧ ಚಳವಳಿ ಆರಂಭಿಸಿದರು. ಹೊನ್ನಾವರ ಪರಿಸರ ಕೂಟ ಇದರ ಮುಂದಾಳತ್ವ ವಹಿಸಿತು. 1987ರಲ್ಲಿ ಚಳವಳಿಗಾರರು ಅಣುಸ್ಥಾವರ ನಿರ್ಮಾಣವಾಗುವ ಸ್ಥಳಕ್ಕೇ ಹೋಗಿ ಪ್ರತಿಭಟನೆ ನಡೆಸಿದರು. ಅನಂತರ ಜಿಲ್ಲೆಯಾದ್ಯಂತ ಚಳವಳಿಗಳು ಕಾಣಿಸಿಕೊಂಡವು. ಕೈಗಾ ಅಣುಸ್ಥಾವರದ ಗುಮ್ಮಟದ ಒಂದು ಭಾಗ ಕುಸಿದ ಘಟನೆ 1994ರಲ್ಲಿ ಮತ್ತೊಮ್ಮೆ ಚಳವಳಿ ಕಾಣಿಸಿಕೊಳ್ಳಲು ಕಾರಣವಾಯಿತು. ಪರಮಾಣು ವಿರೋಧಿ ಆಂದೋಲನಗಳೂ ಕಾಣಿಸಿಕೊಂಡವು. ಡಾ.ಶಿವರಾಮ ಕಾರಂತ ಮತ್ತು ಡಾ.ಕುಸುಮಾ ಸೊರಬ ತಮ್ಮ ಜೀವಿತದ ಕೊನೆಯವರೆಗೂ ಕೈಗಾದ ವಿರುದ್ಧ ಧ್ವನಿ ಎತ್ತುತ್ತಲೇ ಇದ್ದರು. ಇಷ್ಟೆಲ್ಲಾ ವಿರೋಧಗಳ ನಡುವೆಯೇ ಕೈಗಾ ಅಣುಸ್ಥಾವರದ 1-2ನೇ ವಿದ್ಯುತ್ ಘಟಕಗಳು ಕಾರ್ಯಾರಂಭಿಸಿದವು. ಅಣುಸ್ಥಾವರದ 3-4ನೇ ವಿದ್ಯುತ್ ಘಟಕಗಳು 2007ರಲ್ಲಿ ಕಾರ್ಯಾರಂಭ ಮಾಡಲಿವೆ. 5-6ನೇ ಘಟಕಗಳ ಕುರಿತೂ ಪ್ರಸ್ತಾಪಗಳಾಗಿವೆ. ಕೈಗಾ ಅಣುಸ್ಥಾವರದಲ್ಲಿ ಉತ್ಪಾದಿಸುವ ವಿದ್ಯುತ್ ಸಾಗಾಟಕ್ಕೆ ಅರಣ್ಯವನ್ನು ನಾಶಮಾಡಲಾಗಿದೆ ಎಂಬುದಾಗಿ ಪರಿಸರ ಸಂಘಟನೆಗಳು ಮತ್ತೊಮ್ಮೆ ಹೋರಾಟ ಆರಂಭಿಸಿವೆ. ಕೈಗಾ-ನರೇಂದ್ರ ತಂತಿ ಮಾರ್ಗಕ್ಕೆ ಸಾವಿರ ಎಕರೆ ಅರಣ್ಯ ನಾಶವಾಗಿದೆ. ಕೈಗಾ-ಶಿರಸಿ-ದಾವಣಗೆರೆ ವಿದ್ಯುತ್ ಮಾರ್ಗಕ್ಕೆ 660 ಎಕರೆ ಅರಣ್ಯ ನಾಶವಾಗಿದೆ. ಪಶ್ಚಿಮ ಘಟ್ಟದ ಎಲ್ಲೆಡೆ ತಂತಿ ಮಾರ್ಗಗಳೇ ಆದರೆ ವನ್ಯಜೀವಿ, ಸಸ್ಯ ಸಂತತಿಗೆ ಉಳಿಗಾಲ ವಿಲ್ಲವೆಂಬುದು ಪರಿಸರವಾದಿಗಳ ಆತಂಕವಾಗಿದ್ದು ಈ ಕುರಿತು ಸರಕಾರ ಹಾಗೂ ಪ್ರತಿಯೊಬ್ಬ ನಾಗರಿಕನೂ ಚಿಂತಿಸಬೇಕಾಗಿದೆ ಎಂಬ ಎಚ್ಚರಿಕೆಯನ್ನೂ ನೀಡಿದ್ದಾರೆ.
ಸೀಬರ್ಡ್ ನೌಕಾನೆಲೆ ಯೋಜನೆ ಉತ್ತರ ಕನ್ನಡ ಜಿಲ್ಲೆಯಲ್ಲಿ ಮತ್ತೊಮ್ಮೆ ಚಳವಳಿ ಚುರುಕುಗೊಳ್ಳುವಂತೆ ಮಾಡಿತು. ಈಗಾಗಲೇ ಮುಂಬಯಿಯಲ್ಲಿರುವ ನೌಕಾನೆಲೆಯನ್ನು ಶೇ. 90ಕ್ಕಿಂತ ಹೆಚ್ಚು ಪ್ರಮಾಣದಲ್ಲಿ ಕಾರವಾರಕ್ಕೆ ಸ್ಥಳಾಂತರಿಸುವ ಕಾರ್ಯವೇ ಇದರ ಮೂಲ ಉದ್ದೇಶ. ಈ ಯೋಜನೆಯ ರೂವಾರಿ ಅಡ್ಮಿರಲ್ ಆಸ್ಕರ್ ಸ್ಟಾನ್ಲಿ ದಾವ್ಸನ್. 1951ರಲ್ಲಿಯೇ ಚರ್ಚೆಗೆ ಬಂದಿದ್ದ ಈ ಯೋಜನೆಗೆ ಚಾಲನೆ ಸಿಕ್ಕಿರುವುದು 1998ರಲ್ಲಿ. ಈ ಯೋಜನೆಯಿಂದಾಗಿ ಕಾಣಿಸಿಕೊಂಡ ಪ್ರಮುಖ ಸಮಸ್ಯೆ ಪುನರ್ವಸತಿಗೆ ಸಂಬಂಧಿಸಿದ್ದು. ಸಂಬಂಧಪಟ್ಟ ವರದಿಯ ಪ್ರಕಾರ ಯೋಜನೆಯಿಂದ ನಿರಾಶ್ರಿತರಾಗುವ ಒಟ್ಟು ಕುಟುಂಬಗಳು ಸುಮಾರು 4,500. ಕಾಮಗಾರಿಯನ್ನು ಆರಂಭಿಸುವ ಸಲುವಾಗಿ ಚೆಂಡಿಯಾ, ಅಲಿಗದ್ದಾ, ಅರ್ಗಾ, ಬಿಣಗಾ ಗ್ರಾಮದ ಗ್ರಾಮಸ್ಥರನ್ನು ಸ್ಥಳಾಂತರಿಸಲಾಯಿತು. ಸೀಬರ್ಡ್ ಪುನರ್ವಸತಿ ಕೇಂದ್ರಗಳಲ್ಲಿ ಸಮರ್ಪಕ ಸೌಲಭ್ಯಗಳನ್ನು ಕಲ್ಪಿಸಿಲ್ಲ ಎಂಬುದಾಗಿ ಸೀಬರ್ಡ್ ನಿರಾಶ್ರಿತರ ವೇದಿಕೆ ಅಸಮಾಧಾನ ವ್ಯಕ್ತಪಡಿಸಿತು. ಜೆ.ಎಚ್.ಪಟೇಲ್ರ ನೇತೃತ್ವದ ಸರಕಾರದ ಧೋರಣೆಯನ್ನು ವೇದಿಕೆಯು ಖಂಡಿಸಿತು. ಬೆಂಗಳೂರು ಚಲೋ, ವಿಧಾನಸೌಧ ಮುತ್ತಿಗೆ ಮುಂತಾದ ಕಾರ್ಯಕ್ರಮಗಳನ್ನು ವೇದಿಕೆಯು ಹಮ್ಮಿಕೊಂಡಿತು. ನಿರಾಶ್ರಿತರ ಸಮಸ್ಯೆಗಳನ್ನು ರಾಜಕೀಯ ಪಕ್ಷಗಳು ತಮ್ಮ ಉದ್ದೇಶಕ್ಕಾಗಿ ಬಳಸಿಕೊಂಡಿರು ವುದು ನಿರಾಶ್ರಿತರಲ್ಲಿ ಆತಂಕವನ್ನು ಮೂಡಿಸಿತು.
ಕರ್ನಾಟಕದ ಕರಾವಳಿ ತೀರದಲ್ಲಿ ಹಬ್ಬಲಾರಂಭಿಸಿದ ಸೀಗಡಿ ಕೃಷಿ ವ್ಯಾಪಕ ಪ್ರತಿಭಟನೆಗೆ ಒಳಗಾಯಿತು. 1994ರ ಮೇ 28ರಂದು ಕುಮಟಾದಲ್ಲಿ ಸುಮಾರು 300 ರೈತರು “ಸೀಗಡಿ ಕೃಷಿ ನಿಲ್ಲಿಸಿ ಪರಿಸರ ಉಳಿಸಿ” ಎಂಬ ಘೋಷಣೆಯೊಡನೆ ಈ ಯೋಜನೆಯನ್ನು ವಿರೋಧಿಸಿದರು. ಅಘನಾಶಿನಿ, ಕಾಳಿ, ಗಂಗಾವತಿ, ಶರಾವತಿ, ಚಕ್ರ, ಉದ್ಯಾವರ ಮುಂತಾದ ನದಿಗಳ ಹಿನ್ನೀರಿನ ದಡದಲ್ಲಿರುವ ಭತ್ತದ ಗದ್ದೆಗಳು ಸೀಗಡಿಯ ಕೊಳಗಳಾಗಿ ಬದಲಾಗು ತ್ತಿರುವುದೇ ಈ ಚಳವಳಿಗೆ ಮುಖ್ಯ ಕಾರಣ. ಸೀಗಡಿ ಕೃಷಿಯಿಂದಾಗಿ ಪರಿಸರ ಮಾಲಿನ್ಯ, ಸಾಗರ ಜೀವಿಗಳ ನಾಶ, ಅರಣ್ಯನಾಶ ಉಂಟಾಗುತ್ತಿದೆ ಎನ್ನುವುದು ಚಳವಳಿಗಾರರ ಅಭಿಪ್ರಾಯ. ಉಷ್ಣವಲಯದ ಅಪರೂಪದ ಜೀವಲೋಕಗಳಲ್ಲಿ ಒಂದಾಗಿರುವ ಕಾಂಡ್ಲಾ ಕಾಡುಗಳು ಸೀಗಡಿ ಕೃಷಿಯಿಂದಾಗಿ ನಾಶವಾಗುತ್ತಿವೆ ಎನ್ನುವುದು ಕಾಂಡ್ಲಾ ಕಾಡಿನ ಅಭಿವೃದ್ದಿಗಾಗಿ ದುಡಿದ ಕರ್ನಾಟಕ ಅಸೋಸಿಯೇಷನ್ ಫಾರ್ ದಿ ಅಡ್ವಾನ್ಸ್ಮೆಂಟ್ ಆಫ್ ಸೈನ್ಸ್ನ ವಿಜ್ಞಾನಿ ಡಾ.ಟಿ.ಆನಂದರಾವ್ ಅವರ ಅಭಿಪ್ರಾಯ. ಸೀಗಡಿ ಕೃಷಿಯಿಂದಾಗಿ ಕಡಲತೀರದ ಮೀನುಗಾರರಿಗೆ ಆದ ಹಾನಿ ಹಾಗೂ ಭತ್ತ, ಅಡಿಕೆ ಮತ್ತು ತೆಂಗಿನ ಕೃಷಿಗಾದ ಹಾನಿಯ ವಿರುದ್ಧ ನಡೆದ ಚಳವಳಿ ಸೀಗಡಿ ಮರಿಗಳಿಗೆ ರೋಗ ಬಂದು ಕೋಟ್ಯಂತರ ರೂಪಾಯಿ ನಷ್ಟವಾಯಿತೆನ್ನುವ ಉದ್ಯಮಪತಿಗಳ ಹಾಹಾಕಾರದ ಎದುರು ಸದ್ದಿಲ್ಲದಾಯಿತು.
ಉತ್ತರ ಕನ್ನಡ ಜಿಲ್ಲೆಯ ಅಂಕೋಲಾಕ್ಕೆ ಸಮೀಪದ ತದಡಿಯಲ್ಲಿ ಕೇಂದ್ರ ಸರಕಾರ ಸ್ಥಾಪಿಸಲು ಉದ್ದೇಶಿಸಿರುವ 4,000 ಮೆಗಾವ್ಯಾಟ್ ಸಾಮರ್ಥ್ಯದ ಉಷ್ಣವಿದ್ಯುತ್ ಸ್ಥಾವರಕ್ಕೆ ಹಿಂದಿನಿಂದಲೂ ಜನವಿರೋಧಗಳಿದ್ದರೂ, ಅದು ಸಂಘಟಿತ ರೂಪ ಪಡೆದು ಕೊಂಡಿದ್ದು 2006ರಲ್ಲಿ. ಸ್ವರ್ಣವಲ್ಲಿ ಮತ್ತು ರಾಮಚಂದ್ರಾಪುರದ ಸ್ವಾಮಿಗಳು ಈ ಯೋಜನೆಗೆ ವಿರೋಧ ವ್ಯಕ್ತಪಡಿಸಿದ್ದು ಉತ್ತರ ಕನ್ನಡ ಜಿಲ್ಲೆಯ ಎಲ್ಲ ಪರಿಸರ ಸಂಘಟನೆಗಳೂ ಇವರಿಗೆ ಬೆಂಬಲ ವ್ಯಕ್ತಪಡಿಸಿವೆ. ಕೇಂದ್ರದ ಇಂಧನ ಸಚಿವ ಸುಶೀಲ್ ಕುಮಾರ್ ಶಿಂಧೆಯವರು ಈ ಯೋಜನೆಗೆ ವ್ಯಕ್ತವಾದ ವಿರೋಧದ ಹಿನ್ನೆಲೆಯಲ್ಲಿ “ತದಡಿ ಬೇಡವಾದರೆ ಬಿಡಿ; ಬೇರೆ ರಾಜ್ಯಗಳು ಈ ಯೋಜನೆ ಪಡೆಯಲು ಉತ್ಸುಕವಾಗಿವೆ” ಎಂದಾಗ ಉತ್ತರ ಕನ್ನಡ ಜಿಲ್ಲೆಯ ಪರಿಸರವಾದಿಗಳು “ಆ ಪ್ರಸ್ತಾಪ ಹೂತು ಹಾಕ್ಬಿಡಿ” ಎನ್ನುವ ಉತ್ತರ ನೀಡಿದರು. ಪರಿಸರವಾದಿಗಳ ಪ್ರಕಾರ ಶಿಂಧೆ ಹೇಳಿರುವಂತೆ
4,000 ಮೆಗಾವ್ಯಾಟ್ ಸಾಮರ್ಥ್ಯದ ತದಡಿ ವಿದ್ಯುತ್ ಸ್ಥಾವರ ಕಾರ್ಯಾರಂಭ ಮಾಡಿದರೆ ರಾಜ್ಯದ ವಿದ್ಯುತ್ ಕೊರತೆಯೇನೋ ನೀಗಬಹುದು. ಆದರೆ ಜಗತ್ತಿನಲ್ಲೆಲ್ಲ ತಿರಸ್ಕೃತವಾಗಿರುವ ಕಲ್ಲಿದ್ದಲ್ಲನ್ನು ಇಂಧನವಾಗಿ ಬಳಸುವ ಥರ್ಮಲ್ ಟೆಕ್ನಾಲಜಿ ಯಾಕೆ ಬೇಕು? ಕಲ್ಲಿದ್ದಲು ಬಳಕೆಯಿಂದ ದಿನಂಪ್ರತಿ ತ್ಯಾಜ್ಯ ವಸ್ತುವಾಗಿ ಹೊರಬೀಳುವ ಸಾವಿರಾರು ಟನ್ ಹಾರುಬೂದಿ ವಿಲೇವಾರಿಗೆ ಈವರೆಗೆ ಯಾವುದೇ ಸಮರ್ಪಕ ಉತ್ತರ ಸಿಕ್ಕಿಲ್ಲ. ಈ ಹಾರುಬೂದಿ ಸಮುದ್ರ, ನದಿ, ಅರಣ್ಯ ಮತ್ತು ಗಾಳಿಯಲ್ಲಿ ಸೇರಿಕೊಂಡು ಉಂಟಾಗುವ ಪರಿಸರ ಮಾಲಿನ್ಯ ನಿವಾರಣೆಗೆ ಸರಕಾರದ ಬಳಿ ಉತ್ತರವಿಲ್ಲ. ಪುನರ್ ನವೀಕರಿಸಿಕೊಳ್ಳಬಹುದಾದ ಅನೇಕ ವಿದ್ಯುತ್ ಉತ್ಪಾದನಾ ಆಯ್ಕೆಗಳು ಇದ್ದರೂ ಸರಕಾರ ಈ ಕುರಿತು ಯೋಚಿಸಿಲ್ಲ. ಸೌರಶಕ್ತಿ, ಪವನಶಕ್ತಿ, ಸಮುದ್ರ ಅಲೆಯಾಧಾರಿತ ತಂತ್ರಜ್ಞಾನವನ್ನು ಬಳಸಿ ವಿದ್ಯುತ್ ಉತ್ಪಾದಿಸುವ ಕಡೆಗೆ ಸರಕಾರ ಆಲೋಚಿಸಬೇಕಾಗಿದೆ.
ಸರಿ ಸುಮಾರು ಮೂರು ಸಾವಿರ ಎಕರೆ ಪ್ರದೇಶದಲ್ಲಿ ತಲೆ ಎತ್ತಲಿರುವ ತದಡಿ ಉಷ್ಣ ವಿದ್ಯುತ್ ಸ್ಥಾವರದಿಂದ ಬಿಡುಗಡೆಯಾಗುವ ಬಿಸಿ ನೀರಿನಿಂದ ಜಲಚರಗಳ ನಾಶ, ಜೀವ ವೈವಿಧ್ಯದ ಮೇಲಿನ ಪರಿಣಾಮ, ಸುಣ್ಣ, ಉಪ್ಪು, ತಯಾರಿಕಾ ಘಟಕಗಳಂಥ ಉದ್ದಿಮೆಗಳ ಅಳಿವು, ಕೃಷಿಯ ಮೇಲೆ ಬೀಳುವ ಹೊಡೆತ ಮುಂತಾದ ಅನಾಹುತಗಳನ್ನು ತಡೆಯುವ ದೃಷ್ಟಿಯಿಂದ ಈ ಯೋಜನೆಗೆ ಅನುಮತಿ ನೀಡಬಾರದೆಂದು ಸ್ಥಳೀಯ ಜನರು ಹಾಗೂ ಪರಿಸರ ಸಂಘಟನೆಗಳು ಸರಕಾರಕ್ಕೆ ಒಕ್ಕೂರಲಿನ ಮನವಿ ಸಲ್ಲಿಸಿವೆ. ತದಡಿಯಲ್ಲಿ ಕಲ್ಲಿದ್ದಲು ಆಧಾರಿತ ಉಷ್ಣವಿದ್ಯುತ್ ಸ್ಥಾಪನೆಯಿಂದ ದಕ್ಷಿಣ ಭಾರತದ ಪರಿಸರದ ಹೃದಯ ಎನಿಸಿರುವ ಪಶ್ಚಿಮ ಘಟ್ಟಗಳ ಮೇಲೆ ಭಾರೀ ಪರಿಣಾಮ ಉಂಟಾಗಲಿದೆ ಎಂದು ಪರಿಸರವಾದಿಗಳು ಎಚ್ಚರಿಕೆ ನೀಡಿದ್ದಾರೆ.
ದಕ್ಷಿಣ ಕನ್ನಡ ಜಿಲ್ಲೆಯ ಪರಿಸರ ಚಳವಳಿಗಳು
ದಕ್ಷಿಣ ಕನ್ನಡ ಜಿಲ್ಲೆಯಲ್ಲಿ(ಉಡುಪಿ ಜಿಲ್ಲೆಯನ್ನು ಸೇರಿಸಿಕೊಂಡಂತೆ) ಹಲವಾರು ಪರಿಸರ ಚಳವಳಿಗಳು ನಡೆದಿವೆ. ಅವುಗಳಲ್ಲಿ ಮುಖ್ಯವಾದವುಗಳೆಂದರೆ, ಎಂ.ಆರ್. ಪಿ.ಎಲ್., ಕೊಜೆಂಟ್ರಿಕ್ಸ್, ನಾಗಾರ್ಜುನ, ಬಾರ್ಜ್ ಮೌಂಟೆಡ್ ವಿದ್ಯುತ್ ಸ್ಥಾವರ, ಸರಪಾಡಿ ಅಣೆಕಟ್ಟು, ಹಡಗು ಒಡೆಯುವ ಉದ್ದಿಮೆ, ಕೊಳವೆ ಮಾರ್ಗ ನಿರ್ಮಾಣ, ಕಡಲ ಕೊರೆತ, ಕೊಂಕಣ ರೈಲ್ವೆ ಮುಂತಾದವುಗಳ ವಿರುದ್ಧ ನಡೆದ ಚಳವಳಿಗಳು. ಈ ಉದ್ದೇಶಕ್ಕಾಗಿಯೇ ಹಲವಾರು ಪರಿಸರ ಸಂಘಟನೆಗಳು ಹುಟ್ಟಿಕೊಂಡವು. ಅವುಗಳೆಂದರೆ, ದಕ್ಷಿಣ ಕನ್ನಡ ಪರಿಸರಾಸಕ್ತ ಒಕ್ಕೂಟ, ದಕ್ಷಿಣ ಕನ್ನಡ ನಿಸರ್ಗ ಬಳಗ, ದಕ್ಷಿಣ ಕನ್ನಡ ಕೃಷಿಕರ ವೇದಿಕೆ, ದಕ್ಷಿಣ ಕನ್ನಡ ಜಿಲ್ಲಾ ನಾಗರಿಕ ಸೇವಾ ಟ್ರಸ್ಟ್ ಇತ್ಯಾದಿ. ರಾಜಕೀಯ ಪಕ್ಷಗಳು ನೇರವಾಗಿ ಚಳವಳಿಗಳಲ್ಲಿ ಭಾಗವಹಿಸಿರುವುದು ಚಳವಳಿಗಳು ದಿಕ್ಕು ತಪ್ಪುವುದಕ್ಕೆ ಕಾರಣವಾಯಿತು. ಅದೇ ರೀತಿ ಭೂಮಾಲೀಕರ ಹಿಡಿತದಲ್ಲಿ ಚಳವಳಿಗಳು ಸಿಲುಕಿಕೊಂಡಿರುವುದೂ ಅವುಗಳ ದ್ವಂದ್ವಕ್ಕೆ ಕಾರಣವಾಯಿತು. ಆದರೆ ಮೇಲ್ನೋಟಕ್ಕೆ ಇವು ಯಾವುವೂ ಕಂಡುಬರುವುದಿಲ್ಲ.
ಎಂ.ಆರ್.ಪಿ.ಎಲ್.ನ ವಿರುದ್ಧ ಚಳವಳಿ ನಡೆಸಿದವರು ಬೆಸ್ತರು. ಆದರೆ ವಿವಿಧ ರಾಜಕೀಯ ಪಕ್ಷಗಳ ಭಾಗವಹಿಸುವಿಕೆಯಿಂದಾಗಿ ನ್ಯಾಯಯುತವಾಗಿ ನಡೆಯುತ್ತಿದ್ದ ಚಳವಳಿ ದಾರಿ ತಪ್ಪಿತು. ಯಾರಿಗೆ ಅನ್ಯಾಯವಾಗಿದೆ ಮತ್ತು ಯಾರಿಗೆ ಯಾವ ರೀತಿಯ ಪರಿಹಾರ ಸಿಗಬೇಕು ಎನ್ನುವ ಕುರಿತು ರಾಜಕಾರಣಿಗಳು ಮತ್ತು ಪರಿಸರವಾದಿಗಳೆಂದು ಕರೆಯಿಸಿ ಕೊಳ್ಳುವವರು ಚಿಂತಿಸಲಿಲ್ಲ. ಬದಲಾಗಿ ಪರಿಸರನಾಶ ಎಂಬ ದೊಡ್ಡ ಬ್ಯಾನರ್ನೊಂದಿಗೆ ಇಡೀ ದಕ್ಷಿಣ ಕನ್ನಡ ಜಿಲ್ಲೆಯನ್ನು ಸೇರಿಸಿಕೊಂಡು ಬೃಹತ್ ಚಳವಳಿ ನಡೆಸುವಂತೆ ಪ್ರಚೋದಿಸಿದರು. ಇದರಿಂದಾಗಿ ಸಮಸ್ಯೆ ಇನ್ನಷ್ಟು ಉಲ್ಬಣಗೊಂಡು ಯಾರಿಗೆ ಪರಿಹಾರ ಸಿಗಬೇಕಾಗಿತ್ತೋ ಆ ಜನವರ್ಗವೇ ನಿರ್ಲಕ್ಷ್ಯಕ್ಕೆ ಒಳಗಾಗಬೇಕಾಯಿತು. ಎಂ.ಆರ್.ಪಿ.ಎಲ್. ಕಲ್ಮಶ ನೀರನ್ನು ಸಮುದ್ರಕ್ಕೆ ಬಿಡುವ ಮಾಹಿತಿ ಸಿಕ್ಕಿದಾಗ ಮೀನು ಗಾರರು ಒಂದಾಗಿ ವಿರೋಧಿಸಿದರು. ಅಧಿಕಾರಿಗಳು ಹಾಕಿಸಿದ್ದ ಕೊಳವೆಗಳನ್ನು ಕಿತ್ತು ಎಸೆಯಲಾಯಿತು. ಇದು ಸಹಜ ಪ್ರತಿಭಟನೆ. ಕಾರ್ಖಾನೆಯ ಮುಖಂಡರು ಕಲ್ಮಶ ನೀರನ್ನು ಶುದ್ದೀಕರಿಸುವ ಪರ್ಯಾಯ ವ್ಯವಸ್ಥೆ ಮಾಡುತ್ತೇವೆಂಬ ಭರವಸೆಯನ್ನು ನೀಡಿದರು. ಅದೇ ರೀತಿ ಪುನರ್ವಸತಿ ಮತ್ತು ಉದ್ಯೋಗದ ಕುರಿತಾಗಿಯೂ ಭರವಸೆ ನೀಡಿದರು. ಆದರೆ ಇವು ಯಾವುವೂ ವ್ಯವಸ್ಥಿತವಾಗಿ ನಡೆಯಲಿಲ್ಲ. ನಿರಾಶ್ರಿತರ ಸಮಸ್ಯೆಗಳು ರಾಜಕೀಯ ಪಕ್ಷಗಳಿಗೆ ರಾಜಕೀಯ ನಡೆಸಲು ವೇದಿಕೆಗಳಾದವು.
ಅಮೆರಿಕಾ ಮೂಲದ ಕೊಜೆಂಟ್ರಿಕ್ಸ್ ಸಂಸ್ಥೆ ಮಂಗಳೂರಿನ ನಂದಿಕೂರಿನಲ್ಲಿ ಮಂಗಳೂರು ಪವರ್ ಕಾರ್ಪೋರೇಷನ್ ಹೆಸರಿನಲ್ಲಿ 1300 ಎಕರೆ ಪ್ರದೇಶದಲ್ಲಿ 250 ಮೆಗಾವ್ಯಾಟ್ ಸಾಮರ್ಥ್ಯದ ನಾಲ್ಕು ಉಷ್ಣ ವಿದ್ಯುತ್ ಸ್ಥಾವರಗಳನ್ನು ಸ್ಥಾಪಿಸುವ ಪ್ರಸ್ತಾಪವನ್ನು ಮುಂದಿಟ್ಟಿತು. ದಕ್ಷಿಣ ಕನ್ನಡ ಜಿಲ್ಲಾ ಪರಿಸರಾಸಕ್ತ ಒಕ್ಕೂಟ ಮತ್ತು ನಂದಿಕೂರು ಜನಜಾಗೃತಿ ಸಮಿತಿ ಈ ಯೋಜನೆಯ ವಿರುದ್ಧ ಕೆಲಸ ಮಾಡುತ್ತಲೇ ಬಂದವು. ಇವು ಯೋಜನೆಯಿಂದಾಗಬಹುದಾದ ಪುನರ್ವಸತಿ ಸಮಸ್ಯೆ ೊಸುತ್ತಲಿನ ಜನರಿಗೆ ಸಾಗರ ಜೀವಿಗಳಿಗೆ ಮತ್ತು ಸಸ್ಯಲೋಕದ ಮೇಲೆ ಬೀರಬಹುದಾದ ಪರಿಣಾಮ, ಉಷ್ಣವಿದ್ಯುತ್ ಸ್ಥಾವರದಲ್ಲಿ ಉತ್ಪತ್ತಿಯಾಗುವ ಹಾರುವ ಬೂದಿಯ ಬಗ್ಗೆ ಜನರಲ್ಲಿ ಅರಿವು ಮೂಡಿಸುವ ಕೆಲಸವನ್ನು ಮಾಡಿದವು. 1992ರಿಂದ ವಿರೋಧವನ್ನು ಎದುರಿಸುತ್ತಿರುವ ಈ ಸಂಸ್ಥೆ 1999ರಲ್ಲಿ ಯೋಜನೆಯನ್ನು ಕೈಬಿಡುವ ನಿರ್ಧಾರವನ್ನು ಪ್ರಕಟಿಸಿತು. ಇದು ಸರಕಾರ ಮತ್ತು ಉದ್ಯಮಿಗಳಿಗೆ ತೀವ್ರ ನಿರಾಸೆಯನ್ನುಂಟು ಮಾಡಿದರೆ ಪರಿಸರವಾದಿಗಳಿಗೆ ಸಂತೋಷವನ್ನುಂಟುಮಾಡಿತು. ನಾಗರಿಕ ಸೇವಾ ಟ್ರಸ್ಟ್, ದಕ್ಷಿಣ ಕನ್ನಡ ಮೀನುಗಾರರ ಸಂರಕ್ಷಣಾ ಸಮಿತಿ, ದಕ್ಷಿಣ ಕನ್ನಡ ಜಿಲ್ಲಾ ಪರಿಸರಾಸಕ್ತ ಒಕ್ಕೂಟ, ನಂದಿಕೂರು ಜನ ಜಾಗೃತಿ ಸಮಿತಿ ಮುಂತಾದ ಪರಿಸರ ಸಂಘಟನೆಗಳು ತಮಗಾದ ಸಂತೋಷವನ್ನು ಪರಸ್ಪರ ಹಂಚಿಕೊಂಡವು. ಸರಕಾರ ಮತ್ತು ಕೊಜೆಂಟ್ರಿಕ್ಸ್ ಸಂಸ್ಥೆಯೊಡನೆ ನಡೆದ ಮಾತುಕತೆಗಳು ವಿಫಲವಾದವು. ಸಂಸತ್ತಿನ ಉಭಯ ಸದನಗಳಲ್ಲೂ ಈ ಕುರಿತು ಗದ್ದಲ ಏರ್ಪಟ್ಟಿತು. ಕೊಜೆಂಟ್ರಿಕ್ಸ್ ಯೋಜನೆ ಯಂತೆಯೇ ವಿರೋಧವನ್ನು ಎದುರಿಸಿರುವ ಇನ್ನೊಂದು ಯೋಜನೆ ನಾಗಾರ್ಜುನ ಉಷ್ಣ ವಿದ್ಯುತ್ ಸ್ಥಾವರ ಯೋಜನೆ. ಸ್ಥಳೀಯರು ಈ ಯೋಜನೆಯ ಭೂ ಸರ್ವೇಕ್ಷಣಾ ಕಾರ್ಯಕ್ಕೆ ತಡೆ ಉಂಟುಮಾಡಿದ್ದಲ್ಲದೆ ಜಮೀನು ತೆರವುಗೊಳಿಸಬೇಕೆನ್ನುವ ನೋಟೀಸ್ಗಳನ್ನು ಸ್ವೀಕರಿಸಲಿಲ್ಲ.
ಉಡುಪಿಯ ನಂದಿಕೂರಿನಲ್ಲಿ ಸ್ಥಾಪನೆಗೊಳ್ಳಲಿರುವ ಈ ಯೋಜನೆಯನ್ನು ಸ್ಥಳೀಯ ಜನತೆ ವಿರೋಧಿಸುತ್ತಲೇ ಬಂದಿದೆ. ಉಷ್ಣ ವಿದ್ಯುತ್ ಸ್ಥಾವರದಂತೆ ಈ ಯೋಜನೆಯೂ ಕಲ್ಲಿದ್ದಲು ಆಧಾರಿತ ಥರ್ಮಲ್ ವಿದ್ಯುತ್ ಸ್ಥಾವರವಾಗಿದೆ. ಇದರಿಂದ ಹೊರಬೀಳಲಿರುವ ಹಾರುವ ಬೂದಿಯಿಂದಾಗುವ ಪರಿಸರ ಮಾಲಿನ್ಯದ ಕುರಿತು ಸ್ಥಳೀಯರು ಎಚ್ಚೆತ್ತು ಕೊಂಡಿದ್ದಾರೆ. ಅಧಿಕ ಉಷ್ಣಾಂಶವನ್ನು ಹೊರಸೂಸುವ ಈ ಯೋಜನೆಯಿಂದ ಗಣನೀಯ ಪ್ರಮಾಣದಲ್ಲಿ ಗಂಧಕದ ಡೈಆಕ್ಸೈಡ್ ಬಿಡುಗಡೆಯಾಗಿ ವಾತಾವರಣದ ಆಮ್ಲೀಯತೆಯ ಹೆಚ್ಚಳಕ್ಕೆ ಕಾರಣವಾಗುತ್ತದೆ. ಸುತ್ತಲಿನ ಕೆರೆ, ಹಳ್ಳ, ಸರೋವರ, ನದಿಗಳೂ ಸೇರಿದಂತೆ ಇಡೀ ಪ್ರದೇಶದ ಅಂತರ್ಜಲ ಆಮ್ಲೀಕರಣಗೊಳ್ಳುತ್ತದೆ. ಈ ಯೋಜನೆಯನ್ನು ಆರಂಭ ದಿಂದಲೇ ವಿರೋಧಿಸುತ್ತಾ ಬಂದಿರುವ ನಾಗಾರ್ಜುನ ಸ್ಥಾವರ ವಿರೋಧಿ ಸಮಿತಿ ಈ ಯೋಜನೆಯನ್ನು ಕೈಬಿಡುವಂತೆ ಸರಕಾರವನ್ನು ಒತ್ತಾಯಿಸುತ್ತಲೇ ಬಂದಿದೆ. ಕರ್ನಾಟಕದ ಅಭಿವೃದ್ದಿಯ ದೃಷ್ಟಿಯಿಂದ ಇಂಥ ಯೋಜನೆಗಳು ಅನಿವಾರ್ಯ ಎನ್ನುವುದು ಸರಕಾರದ ಧೋರಣೆ. 2006ರಲ್ಲಿ ಈ ಯೋಜನೆಯ ವಿರುದ್ಧ ಹೋರಾಟಗಳು ತೀವ್ರಗೊಂಡಾಗ ಮುಖ್ಯಮಂತ್ರಿ ಎಚ್.ಡಿ. ಕುಮಾರಸ್ವಾಮಿಯವರು ಯೋಜನೆಯ ಸಾಧಕ-ಬಾಧಕಗಳ ಕುರಿತು ಚರ್ಚಿಸಿ ಜನರ ಹಾಗೂ ಜನಪ್ರತಿನಿಧಿಗಳ ಅನುಮಾನವನ್ನು ಹೋಗಲಾಡಿಸಿ ಈ ಯೋಜನೆಗೆ ಚಾಲನೆ ನೀಡಲಾಗುವುದು ಎಂದು ತಿಳಿಸಿದರು. ಇದರಿಂದ ಸಮಾಧಾನಗೊಳ್ಳದ ನಾಗಾರ್ಜುನ ವಿರೋಧಿ ಸಮಿತಿ ತನ್ನ ಹೋರಾಟವನ್ನು ಮುಂದುವರಿಸಿದೆ.
ಅಮೆರಿಕ ಮೂಲದ ಸ್ಮಿತ್ಕೋ ಜನರೇಷನ್ ಸಂಸ್ಥೆಯು ಬೆಂಗ್ರೆಯಲ್ಲಿ ಬಾರ್ಜ್ ಮೌಂಟೆಡ್ ವಿದ್ಯುತ್ ಸ್ಥಾವರವನ್ನು ನಿರ್ಮಿಸಲು ಹೊರಟಾಗ ಬೆಂಗ್ರೆಯ ಇಡೀ ಮೀನುಗಾರರ ಸಮೂಹ ಒಂದಾಗಿ ವಿರೋಧಿಸಿತು. ಮೊಗವೀರ ಮಹಾಜನ ಸಭೆಯು ಈ ಯೋಜನೆಯ ವಿರುದ್ಧ ಮೀನುಗಾರರನ್ನು ಸಂಘಟಿಸಿತು. ಮಂಗಳೂರಿನ ತಣ್ಣೀರು ಬಾವಿ ಎಂಬಲ್ಲಿ 1993ರಲ್ಲಿ ಹಡಗು ಒಡೆಯುವ ಉದ್ದಿಮೆ ಕಾಣಿಸಿಕೊಂಡಾಗ ದಕ್ಷಿಣ ಕನ್ನಡ ನಾಡದೋಣಿ ಮೀನುಗಾರರ ಒಕ್ಕೂಟವು ಬಂದರು ಅಧಿಕಾರಿಗಳ ನೀತಿಯನ್ನು ವಿರೋಧಿಸಿ ಬೃಹತ್ ಮೆರವಣಿಗೆ ನಡೆಸಿತು. ಚಳವಳಿಯ ತೀವ್ರತೆಯನ್ನು ಅರ್ಥೈಸಿಕೊಂಡ ಅಧಿಕಾರಿಗಳು ಈ ಉದ್ದಿಮೆಗೆ ತಡೆಯಾಜ್ಞೆ ನೀಡಿದರು. ಮೀನುಗಾರರ ಚಳವಳಿ ಸುಮಾರು ಮೂರು ತಿಂಗಳಿನಷ್ಟು ಕಾಲ ಮುಂದುವರಿಯಿತು.
ನೇತ್ರಾವತಿ ನದಿಗೆ ಬಂಟ್ವಾಳ ತಾಲೂಕಿನ ಸರಪಾಡಿ ಎಂಬಲ್ಲಿ ಅಣೆಕಟ್ಟು ನಿರ್ಮಿಸುವ ಯೋಜನೆಯನ್ನು ಕರ್ನಾಟಕ ವಿದ್ಯುತ್ ನಿಗಮವು ಸಿದ್ಧಪಡಿಸಿದಾಗ ವ್ಯಾಪಕ ಚಳವಳಿ ಕಾಣಿಸಿಕೊಂಡಿತು. ಈ ಯೋಜನೆಗೆ 1960ರಲ್ಲಿಯೇ ಸಮೀಕ್ಷೆ ನಡೆಸಲಾಗಿತ್ತು. ಆದರೆ ಪರಿಸರ ಚಳವಳಿಗಳ ಕಾರಣದಿಂದಾಗಿ ಯೋಜನೆ ಸ್ಥಗಿತಗೊಳ್ಳಬೇಕಾಯಿತು. ಸರಪಾಡಿ ಅಣೆಕಟ್ಟು ಯೋಜನೆ ವಿರೋಧಿ ಸಮಿತಿ ಚಳವಳಿಯನ್ನು ಸಂಘಟಿಸಿತು. ಮಂಗಳೂರು ತೈಲಾಗಾರದಿಂದ ಉತ್ಪನ್ನಗಳನ್ನು ಸಾಗಿಸಲು ಕೊಳವೆ ಮಾರ್ಗಗಳನ್ನು ನಿರ್ಮಿಸುವ ಯೋಜನೆಯನ್ನು ಎಚ್.ಪಿ.ಸಿ.ಎಲ್. ಹಾಕಿಕೊಂಡಾಗ ಪರಿಸರ ಚಳವಳಿಗಳು ಕಾಣಿಸಿ ಕೊಂಡವು. ಇದಕ್ಕಿದ್ದ ಕಾರಣಗಳು ಎರಡು. ರೈತರ ಸಾವಿರಾರು ಎಕರೆ ತೋಟ-ಜಮೀನುಗಳು ನಾಶವಾಗುವ ಭಯ ಒಂದಾದರೆ, ಪೈಪ್ ಸೋರಿಕೆಯಿಂದ ಪರಿಸರ ಹಾಳಾಗುವ ಭಯ ಇನ್ನೊಂದು. ಜನರಿಗಿರುವ ಈ ಭಯವನ್ನೇ ರಾಜಕೀಯ ಪಕ್ಷಗಳು ತಮ್ಮ ಸ್ವಾರ್ಥಕ್ಕೆ ಬಳಸಿಕೊಂಡವು.
ಕೊಂಕಣ ರೈಲು ಯೋಜನೆ ಭಾರತದ ಮಹತ್ವಾಕಾಂಕ್ಷೆಯ ಯೋಜನೆಗಳಲ್ಲೊಂದು. ಇದು ಯಶಸ್ವಿಯಾಗಿ ಪೂರ್ಣಗೊಂಡರೂ ಇದಕ್ಕೆ ಸಂಬಂಧಿಸಿದ ಅನೇಕ ಸಮಸ್ಯೆಗಳು ಪರಿಹಾರ ಕಾಣದೆ ಬಾಕಿ ಉಳಿಯಬೇಕಾಗಿ ಬಂತು. ಕೊಂಕಣ ರೈಲ್ವೆಯ ನಿರ್ಮಾಣದ ಸಂದರ್ಭದಲ್ಲಿ ಪರಿಸರ ರಕ್ಷಣೆ ಅಷ್ಟೇನೂ ಮಹತ್ವದ ವಿಷಯವಾಗಿರಲಿಲ್ಲ. ಇದರಿಂದಾಗಿ ಪಶ್ಚಿಮ ಕರಾವಳಿಯ ಸಂಪದ್ಭರಿತ ಅರಣ್ಯ ಹಾಗೂ ವೈವಿಧ್ಯಮಯ ಸಸ್ಯ, ಪ್ರಾಣಿಗಳಿಗೆ ಈ ಯೋಜನೆಯಿಂದಾಗಿ ಅಪಾರ ಹಾನಿ ಉಂಟಾಯಿತು. ಅದೇ ರೀತಿ ಈ ಯೋಜನೆಯಿಂದಾಗಿ ಸುಮಾರು 44,000 ಕುಟುಂಬಗಳು ತಮ್ಮ ಮನೆಮಠ ಕಳೆದುಕೊಂಡರು. ನಿರ್ವಸಿತರಾದ ಇವರೆಲ್ಲರಿಗೂ ಮೊದಲೇ ಮಾಡಿಕೊಂಡ ಒಪ್ಪಂದದ ಪ್ರಕಾರ ಸಿಗಬೇಕಾದ ಹಣ ಮತ್ತು ಉದ್ಯೋಗ ಸಿಗಲಿಲ್ಲ. ಪರಿಸರ ಸಂಘಟನೆಗಳ ಪ್ರಕಾರ ಕೊಂಕಣ ರೈಲು ತನ್ನ ಹಳಿಗಳನ್ನು ಭದ್ರಪಡಿಸಿಕೊಂಡು ಅಲ್ಲಿನ ಜನರ ಬದುಕಿನ ಹಳಿಗಳನ್ನು ಅಸ್ತವ್ಯಸ್ತಗೊಳಿಸಿತು. ಯೋಜನೆಯ ಕಾಮಗಾರಿಯನ್ನು ದಾಖಲೆಯ ರೀತಿಯಲ್ಲಿ ಪೂರ್ಣಗೊಳಿಸಿದ ಅಧಿಕಾರಿಗಳು ಪರಿಸರ ಸಂರಕ್ಷಣೆ ಮತ್ತು ಪುನರ್ವಸತಿಗೆ ಅಷ್ಟೇ ಪ್ರಾಮುಖ್ಯತೆಯನ್ನು ನೀಡಿದ್ದರೆ ಯೋಜನೆ ಪರಿಸರದ ದೃಷ್ಟಿಯಿಂದ ಚರ್ಚೆಯ ವಸ್ತುವಾಗುತ್ತಿರಲಿಲ್ಲ.
ಕರ್ನಾಟಕದ ವಿವಿಧ ಪ್ರದೇಶಗಳಲ್ಲಿ ನಡೆದ ಈ ಎಲ್ಲಾ ಚಳವಳಿಗಳ ಅಧ್ಯಯನ ನಡೆಸುವಾಗ ಶ್ರೀಮಂತವರ್ಗದ ಸಾಂಸ್ಕೃತಿಕ ರಾಜಕೀಯದ ಸ್ಪಷ್ಟ ಚಿತ್ರಣ ಸಿಗುತ್ತದೆ. ಪರಿಸರ ಚಳವಳಿಗಳು ಶ್ರೀಮಂತವರ್ಗದ ಪ್ರಭಾವಿ ನೆಲೆಯೊಳಗೇ ಕಾರ್ಯ ನಿರ್ವಹಿಸುತ್ತಿರುವುದು ಕಂಡುಬರುತ್ತದೆ. ಇಂಥ ವರ್ಗಕ್ಕೆ ಪರಿಸರ ಚಳವಳಿ ಫ್ಯಾಷನ್ ಆಗಿದೆ. ಇವರು ನಡೆಸುವ ಚಳವಳಿ ಸ್ವಾರ್ಥಪೂರಿತವಾಗಿದ್ದು, ಸಮಾಜದಿಂದ ಬೇರ್ಪಟ್ಟ ರೀತಿಯಲ್ಲಿ ಇರುತ್ತವೆ. ಇದರಿಂದಾಗಿ ವಿವಿಧ ಯೋಜನೆಗಳಿಂದ ನಿಜವಾಗಿಯೂ ತೊಂದರೆಗೊಳಗಾದ ಜನವರ್ಗ ನಡೆಸುವ ಚಳವಳಿ ವಿವಿಧ ಸ್ವರೂಪದ ಒತ್ತಡಗಳಿಗೆ ಮಣಿಯಬೇಕಾಯಿತು. ಇಂಥ ಸಂದರ್ಭಗಳಲ್ಲಿ ಚಳವಳಿಗಳು ಸ್ವಂತಂತ್ರವಾಗಿ ಇಲ್ಲವೇ ನಿರಂತರವಾಗಿ ಮುಂದುವರಿಯಲು ಸಾಧ್ಯವಿಲ್ಲ. ಅದೇ ರೀತಿ ಪರಿಸರ ಮತ್ತು ಅಭಿವೃದ್ದಿಯ ಕಲ್ಪನೆಯೂ ಸೀಮಿತಾರ್ಥದಿಂದ ಕೂಡಿರುತ್ತದೆ. ಇವು ಹೆಚ್ಚೆಂದರೆ ಪರಿಸರ ಬಿಕ್ಕಟ್ಟಿಗೆ ಕಾರಣವಾಗಬಹುದು. ಸೈದ್ಧಾಂತಿಕ ನಿಲುವುಗಳಿಲ್ಲದೆ ನಡೆಯುತ್ತಿರುವ ಪರಿಸರ ಚಳವಳಿಗಳು ಸಾಮಾಜಿಕ ವಾಸ್ತವ ಸ್ಥಿತಿಯನ್ನು ವಿರೂಪಗೊಳಿಸುವ ಸಾಧ್ಯತೆಯೇ ಹೆಚ್ಚು. ಜಾತಿ/ವರ್ಗಭೇದಗಳ ಗಡಿಯನ್ನು ದಾಟಿ ಒಂದು ಸೈದ್ಧಾಂತಿಕ ಚೌಕಟ್ಟನ್ನು ನಿರ್ಮಿಸಿಕೊಂಡರೆ ಮಾತ್ರ ಪರಿಸರ ಚಳವಳಿಗಳು ನೀರಿಕ್ಷಿಸಿದ ಯಶಸ್ಸನ್ನು ಗಳಿಸಲು ಸಾಧ್ಯ. ಚಿಂತನೆ, ಸಂಘಟನೆ ಮತ್ತು ಹೋರಾಟ ಇವು ಮೂರು ಒಂದಕ್ಕೊಂದು ಪೂರಕವಾಗಿದ್ದು, ಯಾವುದೇ ಚಳವಳಿಯನ್ನೂ ವ್ಯವಸ್ಥಿತವಾಗಿ ನಡೆಯುವಂತೆ ಮಾಡುತ್ತದೆ. ಪರಿಸರ ಚಳವಳಿಗಳು ತಮ್ಮ ನಿರಂತರತೆಯನ್ನು ಕಾಯ್ದುಕೊಳ್ಳಬೇಕಾದರೆ ಈ ರೀತಿಯ ಹೋರಾಟವನ್ನು ಸಂಘಟಿಸುವುದು ಅನಿವಾರ್ಯ.

ಮಹಿಳಾ ಚಳವಳಿ ಹಾಗು ಅದರ ಸೈದ್ಧಾಂತಿಕ ಬೆನ್ನೆಲುಬಾದ ಸ್ತ್ರೀವಾದವು ಪಶ್ಚಿಮ ಮೂಲದಿಂದ ಗುರುತುಗೊಂಡರೂ ಜಾಗತಿಕವಾದುದು. ಪುರುಷ ಪ್ರಾಧಾನ್ಯತೆಯು ಜಾಗತಿಕವಾದುದು ಎನ್ನುವ ಹಿನ್ನೆಲೆಯಲ್ಲಿ ಅದಕ್ಕೆ ಪ್ರತಿಕ್ರಿಯೆಯಾಗಿ ರೂಪುಗೊಂಡ ಸ್ತ್ರೀವಾದ ಮತ್ತು ಅದರ ‘ಆಕ್ಟಿವಿಸಂ’ನ್ನು ಜಾಗತಿಕವಾಗಿ ಪರಿಭಾವಿಸಲಾಗಿದ್ದು, ಅದರ ಆಧಾರದ ಮೇಲೆ ಮಹಿಳಾ ಸಮುದಾಯದ ‘ಏಕತೆ’ ಹಾಗು ‘ಸೋದರಿಕೆ’ಯ ಪರಿಕಲ್ಪನೆಯನ್ನು ಬೆಳೆಸಲಾಗಿದೆ. ಆದರೆ 20ನೆಯ ಶತಮಾನದ ಕೊನೆಯ ದಶಕಗಳಲ್ಲಿ ಆಧುನಿಕೋತ್ತರ ಸ್ತ್ರೀವಾದವು ಪುರುಷ ಪ್ರಾಧಾನ್ಯತೆ ಜಾಗತಿಕ ಗುಣಲಕ್ಷಣವನ್ನು ಹೊಂದಿದ್ದರೂ, ಅದು ಭಿನ್ನಕಾಲ-ಸಮಾಜಗಳಲ್ಲಿ ಭಿನ್ನ ರೂಪದಲ್ಲಿ ವ್ಯಾಪಿಸಿದ್ದೆಂಬ ತಿಳುವಳಿಕೆಯ ಹಿನ್ನೆಲೆಯಲ್ಲಿ ಅದನ್ನು ಸ್ಥಳೀಕರಿಸಿ ವಿವರಿಸುವ, ಇದನ್ನನುಸರಿಸಿ ಭಾರತದಲ್ಲಿಯೂ ಸಹ ವಿಶ್ಲೇಷಿಸುವ ಪ್ರಯತ್ನಕ್ಕೆ ತೊಡಗಿತು.1 ಅದುವರೆಗಿನ ಆಧುನಿಕೋತ್ತರ ಸ್ತ್ರೀವಾದವು ಅದನ್ನು ಸ್ತ್ರೀವಾದದ ಪಶ್ಚಿಮ ಕೇಂದ್ರಿತ ಗುಣವನ್ನು ಪ್ರಶ್ನಿಸುತ್ತ, ಅದು ಪ್ರತಿಪಾದಿಸುತ್ತಿದ್ದ ಪುರುಷ ಪ್ರಾಧಾನ್ಯತೆಯ ಮಾದರಿ ಹಾಗೂ ಅದಕ್ಕೆ ಪ್ರತಿಯಾಗಿ ಮಂಡಿಸುತ್ತಿದ್ದ ಸ್ತ್ರೀವಾದದ ತಾತ್ವಿಕತೆಯಲ್ಲಿನ ಪಶ್ಚಿಮದ ಯಾಜಮಾನ್ಯವನ್ನು ಗುರುತಿಸಿ, ಭಾರತೀಯ ಸ್ತ್ರೀವಾದದ ‘ಏಕತೆ’ ಮತ್ತು ‘ಸೋದರಿಕೆ’ ಪರಿಕಲ್ಪನೆಯನ್ನು ಪುನರಾಲೋಚನೆಗೊಡ್ಡಿತು. ಪುರುಷ ಪ್ರಾಧಾನ್ಯತೆಯ ಯಾಜಮಾನ್ಯದ ವಿರುದ್ಧ ಸ್ತ್ರೀವಾದವು ಮಂಡಿಸುವ ಪ್ರತಿರೋಧವೂ ಕೂಡ ಹೇಗೆ ಪಶ್ಚಿಮದ ಯಾಜಮಾನ್ಯದ ತಳಹದಿಯ ಮೇಲೆ ನಿಂತಿದೆ ಎಂಬುದನ್ನು ವಿವರಿಸುವಾಗ ಭಾರತೀಯ ಸಮಾಜದ ವೈದಿಕ ಯಾಜಮಾನ್ಯವನ್ನು ವಿಶೇಷವಾಗಿ ಗಮನಿಸಿ ವಿಶ್ಲೇಷಿಸತೊಡಗಿತು. ಭಾರತೀಯೊಸ್ತ್ರೀವಾದದ ಏಕಾಕಾರದ ವೈಚಾರಿಕ ಆಕೃತಿಯನ್ನು ವಿದ್ರೋಹಗೊಳಿಸಿ ಸ್ಥಳೀಯ ಅಗತ್ಯಗಳ ಹಿನ್ನೆಲೆಯಲ್ಲಿ ಸ್ತ್ರೀವಾದವನ್ನು ಪುನರ್ವ್ಯಾಖ್ಯಾನಿಸಲು ಬಯಸಿತು. ಅದಕ್ಕನುಗುಣವಾಗಿ ಮಹಿಳಾ ಚಳವಳಿಯ ಸ್ವರೂಪವನ್ನು, ಸಫಲತೆಯನ್ನು ವಿಮರ್ಶಿಸಿತು.
ಭಾರತದ ಮಹಿಳಾ ಚಳವಳಿ ಹಾಗು ಸ್ತ್ರೀವಾದದ ಇತಿಹಾಸವನ್ನು ಗಮನಿಸುವುದಾದರೆ ಅದನ್ನು ಸ್ಥಳೀಕರಿಸುವ ಪ್ರಯತ್ನವೊಂದು ವಸಾಹತು ಸಂದರ್ಭದಲ್ಲಿಯೇ ಗುರುತುಗೊಳ್ಳುತ್ತದೆ. ಆದರೆ ಇದು ಆಧುನಿಕೋತ್ತರ ಸ್ತ್ರೀವಾದದ ಸೈದ್ಧಾಂತಿಕತೆಗಿಂತ ಭಿನ್ನ ನೆಲೆಯನ್ನು ಹೊಂದಿದ್ದಾಗಿದೆ. ವಸಾಹತು ಸಂದರ್ಭದಲ್ಲಿ ಭಾರತೀಯ ಸ್ತ್ರೀಯಲ್ಲಿ ಸಂಸರ್ಗದಿಂದಾಗಿ ಉಂಟಾಗಬಹುದಾದ ಪರಿಣಾಮವನ್ನು ನಿಯಂತ್ರಿಸುವ ಉದ್ದೇಶದಿಂದಾಗಿ ಪಾಶ್ಚಾತ್ಯ ಶಿಕ್ಷಣ ಹಾಗು ಚಿಂತನಾಕ್ರಮಗಳಿದಿಂದಾಗಿ ಸುಧಾರಣಾವಾದವು ಮಹಿಳಾ ಸಮಸ್ಯೆಯನ್ನು ಸ್ಥಳೀಕರಿಸಿ ಪರಿಹಾರವನ್ನು ನೀಡಲೆತ್ನಿಸಿತು.2 ಅದಕ್ಕನುಗುಣವಾಗಿ ಭಾರತದ ಮಹಿಳೆಯ ಸ್ಥಾನಮಾನದ ಪ್ರಶ್ನೆಯನ್ನು ನಿರ್ವಚಿಸಿತು. ಆ ಚಟುವಟಿಕೆಯೇ ಭಾರತದ ಮಹಿಳಾ ಚಳವಳಿಯ ಮೊದಲ ಘಟ್ಟವಾಗಿ ಗುರುತುಗೊಂಡಿತು.
ಆಧುನಿಕೋತ್ತರ ಸ್ತ್ರೀವಾದವು ಪಶ್ಚಿಮದ ಯಾಜಮಾನ್ಯನನ್ನು ಪ್ರಶ್ನಿಸುತ್ತ ಪೌರ್ವಾತ್ಯ ರಾಷ್ಟ್ರಗಳ ಸಂದರ್ಭವನ್ನು ಮುನ್ನೆಲೆಗೆ ತಂದಾಗ ಅದರ ಪ್ರಭಾವ ಭಾರತದ ಸ್ತ್ರೀವಾದದ ಮೇಲೆ ಕೂಡ ಬಿದ್ದಿತು. ಅದರ ಪರಿಣಾಮವಾಗಿ ಒಂದೆಡೆ ಭಾರತೀಯ ಸ್ತ್ರೀವಾದ ಮತ್ತು ಅದರ ಆಕ್ಟಿವಿಸಂನ್ನು ನಿರ್ವಚಿಸುವ ಕೆಲಸ ಆರಂಭಗೊಂಡರೆ, ಇನ್ನೊಂದೆಡೆ ಭಾರತದ ಸ್ತ್ರೀವಾದ ಮತ್ತು ಅದರ ಅಕ್ಟಿವಿಸಂನಲ್ಲಿನ ನಗರ ಕೇಂದ್ರಿತ, ಮೇಲುಜಾತಿ ಹಾಗೂ ವರ್ಗಗಳ ಯಾಜಮಾನ್ಯನನ್ನು ಪ್ರಶ್ನಿಸುವ ನೆಲೆಯೊಂದು ಕಾಣಿಸಿಕೊಂಡಿತು. ಗ್ರಾಮೀಣ ಹಾಗೂ ಕೆಳಜಾತಿ ವರ್ಗಗಳ ಚಳವಳಿಯೊಂದನ್ನು ರೂಪಿಸಬೇಕಾದ ಅಗತ್ಯವನ್ನು ಮನಗಾಣಲಾಯಿತು. ಪಶ್ಚಿಮದ ಯಾಜಮಾನ್ಯವನ್ನು ಪ್ರತಿರೋಧಿಸುತ್ತ ತೃಣಮೂಲ ಸ್ತ್ರೀವಾದ ಹಾಗು ಮೇಲುವರ್ಗ ಕೇಂದ್ರಿತವಾದ ಭಾರತದ ಸ್ತ್ರೀವಾದವನ್ನು ಪ್ರತಿರೋಧಿಸುತ್ತ ದಲಿತ ಸ್ತ್ರೀವಾದದ ಸೈದ್ಧಾಂತಿಕತೆಗಳು ಮುಂಚೂಣಿಗೆ ಬಂದಿತು.3 ಈ ಬೆಳವಣಿಗೆಯ ಹಿನ್ನೆಲೆಯಲ್ಲಿ ಸ್ತ್ರೀವಾದದ ಜಾಗತಿಕ ಮತ್ತು ಸ್ಥಳೀಕರಣದ ಪರಿಕಲ್ಪನೆಯನ್ನು ಗಮನಿಸುವುದಾದರೆ ಅದು ಸಾಪೇಕ್ಷವಾದುದು. ಪಶ್ಚಿಮದ ಎದುರು ಭಾರತವು ಸ್ಥಳೀಕರಣವನ್ನು ಪ್ರತಿನಿಧಿಸುತ್ತಿದ್ದರೆ, ಭಾರತದ ಸ್ತ್ರೀವಾದವೆಂಬ ಏಕಾಕಾರದ ಮುಂದೆ ದಲಿತ ಹಾಗು ತೃಣಮೂಲ ಸ್ತ್ರೀವಾದವು ಸ್ಥಳೀಕರಣವನ್ನು ಪ್ರತಿನಿಧಿಸುತ್ತದೆ. ಅಂತೆಯೇ ಭಾರತದ ಮಹಿಳಾ ಚಳವಳಿಯನ್ನು ಸ್ಥಳೀಕರಿಸುವ ಇನ್ನೊಂದು ಮಾದರಿಯಾಗಿ ಕರ್ನಾಟಕದಲ್ಲಿನ ಮಹಿಳಾ ಚಳವಳಿಯನ್ನು ಗಮನಿಸಬಹುದಾಗಿದೆ. ಆದರೆ ಅದಕ್ಕೆ ಪೂರ್ವದಲ್ಲಿ ಭಾರತ ಮಹಿಳಾ ಚಳವಳಿ ಕುರಿತ ಕೆಲವು ವಿಚಾರಗಳನ್ನು ಸಂಕ್ಷೇಪದಲ್ಲಿ ಪ್ರಸ್ತಾಪಿಸುವುದು ಉಪಯುಕ್ತವಾಗುತ್ತದೆ.
ಮಹಿಳಾ ಚಳವಳಿ ಎಂದರೇನು?
‘ಚಳವಳಿ’ ಎಂಬುದೊಂದು ಆಧುನಿಕ ಪರಿಕಲ್ಪನೆ, ಸಾಮುದಾಯಿಕ ಬದಲಾವಣೆಗಾಗಿ (ಒಮ್ಮೊಮ್ಮೆ ಆಗುತ್ತಿರುವ ಬದಲಾವಣೆಯನ್ನು ಪಡೆಯುವುದಕ್ಕಾಗಿ) ಸಾಮುದಾಯಿಕ ಒತ್ತಡವೊಂದನ್ನು ರೂಪಿಸಿ ಕಾರ್ಯೋನ್ಮುಖವಾಗಬಹುದೆಂಬ ವೈಚಾರಿಕ ಆಕೃತಿ ಹಾಗೂ ಕ್ರಿಯೆಯೊಂದು ರೂಪುಗೊಂಡದ್ದೇ ಆಧುನಿಕ ಸಮಾಜದಲ್ಲಿ.4 ಭಾರತದಲ್ಲಿಯಾದರೂ ಆಧುನಿಕತೆಯೊಂದಿಗೇ ಚಳವಳಿಯ ಸಾಧ್ಯತೆಗಳು ತೆರೆದುಕೊಂಡದ್ದು. ಇದಕ್ಕೆ ಹೋಲುವ ಕೆಲವು ಉದಾಹರಣೆಗಳನ್ನು ಆಧುನಿಕ ಪೂರ್ವ ಸಮಾಜದಲ್ಲಿ ಕಾಣಬಹುದಾದರೂ ಅವು ಚಳವಳಿ ಎನ್ನುವ ಆಧುನಿಕ ಅರ್ಥದಲ್ಲಿ ರೂಪುಗೊಂಡವೇನಲ್ಲ. ಉದಾಹರಣೆಗೆ ಭಕ್ತಿ ಚಳವಳಿ.
ಆಧುನಿಕ ಭಾರತದಲ್ಲಿ ಸುಧಾರಣಾವಾದಿ, ರಾಷ್ಟ್ರೀಯವಾದಿ, ಕಾರ್ಮಿಕ, ರೈತ, ದಲಿತ, ಭಾಷಾ ಇತ್ಯಾದಿ ವಿಷಯ ಕೇಂದ್ರಿತವಾದ ಹಲವು ಚಳವಳಿಗಳು ಸಾಕಷ್ಟು ಪ್ರಭಾವಶಾಲಿಯಾಗಿ ಕಂಡುಬರುತ್ತವೆ. ಅವುಗಳಲ್ಲಿ ರಾಷ್ಟ್ರೀಯವಾದಿ ಚಳವಳಿಯ ಸಂದರ್ಭದಲ್ಲಿ ಗಾಂಧೀಜಿ ಅಳವಡಿಸಿದ ‘ಅಹಿಂಸೆ’ ಮತ್ತು ‘ಸತ್ಯಾಗ್ರಹ’ಗಳೆಂಬ ಮಹತ್ವದ ಚಳವಳಿಯ ಪರಿಕರಗಳು ವಿಶ್ವದ ಗಮನ ಸೆಳೆದಿವೆ. ಅಲ್ಲದೆ ಚಿಪ್ಕೊ ಹಾಗೂ ಪಾನ ನಿಷೇಧ ಚಳವಳಿ ಯಲ್ಲಿ ಮಹಿಳೆಯರು ಮರವನ್ನು ತಬ್ಬಿ ನಿಲ್ಲುವ ಹಾಗೂ ಮನೆಗಳಲ್ಲಿ ಅಡುಗೆ ಮಾಡದಿರುವಂತಹ ವಿಶಿಷ್ಟ ಮಾದರಿಯ ಪ್ರತಿಭಟನೆಯನ್ನು ಆವಿಷ್ಕರಿಸಿಕೊಂಡಿದ್ದಾರೆ.
ಸಮಾಜ ವಿಜ್ಞಾನವು ಚಳವಳಿ ಎಂಬುದನ್ನು ‘ತನ್ನದೇ ಆದ ಸೈದ್ಧಾಂತಿಕತೆಯೊಂದಿಗೆ ನಿರ್ದಿಷ್ಟ ಗುರಿಗಳನ್ನು ಹೊಂದಿ ಕೈಗೊಳ್ಳಲಾಗುವ ಸಾಮುದಾಯಿಕ ಒತ್ತಾಯ’ ಎಂಬುದಾಗಿ ವಿವರಿಸಿಕೊಳ್ಳುತ್ತದೆ.5 ಈ ವ್ಯಾಖ್ಯಾನವನ್ನು ಲಿಂಗ ಸಂಬಂಧೀ ನೆಲೆಯಿಂದ ವಿವರಿಸಿಕೊಳ್ಳುವ ಮೂಲಕ ಮಹಿಳಾ ಚಳವಳಿಯ ವ್ಯಾಖ್ಯೆಯನ್ನು ಪಡೆಯಬಹುದಾಗಿದೆ. ಅಂದರೆ ‘ಪುರುಷ ಪ್ರದಾನ ಲಿಂಗ ವ್ಯವಸ್ಥೆಯನ್ನು ಸಮಸ್ಯೀಕರಿಸಿಕೊಂಡು, ಆ ವ್ಯವಸ್ಥೆಯಲ್ಲಿ ತಾರತಮ್ಯ ಕ್ಕೊಳಗಾದ ಮಹಿಳೆಯರ ಹಕ್ಕುಗಳು ಮತ್ತು ಸವಲತ್ತುಗಳನ್ನು ಊರ್ಜಿತಗೊಳಿಸಲು ಕೈಗೊಳ್ಳಲಾಗುವ ಸಾಂಘಿಕ ಪ್ರಯತ್ನವನ್ನು ಮಹಿಳಾ ಚಳವಳಿ’ ಎನ್ನಬಹುದು.
ಮಹಿಳಾ ಚಳವಳಿಯ ಆರಂಭ
ಮೇಲಿನ ಅರ್ಥದಲ್ಲಿ ಭಾರತದ ಮಹಿಳಾ ಚಳವಳಿಯನ್ನು ಗುರುತಿಸುವುದಾದರೆ ಅದನ್ನು 1820ರ ಆಸುಪಾಸಿನಲ್ಲಿ ಆರಂಭಗೊಂಡ ಸ್ತ್ರೀ ಶಿಕ್ಷಣದ ಪ್ರಸ್ತಾಪದೊಂದಿಗೆ ಆರಂಭಿಸಬಹುದಾಗಿದೆ.6 ಭಾರತವನ್ನೊಂದು ಏಕೀಕೃತ ಆಡಳಿತ ಘಟಕವಾಗಿ ತನ್ನ ಸ್ವಾಮ್ಯಕ್ಕೆ ಒಳಪಡಿಸಿಕೊಂಡ ನಂತರ ಬ್ರಿಟಿಷ್ ಸರ್ಕಾರವು ಕೈಗೆತ್ತಿಕೊಂಡ ಮುಖ್ಯ ವಿಚಾರಗಳಲ್ಲಿ ಸ್ತ್ರೀ ಶಿಕ್ಷಣವು ಒಂದು. ಹಾಗಾಗಿ ಇದಕ್ಕೆ ಭಾರತೀಯ ವ್ಯಾಪ್ತಿಯ ಚಾಲನೆ ಇರುವುದನ್ನು ಕಾಣಬಹುದು. ಪ್ರಭುತ್ವವು ತನ್ನ ಅಗತ್ಯಕ್ಕಾಗಿ ಕೈಗೆತ್ತಿಕೊಂಡ ಈ ವಿಚಾರವು ಮುಂದೆ ಕಾಣಿಸಿಕೊಂಡ ಮಹಿಳಾ ಚಳವಳಿಗೆ ಪ್ರೇರಕಾಂಶವಾಯಿತು. ಮುಂದೆ 1917ರಲ್ಲಿ ಅಖಿಲ ಭಾರತ ವ್ಯಾಪ್ತಿಯ ಮಹಿಳಾ ಸಂಘಟನೆಗಳು ಮಂಡಿಸಿದ ಮತದಾನದ ಹಕ್ಕೊತ್ತಾಯವು ಎಲ್ಲ ಅರ್ಥದಲ್ಲಿಯೂ ಭಾರತದ ಮಹಿಳಾ ಚಳವಳಿಯ ಮುಖ್ಯ ಮೈಲುಗಲ್ಲಾಯಿತು. ಹೀಗೆ ಬೆಳೆದುಬಂದ ಭಾರತದ ಮಹಿಳಾ ಚಳವಳಿಯನ್ನು ಮಹಿಳಾಪರ ಕಾಳಜಿಯೊಂದಿಗಿನ ಸುಧಾರಣಾ ಚಳವಳಿ, ಮಹಿಳೆಯರೇ ಮುನ್ನಡೆಸಿದ ಮಹಿಳಾ ಚಳವಳಿ ಹಾಗೂ ಪುರುಷರ ನೇತೃತ್ವದ ಸಾಮಾಜಿಕ ಚಳವಳಿಗಳಲ್ಲಿನ ಮಹಿಳೆಯರ ಪಾಲ್ಗೊಳ್ಳುವಿಕೆ ಎಂದು ಮೂರು ನೆಲೆಗಳಲ್ಲಿ ಗುರುತಿಸಲಾಗಿದೆ.7
ಸ್ತ್ರೀ ಶಿಕ್ಷಣದ ಆರಂಭಿಕ ದಿನಗಳಲ್ಲಿ ಸ್ತ್ರೀ ಸುಧಾರಣಾ ಚಟುವಟಿಕೆಯು ಹಿಂದೂ, ಪಾರ್ಸಿ, ಮುಸ್ಲಿಂ ಇತ್ಯಾದಿ ಧರ್ಮಾಧಾರಿತ ವಿಭಜನಾ ಸ್ವರೂಪದೊಂದಿಗೇ ಕಾಣಿಸಿಕೊಂಡಿತು. ಅದರ ಆಧಾರದ ಮೇಲೆ ಮಹಿಳಾ ಮಂಡಳಗಳ ರಚನೆ, ಕಾರ್ಯಚಟುವಟಿಕೆಗಳು ನಡೆದವು. ಆಯಾ ಧಾರ್ಮಿಕ ಸಮುದಾಯದ ಮುಖಂಡರು ಆಯಾ ಸಮುದಾಯದ ಮಹಿಳಾ ವಿಷಯಗಳನ್ನು ಕೈಗೆತ್ತಿಕೊಂಡು ಅಭಿಪ್ರಾಯ ರೂಪಿಸಲು ತೊಡಗಿದರು. ಈ ದೃಷ್ಟಿಯಿಂದ ನೋಡುವುದಾದರೆ ಭಾರತದ ಮಹಿಳಾ ಚಳವಳಿಯ ಆರಂಭವೇ ಏಕಾಕಾರದ ಗ್ರಹಿಕೆಯಿಂದ ಹೊರಟದ್ದಲ್ಲ.
ಇಷ್ಟಾಗಿಯೂ ಭಾರತದ ಮಹಿಳಾ ಚಳವಳಿಯ ಆರಂಭವು ಭಾರತವನ್ನೊಂದು ಏಕೀಕೃತ ಆಡಳಿತ ಘಟಕವಾಗಿ ಪರಿಭಾವಿಸತೊಡಗಿದ ಆಧುನಿಕ ಸಂದರ್ಭದಲ್ಲಾದ್ದರಿಂದ ಸಹಜವಾಗಿಯೇ ಅದಕ್ಕೆ ಏಕೀಕೃತ ರೂಪವೊಂದು ಸಿದ್ದಿಸಿತು. ಬ್ರಿಟಿಷರು ಪರಿಚಯಿಸಿದ ಆಧುನಿಕ ಶಿಕ್ಷಣ, ಆಡಳಿತ, ನ್ಯಾಯಾಂಗ ವ್ಯವಸ್ಥೆ ಇತ್ಯಾದಿಗಳು ಮಹಿಳಾ ವಿಷಯವನ್ನು ರಾಷ್ಟ್ರವ್ಯಾಪಿ ನೆಲೆಯಲ್ಲಿ ಗ್ರಹಿಸಲು ಅನುವಾಗಿಸಿತು. ರಾಷ್ಟ್ರೀಯವಾದಿ ಚಿಂತನೆಯು ಸ್ತ್ರೀ ಸುಧಾರಣೆಯನ್ನು ತನ್ನ ಕಾರ್ಯವ್ಯಾಪ್ತಿಯೊಳಗೆ ಅಧಿಕೃತಗೊಳಿಸಿಕೊಂಡಿದ್ದು ಇದರ ಏಕಾಕಾರದ ಗ್ರಹಿಕೆಗೆ ಖಚಿತ ಸ್ವರೂಪ ನೀಡಿತು. ಎಡಪಂಥೀಯ ಚಿಂತನೆಗಳು ಕೂಡ ಈ ಏಕಾಕಾರದ ಗ್ರಹಿಕೆಗೆ ಹೊರತಾಗಿರಲಿಲ್ಲ.
ಭಾರತದ ಸಂದರ್ಭದಲ್ಲಿ ಮಹಿಳಾ ಚಳವಳಿಯ ಅಧ್ಯಯನವು ರಾಷ್ಟ್ರೀಯವಾದಿ ಹೋರಾಟದ ಅಧ್ಯಯನದ ಭಾಗವಾಗಿ ಆರಂಭಗೊಂಡಿತು.9 ಭಾರತದ ಸ್ವಾತಂತ್ರ್ಯ ಹೋರಾಟದಲ್ಲಿನ ಮಹಿಳೆಯರ ಪಾತ್ರವನ್ನು ದಾಖಲಿಸುವುದರೊಂದಿಗೆ ಮಹಿಳಾ ಚಳವಳಿಯ ದಾಖಲೀಕರಣವು ಆರಂಭಗೊಂಡು, ನಂತರದಲ್ಲಿ ಇನ್ನಿತರ ನೆಲೆಗಳಿಗೆ ವಿಸ್ತಾರಗೊಂಡಿತು. ಈ ಅಂಶವು ಕೂಡ ಭಾರತದ ಮಹಿಳಾ ಚಳವಳಿಯ ಏಕೀಕೃತ ಗ್ರಹಿಕೆಗೆ ನೆರವಾಯಿತು.
ಮೇಲಿನ ಎಲ್ಲ ವಿಚಾರಗಳ ಹಿನ್ನೆಲೆಯಲ್ಲಿ ಕರ್ನಾಟಕದ ಸಂದರ್ಭವನ್ನು ಗಮನಿಸು ವುದಾದರೆ, ಅದಕ್ಕೆ ಒಂದು ನೆಲೆಯಲ್ಲಿ ಅಖಿಲ ಭಾರತ ಮಹಿಳಾ ಚಳವಳಿಯನ್ನು ಪ್ರತಿನಿಧಿ ಸುವ ಸ್ವರೂಪವಿರುವಂತೆ ಇನ್ನೊಂದು ಕಡೆ ಅದಕ್ಕೆ ತನ್ನದೇ ಆದ ಕೆಲವು ಸ್ಥಳೀಯ ಆಯಾಮಗಳಿರುವುದೂ ಕಂಡುಬರುತ್ತದೆ. ಹಾಗಾಗಿ ಕರ್ನಾಟಕದಲ್ಲಿನ ಮಹಿಳಾ ಚಳವಳಿಯ ಅಧ್ಯಯನವು ಏಕಕಾಲಕ್ಕೆ ಭಾರತದ ಮಹಿಳಾ ಚಳವಳಿಯನ್ನು ಪುನಾರಚಿಸುವ ಹಾಗು ಶ್ರೀಮಂತಗೊಳಿಸುವ ಎರಡೂ ದೃಷ್ಟಿಯಿಂದಲೂ ಉಪಯುಕ್ತವಾಗಿದೆ.
ಸ್ತ್ರೀ ಶಿಕ್ಷಣ
ಭಾರತದ ಮಹಿಳಾ ಚಳವಳಿಯಲ್ಲಿ ಗುರುತುಗೊಳ್ಳುವ ಸ್ತ್ರೀಪರ ಸುಧಾರಣಾ ಚಟುವಟಿಕೆಗಳಿಂದ ಕರ್ನಾಟಕದ ವಿವರಗಳನ್ನು ಪರಿಶೀಲಿಸುವುದಾದರೆ, ಇಲ್ಲಿನ ಮಹಿಳಾ ಚಳವಳಿಯ ಆರಂಭವು ಕರ್ನಾಟಕವೆಂಬ ಏಕೀಕೃತ ಆಡಳಿತ ಘಟಕಕ್ಕಿಂತ ಹಿಂದಿನದು. ವಸಾಹತುಶಾಹಿ ಆಳ್ವಿಕೆಯು ತನ್ನ ಅನುಕೂಲಕ್ಕಾಗಿ ಕರ್ನಾಟಕವನ್ನು 20ಕ್ಕೂ ಹೆಚ್ಚಿನ ಆಡಳಿತ ವಿಭಾಗಗಳಲ್ಲಿ ಹಂಚಲಾಗಿತ್ತು. ಹಾಗಾಗಿ ವಸಾಹತು ಸಂದರ್ಭದ ಸ್ತ್ರೀಪರ ಸುಧಾರಣಾ ಚಟುವಟಿಕೆಯ ವಿವರಗಳನ್ನು ಆಯಾ ಆಡಳಿತ ಭಾಗಗಳ ಹಿನ್ನೆಲೆಯಲ್ಲಿಯೇ ಅರಿಯಬೇಕಾಗುತ್ತದೆ. ಅದಕ್ಕನುಗುಣವಾಗಿ ಸ್ತ್ರೀ ಶಿಕ್ಷಣ, ಮಹಿಳಾ ಸಂಬಂಧೀ ಕಾನೂನುಗಳ ರಚನೆ, ಸಾರ್ವಜನಿಕ ಸಂದರ್ಭದಲ್ಲಿನ ಮಹಿಳೆಯ ಪಾತ್ರ ಇತ್ಯಾದಿಗಳನ್ನು ಗುರುತಿಸಬೇಕಾಗುತ್ತದೆ.
ಕರ್ನಾಟಕದಲ್ಲಿನ ಸ್ತ್ರೀ ಶಿಕ್ಷಣದ ಕ್ಷೇತ್ರದಲ್ಲಿ ಲಂಡನ್ ಮಿಷನ್ ಸ್ಕೂಲಿನ ಸ್ಥಾನವು ಮಹತ್ವದ್ದು. ಇದು ಕ್ರಮವಾಗಿ 1833ರಲ್ಲಿ ಬಳ್ಳಾರಿಯಲ್ಲಿ, 1835ರಲ್ಲಿ ಬೆಳಗಾವಿ ಹಾಗು 1840ರಲ್ಲಿ ಬೆಂಗಳೂರಿನಲ್ಲಿ ಹೆಣ್ಣು ಮಕ್ಕಳ ಶಿಕ್ಷಣಕ್ಕೆ ವಿಶೇಷ ಅವಕಾಶ ಕಲ್ಪಿಸಿತು. ಆ ನಂತರದಲ್ಲಷ್ಟೇ ದೇಶಿಯರು ಹೆಣ್ಣುಮಕ್ಕಳ ಶಿಕ್ಷಣಕ್ಕೆ ಕೈ ಜೋಡಿಸಿದರು. ಮಾದರಿ ರಾಜ್ಯವೆಂದು ಹೆಸರಾಗಿದ್ದ ಮೈಸೂರು ಸಂಸ್ಥಾನದಲ್ಲಿ ಶ್ರೀ ಚಾಮರಾಜೇಂದ್ರ ಒಡೆಯರ ಕಾಲದಲ್ಲಿ ಸ್ತ್ರೀ ಶಿಕ್ಷಣವು ಮಹತ್ವದ ಪ್ರಗತಿ ಸಾಧಿಸಿತು. ಅವರ ಅಸ್ಥಾನದಲ್ಲಿದ್ದ ಅಂಬಿಯಲ್ ನರಸಿಂಹಯ್ಯಂಗಾರ್ ಸ್ತ್ರೀ ಶಿಕ್ಷಣದ ಚಾಂಪಿಯನ್ ಎನಿಸಿಕೊಂಡರು.9 ಈ ಸಂಬಂಧಿತವಾಗಿ ಹಲವು ವಾದ ವಿವಾದಗಳಿಗೆ, ಆರೋಪಗಳಿಗೂ ಒಳಗಾದರು. ಹತ್ತು ವರ್ಷದ ಮೇಲಿನ ವಯಸ್ಕ ಹೆಣ್ಣು ಮಕ್ಕಳನ್ನು ಶಾಲೆಗೆ ಕಳುಹಿಸಲು ನಿರಾಕರಿಸುತ್ತಿದ್ದ ಸಾಮಾಜಿಕ ಸಂದರ್ಭದಲ್ಲಿ ಪ್ರೋಇವರು 50 ರೂ.ಗಳ ವಿದ್ಯಾರ್ಥಿ ವೇತನವನ್ನು ನೀಡಲಾರಂಭಿಸಿದರು. ಇವರ ಪ್ರಯತ್ನದಿಂದಾಗಿ ಮೈಸೂರಿನ ಬಾಲಿಕಾ ಪಾಠಶಾಲೆ ಮಹಾರಾಣಿಯವರ ಕಾಲೇಜಾಯಿತು.
1867ರ ಸುಮಾರಿಗೆ ಮೈಸೂರು ಸಂಸ್ಥಾನದಲ್ಲಿ ಮೂರು ಸರ್ಕಾರಿ ಹಾಗೂ ಕೆಲವು ಅನುದಾನಿತ ಹೆಣ್ಣುಮಕ್ಕಳ ಶಾಲೆಗಳಾದರೆ, ಧಾರವಾಡ ಚಾಪುಗಳಲ್ಲಿ ತಲಾ ಐದು, ಉತ್ತರ ಕನ್ನಡದಲ್ಲಿ ಎರಡು ಹೀಗೆ ಕರ್ನಾಟಕದಾದ್ಯಂತ ಹೆಣ್ಣು ಮಕ್ಕಳ ಶಾಲೆಗಳು ಕಾಣಿಸಿಕೊಂಡವು. 1895-96ರಲ್ಲಿ ಮಹಿಳಾ ಶಿಕ್ಷಣ ತರಬೇತಿ ಶಾಲೆಯೊಂದು ಧಾರವಾಡದಲ್ಲಿ ಆರಂಭವಾಯಿತು. 1921-22ರಲ್ಲಿ ಮೈಸೂರು ಸಂಸ್ಥಾನದಲ್ಲಿ ಮೂರು ಇಂಡಸ್ಟ್ರಿಯಲ್ ಸ್ಕೂಲ್ ಫಾರ್ ಗರ್ಲ್ಸ್ ಆರಂಭಗೊಂಡವು.10
ವ್ಯಕ್ತಿಗತ ವಿವರಗಳನ್ನು ಗಮನಿಸುವುದಾದರೆ 1906ರಲ್ಲಿ ಶ್ರೀರಂಗಮ್ಮ ಮತ್ತು ರುಕ್ಮಿಣಮ್ಮ ಎಂಬುವರು ಮೊದಲ ಬಿ.ಎ.ಆನರ್ಸ್ ಪದವಿ ಗಳಿಸಿದರು. 1902ರಲ್ಲಿ ಇಂದಿರಮ್ಮ ಎಂಬ ಒಕ್ಕಲಿಗ ಮಹಿಳೆ ಶಾಲೆಯ ಬ್ರಾಹ್ಮಣ ವಿದ್ಯಾರ್ಥಿನಿಯರ ವಿರೋಧದ ನಡುವೆಯೂ ಶಿಕ್ಷಣ ಪಡೆದು ಪದವಿ ಗಳಿಸಿದರು. ಮುಂದೆ ಬೆಂಗಳೂರಿನ ಪ್ರಥಮ ಮಹಿಳಾ ಮೇಯರ್ ಎಂಬ ಹೆಗ್ಗಳಿಕೆಗೆ ಪಾತ್ರರಾದರು.11 ಈ ಘಟನೆಯು ಸಹ ಕರ್ನಾಟಕದ ಸ್ತ್ರೀ ಶಿಕ್ಷಣದ ಸಂದರ್ಭದಲ್ಲೊಂದು ಮೈಲುಗಲ್ಲಾಯಿತು. ಸುಧಾರಣಾವಾದದ ಪರಿಣಾಮವಾಗಿ ಮೇಲ್ವರ್ಗದ ಮಹಿಳೆಯರಿಗೆ ತೆರೆದುಕೊಂಡ ಶಿಕ್ಷಣವು ಇಲ್ಲಿಂದ ಮುಂದೆ ಹಂತ ಹಂತವಾಗಿ ಉಳಿದ ವರ್ಗಗಳಿಗೂ ವಿಸ್ತರಣಗೊಳ್ಳತೊಡಗಿತು. ಸ್ತ್ರೀ ಶಿಕ್ಷಣದ ದಿಕ್ಕಿನಲ್ಲಿ ಆರ್.ಕಲ್ಯಾಣಮ್ಮ, ಬಾಗೀರಥಿ ಬಾಯಿ ಪುರಾಣಿಕ ಮುಂತಾದವರು ಮಹಿಳಾ ಸಮಾಜಗಳ ಮೂಲಕ ಕೆಲಸ ಮಾಡಿದರು.
ಸ್ತ್ರೀ ಉದ್ಯೋಗ
ಸ್ತ್ರೀ ಶಿಕ್ಷಣದ ಮುಂದುವರಿಕೆಯಾಗಿ ಉದ್ಯೋಗದ ಪ್ರಸ್ತಾಪವು ಅದರ ಬೆನ್ನಿನಲ್ಲೇ ಕಾಣಿಸಿಕೊಂಡಿತು. ಪ್ರಾಥಮಿಕ ಶಿಕ್ಷಣ ಹಾಗು ದಾದಿ ವೃತ್ತಿಯಲ್ಲಿ ಮಹಿಳೆ ಯರೇ ಹೆಚ್ಚು ಸೂಕ್ತ ಎಂಬ ಅಭಿಪ್ರಾಯವು ಜನಜನಿತವಾಯಿತು. ಅದನ್ನನುಸರಿಸಿ ಶಿಕ್ಷಣ, ವೈದ್ಯಕೀಯ ಇತ್ಯಾದಿ ಸೇವಾ ಕ್ಷೇತ್ರಗಳಲ್ಲಿ ಮಹಿಳೆಯರ ಉದ್ಯೋಗ ಅವಕಾ ಗಳು ತೆರೆದುಕೊಂಡವು. ಸ್ತ್ರೀ ಶಿಕ್ಷಣದ ಅಗತ್ಯವನ್ನು ಮನಗಂಡು ಅಂಬಿಯಲ್ ನರಸಿಂಹಯ್ಯಗಾರ್ ಶಿಕ್ಷಕಿಯರಿಗೆ ಶೇ.25ರಷ್ಟು ಹೆಚ್ಚಿನ ವೇತನ ನೀಡುವುದರ ಮೂಲಕ ಹೆಣ್ಣು ಮಕ್ಕಳನ್ನು ಉದ್ಯೋಗಕ್ಕೆ ಆಕರ್ಷಿಸಿದರು. ಹೆಣ್ಣು ಮಕ್ಕಳ ಉನ್ನತ ಶಿಕ್ಷಣದ ವಿಚಾರವು ಸಮಾಜದಲ್ಲಿ ಹಂತೊಹಂತವಾಗಿ ಮಾನ್ಯತೆ ಗಳಿಸುತ್ತ ಹೋದಂತೆ ಅದನ್ನನುಸರಿಸಿ ಉದ್ಯೋಗದ ಅವಕಾಶಗಳು ತೆರೆದುಕೊಳ್ಳತೊಡಗಿದವು.
ಇಷ್ಟಾಗಿಯೂ ಈ ಕಾಲಘಟ್ಟದಲ್ಲಿ ಸ್ತ್ರೀಯರ ಉದ್ಯೋಗದ ವಿಸ್ತರಣೆ ಹೆಚ್ಚಿನದೇನಾಗಿರಲಿಲ್ಲ. ಅದನ್ನು ವೃತ್ತಿಪರತೆಯ ಯಶಸ್ಸಿನ ಅಥವಾ ಸ್ತ್ರೀಯ ವ್ಯಕ್ತಿತ್ವದ ವಿಸ್ತರಣೆಯ ದೃಷ್ಟಿಯಿಂದ ನೋಡಲಾಗಲಿಲ್ಲ. ಸ್ತ್ರೀ ಶಿಕ್ಷಣವೇ ಆದರ್ಶ ಗೃಹಿಣಿಯೊಬ್ಬಳ ನಿರ್ಮಾಣದ ಗುರಿಯನ್ನು ಮಾತ್ರ ಹೊಂದಿದ್ದುದಾದ್ದರಿಂದ ಅಂತಹ ಶಿಕ್ಷಿತ ಸ್ತ್ರೀಯನ್ನು ‘ಆದರ್ಶ ಗೃಹಿಣಿ’ಯಾಗಿಯೇ ಉಳಿಸಿಕೊಳ್ಳಲು ಈ ಸಂದರ್ಭವು ಬಯಸಿತು. ಉಳಿದಂತೆ ಕುಟುಂಬದ ಅನಿವಾರ್ಯತೆ, ಸಾಮಾಜಿಕ ಅಗತ್ಯ ಹಾಗು ಸ್ತ್ರೀಯ ಸಂಕಷ್ಟದಲ್ಲಿ ಮಾತ್ರ ಉದ್ಯೋಗವನ್ನು ಎತ್ತಿ ಹಿಡಿಯಲಾಯಿತು. ಹಾಗೆ ನೋಡಿದರೆ ಈ ಘಟ್ಟದಲ್ಲಿ ಉದ್ಯೋಗಕ್ಕಿಂತ ಸಾರ್ವಜನಿಕ ಸೇವೆಯಲ್ಲಿ ಮಹಿಳೆಯರನ್ನು ಹೆಚ್ಚು ಪ್ರೋಸುಧಾರಣಾವಾದಿ ಚಟುವಟಿಕೆ, ರಾಷ್ಟ್ರೀಯ ಹೋರಾಟ, ನಾಡು-ನುಡಿಯ ಏಳಿಗೆ ಇತ್ಯಾದಿ ಕ್ಷೇತ್ರದಲ್ಲಿ ಇವರನ್ನು ವಿಶೇಷವಾಗಿ ತೊಡಗಿಸಲಾಯಿತು.
ಮಹಿಳಾ ಸಂಘಟನೆ
ಕರ್ನಾಟಕದಲ್ಲಿ ಕೂಡ ಮಹಿಳಾ ಸಮಾಜಗಳ ಆರಂಭವು ಪಾಶ್ಚಿಮಾತ್ಯ ಜೀವನ ಶೈಲಿಯ ಭಾಗವಾಗಿಯೇ ಆರಂಭಗೊಂಡಿತು. ಆಧುನಿಕ ಸಮಾಜದ ಪ್ರತಿಷ್ಠಿತ ವರ್ಗ ಅಭಿರುಚಿಗೆ ಅನುಗುಣವಾಗಿ ಟೆನ್ನಿಸ್, ಪಿಯಾನೋ, ಇಂಗ್ಲಿಷ್ ಕಲಿಕೆ ಇತ್ಯಾದಿಗಳಿಗೆ ತಮ್ಮ ಸ್ತ್ರೀಯರನ್ನು ಒಗ್ಗಿಸಲು ಈ ಸಮಾಜಗಳು ಆರಂಭಗೊಂಡವು. ಮುಂದೆ 1880ರ ಸುಮಾರಿಗೆ ಬ್ರಹ್ಮಸಮಾಜ, ಅರ್ಯಸಮಾಜ, ಪ್ರಾರ್ಥನಾ ಸಮಾಜ ಮುಂತಾದ ರಾಷ್ಟ್ರೀಯ ಸಂಘಟನೆಗಳ ಶಾಖೆಗಳು ಕರ್ನಾಟಕದಲ್ಲೂ ಆರಂಭಗೊಂಡು ದೇಶಿಯ ನೆಲೆಯಲ್ಲಿ ಮಹಿಳಾ ಸಂಘಟನೆಗೆ ಭಿನ್ನ ಧ್ಯೇಯೋದ್ದೇಶಗಳನ್ನು ಒದಗಿಸಿದವು.12
1870ರಲ್ಲಿ ಬೆಂಗಳೂರಿನಲ್ಲಿ ಹಾಗೂ 1880ರಲ್ಲಿ ಮಂಗಳೂರಿನಲ್ಲಿ ಬ್ರಹ್ಮ ಸಮಾಜದ ಶಾಖೆಗಳು ಆರಂಭಗೊಂಡವು. ಹಾಗೆಯೇ 1870ರಲ್ಲಿ ಮಂಗಳೂರಿನಲ್ಲಿ ಪ್ರಾರ್ಥನಾ ಸಮಾಜದ ಶಾಖೆ ಹಾಗೂ 1880ರಲ್ಲಿ ಮೈಸೂರಿನಲ್ಲಿ ಆರ್ಯ ಸಮಾಜದ ಶಾಖೆ ಮೊದಲಿಗೆ ಆರಂಭಗೊಂಡವು. 1886ರಲ್ಲಿ ಥಿಯೋಸಾಫಿಕಲ್ ಸೊಸೈಟಿ ಏಕ ಕಾಲಕ್ಕೆ ಬೆಂಗಳೂರು ಮತ್ತು ಮಂಗಳೂರಿನಲ್ಲಿ ಕಾರ್ಯಾರಂಭಿಸಿದವು. ಈ ಸಂಘಟನೆಗಳು ಮುಖ್ಯವಾಗಿ ಸ್ತ್ರೀ ಶಿಕ್ಷಣ, ವಿಧವಾ ವಿವಾಹ, ಬಾಲ್ಯವಿವಾಹ ನಿಷೇಧ ಇತ್ಯಾದಿ ವಿಷಯಗಳತ್ತ ಗಮನಹರಿಸಿದವು.
ಮುಂದೆ 20ನೇ ಶತಮಾನದ ಮೊದಲ ದಶಕಗಳಲ್ಲಿ ಮಹಿಳೆಯರೇ ಮುಂದುವರಿದು ಸ್ತ್ರೀ ಸಮಾಜಗಳನ್ನು ರೂಪಿಸತೊಡಗಿದರು. ಅವುಗಳಲ್ಲಿ ಬೆಂಗಳೂರಿನ ಶಾರದಾ ಸ್ತ್ರೀ ಸಮಾಜ ಹಾಗು ಮಹಿಳಾ ಸೇವಾ ಸಮಾಜಗಳು 1913ರಲ್ಲಿ ಆರಂಭಗೊಂಡವು. ಈ ಸಂಸ್ಥೆಗಳ ಕಾರ್ಯ ಚಟುವಟಿಕೆಗಳು ಸುಧಾರಣಾವಾದಿ ಚಟುವಟಿಕೆಗೆ ಪೂರಕವಾಗಿದ್ದು, ಹೊಲಿಗೆ, ಕಸೂತಿ, ಗೃಹಕೃತ್ಯಗಳ ತರಬೇತಿ, ಹಿಂದಿ ಕಲಿಕೆ ಮುಂತಾದ ಶಿಕ್ಷಣವನ್ನು ನೀಡಲಾರಂಭಿಸಿದವು.
ಈ ಕಾಲಘಟ್ಟದ ಮಹಿಳಾ ಸಂಘಟನೆಗಳು ಹಲವು ಭಿನ್ನ ನೆಲೆಯಲ್ಲಿ ಕೆಲಸವನ್ನು ಮಾಡಲಾರಂಭಿಸಿದ್ದು ಕಂಡುಬರುತ್ತದೆ. 1915ರಲ್ಲಿ ಮಹಿಳಾ ಸಂಘಟನೆಗಳು ಒಂದೆಡೆ ಸೇರಿ ಮಹಾಯುದ್ಧ ಸಂದರ್ಭಕ್ಕೆ ಅಗತ್ಯವಾದ ಕಾರ್ಯಯೋಜನೆಗಳನ್ನು ಕೈಗೊಳ್ಳುವ ಬಗ್ಗೆ ಚರ್ಚಿಸಿ ಕಾರ್ಯೋನ್ಮುಖವಾಗಿದ್ದವು. 1919ರಲ್ಲಿ ಮತ್ತೊಮ್ಮೆ ಸೇರಿ ಮಿತ್ರರಾಷ್ಟ್ರಗಳ ಪರವಾಗಿ ಶುಭಕಾಮನೆ ಸಲ್ಲಿಸಿದ್ದವು. ಅಂತೆಯೇ 1925ರಲ್ಲಿ ಮೈಸೂರಿನಲ್ಲಿ ಮಹಿಳಾ ಸಮ್ಮೇಳನ ಆಯೋಜಿಸಿ ವಿವಿಧ ವಿಷಯಗಳನ್ನು ಚರ್ಚಿಸಿ ಗೊತ್ತುವಳಿ ಸ್ವೀಕರಿಸಿದ್ದವು.13
ಹೀಗೆ ಅಂದಿನ ದಿನಗಳಲ್ಲಿ ಭಾರತೀಯ ಸ್ತ್ರೀ ಸಮಾಜ, ಶಾರದಾ ಸ್ತ್ರೀ ಸಮಾಜ, ವನಿತಾ ಸದನ, ಸರಸ್ವತಿ ಸದನ, ವನಿತಾ ಸೇವಾ ಸಮಾಜ, ವೀರಶೈವ ಮಹಿಳಾ ಜ್ಞಾನ ಮಂದಿರ, ಅಕ್ಕನ ಬಳಗ ಇತ್ಯಾದಿ ಹೆಸರಿನ ಹಲವು ಮಹಿಳಾ ಸಂಸ್ಥೆಗಳು ಆರಂಭಗೊಂಡು ತಮ್ಮದೇ ಆದ ಧ್ಯೇಯೋದ್ದೇಶದೊಂದಿಗೆ ಕೆಲಸ ಮಾಡತೊಡಗಿದವು. 1930ರಲ್ಲಿ ಆಲ್ ಇಂಡಿಯಾ ವುಮೆನ್ಸ್ ಕಾನ್ಫರೆನ್ಸಿನ ಕರ್ನಾಟಕ ಶಾಖೆಯು ಆರಂಭಗೊಂಡಿತು. ಶ್ಯಾಮಲಾದೇವಿ ಮುಂತಾದವರು ಅವರ ಸಕ್ರಿಯ ಕಾರ್ಯಕರ್ತರಾದರು. ಮುಂದೆ ಈ ಸಂಸ್ಥೆಗಳೇ ರಾಷ್ಟ್ರೀಯೊಹೋರಾಟೊಹಾಗೂ ಏಕೀಕರಣ ಚಟುವಟಿಕೆಗಳಲ್ಲೂ ಭಾಗವಹಿಸಿದವು.
ಮಹಿಳಾ ಕಾನೂನುಗಳು
ಈಗಾಗಲೇ ಗಮನಿಸಿರುವಂತೆ ಕರ್ನಾಟಕವು ಹಲವು ಆಡಳಿತ ಪ್ರಾಂತ್ಯಗಳಲ್ಲಿ ಹರಿದು ಹಂಚಿಹೋಗಿದ್ದರಿಂದ ಆಯಾ ಪ್ರಾಂತ್ಯಗಳ ಆಡಳಿತವು ಹೊರಡಿಸಿದ ಕಾಯ್ದೆಗಳಿಗೆ ಅನುಗುಣವಾಗಿ ತಮ್ಮನ್ನು ತೆರೆದುಕೊಂಡವು. ಅದರಂತೆ ಮೈಸೂರು ಸಂಸ್ಥಾನದಲ್ಲಿ ಕೂಡ 1892ರಲ್ಲಿ ನಾಚ ಸಂಪ್ರದಾಯಕ್ಕೆ ವಿದಾಯ ಹೇಳಲಾಯಿತು. ಈಗಾಗಲೇ ಈ ವೃತ್ತಿಯಲ್ಲಿದ್ದ ಮಹಿಳೆಯರಿಗೆ ಸಹಾಯಧನವನ್ನು ಮುಂದುವರೆಸುವುದು ಹಾಗು ಮುಂದೆ ತೆರನಾಗುವ ದೇವಸ್ಥಾನಗಳ ಆ ಸ್ಥಾನಗಳನ್ನು ಯಾರನ್ನೂ ನೇಮಿಸದಿರುವುದು ಎಂಬ ನಿಬಂಧನೆಯೊಂದಿಗೆ ಮೈಸೂರು ಸರ್ಕಾರವು ಅ ಸಂಪ್ರದಾಯವನ್ನು ನಿಷೇಧಿಸಿತು. ಅಂತೆಯೇ 1894ರಲ್ಲಿ ಬಾಲ್ಯವಿವಾಹ ನಿಷೇಧ ಕಾಯ್ದೆ ಯನ್ನು ಜಾರಿಗೊಳಿಸಿತು. 1907ರಲ್ಲಿ ವಿಡೋ ಹೋಂಗಳನ್ನು ತೆರೆಯಿತು. ಉಳಿದಂತೆ ಬ್ರಿಟಿಷ್ ನೇರ ಆಳ್ವಿಕೆಗೆ ಒಳಪಟ್ಟಿದ್ದ ಪಾಂತ್ರ್ಯಗಳಲ್ಲಿ ಜಾರಿಗೆ ಬಂದವು. ಪತ್ರಿಕೆ ಮತ್ತು ಸಾಹಿತ್ಯ, ಕರ್ನಾಟಕದ ಸಂದರ್ಭದಲ್ಲಿ ಗಮನಿಸಬಹುದಾದ ಇನ್ನೊಂದು ಮುಖ್ಯ ವಿಚಾರ, ಮಹಿಳೆಯರು ಪತ್ರಿಕೋದ್ಯಮ ಮತ್ತು ಸಾಹಿತ್ಯಕ್ಷೇತ್ರಕ್ಕೆ ಪ್ರವೇಶಿಸಿದ್ದು ಹಾಗೂ ಆ ಮಾಧ್ಯಮಗಳನ್ನು ಮಹಿಳಾ ಸುಧಾರಣಾ ಪ್ರಣಾಳಿಕೆಯ ವೇದಿಕೆಯಾಗಿ ಬಳಸಿಕೊಂಡಿದ್ದು. 1888ರಲ್ಲಿ ಮೈಸೂರಿನಿಂದ ಹೊರಡುತ್ತಿದ್ದ ‘ಕರ್ನಾಟಕ ವಾಣಿ ವಿಲಾಸ ಪತ್ರಿಕೆ’ಯನ್ನು ಮಹಿಳಾ ಪತ್ರಿಕೆಯಾಗಿ ಗುರುತಿಸಲಾಗಿದೆ.14 ಅಲ್ಲಿಂದ ಮುಂದಕ್ಕೆ ಮಹಿಳೆಯರನ್ನು ಪತ್ರಿಕೆಯ ಓದುಗರಾಗಿ ಹಾಗೂ ಬರಹಗಾರರಾಗಿ ಗುರುತಿಸಿಕೊಂಡ ಕನ್ನಡ ಪತ್ರಿಕೋದ್ಯಮವು ಮಹಿಳಾ ಪತ್ರಿಕೋದ್ಯಮಕ್ಕೆ ಸಾಕಷ್ಟು ಅವಕಾಶ ಕಲ್ಪಿಸಿತು. ತಮ್ಮ ಪತ್ರಿಕೆಗಳೇ ಮಹಿಳಾ ವಿಷಯಗಳ ಕುರಿತ ಬರಹಗಳಿಗೆ ವಿಶೇಷ ಸ್ಥಾನವನ್ನು ಕಲ್ಪಿಸುತ್ತ, ಮಹಿಳಾ ಅಂಕಣಗಳನ್ನು ಆರಂಭಿಸಿತು. ಅವುಗಳ ನಿರ್ವಹಣಾ ಜವಾಬ್ದಾರಿಯನ್ನು ಮಹಿಳೆಯರಿಗೇ ನೀಡಿತು. ಪರಿಣಾಮವಾಗಿ ತಿರುಮಲಾಂಬ, ಕಲ್ಯಾಣಮ್ಮ, ಶ್ಯಾಮಲಾದೇವಿ, ಜಯಲಕ್ಷ್ಮಮ್ಮ, ಸರಸ್ವತಿ ಬಾಯಿ ರಾಜವಾಡೆ ಮುಂತಾದವರು ಪತ್ರಿಕಾ ಸಂಪಾದಕರಾಗಿ, ಅಂಕಣಕಾರರಾಗಿ ಮುಂಚೂಣಿಗೆ ಬಂದರು. ಮಹಿಳಾ ವಿಷಯಗಳಿಗೆ ಮೀಸಲಾದ ಸತಿ ಹಿತೈಷಿಣಿ, ಸರಸ್ವತಿ ಮುಂತಾದ ಮಹಿಳಾ ಪತ್ರಿಕೆಗಳು ಆರಂಭಗೊಂಡವು.14 ಈ ಅವಕಾಶವನ್ನು ಬಳಸಿಕೊಂಡು ಅವರು ಮಹಿಳಾ ವಿಷಯವನ್ನು ವಿಶೇಷವಾಗಿ ಪ್ರಸ್ತಾಪಿಸತೊಡಗಿದರು. ಮಹಿಳಾ ಸಂಘಟನೆಗಳ ಸಭೆ, ಸಮಾರಂಭಗಳ ವರದಿಗಳು ಕಾಣತೊಡಗಿದವು ಪತ್ರಿಕೆಗಳಲ್ಲಿ ಕೂಡ ಆಯಾ ಪಾಂತ್ರ್ಯಗಳ ಆಡಳಿತಾತ್ಮಕ ನಿಲುವಿನ ಗುಣವಾಗಿ ಕರ್ನಾಟಕದ ಪ್ರಾಂತ್ಯಗಳಲ್ಲಿ ಮಹಿಳಾ ಸುಧಾರಣಾ ಕಾನೂನು ಜಾರಿಗೆ ಬಂದಿತು. ಉದಾಹರಣೆಗೆ 1829ರಲ್ಲಿ ಸತಿ ನಿಷೇಧ, 1929ರಲ್ಲಿ ಬಾಲ್ಯವಿವಾಹ ನಿಷೇಧ ಕಾಯ್ದೆ ಇತ್ಯಾದಿಗಳು ಕರ್ನಾಟಕದ ಬ್ರಿಟಿಷ್ ಆದಿಪತ್ಯದ ಪ್ರಾಂತ್ಯಗಳಿಗೂ ಅನ್ವಯಗೊಂಡವು.
ಪತ್ರಿಕೆಗಳಲ್ಲಿ ಮಹಿಳೆಗೆ ದೊರೆತ ಪ್ರೋಹಾಗೂ ಅನುಭವದಿಂದಾಗಿ ಆಧುನಿಕ ಲೇಖಕಿಯರು ಕಾಣಿಸಿಕೊಂಡರು. ಸಾಹಿತ್ಯ ಸ್ಪರ್ಧೆಯ ನಿಮಿತ್ತದೊಂದಿಗೆ ಶಾಂತಾಬಾಯಿ ನೀಲಗಾರ, ತಿರುಮಲಾಂಬ, ತಿರುಮಲೆ ರಾಜಮ್ಮ, ಕಲ್ಯಾಣಮ್ಮ, ಶ್ಯಾಮಲಾದೇವಿ, ಸರಸ್ವತಿ ಗೌಡ, ಸರಸ್ವತಿಬಾಯಿ ರಾಜವಾಡೆ ಮುಂತಾದವರು ಗಂಭೀರವಾಗಿ ಸಾಹಿತ್ಯ ರಚನೆಯಲ್ಲಿ ತೊಡಗಿಕೊಂಡರು. ಹಾಗೂ ತಮ್ಮ ಸಾಹಿತ್ಯವನ್ನು ಮಹಿಳಾ ವಿಷಯಗಳ ಪ್ರಸ್ತುತಿಗೆ, ವಿಮರ್ಶೆಗೆ, ಪ್ರಚಾರಕ್ಕೆ ಪೂರಕವಾಗುವಂತೆ ನಿರ್ವಹಿಸಿದರು. ಸ್ತ್ರೀ ಶಿಕ್ಷಣ, ವಿಧವಾ ಸಮಸ್ಯೆ, ಅಸಮ ವಿವಾಹದ ಮುಂತಾದ ವಿಷಯಗಳನ್ನು ವಸ್ತುವಾಗಿಸಿಕೊಂಡು ವೈಚಾರಿಕ ಬರಹಗಳನ್ನು, ನಾಟಕ, ಕಾದಂಬರಿ, ಸಣ್ಣಕತೆ, ಕಾವ್ಯ ಇತ್ಯಾದಿ ಸೃಜನಶೀಲ ಕೃತಿಗಳನ್ನು ರಚಿಸುವ ಮೂಲಕ ಸಾಹಿತ್ಯ ಕ್ಷೇತ್ರವನ್ನು ಮಹಿಳಾ ರಾಜಕಾರಣದ ಪ್ರಣಾಳಿಕೆಯ ಅನಾವರಣಕ್ಕೆ ಬಳಸಿಕೊಂಡರು.
ರಾಷ್ಟ್ರೀಯ ಹೋರಾಟ
ಭಾರತದ ಮಹಿಳಾ ಚಳವಳಿಯ ಒಂದು ಪ್ರಧಾನ ಧಾರೆಯು 1930ರ ದಶಕದ ವೇಳೆಗೆ ರಾಷ್ಟ್ರೀಯ ಹೋರಾಟದೊಳಗೆ ತನ್ನನ್ನು ವಿಲೀನಗೊಳಿಸಿಕೊಂಡಂತೆ ಕರ್ನಾಟಕದಲ್ಲೂ ಕೂಡ ಹಲವು ಮಹಿಳಾ ನಾಯಕಿಯರು ರಾಷ್ಟ್ರೀಯ ಹೋರಾಟದಲ್ಲಿ ಉದಯಿಸಿದರು. ಅವರಲ್ಲಿ ಕಮಲಾದೇವಿ ಚಟ್ಟೋಪಾಧ್ಯಾಯ ರಾಷ್ಟ್ರೀಯ ನಾಯಕಿಯಾಗಿ ವಿಜೃಂಭಿಸಿದರೆ, ಉಮಾಬಾಯಿ ಕುಂದಾಪುರ, ಕೃಷ್ಣಬಾಯಿ ಪಂಜೀಕರ್ ಮುಂತಾದವರು ರಾಷ್ಟ್ರೀಯ ನೆಲೆಯಲ್ಲಿ ಗಮನ ಸೆಳೆದರು. ಉಳಿದಂತೆ ಬಳ್ಳಾರಿ ಸಿದ್ದಮ್ಮ, ನಾಗಮ್ಮ ಪಾಟೀಲ್, ಸುಬ್ಬಮ್ಮ ಜೋಯಿಸ್, ಯಶೋಧರಮ್ಮ ದಾಸಪ್ಪ. ಪದ್ಮಾವತಿ ಬಿದರಿ, ಲಕ್ಷಮ್ಮ, ಮುದ್ದಮ್ಮ, ಕೊಡಗಿನ ಗೌರಮ್ಮ ಮುಂತಾದ ಅಸಂಖ್ಯ ಮಹಿಳೆಯರು ಅಸಹಕಾರ ಚಳವಳಿ, ಧ್ವಜ ಸತ್ಯಾಗ್ರಹ, ಅರಣ್ಯ ಸತ್ಯಾಗ್ರಹ, ಕ್ವಿಟ್ ಇಂಡಿಯಾ ಚಳವಳಿ ಇತ್ಯಾದಿಗಳಲ್ಲಿ ಧೈರ್ಯದಿಂದ ಮುನ್ನುಗ್ಗಿದರು. ಅಪಾರ ಸಂಖ್ಯೆಯಲ್ಲಿ ವಿದ್ಯಾರ್ಥಿನಿಯರು, ರೈತ ಮಹಿಳೆಯರು ರಾಷ್ಟ್ರೀಯ ಹೋರಾಟದೊಂದಿಗೆ ತಮ್ಮನ್ನು ಗುರುತಿಸಿಕೊಂಡರು. ಬ್ರಿಟಿಷ್ ಆಳ್ವಿಕೆಯ ವಿರುದ್ಧದ ಹೋರಾಟವನ್ನು ಕಾರ್ಮಿಕ ಸಂಘಟನೆಗಳು ತಮ್ಮದೇ ಆದ ನೆಲೆಯಲ್ಲಿ ನಡೆಸುತ್ತಿದ್ದು, ಈೊಹೋರಾಟಗಳಲ್ಲಿ ಕೂಡ ಭಾಗೀರತಮ್ಮ ಚೆಂಗಲಾರಾಧ್ಯ ಮುಂತಾದ ಮಹಿಳೆಯರು ಭಾಗವಹಿಸಿದ್ದರು. ಹೀಗೆ ರಾಷ್ಟ್ರೀಯ ಹೋರಾಟದಲ್ಲಿನ ಮಹಿಳಾ ಚಟುವಟಿಕೆಯು ಕರ್ನಾಟಕದ ಸಂದರ್ಭದಲ್ಲಿಯು ಗಮನಾರ್ಹವಾದುದಾಗಿತು್ತ.15
ಕರ್ನಾಟಕ ಏಕೀಕರಣ
ರಾಷ್ಟ್ರೀಯ ಹೋರಾಟದ ಜೊತೆ ಜೊತೆಗೆ ಕರ್ನಾಟಕದಲ್ಲಿ ಕಾಣಿಸಿಕೊಂಡ ಇನ್ನೊಂದು ಸಂಗತಿ ಏಕೀಕರಣ ಚಳವಳಿ. ಬ್ರಿಟೀಷ್ ಹಿತಾಸಕ್ತಿಗನುಗುಣವಾಗಿ ಹರಿದು ಹಂಚಿ ಹೋಗಿದ್ದ ಕನ್ನಡ ಜನತೆಯನ್ನು ಒಗ್ಗೂಡಿಸಬೇಕೆಂಬ ಈ ಹೋರಾಟವನ್ನು ಅಂದಿನ ನಾಯಕರು ರಾಷ್ಟ್ರೀಯ ಹೋರಾಟಕ್ಕೆ ಪೂರಕವಾಗಿಯೇ ರೂಪಿಸಿಕೊಂಡರು. ಆಲೂರು ವೆಂಕಟರಾಯರು, ಹುಯಿಲಗೋಳ ನಾರಾಯಣರಾಯರು, ಬಿ.ಎಂ.ಶ್ರೀಕಂಠಯ್ಯ ಮುಂತಾದವರು ಮುನ್ನಡೆಸಿದ ಈ ಹೋರಾಟದಲ್ಲಿ ಮಹಿಳೆಯರ ಪಾಲ್ಗೊಳ್ಳುವಿಕೆ ಗಮನಾರ್ಹವಾಗಿತ್ತು. ರಾಷ್ಟ್ರೀಯ ಹೋರಾಟದ ಹಲವು ನಾಯಕಿಯರು, ಲೇಖಕಿಯರು, ಸಮಾಜ ಸೇವಾಕರ್ತೆಯರೂ ಆಗಿದ್ದ ಅಂದಿನ ಬಹುತೇಕ ಎಲ್ಲ ಮಹಿಳೆಯರು ಒಂದಲ್ಲ ಒಂದು ರೀತಿಯಲ್ಲಿ ಈ ಹೋರಾಟಕ್ಕೆ ಸ್ಪಂದಿಸಿದರು. ಭಾರತಾಂಬೆಯ ಬಿಡುಗಡೆಯಂತೆಯೇ, ಕನ್ನಡಾಂಬೆಯ ಒಗ್ಗೂಡುವಿಕೆಯೂ ತಮ್ಮ ಆದ್ಯ ಕರ್ತವ್ಯವೆಂದು ಸ್ವೀಕರಿಸಿದರು.
ಗಡಿ ಪ್ರಾಂತ್ಯವಾಗಿದ್ದ ಸೊಲ್ಲಾಪುರದಲ್ಲಿ ಜಯದೇವಿತಾಯಿ ಲಿಗಾಡೆ, ಬಳ್ಳಾರಿಯಲ್ಲಿ ಅಲ್ಲಂ ಸುಮಂಗಳಮ್ಮ, ತೊಗರಿ ಸರ್ವಮಂಗಳಾಂಬ, ಹೈದರಾಬಾದ್ ಕರ್ನಾಟಕದಲ್ಲಿ ವಿಮಲಾಬಾಯಿ ಮೇಲ್ಕೊಟೆ, ಶ್ರೀಮತಿ ಕಾಡಮ್ಮ, ಪದ್ಮಾವತಿ ದೇವಿ ಅಂಗಡಿ ಸಾವಿತ್ರಿ ಬಾಯಿ ನಾಗನಗೌಡ ಮುಂತಾದ ಮಹಿಳೆಯರು ಏಕೀಕರಣಕ್ಕಾಗಿ ದುಡಿದರು.16 ಅರಸೀಕೆರೆಯಲ್ಲಿ ನಡೆದ ಸರ್ವಪಕ್ಷಗಳ ಸಭೆ ಕಾಂಗ್ರೆಸ್ ಉಪಸಮಿತಿ ನೀಡಿದ್ದ ಏಕೀಕರಣ ಕುರಿತ ವರದಿಯನ್ನು ತಿರಸ್ಕರಿಸಿದಾಗ ಬಳ್ಳಾರಿ ಸಿದ್ಧಮ್ಮನವರು ಆ ಸಭೆಯ ಅಧ್ಯಕ್ಷತೆ ವಹಿಸಿದ್ದರು ಎಂಬ ವಿಚಾರವು ಏಕೀಕರಣ ಹೋರಾಟದಲ್ಲಿ ಮಹಿಳೆಯರು ಹೊಂದಿದ್ದ ನೀಡಿದ ಪ್ರಾಶಸ್ತ್ಯವನ್ನು ತಿಳಿಸುತ್ತದೆ. ಏಕೀಕರಣ ಚಿಂತನೆಯು ಕನ್ನಡ ಭಾಷೆ ಮತ್ತು ಸಂಸ್ಕೃತಿಯ ಅಳಿವು-ಉಳಿವಿನ ಸಂಗತಿಯನ್ನು ಮಹಿಳೆಯೊಂದಿಗೆ ಸಮೀಕರಿಸಿದ್ದರಿಂದ ಹಾಗೂ ಸಂಸ್ಕೃತಿಯ ರಕ್ಷಕರಾಗಿ, ವಾಹಕರಾಗಿ ಮಹಿಳೆಯರನ್ನು ಗುರುತಿಸಿದ್ದರಿಂದ ಅಂದಿನ ಮಹಿಳೆಯರು ಅದನ್ನು ಉತ್ಸಾಹದಿಂದ ಹೆಗಲಿಗೇರಿಸಿಕೊಂಡರು. ಏಕೀಕರಣದ ಸಂದರ್ಭದಲ್ಲಿ ಕನ್ನಡ ಸಾಹಿತ್ಯ ಶ್ರೀಮಂತಿಕೆಯು ಮೂಲಧನಗಳಲ್ಲಿ ಒಂದಾಗಿದ್ದರಿಂದ ಸಹಜವಾಗಿಯೇ ಅಂದಿನ ಬಹುಪಾಲು ಲೇಖಕಿಯರು ಏಕೀಕರಣಕ್ಕೆ ಹೆಗಲು ಕೊಟ್ಟರು. ಮಹಿಳಾ ಗೋಷ್ಠಿಗಳ ಹಾಗು ಮಹಿಳಾ ಸಂಘಟನೆಗಳ ವೇದಿಕೆಗಳನ್ನು ಏಕೀಕರಣದ ವೇದಿಕೆಗಳಾಗಿ ಬಳಸಿಕೊಂಡರು. ಅಕ್ಕನ ಬಳಗ, ಶಾರದಾ ಕರ್ನಾಟಕ ಕನ್ಯಾಶಾಲೆ ಮುಂತಾದ ಮಹಿಳಾ ಸಂಘಟನೆಗಳು ತನ್ನ ಉದ್ದೇಶಗಳಲ್ಲಿ ಕನ್ನಡದ ಪ್ರಶ್ನೆಯನ್ನು ಮೊದಲಿನದಾಗಿ ಗುರುತಿಸಿಕೊಂಡಿತು.
ಹೀಗೆ ವಸಾಹತು ಸಂದರ್ಭದಲ್ಲಿ ಕರ್ನಾಟಕದ ಮಹಿಳೆಯರು ಮಹಿಳಾ ಸಂಬಂಧಿತ ಹಾಗೂೊಇನ್ನಿತರ ಕ್ಷೇತ್ರಗಳೆರಡಕ್ಕೂ ತಮ್ಮನ್ನು ತೊಡಗಿಸಿಕೊಂಡು ಚಟುವಟಿಕೆ ನಿರತರಾದರು. ಈ ಚಟುವಟಿಕೆಯ ಸೈದ್ಧಾಂತಿಕ ಹಿನ್ನೆಲೆಯು ಸುಧಾರಣಾವಾದ ಹಾಗೂ ರಾಷ್ಟ್ರೀಯ ವಾದದ್ದಾಗಿದ್ದಿತು. ಅಂದಿನ ಮಹಿಳೆಯರು ತಮಗೆ ಒದಗಿಸಿದ ಅವಕಾಶವನ್ನು ಸಾಕಷ್ಟು ಸಮರ್ಥವಾಗಿ ಬಳಸಿಕೊಂಡರು. ಸೀಮಿತ ಅವಕಾಶದೊಳಗೆ ಅಪಾರವಾದ ಅನುಭವವನ್ನು ತಮ್ಮದಾಗಿಸಿಕೊಂಡರು. ಆ ಮೂಲಕ ಮಹಿಳಾ ರಾಜಕಾರಣ ಹಾಗೂ ಭಾರತದ ರಾಜಕಾರಣಗಳೆರಡರಲ್ಲೂ ತಮ್ಮ ಗುರುತನ್ನು ಉಳಿಸಿದರು.
ಸ್ವಾತಂತ್ರ್ಯೋತ್ತರ ಕಾಲದ ಮಹಿಳಾ ಚಳವಳಿ
ಸ್ವಾತಂತ್ರ್ಯೋತ್ತರ ಮೊದಲ ದಶಕಗಳು ಭಾರತದ ಮಹಿಳಾ ಚಳವಳಿಯ ಸಂದರ್ಭ ದಲ್ಲಿ ಹೆಚ್ಚಿನ ಸಾಂಘಿಕ ಚಟುವಟಿಕೆಗೆ ಹೊರತಾದುದು ಎಂಬ ಅಭಿಪ್ರಾಯವಿದೆ ಹಾಗೂ ಇದಕ್ಕೆ ಕಾರಣವನ್ನು ಹೀಗೆ ಗುರುತಿಸಲಾಗಿದೆ. ಸ್ವಾತಂತ್ರ್ಯಪೂರ್ವದಲ್ಲಿ ಮಹಿಳಾ ಚಟುವಟಿಕೆಗಳಲ್ಲಿ ತೊಡಗಿಸಿಕೊಂಡಿದ್ದ ಹಲವು ನಾಯಕಿಯರು ಸ್ವಾತಂತ್ರ್ಯಾನಂತರದಲ್ಲಿ ಪ್ರಭುತ್ವ ನಿರ್ದೇಶಿತ ಕಲ್ಯಾಣ ಕಾರ್ಯಕ್ರಮಗಳ ಅಳವಡಿಕೆಯ ಕಾರ್ಯ ಚಟುವಟಿಕೆಗಳಲ್ಲಿ ನಿರತರಾದರು. ಈ ಪ್ರಕ್ರಿಯೆಯಿಂದ ಹೊರಗುಳಿದ ಇನ್ನು ಕೆಲವರು ಸ್ವಾತಂತ್ರ್ಯೋತ್ತರ ಭಾರತದ ಸಂದರ್ಭವನ್ನು ಕಾಯ್ದು ನೋಡುವ ಅಭಿಲಾಷೆಯುಳ್ಳವರಾದರು. ಅಲ್ಲದೆ ಒಂದು ಗುಂಪು ತನ್ನನ್ನು ಎಡಪಂಥೀಯ ಹೋರಾಟಗಳಲ್ಲಿ ಗುರುತಿಸಿಕೊಂಡಿತು. ಈ ಎಲ್ಲದರೊಂದಿಗೆ ಶಿಕ್ಷಿತ ಮಧ್ಯಮ ವರ್ಗದ ಮಹಿಳೆಯರು ಸಂವಿಧಾನಾತ್ಮಕ ಸವಲತ್ತುಗಳ ಬಳಕೆಯ ಕಡೆಗೆ ಗಮನಹರಿಸಿ ವೈಯಕ್ತಿಕ ಸಾಧನೆಯಲ್ಲಿ ನಿರತರಾದರು. ಇಂತಹ ಸನ್ನಿವೇಶದೊಪರಿಣಾಮವಾಗಿ ಮಹಿಳೆಯರ ಸಾಂಘಿಕ ಚಟುವಟಿಕೆಯು ಹಿನ್ನಡೆ ಸಾಧಿಸಿತು.
ಮೇಲಿನ ವಿಚಾರಗಳ ಹಿನ್ನೆಲೆಯಲ್ಲಿ ಕರ್ನಾಟಕ ಸಂದರ್ಭವನ್ನು ಗ್ರಹಿಸಬಹುದಾದರೂ ಅದರೊಂದಿಗೆ ಕರ್ನಾಟಕದ ಒಂದು ವಿಶೇಷತೆಯನ್ನು ಗಮನಿಸಬೇಕಾಗುತ್ತದೆ. ಸ್ವಾತಂತ್ರ್ಯ ನಂತರದಲ್ಲಿ ಮಹಿಳೆಯರ ರಾಜಕೀಯ ಚಟುವಟಿಕೆಯು ಬಹುತೇಕ ಕರ್ನಾಟಕ ಏಕೀಕರಣದಲ್ಲಿ ಕೇಂದ್ರೀಕೃತಗೊಂಡುದಾಯಿತು. ರಾಷ್ಟ್ರೀಯ ಹೋರಾಟದ ಅನುಭವ ದೊಂದಿಗೆ ಅದೇ ತನ್ಮಯತೆಯಿಂದ ಮಹಿಳೆಯರು ಕರ್ನಾಟಕದ ಒಗ್ಗೂಡುವಿಕೆಗೆ ಗಮನ ಹರಿಸಿದರು. 1956ರ ಏಕೀಕರಣ ರಚನೆಯೊಂದಿಗೆ ಈ ಚಟುವಟಿಕೆಯು ಒಂದು ನಿಲುಗಡೆಯನ್ನು ಕಂಡಿತು.
ಅಂತೆಯೇ ಸ್ವಾತಂತ್ರ್ಯ ಪೂರ್ವದ ಅನೇಕ ಮಹಿಳಾ ಸಂಘಟನೆಗಳು ಈ ಹಂತದಲ್ಲಿ ಪ್ರಮುಖ ಮಹಿಳಾ ಶಿಕ್ಷಣ ಸಂಸ್ಥೆಗಳಾಗಿ ಬೆಳೆದವು. ಹೊಸ ಅವಕಾಶಗಳಿಗೆ ಅನುಗುಣವಾಗಿ ಶಿಕ್ಷಣವನ್ನು ಮಹಿಳೆಯರಿಗೆ ಒದಗಿಸತೊಡಗಿದವು. ಹೀಗಾಗಿ ಈ ದಶಕಗಳಲ್ಲಿ ಶಿಕ್ಷಿತ ಸ್ತ್ರೀಯರು ಹಾಗು ಉದ್ಯೋಗಸ್ಥ ಮಹಿಳೆಯರು ಹೆಚ್ಚು ಹೆಚ್ಚು ಕಾಣಿಸಿಕೊಂಡರಾದರೂ ವಿಶೇಷವಾದ ಸಾಂಘಿಕ ಚಟುವಟಿಕೆ ಕಂಡುಬರುವುದಿಲ್ಲ. ಹಾಗಾಗಿ ಇದನ್ನು ನಿಷ್ಕ್ರಿಯ ಕಾಲವೆನ್ನುವುದಕ್ಕಿಂತ ‘ಸ್ವಾಯತ್ತ ಮಹಿಳಾ ಚಳವಳಿಯ ಪೂರ್ವಸ್ಥಿತಿ’ ಎಂದು ಗುರುತಿಸ ಬಹುದಾಗಿದೆ.
ಈ ಪೂರ್ವಸ್ಥಿತಿ ಕಾಲಕ್ಕೆ ಸಂಬಂಧಿಸಿದ ಮೂರು ಮುಖ್ಯ ಅಂಶಗಳನ್ನು ರಾಷ್ಟ್ರೀಯ ನೆಲೆಯಲ್ಲಿ ಈ ರೀತಿ ಗುರುತಿಸಲಾಗಿದೆ.
1. ಸ್ವಾತಂತ್ರ್ಯೋತ್ಸವಕ್ಕಿಂತ ದೇಶ ವಿಭಜನೆಯ ವಿಷಾದ
2. ಮಹಿಳೆಯರ ಸಂಗತಿಗಳು ಸ್ವತಂತ್ರ ಭಾರತದಲ್ಲಿ ಅಧಿಕಾರಶಾಹಿಗೆ ಬಳಸಲ್ಪಟ್ಟಿದ್ದರ ಬಗ್ಗೆ ಅಸಮಾಧಾನ.
3. ಕಾಂಗ್ರೆಸಿನ ಆಳ್ವಿಕೆಯ ಬಗ್ಗೆ ಕೆಲವರಿಗೆ ಸಮ್ಮತಿ ಇದ್ದರೆ ಇನ್ನು ಕೆಲವರಿಗೆ ಅಸಮಾಧಾನ. ಇದರಿಂದಾಗಿ ಎಡಪಂಥೀಯ ವೇದಿಕೆಗಳಲ್ಲಿ ಹೆಚ್ಚಿದ ಮಹಿಳೆಯರ ಪಾಲ್ಗೊಳ್ಳುವಿಕೆ.17 ಈ ಪೂರ್ವ ಸಂಗತಿಗಳೇ ಮುಂದೆ ಸ್ವಾಯತ್ತ ಮಹಿಳಾ ಚಳವಳಿಗೆ ಚಾಲನೆ ನೀಡಿದವು.
1975ರ ಅಂತಾರಾಷ್ಟ್ರೀಯ ಮಹಿಳಾ ವರ್ಷಾಚರಣೆಯು ಮಹಿಳಾ ಚಳವಳಿಯ ಸಂದರ್ಭದಲ್ಲಿ ಮತ್ತೊಂದು ಮೈಲುಗಲ್ಲಾಯಿತು. ಈ ಹಂತದಲ್ಲಿ ಒಂದೆಡೆ ಸರ್ಕಾರದ ಮಹಿಳಾಭಿವೃದ್ದಿಯ ಕಾರ್ಯಕ್ರಮಗಳು ಜಾಗೃತಗೊಂಡಂತೆ ಇನ್ನೊಂದೆಡೆ ಸ್ವಾಯತ್ತ ಮಹಿಳಾ ಸಂಘಟನೆಗಳು ಕಣಕ್ಕಿಳಿದವು. ಇದಕ್ಕನುಗುಣವಾಗಿ ಕರ್ನಾಟಕದಲ್ಲಿ ಮಹಿಳಾ ಚಳವಳಿಯ ಹೊಸ ಅಲೆಯೊಂದು ಬಲವಾಗಿ ಎದ್ದಿತು. 1975ರಲ್ಲಿ ‘ನ್ಯಾಷನಲ್ ಫೆಡರೇಷನ್ ಆಫ್ ಇಂಡಿಯನ್ ವುಮೆನ್’ನ ಕರ್ನಾಟಕ ಶಾಖೆ ಬೆಂಗಳೂರಿನಲ್ಲಿ ಸಮ್ಮೇಳನ ನಡೆಸಿತು. ಮಧ್ಯಮ ವರ್ಗದ ಉದ್ಯೋಗಸ್ಥ ಮಹಿಳೆಯರನ್ನು ಒಳಗೊಂಡಂತೆ ಕರ್ನಾಟಕದಲ್ಲಿನ ಎಲ್ಲ ವರ್ಗದ ದುಡಿಯುವ ಮಹಿಳೆಯರು ಇಲ್ಲಿ ಸಮಾವೇಶಗೊಂಡರು. 1979ರಲ್ಲಿ ಸಿ.ಪಿ.ಟಿ.ಯ ಮಹಿಳಾ ಶಾಖೆಯು ಮಂಗಳೂರಿನಲ್ಲಿ ರಾಜ್ಯಮಟ್ಟದ ದುಡಿಯುವ ಮಹಿಳೆಯರ ಸಮ್ಮೇಳನ ನಡೆಸಿ, ದುಡಿಯುವ ಮಹಿಳೆಯರ ಸಮನ್ವಯ ಸಮಿತಿ ರಚಿಸಿತು. ಈ ಸಮನ್ವಯದ ನೇತೃತ್ವದಲ್ಲಿ ಇದುವರೆಗೆ ಗಂಧದ ಕಡ್ಡಿ, ಬೀಡಿ, ಸಿದ್ಧ ಉಡುಪು ತಯಾರಿಕೆ, ಬ್ಯಾಂಕಿಂಗ್, ಕಛೇರಿಗಳು, ಅಂಗನವಾಡಿ ಮಹಿಳೆಯರ ಹಕ್ಕುಗಳು ಇತ್ಯಾದಿ ಕುರಿತ ಹೋರಾಟಗಳು ನಡೆದುಬಂದಿವೆ. 1981ರಲ್ಲಿ ಬೆಂಗಳೂರಿನಲ್ಲಿ ಪ್ರಜಾಸತ್ತಾತ್ಮಕ ಮಹಿಳಾ ಸಂಘಟನೆಯ ಮೊದಲ ಸಮ್ಮೇಳನ ನಡೆದು ಮುಂದೆ ಇದು ಜನವಾದಿ ಮಹಿಳಾ ಸಂಘಟನೆ ಎಂದು ಹೆಸರಲಾಯಿತು.18
1975ರ ನಂತರದಲ್ಲಿ ಸಮತಾ, ವಿಮೋಚನಾ, ಜಾಗೃತಿ, ಮಾನಸ, ಮಹಿಳಾ ಜಾಗೃತಿ, ಹೆಂಗಸರ ಹಕ್ಕಿನ ಸಂಘ, ಮಾನಿನಿ ಮುಂತಾದ ಹಲವು ಸ್ವಾಯತ್ತ ಮಹಿಳಾ ಸಂಘಟನೆಗಳೂ ತಲೆ ಎತ್ತಿದ್ದವು. ಈ ಸಂಘಟನೆಗಳು ಸ್ಥಳೀಯ ಮಹಿಳಾ ಸಮಸ್ಯೆಗಳಿಗೆ ಸ್ಪಂದಿಸುತ್ತ ಜನಜಾಗೃತಿ, ಕಾನೂನು-ಹೋರಾಟ, ಕೌನ್ಸಿಲಿಂಗ್ ಇತ್ಯಾದಿಗಳಲ್ಲಿ ಕೈಹಾಕಿದವು. ಇವುಗಳಲ್ಲಿ ಕೆಲವು ತಮ್ಮ ಚಟುವಟಿಕೆಯ ಭಾಗವಾಗಿ ವಾರ್ತಾಪತ್ರಗಳನ್ನು, ಮಹಿಳಾ ಪತ್ರಿಕೆಗಳನ್ನು ಆರಂಭಿಸಿದವು. ಸಮತಾ, ಅಚಲ, ಮಾನಸ, ಜಾಗೃತಿ, ಜನವಾದಿ ಮುಂತಾದ ಪತ್ರಿಕೆಗಳನ್ನು ಈ ದಿಕ್ಕಿನಲ್ಲಿ ಗುರುತಿಸಬಹುದು. ಈ ಪತ್ರಿಕೆಗಳ ಮೂಲಕ ಬೌದ್ದಿಕ ಚರ್ಚೆ, ಸಂಘಟನೆಯ ಚಟುವಟಿಕೆಗಳ ಕುರಿತ ಮಾಹಿತಿ ಹಾಗೂ ಸಂಪರ್ಕ ಜಾಲವನ್ನು ಈಡೇರಿಸತೊಡಗಿದವು.
ಈ ಸಂದರ್ಭದಲ್ಲಿ ಮಹಿಳಾ ಚಳವಳಿಗೆ ಚಾಲನೆ ನೀಡಿದ ಪ್ರಮುಖ ವಿಷಯಗಳೆಂದರೆ ವರದಕ್ಷಿಣೆ, ಅತ್ಯಾಚಾರ, ವಧೂದಹನ, ಮಹಿಳಾ ಮೀಸಲಾತಿ, ಸೌಂದರ್ಯ ಸ್ಪರ್ಧೆ, ಸಮೂಹ ಮಾಧ್ಯಮಗಳಲ್ಲಿ ಅಶ್ಲೀಲತೆ, ಕೌಟುಂಬಿಕ ಹಿಂಸೆ, ಮರುಕಳಿಸಿದ ಸತಿಪದ್ಧತಿ ಮುಂತಾದವು. ರಾಷ್ಟ್ರಿಯ ವ್ಯಾಪ್ತಿಯಲ್ಲಿ ಕಂಡುಬರುವ ಈ ಎಲ್ಲ ಹೋರಾಟಗಳಿಗೂ ಕರ್ನಾಟಕದ ಸ್ವಾಯತ್ತ ಮಹಿಳಾ ಸಂಸ್ಥೆಗಳು ತಮ್ಮ ದನಿಗೂಡಿಸಿದವು. ಸ್ಥಳೀಯವಾಗಿ ವರದಕ್ಷಿಣೆ, ಅತ್ಯಾಚಾರ, ಕೌಟುಂಬಿಕ ಹಿಂಸೆಯಂತಹ ಘಟನೆಗಳು ನಡೆದಾಗ ಅವುಗಳಿಗೆ ಸ್ಪಂದಿಸಿದವು. ಕಾನೂನು ಕ್ರಮಕ್ಕಾಗಿ ಒತ್ತಾಯಿಸಿದವು. ಅಲ್ಲದೆ ಎಡಪಂಥೀಯ ವೇದಿಕೆಗಳಲ್ಲಿ ಬೀಡಿ, ಸಿದ್ಧ ಉಡುಪು ಅಂಗನವಾಡಿ, ರೈತ ಕೂಲಿ ಕಾರ್ಮಿಕ ಮಹಿಳೆಯರ ಹೋರಾಟಗಳು ಮುಂದುವರಿದಿವೆ.
ಸ್ವಾಯತ್ತ ಸಂಘಟನೆಗಳ ಕಾಲದಲ್ಲಿಯೇ ಮಹಿಳಾ ಅಭಿವೃದ್ದಿ ಪರಿಕಲ್ಪನೆಯನ್ನು ಹೊಂದಿದ ಹಲವು ಪ್ರಭುತ್ವ ನಿರ್ದೇಶಿತ ಕೆಲಸಗಳು ಆಂದೋಲನದ ರೂಪದಲ್ಲಿ ಕಾಣಿಸಿಕೊಂಡವು. ಅದರಂತೆ ಕರ್ನಾಟಕದಲ್ಲಿಯೂ ರಾಜ್ಯ ಮಹಿಳಾ ಮತ್ತು ಮಕ್ಕಳ ಕಲ್ಯಾಣ ಇಲಾಖೆ, ಮಹಿಳಾ ಆಯೋಗ ಇತ್ಯಾದಿಗಳು ಕಾರ್ಯ ನಿರತವಾದವು. 1980 ರಿಂದೀಚೆಗೆ ಎನ್ಜಿಓಗಳ ದೊಡ್ಡ ಸಂಘಟನಾ ಜಾಲವೊಂದು ಆರಂಭಗೊಂಡು ಮಹಿಳಾ ಸಾಕ್ಷರತೆ, ಅರಿವು, ಆರೋಗ್ಯ, ಉಳಿತಾಯ, ಹೂಡಿಕೆ, ಗೃಹೋದ್ಯೋಗ ಇತ್ಯಾದಿ ಕಾರ್ಯಕ್ರಮಗಳಿಗೆ ಕೈಹಾಕಿದವು. ಇವುಗಳೊಂದಿಗೆ ಮಹಿಳೆಯರು ಮುನ್ನುಗ್ಗಿ ಪಾನನಿಷೇಧ, ಪರಿಸರ ರಕ್ಷಣೆ, ಲಾಟರಿ ನಿಷೇಧ ಹಾಗೂ ಸರಕು ಸಂಸ್ಕೃತಿಯ ವಿರುದ್ಧದ ಹೋರಾಟದಲ್ಲಿ ವಿಶೇಷವಾಗಿ ತೊಡಗಿಸಿಕೊಂಡಿದ್ದಾರೆ.
ಈ ಕಾಲದ ಇನ್ನೊಂದು ಮಹತ್ವದ ಸಂಗತಿ ಎಂದರೆ ಸ್ತ್ರೀವಾದಿ ಸಾಹಿತ್ಯ ಹಾಗು ಮಹಿಳಾ ಅಧ್ಯಯನದ ಜ್ಞಾನೋತ್ಪಾದನೆಯು ಆರಂಭಗೊಂಡುದು. ಸ್ತ್ರೀವಾದಿ ಧೋರಣೆಯನ್ನು ಹೊಂದಿದ ವೀಣಾಶಾಂತೇಶ್ವರ, ವಿಜಯಾದಬ್ಬೆ, ಸುಮಿತ್ರಾಬಾಯಿ, ವೈದೇಹಿ ಮುಂತಾದವರು ಮಹಿಳಾ ಸಂವೇದನೆಯ ಸಾಹಿತ್ಯ ಹಾಗೂ ವೈಚಾರಿಕ ಬರಹಗಳ ರಚನೆಯಲ್ಲಿ ತೊಡಗಿದ್ದಾರೆ. ಶೈಕ್ಷಣಿಕ ಕ್ಷೇತ್ರದಲ್ಲಿ ಸ್ತ್ರೀವಾದ, ಸ್ತ್ರೀವಾದಿ ವಿಮರ್ಶೆ ಮಹಿಳಾ ಅಧ್ಯಯನ, ಜಂಡರ್ ಸ್ಪಡೀಸ್ಗಳನ್ನು ಪಠ್ಯಕ್ರಮದಲ್ಲಿ ಕರ್ನಾಟಕದಲ್ಲಿ ಅಧಿಕೃತಗೊಳಿಸಲಾಗಿದೆ. ಚಿ.ನ.ಮಂಗಳಾ ಅವರು ತಮ್ಮ ಶಿಕ್ಷಣ ಸಂಸ್ಥೆಯಲ್ಲಿ ಮೊತ್ತ ಮೊದಲ ಬಾರಿಗೆ ಮಹಿಳಾ ಅಧ್ಯಯನವನ್ನು ಅಧ್ಯಯನ ಶಿಸ್ತಾಗಿ ಪ್ರಚುರಪಡಿಸಿದರು. ಯುಜಿಸಿ ನೆರವಿನೊಂದಿಗೆ ವಿಶ್ವವಿದ್ಯಾಲಯಗಳಲ್ಲಿ ಮಹಿಳಾ ಅಧ್ಯಯನ ಕೇಂದ್ರಗಳು ಆರಂಭವಾಗಿ ಬೋಧನೆ, ಸಂಶೋಧನೆಗಳೆರಡೂ ಆರಂಭಗೊಂಡವು. ಮಹಿಳಾ ಸ್ಥಿತಿಗತಿ ಸುಧಾರಣೆ ಹಾಗು ಸಮಾಜದಲ್ಲಿ ಲಿಂಗ ಸಮಾನತೆಯನ್ನು ತರುವುದಕ್ಕೆ ಅಗತ್ಯವಾದ ಜ್ಞಾನೋತ್ಪಾದನೆಯನ್ನು ಹಲವು ಸ್ತ್ರೀವಾದಿಗಳು ಕೈಗೊಂಡರು.
ಹೀಗೆ ಕರ್ನಾಟಕದ ಮಹಿಳಾ ಚಳವಳಿಯು ಸ್ಥಳೀಯ ಹಾಗು ರಾಷ್ಟ್ರೀಯ ನೆಲೆಗಳೆರಡರಿಂದಲೂ ತನ್ನನ್ನು ಗುರುತಿಸಿಕೊಂಡು ಮುಂದುವರೆದಿದೆ. ಸ್ತ್ರೀವಾದದ ಜಾಗತಿಕ ಜ್ಞಾನ, ಭಾರತೀಯ ಸಂದರ್ಭ ಹಾಗೂ ಕರ್ನಾಟಕದ ಜರೂರನ್ನು ಗಮನದಲ್ಲಿಟ್ಟ ಕೊಂಡು ತನ್ನನ್ನು ರೂಪಿಸಿಕೊಂಡಿದೆ. ಸೌಂದರ್ಯ ಸ್ಪರ್ಧೆಯಂತಹ ವಿಚಾರದಲ್ಲಿ ತಾನೇ ಮುಂದೆ ನಿಂತು ಅತಿಥೇಯವಾಗಿ ರಾಷ್ಟ್ರೀಯ ಮಟ್ಟದ ಚಳವಳಿಯನ್ನು ಸಮರ್ಥವಾಗಿ ನಿರ್ವಹಿಸಿದೆ.

[* ಕನ್ನಡ ವಿಶ್ವವಿದ್ಯಾಲಯದ ಪ್ರಸಾರಾಂಗದಿಂದ 2007ರಲ್ಲಿ ಡಾ.ಹಿ.ಚಿ.ಬೋರಲಿಂಗಯ್ಯ ಅವರ ಸಂಪಾದಕತ್ವದಲ್ಲಿ ಪ್ರಕಟಗೊಂಡ ‘‘ಅಭಿವೃದ್ದಿ ಪಥ’ ಎನ್ನುವ ಕೃತಿಯಿಂದ ಡಾ.ಟಿ.ಆರ್.ಚಂದ್ರಶೇಖರ ಅವರ ಈ ಲೇಖನವನ್ನು ಆಯ್ದುಕೊಳ್ಳಲಾಗಿದೆ. ಇದನ್ನು ಬಳಸಲು ಒಪ್ಪಿಗೆ ನೀಡಿದ ಸಂಪಾದಕರಿಗೆ ಹಾಗೂ ಲೇಖಕರಿಗೆ ಕೃತಜ್ಞತೆಗಳು -ಸಂ.]
ಭಾರತ ಒಕ್ಕೂಟ ವ್ಯವಸ್ಥೆಯಲ್ಲಿ ಕರ್ನಾಟಕಕ್ಕೆ ವಿಶಿಷ್ಟವಾದ ಸ್ಥಾನವಿದೆ. ಈ ವಿಶಿಷ್ಟತೆಯು ಕೇವಲ ಭೌಗೋಳಿಕ, ಭಾಷೆ, ಸಾಹಿತ್ಯ, ಹವಾಮಾನ ಮುಂತಾದ ವಿಷಯಕ್ಕೆ ಮಾತ್ರ ಸಂಬಂಧಿಸಿದ ಸಂಗತಿಯಲ್ಲ. ರಾಜಕೀಯವಾಗಿ, ಆರ್ಥಿಕವಾಗಿ ಮತ್ತು ಸಾಮಾಜಿಕವಾಗಿ ಅದು ಅನೇಕ ವಿಶಿಷ್ಟತೆಗಳನ್ನು ಮೆರೆದಿದೆ. ಇದನ್ನು ಕರ್ನಾಟಕದ ಆರ್ಥಿಕತೆ, ಸಮಾಜ, ರಾಜಕಾರಣಗಳನ್ನು ಕುರಿತಂತೆ ಅಧ್ಯಯನ ನಡೆಸಿದ ಸಮಾಜವಿಜ್ಞಾನಿಗಳು ಗುರುತಿಸಿದ್ದಾರೆ (ಜೇಮ್ಸ್ ಮೇನರ್ 1989, ಶ್ರೀನಿವಾಸ್ ಎಂ.ಎನ್. 1984, ವಿನೋದ್ ವ್ಯಾಸುಲು, 1997). ಕರ್ನಾಟಕವು ಒಂದು ಆಧುನಿಕ ರಾಜಕೀಯ ವ್ಯವಸ್ಥೆಯಾಗಿ ರೂಪುಗೊಂಡು 2006ಕ್ಕೆ 50 ವರ್ಷಗಳಾಗುತ್ತವೆ. ಕರ್ನಾಟಕವು 2006ನೆಯ ಸಾಲನ್ನು ‘ಸುವರ್ಣ ಕರ್ನಾಟಕ ವರ್ಷ’ವೆಂದು ಘೋಷಿಸಿದೆ. ಒಂದು ದೇಶ/ಪ್ರದೇಶದ ಅಭಿವೃದ್ದಿ ದೃಷ್ಟಿಯಿಂದ 50 ವರ್ಷವು ದೀರ್ಘಾವಧಿಯೂ ಅಲ್ಲ ಅಥವಾ ಅಲ್ಪಾವಧಿಯೂ ಅಲ್ಲ. ಅದೊಂದು ಸಂಧಿಕಾಲ. ಅದೊಂದು ಆತ್ಮಾವಲೋಕನ ನಡೆಸುವ ಸಂದರ್ಭ. ಪ್ರಸ್ತುತ ಪ್ರಬಂಧದಲ್ಲಿ ಕರ್ನಾಟಕದ ಅಭಿವೃದ್ದಿಗೆ ಸಂಬಂಧಿಸಿದಂತೆ ಅದರ ವಿಶಿಷ್ಟತೆಗಳನ್ನು ಹಾಗೂ ಕಳೆದ 50 ವರ್ಷಗಳ ಅದರ ಅಭಿವೃದ್ದಿ ಯೋಜನೆಗಳ ಅನುಭವಗಳನ್ನು ಚರ್ಚಿಸಲು ಪ್ರಯತ್ನಿಸಲಾಗಿದೆ.

ಎಂ.ಎನ್.ಶ್ರೀನಿವಾಸ್ರ ಪ್ರಮೇಯ
ಖ್ಯಾತ ಸಮಾಜಶಾಸ್ತ್ರಜ್ಞ ಎಂ.ಎನ್.ಶ್ರೀನಿವಾಸ ಅವರು ಕರ್ನಾಟಕದ ಆರ್ಥಿಕತೆ, ರಾಜಕಾರಣ ಹಾಗೂ ಸಮಾಜ ಕುರಿತಂತೆ ಒಂದು ಪ್ರಸಿದ್ಧ ಪ್ರಮೇಯವನ್ನು ರೂಪಿಸಿದ್ದಾರೆ. ಅವರ ಪ್ರಕಾರ (1984)
ದಕ್ಷಿಣ ಭಾರತದ ಕೇರಳ ಮತ್ತು ತಮಿಳುನಾಡುಗಳು ಅನುಭವಿಸುತ್ತಿರುವ ‘ಉಗ್ರ’ ಸ್ವರೂಪದ ಅಂದರೆ ಮೂಲಭೂತವೆನ್ನಬಹುದಾದ ಬದಲಾವಣೆಗಳಿಗೆ ಭಿನ್ನವಾದ ರೀತಿಯಲ್ಲಿ ಒಂದು ರೀತಿಯಲ್ಲಿ ಮೇಲ್ಪದರದ ‘ರಾಜಿ’ ಸ್ವರೂಪದ ಬದಲಾವಣೆ ಗಳನ್ನು ಕರ್ನಾಟಕವು ಅನುಭವಿಸುತ್ತಿದೆ
ಎಂಬುದು ಅವರ ಪ್ರಮೇಯದ ಸ್ಥೂಲ ರೂಪವಾಗಿದೆ. ಎಡಪಂಥೀಯ ಸಾಮಾಜಿಕ ಚಿಂತನೆಯು, ಚಳವಳಿಯು, ಅಭಿವೃದ್ದಿಯು ಕರ್ನಾಟಕದಲ್ಲಿ ಸಂಭವಿಸಲೇ ಇಲ್ಲ ಎಂಬ ಮಾತನ್ನು ಶ್ರೀನಿವಾಸ್ ತಮ್ಮ ಪ್ರಬಂಧದಲ್ಲಿ ಹೇಳುತ್ತಾರೆ.ೊಕರ್ನಾಟಕವನ್ನು ಕುರಿತಂತೆ ಅನೇಕ ದಶಕಗಳಿಂದ ಅಧ್ಯಯನ ನಡೆಸಿಕೊಂಡು ಬಂದಿರುವ ಜೇಮ್ಸ್ ಮೇನರ್ ಇದನ್ನು ‘ಕೊಹೆಸಿವ್ ಸಮಾಜ’ವೆಂದು ಕರೆದಿದ್ದಾರೆ(1989). ವಿನೋದ್ ವ್ಯಾಸುಲು ಅದನ್ನು ‘ಮಧ್ಯಮಗತಿ ಆರ್ಥಿಕತೆ’ಯೆಂದು ಕರೆದಿದ್ದಾರೆ (1997). ಅಂದರೆ ಕರ್ನಾಟಕವು ‘ಬದಲಾವಣೆ’ಗಳನ್ನೇ ಕಾಣದ ‘ಜಡ’, ‘ಯಥಾಸ್ಥಿತಿ’ಯ ಸಮಾಜವೇನಲ್ಲ. ಆದರೆ ಅದಕ್ಕೆ ‘ಉಗ್ರ’ ರೂಪದ ಬದಲಾವಣೆಗಳನ್ನು ಹುಟ್ಟು ಹಾಕುವುದು ಸಾಧ್ಯವಾಗಿಲ್ಲ ವೆಂಬುದು ನಿಜ. ಒಂದು ರೀತಿಯಲ್ಲಿ ಕರ್ನಾಟಕದ ಸಮಾಜ-ಆರ್ಥಿಕತೆ-ರಾಜಕಾರಣವು ‘ಯಥಾಸ್ಥಿತಿ’ ಮತ್ತು ‘ಗತಿಸ್ಥಿತಿ’ಗಳ ನಡುವೆ ತೂಗುಯ್ಯಲೆಯಾಡುತ್ತಾ ನಡೆದಿದೆಯೆಂದು ಹೇಳಬಹುದು. ಇಲ್ಲಿ ಬದಲಾವಣೆಗಳಾಗುತ್ತಿವೆ, ಅಭಿವೃದ್ದಿ ನಡೆಯುತ್ತಿದೆ. ಆದರೆ ಅವು ಮಧ್ಯಮಗತಿಯ ಬದಲಾವಣೆ-ಅಭಿವೃದ್ದಿಗಳಾಗಿವೆ.
ಇದಕ್ಕೆ ನಿದರ್ಶನವಾಗಿ ಕರ್ನಾಟಕದ ಕೃಷಿ ವ್ಯವಸ್ಥೆಯನ್ನು ನೋಡಬಹುದು. ಕರ್ನಾಟಕವು ಮೂಲತಃ ಒಣಭೂಮಿಯನ್ನು ವ್ಯಾಪಕವಾಗಿ ಹೊಂದಿರುವ ರಾಜ್ಯ. ಈ ರಾಜ್ಯದ ನಿವ್ವಳ ಬಿತ್ತನೆ ಪ್ರದೇಶವು ಸರಿಸುಮಾರು 100 ಲಕ್ಷ ಹೆಕ್ಟೇರುಗಳ ಆಸುಪಾಸಿನಲ್ಲಿದೆ. ಕಳೆದ 50 ವರ್ಷಗಳಲ್ಲಿ ಇದಕ್ಕೆ ಸಂಬಂಧಿಸಿದಂತೆ ತುಂಬಾ ಬದಲಾವಣೆಯಾಗಿಲ್ಲ. ಈ ಬಿತ್ತನೆ ಪ್ರದೇಶದಲ್ಲಿ ನೀರಾವರಿ ಪ್ರದೇಶವು 1960ರಲ್ಲಿ 8 ಲಕ್ಷ ಹೆಕ್ಟೇರ್ರಷ್ಟಿದ್ದುದು 2005-06ರಲ್ಲಿ 32 ಲಕ್ಷ ಹೆಕ್ಟೇರಿಗೇರಿದೆ. ಈ ರಾಜ್ಯದ ನೀರಾವರಿಯ ಅಂತಿಮ ಸಾಮರ್ಥ್ಯ 52 ಲಕ್ಷ ಹೆಕ್ಟೇರುಗಳೆಂದು ಅಂದಾಜು ಮಾಡಲಾಗಿದೆ. ಇಡೀ ದೇಶದಲ್ಲಿ ಒಣಭೂಮಿ ಬೇಸಾಯವನ್ನು ಅತಿ ಹೆಚ್ಚಾಗಿ ನಡೆಸಿರುವ ಮೂರನೆಯ ರಾಜ್ಯ ಕರ್ನಾಟಕ(ವಿವರಗಳಿಗೆ ನೋಡಿ: ಮಿಹಿರ್ ಶಹಾ ಮತ್ತು ಇತರರು 1998). ನೈಸರ್ಗಿಕ ಸಂಪನ್ಮೂಲಗಳ ದೃಷ್ಟಿಯಿಂದ ಕರ್ನಾಟಕವು ಅನುಕೂಲಕರ ಸ್ಥಿತಿಯಲ್ಲೇನೂ ಇಲ್ಲ. ಇಷ್ಟಾದರೂ ಅದು ಆಹಾರ ಉತ್ಪನ್ನ ದಲ್ಲಿ ಸ್ವಯಂಪೂರ್ಣತೆಯನ್ನು ಸಾಧಿಸಿಕೊಂಡಿದೆ. ಬರಗಾಲವನ್ನು ಅದು ಸ್ವಸಾಮರ್ಥ್ಯದ ಮೇಲೆ ನಿರ್ವಹಿಸುವ ಸ್ಥಿತಿಯಲ್ಲಿದೆ.
ಕರ್ನಾಟಕದ ಅಭಿವೃದ್ದಿ ಸಾಧನೆಯು ಕಣ್ಣುಕೋರೈಸುವಂತಹದಲ್ಲ. ಆದರೆ ಅದು ಅಲ್ಲಗಳೆಯವಂತಹದ್ದೂ ಅಲ್ಲ. ಕರ್ನಾಟಕದ ಅಭಿವೃದ್ದಿಯನ್ನು ಪಂಚವಾರ್ಷಿಕ ಯೋಜನೆ ಗಳಿಗೆ ಸಂಬಂಧಿಸಿದಂತೆ ಅದರ ಅನುಭವಗಳನ್ನು ಕುರಿತಂತೆ ಚರ್ಚಿಸುವಾಗ ನಾವು ಮೇಲ್ಕಂಡ ಸಂಗತಿಯನ್ನು ಗಮನದಲ್ಲಿಟ್ಟುಕೊಳ್ಳಬೇಕಾಗುತ್ತದೆ. ಕೋಷ್ಟಕ-1ರಲ್ಲಿ ಅದರ ಮಧ್ಯಮಗತಿ ಅಭಿವೃದ್ದಿ ಸ್ಥಿತಿಯನ್ನು ಭಾರತದ ಒಕ್ಕೂಟ ವ್ಯವಸ್ಥೆಯ ಚೌಕಟ್ಟಿನಲ್ಲಿ ತೋರಿಸಲಾಗಿದೆ.
ಈ ಕೋಷ್ಟಕದಲ್ಲಿ ಮುಂದುವರಿದ ನಾಲ್ಕು ರಾಜ್ಯಗಳು ಹಾಗೂ ಹಿಂದುಳಿದ ನಾಲ್ಕು ರಾಜ್ಯಗಳ ಕೆಲವು ಆಯ್ದಸೂಚಿಗಳನ್ನು ಕರ್ನಾಟಕಕ್ಕೆ ಮುಖಾಮುಖಿ ಮಾಡಿ ತೋರಿಸಲಾಗಿದೆ. ಇಲ್ಲಿ ನೀಡಿರುವ ಒಂಬತ್ತು ಸೂಚಿಗಳಲ್ಲೂ ಕರ್ನಾಟಕದ ಸ್ಥಾನವು ಹಿಂದುಳಿದ ರಾಜ್ಯಗಳಿಗಿಂತ ಉತ್ತಮವಾಗಿದೆ ಹಾಗೂ ಮುಂದುವರಿದ ರಾಜ್ಯಗಳಿಗಿಂತ ಕೆಳಮಟ್ಟದಲ್ಲಿದೆ. ಇಲ್ಲಿ ನೀಡಿರುವ ವಿವರಗಳೆಲ್ಲವೂ ಮಾನವ ಅಭಿವೃದ್ದಿ ಸೂಚಿಗೆ ಸಂಬಂಧಿಸಿವೆ. ಇಲ್ಲಿ ವರಮಾನ, ಶಿಶು ಮರಣ ಪ್ರಮಾಣ, ಸಾಕ್ಷರತೆ ಹೀಗೆ ಎಲ್ಲ ವಿವರಗಳೂ ಇವೆ. ಕರ್ನಾಟಕದ ಮಧ್ಯಮಗತಿ ಆರ್ಥಿಕತೆಯ ಸ್ಪಷ್ಟ ಚಿತ್ರ ಇದರಿಂದ ದೊರೆಯುತ್ತದೆ.
ಸುವರ್ಣ ವರ್ಷ
ಕರ್ನಾಟಕವು ತನ್ನ ಏಕೀಕರಣದ 50ನೆಯ ವಾರ್ಷಿಕೋತ್ಸವವನ್ನು 2006ರಲ್ಲಿ ಆಚರಿಸಿದೆ. ಕಳೆದ 50 ವರ್ಷಗಳಲ್ಲಿ (1956-2006) ರಾಜ್ಯದ ಜೀವನದಿಗಳಾದ ಕೃಷ್ಣ-ಕಾವೇರಿಗಳಲ್ಲಿ ಅಗಾಧವಾಗಿ ನೀರು ಹರಿದು ಹೋಗಿದೆ. ರಾಜಕೀಯವಾಗಿ, ಸಾಮಾಜಿಕವಾಗಿ, ಆರ್ಥಿಕವಾಗಿ ಅನೇಕ ಮಹತ್ವದ ಬದಲಾವಣೆಗಳಾಗಿವೆ. ಕರ್ನಾಟಕದ ಅಭಿವೃದ್ದಿ ಸಾಧನೆಯು ಪಂಜಾಬ್-ಹರಿಯಾಣಗಳಂತೆ ಅದ್ಭುತವಾಗಿಲ್ಲ ಅಥವಾ ಅದು ಬಿಹಾರ-ಮಧ್ಯಪ್ರದೇಶಗಳಂತೆ ಕಳಾಹೀನವಾಗಿಲ್ಲ. ಕೇರಳ-ತಮಿಳುನಾಡುಗಳಂತೆ ಸಾಮಾಜಿಕವಾಗಿಯೂ ಅದರ ಸಾಧನೆಯು ಗಣನೀಯವಾಗಿಲ್ಲ.
ಆದರೆ ಕರ್ನಾಟಕದ ಅಭಿವೃದ್ದಿಯು ತನ್ನದೇ ಆದ ವಿಶಿಷ್ಟತೆಯನ್ನು ಹೊಂದಿದೆ. ಅದರದೇ ಆದ ಒಂದು ‘ಅಭಿವೃದ್ದಿ ಮಾದರಿ’ಯನ್ನು ರೂಪಿಸಿಕೊಂಡಿದೆ. ಅಭಿವೃದ್ದಿಯ ಸಾಮಾಜಿಕ ವ್ಯಾಪ್ತಿಯು ಸಾವಕಾಶವಾಗಿ ವಿಸ್ತೃತಗೊಳ್ಳುತ್ತಾ ನಡೆದಿದೆ. ಇಂದು ಮಾಹಿತಿ ತಂತ್ರಜ್ಞಾನ (ಐಟಿ) ಮತ್ತು ಜೈವಿಕ ತಂತ್ರಜ್ಞಾನ(ಬಿಟಿ)ಗಳಿಗೆ ಸಂಬಂಧಿಸಿದಂತೆ ವಿಶ್ವಕ್ಕೆ ಮಾದರಿಯಾದ ಸ್ಥಾನವನ್ನು ಅದು ಪಡೆದುಕೊಂಡಿದೆ.
ಅದರ ಅಭಿವೃದ್ದಿಯ ಗತಿಯು ಮಧ್ಯಮ ಮಟ್ಟದಿಂದ ಮೇಲೇರಿಲ್ಲ. ಆದರೆ ಅದರಲ್ಲಿ ಯಾವುದೇ ಕುಸಿತ ಸಂಭವಿಸಿಲ್ಲವೆಂಬುದೇ ಸಮಾಧಾನಕರವಾದ ಸಂಗತಿಯಾಗಿದೆ. ಅಲ್ಲಿ ಸಮೃದ್ದಿಯಿಲ್ಲ. ಅಲ್ಲಿ ದುಸ್ಥಿತಿಯೂ ಇಲ್ಲ. ಆದರೆ ಅದು ಸುಸ್ಥಿತಿಯಲ್ಲಿದೆ. ಅಭಿವೃದ್ದಿಯ ಯಾವುದೇ ಸೂಚ್ಯಂಕ ತೆಗೆದುಕೊಂಡರೂ ಅಂದರೆ ಕೈಗಾರಿಕೆ, ಕೃಷಿ, ಶಿಕ್ಷಣ, ಆರೋಗ್ಯ, ಸಾರಿಗೆ, ಜನಸಂಖ್ಯೆ, ವ್ಯಾಪಾರ, ತಂತ್ರಜ್ಞಾನ – ಹೀಗೆ ಯಾವುದನ್ನು ತೆಗೆದುಕೊಂಡರೂ ಅದರ ಸ್ಥಾನವು ಮಧ್ಯಮಸ್ಥಿತಿಯದ್ದಾಗಿದೆ. ಕಳೆದ 50 ವರ್ಷಗಳಲ್ಲಿ ಅದು ತನ್ನ ಮಧ್ಯಮಗತಿ ಸ್ಥಾನವನ್ನು ಬಿಟ್ಟುಕೊಟ್ಟಿಲ್ಲ.
ಈ ಹಿನ್ನೆಲೆಯಲ್ಲಿ ಕರ್ನಾಟಕವು ಕಳೆದ 50 ವರ್ಷಗಳಲ್ಲಿ ಅಭಿವೃದ್ದಿಗೆ ಸಂಬಂಧಿಸಿದಂತೆ ಸಾಧಿಸಿಕೊಂಡ ಸಿದ್ಧಸಾಧನೆಗಳನ್ನು ಪಂಚವಾರ್ಷಿಕ ಯೋಜನೆಗಳ ಮೂಲಕ ಚರ್ಚಿಸಲು ಇಲ್ಲಿ ಪ್ರಯತ್ನಿಸಲಾಗಿದೆ. ಪ್ರಧಾನವಾಗಿ ಇದೊಂದು ಎಂಪೆರಿಕಲ್ ಅಧ್ಯಯನ. ಆದರೂ ಸೈದ್ಧಾಂತಿಕವಾದ ಸಂಗತಿಗಳ ಹಿನ್ನೆಲೆಯಲ್ಲಿ ಅದರ ಸಾಧನೆಗಳನ್ನು ಗುರುತಿಸಲಾಗಿದೆ. ಒಂದು ರೀತಿಯ ಆತ್ಮಾವಲೋಕನ ವಿಧಾನದಲ್ಲಿ ಪ್ರಸ್ತುತ ಅಧ್ಯಯನವನ್ನು ಕಟ್ಟಲಾಗಿದೆ. ಸರ್ಕಾರದ ಪ್ರಕಟಣೆಗಳು, ಯೋಜನಾ ಇಲಾಖೆಯ ವರದಿಗಳನ್ನು ಇಲ್ಲಿ ಮೂಲ ಆಕರಗಳನ್ನಾಗಿ ಬಳಸಲಾಗಿದೆ.
ಅಧ್ಯಯನದ ಉದ್ದೇಶಗಳು
1. ಕಳೆದ 50 ವರ್ಷಗಳ ಕರ್ನಾಟಕದ ಅಭಿವೃದ್ದಿ ಯೋಜನೆಗಳಿಗೆ ಸಂಬಂಧಿಸಿದ ಅನುಭವಗಳನ್ನು ಚರ್ಚಿಸುವುದು.
2. ಅಭಿವೃದ್ದಿಯ ದೃಷ್ಟಿಯಿಂದ ಪಂಚವಾರ್ಷಿಕ ಯೋಜನೆಗಳ ವಿವರಣೆಯನ್ನು ನೀಡುವುದು.
3. ಪ್ರಾದೇಶಿಕ ಅಸಮಾನತೆ, ಮಾನವ ಅಭಿವೃದ್ದಿ ಮತ್ತು ಲಿಂಗ ಸಂಬಂಧಗಳನ್ನು ಕುರಿತಂತೆ ಯೋಜನೆಗಳ ಪರಿಣಾಮವನ್ನು ಪರಾಮರ್ಶೆಗೆ ಒಳಪಡಿಸುವುದು.
4. ಕರ್ನಾಟಕದ ಅಭಿವೃದ್ದಿಯ ಮುಂದಿನ ದಿಶೆ-ಗತಿಯನ್ನು ಕುರಿತಂತೆ ಕೆಲವು ಸಂಗತಿಗಳನ್ನು ಸೂಚಿಸುವುದು.
ಅಧ್ಯಯನದ ವಿನ್ಯಾಸ
ಈ ಅಧ್ಯಯನದಲ್ಲಿ ಪ್ರಸ್ತಾವನೆ ಹಾಗೂ ಸಂಗ್ರಹ ಭಾಗಗಳನ್ನು ಬಿಟ್ಟು ಒಟ್ಟು ನಾಲ್ಕು ಭಾಗಗಳಿವೆ. ಮೊದಲನೆಯ ಭಾಗದಲ್ಲಿ ಕರ್ನಾಟಕದ ಜನಸಂಖ್ಯೆಗೆ ಸಂಬಂಧಿಸಿದ ಹಾಗೂ ಕೃಷಿಗೆ ಸಂಬಂಧಿಸಿದ ಕೆಲವು ವಿವರಗಳನ್ನು ಚರ್ಚಿಸಲಾಗಿದೆ. ಎರಡನೆಯ ಭಾಗದಲ್ಲಿ ವರಮಾನದ ವರ್ಧನೆ – ಬೆಳವಣಿಗೆಯನ್ನು ಸ್ಥೂಲವಾಗಿ ಚರ್ಚಿಸಲಾಗಿದೆ. ಮೂರನೆಯ ಭಾಗದಲ್ಲಿ ಪಂಚವಾರ್ಷಿಕ ಯೋಜನೆಗಳ ವಿವರಗಳನ್ನು ನೀಡಲಾಗಿದೆ. ನಾಲ್ಕನೆಯ ಭಾಗದಲ್ಲಿ ಕರ್ನಾಟಕದ ಅಭಿವೃದ್ದಿಗೆ ಸಂಬಂಧಿಸಿದ ಮೂರು ಮುಖ್ಯ ವೈಫಲ್ಯದ ಸಂಗತಿಗಳನ್ನು ಚರ್ಚಿಸಲಾಗಿದೆ. (ಪ್ರಾದೇಶಿಕ ಅಸಮಾನತೆ, ಮಾನವ ಅಭಿವೃದ್ದಿ ಮತ್ತು ಲಿಂಗ ಸಂಬಂಧಗಳು) ಕೊನೆಯ ಸಂಗ್ರಹದಲ್ಲಿ ಅಧ್ಯಯನದ ತಥ್ಯಗಳನ್ನು ಸಾರಾಂಶ ರೂಪದಲ್ಲಿ ನೀಡಲಾಗಿದೆ ಹಾಗೂ ಅಭಿವೃದ್ದಿಯ ಮುಂದಿನ ದಿಶೆ-ಗತಿಯನ್ನು ಕುರಿತು ಕೆಲವು ಸೂಚನೆಗಳನ್ನು ನೀಡಲಾಗಿದೆ.
ಜನಸಂಖ್ಯೆ ಮತ್ತು ಕೃಷಿ ಅವಲಂಬನೆ
ಕೋಷ್ಟಕ-2ರಲ್ಲಿ ಕರ್ನಾಟಕ ಜನಸಂಖ್ಯೆಯ ಬೆಳವಣಿಗೆಯ ಗತಿಶೀಲ ಸ್ವರೂಪವನ್ನು ತೋರಿಸಲಾಗಿದೆ. ಅತ್ಯಂತ ಅಭಿನಂದನಾರ್ಹ ಸಂಗತಿಯೆಂದರೆ ಕರ್ನಾಟಕದ ಜನಸಂಖ್ಯೆ ಒಟ್ಟು ಪರಿಮಾಣದಲ್ಲಿ ಏರಿಕೆಯಾಗುತ್ತಾ ನಡೆದಿದ್ದರೂ ಅದರ ಏರಿಕೆಯ ಗತಿ 1951-61ರ ದಶಕದಲ್ಲಿ ಶೇ.21.55ರಷ್ಟಿದ್ದುದು 1971-81ರಲ್ಲಿ ಶೇ.26.8 ಕ್ಕೆ ಏರಿಕೆ ಯಾಯಿತು. ಆದರೆ 1981ರ ನಂತರ ಅದು ಕಡಿಮೆಯಾಗತೊಡಗಿತು. ಜನಸಂಖ್ಯೆಯು 1981-91ರ ದಶಕದಲ್ಲಿ ಶೇ. 21.1ರ ಪ್ರಮಾಣದಲ್ಲಿ ಏರಿಕೆಯಾಗಿದೆ. ಇದು 1971-81ರ ದಶಕದಲ್ಲಿ ಏರಿಕೆಗಿಂತ ಶೇ. 5.7 ಅಂಶಗಳಷ್ಟು ಕಡಿಮೆಯಾಗಿದೆ. ಕಳೆದ 1991-2001 ದಶಕದಲ್ಲಿ ಅದರ ದಶಕವಾರು ಬೆಳವಣಿಗೆ ಪ್ರಮಾಣ ಶೇ.17.25. ಲಿಂಗ ಅನುಪಾತವು 1991ರಲ್ಲಿ 960 ಇದ್ದುದು 2001ರಲ್ಲಿ ಅದು 964 ಕ್ಕೇರಿದೆ. ಜನನ ಪ್ರಮಾಣ ಹಾಗೂ ಶಿಶು ಮರಣ ಪ್ರಮಾಣದಲ್ಲಿ ತೀವ್ರ ಇಳಿಕೆ ಕಂಡುಬಂದಿದೆ. ಜನಸಂಖ್ಯೆಯ ಗುಣವನ್ನು ಸೂಚಿಸುವ ಸಾಕ್ಷರತಾ ಪ್ರಮಾಣವು 1961ರಲ್ಲಿ ಶೇ.29.80ರಷ್ಟಿದ್ದುದು 2001ರಲ್ಲಿ ಶೇ.67.04ಕ್ಕೇರಿದೆ. ಮಹಿಳೆಯರ ಸಾಕ್ಷರತೆಯು ಶೇ. 16.70ರಿಂದ ಶೇ. 57.45ಕ್ಕೇರಿದೆ. ಒಟ್ಟಾರೆ ಜನಸಂಖ್ಯಾ ಪರಿವರ್ತನಾ ಸಿದ್ಧಾಂತದಲ್ಲಿ ಗುರುತಿಸಲಾಗುವ ಕೆಳಮಟ್ಟದ ಜನನ ಪ್ರಮಾಣ ಮತ್ತು ಕೆಳಮಟ್ಟದ ಮರಣ ಪ್ರಮಾಣಗಳನ್ನು ಪ್ರತಿನಿಧಿಸುವ ಮೂರನೆಯ ಹಂತವನ್ನು ಕರ್ನಾಟಕವು ಪ್ರವೇಶಿಸಿದೆ.
[image: https://kanaja.karnataka.gov.in/wp-content/uploads/2011/04/26_2-Kostaka-2_janasankya-belavanige1-300x290.jpg]
ಮೂಲ : ನ್ಯಾಷನಲ್ ಪ್ಯಾಮಿಲಿ ಹೆಲ್ತ್ ಸರ್ವೆ, ಕರ್ನಾಟಕ : 1992-93, ಪಿ.ಆರ್.ಸಿ. ಬೆಂಗಳೂರು ಮತ್ತು ಐಐಪಿವಿಎಸ್, ಮುಂಬೈ, 1995, ಪು.8, ಕರ್ನಾಟಕ ಸರ್ಕಾರ, 2004, ಆರ್ಥಿಕ ಸಮೀಕ್ಷೆ: 2003-04, ಪು.ಎ8ರಿಂದ ಎ10.
ಕರ್ನಾಟಕದ ಸಂದರ್ಭದಲ್ಲಿ ಜನಸಂಖ್ಯೆಯ ಬೆಳವಣಿಗೆಯನ್ನು ಒಂದು ಸಮಸ್ಯೆಯನ್ನಾಗಿ ಪರಿಗಣಿಸುವ ಸ್ಥಿತಿ ಇಂದು ಇಲ್ಲ. ಇಂದು ಸೈದ್ಧಾಂತಿಕವಾಗಿ ಜನಸಂಖ್ಯೆಗೆ ಸಂಬಂಧಿಸಿದಂತೆ ಲಿಂಗಸಂಬಂಧಿ ನೆಲೆಯ ಚರ್ಚೆ ಮುಂಚೂಣಿಗೆ ಬಂದಿದೆ. ಈ ಮುಂದೆ ಭಾಗ ನಾಲ್ಕರಲ್ಲಿ ವಿವರವಾಗಿ ಇದನ್ನು ಚರ್ಚಿಸಲಾಗಿದೆ
ಕೃಷಿಯಲ್ಲಿ ಬೆಳವಣಿಗೆ
ಪಂಚವಾರ್ಷಿಕ ಯೋಜನೆಗಳ ಅವಧಿಯಲ್ಲಿ ಕೃಷಿ ಮೇಲೆ ತೊಡಗಿಸಿದ ಹಣಕಾಸು ವಿವರವನ್ನು ಕೋಷ್ಟಕ-3ರಲ್ಲಿ ನೀಡಿದೆ.

ಮೂಲ : ದೇಶಪಾಂಡೆ ಆರ್.ಎಸ್. ಮತ್ತು ರಾಜು ಕೆ.ವಿ., 2001, ‘ಅಗ್ರಿಕಲ್ಚರಲ್ ಡೆವಲಪ್ಮೆಂಟ್ ಆಂಡ್ ಪಾಲಿಸಿ ಇನ್ ಕರ್ನಾಟಕ’; ಪು.110-111. ಇಲ್ಲಿ ಅರುಣ್ ಪಿ.ಬಾಲಿ (ಸಂ) ದಿ ಫ್ಯಾಶನಿಂಗ್ ದಿ ನ್ಯೂ ಎಕಾನಾಮಿಕ್ ಆರ್ಡರ್ : ಕರ್ನಾಟಕ ಇನ್ ಟ್ರಾನ್ಸಿಷನ್, ರಾವತ್ ಪಬ್ಲಿಕೇಶನ್ಸ್, ನವದೆಹಲಿ
ಅತ್ಯಂತ ದುರದೃಷ್ಟದ ಸಂಗತಿಯೆಂದರೆ ಯೋಜನಾ ಅವಧಿಯಲ್ಲಿ ಕೃಷಿಗೆ ಮೀಸಲಿಟ್ಟ ಹಣದ ಪ್ರಮಾಣವು ಕಡಿಮೆಯಾಗುತ್ತಾ ಬಂದಿದೆ. ಮೊದಲನೆಯ ಯೋಜನೆಯಲ್ಲಿ ಅದು ಶೇ.52.25ರಷ್ಟಿತ್ತು. ಒಂಬತ್ತನೆಯ ಯೋಜನೆಯಲ್ಲಿ ಅದು ಶೇ.31.13ಕ್ಕೆ ಕುಸಿದಿದೆ. ಏಳು ಮತ್ತು ಎಂಟನೆಯ ಯೋಜನೆಗಳಲ್ಲಿ ಅದು ಶೇ.25ಕ್ಕಿಂತ ಕಡಿಮೆಯಿತ್ತು. ಈ ಕಾರಣಕ್ಕೆ 80ರ ದಶಕದಲ್ಲಿ ಕರ್ನಾಟಕದಲ್ಲಿ ಆಹಾರೋತ್ಪಾದನೆಯು ಒಂದು ಮಟ್ಟದಲ್ಲಿ ಸ್ಥಿರಗೊಂಡಿತ್ತು.
ಕೋಷ್ಟಕ-4ರಲ್ಲಿ ತೋರಿಸಿರುವಂತೆ 1980-81ರಿಂದ 1990-91ರ ದಶಕದಲ್ಲಿ ಆಹಾರೋತ್ಪಾದನೆಯು 62 ಲಕ್ಷ ಟನ್ಗಳಲ್ಲಿ ಸ್ಥಿರವಾಗಿ ಬಿಟ್ಟಿದೆ. ಆಹಾರೋತ್ಪಾದನೆಯ 2000-01ರಲ್ಲಿ ಚೇತರಿಸಿಕೊಂಡಿದ್ದು, 109 ಲಕ್ಷ ಟನ್ ತಲುಪಿದ್ದುದು 2004-05ರಲ್ಲಿ ಅದು 104.95 ಲಕ್ಷ ಟನ್ಗೆ ಇಳಿದಿದೆ.
[image: https://kanaja.karnataka.gov.in/wp-content/uploads/2011/04/26_4-Kostaka-4_Karnatakadallil-Aaharothpadane-300x183.jpg]
ಮೂಲ : ಕರ್ನಾಟಕ ಸರ್ಕಾರ, ಆರ್ಥಿಕ ಸಮೀಕ್ಷೆ : 2005-06, 2006 ಯೋಜನೆ ಮತ್ತು ಸಾಂಖ್ಯಿಕ ಇಲಾಖೆ, ಪು.ಎ2
ಕರ್ನಾಟಕದಲ್ಲಿ ಆಹಾರೋತ್ಪಾದನೆಯು ತೀವ್ರ ಏರುಪೇರಿಗೆ ಒಳಗಾಗಿದೆ. ಇದಕ್ಕೆ ಪ್ರಬಲವಾದ ಕಾರಣವೆಂದರೆ ಕೃಷಿಯ ಮೇಲೆ ತೊಡಗಿಸುತ್ತಿರುವ ಬಂಡವಾಳ ತುಂಬಾ ಕಡಿಮೆಯಾಗಿದೆ. ಇದರ ಪರಿಣಾಮವಾಗಿ ಕೃಷಿಯು ಒಂದು ಬಗೆಯಲ್ಲಿ ಸಂಕಷ್ಟವನ್ನು-ಬಿಕ್ಕಟ್ಟನ್ನು ಎದುರಿಸುತ್ತಿದೆ. ಇದರ ಪರಿಣಾಮವಾಗಿಯೇ ರಾಜ್ಯದಲ್ಲಿ ರೈತರ ಆತ್ಮಹತ್ಯೆಯ ಪ್ರಕರಣಗಳು ಹೆಚ್ಚುತ್ತಿವೆ.
ಪಂಚವಾರ್ಷಿಕ ಯೋಜನೆಗಳಲ್ಲಿ ಕೃಷಿಯನ್ನು ಕರ್ನಾಟಕದಲ್ಲಿ ಒಂದು ಸಬಲವಾದ ಹಾಗೂ ದೃಢವಾದ ನೆಲೆಯಲ್ಲಿ ಅಭಿವೃದ್ದಿಪಡಿಸುವುದು ಸಾಧ್ಯವಾಗಿಲ್ಲ. ಅತ್ಯಂತ ನಿರ್ಲಕ್ಷ್ಯಕ್ಕೆ ಒಳಗಾಗಿರುವ ಸಂಗತಿಯೆಂದರೆ ಒಣಭೂಮಿ ಬೇಸಾಯ. ಈ ಬಗ್ಗೆ ಭಾಗ-4ರಲ್ಲಿ ಚರ್ಚೆ ಮಾಡಲಾಗಿದೆ.
ಕರ್ನಾಟಕ ರಾಜ್ಯದ ವರಮಾನದಲ್ಲಿ ಕೃಷಿರಂಗದ ಕೊಡುಗೆ ಕಳೆದ ಐದು ದಶಕಗಳಲ್ಲಿ ತೀವ್ರವಾಗಿ ಕುಸಿದಿದೆ. ರಾಜ್ಯದ ವರಮಾನದಲ್ಲಿ ಪ್ರಾಥಮಿಕ ವಲಯದ ಪಾಲು 1960-61ರಲ್ಲಿ ಶೇ.61ರಷ್ಟಿದ್ದುದು 2000-01ರಲ್ಲಿ ಅದು ಶೇ.28.97ಕ್ಕೆ ಇಳಿದಿದೆ. ಆದರೆ ಕೃಷಿಯನ್ನು ಅವಲಂಬಿಸಿಕೊಂಡಿರುವ ದುಡಿಮೆಗಾರರ ಪ್ರಮಾಣವು ಅದೇ ಪ್ರಮಾಣದಲ್ಲಿ ಕಡಿಮೆಯಾಗಲಿಲ್ಲ(ವಿವರಗಳಿಗೆ ನೋಡಿ : ಕೋಷ್ಟಕ 5 ಮತ್ತು ಕೋಷ್ಟಕ 6). ಈ ರಾಜ್ಯದಲ್ಲಿ ಕೃಷಿಯನ್ನು ಅವಲಂಬಿಸಿಕೊಂಡಿದ್ದವರ ಪ್ರಮಾಣ 1960-61ರಲ್ಲಿ ಶೇ.70.25ರಷ್ಟಿದ್ದುದು 2000-01ರಲ್ಲಿ ಅದು ಕೇವಲ ಶೇ.55.89ಕ್ಕೆ ಇಳಿದಿದೆ. ಪಂಚವಾರ್ಷಿಕ ಯೋಜನೆಗಳಲ್ಲಿ ಕೃಷಿಯನ್ನು ಅವಲಂಬಿಸಿಕೊಂಡಿರುವ ಭೂರಹಿತ ದಿನಗೂಲಿಗಳನ್ನು ಇತರೆ ವಲಯಕ್ಕೆ ವರ್ಗಾಯಿಸುವ ಕಾರ್ಯಕ್ರಮ ರೂಪಿಸಬೇಕಾಗಿತ್ತು. ಆದರೆ ಅದು ಸಾಧ್ಯವಾಗಿಲ್ಲ. ಇಂದು ಕರ್ನಾಟಕದಲ್ಲಿ 62 ಲಕ್ಷ ಭೂರಹಿತ ಕೃಷಿ ಕೂಲಿಕಾರರಿದ್ದಾರೆ. ಈ ಹಿನ್ನೆಲೆಯಲ್ಲಿ ನಾವು ಮುಂದಿನ ಅಭಿವೃದ್ದಿ ಯೋಜನೆಗಳ ಸ್ವರೂಪದ ಬಗ್ಗೆ ಯೋಚಿಸಬೇಕಾಗುತ್ತದೆ. ಕೃಷಿ ವಲಯವನ್ನು ಆಧುನೀಕರಿಸುವ ಹಾಗೂ ಅದರ ಬೆಳೆ ಪದ್ಧತಿಯನ್ನು ವೈವಿಧ್ಯಪಡಿಸುವ ದಿಶೆಯಲ್ಲಿ ಕ್ರಮ ತೆಗೆದುಕೊಳ್ಳಬೇಕಾಗುತ್ತದೆ. ತೋಟಗಾರಿಕೆ ಬೆಳೆಗಳಿಗೆ, ಮುಖ್ಯವಾಗಿ ಹಣ್ಣು, ತರಕಾರಿ, ಹೂವುಗಳ ಕೃಷಿಯನ್ನು ವಿಸ್ತೃತವಾಗಿ ಬೆಳಸಬೇಕಾಗಿದೆ. ಮುಂದಿನ ಪಂಚವಾರ್ಷಿಕ ಯೋಜನೆಗಳಲ್ಲಿ ಕೃಷಿಯ ಬೆಳವಣಿಗೆ ಬಗ್ಗೆ ಹೆಚ್ಚಿನ ಸಂಪನ್ಮೂಲ ಹಾಗೂ ಗಮನ ನೀಡುವ ಅಗತ್ಯವಿದೆ. ನೇರವಾಗಿ ಇಂದು 131 ಲಕ್ಷ ಜನರು ರಾಜ್ಯದಲ್ಲಿ ಕೃಷಿಯನ್ನು ಅವಲಂಬಿಸಿಕೊಂಡಿದ್ದಾರೆ.

ಮೂಲ : ವಿವಿಧ ದಶಕಗಳ ಜನಗಣತಿ ವರದಿಗಳು
ಪಾ.ವ : ಪ್ರಾಥಮಿಕ ವಲಯ, ದ್ವಿ.ವ : ದ್ವಿತೀಯ ವಲಯ, ತೃ.ವ : ತೃತೀಯ ವಲಯ

ಮೂಲ : ವಿವಿಧ ದಶಕಗಳ ಜನಗಣತಿ ವರದಿಗಳು
ವರಮಾನ ಮತ್ತು ತಲಾ ವರಮಾನ
ಅಭಿವೃದ್ದಿ ಯೋಜನೆಗಳ ಮುಖ್ಯ ಉದ್ದೇಶವೆಂದರೆ ಜನರ ವರಮಾನದ ಮಟ್ಟವನ್ನು ಅಧಿಕಗೊಳಿಸುವುದು. ಅಭಿವೃದ್ದಿಯನ್ನು ವರಮಾನದ ವರ್ಧನೆಯ ನೆಲೆಯಲ್ಲೇ ಪಂಚವಾರ್ಷಿಕ ಯೋಜನೆಗಳಲ್ಲಿ ಪರಿಭಾವಿಸಿಕೊಂಡು ಬರಲಾಗಿದೆ. ಪಂಚವಾರ್ಷಿಕ ಯೋಜನೆಗಳ ಸಾಫಲ್ಯ-ವೈಫಲ್ಯವನ್ನು ವರಮಾನದ ವಾರ್ಷಿಕ ಬೆಳವಣಿಗೆಯ ಆಧಾರದ ಮೇಲೆ ನಿರ್ಧರಿಸಲಾಗುತ್ತದೆ. ಕೋಷ್ಟಕ-8ರಲ್ಲಿ ಕರ್ನಾಟಕ ರಾಜ್ಯದ ವರಮಾನದ ವಾರ್ಷಿಕ ಬೆಳವಣಿಗೆ ಪ್ರಮಾಣವನ್ನು ವಿವಿಧ ಯೋಜನೆಗಳಿಗೆ ಸಂಬಂಧಿಸಿದಂತೆ ನೀಡಲಾಗಿದೆ.
ಈ ಕೋಷ್ಟಕದಲ್ಲಿ ತೋರಿಸಿರುವಂತೆ 1975ರ ವರೆಗೆ ರಾಜ್ಯದ ವರಮಾನದ ಬೆಳವಣಿಗೆ ಪ್ರಮಾಣವು ಭಾರತದ ಆರ್ಥಿಕ ಬೆಳವಣಿಗೆ ಪ್ರಮಾಣಕ್ಕಿಂತ ಅಧಿಕವಾಗಿತ್ತು. ಆದರೆ 1975ರ ನಂತರ ಸರಿಸುಮಾರು 1995ರವರೆಗೆ ಅದರ ಬೆಳವಣಿಗೆ ಪ್ರಮಾಣವು ದೇಶದ ಬೆಳವಣಿಗೆ ಪ್ರಮಾಣಕ್ಕಿಂತ ಕಡಿಮೆಯಿತ್ತು. ಒಂಬತ್ತನೆಯ ಯೋಜನೆಯ ಅವಧಿಯಲ್ಲಿ ಅದು ಮತ್ತೊಮ್ಮೆ ದೇಶದ ಅಭಿವೃದ್ದಿ ಪ್ರಮಾಣವನ್ನು ಮೀರಿದ ಸಾಧನೆ ಮಾಡಿದೆ. ಇಂದು ರಾಜ್ಯವು ವರಮಾನದ ಬೆಳವಣಿಗೆಯನ್ನು ಶೇ.10ಕ್ಕೆ ಏರಿಸಲು ಪ್ರಯತ್ನಿಸುತ್ತಿದೆ.
ಕೋಷ್ಟಕ-7ರಲ್ಲಿ ಕರ್ನಾಟಕ ರಾಜ್ಯದ ವರಮಾನ ಹಾಗೂ ತಲಾ ವರಮಾನದ ವಿವರ ನೀಡಲಾಗಿದೆ. ಕಳೆದ ನಾಲ್ಕು ದಶಕಗಳಲ್ಲಿ ಅದರ ತಲಾವರಮಾನವು ಸರಿಸುಮಾರು 67 ಪಟ್ಟು ಏರಿಕೆಯಾಗಿದ್ದರೆ ಒಟ್ಟು ವರಮಾನವು ಇದೇ ಅವಧಿಯಲ್ಲಿ 151 ಪಟ್ಟು ಏರಿಕೆಯಾಗಿದೆ. ತಲಾ ವರಮಾನಕ್ಕೆ ಸಂಬಂಧಿಸಿದಂತೆ ಕರ್ನಾಟಕದ ಸ್ಥಿತಿಯು 1990ರವರೆಗೆ ಅಖಿಲ ಭಾರತ ಮಟ್ಟಕ್ಕಿಂತ ಕೆಳಗಿತ್ತು. ಇತ್ತೀಚಿಗೆ ಅದು ಭಾರತದ ಸರಾಸರಿ ತಲಾವರಮಾನ ಕ್ಕಿಂತ ಅಧಿಕ ಮಟ್ಟವನ್ನು ಸಾಧಿಸಿಕೊಂಡಿದೆ.

ಮೂಲ : ಯೋಜನಾ ಇಲಾಖೆ, ಕರ್ನಾಟಕ ಸರ್ಕಾರ, 1999. ಕರ್ನಾಟಕದಲ್ಲಿ ಮಾನವ ಅಭಿವೃದ್ದಿ: 1999. ಪು.303-304, ಕರ್ನಾಟಕ ಸರ್ಕಾರ : ಆರ್ಥಿಕ ಸಮೀಕ್ಷೆ : 2005-06

ಮೂಲ : ಕರ್ನಾಟಕ ಸರ್ಕಾರ, 1970. ಮೈಸೂರು ರಾಜ್ಯದ ಆರ್ಥಿಕ ಅಭಿವೃದ್ದಿ : 1956-69, ಕರ್ನಾಟಕ ಸರ್ಕಾರ : ಎಂಟನೆಯ ಪಂಚವಾರ್ಷಿಕ ಯೋಜನೆಯ ಕರಡು : 1990-95, ಭಾರತ ಸರ್ಕಾರ: ಆರ್ಥಿಕ ಸಮೀಕ್ಷೆ : 2004-05, ಕರ್ನಾಟಕ ಸರ್ಕಾರ : ಆರ್ಥಿಕ ಸಮೀಕ್ಷೆ : 2005-06
ಭಾಗ 3
ಅಭಿವೃದ್ದಿ ಯೋಜನೆಗಳು
ಪ್ರಬಂಧದ ಪ್ರಸ್ತುತ ಭಾಗದಲ್ಲಿ ಅಭಿವೃದ್ದಿ ಯೋಜನೆಗಳು, ಅವುಗಳ ಸೈದ್ಧಾಂತಿಕ ನೆಲೆಗಟ್ಟು, ಅವುಗಳ ಗಾತ್ರ, ವಲಯವಾರು ವಿತರಣೆ, ಅನುಷ್ಠಾನ ಹಾಗೂ ಸಿದ್ದಿ ಸಾಧನೆಗಳನ್ನು ಚರ್ಚಿಸಲಾಗಿದೆ. ಮೊದಲು ಅಭಿವೃದ್ದಿ ಯೋಜನೆ ಕುರಿತ ಸೈದ್ಧಾಂತಿಕ ಸಂಗತಿಗಳನ್ನು ಚರ್ಚೆ ಮಾಡಬಹುದು. ಈಗಾಗಲೆ ಗುರುತಿಸಿರುವಂತೆ ಭಾರತ ಅದರಂತೆ ಕರ್ನಾಟಕದಲ್ಲಿ ಅಭಿವೃದ್ದಿ ಯನ್ನು ವರಮಾನದ ವರ್ಧನೆಯ ನೆಲೆಯಲ್ಲಿ ಪರಿಭಾವಿಸಿಕೊಳ್ಳಲಾಗಿದೆ. ಕರ್ನಾಟಕಕ್ಕೆ ಸಂಬಂಧಿಸಿದಂತೆ ಆರ್ಥಿಕ ಅಭಿವೃದ್ದಿಯನ್ನು ವರಮಾನ ಹಾಗೂ ತಲಾವರಮಾನಗಳು ವರ್ಧನೆಯೆಂದು ನಿರ್ವಚಿಸಿಕೊಳ್ಳಲಾಗಿತ್ತು. ಬಹಳ ಕುತೂಹಲದ ಸಂಗತಿಯೆಂದರೆ ಅಭಿವೃದ್ದಿಯ ಚೌಕಟ್ಟಿನೊಳಗೆ ಭೌತಿಕ ಸರಕುಗಳ ಜೊತೆಗೆ ಸೇವಾ ಚಟುವಟಿಕೆಗಳಾದ ಶಿಕ್ಷಣ, ಆರೋಗ್ಯ ಮತ್ತು ಆಡಳಿತದ ಸಂಗತಿಗಳನ್ನು ಸೇರಿಸಲಾಗಿತ್ತು. ಕರ್ನಾಟಕ ಸರ್ಕಾರವು 1970ರಲ್ಲಿ ಪ್ರಕಟಿಸಿರುವ ಅಭಿವೃದ್ದಿ ಕುರಿತ ಅಧಿಕೃತ ಕೃತಿಯಲ್ಲಿ ಅಭಿವೃದ್ದಿಯನ್ನು ಹೀಗೆ ನಿರ್ವಚಿಸಲಾಗಿದೆ.
“ಆರ್ಥಿಕ ಅಭಿವೃದ್ದಿಯ ಮುಖ್ಯ ಗುರಿಯೆಂದರೆ ಭೌತಿಕ ಹಾಗೂ ಭೌತಿಕೇತರ ಸರಕುಗಳ ತಲಾ ಅನುಭೋಗದಲ್ಲಿ ಸಾಧಿಸುವ ಸಾಮಾನ್ಯ ವರ್ಧನೆಯಾಗಿದೆ.” (1970: ಪು:21)
ಭೌತಿಕ ಸರಕುಗಳಲ್ಲಿ ಅನುಭೋಗಿ ಸರಕುಗಳು, ಆಹಾರ, ಬಾಳಿಕೆ ಬರುವ ಹಾಗೂ ತಕ್ಷಣಕ್ಕೆ ಉಪಯೋಗಿಸುವ ಸರಕುಗಳನ್ನು ಸೇರಿಸಿದ್ದರೆ ಭೌತಿಕೇತರ ಸರಕುಗಳಲ್ಲಿ ಶಿಕ್ಷಣ, ಆರೋಗ್ಯ ಮತ್ತು ಆಡಳಿತಗಳನ್ನು ಸೇರಿಸಲಾಗಿದೆ. ಮೊದಲನೆಯ ಪ್ರಕಾರವನ್ನು ‘ವರಮಾನ ಅಭಿವೃದ್ದಿ’ಯೆಂದೂ ಎರಡನೆಯ ಪ್ರಕಾರವನ್ನು ಸ್ಥೂಲವಾಗಿ ‘ಮಾನವ ಅಭಿವೃದ್ದಿ’ಯೆಂದೂ ಹೇಳಬಹುದು. ಅಖಿಲ ಭಾರತ ಮಟ್ಟದಲ್ಲೂ ಆರ್ಥಿಕ ಅಭಿವೃದ್ದಿಯನ್ನು ವಿಸ್ತೃತ ನೆಲೆಯಲ್ಲಿ ಪರಿಭಾವಿಸಿಕೊಂಡಿರುವುದು ಕಂಡುಬರುತ್ತದೆ. ಎರಡನೆಯ ಪಂಚವಾರ್ಷಿಕ ಯೋಜನೆಯ ಕರಡಿನಲ್ಲಿ ಅಭಿವೃದ್ದಿಯನ್ನು ಹೀಗೆ ನಿರ್ವಚಿಸಲಾಗಿದೆ.
ಅಭಿವೃದ್ದಿಯು ಸಮುದಾಯದ ಬದುಕಿನ ಎಲ್ಲ ಅಂಶಗಳನ್ನು ಒಳಗೊಳ್ಳುತ್ತದೆ. ಅದನ್ನು ವಿಸ್ತೃತ ನೆಲೆಯಲ್ಲಿ ಪರಿಭಾವಿಸಿಕೊಳ್ಳಬೇಕಾಗುತ್ತದೆ. ಆರ್ಥಿಕ ಯೋಜನೆಯೆಂಬುದು ಆರ್ಥಿಕೇತರ ಸಂಗತಿಗಳಾದ ಶಿಕ್ಷಣ, ಸಾಮಾಜಿಕ ಹಾಗೂ ಸಾಂಸ್ಕೃತಿಕ ಸಂಗತಿಗಳನ್ನು ಒಳಗೊಳ್ಳುವ ಒಂದು ಸಂಗತಿಯಾಗಿದೆ(ಕೇಂದ್ರದ ಎರಡನೆಯ ಪಂಚವಾರ್ಷಿಕ ಯೋಜನೆ ಕರಡು: 1956, ಪು.1).
ಅಭಿವೃದ್ದಿಯಲ್ಲಿ ಶಿಕ್ಷಣ ಹಾಗೂ ಆರೋಗ್ಯಗಳ ಪಾತ್ರವನ್ನು ಕುರಿತಂತೆ ಇಂದು ಹೆಚ್ಚಿನ ಚರ್ಚೆಗಳಾಗುತ್ತವೆ. ಅಮರ್ತ್ಯಸೆನ್ ಅವರ ಮಾನವ ಅಭಿವೃದ್ದಿ ಪರಿಭಾವನೆಯು ಇಂತಹ ಚರ್ಚೆಗೆ ಹೆಚ್ಚಿನ ಅವಕಾಶ ಮಾಡಿಕೊಟ್ಟಿದೆ. ಆದರೆ ನಮ್ಮ ಯೋಜನೆಗಳನ್ನು ಪರಿಭಾವಿಸಿ ಕೊಳ್ಳುವಾಗ ಅವುಗಳನ್ನು ಅತ್ಯಂತ ವಿಸ್ತೃತವಾದ ನೆಲೆಯಲ್ಲಿ, ಅಂದರೆ ಶಿಕ್ಷಣ ಮತ್ತು ಆರೋಗ್ಯವನ್ನು ಒಳಗೊಳ್ಳುವ ರೀತಿಯಲ್ಲಿ ಪರಿಭಾವಿಸಿಕೊಳ್ಳಲಾಗಿತ್ತು ಎಂಬುದು ಬಹಳ ಮುಖ್ಯವಾದ ಸಂಗತಿಯಾಗಿದೆ. ಈ ಬಗ್ಗೆ ಪ್ರಬಂಧದ ನಾಲ್ಕನೆಯ ಭಾಗದಲ್ಲಿ ವಿವರವಾಗಿ ಚರ್ಚಿಸಲಾಗಿದೆ.

ಮೂಲ : 1. ಗೌರ್ನಮೆಂಟ್ ಆಫ್ ಮೈಸೂರು : 1970 (ಕ್ರ.ಸಂ. 1ರಿಂದ 4) 2. ಗೌರ್ನಮೆಂಟ್ ಆಫ್ ಕರ್ನಾಟಕ : 1980 (ಕ್ರ.ಸಂ. 5ರಿಂದ 8) 3. ಗೌರ್ನಮೆಂಟ್ ಆಫ್ ಕರ್ನಾಟಕ : 1990 (ಕ್ರ.ಸಂ. 9ರಿಂದ 10) 4. ಗೌರ್ನಮೆಂಟ್ ಆಫ್ ಕರ್ನಾಟಕ : 2004 (ಕ್ರ.ಸಂ. 11ರಿಂದ 13)
ಅಭಿವೃದ್ದಿ ಯೋಜನೆಗಳು ಭಾರತದಲ್ಲಿ ಆರಂಭಗೊಂಡ ಬಗ್ಗೆ, ಅವುಗಳ ಉಗಮದ ಬಗ್ಗೆ ಅನೇಕ ತಪ್ಪು ಅಭಿಪ್ರಾಯಗಳಿವೆ. ಪಂಚವಾರ್ಷಿಕ ಯೋಜನೆಗಳಿಗೆ ಪ್ರೇರಣೆ ಭಾರತದ ಒಳಗಿನಿಂದಲೂ ಬಂದಿವೆ ಮತ್ತು ಬಾಹ್ಯವಾಗಿಯೂ ಬಂದಿವೆ. ಸೋವಿಯಟ್ ರಷ್ಯಾದಿಂದ ಪ್ರೇರಣೆ ಪಡೆದು ಯೋಜನೆಗಳನ್ನು ರೂಪಿಸಲಾಗಿದೆ ಎಂಬ ಮಾತು ಕೇಳಿಬರುತ್ತಿದೆ. ಇದು ನಿಜವಿರಬಹುದು. ಆದರೆ ಕರ್ನಾಟಕವನ್ನೇ ತೆಗೆದುಕೊಂಡರೂ ಯೋಜಿತ ಅಭಿವೃದ್ದಿ ಬಗ್ಗೆ ಪ್ರಯತ್ನಗಳು ಸ್ವಾತಂತ್ರ್ಯಪೂರ್ವದಲ್ಲೇ ಆರಂಭಗೊಂಡಿದ್ದು ಕಂಡುಬರುತ್ತದೆ. ಸರ್ ಎಂ.ವಿಶ್ವೇಶ್ವರಯ್ಯ ಅವರು 1910ರಲ್ಲಿ ‘ಮೈಸೂರು ಆರ್ಥಿಕ ಸಮಾವೇಶ’ವನ್ನು ನಡೆಸಿದರು. ಅಲ್ಲಿ ಎರಡು ಸಂಗತಿಗಳ ಬಗ್ಗೆ ಚರ್ಚೆ ನಡೆದವು.
1. ರಾಜ್ಯದಲ್ಲಿನ ಆರ್ಥಿಕ ಬದುಕನ್ನು ಕುರಿತಂತೆ ಅಧ್ಯಯನ.
2. ರಾಜ್ಯವನ್ನು ಹೇಗೆ ಅಭಿವೃದ್ದಿಪಡಿಸಬೇಕು ಎಂಬ ಅಧ್ಯಯನ.
ಈ ಸಮಾವೇಶದಲ್ಲಿ ಶಿಕ್ಷಣ, ಕೃಷಿ ಮತ್ತು ಕೈಗಾರಿಕೆಗಳಿಗೆ ಸಂಬಂಧಿಸಿದ ಪ್ರತಿನಿಧಿಗಳು ಭಾಗವಹಿಸಿದ್ದರು. ವಿಶ್ವೇಶ್ವರಯ್ಯ ಅವರ ಮಾರ್ಗದರ್ಶನದಲ್ಲಿ ಅನೇಕ ಅಭಿವೃದ್ದಿ ಕಾರ್ಯಕ್ರಮಗಳನ್ನು ರೂಪಿಸಲಾಯಿತು. ವಿವಿಧ ಮಂಡಳಿಗಳ ಮೂಲಕ ಅವುಗಳನ್ನು ಅನುಷ್ಠಾನಗೊಳಿಸಲು ಪ್ರಯತ್ನಿಸಲಾಯಿತು. ಅಂದ ಮೇಲೆ ಮೈಸೂರು ರಾಜ್ಯದಲ್ಲಿ ಯೋಜಿತ ಅಭಿವೃದ್ದಿ ಪ್ರಕ್ರಿಯೆಯು 20ನೆಯ ಶತಮಾನದ ಆದಿಭಾಗದಲ್ಲೇ ಆರಂಭಗೊಂಡಿತೆಂದು ಹೇಳಬಹುದು.
ಪಂಚವಾರ್ಷಿಕ ಯೋಜನೆಗಳ ಪರ್ವ
ಕರ್ನಾಟಕದಲ್ಲಿ ಯೋಜನೆಗಳ ಪರ್ವವು ಅಖಿಲ ಭಾರತದಲ್ಲಿದ್ದಂತೆ 1951ರಲ್ಲಿ ಆರಂಭಗೊಂಡಿತು. ಕೋಷ್ಟಕ¬-9ರಲ್ಲಿ 1951ರಿಂದ 2007ರವರೆಗಿನ ಯೋಜನೆಗಳ ವಿವರವನ್ನು ನೀಡಲಾಗಿದೆ. ಇದರ ಪ್ರಕಾರ ಮೊದಲನೆಯ ಯೋಜನೆಯ ಗಾತ್ರ ರೂ.40.51 ಕೋಟಿ ಇತ್ತು. ಇದು ಒಂಬತ್ತನೆಯ ಯೋಜನೆಯಲ್ಲಿ ರೂ.22075 ಕೋಟಿಗೇರಿದೆ. ಹತ್ತನೆಯ ಯೋಜನೆಯ ಗಾತ್ರ ರೂ.43558.22 ಕೋಟಿ. ಇಲ್ಲಿ ಯೋಜನಾ ಗಾತ್ರವು 1951ರಿಂದ 2007ರ ಅವಧಿಯಲ್ಲಿ ಸರಿಸುಮಾರು 1075 ಪಟ್ಟು ಏರಿಕೆಯಾಗಿದೆ. ಈ ಅವಧಿಯಲ್ಲಿ ಮೂರು ಭಾರಿ ಯೋಜನಾ ಪ್ರಕ್ರಿಯೆಯಲ್ಲಿ ವ್ಯತ್ಯಯ ಉಂಟಾಗಿದೆ. ಮೊದಲನೆಯ ಬಾರಿ 1966-69ರವರೆಗೆ, ಎರಡನೆಯ ಬಾರಿ 1978-80ರವರೆಗೆ ಮತ್ತು ಮೂರನೆಯ ಬಾರಿ 1990¬-92ರಲ್ಲಿ ಯೋಜನೆಗಳ ಅನುಕ್ರಮದಲ್ಲಿ ವ್ಯತ್ಯಯ ಉಂಟಾಗಿದೆ. ಸದ್ಯ ರಾಜ್ಯದಲ್ಲಿ ಹತ್ತನೆಯ ಯೋಜನೆ (2002-2007) ಅನುಷ್ಠಾನದಲ್ಲಿದೆ. ಕೋಷ್ಟಕ-8ರಲ್ಲಿ ತೋರಿಸಿರುವಂತೆ ಪಂಚವಾರ್ಷಿಕ ಯೋಜನೆಗಳ ಅವಧಿಯಲ್ಲಿ ರಾಜ್ಯದ ವರಮಾನವು 1956ರಿಂದ 1985ರವರೆಗೆ ವಾರ್ಷಿಕ ಶೇ. 4ಕ್ಕಿಂತ ಕಡಿಮೆ ಪ್ರಮಾಣದಲ್ಲಿ ವರ್ಧಿಸುತ್ತಾ ಬಂದಿದ್ದು 1985ರ ನಂತರ ಅದು ವಾರ್ಷಿಕ ಶೇ.5ರ ಪ್ರಮಾಣವನ್ನು ಮೀರಿದೆ. ಒಂಬತ್ತನೆಯ ಯೋಜನೆಯಲ್ಲಿ ಅದನ್ನು ಶೇ.10ಕ್ಕೆ ಏರಿಸಲು ಪ್ರಯತ್ನ ನಡೆದಿದೆ. ಆದರೆ 2000-01ರಲ್ಲಿ ಅದರ ಏರಿಕೆ ಪ್ರಮಾಣವು ಶೇ.7.1ರಷ್ಟಿತ್ತು. ಸರ್ಕಾರದ 2005-06ರ ಆರ್ಥಿಕ ಸಮೀಕ್ಷೆಯಲ್ಲಿ ನೀಡಿರುವಂತೆ 2004-05ರಲ್ಲಿ ವರಮಾನದ ಬೆಳವಣಿಗೆ ಪ್ರಮಾಣವು ಶೇ.10.2 ಎಂದು ಅಂದಾಜು ಮಾಡಲಾಗಿದೆ. ಇದು ರಾಷ್ಟ್ರದ ವರಮಾನದ ಬೆಳವಣಿಗೆ ಪ್ರಮಾಣಕ್ಕಿಂತ ಅಧಿಕವಾಗಿದೆ. ಅದೇ ರೀತಿ 2005-06ರಲ್ಲಿ ನಿರೀಕ್ಷಿಸಿರುವ ವರಮಾನದ ಬೆಳವಣಿಗೆ ಪ್ರಮಾಣ ಶೇ.8.7 ಎಂದು ಅಂದಾಜು ಮಾಡಲಾಗಿದೆ.
ಮೊದಲ ಮೂರು ಯೋಜನೆಗಳು : 1951-1966
ಮೊದಲ ಮೂರು ಪಂಚವಾರ್ಷಿಕ ಯೋಜನೆಗಳನ್ನು ಒಂದು ಘಟಕವಾಗಿ ಅಧ್ಯಯನ ಮಾಡಬಹುದು. ಏಕೆಂದರೆ ಅವು ಒಂದಾದ ಮೇಲೊಂದರಂತೆ ಅನುಷ್ಠಾನಗೊಂಡವು. ಈ ಮೂರರಲ್ಲಿ ಮೂರನೆಯ ಯೋಜನೆ ಬಿಟ್ಟು ಉಳಿದೆರಡು ಪ್ರಾಥಮಿಕವಾದ ಅಂದರೆ ಆರಂಭ ಕಾಲದ ಯೋಜನೆಗಳೆಂದು ಕರೆಯಬಹುದು. ಮೊದಲನೆಯ ಯೋಜನೆಯು ಕೇವಲ ಮೈಸೂರು ಪ್ರಾಂತದ ಒಂಬತ್ತು ಜಿಲ್ಲೆಗಳು ಹಾಗೂ 1953ರಲ್ಲಿ ಮೈಸೂರು ಪ್ರಾಂತದಲ್ಲಿ ವಿಲೀನಗೊಂಡ ಬಳ್ಳಾರಿ ಜಿಲ್ಲೆಯನ್ನು ಮಾತ್ರ ಒಳಗೊಂಡಿತ್ತು. ಅಂದರೆ ‘ವಿಶಾಲ ಮೈಸೂರು’ ಎಂದು ಯಾವುದನ್ನು ಕರೆಯಲಾಗುತ್ತಿತ್ತೋ ಅದು ಅಂದು ರಚನೆಯಾಗಿರಲಿಲ್ಲ. ರಾಜ್ಯ ಪುನರ್ವಿಂಗಡನೆಯ ಕಾರಣದಿಂದಾಗಿ (1956) ಎರಡನೆಯ ಯೋಜನೆಯು ಒಂದು ಬಗೆಯಲ್ಲಿ ಸಿದ್ಧತಾ ಯೋಜನೆಯಾಗಿತ್ತು. ಮೂರನೆಯ ಪಂಚವಾರ್ಷಿಕ ಯೋಜನೆಯಿಂದ ಸರಿಯಾದ ಅರ್ಥದಲ್ಲಿ ಆರ್ಥಿಕ ಯೋಜನೆ ಮೈಸೂರು ರಾಜ್ಯದಲ್ಲಿ ಆರಂಭಗೊಂಡಿತೆನ್ನ ಬಹುದು.
ಎರಡನೆಯ ಮಹಾಯುದ್ಧದ ಪರಿಣಾಮವಾಗಿ ಉಂಟಾಗಿದ್ದ ಪರಿಣಾಮಗಳನ್ನು ಸರಿಪಡಿಸುವ ಉದ್ದೇಶವು ಮೊದಲ ಪಂಚವಾರ್ಷಿಕ ಯೋಜನೆಗಿತ್ತು. ರಾಜ್ಯದಲ್ಲಿ 1940ರ ದಶಕದಲ್ಲಿ ಆರಂಭ ಮಾಡಿದ್ದ ಕಾರ್ಯಕ್ರಮಗಳ ಮುಂದುವರಿಕೆ ಮೊದಲನೆಯ ಯೋಜನೆ ಯಲ್ಲಿ ನಡೆಯಿತೆಂದು ಹೇಳಬಹುದು. ಈ ಯೋಜನೆಯಲ್ಲಿ ವಿನಿಯೋಗಿಸಿದ ಮೊತ್ತ ಹಾಗೂ ವಲಯವಾರು ವಿವರಣೆ ವಿವರವನ್ನು ಕೋಷ್ಟಕ 10ರಲ್ಲಿ ನೀಡಿದೆ. ಮೊದಲನೆಯ ಹಂತದಲ್ಲಿ ಯೋಜನೆಗೆ ರೂ.42.14 ಕೋಟಿಯನ್ನು ನಿಗದಿಪಡಿಸಲಾಗಿತ್ತು. ಆದರೆ 1953ರಲ್ಲಿ ಬಳ್ಳಾರಿ ಜಿಲ್ಲೆಯನ್ನು ರಾಜ್ಯದಲ್ಲಿ ವಿಲೀನಗೊಳಿಸಿದ್ದರಿಂದ ಯೋಜನೆಯ ಮೊತ್ತವನ್ನು ರೂ.47.58 ಕೋಟಿಗೇರಿಸಲಾಯಿತು. ಈ ಯೋಜನೆಯಲ್ಲಿ ನಿಗದಿಪಡಿಸಿದ್ದ ಹಣಕಾಸು ಸಂಪನ್ಮೂಲ ರೂ.47.58 ಕೋಟಿಯಾದರೂ ವಾಸ್ತವವಾಗಿ ಖರ್ಚು ಮಾಡಿದ ಮೊತ್ತ ಕೇವಲ ರೂ.40.51 ಕೋಟಿ.
ರಾಜ್ಯ ಪುನರ್ವಿಂಗಡಣಾ ಆಯೋಗದ ಶಿಫಾರಸ್ಸಿನಂತೆ 01.11.1956ರಂದು ವಿಶಾಲ ಮೈಸೂರು ರಾಜ್ಯವು ಉದಯವಾಯಿತು. ಹೀಗೆ ಉದಯವಾದ ಏಳು ತಿಂಗಳ ಹಿಂದೆ ಎರಡನೆಯ ಯೋಜನೆಯನ್ನು ಅನುಷ್ಠಾನಗೊಳಿಸಲಾಗಿತ್ತು. ಅನೇಕ ಕಾರಣಗಳಿಂದಾಗಿ ಸದರಿ ಯೋಜನೆಯಲ್ಲಿ ಅಭಿವೃದ್ದಿಗಾಗಿ ಸಂಘಟಿತ ಪ್ರಯತ್ನ ನಡೆಸುವುದು ಸಾಧ್ಯವಾಗಲಿಲ್ಲ. ಎರಡನೆಯ ಯೋಜನೆಗೆ ಮೀಸಲಿಟ್ಟಿದ್ದ ಹಣ ರೂ.145.13 ಕೋಟಿ. ಆದರೆ ಖರ್ಚಾದ ಹಣ ರೂ.142.58 ಕೋಟಿ.
ಮೂರನೆಯ ಯೋಜನೆಯನ್ನು ಏಪ್ರಿಲ್ 1961ರಲ್ಲಿ ಜಾರಿಗೊಳಿಸಲಾಯಿತು. ಯೋಜನಾ ಅಭಿವೃದ್ದಿಯ ಪರ್ವದ ಆರಂಭವನ್ನು ಮೂರನೆಯ ಯೋಜನೆಯಿಂದ ಗಣನೆ ಮಾಡುತ್ತಾರೆ. ಮೈಸೂರು ಪ್ರಾಂತದಲ್ಲಿ ವಿಲೀನವಾದ ಹೊಸ ಕರ್ನಾಟಕದ ಭಾಗಗಳ ಅಭಿವೃದ್ದಿಗೆ, ಅಂದರೆ ಸಮತೋಲನ ಪ್ರಾದೇಶಿಕ ಅಭಿವೃದ್ದಿಗಾಗಿ ಅನೇಕ ಕ್ರಮಗಳನ್ನು ಕೈಗೊಳ್ಳಲಾಯಿತು.
ಈ ಯೋಜನೆಯ ಉದ್ದೇಶಗಳು ಹೀಗಿವೆ.
1. ಹಿಂದಿನ ಎರಡು ಯೋಜನೆಗಳಲ್ಲಿ ಆರಂಭಿಸಿದ ಅಭಿವೃದ್ದಿ ಕಾರ್ಯಕ್ರಮ ಪ್ರಯತ್ನಗಳ ವೇಗವನ್ನು ಹೆಚ್ಚಿಸುವುದು.
2. ಕೈಗಾರಿಕಾ ರಂಗದಲ್ಲಿನ ಬೆಳವಣಿಗೆಗೆ ಅನುಗುಣವಾಗಿ ಕೃಷಿ ಅಭಿವೃದ್ದಿಯನ್ನು ತೀವ್ರಗೊಳಿಸುವುದು.
3. ಗ್ರಾಮೀಣ ಪ್ರದೇಶದಲ್ಲಿ ಕನಿಷ್ಟ ಮಟ್ಟದ ನಾಗರಿಕ ಸೌಲಭ್ಯಗಳನ್ನು ಒದಗಿಸುವುದು.
4. ಸಾಮಾಜಿಕ ಮತ್ತು ಆರ್ಥಿಕ ಅಸಮತೋಲನದ ನಿವಾರಣೆಗಾಗಿ ಭೂಸುಧಾರಣೆಯಂತಹ ಕಾರ್ಯಕ್ರಮಗಳನ್ನು ಜಾರಿಗೊಳಿಸುವುದು.
5. ಮಾನವ ಸಂಪನ್ಮೂಲದ ಪೂರ್ಣ ಬಳಕೆಗಾಗಿ ಮಾರ್ಗೋಪಾಯಗಳನ್ನು ಕಂಡು ಹಿಡಿಯುವುದು.
6. ರಾಜ್ಯದಲ್ಲಿ 6 ರಿಂದ 11 ವಯೋಮಾನದ ಮಕ್ಕಳಿಗೆಲ್ಲ ಉಚಿತ ಹಾಗೂ ಕಡ್ಡಾಯ ಶಿಕ್ಷಣವನ್ನು ಒದಗಿಸುವುದು.
ಮೂರನೆಯ (1961-1966) ಯೋಜನೆಗೆ ನಿಗದಿಪಡಿಸಿದ್ದ ಹಣಕಾಸು ಸಂಪನ್ಮೂಲ ರೂ. 246.21 ಕೋಟಿ. ಆದರೆ ಖರ್ಚಾದ ಹಣ ರೂ.264.13 ಕೋಟಿ.
ವಲಯವಾರು ಸಂಪನ್ಮೂಲ ಹಂಚಿಕೆ : 1951-1966
ಮೊದಲ ಮೂರು ಯೋಜನೆಗಳ ವಲಯವಾರು ಹಣಕಾಸು ವಿನಿಯೋಗದ ವಿವರಗಳನ್ನು ಕೋಷ್ಟಕ 10,11 ಮತ್ತು 12ರಲ್ಲಿ ನೀಡಲಾಗಿದೆ. ಕೋಷ್ಟಕದಲ್ಲಿನ ಮೊದಲ ಮೂರು ಬಾಬ್ತುಗಳನ್ನು ‘ಕೃಷಿ’ಯೆಂದು ಪರಿಗಣಿಸಿದರೆ ಅದಕ್ಕೆ ಮೊದಲ ಯೋಜನೆಯಲ್ಲಿ ಮೀಸಲಿಟ್ಟ ಹಣದ ಪ್ರಮಾಣ ಶೇ.48.4. ಎರಡನೆಯ ಯೋಜನೆಯಲ್ಲಿ ಅದೇ ಮೂರು ಬಾಬತ್ತುಗಳಿಗೆ ತೆಗೆದಿಟ್ಟ ಹಣದ ಪ್ರಮಾಣ ಶೇ.43.6. ಮೂರನೆಯ ಯೋಜನೆಯಲ್ಲಿ ಮೊದಲ ಮೂರು ಬಾಬತ್ತುಗಳಿಗೆ ಪ್ರಮಾಣ ಶೇ.40.6. ಇಂಧನ ಮತ್ತು ಸಾರಿಗೆ ಸೇರಿ ಮೂರು ಯೋಜನೆಗಳಲ್ಲಿ ತೆಗೆದಿಟ್ಟ ಹಣದ ಪ್ರಮಾಣ ಕ್ರಮವಾಗಿ ಶೇ.39.4, ಶೇ.25.7 ಮತ್ತು ಶೇ.33.2.
ಒಂದು ರೀತಿಯಲ್ಲಿ ಯೋಜಿತ ಅಭಿವೃದ್ದಿಗೆ ಅಗತ್ಯವಾದ ಅಡಿಪಾಯವನ್ನು ಮೊದಲೆರಡು ಯೋಜನೆಗಳಲ್ಲಿ ಸಿದ್ಧಪಡಿಸಲಾಯಿತು. ಮೂರನೆಯ ಯೋಜನೆಯಲ್ಲಿ ಅನೇಕ ಕಾರ್ಯಕ್ರಮಗಳನ್ನು ನಿರ್ದಿಷ್ಟ ಉದ್ದೇಶದೊಡನೆ ಅಳವಡಿಸಿಕೊಳ್ಳಲಾಯಿತು. ಆಹಾರ ಉತ್ಪಾದನೆಯ 1956-57ರಲ್ಲಿ 33.31 ಲಕ್ಷ ಟನ್ ಇದ್ದುದು 1968-69ರಲ್ಲಿ ಅದು 44.94 ಟನ್ಗೇರಿತು. ನೀರಾವರಿ ಪ್ರದೇಶ ವಿಸ್ತೀರ್ಣವು 1956-57ರಲ್ಲಿ 7.4 ಲಕ್ಷ ಹೆಕ್ಟೇರ್ನಷ್ಟಿದ್ದುದು 1966-67ರಲ್ಲಿ ಅದು 10.21 ಲಕ್ಷ ಹೆಕ್ಟೇರ್ಗೇರಿತು. ಕೈಗಾರಿಕಾ ಕ್ಷೇತ್ರದಲ್ಲಿ ಗಣನೀಯವಾದ ಪ್ರಗತಿ ಸಾಧಿಸಿಕೊಳ್ಳಲಾಯಿತು.

ಯೋಜನಾ ಪ್ರಕ್ರಿಯೆಯಲ್ಲಿ ವ್ಯತ್ಯಯ
ರಾಷ್ಟ್ರಮಟ್ಟದಲ್ಲಿ ಎರಡು ಪ್ರಮುಖ ಕಾರಣಗಳಿಂದಾಗಿ ಮೂರನೆಯ ಯೋಜನೆ ಮುಗಿದ ಮೇಲೆ ನಾಲ್ಕನೆಯ ಯೋಜನೆಯನ್ನು 1966-67ರಲ್ಲಿ ಆರಂಭಿಸುವುದು ಸಾಧ್ಯವಾಗಲಿಲ್ಲ. ನಾಲ್ಕನೆಯ ಯೋಜನೆಯನ್ನು ಮುಂದೂಡಲಾಯಿತು. ಇದರಿಂದಾಗಿ ರಾಜ್ಯದಲ್ಲಿ 1966-67, 1967-68 ಮತ್ತು 1968-69 – ಹೀಗೆ ಮೂರು ವಾರ್ಷಿಕ ಯೋಜನೆಗಳನ್ನು ಜಾರಿಗೊಳಿಸಲಾಯಿತು. ಹೀಗೆ ನಾಲ್ಕನೆಯ ಯೋಜನೆಯನ್ನು ಮೂರು ವರ್ಷ ಮುಂದೂಡಲು ಕಾರಣವಾದ ಎರಡು ಸಂಗತಿಗಳು ಹೀಗಿದ್ದವು.
1. ಚೀನಾ ಮತ್ತು ಪಾಕಿಸ್ತಾನಗಳ ಜೊತೆ ಭಾರತವು 1962ರಲ್ಲಿ ಮತ್ತೆ 1965ರಲ್ಲಿ ಯುದ್ಧ ನಡೆಸಬೇಕಾಯಿತು. ಇದರಿಂದಾಗಿ ಸಂಪನ್ಮೂಲವನ್ನು ರಕ್ಷಣಾ ಉದ್ದಿಮೆಗೆ ವರ್ಗಾಯಿಸಬೇಕಾಯಿತು.
2. ರಾಷ್ಟ್ರವು 1965-66 ಮತ್ತು 1966-67ರಲ್ಲಿ ತೀವ್ರ ಸ್ವರೂಪದ ಕ್ಷಾಮವನ್ನು ಎದುರಿಸಬೇಕಾಯಿತು. ಇದರ ಪರಿಣಾಮವಾಗಿ 1960-61ರಲ್ಲಿ 39.30 ಲಕ್ಷ ಟನ್ ಆಹಾರ ಧಾನ್ಯಗಳ ಉತ್ಪಾದನೆಯು 1965-66ರಲ್ಲಿ 35.45 ಲಕ್ಷ ಟನ್ಗಳಿಗೆ ಕುಸಿಯಿತು.
ವಾರ್ಷಿಕ ಯೋಜನೆಗಳು 1966-67ರಿಂದ 1968-69
ಕೋಷ್ಟಕ-13ರಲ್ಲಿ ವಾರ್ಷಿಕ ಯೋಜನೆಗಳ ವಿವರವನ್ನು ನೀಡಲಾಗಿದೆ. ಕೋಷ್ಟಕದಲ್ಲಿ ತೋರಿಸಿರುವಂತೆ ಮೂರು ವರ್ಷದ ಒಟ್ಟು ಸಂಪನ್ಮೂಲದ ವಿನಿಯೋಜನೆಯಲ್ಲಿ ಅತ್ಯಧಿಕ ಶೇ.29.61 ಇಂಧನ ಕ್ಷೇತ್ರಕ್ಕೆ ಮೀಸಲಾಗಿರಿಸಲಾಗಿತ್ತು. ಕೃಷಿ ಮತ್ತು ತತ್ಸಂಬಂಧಿ ಕ್ಷೇತ್ರಕ್ಕೆ ಶೇ.26.65ರಷ್ಟು ಸಂಪನ್ಮೂಲ ವಿನಿಯೋಗಿಸಲಾಯಿತು. ಒಟ್ಟು ಮೂರು ಯೋಜನೆಗಳ ಅವಧಿಯಲ್ಲಿ ವಿನಿಯೋಗಿಸಿದ ಮೊತ್ತ ರೂ.164.67 ಕೋಟಿ. ವಾಸ್ತವವಾಗಿ ವೆಚ್ಚ ಮಾಡಿದ ಮೊತ್ತ ರೂ.195.51 ಕೋಟಿ. ಯುದ್ಧ, ಕ್ಷಾಮ, ವಿದೇಶಿ ನೆರವಿನ ಕಡಿತ ಮುಂತಾದ ಕಾರಣಗಳಿಂದಾಗಿ ಯೋಜನೆಯ ವೆಚ್ಚದಲ್ಲಿ ತೀವ್ರ ಏರುಪೇರು ಉಂಟಾಯಿತು.
ಕೃಷಿ ಕ್ಷೇತ್ರದಲ್ಲಿ ಉತ್ಪಾದನೆಯನ್ನು ತೀವ್ರತರದಲ್ಲಿ ಏರಿಸಲಾಯಿತು. ರಾಜ್ಯದಲ್ಲಿ ಆಹಾರ ಧಾನ್ಯಗಳ ಉತ್ಪಾದನೆ 1965-66ರಲ್ಲಿ 35.45 ಲಕ್ಷ ಟನ್ಗಳಷ್ಟಿದ್ದುದು 1968-69ರಲ್ಲಿ ಅದು 46.94 ಲಕ್ಷ ಟನ್ಗಳಿಗೇರಿತು. ಆರ್ಥಿಕತೆಯಲ್ಲಿ ಒಂದು ಬಗೆಯ ದೃಢತೆಯನ್ನು ಸಾಧಿಸಲಾಯಿತು. ಈ ಕಾರಣದಿಂದಾಗಿ ರಾಜ್ಯಕ್ಕೆ ನಾಲ್ಕನೆಯ ಯೋಜನೆಯನ್ನು 1969ರಲ್ಲಿ ಆರಂಭಿಸುವುದು ಸಾಧ್ಯವಾಯಿತು.
ನಾಲ್ಕನೆಯ ಪಂಚವಾರ್ಷಿಕ ಯೋಜನೆ : 1969-74
ಯೋಜನಾ ಪ್ರಕ್ರಿಯೆಯಲ್ಲಿ ಉಂಟಾದ ವ್ಯತ್ಯಯವು 60ರ ದಶಕದ ಕೊನೆಯ ಹೊತ್ತಿಗೆ ಸರಿ ಹೋಯಿತು. ಮೂರು ವರ್ಷಗಳ ವಾರ್ಷಿಕ ಯೋಜನೆ(1966-1969)ಗಳ ಮೂಲಕ ಆರ್ಥಿಕತೆಯಲ್ಲಿ ಒಂದು ಬಗೆಯ ದೃಢತೆಯನ್ನು ಮರುಸ್ಥಾಪಿಸಲಾಯಿತು. ವಾಸ್ತವವಾಗಿ ಆಹಾರ ಉತ್ಪಾದನೆಯು ಕ್ರಾಂತಿಕಾರಕ ರೀತಿಯಲ್ಲಿ 1970ರ ಹೊತ್ತಿಗೆ ಏರಿಕೆ ಅನುಭವಿಸಿತು. ಹೊಸ ಕೃಷಿ ನೀತಿಯಿಂದಾಗಿ ರಾಷ್ಟ್ರದಲ್ಲಿ ಹಸಿರುಕ್ರಾಂತಿಗೆ ಅಂದು ನಾಂದಿ ಹಾಡಲಾಯಿತು. ಸಂಕಷ್ಟಗಳಿಂದ ಹೊರ ಬಂದ ಭಾರತವು 1969ರಲ್ಲಿ ನಾಲ್ಕನೆಯ ಯೋಜನೆಯನ್ನು ಆರಂಭಿಸಿತು.

ಕರ್ನಾಟಕದ ನಾಲ್ಕನೆಯ ಯೋಜನೆಯ ವಲಯವಾರು ವಿನಿಯೋಜನೆಯ ವಿವರವನ್ನು ಕೋಷ್ಟಕ-14ರಲ್ಲಿ ನೀಡಲಾಗಿದೆ. ಬಹಳ ಕುತೂಹಲಕಾರಿಯಾದ ಸಂಗತಿಯೆಂದರೆ ಇಲ್ಲಿ ಕೃಷಿಯ ಮೇಲಿನ ವಿನಿಯೋಜನೆಯನ್ನು ತೀವ್ರ ಏರಿಸಲಾಯಿತು. ಕೃಷಿ ಮತ್ತು ತತ್ಸಂಬಂಧಿ ಚಟುವಟಿಕೆಗಳ ಮೇಲಿನ ವಿನಿಯೋಜನೆಯು ಇಲ್ಲಿ ಶೇ.23.97ರಷ್ಟಿದೆ. ಜಲಸಂಪನ್ಮೂಲ ಹಾಗೂ ಇಂಧನದ ಮೇಲಿನ ವಿನಿಯೋಜನೆ ಪ್ರಮಾಣವು ಶೇ.47.07ರಷ್ಟಿದೆ. ಕೃಷಿ, ಸಹಕಾರ, ನೀರಾವರಿ ಮತ್ತು ಇಂಧನಗಳಿಗೆ ಸದರಿ ಯೋಜನೆಯಲ್ಲಿ ಶೇ.73.9ರಷ್ಟು ಸಂಪನ್ಮೂಲವನ್ನು ಮೀಸಲಿಡಲಾಗಿತ್ತು. ಮುಂದಿನ ಯೋಜನೆಗಳಲ್ಲಿ ನಾವು ನೋಡುವಂತೆ ಕೃಷಿ ಮೇಲಿನ ವಿನಿಯೋಜನೆಯ ಶೇ.10 ದಾಟುವುದಿಲ್ಲ. ಈ ಹಿನ್ನೆಲೆಯಲ್ಲಿ ನಾಲ್ಕನೆಯ ಯೋಜನೆಯಲ್ಲಿ ಕೃಷಿಗೆ ಯೋಜನೆಯ ಶೇ. 23.97ರಷ್ಟನ್ನು ಮೀಸಲಿಟ್ಟಿರುವುದು ವಿಶಿಷ್ಟವಾದ ಸಂಗತಿಯಾಗಿದೆ. ಈ ಕಾರಣದಿಂದಾಗಿ ನಾಲ್ಕನೆಯ ಯೋಜನೆಯಲ್ಲಿ ಕೃಷಿಕ್ಷೇತ್ರದ ವಾರ್ಷಿಕ ಅಭಿವೃದ್ದಿ ಪ್ರಮಾಣ ಶೇ. 3.66ರಷ್ಟಿತ್ತು. ಇಡೀ ದೇಶದಲ್ಲಿ ಕೃಷಿಯ ವಾರ್ಷಿಕ ಅಭಿವೃದ್ದಿ ಪ್ರಮಾಣ ನಾಲ್ಕನೆಯ ಯೋಜನೆ ಅವಧಿಯಲ್ಲಿ (1969-1974) ಶೇ.3.92ರಷ್ಟಿದ್ದರೆ ಕರ್ನಾಟಕದಲ್ಲಿ ಅದು ಶೇ.3.66ರಷ್ಟಿತ್ತು. ಕೃಷಿ ಮತ್ತು ತತ್ಸಂಬಂಧಿ ಚಟುವಟಿಕೆಗಳನ್ನು ತೆಗೆದುಕೊಂಡರೆ ಅಭಿವೃದ್ದಿಯ ವಾರ್ಷಿಕ ಪ್ರಮಾಣ ಶೇ.3.24. ಇದು ರಾಷ್ಟ್ರಮಟ್ಟದ ಅಭಿವೃದ್ದಿ ಪ್ರಮಾಣವಾದ ಶೇ.2.74 ಕ್ಕಿಂತ ಅಧಿಕವಿದೆ(ವಿವರಗಳಿಗೆ ನೋಡಿ: ಸತೀಶ್ಚಂದ್ರನ್, ಕರ್ನಾಟಕ ಅಗ್ರಿಕಲ್ಚರ್: ಪ್ರಾಬ್ಲಮ್ಸ್ ಆಂಡ್ ಪ್ರಾಸ್ಪೆಕ್ಟ್ಸ್). ಕೈಗಾರಿಕಾ ಕ್ಷೇತ್ರದಲ್ಲೂ ಕರ್ನಾಟಕವು ನಾಲ್ಕನೆಯ ಯೋಜನೆಯಲ್ಲಿ ಸಾಧಾರಣ ಬೆಳವಣಿಗೆ ಸಾಧಿಸಿಕೊಂಡಿತು.
ಈ ಯೋಜನೆಯ ಗಾತ್ರವು (ರೂ.350 ಕೋಟಿ) ಮೂರನೆಯ ಯೋಜನೆಯ ವಿನಿಯೋಜನೆಗಿಂತ ಶೇ. 42.15ರಷ್ಟು ಅಧಿಕವಾಗಿತ್ತು. ನಿಗದಿಪಡಿಸಿದ ಮೊತ್ತಕ್ಕಿಂತ ವೆಚ್ಚ ಮಾಡಿದ ಮೊತ್ತವು ಅಧಿಕವಾಗಿತ್ತು. ಈ ಯೋಜನೆಗೆ ನಿಗದಿಪಡಿಸಿದ್ದ ಮೊತ್ತ ರೂ.350 ಕೋಟಿ. ಆದರೆ ವಾಸ್ತವವಾಗಿ ಖರ್ಚು ಮಾಡಿದ ಮೊತ್ತ ರೂ. 359.85 ಕೋಟಿ.
ಎರಡನೆಯ ಮತ್ತು ಮೂರನೆಯ ಯೋಜನೆಗಳಲ್ಲಿ ಕೈಗಾರಿಕೆ ಮತ್ತು ಗಣಿಗಾರಿಕೆಗೆ ಮೀಸಲಿಟ್ಟ ಪ್ರಮಾಣ ಶೇ.10ಕ್ಕಿಂತ ಅಧಿಕವಿತ್ತು. ಆದರೆ ನಾಲ್ಕನೆಯ ಯೋಜನೆಯಲ್ಲಿ ಕೈಗಾರಿಕೆ ಮತ್ತು ಗಣಿಗಾರಿಕೆ ಮೇಲೆ ವಿನಿಯೋಗಿಸಿದ ಪ್ರಮಾಣವು ಕೇವಲ ಶೇ.4.21.

ಮೂಲ : ಗೌರ್ನಮೆಂಟ್ ಆಫ್ ಕರ್ನಾಟಕ : 1980
ಐದು, ಆರು ಮತ್ತು ಏಳನೆಯ ಯೋಜನೆಗಳು 1974ರಿಂದ 1990
ಕೋಷ್ಟಕ – 15, 16, 17 ಮತ್ತು 18ರಲ್ಲಿ ಐದು, ಆರು ಮತ್ತು ಏಳನೆಯ ಯೋಜನೆ ಗಳು ವಲಯವಾರು ವಿನಿಯೋಜನೆ ವಿವರಗಳನ್ನು ನೀಡಲಾಗಿದೆ. ಈ ಯೋಜನಾ ಅವಧಿ ಯಲ್ಲಿ 1978-80ರಲ್ಲಿ ವಾರ್ಷಿಕ ಯೋಜನೆಗಳನ್ನು ಅನುಷ್ಠಾನಗೊಳಿಸಲಾಯಿತು. ವಾಸ್ತವವಾಗಿ ಐದನೆಯ ಯೋಜನೆಯು ತನ್ನ ಪೂರ್ಣಾವಧಿಯಾದ ಐದು ವರ್ಷಗಳನ್ನು ಪೂರೈಸಲಿಲ್ಲ. ಒಂದು ವರ್ಷ ಮೊದಲೇ ಅದನ್ನು ರದ್ದುಪಡಿಸಲಾಯಿತು. ಅದು 1979ಕ್ಕೆ ಕೊನೆಗೊಳ್ಳುವುದಕ್ಕೆ ಪ್ರತಿಯಾಗಿ 1978ಕ್ಕೆ ಕೊನೆಗೊಂಡಿತು. ಐದು ಮತ್ತು ಆರನೆಯ ಯೋಜನೆಗಳ ನಡುವೆ ಎರಡು ವರ್ಷಗಳ ಅಂತರ ಇದರಿಂದ ಉಂಟಾಯಿತು.

ಈ ನಾಲ್ಕು ಯೋಜನೆಗಳ ಅವಧಿಯಲ್ಲಿ (1974-1990) ಕೃಷಿ ವಲಯದ ಬೆಳವಣಿಗೆ ಪ್ರಮಾಣವು ಅತ್ಯಂತ ಕೆಳಮಟ್ಟ ತಲುಪಿತು. ಅನೇಕ ಬಗೆಯ ಸಂಕಷ್ಟವನ್ನು ಕೃಷಿ ಎದುರಿಸಬೇಕಾಯಿತು. ಈ ನಾಲ್ಕು ಯೋಜನೆಗಳ ಅವಧಿಯಲ್ಲಿ ರಾಜ್ಯದ ಕೃಷಿಯ ಬೆಳವಣಿಗೆ ಪ್ರಮಾಣವು ದೇಶದ ಕೃಷಿ ಬೆಳವಣಿಗೆ ಪ್ರಮಾಣಕ್ಕಿಂತ ಕೆಳಮಟ್ಟದಲ್ಲಿತ್ತು. ಕೃಷಿಯ ಬೆಳವಣಿಗೆ ಪ್ರಮಾಣವು ಏಳನೆಯ ಯೋಜನಾವಧಿಯಲ್ಲಿ ಅತ್ಯಂತ ಕೆಳಮಟ್ಟವನ್ನು (ಶೇ.1.89) ತಲುಪಿರುವುದು ಕೋಷ್ಟಕದಿಂದ ಸ್ಪಷ್ಟವಾಗುತ್ತದೆ.
ಯೋಜನೆಯ ಗಾತ್ರವು ಐದನೆಯ ಯೋಜನೆಯಲ್ಲಿ ರೂ.1076.33 ಕೋಟಿಯಷ್ಟಿ ದ್ದುದು ಏಳನೆಯ ಯೋಜನೆಯಲ್ಲಿ ಅದು ರೂ. 3575 ಕೋಟಿಯಷ್ಟಾಗಿದೆ. ಈ ಯೋಜನೆ ಗಳ ಅವಧಿಯಲ್ಲಿ ಸಾಮಾಜಿಕ ಸೇವೆಗಳಿಗೆ ಮೀಸಲಿಟ್ಟ ಪ್ರಮಾಣವು ಅಧಿಕಗೊಂಡಿರುವುದು ಕಂಡುಬರುತ್ತದೆ. ಐದನೆಯ ಯೋಜನೆಯಲ್ಲಿ ಅದಕ್ಕೆ ಮೀಸಲಿಟ್ಟ ಪ್ರಮಾಣ ಶೇ.17.46ರಷ್ಟಿತ್ತು. ಆದರೆ ಆರನೆಯ ಯೋಜನೆಯಲ್ಲಿ ಅದು ಶೇ.24.48ಕ್ಕೆ ಮತ್ತು ಏಳನೆಯ ಯೋಜನೆಯಲ್ಲಿ ಅದು ಶೇ.28.32ಕ್ಕೆ ಏರಿಕೆಯಾಗಿದೆ. ಈ ವಲಯದ ಎರಡು ಮುಖ್ಯ ಭಾಗಗಳೆಂದರೆ ಶಿಕ್ಷಣ ಮತ್ತು ಆರೋಗ್ಯ. ಯೋಜನಾ ಪ್ರಕ್ರಿಯೆಯಲ್ಲಿ ಉಂಟಾದ ಬಹುಮುಖ್ಯ ಬದಲಾವಣೆ ಇದಾಗಿದೆ. ಮುಂದೆ ನೋಡುವಂತೆ ಹತ್ತನೆಯ ಯೋಜನೆಯಲ್ಲಿ ಅದರ ಪಾಲು ಶೇ.32.56ಕ್ಕೇರುತ್ತದೆ.
ಈ ಯೋಜನೆಗಳ ಅವಧಿಯಲ್ಲಿ (1975-1990) ದೇಶವು ಅನೇಕ ಬಗೆಯ ರಾಜಕೀಯ ಹಾಗೂ ಸಾಮಾಜಿಕ ಬದಲಾವಣೆಗಳನ್ನು ಅನುಭವಿಸಿತು. ಅಭಿವೃದ್ದಿಯು ತುಂಬಾ ಕುಂಠಿತಗೊಂಡಿತು. ಅತ್ಯಂತ ಆತಂಕಕಾರಿಯಾದ ಸಂಗತಿಯೆಂದರೆ ಆಹಾರದ ಉತ್ಪಾದನೆಯು 1980-81ರಲ್ಲಿ 62 ಲಕ್ಷ ಟನ್ಗಳಿಷ್ಟಿದ್ದುದು 1990-91ರಲ್ಲೂ ಅದು 62 ಲಕ್ಷ ಟನ್ಗಳಲ್ಲೇ ಸ್ಥಿರಗೊಂಡಿತ್ತು. ಹೀಗೆ ಎಂಬತ್ತರ ದಶಕವು ಅಭಿವೃದ್ದಿಯ ದೃಷ್ಟಿಯಿಂದ ಅತ್ಯಂತ ಮಂದಗತಿಯ ಅವಧಿಯಾಗಿತ್ತು.

ಕೋಷ್ಟಕ-19ರಲ್ಲಿ ಕರ್ನಾಟಕದ ಕೃಷಿರಂಗದ ಬೆಳವಣಿಗೆ ಪ್ರಮಾಣದ ವಿವರವನ್ನು ನೀಡಲಾಗಿದೆ.
ಎಂಟು, ಒಂಬತ್ತು ಮತ್ತು ಹತ್ತನೆಯ ಯೋಜನೆಗಳು : 1990-91 ರಿಂದ 2006-07
ಅನೇಕ ಆರ್ಥಿಕ-ರಾಜಕೀಯ ಹಾಗೂ ಸಾಮಾಜಿಕ ಕಾರಣಗಳಿಂದಾಗಿ ದೇಶದಲ್ಲಿ ಏಳನೆಯ ಯೋಜನೆಯು ಮುಗಿದ ಮೇಲೆ, ಅಂದರೆ 1990-91ರಲ್ಲಿ ಎಂಟನೆಯ ಯೋಜನೆಯನ್ನು ಆರಂಭಿಸುವುದು ಸಾಧ್ಯವಾಗಲಿಲ್ಲ. ಏಳನೆಯ ಮತ್ತು ಎಂಟನೆಯ ಯೋಜನೆಗಳ ಮಧ್ಯೆ (1990-91 ಮತ್ತು 1991-92) ವಾರ್ಷಿಕ ಯೋಜನೆಗಳನ್ನು ಅನುಷ್ಠಾನಗೊಳಿಸ ಲಾಯಿತು.
ಕೋಷ್ಟಕ-20,21,22 ಮತ್ತು 23ರಲ್ಲಿ ಕ್ರಮವಾಗಿ ವಾರ್ಷಿಯ ಯೋಜನೆಗಳು (1990-92) ಎಂಟನೆಯ ಯೋಜನೆ (1992-1997), ಒಂಬತ್ತನೆಯ ಯೋಜನೆ (1997-2002) ಮತ್ತು ಹತ್ತನೆಯ ಯೋಜನೆ(2002-2007)ಗಳ ವಲಯವಾರು ವಿನಿಯೋಜನೆಯ ವಿವರಗಳನ್ನು ನೀಡಲಾಗಿದೆ.

ಮೂಲ : ಗೌರ್ನಮೆಂಟ್ ಆಫ್ ಕರ್ನಾಟಕ : 1997
ಈ ಯೋಜನೆಗಳ ಅವಧಿಯಲ್ಲಿ ಕೃಷಿಯ ಪಾಲು ಶೇ.5ಕ್ಕೆ ಕುಸಿದಿದೆ. ಮೊದಲ ಏಳು ಯೋಜನೆಗಳ ಅವಧಿಯಲ್ಲಿ ಅದು ಶೇ.10ರಷ್ಟಿತ್ತು. ಆದರೆ ಸಾಮಾಜಿಕ ಸೇವೆಗಳ ಪಾಲು ಮಾತ್ರ ಹಿಂದೆ ಶೇ.20ಕ್ಕಿಂತ ಕಡಿಮೆಯಿತ್ತು. ಇದು ಎಂಟನೆಯ ಯೋಜನೆಯಲ್ಲಿ ಶೇ.26.58ಕ್ಕೆ, ಒಂಬತ್ತನೆಯ ಯೋಜನೆಯಲ್ಲಿ ಶೇ.30.79 ಮತ್ತು ಹತ್ತನೆಯ ಯೋಜನೆಯಲ್ಲಿ ಶೇ.32.50ಕ್ಕೆ ಏರಿಕೆಯಾಗಿರುವುದು ಕಂಡುಬರುತ್ತದೆ.
ಸಾಮಾಜಿಕ ಸೇವೆಗಳು ಮಾನವ ಅಭಿವೃದ್ದಿ ಸೂಚಿಗಳಾದ ಶಿಕ್ಷಣ ಮತ್ತು ಆರೋಗ್ಯವನ್ನು ಒಳಗೊಳ್ಳುತ್ತವೆ. ಹೀಗೆ 1990ರ ನಂತರ ಯೋಜನೆಗಳಲ್ಲಿ ಮಾನವ ಅಭಿವೃದ್ದಿಗೆ ಸಂಬಂಧಿಸಿದ ಸಂಗತಿಗಳಿಗೆ ಹೆಚ್ಚಿನ ಒತ್ತನ್ನು ನೀಡಲು ತೊಡಗಿದ್ದು ಕಂಡುಬರುತ್ತದೆ.
ನೀರಾವರಿ ಮತ್ತು ಇಂಧನಗಳ ಪಾಲು ಇಲ್ಲಿನ ಮೂರು ಯೋಜನೆಗಳ ಅವಧಿಯಲ್ಲಿ ಕಡಿಮೆಯಾಗಿರುವುದು ಕಂಡುಬರುತ್ತವೆ. ಇವೆರಡೂ ವಲಯಗಳಿಗೆ ಎಂಟನೆಯ ಯೋಜನೆಯಲ್ಲಿ ಶೇ.44.1ರಷ್ಟು ಹಣವನ್ನು ಮೀಸಲಿಡಲಾಗಿತ್ತು.

ಮೂಲ : ಕರ್ನಾಟಕ ಸರ್ಕಾರ : 2004, ಇಂಟರ್ಸ್ಟೇಟ್ ಇಂಡಿಕೇಟರ್ಸ್. ಪ್ಲಾನಿಂಗ್ ಡಿಪಾರ್ಟ್ಮೆಂಟ್.
ಆದರೆ ಅದು ಒಂಬತ್ತನೆಯ ಯೋಜನೆಯಲ್ಲಿ ಶೇ. 42.37ಕ್ಕೆ ಮತ್ತು ಹತ್ತನೆಯ ಯೋಜನೆಯಲ್ಲಿ ಅದು ಶೇ. 37.75ಕ್ಕೆ ಕಡಿಮೆಯಾಗಿದೆ.
ಕೃಷಿ ವಲಯದ ಬೆಳವಣಿಗೆ
ಕೋಷ್ಟಕ 24ರಲ್ಲಿ ಕೃಷಿ ಕ್ಷೇತ್ರಕ್ಕೆ ಸಂಬಂಧಿಸಿದ ಕೆಲವು ಮುಖ್ಯ ಸೂಚಿಗಳ ವಿವರ ನೀಡಲಾಗಿದೆ.
ಈ ಅವಧಿಯಲ್ಲಿ ಆಹಾರದ ಉತ್ಪಾದನೆಯು 100 ಲಕ್ಷ ಟನ್ ಗಡಿ ದಾಟಿತು. ಆಹಾರ ಧಾನ್ಯ ಬೆಳೆಯುವ ನಿವ್ವಳ ಪ್ರದೇಶ 69.18 ಲಕ್ಷ ಹೆಕ್ಟೇರುಗಳಿಂದ 74.28 ಲಕ್ಷ ಹೆಕ್ಟೇರುಗಳಿಗೇರಿತು. ಅಧಿಕ ಇಳುವರಿ ತಳಿಗಳ ಸಾಗುವಳಿ ಪ್ರದೇಶವು 33.44 ಲಕ್ಷ ಹೆಕ್ಟೇರುಗಳಿಂದ 52.11 ಲಕ್ಷ ಹೆಕ್ಟೇರುಗಳಿಗೇರಿತು. ಆದರೆ ಒಣಭೂಮಿ ಬೇಸಾಯಕ್ಕೆ ಸಂಬಂಧಿಸಿದಂತೆ ತೀವ್ರ ಬದಲಾವಣೆಗಳು ನಡೆಯಲಿಲ್ಲ. ಈ ಬಗ್ಗೆ ಮುಂದಿನ ಭಾಗದಲ್ಲಿ ಚರ್ಚೆ ಮಾಡಲಾಗಿದೆ.

ಮೂಲ : ಕರ್ನಾಟಕ ಸರ್ಕಾರ : 2006, ಆರ್ಥಿಕ ಸಮೀಕ್ಷೆ:2005-06
ಕೈಗಾರಿಕಾ ವಲಯದ ಬೆಳವಣಿಗೆ
ಕೋಷ್ಟಕ-25ರಲ್ಲಿ 1990-91ರಿಂದ 2005-06ರ ಅವಧಿಯಲ್ಲಿ ಕೈಗಾರಿಕಾ ವಲಯದಲ್ಲಿನ ಬೆಳವಣಿಗೆ ವಿವರಗಳನ್ನು ಕೋಷ್ಟಕ 25ರಲ್ಲಿ ನೀಡಲಾಗಿದೆ.
ಕಳೆದ 15 ವರ್ಷಗಳ ಅವಧಿಯಲ್ಲಿ ಕೈಗಾರಿಕಾ ವಲಯದ ವಾರ್ಷಿಕ ಸರಾಸರಿ ಅಭಿವೃದ್ದಿ ಪ್ರಮಾಣವು ಶೇ.5ಕ್ಕಿಂತ ಅಧಿಕವಿದೆ. ಅದರಲ್ಲೂ ಮೂಲವಸ್ತುಗಳ ಮತ್ತು ಬಂಡವಾಳ ವಸ್ತುಗಳ ಉತ್ಪಾದನೆಯ ವಾರ್ಷಿಕ ಬೆಳವಣಿಗೆ ಪ್ರಮಾಣವು ಶೇ. 7 ದಾಟಿದೆ. ಇವೆಲ್ಲದರ ಪರಿಣಾಮವಾಗಿ ರಾಜ್ಯದ ವರಮಾನವು ಉನ್ನತ ಮಟ್ಟಕ್ಕೇರಿದೆ.

ಹತ್ತನೆಯ ಯೋಜನೆಯಲ್ಲಿ ಯೋಜನಾ ಆಯೋಗವು ವರಮಾನದ ಬೆಳವಣಿಗೆಗೆ ನಿಗದಿಪಡಿಸಿದ್ದ ಗುರಿ ವಾರ್ಷಿಕ ಶೇ.10.1. ರಾಜ್ಯದ ಒಟ್ಟು ದೇಶೀಯ ಉತ್ಪನ್ನವು 2004-05ನೆಯ ಸಾಲಿನಲ್ಲಿ ಶೇ.10.2ರಷ್ಟು ಬೆಳವಣಿಗೆ ಸಾಧಿಸಿತ್ತು. ಆದರೆ 2005-06ರಲ್ಲಿ ಅದು ಶೇ.8.7ಕ್ಕೆ ಇಳಿದಿದೆ. ಸರ್ಕಾರದ ವರದಿ ಪ್ರಕಾರ 1993-94ರ ಬೆಲೆಗಳಲ್ಲಿ ರಾಜ್ಯದ ವರಮಾನವು 1993-94ರಿಂದ 2003-04ರ ಅವಧಿಯಲ್ಲಿ ಸಾಧಿಸಿಕೊಂಡ ವಾರ್ಷಿಕ ಬೆಳವಣಿಗೆ ಪ್ರಮಾಣ ಶೇ.6.5 ಹಾಗೂ ಇದೇ ಅವಧಿಯಲ್ಲಿ ತಲಾ ವರಮಾನದ ಬೆಳವಣಿಗೆ ಪ್ರಮಾಣ ಶೇ.4.9.
ವಿಕೇಂದ್ರೀಕೃತ ಯೋಜನೆ : ರಾಜ್ಯದ ಸಾಧನೆ
ತಳಮಟ್ಟಕ್ಕೆ, ಅಂದರೆ ಗ್ರಾಮ ಮಟ್ಟಕ್ಕೆ ಅಧಿಕಾರವನ್ನು ಒಯ್ಯಬೇಕೆಂಬ ಉದ್ದೇಶದಿಂದ ವಿನೂತನವಾದ ಪಂಚಾಯತ್ರಾಜ್ ವ್ಯವಸ್ಥೆ ಕರ್ನಾಟಕದಲ್ಲಿ 01.04.1987ರಲ್ಲಿ ಅಸ್ತಿತ್ವಕ್ಕೆ ಬಂದಿತು. ಜಿಲ್ಲಾ ಪರಿಷತ್ಗಳು ಮತ್ತು ಮಂಡಲ ಪಂಚಾಯಿತಿಗಳನ್ನು ಒಳಗೊಂಡ ವ್ಯವಸ್ಥೆ ವಿಕೇಂದ್ರೀಕರಣ ಪ್ರಕ್ರಿಯೆಯಲ್ಲಿ ಮಹತ್ವದ ಮೈಲಿಗಲ್ಲಾಗಿದೆ. ಕರ್ನಾಟಕ ರಾಜ್ಯದಲ್ಲಿ ಜಿಲ್ಲಾ ಯೋಜನಾ ಪ್ರಕ್ರಿಯೆಯ ಪ್ರಯತ್ನವು 1978-79ರಲ್ಲೇ ಆರಂಭವಾಗಿತ್ತು. ಆದರೆ ಅಂದು ತಳಮಟ್ಟದಲ್ಲಿ ಚುನಾಯಿತ ಸಂಸ್ಥೆಗಳಿರಲಿಲ್ಲ.
ರಾಜ್ಯದಲ್ಲಿ ಅಸ್ತಿತ್ವಕ್ಕೆ ಬಂದ ಜಿಲ್ಲಾ ಪರಿಷತ್ತುಗಳು ಮತ್ತು ಮಂಡಲ ಪಂಚಾಯಿತಿಗಳಿಗೆ ತಮ್ಮ ಕ್ಷೇತ್ರದಲ್ಲಿ ಅಭಿವೃದ್ದಿ ಯೋಜನೆ ರೂಪಿಸಲು ಅಗತ್ಯವಾದ ಹಣಕಾಸನ್ನು ಒಂದು ಮೊತ್ತದಲ್ಲಿ ನೀಡುವ ಕ್ರಮವು ಜಾರಿಗೆ ಬಂದಿತು. ಈ ವಿಧಾನದಲ್ಲಿ ಕೆಲವೊಂದು ಅಭಿವೃದ್ದಿ ಕಾರ್ಯಕ್ರಮಗಳನ್ನು ಜಿಲ್ಲಾ ಪರಿಷತ್ತುಗಳಿಗೆ ವರ್ಗಾಯಿಸಲು ತೀರ್ಮಾನಿಸಲಾಯಿತು. ಜಿಲ್ಲಾ ಪಂಚಾಯಿತಿಗಳಿಗೆ ಹಣವನ್ನು ವರ್ಗಾಯಿಸಲು ಒಂದು ಸೂತ್ರವನ್ನು ರೂಪಿಸಲಾಯಿತು. ಇದರಿಂದಾಗಿ ಹಿಂದುಳಿದ ಜಿಲ್ಲೆಗಳಿಗೆ ಹೆಚ್ಚು ಹಣಕಾಸು ದೊರೆಯುವಂತಾಯಿತು. ಅದೇ ರೀತಿ ಮಂಡಲ ಪಂಚಾಯಿತಿಗಳಿಗೆ ಹಣಕಾಸು ಸಂಪನ್ಮೂಲ ಒದಗಿಸಲು ಒಂದು ಸೂತ್ರವನ್ನು ರೂಪಿಸಲಾಯಿತು. ಜಿಲ್ಲಾ ಮಟ್ಟದಲ್ಲಿ ಯೋಜನೆ ರೂಪಿಸುವ ಕಾರ್ಯದ ಮೇಲುಸ್ತು ವಾರಿಯನ್ನು ರಾಜ್ಯ ಯೋಜನಾ ಇಲಾಖೆಗೆ ವಹಿಸಲಾಯಿತು.
ಜಿಲ್ಲಾ ಪರಿಷತ್ತುಗಳು ಹಾಗೂ ಮಂಡಲ ಪಂಚಾಯಿತಿಗಳಿಗೆ ಹಣಕಾಸು ವಿನಿಯೋಜನೆ ನಿರ್ಧರಿಸಲು 1989ರಲ್ಲಿ ಸರ್ಕಾರವು ಹಣಕಾಸು ಆಯೋಗವನ್ನು ನೇಮಿಸಿತು. ಈ ಆಯೋಗವು ಮಾರ್ಚ್ 1989ರಲ್ಲಿ ತನ್ನ ವರದಿಯನ್ನು ಸಲ್ಲಿಸಿತು. ಸರ್ಕಾರವು ವಿಕೇಂದ್ರೀಕೃತ ವ್ಯವಸ್ಥೆಯ ಕಾರ್ಯಕ್ಷಮತೆಯನ್ನು ತಿಳಿದುಕೊಳ್ಳಲು ಡಾ.ಕೃಷ್ಣಸ್ವಾಮಿ ಅವರ ಅಧ್ಯಕ್ಷತೆಯಲ್ಲಿ ಸಮಿತಿಯನ್ನು ನೇಮಿಸಿತು. ಸಮಿತಿಯು ಅತ್ಯಂತ ಉತ್ತಮವಾದ ರೀತಿಯಲ್ಲಿ ಜಿಲ್ಲಾ ಪರಿಷತ್ತುಗಳು ಮತ್ತು ಮಂಡಲ ಪಂಚಾಯಿತಿಗಳು ಕಾರ್ಯ ಮಾಡುತ್ತಿರುವ ರೀತಿಯನ್ನು ಗುರುತಿಸಿತು.
ಜಿಲ್ಲಾ ಪರಿಷತ್ತು ಯೋಜನೆಗಳು : 1987-1990
ಈ ಸಂಸ್ಥೆಗಳು 1.04.1987ರಲ್ಲಿ ಅಸ್ತಿತ್ವಕ್ಕೆ ಬಂದಿದ್ದರಿಂದ ಅವು 1987-88ನೆಯ ಸಾಲಿಗೆ ಯೋಜನೆ ರೂಪಿಸಲು ಸಾಧ್ಯವಾಗಲಿಲ್ಲ. ಅವು 1988-89ನೆಯ ಸಾಲಿನಲ್ಲಿ ಪ್ರಥಮ ಬಾರಿಗೆ ಯೋಜನೆ ರೂಪಿಸಿದವು. ಜಿಲ್ಲಾ ಪರಿಷತ್ತುಗಳು ಹಾಗೂ ಮಂಡಲ ಪಂಚಾಯಿತಿಗಳು 1987-90ರ ಅವಧಿಯಲ್ಲಿ ಯೋಜನೆಗಾಗಿ ಪಡೆದ ಹಣಕಾಸು ಸಂಪನ್ಮೂಲದ ವಿವರವನ್ನು ಕೋಷ್ಟಕ 26ರಲ್ಲಿ ನೀಡಲಾಗಿದೆ.

ಮೂಲ : ಕರ್ನಾಟಕ ಸರ್ಕಾರ, 1990, ಎಂಟನೆಯ ಯೋಜನೆಯ ಕರಡು : 1990-95, ಪು.v-14
ಎಂಟನೆಯ ಯೋಜನೆಯಲ್ಲಿ ಜಿಲ್ಲಾ ವಲಯದ ಪಾಲು : 1992-1997
ಎಂಟನೆಯ ಯೋಜನೆಯ ಅವಧಿಯಲ್ಲಿ ರಾಜ್ಯ ಯೋಜನಾ ಮೊತ್ತ ರೂ.20380 ಕೋಟಿ. ಇದರಲ್ಲಿ ರೂ.4809 ಕೋಟಿಗಳಲ್ಲಿ (ಶೇ.23.6) ಜಿಲ್ಲಾ ವಲಯಕ್ಕೆ ಮೀಸಲಿಡಲಾಗಿತ್ತು. ಜಿಲ್ಲಾ ಪಂಚಾಯಿತಿಗಳು ತಮ್ಮ ಯೋಜನೆಯಲ್ಲಿ ಅತ್ಯಂತ ಹೆಚ್ಚು ಶೇ.28.7ರಷ್ಟನ್ನು ಗ್ರಾಮೀಣ ಅಭಿವೃದ್ದಿಗೆ ಮೀಸಲಿಟ್ಟಿದ್ದವು.
ಒಂಬತ್ತನೆಯ ಯೋಜನೆ : 1997-2002
ಈ ಯೋಜನೆಯ ಒಟ್ಟು ಮೊತ್ತವಾದ ರೂ. 23400 ಕೋಟಿಗಳಲ್ಲಿ ಜಿಲ್ಲಾ ವಲಯಕ್ಕೆ ತೆಗೆದಿರಿಸಿದ ಮೊತ್ತ ರೂ.3957 ಕೋಟಿ(ಶೇ.16.9). ಈ ಯೋಜನಾ ಅವಧಿಯಲ್ಲೂ ಗ್ರಾಮೀಣ ಅಭಿವೃದ್ದಿಗೆ ಅತ್ಯಂತ ಹೆಚ್ಚು ಶೇ.28.8ರಷ್ಟನ್ನು ವಿನಿಯೋಗಿಸಲಾಯಿತು.
ಕರ್ನಾಟಕವು 1990ರ ದಶಕದಲ್ಲಿ ವಿಕೇಂದ್ರೀಕೃತ ಯೋಜನೆಗೆ ಸಂಬಂಧಿಸಿದಂತೆ ಮುಂಚೂಣಿಯಲ್ಲಿತ್ತು. ಜಿಲ್ಲಾಮಟ್ಟದಲ್ಲಿ ಸಮಗ್ರ ಜಿಲ್ಲಾ ಅಭಿವೃದ್ದಿ ಯೋಜನೆ ರೂಪಿಸಲು ‘ಜಿಲ್ಲಾ ಯೋಜನಾ ಸಮಿತಿ’ಗಳು ಅಸ್ತಿತ್ವಕ್ಕೆ ಬಂದವು. ಆದರೆ ಇಂದಿಗೂ ಜಿಲ್ಲಾ ಯೋಜನಾ ಸಮಿತಿಗಳು ಕರ್ನಾಟಕದಲ್ಲಿ ಕ್ರಿಯಾಶೀಲವಾಗಲು ಸಾಧ್ಯವಾಗಿಲ್ಲ. ಅವು ಕೇವಲ ಹೆಸರಿಗೆ ಅನ್ನುವಂತಾಗಿವೆ. ಗ್ರಾಮೀಣ ಸ್ಥಳೀಯ ಸಂಸ್ಥೆಗಳು ಹಾಗೂ ನಗರ ಸ್ಥಳೀಯ ಸಂಸ್ಥೆಗಳ ಯೋಜನೆಗಳನ್ನು ಸಂಯೋಜಿಸಿ ಜಿಲ್ಲಾ ಯೋಜನಾ ಸಮಿತಿಗಳು ಜಿಲ್ಲಾ ಸಮಗ್ರ ಯೋಜನೆ ರೂಪಿಸಬೇಕು. ಕರ್ನಾಟಕದಲ್ಲಿ ಇದು ಇನ್ನೂ ಸಾಧ್ಯವಾಗಿಲ್ಲ. ಇಂದು ವಿಕೇಂದ್ರೀಕರಣ ವ್ಯವಸ್ಥೆಯು ಒಂದು ರೀತಿಯಲ್ಲಿ ಹಿನ್ನಡೆಯನ್ನು ಅನುಭವಿಸುತ್ತಿದೆ. ರಾಜ್ಯಮಟ್ಟದಲ್ಲಿ ಜನಪ್ರತಿನಿಧಿಗಳು ಜಿಲ್ಲಾಮಟ್ಟದ ಸ್ಥಳೀಯ ಸಂಸ್ಥೆಗಳ ಮೇಲೆ ಸವಾರಿ ನಡೆಸಲು ಹೊರಟಿವೆ. ಇದೊಂದು ಅತ್ಯಂತ ವಿಷಾದನೀಯವಾದ ಸಂಗತಿಯಾಗಿದೆ.
ಅಭಿವೃದ್ದಿ ಯೋಜನೆಗಳ ಮೌಲ್ಯಮಾಪನ
ಕರ್ನಾಟಕವು ಹತ್ತು ಪಂಚವಾರ್ಷಿಕ ಯೋಜನೆಗಳನ್ನು ಮುಗಿಸಿ 2007ರಿಂದ ಹನ್ನೊಂದನೆಯ ಯೋಜನೆಯನ್ನು ಆರಂಭಿಸಲಿದೆ. ಕಳೆದ 50 ವರ್ಷಗಳಲ್ಲಿ ರಾಜ್ಯವು ಗಣನೀಯವಾದ ಅಭಿವೃದ್ದಿಯನ್ನು ಸಾಧಿಸಿಕೊಂಡಿದೆ. ಸಾಮಾಜಿಕ-ರಾಜಕೀಯ ಬದಲಾವಣೆಗಳು ಸಂಭವಿಸಿವೆ. ಅದರ ವರಮಾನದ ವಾರ್ಷಿಕ ಬೆಳವಣಿಗೆ ಪ್ರಮಾಣವು ಎರಡಂಕಿ ಮುಟ್ಟುವ ಹಂತದಲ್ಲಿದೆ. ಕೃಷಿ, ಕೈಗಾರಿಕೆ, ಸಾರಿಗೆ, ಸಂಪರ್ಕ, ಬ್ಯಾಂಕಿಂಗ್, ವಿದ್ಯುತ್ತು, ನೀರಾವರಿ, ವ್ಯಾಪಾರ, ಶಿಕ್ಷಣ, ಆರೋಗ್ಯ – ಹೀಗೆ ಎಲ್ಲ ಕ್ಷೇತ್ರಗಳಲ್ಲೂ ಅದು ಪ್ರಗತಿ ಸಾಧಿಸಿಕೊಂಡಿದೆ. ಈಗಾಗಲೆ ತಿಳಿಸಿರುವಂತೆ ಅವರ ಸಾಧನೆಯು ಕ್ರಾಂತಿಕಾರಕ ಅಥವಾ ಕಣ್ಣು ಕೋರೈಸುವಂತಹದ್ದಲ್ಲ. ಆದರೆ ಅದು ತಲೆತಗ್ಗಿಸುವಂತಹದ್ದೂ ಅಲ್ಲ.
ಸಾಮಾಜಿಕವಾಗಿ ಅಭಿವೃದ್ದಿಯ ಹರವು ವಿಸ್ತೃತಗೊಂಡಿದೆ. ರಾಜ್ಯದಲ್ಲಿ ಕೃಷಿ ಅವಲಂಬನೆಯ ಪ್ರಮಾಣ 1991ರಲ್ಲಿ ಶೇ.63.13ರಷ್ಟಿದ್ದುದು 2001ರಲ್ಲಿ ಶೇ.55.88 ಕ್ಕಿಳಿದಿದೆ. ಅಂದರೆ ಕೃಷಿಯೇತರ ಚಟುವಟಿಕೆಗಳ ಪ್ರಮಾಣವು ಸಾಪೇಕ್ಷವಾಗಿ ಏರಿಕೆಯಾಗುತ್ತಿದೆ. ಈ ಬಗೆಯ ಬದಲಾವಣೆಯು ಮಂದಗತಿಯಲ್ಲಿ – ಮಧ್ಯಮಗತಿಯಲ್ಲಿ ನಡೆದಿದೆ. ಸಮಾಜದಲ್ಲಿ ವಂಚಿತ ವರ್ಗವು ಅಭಿವೃದ್ದಿಯಲ್ಲಿ ಪಾಲು ಪಡೆಯತೊಡಗಿದೆ ಮತ್ತು ಫಲವನ್ನು ಒತ್ತಾಯಿಸುತ್ತಿದೆ. ಆರ್ಥಿಕವಾಗಿ ಸದೃಢವಾಗಿ ರಾಜ್ಯವು ಅಭಿವೃದ್ದಿ ಸಾಧಿಸಿಕೊಂಡಿದೆ. ಆದರೆ ಆತಂಕದ ಸಂಗತಿಯೆಂದರೆ ವರಮಾನಕ್ಕೆ ಸಂಬಂಧಿಸಿದಂತೆ ಅಸಮಾನತೆಯು ತೀವ್ರವಾಗುತ್ತಿದೆ. ಉದಾಹರಣೆಗೆ 1960/61ರಲ್ಲಿ ರಾಜ್ಯದ ಒಟ್ಟು ದುಡಿಮೆಗಾರರಲ್ಲಿ ಶೇ.75ರಷ್ಟು ಜನರು ರಾಜ್ಯದ ಒಟ್ಟು ವರಮಾನದಲ್ಲಿ ಶೇ.61ರಷ್ಟನ್ನು ಅನುಭವಿಸುತ್ತಿದ್ದರು. ಆದರೆ 2000-01ರಲ್ಲಿ ಒಟ್ಟು ದುಡಿಮೆಗಾರರಲ್ಲಿ ಶೇ.60ರಷ್ಟು ಜನರು ರಾಜ್ಯದ ವರಮಾನದ ಕೇವಲ ಶೇ.27ರಷ್ಟನ್ನು ಮಾತ್ರ ಅನುಭವಿಸುತ್ತಿದ್ದಾರೆ. ಇದಕ್ಕೆ ಪ್ರತಿಯಾಗಿ 1960/61ರಲ್ಲಿ ಪ್ರಾಥಮಿಕೇತರ ವಲಯದ ಶೇ.25ರಷ್ಟು ದುಡಿಮೆಗಾರರು ವರಮಾನದ ಶೇ.39ರಷ್ಟನ್ನು ಪಾಲು ಪಡೆದಿದ್ದರು. ಇದು 2000-01ರಲ್ಲಿ ತೀವ್ರ ಬದಲಾವಣೆಯಾಗಿದೆ. ಪ್ರಾಥಮಿಕೇತರ ವಲಯದ ಶೇ.40ರಷ್ಟು ದುಡಿಮೆಗಾರರು ವರಮಾನದ ಶೇ.73ರಷ್ಟು ಪಾಲು ಅನುಭವಿಸುತ್ತಿದ್ದಾರೆ. ಈ ಸಂಗತಿ ಸ್ಥೂಲವಾಗಿ ರಾಜ್ಯದಲ್ಲಿ ಅಸಮಾನತೆಯು ತೀವ್ರವಾಗಿ ಏರಿಕೆಯಾಗಿರುವುದನ್ನು ಸೂಚಿಸುತ್ತದೆ. ಕರ್ನಾಟಕ ರಾಜ್ಯದ ತಲಾವರಮಾನವು 1964-65ರಲ್ಲಿ ರಾಷ್ಟ್ರಮಟ್ಟದ ತಲಾವರಮಾನದ ಶೇ.91.66 ರಷ್ಟಿದ್ದುದು 2002-03ರಲ್ಲಿ ಅದು ಶೇ.97.27ರಷ್ಟಾಗಿದೆ. ರಾಜ್ಯದ ಒಟ್ಟು ಸಾಕ್ಷರತೆಯು 1961ರಲ್ಲಿ ದೇಶದಲ್ಲಿನ ಸಾಕ್ಷರತೆಯ ಶೇ.88.34ರಷ್ಟಿದ್ದುದು 2001 ಅದು ಶೇ.103.92ರಷ್ಟಾಗಿದೆ. ರಾಜ್ಯದಲ್ಲಿ ಪರಿಶಿಷ್ಟ ಜಾತಿಗಳ ಸಾಕ್ಷರತೆಯು 1991ರಲ್ಲಿ ಒಟ್ಟು ಜನಸಂಖ್ಯೆಯ ಸಾಕ್ಷರತೆಯ ಶೇ.67.91ರಷ್ಟಿದ್ದುದು 2001ರಲ್ಲಿ ಅದು ಶೇ.78.91ರಷ್ಟಾಗಿದೆ. ಮಹಿಳೆಯರ ಸಾಕ್ಷರತೆಯು 1961ರಲ್ಲಿ ಪುರುಷರ ಸಾಕ್ಷರತೆಯ ಶೇ.39.49ರಷ್ಟಿದ್ದುದು 2001ರಲ್ಲಿ ಅದು ಶೇ.74.71ರಷ್ಟಾಗಿದೆ.
ಹೀಗೆ ಆರ್ಥಿಕವಾಗಿ ಮತ್ತು ಸಾಮಾಜಿಕವಾಗಿ ಅದರ ಪ್ರಗತಿಯು ಉತ್ತೇಜನಕಾರಿ ಯಾಗಿದೆ. ಪ್ರಾಕೃತಿಕ ಸಂಪನ್ಮೂಲದ ದೃಷ್ಟಿಯಿಂದ ಅನನುಕೂಲ ಸ್ಥಿತಿಯಲ್ಲಿರುವ ರಾಜ್ಯವು ಕಳೆದ 50 ವರ್ಷಗಳಲ್ಲಿ ಸಾಧಿಸಿಕೊಂಡಿರುವ ಸಾಧನೆಯು ಕಡಿಮೆಯಾದುದೇನಲ್ಲ. ಜನಸಂಖ್ಯೆಯ ಬೆಳವಣಿಗೆಯನ್ನು ಅದು ಸಮರ್ಥವಾಗಿ ನಿಯಂತ್ರಿಸುವುದರಲ್ಲಿ ಯಶಸ್ವಿ ಯಾಗಿದೆ. ಇಡೀ ದೇಶದಲ್ಲಿ ಒಟ್ಟು ಜನಸಂಖ್ಯೆಯಲ್ಲಿ 0-6 ವಯೋಮಾನದ ಮಕ್ಕಳ ಪ್ರಮಾಣವು 2001ರಲ್ಲಿ ಶೇ.15.37ರಷ್ಟಿದ್ದರೆ ಕರ್ನಾಟಕದಲ್ಲಿ ಅವರ ಪ್ರಮಾಣ ಶೇ.13.59. ವಾರ್ಷಿಕ ಜನಸಂಖ್ಯೆಯ ಬೆಳವಣಿಗೆ ಪ್ರಮಾಣ 1991-2001ರಲ್ಲಿ ರಾಷ್ಟ್ರ ಮಟ್ಟದಲ್ಲಿ ಶೇ.2.13ರಷ್ಟಿದ್ದರೆ ಕರ್ನಾಟಕದಲ್ಲಿ ಅದು 1.72ರಷ್ಟಿದೆ.
ಕೃಷಿಗೆ ಸಂಬಂಧಿಸಿದಂತೆ ರಾಜ್ಯವು ಇಂದು ತೀವ್ರ ಬಿಕ್ಕಟ್ಟನ್ನು ಎದುರಿಸುತ್ತಿದೆ. ಈ ಬಿಕ್ಕಟ್ಟು ಕೇವಲ ರೈತರ ಆತ್ಮಹತ್ಯೆಗೆ ಸಂಬಂಧಿಸಿದುದಲ್ಲ. ಅದು ನಮ್ಮ ಒಟ್ಟಾರೆ ಆರ್ಥಿಕ ನೀತಿಗೆ ಸಂಬಂಧಿಸಿದ ಸಂಗತಿಯಾಗಿದೆ. ಕರ್ನಾಟಕದಲ್ಲಿ ಇಂದು 131 ಲಕ್ಷ ದುಡಿಮೆಗಾರರು ಕೃಷಿಯನ್ನು ಅವಲಂಬಿಸಿಕೊಂಡಿದ್ದಾರೆ. ಇದರಲ್ಲಿ ದಿನಗೂಲಿ ದುಡಿಮೆಗಾರರ ಸಂಖ್ಯೆ 62 ಲಕ್ಷ. ಈ 62 ಲಕ್ಷ ದುಡಿಮೆಗಾರರ ದಿನಗೂಲಿ ಸರಾಸರಿ ರೂ. 50ರಿಂದ ರೂ. 70 ದಾಟುವುದಿಲ್ಲ. ಈ 62 ಲಕ್ಷ ದಿನಗೂಲಿ ಕೃಷಿ ದುಡಿಮೆಗಾರರಲ್ಲಿ ಮಹಿಳೆಯರ ಸಂಖ್ಯೆ 36 ಲಕ್ಷ (ಶೇ.58). ಇವರ ಬದುಕು ಅತ್ಯಂತ ದುಸ್ಥಿತಿಯಲ್ಲಿದೆ. ಇವರೆಲ್ಲರೂ ಆಹಾರ ಅಭದ್ರತೆಯಿಂದ ನರಳುತ್ತಿದ್ದಾರೆ. ಆರೋಗ್ಯ ಮತ್ತು ಶಿಕ್ಷಣಗಳಿಂದ ಇದು ವಂಚಿತವಾದ ವರ್ಗವಾಗಿದೆ.
ಇದಕ್ಕಿಂತ ಮುಖ್ಯವಾಗಿ ಕೃಷಿಗೆ ಸಂಬಂಧಿಸಿದಂತೆ ಅತ್ಯಂತ ನಿರ್ಲಕ್ಷ್ಯಕ್ಕೆ ಒಳಗಾಗಿರುವ ಸಂಗತಿಯೆಂದರೆ ಒಣಭೂಮಿ ಬೇಸಾಯ. ಸುಮಾರು 75 ಲಕ್ಷ ಹೆಕ್ಟೇರು ಭೂಮಿ ರಾಜ್ಯದಲ್ಲಿ ಮಳೆಯನ್ನು ಆಶ್ರಯಿಸಿಕೊಂಡಿದೆ. ಆದರೆ ಒಣಭೂಮಿ ಬೇಸಾಯದ ಮೇಲೆ ಸರ್ಕಾರವು ತೊಡಗಿಸುತ್ತಿರುವ ಬಂಡವಾಳ ನಿಕೃಷ್ಟವಾದುದು. ಅನೇಕ ರಾಷ್ಟ್ರಮಟ್ಟದ ಅಧ್ಯಯನಗಳು ತೋರಿಸಿರುವಂತೆ ಬಡತನದ ಪ್ರಮಾಣವನ್ನು ಕಡಿಮೆ ಮಾಡಲು ಇರುವ ಪರಿಣಾಮಕಾರಿ ಮಾರ್ಗವೆಂದರೆ ಕೃಷಿ ಕ್ಷೇತ್ರದಲ್ಲಿ ತೀವ್ರ ಬೆಳವಣಿಗೆ ಸಾಧಿಸಿಕೊಳ್ಳುವುದಾಗಿದೆ(ವಿವರಗಳಿಗೆ ನೋಡಿ : ಮಾರ್ಟಿನ್ ರಾವೇಲಿಯನ್ : 2000, ಶೆನ್ಗೆನ್ಪಾನ್, ಪೀಟರ್ ಹಾಜೆಲ್ : 2000).
ಕೃಷಿಕ್ಷೇತ್ರವನ್ನು ಅವಲಂಬಿಸಿಕೊಂಡಿರುವ ದಿನಗೂಲಿಗಳ ಆರೋಗ್ಯದ ಮಟ್ಟ ಹಾಗೂ ಶಿಕ್ಷಣದ ಮಟ್ಟವನ್ನು ಸುಧಾರಿಸುವುದರಿಂದಲೂ ಬಡತನದ ಪ್ರಮಾಣವನ್ನು ಕಡಿಮೆ ಮಾಡಬಹುದಾಗಿದೆ. ಏಕೆಂದರೆ ಅಮರ್ತ್ಯಸೆನ್, ಮೆಹಬೂಬ್ ಉಲ್ಹಕ್ ಮುಂತಾದವರ ಪ್ರಕಾರ ಜನರ ಧಾರಣ ಸಾಮರ್ಥ್ಯವನ್ನು ನಿರ್ಧರಿಸುವ ಬಹುಮುಖ್ಯ ಚಲಗಳೆಂದರೆ ಶಿಕ್ಷಣ ಮತ್ತು ಆರೋಗ್ಯ. ಮುಂದಿನ ಪಂಚವಾರ್ಷಿಕ ಯೋಜನೆಗಳಲ್ಲಿ ಕರ್ನಾಟಕ ಸರ್ಕಾರವು ಕೆಳಕಂಡ ಕ್ರಮಗಳನ್ನು ತುರ್ತಾಗಿ ಕೈಗೊಳ್ಳಬೇಕು.
1. ಕೃಷಿಯ ಮೇಲೆ, ಅದರಲ್ಲೂ ಒಣಭೂಮಿ ಬೇಸಾಯದ ಮೇಲೆ ತೊಡಗಿಸುವ ಬಂಡವಾಳವನ್ನು ಅಧಿಕಗೊಳಿಸಬೇಕು. ಕೃಷಿಕ್ಷೇತ್ರದಲ್ಲಿ ಉನ್ನತ ಮಟ್ಟದ ಬೆಳವಣಿಗೆ ಸಾಧಿಸಿಕೊಳ್ಳದೆ ಮತ್ತು ಅದರಲ್ಲಿ ದೃಢತೆಯನ್ನು ಸಾಧಿಸಿಕೊಳ್ಳದೆ ಬಡತನವನ್ನು ಕಡಿಮೆ ಮಾಡುವುದು ಸಾಧ್ಯವಾಗುವುದಿಲ್ಲ.
2. ಕೃಷಿಯೇತರ ಕ್ಷೇತ್ರಗಳ ವಿಸ್ತರಣೆಯ ಲಾಭವನ್ನು ರಾಜ್ಯದ ಬಡವರ್ಗ ಪಡೆದುಕೊಳ್ಳ ಬೇಕಾದರೆ ಧಾರಣ ಸಾಮರ್ಥ್ಯವನ್ನು ಉತ್ತಮಪಡಿಸಬೇಕಾಗುತ್ತದೆ. ಅದಕ್ಕಾಗಿ ಸರ್ಕಾರವು ಮುಂದಿನ ಯೋಜನೆಗಳಲ್ಲಿ ಅತ್ಯಂತ ದುಸ್ಥಿತಿಯಲ್ಲಿರುವ ಗ್ರಾಮೀಣ ಆರೋಗ್ಯ ವ್ಯವಸ್ಥೆಯನ್ನು ಹಾಗೂ ಪ್ರಾಥಮಿಕ ಶಿಕ್ಷಣವನ್ನು ತುಂಬಾ ಸುಧಾರಿಸಬೇಕಾಗುತ್ತದೆ.
ರಾಜ್ಯವು ಸಾಧಿಸಿಕೊಂಡ ಅಭಿವೃದ್ದಿಯ ಫಲವು ವಂಚಿತ ವರ್ಗಕ್ಕೆ ದೊರೆಯಬೇಕಾದರೆ ಅವರ ಧಾರಣ ಶಕ್ತಿ ಉತ್ತಮವಾಗಬೇಕು. ಅದಕ್ಕಾಗಿ ಮಾನವ ಅಭಿವೃದ್ದಿಯ ಸೂಚಿಗಳ ಮೇಲೆ ಹೆಚ್ಚಿನ ಬಂಡವಾಳ ತೊಡಗಿಸಬೇಕಾಗುತ್ತದೆ. ರಾಜ್ಯದಲ್ಲಿ ಒಣಭೂಮಿ ಬೇಸಾಯದ ಮೇಲೆ ಹೆಚ್ಚಿನ ಬಂಡವಾಳ ತೊಡಗಿಸುವುದು ಮತ್ತು ಗ್ರಾಮೀಣ ಪ್ರಾಥಮಿಕ ಆರೋಗ್ಯ ಹಾಗೂ ಪ್ರಾಥಮಿಕ ಶಿಕ್ಷಣದ ಮೇಲೆ ಹಣ ತೊಡಗಿಸುವುದೆಂದರೆ ರಾಜ್ಯದ ಹಿಂದುಳಿದ ಪ್ರದೇಶಗಳ ಮೇಲೆ ಬಂಡವಾಳ ತೊಡಗಿಸಿದಂತೆ ಲೆಕ್ಕ ಇಂತಹ ಕ್ರಮಗಳಿಂದ ಅಭಿವೃದ್ದಿ ಸಂಬಂಧಿ ಪ್ರಾದೇಶಿಕ ಅಸಮತೋಲನವನ್ನು ಸರಿಪಡಿಸಬಹುದಾಗಿದೆ.
ಲಿಂಗಸಂಬಂಧಿ ಅಭಿವೃದ್ದಿ
ರಾಜ್ಯದ ಪಂಚವಾರ್ಷಿಕ ಯೋಜನೆಗಳ ಬಹುದೊಡ್ಡ ಲೋಪದ ಸಂಗತಿಯೆಂದರೆ ಲಿಂಗ ಸಂಬಂಧಿ ಅಭಿವೃದ್ದಿಯ ನಿರ್ಲಕ್ಷ್ಯ. ಜನಪ್ರಿಯ ಮಟ್ಟದಲ್ಲಿ ಮಹಿಳೆಯರ ಅಭಿವೃದ್ದಿ ಕುರಿತಂತೆ ಸರ್ಕಾರವು ತೀವ್ರ ಸ್ವರೂಪದ ಲಿಂಗ ಸ್ಪಂದಿ ಮನೋಭಾವವನ್ನು ವ್ಯಕ್ತಪಡಿಸುತ್ತದೆ. ಆದರೆ ಅವು ಮಹಿಳೆಯರ ದೈನಂದಿನ ಹಿತಾಸಕ್ತಿಗಳನ್ನು ಈಡೇರಿಸಬಲ್ಲವೇ ವಿನಾ ಅವರ ಸಂಘರ್ಷಣಾತ್ಮಕ ಹಿತಾಸಕ್ತಿಗಳನ್ನು ಹಿಡಿದಿಡಲಾರವು. ಮಹಿಳೆಯರ ಸ್ಥಿತಿಗತಿ ಉತ್ತಮ ಪಡಿಸುವ ಉದ್ದೇಶದ ಹತ್ತಾರು ಕಾರ್ಯಕ್ರಮಗಳನ್ನು ರಾಜ್ಯದಲ್ಲಿ ಜಾರಿಗೊಳಿಸಲಾಗಿದೆ. ಆದರೆ ಅವು ಎಷ್ಟರಮಟ್ಟಿಗೆ ಮಹಿಳಾ ಸ್ವಾಯತ್ತತೆಯನ್ನು, ಸಬಲೀಕರಣವನ್ನು ಸಾಧಿಸಿವೆ ಎಂಬುದು ಅನುಮಾನಾಸ್ಪದವಾದ ಸಂಗತಿಯಾಗಿದೆ.
ಸ್ತ್ರೀಶಕ್ತಿ, ಸ್ವಶಕ್ತಿ, ಯಶಸ್ವಿನಿ, ನಮ್ಮ ಮಕ್ಕಳು-ನಮ್ಮ ಭಾಗ್ಯ ಮುಂತಾದ ರಂಜನೀಯ ವಾದ ಕಾರ್ಯಕ್ರಮಗಳನ್ನು ಸರ್ಕಾರ ಜಾರಿಗೊಳಿಸಿದೆ. ಆದರೆ ಇವು ಮೂಲಭೂತವಾಗಿ ‘ಸುಧಾರಣಾವಾದಿ’ ಕ್ರಮಗಳಾಗಿವೆ. ಇವು ಪರಿವರ್ತನಾವಾದಿ ಕ್ರಮಗಳಲ್ಲ. ಉದಾಹರಣೆಗೆ ಕೆಳಗಿನ ಸಂಗತಿಗಳನ್ನು ನೋಡಬಹುದು (ಕೋಷ್ಟಕ 26).

ಅಭಿವೃದ್ದಿಯಲ್ಲಿ ಮಹಿಳೆಯರ ಪಾತ್ರವೇನು, ಪಾತ್ರವೆಷ್ಟು ಎಂಬುದನ್ನು ಮೇಲಿನ ಸಂಗತಿಗಳು ಸೂಚಿಸುತ್ತವೆ. ಆದರೆ ಪಂಚವಾರ್ಷಿಕ ಯೋಜನೆಗಳಲ್ಲಿ ನಿರ್ದಿಷ್ಟವಾಗಿ ದುಡಿಯುವ ಮಹಿಳೆಯರ ಅಭಿವೃದ್ದಿಗಾಗಿ ಪರಿವರ್ತನಾವಾದಿ-ಸಂಘರ್ಷಣಾವಾದಿ ಕಾರ್ಯಕ್ರಮಗಳು ಕಂಡುಬರುವುದಿಲ್ಲ.
ಅಭಿವೃದ್ದಿ ಕೊಡಮಾಡುವ ಫಲಗಳಲ್ಲಿ ಮಹಿಳೆಯರ ಪಾಲು ಕಡಿಮೆ. ಆದರೆ ದುಸ್ಥಿತಿಯಲ್ಲಿ ಅವರ ಪಾಲು ಅಧಿಕ. ಇದಕ್ಕೆ ರಾಜ್ಯದಲ್ಲಿನ ಕೃಷಿ ಅವಲಂಬನೆಯನ್ನು ನೋಡಬಹುದು(ಕೋಷ್ಟಕ-27).
ಕೃಷಿಯ ಅವಲಂಬನೆಯು ಪುರುಷ ದುಡಿಮೆಗಾರರಿಗಿಂತ ಮಹಿಳಾ ದುಡಿಮೆಗಾರರಲ್ಲಿ ಅಧಿಕವಾಗಿದೆ. ಒಟ್ಟು ಕೃಷಿ ಅವಲಂಬನೆ ಶೇ. 55ರಷ್ಟಿದ್ದರೆ ಮಹಿಳೆಯರ ಕೃಷಿ ಅವಲಂಬನೆ ಶೇ.68ರಷ್ಟಿದೆ. ಆದರೆ ಪುರುಷ ದುಡಿಮೆಗಾರರ ಕೃಷಿ ಅವಲಂಬನೆಯು ಕೇವಲ ಶೇ.48.92 (2001). ಯಾವ ವೃತ್ತಿಯಲ್ಲಿ ಕೂಲಿ ಕಡಿಮೆಯಿರುತ್ತದೋ ಮತ್ತು ಯಾವುದು ಹಂಗಾಮಿಯಾಗಿರುವುದೋ ಅಲ್ಲಿ ಮಹಿಳೆಯರು ಅಧಿಕವಾಗಿರುತ್ತದೆ.
1. ಕೃಷಿ ಕೂಲಿಕಾರರಲ್ಲಿ ಮಹಿಳೆಯರ ಪ್ರಮಾಣವು 1991ರಲ್ಲಿ ಸರಿಸುಮಾರು ಶೇ. 50 ರಷ್ಟಿದ್ದರೆ 2001ರಲ್ಲಿ ಅವರ ಪ್ರಮಾಣವು ಶೇ. 57.91ಕ್ಕೇರಿದೆ.
2. ಅಕ್ಷರಸ್ಥರಲ್ಲಿ ಪುರುಷರ ಪ್ರಮಾಣ ಅಧಿಕವಾಗಿದ್ದರೆ ಅನಕ್ಷರಸ್ಥರಲ್ಲಿ ಮಹಿಳೆಯರ ಪ್ರಮಾಣವು ಅಧಿಕವಾಗಿದೆ.

ಟಿಪ್ಪಣಿ : ಆವರಣದಲ್ಲಿ ಅಂಕಿಗಳು ಒಟ್ಟು ಮೊತ್ತದ ಶೇಕಡ ಪ್ರಮಾಣ ತೋರಿಸುತ್ತವೆ.
ಮೂಲ : ಜನಗಣತಿ ವರದಿಗಳು : 1991 ಮತ್ತು 2001.
ಈ ಬಗೆಯಲ್ಲಿ ಅಭಿವೃದ್ದಿಯು ಮಹಿಳೆಯರಿಗೆ ಪ್ರತಿಕೂಲವಾಗಿದೆ. ಆದರೆ ಪಂಚವಾರ್ಷಿಕ ಯೋಜನೆಗಳಲ್ಲಿ ಮಹಿಳೆಯರ ಅಭಿವೃದ್ದಿಗಾಗಿ ಮಹತ್ವದ್ದೆನ್ನಬಹುದಾದ ಕಾರ್ಯಯೋಜನೆ ಕಂಡು ಬರುವುದಿಲ್ಲ. ಅಭಿವೃದ್ದಿಯು ರಾಜ್ಯದಲ್ಲಿ ಪುರುಷಶಾಹಿಯಿಂದ ಮೆರೆಯುತ್ತಿದೆ ಎಂಬುದಕ್ಕೆ 2006ರಲ್ಲಿ ರಾಜ್ಯದ ಸಚಿವ ಸಂಪುಟದಲ್ಲಿ ಮಹಿಳೆಯರಿಗೆ ಪ್ರಾತಿನಿಧ್ಯವಿಲ್ಲದಿರು ವುದು ನಿದರ್ಶನವಾಗಿದೆ. ಮಹಿಳೆಯರು ರಾಜ್ಯದಲ್ಲಿ ಎಂತಹ ನಿರ್ಲಕ್ಷ್ಯಕ್ಕೆ ಒಳಗಾಗಿದ್ದಾರೆ ಎಂದರೆ ರಾಜ್ಯ ಮಹಿಳಾ ಆಯೋಗವು ಮುಖ್ಯಸ್ಥರಿಲ್ಲದೆ ನಡೆದಿದೆ. ಇದು ಕೇವಲ ತಾತ್ಕಾಲಿಕವಾದ ಒಂದು ಅಪವಾದವೆಂದು ಯಾರಾದರೂ ಹೇಳಬಹುದು. ಆದರೆ ಇಂತಹ ಸೂಕ್ಷ್ಮಸಂಗತಿಗಳು ಆಡಳಿತ-ಅಭಿವೃದ್ದಿಯ ಮೂಲದಲ್ಲಿ ಕೆಲಸ ಮಾಡುತ್ತಿರುವವರ ಮನೋಭಾವವನ್ನು ಸೂಚಿಸುತ್ತವೆ. ಲಿಂಗ ಸಮಾನತೆ ಅಥವಾ ಮಹಿಳೆಯರ ಸಬಲೀಕರಣ ವೆಂಬುದು ಅಭಿವೃದ್ದಿಯೊಂದಿಗೆ ಸಹಜವಾಗಿ ಸಂಭವಿಸುವ ಸಂಗತಿಗಳಲ್ಲ. ಅದನ್ನು ನಾವು ಪ್ರಜ್ಞಾಪೂರ್ವಕವಾಗಿ ಸಾಧಿಸಿಕೊಳ್ಳಬೇಕಾಗುತ್ತದೆ. ಈ ದಿಶೆಯಲ್ಲಿ ಕರ್ನಾಟಕ ರಾಜ್ಯ ಸರ್ಕಾರವು ಯೋಚಿಸಬೇಕಾಗುತ್ತದೆ. ಪಂಚವಾರ್ಷಿಕ ಯೋಜನೆಗಳಲ್ಲಿ ಕನಿಷ್ಟ ಶೇ.33ರಷ್ಟು ಬಂಡವಾಳವನ್ನು ಮಹಿಳೆಯರ ಅಭಿವೃದ್ದಿ ಕಾರ್ಯಕ್ರಮಗಳಿಗೆ ಮೀಸಲಿಡಬೇಕಾಗುತ್ತದೆ.
ಸರ್ಕಾರವು ಜಾರಿಗೊಳಿಸುವ ಮಹಿಳಾ ಅಭಿವೃದ್ದಿ ಕಾರ್ಯಕ್ರಮಗಳಿಂದ ಮಹಿಳೆಯರ ಸ್ಥಿತಿಗತಿ ಉತ್ತಮವಾಗಬಹುದು. ಆದರೆ ಸಮಾಜದಲ್ಲಿ ಮತ್ತು ಪುರುಷರಿಗೆ ಸಾಪೇಕ್ಷವಾಗಿ ಮಹಿಳೆಯರ ಸ್ಥಾನಮಾನವು ಉತ್ತಮವಾಗಲಿಕ್ಕಿಲ್ಲ. ಏಕೆಂದರೆ ಸ್ಥಿತಿಗತಿಯೆನ್ನುವುದು ಸಾಪೇಕ್ಷವಾದುದು. ಆದರೆ ಸ್ಥಾನಮಾನವೆನ್ನುವುದು ಸಂಬಂಧವಾದಿ ಸಂಗತಿಯಾಗಿದೆ. ಇದು ಅಧಿಕಾರಕ್ಕೆ ಸಂಬಂಧಿಸಿದ ಸಂಗತಿಯಾಗಿದೆ. ಉದಾಹರಣೆಗೆ ಮಹಿಳೆಯರಿಗೆ ಶಿಕ್ಷಣ ಮುಖ್ಯ. ಆದರೆ ಶಿಕ್ಷಣದಿಂದ ಲಿಂಗಸಮಾನತೆ ಅಥವಾ ಮಹಿಳೆಯರ ಸ್ವಾಯತ್ತತೆ ಸಾಧ್ಯವಾಗುವುದಿಲ್ಲ. ಮನೆಯ ಹೊರಗೆ ಉದ್ಯೋಗ ದೊರೆತುಬಿಟ್ಟರೆ ಮಹಿಳೆಗೆ ವಿಮೋಚನೆ ದೊರೆಯುತ್ತದೆ ಎಂಬುದೂ ಸರಿಯಲ್ಲ. ಮಹಿಳೆಯರು ಮತ್ತು ಪುರುಷರ ನಡುವಿನ ಅಧಿಕಾರ ಸಂಬಂಧವನ್ನು ಬದಲಾಯಿಸುವ ದಿಶೆಯಲ್ಲಿ ತೆಗೆದುಕೊಳ್ಳುವ ಕ್ರಮಗಳು ತುಂಬಾ ಮುಖ್ಯವಾಗುತ್ತವೆ. ಉದಾಹರಣೆಗೆ ಆಸ್ತಿ ಹಕ್ಕು, ಕುಟುಂಬದಲ್ಲಿ ತೀರ್ಮಾನ ತೆಗೆದುಕೊಳ್ಳುವ ಪ್ರಕ್ರಿಯೆಯಲ್ಲಿ ಮಹಿಳೆಯರ ಸಹಭಾಗಿತ್ವ, ಗೃಹವಾರ್ತೆಯನ್ನು ಪುರುಷರೊಂದಿಗೆ ಹಂಚಿಕೊಳ್ಳುವುದು, ಲಿಂಗ ಸಂಬಂಧಿ ಶ್ರಮವಿಭಜನೆಯನ್ನು ತಿರಸ್ಕರಿಸುವುದು ಮುಂತಾದವು ಮಹಿಳೆಯರ ಬದುಕಿನ ದೃಷ್ಟಿಯಿಂದ ಮುಖ್ಯವಾಗುತ್ತವೆ.
ಪಂಚವಾರ್ಷಿಕ ಯೋಜನೆಗಳಲ್ಲಿ ಮಹಿಳೆಯರ ಸಂಘರ್ಷಣಾತ್ಮಕ ಸಂಗತಿಗಳು ಬಗ್ಗೆ ಯಾವುದೇ ಚಿಂತನೆ ನಡೆಲಿಲ್ಲ. ಲಿಂಗ ಸಂಬಂಧಗಳ ದೃಷ್ಟಿಯಿಂದ ನಮ್ಮ ಯೋಜನೆಗಳು ಲಿಂಗ ನಿರಪೇಕ್ಷವಾಗಿವೆ. ಅವುಗಳನ್ನು ಲಿಂಗ ಸ್ಪಂದಿಯನ್ನಾಗಿ ಮಾಡುವುದರ ಬಗ್ಗೆ ನಾವು ಯೋಚಿಸಬೇಕಾಗಿದೆ.
ಮಾನವ ಅಭಿವೃದ್ದಿ ವೈಫಲ್ಯಗಳು
ಬದುಕನ್ನು ಉತ್ತಮಪಡಿಸಿಕೊಳ್ಳಲು ಲಭ್ಯವಿರುವ ಅವಕಾಶಗಳಲ್ಲಿ ಅಗತ್ಯವಾದುದನ್ನು ಆಯ್ಕೆ ಮಾಡಿಕೊಳ್ಳುವ ಸ್ವಾತಂತ್ರ್ಯ ಹಾಗೂ ಸಾಮರ್ಥ್ಯಗಳ ವರ್ಧನೆಯನ್ನು ಅಮರ್ತ್ಯಸೇನ್ ಅಭಿವೃದ್ದಿಯೆಂದು ನಿರ್ವಚಿಸಿದ್ದಾರೆ. ಕರ್ನಾಟಕದಲ್ಲಿ ಆಯ್ಕೆ ಮಾಡಿಕೊಳ್ಳುವ ಸ್ವಾತಂತ್ರ್ಯದಿಂದ ವಂಚಿತವಾದ 62 ಲಕ್ಷ ಭೂರಹಿತ ಕೃಷಿ ಕೂಲಿಕಾರರಿದ್ದಾರೆ. ಇವರ ಸಾಕ್ಷರತೆ, ಶಿಕ್ಷಣ, ಆರೋಗ್ಯ, ಆಹಾರ ಭದ್ರತೆ ಎಲ್ಲವೂ ಆತಂಕಕಾರಿ ಸ್ಥಿತಿಯಲ್ಲಿವೆ. ಈ 62 ಲಕ್ಷ ಭೂರಹಿತ ಕೃಷಿಕೂಲಿಕಾರರಲ್ಲಿ ಪರಿಶಿಷ್ಟ ಜಾತಿಯವರ ಪ್ರಮಾಣ ಶೇ.27.89 ಮತ್ತು ಪರಿಶಿಷ್ಟ ಪಂಗಡದವರ ಪ್ರಮಾಣ ಶೇ.11.83. ರಾಜ್ಯದ ಜನಸಂಖ್ಯೆಯಲ್ಲಿ ಒಟ್ಟು ಪರಿಶಿಷ್ಟರ (ಪ.ಜಾ.+ಪ.ಪಂ.) ಪ್ರಮಾಣ ಶೇ.22.81ರಷ್ಟಾದರೆ ಕೂಲಿಕಾರರಲ್ಲಿ ಅವರ ಪ್ರಮಾಣ ಶೇ.39.71.
ಮಾನವ ಅಭಿವೃದ್ದಿಯ ದೃಷ್ಟಿಯಿಂದ ರಾಜ್ಯದಲ್ಲಿ ಅತ್ಯಂತ ಕೆಳಮಟ್ಟದಲ್ಲಿರುವವರೆಂದರೆ ಪರಿಶಿಷ್ಟರಾಗಿದ್ದಾರೆ (ಪ.ಜಾ.+ಪ.ಪಂ.). ರಾಜ್ಯದಲ್ಲಿ ಒಟ್ಟು ಕೂಲಿಕಾರರ ಸಂಖ್ಯೆ 62 ಲಕ್ಷವಾದರೆ ಪರಿಶಿಷ್ಟ ಕೂಲಿಕಾರರ ಸಂಖ್ಯೆ 24.74 ಲಕ್ಷ. ಇವರಿಗೆ ಹೊಟ್ಟೆ ಬಟ್ಟೆ ಬದುಕೇ ಕಷ್ಟಕರವಾಗಿರುವುದರಿಂದ ಅವರು ಶಿಕ್ಷಣ ಪಡೆದುಕೊಳ್ಳುವಲ್ಲಿ ತೀವ್ರ ಹಿಂದುಳಿದಿದ್ದಾರೆ ಮತ್ತು ಆರೋಗ್ಯದ ಬಗ್ಗೆ ಅವರಿಗೆ ಚಿಂತಿಸಲೂ ಸಾಧ್ಯವಿಲ್ಲದ ಸ್ಥಿತಿಯಲ್ಲಿದ್ದಾರೆ.
ರಾಜ್ಯದ 62 ಲಕ್ಷ ದಿನಗೂಲಿ ದುಡಿಮೆಗಾರರು ಆಹಾರ ಅಭದ್ರತೆಯನ್ನು ಎದುರಿಸುತ್ತಿದ್ದಾರೆ. ಆರೋಗ್ಯ ಕಾರ್ಯಕ್ರಮವು ರೋಗ ನಿರ್ದಿಷ್ಟವಾಗುತ್ತಿರುವುದರಿಂದ ಸಾರ್ವತ್ರಿಕ ಪ್ರಾಥಮಿಕ ಆರೋಗ್ಯ ಸೇವೆ ನಿರ್ಲಕ್ಷ್ಯಕ್ಕೆ ಒಳಗಾಗಿದೆ. ಒಂದೊಂದು ರೋಗಕ್ಕೆ ಒಂದೊಂದು ಸಂಸ್ಥೆಗಳನ್ನು ಸ್ಥಾಪಿಸಲಾಗುತ್ತಿದೆ. ಇದು ಬೇಕು. ಆದರೆ ಏಕೀಕೃತವಾದ ಆರೋಗ್ಯ ಸೇವೆಯನ್ನು ಒಂದು ನೆಲೆಯಲ್ಲಿ ಕೊಡುವುದರಿಂದ ಬಡವರಿಗೆ ಅನುಕೂಲ ವಾಗುತ್ತದೆ. ಯೋಜನೆಗಳಲ್ಲಿ ಮಾನವ ಅಭಿವೃದ್ದಿ ಸೂಚಿಗಳ ನಿರ್ವಹಣೆಗೆ ಹೆಚ್ಚಿನ ಗಮನ ನೀಡಬೇಕಾಗಿದೆ.
ಅಭಿವೃದ್ದಿ ಸಂಬಂಧಿ ಪ್ರಾದೇಶಿಕ ಅಸಮತೋಲನ
ಆರಂಭದ ಪಂಚವಾರ್ಷಿಕ ಯೋಜನೆಯಿಂದಲೂ ಪ್ರಾದೇಶಿಕವಾಗಿ ಅಭಿವೃದ್ದಿಗೆ ಸಂಬಂಧಿಸಿದಂತೆ ಸಮತೋಲನವನ್ನು ಸಾಧಿಸಿಕೊಳ್ಳಲು ಪ್ರಯತ್ನಿಸುತ್ತಾ ಬರಲಾಗಿದೆ. ಹಿಂದುಳಿದ ಪ್ರದೇಶ/ಜಿಲ್ಲೆಗಳ ಅಭಿವೃದ್ದಿಗಾಗಿ ವಿಶೇಷ ಮಂಡಳಿಗಳನ್ನು ಸರ್ಕಾರವು ರಚಿಸಿದೆ. ವಿಕೇಂದ್ರೀಕೃತ ವ್ಯವಸ್ಥೆಯಲ್ಲಿ ಹಣಕಾಸು ವಿನಿಯೋಗವು ಜಿಲ್ಲೆಗಳ ಹಿಂದುಳಿದಿರುವಿಕೆಯನ್ನು ಆಧರಿಸಿ ನೀಡಲಾಗುತ್ತಿದೆ. ಈ ಸಮಸ್ಯೆಯ ಅಧ್ಯಯನಕ್ಕಾಗಿ ಸರ್ಕಾರವು ನೇಮಿಸಿದ್ದ ಸಮಿತಿಯು 2002ರಲ್ಲಿ ತನ್ನ ಬೃಹತ್ ವರದಿಯನ್ನು ಸರ್ಕಾರಕ್ಕೆ ಸಲ್ಲಿಸಿದೆ.
ಪ್ರಾದೇಶಿಕ ಅಸಮಾನತೆಯೆನ್ನುವುದು ಕರ್ನಾಟಕ ರಾಜ್ಯದ ಹುಟ್ಟಿನೊಂದಿಗೆ ಬೆಳೆದು ಕೊಂಡು ಬರುತ್ತಿರುವ ಬಾಲಗ್ರಹ ಪೀಡೆಯಾಗಿದೆ. ರಾಜ್ಯದ 27 ಜಿಲ್ಲೆಗಳ ಪೈಕಿ ಗುಲಬರ್ಗಾ ವಿಭಾಗದ ಐದು ಹಾಗೂ ಬೆಳಗಾವಿ ವಿಭಾಗದ ಎರಡು- ಒಟ್ಟು ಏಳು ಜಿಲ್ಲೆಗಳು ಅತ್ಯಂತ ಹಿಂದುಳಿದ ಸ್ಥಿತಿಯಲ್ಲಿರುವುದನ್ನು ಅನೇಕ ಅಧ್ಯಯನಗಳು ಹಾಗೂ ಸರ್ಕಾರದ ವರದಿಗಳು ದೃಢಪಡಿಸಿವೆ. ಪಂಚವಾರ್ಷಿಕ ಯೋಜನೆಗಳಲ್ಲಿ ತೀವ್ರ ಪ್ರಯತ್ನ ನಡೆದರೂ ಅಸಮಾನತೆಯು ಮುಂದುವರಿದಿದೆ. ಈ ಬಗ್ಗೆ ತುಂಬಾ ಗಂಭೀರವಾಗಿ ಯೋಜಿಸಬೇಕಾಗಿದೆ. ಏಕೀಕರಣಕ್ಕಾಗಿ ಹೋರಾಟ ನಡೆಯುವ ಸಂದರ್ಭದಲ್ಲಿ ಇಂತಹ ಸಮಸ್ಯೆಯನ್ನು ವಿದ್ವಾಂಸರು ಗುರುತಿಸಿದ್ದರು.
ಹೈದರಾಬಾದ್-ಕರ್ನಾಟಕ ಪ್ರದೇಶದ ಬೀದರ್, ಕಲಬುರ್ಗಿ, ರಾಯಚೂರು ಮತ್ತು ಕೊಪ್ಪಳ, ಬೆಳಗಾವಿ ವಿಭಾಗದ ಬಾಗಲಕೋಟೆ ಮತ್ತು ಬಿಜಾಪುರ ಹಾಗೂ ಹಿಂದಿನ ಮದರಾಸು ಪ್ರಾಂತದ ಭಾಗವಾಗಿದ್ದ ಬಳ್ಳಾರಿ -ಇವು ಅತ್ಯಂತ ಹಿಂದುಳಿದಿರುವ ಜಿಲ್ಲೆಗಳು. ಈ ಜಿಲ್ಲೆಗಳ ಹಿಂದುಳಿದಿರುವಿಕೆಗೆ ಅನೇಕ ಕಾರಣಗಳನ್ನು ನೀಡಲಾಗುತ್ತಿದೆ. ಸರ್ಕಾರದ ಮಲತಾಯಿ ಧೋರಣೆಯನ್ನು ಇದಕ್ಕೆ ಕಾರಣವನ್ನಾಗಿ ಮಾಡಲಾಗುತ್ತಿದೆ. ಇದರಲ್ಲಿ ಹುರುಳಿದೆಯೆಂದು ಹೇಳಲು ಸಾಧ್ಯವಿಲ್ಲ. ಇದನ್ನು ಇನ್ನೊಂದು ರೀತಿಯಲ್ಲಿ ಹೇಳಬಹುದು. ಬಡವರು, ದುರ್ಬಲರು, ದಲಿತರು, ಹಿಂದುಳಿದ ಪ್ರದೇಶ ¬- ಇವುಗಳ ಬಗ್ಗೆ ಸರ್ಕಾರಗಳು ಆದ್ಯತೆ ನೀಡುವುದು ಕಡಿಮೆ. ಏಕೆಂದರೆ ಸರ್ಕಾರಕ್ಕೆ ಎದ್ದು ಕಾಣುವಂತಹ ಫಲಿತಾಂಶ ನೀಡಬಲ್ಲ ಕಾರ್ಯಕ್ರಮಗಳ ಬಗ್ಗೆ ಹೆಚ್ಚಿನ ಆಸಕ್ತಿ ಇರುತ್ತದೆ. ಹಿಂದುಳಿದ ಪ್ರದೇಶಗಳ ಮೇಲೆ ಬಂಡವಾಳ ತೊಡಗಿಸುವುದರಿಂದ ತಕ್ಷಣದ ಪ್ರತಿಫಲ ಸಾಧ್ಯವಿಲ್ಲ. ಈ ಕಾರಣದಿಂದ ಸರ್ಕಾರಗಳು ಒಂದು ಬಗೆಯ ಔದಾಸೀನ್ಯ ಭಾವ ತಳೆಯುತ್ತವೆ.
ಆದರೆ ಪ್ರಾದೇಶಿಕ ಅಸಮಾನತೆ ನಿವಾರಣೆ ಬಗ್ಗೆ ಆಶ್ವಾಸನೆಗಳ, ಭರವಸೆಗಳ ಮಹಾಪುರ ಹರಿಯುತ್ತದೆ. ಡಾ.ಡಿ.ಎಂ.ನಂಜುಂಡಪ್ಪ ವರದಿಯನ್ನು ಜಪದಂತೆ ಜಪಿಸಲಾಗುತ್ತಿದೆ. ಆದರೆ ನಿರ್ದಿಷ್ಟವಾಗಿ ಒಂದೇ ಒಂದು ಕಾರ್ಯಕ್ರಮವನ್ನು ಸರ್ಕಾರವು ಪ್ರಾದೇಶಿಕ ಅಸಮಾನತೆ ನಿವಾರಣೆ ಬಗ್ಗೆ ಬಡವರ ನೆಲೆಯಿಂದ ಜಾರಿಗೊಳಿಸಲಿಲ್ಲ. ಅಕ್ಷರ ದಾಸೋಹ ಕಾರ್ಯಕ್ರಮವನ್ನು ಮೊದಲು ಹಿಂದುಳಿದ ಜಿಲ್ಲೆಗಳಲ್ಲಿ ಆರಂಭಿಸಲಾಯಿತು. ಅದರ ಯಶಸ್ವಿನಿಂದ ಪ್ರಭಾವಿತಗೊಂಡ ಸರ್ಕಾರವು ಅದೇ ಯೋಜನೆಯನ್ನು ರಾಜ್ಯದ ಎಲ್ಲ ಭಾಗಗಳಿಗೂ ವಿಸ್ತರಿಸಿತು. ಅತ್ಯಂತ ಹಿಂದುಳಿದ ಜಿಲ್ಲೆಗಳಲ್ಲಿ, ಶೇ.50ರಷ್ಟು ಶಾಲೆಯನ್ನು ಮಧ್ಯದಲ್ಲಿ ಬಿಡುವ ಮಕ್ಕಳಿರುವ ಜಿಲ್ಲೆಗಳಲ್ಲಿ, ಸಾಕ್ಷರತೆ ಶೇ.45 ದಾಟದಿರುವ ತಾಲ್ಲೂಕುಗಳಲ್ಲಿ ಅದನ್ನು ಹೆಚ್ಚು ಅರ್ಥಪೂರ್ಣವಾಗಿ ಅನುಷ್ಠಾನಗೊಳಿಸಬೇಕೆಂಬ ಜ್ಞಾನ ಸರ್ಕಾರಕ್ಕೆ ಹೊಳೆಯಲಿಲ್ಲ. ಶಾಲೆಯನ್ನು ಮಧ್ಯದಲ್ಲಿ ಬಿಡುವ ಮಕ್ಕಳ ಪ್ರಮಾಣ ಶೇ.10ರಷ್ಟಿರುವ ಭಾಗಗಳಲ್ಲಿ ಮಧ್ಯಾಹ್ನದ ಊಟದ ಸೌಲಭ್ಯವಿದೆ. ಅದೇ ಸೌಲಭ್ಯ ಶಾಲೆಯನ್ನು ಮಧ್ಯದಲ್ಲಿ ಬಿಡುವ ಮಕ್ಕಳ ಪ್ರಮಾಣ ಶೇ.50ರಷ್ಟಿರುವ ಭಾಗದಲ್ಲೂ ಆಚರಣೆಯಲ್ಲಿದೆ. ಹಿಂದುಳಿದ ಜಿಲ್ಲೆ-ತಾಲ್ಲೂಕುಗಳಲ್ಲಿ ಎರಡು ಹೊತ್ತು ಊಟ ಒದಗಿಸುವ ಬಗ್ಗೆ ಸರ್ಕಾರವು ಯೋಚಿಸಬಹುದಿತ್ತು.
ಕೃಷಿ ಕೂಲಿಕಾರರು
ರಾಜ್ಯದ ಒಟ್ಟು ದುಡಿಮೆಗಾರರಲ್ಲಿ ಕೂಲಿಕಾರರ ಪ್ರಮಾಣ ಶೇ.26.45. ಆದರೆ ದಕ್ಷಿಣ ಕರ್ನಾಟಕ ಪ್ರದೇಶದಲ್ಲಿ ಅದು ಶೇ.19.37ರಷ್ಟಿದೆ. ಕಲಬುರ್ಗಿ ವಿಭಾಗದಲ್ಲಿ ಅದರ ಪ್ರಮಾಣ ಶೇ.40.59. ದಕ್ಷಿಣ ಕರ್ನಾಟಕ ಪ್ರದೇಶದಲ್ಲಿ ಸಾಗುವಳಿದಾರರ ಸಂಖ್ಯೆಯು ಕೂಲಿಕಾರರ ಸಂಖ್ಯೆಗಿಂತ ಅಧಿಕವಿದೆ. ಆದರೆ ಉತ್ತರ ಕರ್ನಾಟಕ ಪ್ರದೇಶದಲ್ಲಿ ಇದು ತಿರುವು ಮುರುವಾಗಿದೆ.
ಭೂರಹಿತ ಕೃಷಿ ಕೂಲಿಕಾರರು ಒಂದು ಪ್ರದೇಶದಲ್ಲಿ ಅಗಾಧವಾಗಿರುವುದಕ್ಕೂ ಮತ್ತು ಅಲ್ಲಿ ಸಾಕ್ಷರತೆ ಕೆಳಮಟ್ಟದಲ್ಲಿರುವುದಕ್ಕೂ ಸಂಬಂಧವಿರುತ್ತದೆ. ಇಂತಹ ಪ್ರದೇಶಗಳು ಸಹಜವಾಗಿ ವಲಸೆ ಪ್ರವೃತ್ತಿ ಹೊಂದಿರುತ್ತವೆ. ಅಲ್ಲಿ ಶಾಲೆಯನ್ನು ಮಧ್ಯದಲ್ಲಿ ಬಿಡುವ ಮಕ್ಕಳ ಪ್ರಮಾಣ ಅಧಿಕವಾಗಿರುತ್ತದೆ. ಈ ಪ್ರದೇಶಗಳು ಸಾಮಾನ್ಯವಾಗಿ ಒಣಭೂಮಿ ಬೇಸಾಯ ಹೊಂದಿರುತ್ತವೆ.
ಆದ್ದರಿಂದ ಬಡವರನ್ನು, ದಲಿತರನ್ನು, ಮಹಿಳೆಯರನ್ನು ಮುಖ್ಯ ಧಾತುವನ್ನಾಗಿ ಮಾಡಿಕೊಂಡು ಅಭಿವೃದ್ದಿಯನ್ನು ನಿರ್ವಹಿಸಿದಾಗ ಮಾತ್ರ ಪ್ರಾದೇಶಿಕ ಅಸಮತೋಲನವನ್ನು ನಿವಾರಿಸುವುದು ಸಾಧ್ಯ. ನಂಜುಂಡಪ್ಪ ವರದಿಯನ್ನು ಜಪ ಮಾಡಿಬಿಟ್ಟರೆ ಪ್ರಾದೇಶಿಕ ಅಸಮಾನತೆ ಬಗೆಹರಿಯುವುದಿಲ್ಲ. ಪಂಚವಾರ್ಷಿಕ ಯೋಜನೆಗಳಲ್ಲಿ ಪ್ರಾದೇಶಿಕ ಅಸಮಾನತೆಯ ಸಮಸ್ಯೆಯನ್ನು ಸ್ಪಷ್ಟವಾಗಿ ಗುರುತಿಸಲಾಗಿದೆ. ಆದರೆ ಅದರ ಪರಿಹಾರಕ್ಕೆ ಸಮರ್ಪಕ ಕಾರ್ಯಕ್ರಮಗಳನ್ನು ಯೋಜನೆಗಳಲ್ಲಿ ರೂಪಿಸುವುದು ಸಾಧ್ಯವಾಗಿಲ್ಲ. ಕರ್ನಾಟಕದಲ್ಲಿ ಅಭಿವೃದ್ದಿ ಯೋಜನೆಗಳ ಬಹುದೊಡ್ಡ ವೈಫಲ್ಯವೆಂದರೆ ಇದಾಗಿದೆ. ಈ ಬಗ್ಗೆ ತುಂಬಾ ಗಂಭೀರವಾಗಿ ಆಲೋಚಿಸುವ ಅಗತ್ಯವಿದೆ. ಈ ಸಮಸ್ಯೆಯನ್ನು 50 ವರ್ಷಗಳ ನಂತರವೂ ಬಗೆಹರಿಸಿಕೊಂಡಿಲ್ಲವೆಂದರೆ ಸಮಸ್ಯೆ ಸಂಕೀರ್ಣತೆಯನ್ನು ಊಹಿಸಿಕೊಳ್ಳಬಹುದು.
ಸಂಗ್ರಹ
ಈ ಭಾಗದಲ್ಲಿ ಎರಡು ಸಂಗತಿಗಳ ಬಗ್ಗೆ ಮಾಹಿತಿ ನೀಡಲಾಗಿದೆ. ಮೊದಲು ಇಲ್ಲಿ ಅಧ್ಯಯನದ ಮುಖ್ಯ ತಥ್ಯಗಳನ್ನು ಗುರುತಿಸಲಾಗಿದೆ. ಕೊನೆಯ ಭಾಗದಲ್ಲಿ ಅಭಿವೃದ್ದಿಯ ಹಾಗೂ ಯೋಜನೆಯ ಮುನ್ನೋಟವನ್ನು ಕುರಿತಂತೆ ಕೆಲವು ಸಂಗತಿಗಳನ್ನು ಚರ್ಚಿಸಲಾಗಿದೆ. ಕರ್ನಾಟಕದ ಮುಂದಿನ ಅಭಿವೃದ್ದಿಯ ಪಥವನ್ನು ಗುರುತಿಸಲು ಇಲ್ಲಿ ಪ್ರಯತ್ನಿಸಲಾಗಿದೆ.
ಮುಖ್ಯ ತಥ್ಯಗಳು
1. ಕರ್ನಾಟಕದ ಅಭಿವೃದ್ದಿಯ ಅಧ್ಯಯನದಿಂದ ರೂಪಿಸಬಹುದಾದ ಒಂದು ಪ್ರಮೇಯವೆಂದರೆ ಅದು ಎಂ.ಎನ್.ಶ್ರೀನಿವಾಸ್, ಜೇಮ್ಸ್ ಮೇನರ್ ಮುಂತಾದವರು ಗುರುತಿಸಿರುವ ‘ಮಧ್ಯಮ ಗತಿ’ -‘ಮಧ್ಯಮ ಸ್ಥಿತಿ’ ಸ್ವರೂಪಕ್ಕೆ ಅನುಗುಣವಾಗಿ ಅಲ್ಲಿ ಅಭಿವೃದ್ದಿ ನಡೆದಿದೆ ಎಂಬುದಾಗಿದೆ. ‘ಆರಕ್ಕೆ ಏಳಲಿಲ್ಲ – ಮೂರಕ್ಕೆ ಬೀಳಲಿಲ್ಲ’ ಎಂಬಂತೆ ಅದರ ಅಭಿವೃದ್ದಿ ನಡೆದಿದೆ.
2. ಜನಸಂಖ್ಯೆಯ ಬೆಳವಣಿಗೆಗೆ ಸಂಬಂಧಿಸಿದಂತೆ ಅದು ಯಶಸ್ವಿಯಾಗಿದೆ. ಕೇರಳ, ತಮಿಳುನಾಡುಗಳ ನಂತರ ಜನಸಂಖ್ಯೆಯ ಬೆಳವಣಿಗೆಯನ್ನು ನಿಯಂತ್ರಿಸುವ ವಿಷಯಕ್ಕೆ ಸಂಬಂಧಿಸಿದಂತೆ ಕರ್ನಾಟಕವು ಮೂರನೆಯ ಸ್ಥಾನ ಪಡೆಯಬಲ್ಲದಾಗಿದೆ.
3. ಕರ್ನಾಟಕದ ಅಭಿವೃದ್ದಿಯ ಅತ್ಯಂತ ದುರ್ಬಲವಾದ ಅಂಶವೆಂದರೆ ಕೃಷಿ ವಲಯ. ಈ ವಲಯವನ್ನು ರಾಜ್ಯದ ಒಟ್ಟು ದುಡಿಮೆಗಾರರಲ್ಲಿ ಶೇ.55ರಷ್ಟು (131 ಲಕ್ಷ) ಇದನ್ನು ಅವಲಂಬಿಸಿಕೊಂಡಿದ್ದಾರೆ. ಆದರೆ ಇದನ್ನು ಸದೃಢವಾದ ನೆಲೆಯಲ್ಲಿ ಅಭಿವೃದ್ದಿಪಡಿಸು ವುದು ನಮಗೆ ಸಾಧ್ಯವಾಗಿಲ್ಲ. ಇದಕ್ಕೆ ಮುಖ್ಯ ಕಾರಣವೆಂದರೆ ಒಣಭೂಮಿ ಬೇಸಾಯ ವನ್ನು ನಾವು ಅಲಕ್ಷ್ಯ ಮಾಡಿದ್ದು ಎಂದು ಹೇಳಬಹುದು. ನೀರಾವರಿ ಯೋಜನೆಗಳ ಮೇಲೆ ತೊಡಗಿಸಿದ ಬಂಡವಾಳದಲ್ಲಿ ಅರ್ಧದಷ್ಟಾನ್ನಾದರೂ ಒಣಭೂಮಿ ಬೇಸಾಯದ ಮೇಲೆ ತೊಡಗಿಸಿದ್ದರೆ ನಮ್ಮ ಕೃಷಿ ಕ್ಷೇತ್ರದ ಚಿತ್ರವು ಬೇರೆಯೇ ಆಗಿಬಿಡುತ್ತಿತ್ತು. ಹಣ್ಣು, ಹೂವು, ತರಕಾರಿ ಮುಂತಾದವುಗಳನ್ನು ದೊಡ್ಡ ಪ್ರಮಾಣದಲ್ಲಿ ಬೆಳೆಯುವುದರ ಬಗ್ಗೆ ಯೋಜನೆಗಳಲ್ಲಿ ಪ್ರಯತ್ನ ನಡೆಯಲಿಲ್ಲ. ಈ ದಿಶೆಯಲ್ಲಿ ನಾವು ಯೋಚಿಸಬೇಕಾಗಿದೆ.
4. ಮೊದಲ ಮೂರು-ನಾಲ್ಕು ಯೋಜನೆಗಳಲ್ಲಿ ‘ಸಾಮಾಜಿಕ ಸೇವೆ’ಯನ್ನು ನಿರ್ಲಕ್ಷಿಸ ಲಾಗಿತ್ತು. ಆದರೆ 6-7ನೆಯ ಯೋಜನೆಗಳ ನಂತರ ಸಾಮಾಜಿಕ ಸೇವೆಗೆ ಆದ್ಯತೆ ದೊರೆಯತೊಡಗಿತು. ಕರ್ನಾಟಕದ ಅಭಿವೃದ್ದಿ ಯೋಜನೆಗಳಿಗೆ ಸಂಬಂಧಿಸಿದಂತೆ ಇದೊಂದು ಮಹತ್ವದ ಬದಲಾವಣೆಯೆಂದು ಹೇಳಬಹುದು.
5. ರಾಜ್ಯವು 1987ರ ನಂತರ ವಿಕೇಂದ್ರೀಕೃತ ಯೋಜನೆಯನ್ನು ದೊಡ್ಡ ಪ್ರಮಾಣದಲ್ಲಿ ಆರಂಭಿಸಿತು. ಎಂಬತ್ತು ಮತ್ತು ತೊಂಬತ್ತರ ದಶಕಗಳಲ್ಲಿ ರಾಜ್ಯವು ಕ್ರಾಂತಿಕಾರಕವಾದ ರೀತಿಯಲ್ಲಿ ಅಭಿವೃದ್ದಿಯನ್ನು ತಳಮಟ್ಟದಿಂದ ರೂಪಿಸುವ ಕ್ರಿಯೆಗೆ ಮೂರ್ತ ರೂಪ ನೀಡಲಾಯಿತು. ದುರದೃಷ್ಟದ ಸಂಗತಿಯೆಂದರೆ ಇಂದು ಪಂಚಾಯತ್ರಾಜ್ ವ್ಯವಸ್ಥೆಯು ರಾಜ್ಯದಲ್ಲಿ ಒಂದು ರೀತಿಯ ‘ಹಿನ್ನಡೆ’ಗೆ ಒಳಗಾಗಿದೆ. ರಾಜ್ಯ-ರಾಷ್ಟ್ರಮಟ್ಟದ ಉನ್ನತ ಸಂಸ್ಥೆಗಳ ಜನಪ್ರತಿನಿಧಿಗಳು ಅಟ್ಟಹಾಸವು ಜೋರಿನಿಂದ ನಡೆಸಿದೆ.
6. ಮಾನವ ಅಭಿವೃದ್ದಿಯಲ್ಲಿ ಕರ್ನಾಟಕದ ಸಾಧನೆಯು ಕೇರಳ ಮತ್ತು ತಮಿಳುನಾಡುಗಳಿಗೆ ಹೋಲಿಸಿದರೆ ತೀರಾ ದುರ್ಬಲವಾಗಿದೆ. ಅದೇ ರೀತಿ ಲಿಂಗ ಸಂಬಂಧಗಳನ್ನು ಕುರಿತಂತೆಯೂ ರಾಜ್ಯದ ಸಾಧನೆ ಹೇಳಿಕೊಳ್ಳುವ ಸ್ಥಿತಿಯಲ್ಲಿಲ್ಲ. ಇಂದು 2006ರಲ್ಲಿ ರಾಜ್ಯದ ಸಚಿವ ಸಂಪುಟದಲ್ಲಿ ಮಹಿಳೆಯರಿಗೆ ಪ್ರಾತಿನಿಧ್ಯವಿಲ್ಲ. ರಾಜ್ಯ ಮಹಿಳಾ ಆಯೋಗದ ಮುಖ್ಯಸ್ಥರ ಸ್ಥಾನ ಖಾಲಿ ಇದೆ. ಮಾನವ ಅಭಿವೃದ್ದಿ ಮತ್ತು ಲಿಂಗ ಸಂಬಂಧಗಳ ಬಗ್ಗೆ ಹೆಚ್ಚಿನ ಗಮನ ನೀಡುವ ಅಗತ್ಯವಿದೆ.
7. ಪ್ರಾದೇಶಿಕ ಅಸಮಾನತೆ ಬಗ್ಗೆ ಜನಜಾಗೃತಿ ಉಂಟಾಗಿದೆ. ಸರ್ಕಾರವು ಅದನ್ನು ನಿರ್ಲಕ್ಷಿಸುವುದು ಸಾಧ್ಯವಿಲ್ಲ. ಇಷ್ಟಾದರೂ ಬೆಂಗಳೂರು ಬ್ರಹ್ಮರಾಕ್ಷಸನಂತೆ ಇಡೀ ರಾಜ್ಯವನ್ನೇ ನುಂಗುವಂತೆ ಬೃಹದಾಕಾರವಾಗಿ ಬೆಳೆಯುತ್ತಿದೆ. ಇದರಿಂದಾಗಿ ರಾಜ್ಯದ ಒಳನಾಡು ರೋಗಗ್ರಸ್ತವಾಗಿದೆ.
ಮುನ್ನೋಟ
ಕರ್ನಾಟಕವು ಇನ್ನು ಮುಂದೆಯೂ ತನ್ನ ಮಧ್ಯಮಗತಿ ಸ್ಥಾನದಲ್ಲೇ ಮುಂದುವರಿಯುವ ಸಾಧ್ಯತೆಯಿದೆ. ಅದರ ಮಧ್ಯಮ ಸ್ಥಿತಿಗೆ ಯಾವುದೇ ಬಗೆಯ ಧಕ್ಕೆ ಬರುವ ಸಾಧ್ಯತೆಯಿಲ್ಲ. ಅದು ಕಳೆದ 50 ವರ್ಷಗಳಲ್ಲಿ ಸಾಧಿಸಿದ ಅಭಿವೃದ್ದಿಯ ಹಿನ್ನೆಲೆಯಲ್ಲಿ ಹೇಳುವುದಾದರೆ ಅದಕ್ಕೆ ಮಧ್ಯಮ ಗತಿಯನ್ನು ಮೀರಿ ಬೆಳೆಯುವುದು ಸಾಧ್ಯವಾಗಿಲ್ಲ. ಇದಕ್ಕೆ ಬಹುಮುಖ್ಯ ಕಾರಣವೆಂದರೆ ಪ್ರಾಕೃತಿಕ ಸಂಪನ್ಮೂಲಗಳಿಗೆ ಸಂಬಂಧಿಸಿದಂತೆ ಇರುವ ಅನನುಕೂಲತೆ. ಮಧ್ಯಮಗತಿ ಅಭಿವೃದ್ದಿಗೆ ತನ್ನದೇ ಆದ ಕೆಲವು ಅನುಕೂಲಗಳಿರುತ್ತವೆ. ಬಹಳ ಮುಖ್ಯವಾಗಿ ಅದರಿಂದ ಪರಿಸರದ ಸಮತೋಲನವು ತೀವ್ರ ಹದಗೆಡುವುದಿಲ್ಲ.
ಇನ್ನು ಮುಂದೆ ರಾಜ್ಯದಲ್ಲಿನ ಹಿಂದುಳಿದ ಪ್ರದೇಶಗಳ ಅಭಿವೃದ್ದಿಯಿಂದ ಮಾತ್ರ ಕರ್ನಾಟಕವು ಉನ್ನತ ಅಭಿವೃದ್ದಿ ಸಾಧಿಸಿಕೊಳ್ಳಬಹುದು. ಪ್ರಾದೇಶಿಕ ಅಸಮತೋಲನವನ್ನು ರಾಜ್ಯವು ಮುಂದೆ ಸರಿಪಡಿಸಿಕೊಳ್ಳಬೇಕಾಗುತ್ತದೆ. ಇದು ರಾಜ್ಯದ ಅಭಿವೃದ್ದಿ ಮೇಲೆ ತೀವ್ರ ಪರಿಣಾಮ ಬೀರುವ ಸಾಧ್ಯತೆಯಿದೆ. ಲಿಂಗ ಸಂಬಂಧಗಳನ್ನು ಕುರಿತಂತೆಯೂ ಮುಂದೆ ರಾಜ್ಯವು ಹೆಚ್ಚಿನ ಸಾಧನೆಯನ್ನು ತೋರಬಹುದಾಗಿದೆ. ಜನಸಂಖ್ಯೆಯಲ್ಲಿ ಅರ್ಧದಷ್ಟಿರುವ, ದುಡಿಮೆಗಾರರಲ್ಲಿ 2/3ರಷ್ಟಿರುವ ಮಹಿಳೆಯರ ಕೊಡುಗೆ ರಾಜ್ಯದ ಅಭಿವೃದ್ದಿಗೆ ಅಧಿಕಗೊಳ್ಳುವ ಸಾಧ್ಯತೆಯಿದೆ. ವಿಕೇಂದ್ರೀಕೃತ ಯೋಜನೆಯು ತಾತ್ಕಾಲಿಕವಾಗಿ ಹಿನ್ನೆಡೆ ಅನುಭವಿಸುತ್ತಿದ್ದರೂ ಮುಂದೆ ಅದು ಸಬಲವಾಗುತ್ತದೆ. ಪ್ರತಿಯೊಂದು ಗ್ರಾಮವೂ ಅಭಿವೃದ್ದಿಯ ಘಟಕವಾಗುವ ಸಾಧ್ಯತೆಯಿದೆ.

ಅಧ್ಯಾಯ 27 : ಕರ್ನಾಟಕದ ಪ್ರಾದೇಶಿಕ ಅಸಮಾನತೆ*
ಕರ್ನಾಟಕ ರಾಜ್ಯವು ಅಸ್ತಿತ್ವಕ್ಕೆ ಬಂದು 50 ವರ್ಷಗಳಾಗುತ್ತಿವೆ. ನಮ್ಮ ರಾಜ್ಯದ ಏಕೀಕರಣದ-ರಾಜ್ಯೋದಯದ ಸುವರ್ಣ ಮಹೋತ್ಸವವನ್ನು ಕರ್ನಾಟಕವು 2006ರಲ್ಲಿ ಆಚರಿಸಿತು. ಏಕೀಕರಣ ಚಳುವಳಿಯ ಮೂಲಕ ಕರ್ನಾಟಕವು ಉದಯಿಸಿತು. ಏಕೀಕರಣ ವೆಂಬುದು ತುಂಬಾ ಭಾವಗರ್ಭಿತ ನುಡಿಯಾಗಿದೆ. ಒಂದು ಕಾಲಕ್ಕೆ ಕನ್ನಡ ಮಾತನಾಡುವ ಪ್ರದೇಶಗಳೆಲ್ಲ ಹರಿದು ಹಂಚಿಹೋಗಿದ್ದವು. ಅವು ನೆರೆಯ ರಾಜ್ಯಗಳ ಬಾಲಂಗೋಚಿ ಯಂತಿದ್ದವು. ಬೆಳಗಾವಿ, ಧಾರವಾಡ, ಬಿಜಾಪುರ ಮತ್ತು ಉತ್ತರ ಕನ್ನಡ ಜಿಲ್ಲೆಗಳು ಬೊಂಬಾಯಿಯ ಕಡೆ ಮುಖ ಮಾಡಿಕೊಂಡಿದ್ದರೆ ಗುಲಬರ್ಗಾ, ಬೀದರ್ ಮತ್ತು ರಾಯಚೂರು ಜಿಲ್ಲೆಗಳು ಹೈದರಾಬಾದ್ ಕಡೆಗೆ ಮುಖ ಮಾಡಿಕೊಂಡಿದ್ದವು. ದಕ್ಷಿಣ ಕನ್ನಡ ಹಾಗೂ ಬಳ್ಳಾರಿ ಜಿಲ್ಲೆಗಳು ಮದರಾಸಿನ ಕಡೆಗೆ ಮುಖಮಾಡಿಕೊಂಡಿದ್ದವು. ಮೈಸೂರು ಸಂಸ್ಥಾನದಲ್ಲಿ 9 ಜಿಲ್ಲೆಗಳಿದ್ದವು. ಕೊಡಗು ಪ್ರತ್ಯೇಕ ಭಾಗವಾಗಿತ್ತು. ಈ ಎಲ್ಲ ಭಾಗಗಳನ್ನೂ ಒಂದುಗೂಡಿಸಿ 1956ನೆಯ ನವೆಂಬರ್ 1ರಲ್ಲಿ ಕರ್ನಾಟಕವನ್ನು ರೂಪಿಸಲಾಯಿತು.
ಭಾಷೆ, ಸಂಸ್ಕೃತಿ, ಸಾಹಿತ್ಯ, ರಾಜಕಾರಣಗಳ ದೃಷ್ಟಿಯಿಂದ ಏಕೀಕರಣವಾಯಿತು. ಪ್ರಾದೇಶಿಕವಾಗಿ ಒಂದು ನಿರ್ದಿಷ್ಟ ನೆಲೆಯನ್ನು ರಾಜ್ಯವು ಪಡೆದುಕೊಂಡಿತು. ಆದರೆ ಅಭಿವೃದ್ದಿಯ ದೃಷ್ಟಿಯಿಂದ ಏಕೀಕರಣವಾಗಿದೆಯೆ? ರಾಜ್ಯದ ಎಲ್ಲ ಪ್ರದೇಶಗಳೂ ಅಭಿವೃದ್ದಿಯ ಫಲಗಳನ್ನು ಸಮಾನವಾಗಿ ಅನುಭವಿಸುತ್ತಿವೆಯೆ? ರಾಜ್ಯದ 5.28 ಕೋಟಿ ಜನರನ್ನು ಒಳಗೊಳ್ಳುವಂತೆ ಅಭಿವೃದ್ದಿ ನಡೆದಿದೆಯೆ? ಹೈದರಾಬಾದ್-ಕರ್ನಾಟಕ ಪ್ರದೇಶದ 95 ಲಕ್ಷ ಜನರು ಕರ್ನಾಟಕವನ್ನು ‘ನಮ್ಮದು’ ಎನ್ನುವ ಸ್ಥಿತಿಯಲ್ಲಿದ್ದಾರೆಯೆ? ಅಭಿವೃದ್ದಿಯಲ್ಲಿ ಕಟ್ಟಕಡೆಯ ಸ್ಥಾನದಲ್ಲಿರುವ ದೇವದುರ್ಗ ಹಾಗೂ ಮೊಟ್ಟಮೊದಲನೆಯ ಸ್ಥಾನದಲ್ಲಿರುವ ಮಡಿಕೇರಿ ತಾಲ್ಲೂಕುಗಳ ನಡುವೆ ಅಂತರವು ಅಜಗಜಾಂತರವಿದೆ, ಯಾಕೆ?
ಪ್ರಸ್ತುತ ಲೇಖನದಲ್ಲಿ ಇಂತಹ ಪ್ರಶ್ನೆಗಳಿಗೆ ಉತ್ತರ ಹುಡುಕುವ ಪ್ರಯತ್ನ ಮಾಡಲಾಗಿದೆ. ಕರ್ನಾಟಕ ರಾಜ್ಯದಲ್ಲಿ ಅಭಿವೃದ್ದಿ ಸಂಬಂಧಿಸಿದಂತೆ ಉಂಟಾಗಿರುವ ಪ್ರಾದೇಶಿಕ ಅಸಮಾನತೆಯ ಸ್ವರೂಪವನ್ನು, ಪ್ರಮಾಣವನ್ನು ಮತ್ತು ಕಾರಣಗಳನ್ನು ವಿಶ್ಲೇಷಿಸಲು ಇಲ್ಲಿ ಪ್ರಯತ್ನಿಸಲಾಗಿದೆ. ಪ್ರಾದೇಶಿಕ ಅಸಮಾನತೆ ಕುರಿತಂತೆ ಪ್ರಾಥಮಿಕವೆನ್ನ ಬಹುದಾದ ಮಾಹಿತಿಯನ್ನು ಇಲ್ಲಿ ನೀಡಲಾಗಿದೆ. ಪ್ರಾದೇಶಿಕ ಅಸಮಾನತೆ ಕುರಿತ ಸೈದ್ಧಾಂತಿಕ ಸಂಗತಿಗಳನ್ನು ಇಲ್ಲಿ ಚರ್ಚಿಸಲಾಗಿದೆ. ಇದಕ್ಕೆ ಸಂಬಂಧಿಸಿದ ವಿವರವಾದ ಮಾಹಿತಿ, ಅಂಕಿ-ಅಂಶಗಳನ್ನು ಇಲ್ಲಿ ನೀಡಲಾಗಿದೆ. ಕರ್ನಾಟಕದಲ್ಲಿ ಉದ್ಭವಿಸಿರುವ ಪ್ರಾದೇಶಿಕ ಅಸಮಾನತೆಗೆ ಚಾರಿತ್ರಿಕ ಹಿನ್ನೆಲೆಯಿದೆ. ಕರ್ನಾಟಕ ರಾಜ್ಯದ ಉದಯದೊಂದಿಗೆ ತಲೆ ಎತ್ತಿದ ‘ಬಾಲಗ್ರಹ ಪೀಡೆ’ ಪ್ರಾದೇಶಿಕ ಅಸಮಾನತೆ.
ಕರ್ನಾಟಕದ ಪ್ರಾದೇಶಿಕ ಸ್ವರೂಪ
ಪ್ರಾದೇಶಿಕವಾಗಿ ಕರ್ನಾಟಕವನ್ನು ದಕ್ಷಿಣ ಕರ್ನಾಟಕ ಪ್ರದೇಶ(ದ.ಕ.ಪ್ರ.) ಮತ್ತು ಉತ್ತರ ಕರ್ನಾಟಕ ಪ್ರದೇಶ(ಉ.ಕ.ಪ್ರ)ವೆಂದು ವರ್ಗೀಕರಿಸುವುದು ರೂಢಿಯಲ್ಲಿದೆ. ದ.ಕ.ಪ್ರ.ವು 15 ಜಿಲ್ಲೆಗಳನ್ನು ಹೊಂದಿದ್ದರೆ ಉ.ಕ.ಪ್ರ.ದಲ್ಲಿ 12 ಜಿಲ್ಲೆಗಳಿವೆ. ಆಡಳಿತಾತ್ಮಕವಾಗಿ ರಾಜ್ಯವನ್ನು ನಾಲ್ಕು ಕಂದಾಯ ವಿಭಾಗಗಳಾಗಿ ವಿಂಗಡಿಸಲಾಗಿದೆ. ಅವುಗಳ ಹಾಗೂ ಅವುಗಳಿಗೆ ಸಂಬಂಧಿಸಿದ ಜಿಲ್ಲೆಗಳ ವಿವರ ಇಲ್ಲಿದೆ.
ಬೆಂಗಳೂರು ವಿಭಾಗ : ಬೆಂಗಳೂರು ನಗರ, ಬೆಂಗಳೂರು ಗ್ರಾಮಾಂತರ, ಚಿತ್ರದುರ್ಗ, ದಾವಣಗೆರೆ, ಕೋಲಾರ, ಶಿವಮೊಗ್ಗ ಮತ್ತು ತುಮಕೂರು(7)
ಮೈಸೂರು ವಿಭಾಗ : ಮೈಸೂರು, ಚಾಮರಾಜನಗರ, ಕೊಡಗು, ಚಿಕ್ಕಮಗಳೂರು, ಉಡುಪಿ, ದಕ್ಷಿಣ ಕನ್ನಡ, ಮಂಡ್ಯ ಮತ್ತು ಹಾಸನ(8)
ಬೆಳಗಾವಿ ವಿಭಾಗ : ಧಾರವಾಡ, ಹಾವೇರಿ, ಗದಗ, ಬಿಜಾಪುರ, ಬಾಗಲಕೋಟೆ, ಬೆಳಗಾವಿ ಮತ್ತು ಉತ್ತರ ಕನ್ನಡ (7)
ಗುಲಬರ್ಗಾ ವಿಭಾಗ : ಬೀದರ್, ಬಳ್ಳಾರಿ, ಗುಲಬರ್ಗಾ, ರಾಯಚೂರು ಮತ್ತು ಕೊಪ್ಪಳ (5)
ಬೆಂಗಳೂರು ಮತ್ತು ಮೈಸೂರು ವಿಭಾಗಗಳು ಸೇರಿ ದ.ಕ.ಪ್ರ.ವಾದರೆ ಬೆಳಗಾವಿ ಮತ್ತು ಗುಲಬರ್ಗಾ ವಿಭಾಗಗಳು ಸೇರಿ ಉ.ಕ.ಪ್ರ.ವಾಗಿದೆ. ಬೆಳಗಾವಿ ವಿಭಾಗವನ್ನು ‘ಬಾಂಬೆ ಕರ್ನಾಟಕ’ವೆಂದು ಮತ್ತು ಗುಲಬರ್ಗಾ ವಿಭಾಗವನ್ನು (ಬಳ್ಳಾರಿ ಬಿಟ್ಟು) ಹೈದರಾಬಾದ್-ಕರ್ನಾಟಕವೆಂದು ಕರೆಯಲಾಗುತ್ತದೆ. ಏಕೆಂದರೆ ಬೆಳಗಾವಿ ವಿಭಾಗದ ನಾಲ್ಕು ಜಿಲ್ಲೆಗಳು ಏಕೀಕರಣ ಪೂರ್ವದಲ್ಲಿ ಬಾಂಬೆ ಸಂಸ್ಥಾನದ ಭಾಗಗಳಾಗಿದ್ದವು. ಅದೇ ರೀತಿ ಗುಲಬರ್ಗಾ ವಿಭಾಗದ ಬೀದರ್, ಗುಲಬರ್ಗಾ, ರಾಯಚೂರು ಮತ್ತು ಕೊಪ್ಪಳ ಜಿಲ್ಲೆಗಳು ಹೈದರಾಬಾದ್ ನಿಜಾಮನ ಸಂಸ್ಥಾನದ ಭಾಗಗಳಾಗಿದ್ದವು. ಏಕೀಕರಣದ ಸಂದರ್ಭದಲ್ಲಿ(1956) ಇವು ಕರ್ನಾಟಕದಲ್ಲಿ ವಿಲೀನಗೊಂಡವು. ದಕ್ಷಿಣ ಕನ್ನಡ ಹಾಗೂ ಬಳ್ಳಾರಿ ಜಿಲ್ಲೆಗಳು ಏಕೀಕರಣ ಪೂರ್ವದಲ್ಲಿ ಮದರಾಸು ಪ್ರಾಂತದ ಭಾಗಗಳಾಗಿದ್ದವು. ಹೀಗೆ ವಿವಿಧ ಆಡಳಿತಗಳ ಭಾಗಗಳಾಗಿದ್ದ ಪ್ರದೇಶಗಳೆಲ್ಲವೂ ಕರ್ನಾಟಕದಲ್ಲಿ ವಿಲೀನ ಗೊಂಡವು. ಹೀಗೆ ವಿಲೀನಗೊಂಡ ಸಂದರ್ಭದಲ್ಲಿ ಅವು ವಿವಿಧ ಅಭಿವೃದ್ದಿ ಮಟ್ಟಗಳಲ್ಲಿದ್ದವು.
ಚಾರಿತ್ರಿಕ ಕಾರಣಗಳಿಂದಾಗಿ ಬಾಂಬೆ ಪ್ರಾಂತದ ಭಾಗಗಳಾಗಿದ್ದ ನಾಲ್ಕು ಜಿಲ್ಲೆಗಳು ವಸಾಹತುಶಾಹಿ ಆಡಳಿತದಿಂದಾಗಿ ಅನೇಕ ಬಗೆಯ ಅಭಿವೃದ್ದಿ ಅನುಕೂಲಗಳನ್ನು ಪಡೆದುಕೊಂಡವು. ಅದೇ ರೀತಿ ಬಳ್ಳಾರಿ ಹಾಗೂ ದಕ್ಷಿಣ ಕನ್ನಡ ಜಿಲ್ಲೆಗಳೂ ಸಹ ವಸಾಹತುಶಾಹಿ ಆಡಳಿತದ ಅನುಕೂಲಗಳನ್ನು ಪಡೆದುಕೊಂಡವು. ಆದರೆ ನಿಜಾಮ ಸಂಸ್ಥಾನಕ್ಕೆ ಸೇರಿದ್ದ ಗುಲಬರ್ಗಾ, ಬೀದರ್, ರಾಯಚೂರು ಹಾಗೂ ಕೊಪ್ಪಳ ಜಿಲ್ಲೆಗಳು ಮೊದಲನೆಯದಾಗಿ ವಸಾಹತುಶಾಹಿ ಆಡಳಿತದ ಅನುಕೂಲಗಳನ್ನು ಪಡೆದುಕೊಳ್ಳಲಿಲ್ಲ ಹಾಗೂ ಎರಡನೆಯದಾಗಿ ಮೈಸೂರು ಸಂಸ್ಥಾನದಲ್ಲಿದ್ದಂತಹ ಉದಾರವಾದಿ ಆಡಳಿತದ ಅನುಕೂಲಗಳೂ ಅವುಗಳಿಗೆ ದೊರೆಯಲಿಲ್ಲ. ಅಭಿವೃದ್ದಿಗೆ ಸಂಬಂಧಿಸಿದ ಪ್ರಾದೇಶಿಕ ಅಸಮಾನತೆ ಕುರಿತಂತೆ ಚರ್ಚೆ ಮಾಡುವಾಗ ಮೇಲಿನ ಚಾರಿತ್ರಿಕ ಸಂಗತಿಗಳನ್ನು ಅವಶ್ಯ ಗಮನಿಸಬೇಕಾಗುತ್ತದೆ.
ಅಧ್ಯಯನದ ಉದ್ದೇಶಗಳು
ಈಗಾಗಲೆ ಹೇಳಿರುವಂತೆ ಪ್ರಾದೇಶಿಕ ಅಸಮಾನತೆ ಕುರಿತಂತೆ ಪ್ರಾಥಮಿಕವಾದ ಮಾಹಿತಿಯನ್ನು ನೀಡುವುದು ಪ್ರಸ್ತುತ ಅಧ್ಯಯನದ ಉದ್ದೇಶವಾಗಿದೆ. ನಿರ್ದಿಷ್ಟವಾಗಿ ಇಲ್ಲಿನ ಉದ್ದೇಶಗಳು ಹೀಗಿವೆ.
1. ಅಭಿವೃದ್ದಿ ಮತ್ತು ಪ್ರಾದೇಶಿಕ ಅಸಮಾನತೆ ಕುರಿತಂತೆ ಸೈದ್ಧಾಂತಿಕ ಸಂಗತಿಗಳನ್ನು ಚರ್ಚಿಸುವುದು.
2. ಮಾನವ ಅಭಿವೃದ್ದಿ ವರದಿ ಹಾಗೂ ಡಿ.ಎಂ.ನಂಜುಂಡಪ್ಪ ವರದಿಗಳ ಸಾರವನ್ನು ಸಂಗ್ರಹರೂಪದಲ್ಲಿ ನೀಡುವುದು.
3. ಪ್ರಾದೇಶಿಕ ಅಸಮಾನತೆಯ ವಿವಿಧ ಆಯಾಮಗಳನ್ನು ಪರಿಶೀಲಿಸುವುದು.
4. ಇಲ್ಲಿನ ಚರ್ಚೆಯ ಹಿನ್ನೆಲೆಯಲ್ಲಿ ಪ್ರಾದೇಶಿಕ ಅಸಮಾನತೆ ನಿವಾರಣೆಗೆ ಕೆಲವು ನೀತಿ ಸಂಬಂಧಿ ತಂತ್ರಗಳನ್ನು ಸೂಚಿಸುವುದು.
ಅಧ್ಯಯನ ವಿಧಾನ
ಗುನ್ನಾರ್ ಮಿರ್ಡಾಲ್, ಜೆ.ಜಿ. ವಿಲಿಯಂಸನ್, ರಾಜ್ಕೃಷ್ಣ, ಜೀನ್ ಡ್ರೀಜ್ ಮತ್ತು ಅಮರ್ತ್ಯಸೆನ್ ಮುಂತಾದವರು ರೂಪಿಸಿರುವ ಪ್ರಾದೇಶಿಕ ಅಸಮಾನತೆಗೆ ಸಂಬಂಧಿಸಿದ ಸಿದ್ಧಾಂತಗಳ ಚೌಕಟ್ಟಿನಲ್ಲಿ ಕರ್ನಾಟಕದಲ್ಲಿನ ಪ್ರಾದೇಶಿಕ ಅಸಮಾನತೆಯನ್ನು ಇಲ್ಲಿ ಚರ್ಚಿಸಲು ಪ್ರಯತ್ನಿಸಲಾಗಿದೆ. ಕರ್ನಾಟಕದಲ್ಲಿನ ಅಭಿವೃದ್ದಿ ಸಂಬಂಧಿ ಅಸಮಾನತೆಯನ್ನು ಅಧ್ಯಯನ ಮಾಡಲು ನಮಗೆ ಎರಡು ಮುಖ್ಯ ವರದಿಗಳಿವೆ. ಮೊದಲನೆಯದು ಕರ್ನಾಟಕದ ಯೋಜನಾ ವಿಭಾಗವು ಸಿದ್ಧಪಡಿಸಿರುವ ‘ಕರ್ನಾಟಕದಲ್ಲಿ ಮಾನವ ಅಭಿವೃದ್ದಿ: 1999 ಮತ್ತು ಪ್ರಾದೇಶಿಕ ಅಸಮಾನತಾ ನಿವಾರಣಾ ಅಧ್ಯಯನದ ಉನ್ನತಾಧಿಕಾರ ಸಮಿತಿಯ ‘ಅಂತಿಮ ವರದಿ’(ಡಿ.ಎಂ.ನಂಜುಂಡಪ್ಪ ವರದಿ). ಇವೆರಡೂ ವರದಿಗಳು ನಮಗೆ ಅಗತ್ಯವಾದ ಮಾಹಿತಿಗಳನ್ನು ಒದಗಿಸುತ್ತವೆ. ಇವೆರಡೂ ವರದಿಗಳು ಪ್ರಾದೇಶಿಕ ಅಸಮಾನತೆಯನ್ನು ಪರಿಭಾವಿಸಿಕೊಂಡಿರುವ ಬಗೆಯನ್ನು ಕುರಿತಂತೆ ಭಿನ್ನಾಭಿಪ್ರಾಯ ಸಾಧ್ಯ. ಆದರೆ ಅವು ಒದಗಿಸುವ ಮಾಹಿತಿ ಮಾತ್ರ ಅಧ್ಯಯನಗಳಿಗೆ ತುಂಬಾ ಉಪಯುಕ್ತವಾಗಿವೆ. ಪ್ರಸ್ತುತ ಅಧ್ಯಯನದಲ್ಲಿ ಅಂಕಿ-ಅಂಶಗಳ ಆಧಾರದ ಮೇಲೆ ಕೆಳಕಂಡ ಸಂಗತಿಗಳನ್ನು ಪ್ರತಿಪಾದಿಸಲು ಪ್ರಯತ್ನಿಸಲಾಗಿದೆ.
1. ಕರ್ನಾಟಕದಲ್ಲಿ ಮಾನವ ಅಭಿವೃದ್ದಿ : 1999’ ಹಾಗೂ ಡಿ.ಎಂ. ನಂಜುಂಡಪ್ಪ ವರದಿಗಳು ಬಹಳ ಮುಖ್ಯವಾಗಿ ಆರ್ಥಿಕವಾಗಿ ಮುಂದುವರಿಕೆ ಅಥವಾ ಹಿಂದುಳಿದಿರುವಿಕೆ ಎಂಬ ಸಂಗತಿಗಳು ದ.ಕ.ಪ್ರ. ಹಾಗೂ ಉ.ಕ.ಪ್ರ. ಎರಡಕ್ಕೂ ಅನ್ವಯಿಸುತ್ತವೆ ಎಂಬುದನ್ನು ಪ್ರತಿಪಾದಿಸುತ್ತಿವೆ. ಇದು ನಿಜವಿರಬಹುದು. ಆದರೆ ಹಿಂದುಳಿದಿರುವಿಕೆಯ ತೀವ್ರತೆ ಹಾಗೂ ಗಂಭೀರತೆಯು ಉ.ಕ.ಪ್ರ.ದಲ್ಲಿ ಉಲ್ಬಣ ಸ್ಥಿತಿಯಲ್ಲಿದ್ದರೆ ಮುಂದು ವರಿದಿರುವಿಕೆಯು ದ.ಕ.ಪ್ರ.ದಲ್ಲಿ ಮಡುಗಟ್ಟಿಕೊಂಡಿದೆ. ಇದನ್ನು ಪ್ರಸ್ತುತ ಕೃತಿಯಲ್ಲಿ ಸಾಧಿಸಿ ತೋರಿಸಲಾಗಿದೆ.
2. ಉ.ಕ.ಪ್ರ.ವನ್ನು ಒಂದು ಪ್ರಾದೇಶಿಕ ಘಟಕವಾಗಿ ಪರಿಗಣಿಸುತ್ತಾ ಬರಲಾಗಿದೆ. ಇದರಿಂದ ಗುಲಬರ್ಗಾ ವಿಭಾಗದ ಜಿಲ್ಲೆಗಳಿಗೆ ಅನ್ಯಾಯವಾಗುವ ಸಾಧ್ಯತೆಯಿದೆ. ಇಡೀ ಉ.ಕ.ಪ್ರ.ವು ಹಿಂದುಳಿದಿದೆ. ಆದರೆ ಅದರೊಳಗೆ ಗುಲಬರ್ಗಾ ವಿಭಾಗದ ಐದು ಜಿಲ್ಲೆಗಳ ಸ್ಥಿತಿಯು ಬೆಳಗಾವಿ ವಿಭಾಗದ ಏಳು ಜಿಲ್ಲೆಗಳ ಸ್ಥಿತಿಗಿಂತ ಹೀನಾಯ ವಾಗಿದೆ. ಕರ್ನಾಟಕದ ಸಂದರ್ಭದಲ್ಲಿ ಅಭಿವೃದ್ದಿ ಸಂಬಂಧಿ ಪ್ರಾದೇಶಿಕ ಅಸಮಾನತೆ ಕುರಿತ ಚರ್ಚೆಯನ್ನು ಹೈದರಾಬಾದ್-ಕರ್ನಾಟಕ (ಬಳ್ಳಾರಿಯನ್ನು ಸೇರಿಸಿಕೊಂಡು) ಪ್ರದೇಶದ ನೆಲೆಯಿಂದಲೇ ನಡೆಸಬೇಕು ಎಂಬುದನ್ನು ಇಲ್ಲಿ ಪ್ರತಿಪಾದಿಸಲಾಗಿದೆ.
3. ಅಭಿವೃದ್ದಿಯನ್ನು ಅಳೆಯುವ ಬಹುಮುಖ್ಯ ಜನಪ್ರಿಯ ಮಾನದಂಡ ವರಮಾನ. ಆದರೆ ಅದೊಂದು ಸೀಮಿತವಾದ ನೆಲೆಯಲ್ಲಿ ಅಭಿವೃದ್ದಿಯನ್ನು ಹಿಡಿದಿಡುತ್ತದೆ. ವರಮಾನವನ್ನು ಮುಖ್ಯ ಘಟಕವನ್ನಾಗಿ ಮಾಡಿಕೊಂಡು ಪ್ರಾದೇಶಿಕ ಅಸಮಾನತೆ ಕುರಿತಂತೆ ನಡೆಸುವ ಚರ್ಚೆಯಲ್ಲಿ ಸಮಸ್ಯೆಗೆ ಕಾರಣವಾದ ಸಂಗತಿಗಳ ಬಗ್ಗೆ ಯಾವುದೇ ಸೂಚನೆ ತಿಳಿಯುವುದಿಲ್ಲ. ಪ್ರಾದೇಶಿಕ ಅಸಮಾನತೆಗೆ ಜಾತಿಸಂಬಂಧಿ ಹಾಗೂ ಲಿಂಗಸಂಬಂಧಿ ಆಯಾಮಗಳಿರುವುದು ಸಾಧ್ಯ. ಶಿಕ್ಷಣ, ಆರೋಗ್ಯ, ಆಹಾರ ಭದ್ರತೆ ಮುಂತಾದವುಗಳ ನೆಲೆಯಿಂದ ನಡೆಸುವ ಚರ್ಚೆಯಿಂದ ಸಮಸ್ಯೆಗೆ ಕಾರಣವಾದ ಸಂಗತಿಗಳನ್ನು ಹಿಡಿದಿಡುವುದು ಸಾಧ್ಯ. ಈ ಅಧ್ಯಯನದಲ್ಲಿ ‘ಮಾನವ ಅಭಿವೃದ್ದಿ’ ಎಂಬ ಪರಿಭಾವನೆಯ ಚೌಕಟ್ಟಿನಲ್ಲಿ ಪ್ರಾದೇಶಿಕ ಅಸಮಾನತೆಯನ್ನು ಚರ್ಚಿಸಲು ಪ್ರಯತ್ನಿಸಲಾಗಿದೆ.
4. ಪ್ರಾದೇಶಿಕ ಅಸಮಾನತೆಯೆಂಬುದು ಭೌತಿಕವಾದ ಅಥವಾ ಭೌಗೋಳಿಕವಾದ ಸಂಗತಿಯಲ್ಲ. ಅದು ಜನರನ್ನು ಒಳಗೊಂಡ ಒಂದು ಸಂಗತಿ. ಹಿಂದುಳಿದಿರುವ ಪ್ರದೇಶಗಳ ಬಗ್ಗೆ ಮಾತನಾಡುವಾಗ ನಾವು ಅಲ್ಲಿ ದಲಿತರು, ಕೂಲಿಕಾರರು, ಮಹಿಳೆಯರು ಮುಂತಾದವರ ಬಗ್ಗೆ ಮಾತನಾಡಬೇಕಾಗುತ್ತದೆ. ಪ್ರಸ್ತುತ ಕೃತಿಯಲ್ಲಿ ಜನರನ್ನು ಮೂಲಧಾತುವನ್ನಾಗಿಟ್ಟುಕೊಂಡು ಪ್ರಾದೇಶಿಕ ಅಸಮಾನತೆಯನ್ನು ಚರ್ಚಿಸಲಾಗಿದೆ.
ಅಧ್ಯಯನದ ವಿನ್ಯಾಸ
ಪ್ರಸ್ತಾವನೆ ಮತ್ತು ಸಂಗ್ರಹ ಭಾಗಗಳನ್ನು ಬಿಟ್ಟು ಇಲ್ಲಿ ಎಂಟು ಭಾಗಗಳಿವೆ. ಮೊದಲನೆಯ ಭಾಗದಲ್ಲಿ ಕರ್ನಾಟಕದಲ್ಲಿನ ಅಭಿವೃದ್ದಿ ಸಂಬಂಧಿ ಪ್ರಾದೇಶಿಕ ಅಸಮಾನತೆಯ ಚಾರಿತ್ರಿಕ ಆಯಾಮಗಳನ್ನು ಗುರುತಿಸಲಾಗಿದೆ. ಎರಡನೆಯ ಭಾಗದಲ್ಲಿ ಅಭಿವೃದ್ದಿ ಸಂಬಂಧಿ ಪ್ರಾದೇಶಿಕ ಅಸಮಾನತೆ ಕುರಿತ ಸಿದ್ಧಾಂತಗಳನ್ನು ಕುರಿತಂತೆ ಚರ್ಚಿಸಲಾಗಿದೆ. ಮೂರನೆಯ ಭಾಗದಲ್ಲಿ ಪ್ರಾದೇಶಿಕ ಅಸಮಾನತೆಗೆ ಸಂಬಂಧಿಸಿದ ವರಮಾನದ ಸ್ವರೂಪ ಹಾಗೂ ಅದರ ಊಳಿಗಮಾನ್ಯ-ಅರೆಬಂಡವಾಳಶಾಹಿ ಸ್ವರೂಪವನ್ನು ಸೂಕ್ಷ್ಮವಾಗಿ ವಿಶ್ಲೇಷಿಸಲಾಗಿದೆ. ವರಮಾನ ವರ್ಧನೆಗೆ ಭಿನ್ನವಾದ ಮಾನವ ಅಭಿವೃದ್ದಿ ಸೂಚ್ಯಂಕದ ಮೂಲಕ ಪ್ರಾದೇಶಿಕ ಅಸಮಾನತೆಯ ಸ್ವರೂಪವನ್ನು ನಾಲ್ಕನೆಯ ಭಾಗದಲ್ಲಿ ಚಿತ್ರಿಸಲಾಗಿದೆ. ಇಲ್ಲಿ ಪ್ರಾದೇಶಿಕ ಅಸಮಾನತೆ ಕುರಿತಂತೆ ಡಿ.ಎಂ. ನಂಜುಂಡಪ್ಪ ವರದಿಯ ಮುಖ್ಯ ತಥ್ಯಗಳನ್ನು ಸಂಗ್ರಹಿಸಿಕೊಡಲಾಗಿದೆ. ಈ ಹೊತ್ತಿಗೆಯ ಐದನೆಯ ಭಾಗದಲ್ಲಿ ಸಾಕ್ಷರತೆ-ಪ್ರಾಥಮಿಕ ಶಿಕ್ಷಣಕ್ಕೆ ಸಂಬಂಧಿಸಿದ ಪ್ರಾದೇಶಿಕ ಅಸಮಾನತೆಯ ಆಳ-ಹರವುಗಳನ್ನು ಹಿಡಿದಿಡಲಾಗಿದೆ. ಶೈಕ್ಷಣಿಕವಾಗಿ ಅತ್ಯಂತ ದುಸ್ಥಿತಿಯನ್ನು ಎದುರಿಸುತ್ತಿರುವ ತಾಲ್ಲೂಕು ಗಳನ್ನು ಪ್ರಸ್ತುತ ಅಧ್ಯಯನಕ್ಕಾಗಿ ಗುರುತಿಸಲಾಗಿದೆ.
ಜನಸಂಖ್ಯೆಯ ವಿವಿಧ ಸೂಚಿಗಳನ್ನು ಬಳಸಿಕೊಂಡು ವಿನೂತನವಾಗಿ ಪ್ರಾದೇಶಿಕ ಅಸಮಾನತೆಯನ್ನು ಇಲ್ಲಿ ಚರ್ಚಿಸಲು ಪ್ರಯತ್ನಿಸಲಾಗಿದೆ. ಆರನೆಯ ಭಾಗವನ್ನು ಅದಕ್ಕಾಗಿ ಮೀಸಲಿಡಲಾಗಿದೆ. ಆರೋಗ್ಯಕ್ಕೆ ಸಂಬಂಧಿಸಿದ ಪ್ರಾದೇಶಿಕ ಅಸಮಾನತೆಯ ಸ್ವರೂಪವನ್ನು ಇಲ್ಲಿ ಹಿಡಿದಿಡಲಾಗಿದೆ. ಅಧ್ಯಯನದ ಏಳು ಮತ್ತು ಎಂಟನೆಯ ಭಾಗಗಳಲ್ಲಿ ಪ್ರಾದೇಶಿಕ ಅಸಮಾನತೆಯ ಲಿಂಗಸಂಬಂಧಿ ಸ್ವರೂಪವನ್ನು ಹಾಗೂ ಅದರ ಪರಿಶಿಷ್ಟವಾದಿ ನೆಲೆಗಳನ್ನು ಶೋಧಿಸಲು ಪ್ರಯತ್ನಿಸಲಾಗಿದೆ.
ಕೊನೆಯ ಸಂಗ್ರಹ ಭಾಗದಲ್ಲಿ ಅಧ್ಯಯನದ ಸಾರವನ್ನು ಪಟ್ಟಿ ಮಾಡಲಾಗಿದೆ ಹಾಗೂ ಸರ್ಕಾರ ಮತ್ತು ಸಮಾಜ ಪ್ರಾದೇಶಿಕ ಅಸಮಾನತೆಯ ನಿವಾರಣೆಗೆ ಏನು ಮಾಡಬಹುದು ಎಂಬುದನ್ನು ಸ್ಥೂಲವಾಗಿ ಚರ್ಚಿಸಲಾಗಿದೆ.
ಪ್ರಾದೇಶಿಕ ಅಸಮಾನತೆಯ ಚಾರಿತ್ರಿಕ ಹಿನ್ನೆಲೆ
ಕರ್ನಾಟಕವು ಎದುರಿಸುತ್ತಿರುವ ಅಭಿವೃದ್ದಿ ಸಂಬಂಧಿ ಪ್ರಾದೇಶಿಕ ಅಸಮಾನತೆಯ ಸಮಸ್ಯೆಯು ನೆನ್ನೆ ಮೊನ್ನೆ ಹುಟ್ಟಿಕೊಂಡ ಸಮಸ್ಯೆಯಲ್ಲ. ಅದು ಕರ್ನಾಟಕಕ್ಕೆ ಮಾತ್ರ ಮೀಸಲಾದ ಸಮಸ್ಯೆಯೂ ಅಲ್ಲ. ಅದರ ಬೇರುಗಳು ಚರಿತ್ರೆಯಲ್ಲಿ ಹುದುಗಿಕೊಂಡಿವೆ. ವಸಾಹತುಶಾಹಿ ಕಾಲದಲ್ಲಿ ಕರ್ನಾಟಕವು ಎದುರಿಸಬೇಕಾಗಿ ಬಂದ ಸಮಸ್ಯೆಯನ್ನು ರಾಜ್ಯ ಪುನರ್ವಿಂಗಡಣೆ ಆಯೋಗವು ಸರಿಯಾಗಿ ಹೀಗೆ ಗುರುತಿಸಿದೆ.
ಬ್ರಿಟಿಶ್ರ ಆಡಳಿತಾವಧಿಯ ಪ್ರಾದೇಶಿಕ ವಿಭಜನೆಯಲ್ಲಿ ಕನ್ನಡಿಗರಿಗೆ ಹೆಚ್ಚು ಅನ್ಯಾಯವಾಯಿತೆಂಬ ಅಂಶವನ್ನು ಸಾಮಾನ್ಯವಾಗಿ ಗುರುತಿಸ ಲಾಗಿದೆ. ಈ ಪ್ರದೇಶವನ್ನು ನಾಲ್ಕು ಭಾಗಗಳಾಗಿ ವಿಭಜಿಸಿದಾಗ, ಮೂರರಲ್ಲಿ ಅವರು ಕೊನೆಯಯಲ್ಲಿದ್ದರು. ಅಥವಾ ಪ್ರಭಾವವಿಲ್ಲದ ಅಲ್ಪಸಂಖ್ಯಾತರಾಗಿದ್ದರು (ಎಸ್.ಆರ್.ಸಿ. ರಿಪೋರ್ಟ್, ಪು.90).
ಹೀಗೆ ವಿವಿಧ ಪ್ರಾಂತ ಭಾಗಗಳಲ್ಲಿ ಹರಿದು ಹಂಚಿಹೋಗಿದ್ದ ಕನ್ನಡ ಮಾತನಾಡುವ ಪ್ರದೇಶಗಳೆಲ್ಲ ಸೇರಿ 1956ರಲ್ಲಿ ಕರ್ನಾಟಕ ನಿರ್ಮಾಣವಾದಾಗ ವಿವಿಧ ಪ್ರದೇಶಗಳ ಸ್ಥಿತಿ ಹೇಗಿತ್ತು ಎಂಬುದನ್ನು ಕೋಷ್ಟಕ-1 ರಲ್ಲಿ ತೋರಿಸಿದೆ.

ವಿವಿಧ ಪ್ರದೇಶಗಳ ಅಭಿವೃದ್ದಿ ಮಟ್ಟ ವಿವಿಧ ನೆಲೆಯಲ್ಲಿದ್ದುದು ಇದರಿಂದ ಸ್ಪಷ್ಟ ವಾಗುತ್ತದೆ. ಆರ್ಥಿಕ ಹಾಗೂ ಸಾಮಾಜಿಕ – ಎರಡೂ ನೆಲೆಯಲ್ಲಿ ಅಸಮಾನತೆ ಇದ್ದುದು ಕೋಷ್ಟಕದಿಂದ ತಿಳಿದುಬರುತ್ತದೆ.
ಕೃಷ್ಣಕುಮಾರ ಕಲ್ಲೂರ (1956) ಎನ್ನುವ ವಿದ್ವಾಂಸರು 1956ರಲ್ಲಿ ಸರ್ಕಾರವು ಪ್ರಕಟಿಸಿದ ಒಂದು ಸಂಪುಟದಲ್ಲಿ ಪ್ರಾದೇಶಿಕ ಅಸಮಾನತೆಯ ಅಭಿವೃದ್ದಿ ಸ್ವರೂಪವನ್ನು ಹೀಗೆ ಹಿಡಿದಿಟ್ಟಿದ್ದಾರೆ.
… ಸಂಯುಕ್ತ ಕರ್ನಾಟಕದ ಬೇಡಿಕೆ ಹೊರ ಹೊರಗೆ ಭಾಷಾತ್ಮಕ ವಾಗಿದ್ದರೂ ನಿಜವಾಗಿ ಅದು ಆರ್ಥಿಕ ದೃಷ್ಟಿಯಲ್ಲಿ ಹಿಂದುಳಿದವರ ಕೂಗಾಗಿತ್ತು. ಆದುದರಿಂದ ಈಗ ಒಂದಾಗಿರುವ ಸಂಯುಕ್ತ ಕರ್ನಾಟಕ ಹಿಂದುಳಿದ ಪ್ರದೇಶಗಳದೇ ಒಂದು ರಾಜ್ಯವೆಂತಲೂ, ಭಾಷೆ ಒಂದಾಗಿರುವುದು ಒಂದು ಹೆಚ್ಚಿನ ಅನುಕೂಲವೆಂದು ಭಾವಿಸಿಕೊಳ್ಳಬೇಕು. ಆದುದರಿಂದ ಭಾಷೆ ಸಾಹಿತ್ಯದ ಬೆಳವಣಿಗೆಗಿಂತಲೂ, ಹಿಂದುಳಿದ ಪ್ರದೇಶಗಳ ಆರ್ಥಿಕ ಬೆಳವಣಿಗೆಯೇ ಕರ್ನಾಟಕ ರಾಜ್ಯದ ಗುರಿ ಎಂದು ಬಗೆಯಬೇಕು. ಈ ವಿಷಯದಲ್ಲಿ ಮೈಸೂರು ಸಂಸ್ಥಾನದಲ್ಲೂ ಬೆಂಗಳೂರು, ಮೈಸೂರು ಪರಿಸರದಲ್ಲಿ ಮಾತ್ರ ಸಾಕಷ್ಟು ಬೆಳವಣಿಗೆ ಯಾಗಿದೆಯೇ ಹೊರತು ಮಿಕ್ಕ ಹಲಭಾಗ ಸಾಕಷ್ಟು ಹಿಂದುಳಿದಿದೆ. ಇದನ್ನೆಲ್ಲಾ ನೋಡಿದರೆ ನಿಜ ಕರ್ನಾಟಕ ಕೊಡಗು, ಕನ್ನಡ ಜಿಲ್ಲೆ, ಶಿವಮೊಗ್ಗ, ಚಿತ್ರದುರ್ಗ, ಬಿಜಾಪುರ, ಗುಲಬರ್ಗಾ ಪ್ರದೇಶದಲ್ಲಿ ಇರುವುದಲ್ಲದೆ ಬೆಂಗಳೂರು-ಮಂಗಳೂರು-ಮೈಸೂರು ನಗರಗಳಲ್ಲಲ್ಲ ಎಂಬುದು ತಿಳಿಯುತ್ತದೆ.
ಅಭಿವೃದ್ದಿ ಸಂಬಂಧಿ ಪ್ರಾದೇಶಿಕ ಅಸಮಾನತೆಯ ಅರಿವು 1956ರಲ್ಲಿ ರಾಜ್ಯವು ಉದಯವಾದ ಸಂದರ್ಭದಲ್ಲೇ ಇತ್ತು ಎಂಬುದು ಇದರಿಂದ ಸ್ಪಷ್ಟವಾಗುತ್ತದೆ. ಈ ಎಲ್ಲ ಸಂಗತಿಗಳ ಹಿನ್ನೆಲೆಯಲ್ಲಿ ತಿಳಿದುಬರುವುದೇನೆಂದರೆ, ಕರ್ನಾಟಕದಲ್ಲಿ ಅಭಿವೃದ್ದಿಗೆ ಸಂಬಂಧಿಸಿದ ಪ್ರಾದೇಶಿಕ ಅಸಮಾನತೆಯೆಂಬುದು ಅದರ ಹುಟ್ಟಿನಿಂದಲೇ ಪ್ರಾಪ್ತವಾದ ‘ಬಾಲಗ್ರಹಪೀಡೆ’ಯಾಗಿದೆ.
ವಸಾಹತುಶಾಹಿ ಕಾಲದಲ್ಲಿ ಮೈಸೂರು ಸಂಸ್ಥಾನವು ದೂರದೃಷ್ಟಿಯುಳ್ಳ ದಿವಾನರು ಗಳಿಂದಾಗಿ ಮತ್ತು ಪ್ರಜಾವತ್ಸಲರಾದ ಅರಸರಿಂದಾಗಿ ಅಭಿವೃದ್ದಿಯನ್ನು ಸಮೃದ್ಧವಾಗಿ ಅನುಭವಿಸಿತು. ಬಾಂಬೆ ಕರ್ನಾಟಕದ ಜಿಲ್ಲೆಗಳಿಗೆ ವಸಾಹತುಶಾಹಿ ಆಡಳಿತದ ಅನುಕೂಲಗಳು ದೊರೆತವು. ಶಿಕ್ಷಣ, ಆರೋಗ್ಯ, ಸಾರಿಗೆ ಮುಂತಾದ ಕ್ಷೇತ್ರಗಳಲ್ಲಿ ಸಾಕಷ್ಟು ಅಭಿವೃದ್ದಿಯನ್ನು ಅವು ಕಂಡವು. ಆದರೆ ಹೈದರಾಬಾದ್ ಸಂಸ್ಥಾನದ ಭಾಗವಾಗಿದ್ದ ಬೀದರ್, ಗುಲಬರ್ಗಾ ಮತ್ತು ರಾಯಚೂರು ಜಿಲ್ಲೆಗಳು ವಸಾಹತುಶಾಹಿ ಆಡಳಿತದ ಅನುಕೂಲಗಳಿಂದ ವಂಚಿತ ವಾದವು. ನೂರಾರು ವರ್ಷಗಳ ಕಾಲ ಅವು ಸಂಘರ್ಷವನ್ನು ಎದುರಿಸಿದವು. ಈ ಎಲ್ಲ ಕಾರಣಗಳಿಂದಾಗಿ ಪ್ರಾದೇಶಿಕ ಅಸಮಾನತೆಯು ರಾಜ್ಯದಲ್ಲಿ ಇಂದಿಗೂ ಮುಂದುವರಿದಿದೆ. ಹಿಂದುಳಿದ ಪ್ರದೇಶ-ಮುಂದುವರಿದ ಪ್ರದೇಶ ಎಂಬ ನುಡಿಗಟ್ಟುಗಳು 1956ರಲ್ಲೇ ಬಳಕೆಯಾಗಿವೆ.
ವಸಾಹತುಶಾಹಿ ಆಡಳಿತ, ಜನಾನುರಾಗಿ ಪ್ರಭುತ್ವದಿಂದಾಗಿ ದಕ್ಷಿಣ ಕರ್ನಾಟಕ ಪ್ರದೇಶವು ಊಳಿಗಮಾನ್ಯ ವ್ಯವಸ್ಥೆಯ ಕಪಿಮುಷ್ಟಿಯಿಂದ ಬಿಡುಗಡೆ ಪಡೆದುಕೊಂಡಿತು. ಅಲ್ಲಿ 1956ರಿಂದ ಬಂಡವಾಳಶಾಹಿ ವ್ಯವಸ್ಥೆ ಮೊಳಕೆಯೊಡೆಯತೊಡಗಿತು. ಆದರೆ ಉತ್ತರ ಕರ್ನಾಟಕ ಪ್ರದೇಶದ ಜಿಲ್ಲೆಗಳಿಗೆ, ಅದರಲ್ಲೂ ಹೈದರಾಬಾದ್-ಕರ್ನಾಟಕ ಪ್ರದೇಶದ ಜಿಲ್ಲೆಗಳಿಗೆ ಅಂತಹ ಬಿಡುಗಡೆ ದೊರೆಯಲಿಲ್ಲ. ಅವು ಇಂದಿಗೂ ಜಮೀನುದಾರಿ ಪಾಳೆಗಾರಿಕೆಯ ಕಬಂಧ ಬಾಹುಗಳಲ್ಲಿ ನಲುಗುತ್ತಿರುವುದನ್ನು ಕಾಣಬಹುದು. ಪ್ರಸ್ತುತ ಹೊತ್ತಿಗೆಯ ಮೂರನೆಯ ಭಾಗದಲ್ಲಿ ಇದನ್ನು ವಿವರವಾಗಿ ಪರಿಶೀಲಿಸಲಾಗಿದೆ. ಒಂದು ಬಗೆಯ ಚಾರಿತ್ರಿಕ ವಿಕಲತೆಗೆ ಒಳಗಾದ ಹೈದರಾಬಾದ್-ಕರ್ನಾಟಕ ಪ್ರದೇಶದ ಅಭಿವೃದ್ದಿ ಇಂದಿಗೂ ಮಂದಗತಿಯಲ್ಲಿ ನಡೆದಿರುವುದನ್ನು ನೋಡಬಹುದು. ಅಲ್ಲಿ ಅಭಿವೃದ್ದಿಯು ಕುಂಠಿತಗೊಂಡಿಲ್ಲ. ಆದರೆ ಅದು ಕುಂಟುತ್ತಾ ನಡೆದಿದೆ. ಚಾರಿತ್ರಿಕ ಸಂಗತಿ ಗಳನ್ನು ನಿರ್ಲಕ್ಷಿಸಿ ಕರ್ನಾಟಕದ ಪ್ರಾದೇಶಿಕ ಅಸಮಾನತೆಯನ್ನು ಕುರಿತಂತೆ ಚರ್ಚಿಸುವುದು ಸಾಧ್ಯವಿಲ್ಲ. ಒಂದು ರಾಜ್ಯದೊಳಗೆ ಕೆಲವು ಪ್ರದೇಶಗಳು ಹಿಂದುಳಿದಿದ್ದರೆ, ದುಸ್ಥಿತಿಗೆ ಒಳಗಾಗಿದ್ದರೆ ಅದಕ್ಕೆ ‘ಬಾಹ್ಯಜನ್ಯ’ ಸಂಗತಿಗಳು ಕಾರಣವಾಗಿರುತ್ತವೆ ಹಾಗೂ ‘ಆಂತರಿಕ’ ವಾದ ಸಂಗತಿಗಳು ಕಾರಣವಾಗಿರುತ್ತವೆ. ಇವೆಲ್ಲವನ್ನೂ ಗಮನದಲ್ಲಿಟ್ಟುಕೊಂಡು ನಾವು ಪ್ರಾದೇಶಿಕ ಅಸಮಾನತೆಯನ್ನು ಅರ್ಥ ಮಾಡಿಕೊಳ್ಳಲು ಪ್ರಯತ್ನಿಸಬೇಕಾಗುತ್ತದೆ.
ಪ್ರಾದೇಶಿಕ ಅಸಮಾನತೆಯ ಸೈದ್ಧಾಂತಿಕ ನೆಲೆಗಳು
ಅಭಿವೃದ್ದಿ ಸಿದ್ಧಾಂತಗಳಲ್ಲಿ ಅತ್ಯಂತ ನಿರ್ಲಕ್ಷ್ಯಕ್ಕೆ ಒಳಗಾಗಿರುವ ಸಂಗತಿಯೆಂದರೆ ಪ್ರಾದೇಶಿಕ ಅಸಮಾನತೆ. ಅಭಿವೃದ್ದಿ ಸಿದ್ಧಾಂತಗಳಲ್ಲಿ ಪ್ರದೇಶ ನಿರ್ದಿಷ್ಟ ಸಂಗತಿಗಳನ್ನು ಕಡೆಗಣಿಸಲಾಗಿದೆ. ಅಭಿವೃದ್ದಿಯನ್ನು ‘ಅಖಂಡ’ವಾದ ಪ್ರಕ್ರಿಯೆಯೆಂದೂ ಅದು ಸಾವಧಾನವಾಗಿ ದೇಶ/ಪ್ರದೇಶದ ಎಲ್ಲ ಭಾಗಗಳಿಗೂ ಪಸರಿಸುತ್ತದೆ ಎಂದೂ ಅರ್ಥಶಾಸ್ತ್ರದಲ್ಲಿ ಪ್ರತಿಪಾದಿಸಲಾಗಿದೆ. ಅಭಿವೃದ್ದಿಯ ಪ್ರಕ್ರಿಯೆಯ ಲಕ್ಷಣವೆಂದರೆ ಅದು ಕೆಲವೊಂದು ಪ್ರಶಸ್ತ ಪ್ರದೇಶಗಳಲ್ಲಿ ಮಡುಗಟ್ಟಿಕೊಂಡರೆ ಕೆಲವೊಂದು ಪ್ರದೇಶಗಳು ಅಂತಹ ಪ್ರಕ್ರಿಯೆಯಿಂದ ವಂಚಿತವಾಗಿರುತ್ತವೆ. ಅಭಿಜಾತ – ನವಅಭಿಜಾತ ಅರ್ಥಶಾಸ್ತ್ರಜ್ಞರು ವಾದಿಸಿದಂತೆ ಅಭಿವೃದ್ದಿಯು ಸಹಜವಾಗಿ ಎಲ್ಲ ಪ್ರದೇಶಗಳಿಗೂ ತನ್ನಷ್ಟಕ್ಕೆ ತಾನೆ ಪಸರಿಸುತ್ತದೆ ಎಂಬುದು ಇಂದು ಸುಳ್ಳಾಗಿದೆ. ಆದರೆ ಅಖಂಡವಾದಿ-ವಿಶ್ವಾತ್ಮಕ ಸಿದ್ಧಾಂತಗಳ ಬಗ್ಗೆ ಇನ್ನೂ ಜನರಿಗೆ ವಿಶ್ವಾಸ ಉಳಿದುಕೊಂಡಿದೆ. ಜಾಗತೀಕರಣವೂ ಕೂಡ ಇಂತಹ ಅಖಂಡ – ವಿಶ್ವಾತ್ಮಕ ಪ್ರವಹಿಸುವಿಕೆಯಲ್ಲಿ ನಂಬಿಕೆಯಿಟ್ಟಿರುವ ಒಂದು ವಿಚಾರ ಪ್ರಣಾಳಿಕೆಯಾಗಿದೆ.
ಜೆ.ಜಿ. ವಿಲಿಯಂಸನ್ (1965) ಪ್ರಕಾರ ಒಂದು ದೇಶ/ಪ್ರದೇಶದಲ್ಲಿ ಅಭಿವೃದ್ದಿಯು ಶೈಶಾವಸ್ಥೆಯಲ್ಲಿದ್ದಾಗ ಪ್ರಾದೇಶಿಕ ಅಸಮಾನತೆಗಳು ತೀವ್ರಗೊಳ್ಳುತ್ತವೆ. ಆದರೆ ಒಮ್ಮೆ ಅಭಿವೃದ್ದಿಯ ಗತಿ ತೀವ್ರಗೊಂಡಂತೆ ಹಾಗೂ ಅದು ಉನ್ನತ ಮಟ್ಟವನ್ನು ತಲುಪಿದಂತೆ, ಅಂದರೆ ಅದು ಪ್ರೌಢಾವಸ್ಥೆ ತಲುಪಿದಂತೆ ಪ್ರದೇಶ-ಪ್ರದೇಶಗಳ ನಡುವಣ ಅಭಿವೃದ್ದಿ ಅಂತರಗಳು ಕಡಿಮೆಯಾಗುತ್ತವೆ. ಇದು ಅವರ ಪ್ರಮೇಯ. ಅಭಿವೃದ್ದಿಯ ಸಹಜ ಗುಣ ವೆಂದರೆ ಅದು ಆರಂಭದಲ್ಲಿ ಕೆಲವು ಪ್ರಶಸ್ತ ಸ್ಥಳಗಳಲ್ಲಿ ಮಡುಗಟ್ಟಿಕೊಳ್ಳುತ್ತದೆ. ಈ ಪ್ರಕ್ರಿಯೆಯಿಂದಾಗಿ ಅಲ್ಲಿ ಪ್ರಾದೇಶಿಕ ಅಸಮಾನತೆಯು ಅನಿವಾರ್ಯ. ಆದರೆ ಕಾಲಾನಂತರ ಅದು ಸರಿಯಾಗುತ್ತದೆ. ಅವರ ಪ್ರಕಾರ ಅಸಮಾನತೆ-ಸಮಾನತೆಗಳೆರಡೂ ಅಭಿವೃದ್ದಿಯ ಎರಡು ಹಂತಗಳಾಗಿವೆ.
ಆದರೆ ಪ್ರದೇಶವಾರು ಅಸಮಾನತೆಗಳು ಅಭಿವೃದ್ದಿಯ ಗತಿ ತೀವ್ರಗೊಂಡಂತೆ ಮತ್ತು ಅದು ಉನ್ನತಮಟ್ಟ ತಲುಪಿದಂತೆ ತನ್ನಷ್ಟಕ್ಕೆ ತಾನೆ ಮಾಯವಾಗಿ ಬಿಡುತ್ತವೆ ಎಂಬುದಕ್ಕೆ ನಮಗೆ ನಿದರ್ಶನಗಳು ದೊರೆಯುವುದಿಲ್ಲ.
ಅಭಿವೃದ್ದಿಯ ಉನ್ನತ ಹಂತದಲ್ಲಿ ಪ್ರಾದೇಶಿಕ ಸಮಾನತೆ ಸಾಧಿಸಿಕೊಳ್ಳಲು ಉದ್ದೇಶ ಪೂರ್ವಕವಾಗಿ ಕೆಲವು ಕ್ರಮಗಳನ್ನು ತೆಗೆದುಕೊಳ್ಳಬೇಕಾಗುತ್ತದೆ. ಪ್ರಾದೇಶಿಕ ಅಸಮಾನತೆಗಳು ಸಹಜವಾಗಿ ಕರಗಿ ಹೋಗುವುದಿಲ್ಲ. ಇದಕ್ಕೆ ಕರ್ನಾಟಕ ರಾಜ್ಯವೇ ಒಂದು ಉದಾಹರಣೆ. ಕರ್ನಾಟಕ ರಾಜ್ಯವು ಇಡಿಯಾಗಿ ಬೆಳೆಯುತ್ತಿದೆ. ಅದರ ವರಮಾನವು ವರ್ಧನೆಯಾಗುತ್ತಿದೆ. ಅದರ ತಲಾವರಮಾನವು 1960-61ರಲ್ಲಿ (ಚಾಲ್ತಿ ಬೆಲೆ) ರೂ.289ರಷ್ಟಿದ್ದುದು 1999-2000ರಲ್ಲಿ ಅದು ರೂ. 16,654ರಷ್ಟಾಗಿದೆ. ಅಂದು 1961-61ರಲ್ಲಿ ರಾಜ್ಯ ಸರಾಸರಿ ತಲಾವರಮಾನಕ್ಕಿಂತ ಕಡಿಮೆ ತಲಾವರಮಾನ ಹೊಂದಿದ್ದ 10 ಜಿಲ್ಲೆಗಳಿದ್ದವು. ಆದರೆ 1999-2000ರಲ್ಲಿ ರಾಜ್ಯ ಸರಾಸರಿಗಿಂತ ಕಡಿಮೆ ತಲಾವರಮಾನ ಹೊಂದಿರುವ ಜಿಲ್ಲೆಗಳ ಸಂಖ್ಯೆ 20(ಅಂದು ರಾಜ್ಯದಲ್ಲಿ 19 ಜಿಲ್ಲೆಗಳಿದ್ದವು. ಇಂದು ಅವುಗಳ ಸಂಖ್ಯೆ 27). ಇಷ್ಟಾದರೂ ಅಂದು ಒಟ್ಟು ಜಿಲ್ಲೆಗಳಲ್ಲಿ ಶೇ. 52.63ರಷ್ಟು ಜಿಲ್ಲೆಗಳಲ್ಲಿ ತಲಾವರಮಾನವು ರಾಜ್ಯ ಸರಾಸರಿಗಿಂತ ಕಡಿಮೆಯಿದ್ದರೆ ಇಂದು ಒಟ್ಟು ಜಿಲ್ಲೆಗಳ ಪೈಕಿ ಶೇ. 75ರಷ್ಟರಲ್ಲಿ ತಲಾವರಮಾನವು ರಾಜ್ಯ ಸರಾಸರಿಗಿಂತ ಕಡಿಮೆಯಿದೆ. ಪ್ರಾದೇಶಿಕ ಅಸಮಾನತೆಯು ತೀವ್ರಗೊಳ್ಳುತ್ತಾ ನಡೆದಿರುವುದನ್ನು ಇದರಿಂದ ತಿಳಿದುಕೊಳ್ಳಬಹುದು.
ಗುನ್ನಾರ್ ಮಿರ್ಡಾಲ್ (1963) ಅವರು ತಮ್ಮ ‘ಎಕಾನಮಿಕ್ ಥಿಯರಿ ಅಂಡ್ ಅಂಡರ್ಡೆವಲಪ್ಡ್ ರೀಜನ್ಸ್’(1963) ಕೃತಿಯಲ್ಲಿ ಅಭಿವೃದ್ದಿಗೆ ಸಂಬಂಧಿಸಿದ ಅಂತಾರಾಷ್ಟ್ರೀಯ ಅಸಮಾನತೆ ಬಗ್ಗೆ ವಿವರವಾಗಿ ಚರ್ಚಿಸಿದ್ದಾರೆ. ಅಲ್ಲಿ ಅವರು ರೂಪಿಸಿರುವ ಸಿದ್ಧಾಂತವನ್ನು ದೇಶದೊಳಗೆ-ರಾಜ್ಯದೊಳಗೆ ಉಂಟಾಗುವ ಪ್ರಾದೇಶಿಕ ಅಸಮಾನತೆ ಪ್ರಕ್ರಿಯೆಗಳಿಗೂ ಅನ್ವಯಿಸಿಕೊಳ್ಳಬಹುದು. ಈ ಬಗೆಯ ಪ್ರಾದೇಶಿಕ ಅಸಮಾನತೆಗಳ ಹುಟ್ಟು, ಬೆಳವಣಿಗೆ, ಪರಿಣಾಮ ಹಾಗೂ ಪರಿಹಾರಗಳ ಬಗ್ಗೆ ಅಭಿವೃದ್ದಿ ಸಿದ್ಧಾಂತಗಳು ಮೌನವಾಗಿರುವುದನ್ನು ಮಿರ್ಡಾಲ್ ಟೀಕಿಸಿದ್ದಾರೆ.
ಅಭಿವೃದ್ದಿಯು ಒಮ್ಮೆ ಒಂದು ಪ್ರದೇಶದಲ್ಲಿ ಆರಂಭಗೊಂಡರೆ ಅದು ಆವರ್ತನ ರೀತಿಯಲ್ಲಿ ಅಲ್ಲೇ ಮಡುಗಟ್ಟಿಕೊಳ್ಳುತ್ತದೆ. ಕಾಲಾನಂತರ ಅದು ಸಂಚಿತ ಪ್ರಕ್ರಿಯೆಯಾಗಿ ಬಿಡುತ್ತದೆ. ಅಭಿವೃದ್ದಿ ಸಂಪನ್ನಗೊಂಡ ಪ್ರದೇಶಗಳು ಅಕ್ಕ-ಪಕ್ಕದ ಪ್ರದೇಶಗಳಿಂದ ಬಂಡವಾಳ, ಕಚ್ಚಾಸಾಮಗ್ರಿ, ಮಾನವ ಸಂಪನ್ಮೂಲವನ್ನು ಆಕರ್ಷಿಸ ತೊಡಗುತ್ತವೆ. ಇದರಿಂದಾಗಿ ಪ್ರಶಸ್ತ ಪ್ರದೇಶಗಳಲ್ಲಿ ಅಭಿವೃದ್ದಿ ಮಡುಗಟ್ಟಿಕೊಂಡು ಬಿಡುತ್ತದೆ. ಈ ಪ್ರಕ್ರಿಯೆಯನ್ನು ಮಿರ್ಡಾಲ್ ‘ಪ್ರಸರಣಾ ಪರಿಣಾಮ’ವೆಂದು ಕರೆದಿದ್ದಾರೆ. ಕಚ್ಚಾಸಾಮಗ್ರಿ, ಬಂಡವಾಳ, ಮಾನವ ಸಂಪನ್ಮೂಲವನ್ನು ಕಳೆದುಕೊಳ್ಳುವ ಪ್ರದೇಶಗಳು ‘ಸಂಪನ್ಮೂಲ ಬರಿದಾಗುವ ಪರಿಣಾಮ’ ಎದುರಿಸುತ್ತವೆ. ಹೀಗೆ ಅಭಿವೃದ್ದಿಗೆ ಸಂಬಂಧಿಸಿದಂತೆ ಪ್ರಾದೇಶಿಕ ಅಸಮಾನತೆ ಉಂಟಾಗುತ್ತದೆ ಎಂಬುದು ಮಿರ್ಡಾಲ್ರ ವಿಚಾರವಾಗಿದೆ.
ಅಭಿವೃದ್ದಿ ಸಂಬಂಧಿ ಪ್ರಾದೇಶಿಕ ಅಸಮಾನತೆ ನಿವಾರಣೆಯು ಸಾಂಪ್ರದಾಯಿಕ ಹಾಗೂ ಪಶ್ಚಿಮದಿಂದ ಆಮದು ಮಾಡಿಕೊಂಡ ಸಿದ್ಧಾಂತಗಳಿಂದ ಸಾಧ್ಯವಿಲ್ಲವೆಂದು ಅವರು ಹೇಳಿದ್ದಾರೆ. ಈ ಬಗೆಯ ಪ್ರಾದೇಶಿಕ ಅಸಮಾನತೆಯ ನಿವಾರಣೆಗೆ ಅವರು ‘ಪ್ರದೇಶ – ನಿರ್ದಿಷ್ಟ’ ನೀತಿಯ ಬಗ್ಗೆ ಕರೆ ನೀಡಿದ್ದಾರೆ.
ಉತ್ತರ-ದಕ್ಷಿಣ ಕಂದರ
ವಿಶ್ವಸಂಸ್ಥೆಯ ಪರಿಭಾಷೆಯಲ್ಲಿ ಅಭಿವೃದ್ದಿ ಸಂಬಂಧಿ ಪ್ರಾದೇಶಿಕ ಅಸಮಾನತೆಯನ್ನು ‘ಉತ್ತರ-ದಕ್ಷಿಣ’ ಕಂದರವೆಂದು ಕರೆಯುವುದು ರೂಢಿಯಲ್ಲಿದೆ. ಇಲ್ಲಿ ಉತ್ತರವೆಂಬುದು ಅಭಿವೃದ್ದಿ ಹೊಂದಿದ ಸ್ಥಿತಿಯನ್ನು ಮತ್ತು ದಕ್ಷಿಣವೆಂಬುದು ಹಿಂದುಳಿದಿರುವ ಸ್ಥಿತಿಯನ್ನು ಸೂಚಿಸುತ್ತವೆ. ಕರ್ನಾಟಕದ ಸಂದರ್ಭದಲ್ಲಿ ಇದು ತಲೆಕೆಳಗಾಗಿದೆ. ಇಲ್ಲಿ ದಕ್ಷಿಣವು ಅಭಿವೃದ್ದಿ ಹೊಂದಿದ್ದರೆ ಉತ್ತರವು ಹಿಂದುಳಿದ ಸ್ಥಿತಿಯಲ್ಲಿದೆ. ಖ್ಯಾತ ಅರ್ಥಶಾಸ್ತ್ರಜ್ಞ ರಾಜ್ಕೃಷ್ಣ ಅವರು ಇಂತಹ ಕಂದರವನ್ನು ‘ಬ್ರಾಹ್ಮಣರಾಜ್ಯ’ಗಳು ಹಾಗೂ ‘ಶೂದ್ರರಾಜ್ಯ’ಗಳೆಂದು ಕರೆದಿದ್ದಾರೆ (1986). ಮಿರ್ಡಾಲ್ರಂತೆ ರಾಜ್ಕೃಷ್ಣ ಸಹ ಪ್ರಾದೇಶಿಕ ಅಸಮಾನತೆ ನಿವಾರಣೆಗೆ ಪ್ರದೇಶ ನಿರ್ದಿಷ್ಟ ಕಾರ್ಯ ಯೋಜನೆಯನ್ನು ಪ್ರತಿಪಾದಿಸಿದ್ದಾರೆ. ಅತ್ಯಂತ ದುಸ್ಥಿತಿಯಲ್ಲಿರುವ ಪ್ರದೇಶಗಳ ಅಭಿವೃದ್ದಿಗೆ ಆದ್ಯತೆಯನ್ನು ಯಾಕೆ ನೀಡಬೇಕು ಎಂಬುದಕ್ಕೆ ಇವರು ಎರಡು ಕಾರಣಗಳನ್ನು ನೀಡುತ್ತಾರೆ.
ಮೊದಲನೆಯದಾಗಿ ಬಡವರು, ದುರ್ಬಲರು, ಕೂಲಿಕಾರರು, ಅನಕ್ಷರಸ್ಥರು ಅಧಿಕವಾಗಿ ದುಸ್ಥಿತಿಯಲ್ಲಿರುವ ಪ್ರದೇಶಗಳಲ್ಲಿ ದಟ್ಟೈಸಿರುತ್ತಾರೆ. ಇಂತಹ ಪ್ರದೇಶಗಳ ಅಭಿವೃದ್ದಿಯಿಂದ ರಾಜ್ಯದ/ದೇಶದ ಬಡತನ- ನಿರುದ್ಯೋಗವನ್ನು ನಿವಾರಣೆ ಮಾಡಬಹುದು. ಎರಡನೆಯದಾಗಿ ಸಾರ್ವಜನಿಕ ಬಂಡವಾಳ ಹೂಡಿಕೆಯು ಸಾಮಾನ್ಯವಾಗಿ ಭಾರಿ ಉದ್ದಿಮೆ ಹಾಗೂ ಮೂಲ ಸೌಕರ್ಯಗಳ ಮೇಲಿರುತ್ತದೆ. ಇಂತಹ ಹೂಡಿಕೆಯನ್ನು ಹಿಂದುಳಿದ ಪ್ರದೇಶಗಳಿಗೆ ಅಧಿಕವಾಗಿ ಹರಿಯುವಂತೆ ಮಾಡುವುದರಿಂದ ಅಲ್ಲಿ ಅದು ‘ಪ್ರಸರಣಾ ಪರಿಣಾಮ’ಕ್ಕೆ ಎಡೆ ಮಾಡಿಕೊಡುತ್ತದೆ. ಇಂತಹ ಹೂಡಿಕೆಯು ಹಿಂದುಳಿದ ಪ್ರದೇಶಗಳಲ್ಲಿ ಉದ್ಯೋಗದ ಅವಕಾಶಗಳನ್ನು ವಿಸ್ತರಿಸುತ್ತದೆ ಹಾಗೂ ಬಡವರಿಗೆ ವರಮಾನದ ಮೂಲವನ್ನು ಒದಗಿಸುತ್ತದೆ.
ಅಭಿವೃದ್ದಿ ಸಿದ್ಧಾಂತಗಳು, ಅಭಿವೃದ್ದಿ ಯೋಜನೆಗಳು ಸಮಾಜದಲ್ಲಿ ಉಳ್ಳವರ ಹಿತಾಸಕ್ತಿಗಳನ್ನು ಪೋಷಿಸುವ ಗುಣ ಹೊಂದಿರುತ್ತವೆ. ಉಳ್ಳವರ ಹಿತಾಸಕ್ತಿಗಳನ್ನು ಈಡೇರಿಸುವಲ್ಲಿ ಅಭಿವೃದ್ದಿ ಯೋಜನೆಗಳು ಮಗ್ನವಾಗಿರುತ್ತವೆ. ಅಧಿಕಾರವನ್ನು ಓಲೈಸುವ ಗುಣ ಸರ್ಕಾರಗಳಿಗಿರುತ್ತದೆ. ಈ ಬಗೆಯ ದೃಷ್ಟಿಕೋನ ಹೊಂದಿರುವ ಸಿದ್ಧಾಂತಗಳನ್ನು ಮತ್ತು ಅಭಿವೃದ್ದಿ ಕಾರ್ಯಯೋಜನೆಗಳನ್ನು ಬದಲಾಯಿಸಬೇಕಾಗುತ್ತದೆ. ದುರ್ಬಲರು, ಕೂಲಿಕಾರರು, ದಲಿತರು ಅಭಿವೃದ್ದಿಯ ಧಾತುಗಳಾಗಬೇಕು. ಅವರ ನೆಲೆಯಿಂದ ಅಭಿವೃದ್ದಿ ಯೋಜನೆಗಳನ್ನು ಸಿದ್ಧಪಡಿಸಬೇಕು. ಈ ಬಗೆಯ ಸೈದ್ಧಾಂತಿಕ ಪರಿವರ್ತನೆಯಿಂದ ಪ್ರಾದೇಶಿಕ ಅಸಮಾನತೆಗಳು ಅಭಿವೃದ್ದಿ ನೀತಿಯಲ್ಲಿ ಆದ್ಯತೆಯ ಸಂಗತಿಗಳಾಗಿ ಬಿಡುತ್ತವೆ. ಹಿಂದುಳಿದ ಪ್ರದೇಶ ಗಳಲ್ಲಿನ ಹಿಂದುಳಿದ ವರ್ಗಗಳ ಅಳಲು ತುಂಬಾ ಅರಣ್ಯರೋದನವಾಗಿರುತ್ತದೆ. ರಾಜ್ಕೃಷ್ಣ ವಾದಿಸುವಂತೆ ಹಿಂದುಳಿದ ಪ್ರದೇಶಗಳ ಹಿಂದುಳಿದಿರುವಿಕೆಯನ್ನು ‘ರಾಜಕೀಕರಣ’ಕ್ಕೆ ಒಳಪಡಿಸಬೇಕು. ಹಿಂದುಳಿದ ಪ್ರದೇಶಗಳಲ್ಲಿನ ಹಿಂದುಳಿದ ವರ್ಗಗಳು, ದಲಿತರು ಸಂಘಟಿತರಾಗಬೇಕು. ಆಗ ಮಾತ್ರ ರಾಜ್ಯದಲ್ಲಿ ಕಟ್ಟಕಡೆಯ ತಾಲ್ಲೂಕಾದ ದೇವದುರ್ಗದ ಅಭಿವೃದ್ದಿ ಸರ್ಕಾರಕ್ಕೆ ಆದ್ಯತೆಯ ಸಂಗತಿಯಾಗುತ್ತದೆ. ರಾಜ್ಯಮಟ್ಟದಲ್ಲಿ ಪ್ರತಿ ಸಾವಿರ ಜನಸಂಖ್ಯೆಗೆ 11 ವಿದ್ಯಾರ್ಥಿಗಳು ಹತ್ತನೆಯ ತರಗತಿ ಯಲ್ಲಿದ್ದರೆ ದೇವದುರ್ಗ ತಾಲ್ಲೂಕಿನಲ್ಲಿ ಅವರ ಸಂಖ್ಯೆ ಕೇವಲ ಐದು. ಇಂತಹ ಸಂಗತಿಗಳು ರಾಜಕೀಕರಣಗೊಳ್ಳಬೇಕು. ಸಿಈಟಿ ಸೀಟುಗಳಿಂದ, ಹೈಕೋರ್ಟ್ ಪೀಠದಿಂದ ಹಿಂದುಳಿದ ಪ್ರದೇಶಗಳಿಗೆ ಏನೂ ಉಪಯೋಗವಿಲ್ಲ. ಅವು ಉಳ್ಳವರ ಹಿತಾಸಕ್ತಿಗಳನ್ನು ಮಾತ್ರ ಪೂರೈಸಬಲ್ಲವು!
ಜೀನ್ ಡ್ರೀಜ್ ಮತ್ತು ಅಮರ್ತ್ಯಸೆನ್ ಅವರು ಭಾರತದ ಆಭಿವೃದ್ದಿ ಕುರಿತಂತೆ ಇತ್ತೀಚೆಗೆ ಬರೆದ (2002) ಕೃತಿಯಲ್ಲಿ ಹಿಂದುಳಿದ ಪ್ರದೇಶಗಳು, ಜನಸಂಖ್ಯಾ ಸಂಬಂಧಿ ದುಸ್ಥಿತಿ ಹಾಗೂ ಲಿಂಗ ಸಂಬಂಧಗಳ ನಡುವಣ ಆಶ್ಲೇಷವನ್ನು ಕುರಿತಂತೆ ಪ್ರಮೇಯ ವೊಂದನ್ನು ರೂಪಿಸಿದ್ದಾರೆ. ಭಾರತದ ನಾಲ್ಕು ಹಿಂದುಳಿದ ರಾಜ್ಯಗಳಾದ ಬಿಹಾರ, ಮಧ್ಯಪ್ರದೇಶ, ರಾಜಸ್ಥಾನ ಮತ್ತು ಉತ್ತರ ಪ್ರದೇಶಗಳನ್ನು ಗಮನದಲ್ಲಿಟ್ಟುಕೊಂಡು ಅವರು ತಮ್ಮ ಪ್ರಮೇಯ ರಚಿಸಿದ್ದಾರೆ. ಅವರ ಪ್ರಮೇಯ ಹೀಗಿದೆ.
ಯಾವ ಪ್ರದೇಶದಲ್ಲಿ ಜನಸಂಖ್ಯಾ ಸಂಬಂಧಿ ದುಸ್ಥಿತಿಯಿರುತ್ತದೋ ಅಂತಹ ಪ್ರದೇಶಗಳು ತೀವ್ರ ಲಿಂಗ ಸಂಬಂಧಿ ಅಸಮಾನತೆಯನ್ನು ಎದುರಿಸುತ್ತಿರುತ್ತವೆ.
ನಮಗೆ ತಿಳಿದಿರುವಂತೆ ಯಾವ ಪ್ರದೇಶಗಳು ಜನಸಂಖ್ಯಾ ಸಂಬಂಧಿ ದುಸ್ಥಿತಿಯಿಂದ ನರಳುತ್ತಿರುತ್ತವೋ ಅವು ಅಭಿವೃದ್ದಿಯ ದೃಷ್ಟಿಯಿಂದಲೂ ಹಿಂದುಳಿದಿರುತ್ತವೆ. ಜನಸಂಖ್ಯಾ ಸಂಬಂಧಿ ದುಸ್ಥಿತಿ, ಅಭಿವೃದ್ದಿ ಸಂಬಂಧಿ ಹಿಂದುಳಿದಿರುವಿಕೆ ಮತ್ತು ಲಿಂಗ ಸಂಬಂಧಿ ಅಸಮಾನತೆಗಳು ಮುಪ್ಪುರಿಗೊಂಡಿರುವ ಒಂದು ಸ್ಥಿತಿಯ ಬಗ್ಗೆ ಡ್ರೀಜ್ ಮತ್ತು ಸೆನ್ ಮಾತನಾಡುತ್ತಿದ್ದಾರೆ.
ಇವರ ಪ್ರಮೇಯವನ್ನು ಕರ್ನಾಟಕದ ಅಭಿವೃದ್ದಿ ಸಂಬಂಧಿ ಪ್ರಾದೇಶಿಕ ಅಸಮಾನತೆಗೆ ಅನ್ವಯಿಸಬಹುದಾಗಿದೆ. ಪ್ರಸ್ತುತ ಪ್ರಬಂಧದ ಆರು ಮತ್ತು ಏಳನೆಯ ಭಾಗದಲ್ಲಿ ಕರ್ನಾಟಕದ ಗುಲಬರ್ಗಾ ವಿಭಾಗದ ಜಿಲ್ಲೆಗಳು ಎದುರಿಸುತ್ತಿರುವ ಜನಸಂಖ್ಯಾ ಸಂಬಂಧಿ ದುಸ್ಥಿತಿ ಹಾಗೂ ಲಿಂಗ ಸಂಬಂಧಿ ಅಸಮಾನತೆಗಳ ಸ್ವರೂಪವನ್ನು ಚಿತ್ರಿಸಲಾಗಿದೆ. ಡೀಜ್ ಮತ್ತು ಸೇನ್ ಪ್ರಮೇಯವು ಪ್ರಾದೇಶಿಕ ಅಸಮಾನತೆ ಹಾಗೂ ಲಿಂಗ ಸಂಬಂಧಿ ಅಸಮಾನತೆಗಳ ನಡುವಣ ಸಂಬಂಧದ ಮೇಲೆ ಬೆಳಕು ಚೆಲ್ಲುತ್ತದೆ. ಜನಪ್ರಿಯ ಪರಿಭಾಷೆಯಲ್ಲಿ ಪ್ರಾದೇಶಿಕ ಅಸಮಾನತೆ ಬಗ್ಗೆ ಮಾತನಾಡುವಾಗ ಅದರ ಲಿಂಗ ಸಂಬಂಧಿ ಆಯಾಮದ ಬಗ್ಗೆ ನಿರ್ಲಕ್ಷ್ಯ ತಳೆಯಲಾಗುತ್ತದೆ. ಪ್ರಾದೇಶಿಕ ಅಸಮಾನತೆಯ ನಿವಾರಣೆ ಬಗ್ಗೆ ಕಾರ್ಯತಂತ್ರ ರೂಪಿಸುವಾಗ ಅದರ ಲಿಂಗ ಸಂಬಂಧಿ ಆಯಾಮವನ್ನು ಗಮನಿಸಬೇಕಾಗುತ್ತದೆ. ನೀತಿ-ನಿರೂಪಣೆಯ ದೃಷ್ಟಿಯಿಂದ ಡ್ರೀಜ್-ಸೇನ್ ಪ್ರಮೇಯವು ತುಂಬಾ ಮಹತ್ವ ಪಡೆದಿದೆ. ಹೈದರಾಬಾದ್-ಕರ್ನಾಟಕ ಪ್ರದೇಶದ ಜಿಲ್ಲೆಗಳು ತೀವ್ರ ಸ್ವರೂಪದ ಜನಸಂಖ್ಯಾ ಸಂಬಂಧಿ ದುಸ್ಥಿತಿಯನ್ನು, ಅಭಿವೃದ್ದಿ ಸಂಬಂಧಿ ಹಿಂದುಳಿದಿರುವಿಕೆ ಯನ್ನು ಮತ್ತು ಲಿಂಗ ಸಂಬಂಧಿ ಅಸಮಾನತೆ ಯನ್ನು ಎದುರಿಸುತ್ತಿವೆ. ಜನಸಂಖ್ಯೆಯ ಮಿತಿ ಮೀರಿದ ಬೆಳವಣಿಗೆಯನ್ನು ತಡೆಯುವ ದಿಶೆಯಲ್ಲಿ ಲಿಂಗ ಸಂಬಂಧಗಳ ಪಾತ್ರ ತುಂಬಾ ಮಹತ್ವದ್ದಾಗಿದೆ. ಈ ಬಗೆಯ ಸಮಸ್ಯೆಗಳ ನಿವಾರಣೆಗೆ ಬಂಡವಾಳವನ್ನು ಬೃಹತ್ ಪ್ರಮಾಣದಲ್ಲಿ ಅಪೇಕ್ಷಿಸುವ ಅಗತ್ಯವಿಲ್ಲ. ಅಭಿವೃದ್ದಿ ಯೋಜನೆಗಳನ್ನು ಇಲ್ಲಿ ಲಿಂಗ ಸ್ಪಂದಿಯನ್ನಾಗಿ ಮಾಡಬೇಕಾಗುತ್ತದೆ. ಲಿಂಗ ಸಂಬಂಧಿ ಅಸಮಾನತೆಯ ನಿವಾರಣೆಯು ಕೇವಲ ಮಹಿಳೆಯರಿಗೆ ಸಂಬಂಧಿಸಿದ ಸಂಗತಿಯೆಂದು ಭಾವಿಸುವುದು ರೂಢಿಯಲ್ಲಿದೆ. ವಾಸ್ತವವಾಗಿ ಅವರ ಬದುಕು ಉತ್ತಮಗೊಳ್ಳುವುದರಿಂದ ಇಡೀ ಸಮಾಜದ ಬದುಕು ಹಾಗೂ ಪುರುಷರ ಬದುಕು ಉತ್ತಮವಾಗುವ ಸಾಧ್ಯತೆಯಿದೆ.
ವರಮಾನ ವರ್ಧನೆಯಲ್ಲಿ ಪ್ರಾದೇಶಿಕ ಅಸಮಾನತೆ
ವರಮಾನ ವರ್ಧನೆಯನ್ನೇ ಅಭಿವೃದ್ದಿಯೆಂದು ಅರ್ಥಶಾಸ್ತ್ರದಲ್ಲಿ ನಿರ್ವಚಿಸಿಕೊಂಡು ಬರಲಾಗಿದೆ. ವರಮಾನವು ಅಭಿವೃದ್ದಿಯನ್ನು ಅಳೆಯುವ ಮಾಪನವಾಗಿದೆ. ಜಿಡಿಪಿ ಅಥವಾ ಎಸ್ಡಿಪಿಗಳು ಅಭಿವೃದ್ದಿ ಕುರಿತ ಚರ್ಚೆಗಳಲ್ಲಿ ವ್ಯಾಪಕವಾಗಿ ಬಳಕೆಯಾಗುತ್ತಿರುವ ಸೂಚಿಗಳು. ಈ ಬಗೆಯ ವರಮಾನ ಆಧರಿತ ಅಭಿವೃದ್ದಿ ನಿರ್ವಚನವನ್ನು ಅನೇಕರು ಟೀಕಿಸುತ್ತಿದ್ದಾರೆ. ಏಕೆಂದರೆ ವರಮಾನವೆಂಬುದು ಅಭಿವೃದ್ದಿಯ ಸಾಧನವೇ ವಿನಾ ಅದೇ ಅಭಿವೃದ್ದಿಯಲ್ಲ. ಅಮರ್ತ್ಯಸೆನ್ ಮತ್ತು ಮೆಹಬೂಬ್ ಉಲ್ ಹಕ್ ಅವರು ವರಮಾನ ಕೇಂದ್ರಿತ ಅಭಿವೃದ್ದಿಗೆ ಪ್ರತಿಯಾಗಿ ಮಾನವ ಕೇಂದ್ರಿತ ಅಭಿವೃದ್ದಿ ಮೀಮಾಂಸೆಯನ್ನು ರೂಪಿಸಿದರು. ವರಮಾನವೆಂಬುದು ಅಭಿವೃದ್ದಿಯಿಂದ ಉಂಟಾಗುವ ಒಂದು ಅವಕಾಶ. ಅಭಿವೃದ್ದಿಯೆಂದರೆ ಅವಕಾಶಗಳನ್ನು ಧಾರಣೆ ಮಾಡಿಕೊಳ್ಳುವ ಜನರ ಸಾಮರ್ಥ್ಯ. ಸಮಾಜದಲ್ಲಿ ಅವಕಾಶಗಳು ಹರಿದು ಬರುತ್ತಿರುತ್ತವೆ. ಹೀಗೆ ಹರಿದು ಬರುವ ಅವಕಾಶ ಗಳನ್ನು ಜನರು ಧಾರಣೆ ಮಾಡಿಕೊಳ್ಳಬೇಕು. ಅದು ಅಭಿವೃದ್ದಿ. ಅಂದಮೇಲೆ ಜನರ ಧಾರಣಶಕ್ತಿಯ ವರ್ಧನೆಯೇ ಅಭಿವೃದ್ದಿ.
ಪ್ರಸ್ತುತ ಭಾಗದಲ್ಲಿ ವರಮಾನಕ್ಕೆ ಸಂಬಂಧಿಸಿದಂತೆ ಕರ್ನಾಟಕದಲ್ಲಿ ಉಂಟಾಗಿರುವ ಪ್ರಾದೇಶಿಕ ಅಸಮಾನತೆಯ ಸ್ವರೂಪವನ್ನು ಚರ್ಚಿಸಲಾಗಿದೆ. ಕಳೆದ ಐದು ದಶಕಗಳ ಅವಧಿಯಲ್ಲಿ ವರಮಾನಕ್ಕೆ ಸಂಬಂಧಿಸಿದಂತೆ ರಾಜ್ಯದ ವಿವಿಧ ಪ್ರದೇಶಗಳ ಪಾಲು ಹೇಗೆ ಬದಲಾವಣೆಯಾಗಿದೆ ಎಂಬುದನ್ನು ಇಲ್ಲಿ ತೋರಿಸಲಾಗಿದೆ. ಕೋಷ್ಟಕ-2ರಲ್ಲಿ ಜಿಲ್ಲಾ ವರಮಾನವನ್ನು ವಿಭಾಗವಾರು ಮೂರು ಕಾಲಖಂಡಕ್ಕೆ ಸಂಬಂಧಿಸಿದಂತೆ ನೀಡಲಾಗಿದೆ. ಕಳೆದ 40 ವರ್ಷಗಳ ಕಾಲಾವಧಿಯಲ್ಲಿ ವಿವಿಧ ವಿಭಾಗಗಳ ನಡುವೆ ನಿವ್ವಳ ಜಿಲ್ಲಾ ವರಮಾನದ ಪಾಲು ಹೇಗೆ ಬದಲಾವಣೆಯಾಗುತ್ತಾ ಬಂದಿದೆ ಮತ್ತು ಇದಕ್ಕೆ ಸಂಬಂಧಿಸಿದಂತೆ ಪ್ರಾದೇಶಿಕ ಅಸಮಾನತೆಯು ಯಾವ ಸ್ವರೂಪದಲ್ಲಿದೆ ಎಂಬುದನ್ನು ಇಲ್ಲಿ ತೋರಿಸಲಾಗಿದೆ.
ಕಳೆದ ನಾಲ್ಕು ದಶಕಗಳ ಅವಧಿಯಲ್ಲಿ ವರಮಾನವು ವಿಭಾಗವಾರು ಹೇಗೆ ವಿತರಣೆ ಯಾಗಿದೆ ಎಂಬುದನ್ನು ಕೋಷ್ಟಕ-2ರಲ್ಲಿ ತೋರಿಸಿದೆ. ಈ ಕೋಷ್ಟಕದಲ್ಲಿ ವರಮಾನದ ವಿತರಣೆಗೆ ಸಂಬಂಧಿಸಿದಂತೆ ಒಂದು ಪ್ರಧಾನ ಪ್ರವೃತ್ತಿಯನ್ನು ಗುರುತಿಸಬಹುದಾಗಿದೆ. ಅದೇನೆಂದರೆ 1960-61ರ ನಂತರ ವರಮಾನವು ದಕ್ಷಿಣ ಕರ್ನಾಟಕಕ್ಕಭಿಮುಖವಾಗಿ ಹರಿಯುತ್ತಿರುವ ಪ್ರವೃತ್ತಿ ಇಲ್ಲಿ ಸ್ಪಷ್ಟವಾಗಿ ಕಂಡುಬರುತ್ತದೆ. ಆರಂಭದಲ್ಲಿ, ಅಂದರೆ 1960-61ರಲ್ಲಿ ವರಮಾನದ ವಿಭಾಗವಾರು ವಿತರಣೆಯು ಜನಸಂಖ್ಯೆಯ ವಿಭಾಗವಾರು ವಿತರಣೆಗನುಗುಣವಾಗಿತ್ತು.
1. ರಾಜ್ಯದ ಜನಸಂಖ್ಯೆಯಲ್ಲಿ ದ.ಕ.ಪ್ರ.ದ ಪಾಲು ಶೇ. 57.28. ರಾಜ್ಯದ ನಿವ್ವಳ ಜಿಲ್ಲಾ ವರಮಾನದಲ್ಲಿ ಅದರ ಪಾಲು 1960-61ರಲ್ಲಿ ಶೇ.57.94ರಷ್ಟಿತ್ತು. ಆದರೆ ನಂತರ ಅದು ಏರಿಕೆಯಾಗುತ್ತಾ ಸಾಗಿ 1999-2000ರಲ್ಲಿ ಅದು ಶೇ.65.31 ರಷ್ಟಾಗಿದೆ.
2. ಇದಕ್ಕೆ ಪ್ರತಿಯಾಗಿ ಜನಸಂಖ್ಯೆಯಲ್ಲಿ ಶೇ.42.72 ಪಾಲು ಪಡೆದಿರುವ ಉ.ಕ.ಪ್ರ.ವು ನಿವ್ವಳ ಜಿಲ್ಲಾ ವರಮಾನದಲ್ಲಿ 1960-61ರಲ್ಲಿ ಶೇ.42.72 ಪಾಲು ಪಡೆದಿತ್ತು. ಆದರೆ ಮುಂದೆ ಅದು ಕಡಿಮೆಯಾಗುತ್ತಾ ನಡೆದು 1999-2000ರಲ್ಲಿ ಶೇ.34.67 ರಷ್ಟಾಗಿದೆ.
3. ಉತ್ತರ-ದಕ್ಷಿಣಗಳ ನಡುವಿನ ಕಂದರವನ್ನು ಇದು ಸ್ಪಷ್ಟವಾಗಿ ತೋರಿಸುತ್ತದೆ.
4. ಆತಂಕಕಾರಿ ಸಂಗತಿಯೆಂದರೆ ವರಮಾನ ಸಂಬಂಧಿ ಅಸಮಾನತೆಯು ಕಾಲಾನಂತರ ಉಲ್ಬಣಗೊಳ್ಳುತ್ತಾ ನಡೆದಿದೆ.
5. ರಾಜ್ಯದ ಕೊಡಗು ಜಿಲ್ಲೆಯ ತಲಾ ವರಮಾನವು 1960-61ರಲ್ಲಿ ಅತ್ಯಧಿಕವಾಗಿತ್ತು. (ರೂ.558) ಅಂದು ಕನಿಷ್ಟ ತಲಾ ವರಮಾನ (ರೂ.223) ಬೀದರ್ ಜಿಲ್ಲೆಯಲ್ಲಿತ್ತು. (ಚಾಲ್ತಿಬೆಲೆ)

ಮೂಲ : 1. ಗೌರ್ನಮೆಂಟ್ ಆಫ್ ಮೈಸೂರ್, 1970, ಪು.239, 2.ಗೌರ್ನಮೆಂಟ್ ಆಫ್ ಕರ್ನಾಟಕ, 1995, ಪು.56-63, 3.ಗೌರ್ನಮೆಂಟ್ ಆಫ್ ಕರ್ನಾಟಕ, 2002, ಪು.56-67, 4.ಸೆನ್ಸಸ್ ಆಫ್ ಇಂಡಿಯಾ 2001, ಸೀರಿಸ್ 30, ಕರ್ನಾಟಕ ಪು.84-88
ಕೊಡಗು ಜಿಲ್ಲೆಯ ತಲಾ ವರಮಾನವು 1960-61ರಲ್ಲಿ ರಾಜ್ಯದ ಸರಾಸರಿ ತಲಾ ವರಮಾನದ (ರೂ.289) ಶೇ.193.07ರಷ್ಟಿದ್ದರೆ ಬೀದರ್ ಜಿಲ್ಲೆಯ ತಲಾ ವರಮಾನವು ರಾಜ್ಯದ ಸರಾಸರಿ ತಲಾ ವರಮಾನದ ಶೇ.77.16ರಷ್ಟಿತ್ತು. ಆದರೆ 1999-2000ರಲ್ಲಿ ಅತ್ಯಧಿಕ ತಲಾ ವರಮಾನವು ದಕ್ಷಿಣ ಕನ್ನಡ ಜಿಲ್ಲೆಯಲ್ಲಿದ್ದರೆ (ರೂ.34296) ಕನಿಷ್ಟ ಬೀದರ್ ಜಿಲ್ಲೆಯಲ್ಲಿತ್ತು. (ರೂ.9902) ದಕ್ಷಿಣ ಕನ್ನಡ ಜಿಲ್ಲೆಯ ತಲಾ ವರಮಾನವು ರಾಜ್ಯ ಸರಾಸರಿಯ (ರೂ.16654) ಶೇ. 205.93ರಷ್ಟಿದ್ದರೆ ಬೀದರ್ ಜಿಲ್ಲೆಯ ತಲಾ ವರಮಾನವು ರಾಜ್ಯ ಸರಾಸರಿಯ ಶೇ.59.45 ರಷ್ಟಿತ್ತು(ಚಾಲ್ತಿಬೆಲೆ). ಅಂದರೆ 1960-61ರಿಂದ 1999-2000ರ ಅವಧಿಯಲ್ಲಿ ಗರಿಷ್ಟ-ಕನಿಷ್ಟಗಳ ನಡುವೆ ಅಂತರವು ತೀಕ್ಷ್ಣಗೊಂಡಿದೆ. ಅದು ಶೇ.115.91 ಅಂಶಗಳಿಂದ ಶೇ. 146.48ಕ್ಕೆ ಏರಿಕೆಯಾಗಿದೆ.
1. ಅತ್ಯಂತ ಕನಿಷ್ಟ ತಲಾ ವರಮಾನ ಪಡೆದ ಬೀದರ್ನ ತಲಾ ವರಮಾನವು 1960-61ರಲ್ಲಿ ರಾಜ್ಯದ ಸರಾಸರಿಗಿಂತ ಶೇ. 22.84 ರಷ್ಟು ಕಡಿಮೆಯಿತ್ತು. ಆದರೆ 1999-2000ರಲ್ಲಿ ಅದರ ತಲಾ ವರಮಾನವು ರಾಜ್ಯ ಸರಾಸರಿಗಿಂತ ಶೇ.40.55 ರಷ್ಟು ಕಡಿಮೆಯಿದೆ.
2. ಇದಕ್ಕೆ ಪ್ರತಿಯಾಗಿ ಅತ್ಯಂತ ಗರಿಷ್ಟ ತಲಾ ವರಮಾನ ಪಡೆದ ಕೊಡಗು ಜಿಲ್ಲೆಯ ತಲಾ ವರಮಾನವು 1960-61ರಲ್ಲಿ ರಾಜ್ಯ ಸರಾಸರಿಗಿಂತ ಶೇ.93.07ರಷ್ಟು ಅಧಿಕವಿದ್ದರೆ 1999-2000ರಲ್ಲಿ ಅತ್ಯಂತ ಗರಿಷ್ಟ ತಲಾ ವರಮಾನ ಪಡೆದ ದಕ್ಷಿಣ ಕನ್ನಡ ಜಿಲ್ಲೆಯದ್ದು ರಾಜ್ಯ ಸರಾಸರಿಗಿಂತ ಶೇ.105.93ರಷ್ಟು ಅಧಿಕವಿತ್ತು.
ಇದರಿಂದ ಸ್ಪಷ್ಟವಾಗುವ ಸಂಗತಿಯೆಂದರೆ ಶ್ರೀಮಂತವಾಗುತ್ತಿರುವ ಜಿಲ್ಲೆಗಳು ಹೆಚ್ಚು ಶ್ರೀಮಂತವಾಗುತ್ತಿವೆ ಮತ್ತು ಬಡತನದ ಜಿಲ್ಲೆಗಳು ಹೆಚ್ಚು ಬಡತನವನ್ನು ಅನುಭವಿಸುತ್ತಿವೆ. ಈ ಬಗೆಯ ಅಸಮಾನತೆಯನ್ನು ತಡೆಗಟ್ಟುವುದು ತುರ್ತಾಗಿ ನಡೆಯಬೇಕಾಗಿದೆ. ಈ ಬಗೆಯ ಅಭಿವೃದ್ದಿ-ಸಮೃದ್ದಿ ಒಂದು ಕಡೆ-ಮತ್ತೊಂದು ಕಡೆ ದುಸ್ಥಿತಿ. ಇದನ್ನು ‘ಆರೋಹಣವಾದಿ ಅಸಮಾನತೆ’ಯೆಂದು ಕರೆಯಬಹುದು.
ಜಮೀನುದಾರಿ ಪಾಳೆಗಾರಿಕೆ
ಅತ್ಯಂತ ಸರಳವಾದ ರೀತಿಯಲ್ಲಿ ಜಮೀನುದಾರಿ ಪಾಳೆಗಾರಿಕೆಯ ಅಸ್ತಿತ್ವವನ್ನು ಕೃಷಿಗೆ ಸಂಬಂಧಿಸಿದ ಸಾಗುವಳಿದಾರರು ಹಾಗೂ ಭೂರಹಿತ ಕೃಷಿ ಕೂಲಿಕಾರರ ಸಾಪೇಕ್ಷ ಪ್ರಮಾಣದ ಆಧಾರದ ಮೇಲೆ ಗುರುತಿಸಬಹುದಾಗಿದೆ. ಅಭಿವೃದ್ದಿಗೆ ಸಂಬಂಧಿಸಿದ ಪ್ರಾದೇಶಿಕ ಅಸಮಾನತೆ ಕುರಿತ ಚರ್ಚೆಗಳಲ್ಲಿ ಹಾಗೂ ಅಧ್ಯಯನಗಳಲ್ಲಿ ಇದನ್ನು ಸಾಮಾನ್ಯವಾಗಿ ನಿರ್ಲಕ್ಷಿಸಲಾಗುತ್ತದೆ. ಇದಕ್ಕೆ ಒಕ್ಕಲುತನದ ಅವಲಂಬನೆಯನ್ನು ಒಂದು ಸ್ಥೂಲ ಮಾನದಂಡವನ್ನಾಗಿ ಪರಿಗಣಿಸಬಹುದು. ಎಲ್ಲಿ ಕೃಷಿಯ ಅವಲಂಬನೆಯು ಅಧಿಕವಾಗಿರುತ್ತದೋ ಅಲ್ಲಿ ಅಭಿವೃದ್ದಿಯು ಮಂದಗತಿಯಲ್ಲಿರುತ್ತದೆ ಮತ್ತು ಅಲ್ಲಿ ಜಮೀನುದಾರಿ ಪಾಳೆಗಾರಿಕೆಯನ್ನು ಗುರುತಿಸಬಹುದಾಗಿದೆ.
ಕರ್ನಾಟಕ ರಾಜ್ಯಮಟ್ಟದಲ್ಲಿ 2001ರಲ್ಲಿ ಕೃಷಿಯ ಅವಲಂಬನೆ ಪ್ರಮಾಣ ಶೇ.55.89. ಆದರೆ ರಾಜ್ಯದ ವಿವಿಧ ಪ್ರದೇಶಗಳಲ್ಲಿ ಇದರ ಸ್ಥಿತಿ ಭಿನ್ನಭಿನ್ನವಾಗಿದೆ. ಬಹಳ ಮುಖ್ಯವಾಗಿ ಹೈದರಾಬಾದ್-ಕರ್ನಾಟಕ ಪ್ರದೇಶದಲ್ಲಿ ಕೃಷಿ ಅವಲಂಬನೆ ಅತ್ಯಧಿಕ ಶೇ.68.39ರಷ್ಟಿದೆ. ಆದರೆ ದ.ಕ.ಪ್ರ.ದಲ್ಲಿ ಅದು ಶೇ.50 ಕ್ಕಿಂತ ಕಡಿಮೆಯಿದೆ. ಹೈದರಾಬಾದ್-ಕರ್ನಾಟಕ ಪ್ರದೇಶದಲ್ಲಿ ಕೃಷಿಯೇತರ ಚಟುವಟಿಕೆಗಳು ನಿಕೃಷ್ಟವಾಗಿರು ವುದನ್ನು ಇದು ತೋರಿಸುತ್ತದೆ. ಎರಡನೆಯ ಬಹುಮುಖ್ಯ ಮಾನದಂಡವೆಂದರೆ ಸಾಗುವಳಿ ದಾರರ ಮತ್ತು ಭೂರಹಿತ ಕೃಷಿಕೂಲಿಕಾರರ ಸಾಪೇಕ್ಷ ಪ್ರಮಾಣ. ಜಮೀನುದಾರಿ ಪಾಳೆಗಾರಿಕೆಯನ್ನು ಇದು ತುಂಬಾ ಸೂಕ್ಷ್ಮವಾಗಿ ಸೂಚಿಸುತ್ತದೆ. ಸಾಗುವಳಿದಾರರ ಸಾಪೇಕ್ಷ ಪ್ರಮಾಣವು ಎಲ್ಲಿ ಅಧಿಕವಾಗಿರುತ್ತದೋ ಮತ್ತು ಭೂರಹಿತ ಕೃಷಿಕೂಲಿಕಾರರ ಪ್ರಮಾಣವು ಕಡಿಮೆಯಿರುತ್ತದೋ ಅಲ್ಲಿ ಕೃಷಿಯು-ಆರ್ಥಿಕತೆಯು ಊಳಿಗಮಾನ್ಯ ವ್ಯವಸ್ಥೆಯಿಂದ ಬಂಡವಾಳಶಾಹಿ/ಅರೆ ಬಂಡವಾಳಶಾಹಿ ವ್ಯವಸ್ಥೆ ಕಡೆಗೆ ಪರಿವರ್ತನೆಯಾಗು ತ್ತಿರುತ್ತದೆ. ಇದಕ್ಕೆ ಪ್ರತಿಯಾಗಿ ಎಲ್ಲಿ ಸಾಗುವಳಿದಾರರ ಪ್ರಮಾಣವು ಸಾಪೇಕ್ಷವಾಗಿ ಕಡಿಮೆಯಿದ್ದು ಭೂರಹಿತ ಕೃಷಿ ಕೂಲಿಕಾರರ ಪ್ರಮಾಣವು ಅಧಿಕವಾಗಿರುತ್ತದೋ ಅಲ್ಲಿ ಕೃಷಿ-ಆರ್ಥಿಕತೆಯು ಜಮೀನುದಾರಿ ಪಾಳೆಗಾರಿಕೆಯ ಕಪಿಮುಷ್ಟಿಯಲ್ಲಿರುತ್ತದೆಯೆಂದು ತಿಳಿಯಬಹುದು.

ಈ ಕೋಷ್ಟಕ-3 ಅನೇಕ ದೃಷ್ಟಿಯಿಂದ ಕುತೂಹಲಕಾರಿಯಾಗಿದೆ. ದಕ್ಷಿಣ ಕರ್ನಾಟಕ ಮತ್ತು ಉತ್ತರ ಕರ್ನಾಟಕ ಪ್ರದೇಶಗಳ ನಡುವಣ ಕಂದರವನ್ನು ಅತ್ಯಂತ ಸ್ಪಷ್ಟವಾಗಿ ಇದು ತೋರಿಸುತ್ತದೆ. ದ.ಕ.ಪ್ರ.ದಲ್ಲಿ ಮಾತ್ರ ಒಟ್ಟು ದುಡಿಮೆಗಾರರಲ್ಲಿ ಸಾಗುವಳಿದಾರರ ಪ್ರಮಾಣ ಅಧಿಕವಿದ್ದು ಭೂರಹಿತ ಕೃಷಿ ಕೂಲಿಕಾರರ ಪ್ರಮಾಣ ಕಡಿಮೆಯಿದೆ. ಇದು ಶೇ.ವಾರು ಹಾಗೂ ಒಟ್ಟು ಅಂಕಿಗಳಲ್ಲೂ ಕಂಡುಬರುತ್ತದೆ. ಆದರೆ ಉ.ಕ.ಪ್ರ.ದಲ್ಲಿ ಇದು ತಲೆಕೆಳಗಾಗಿದೆ. ಅಲ್ಲಿ ಒಟ್ಟು ದುಡಿಮೆಗಾರರಲ್ಲಿ ಸಾಗುವಳಿದಾರರ ಪ್ರಮಾಣವು ಭೂರಹಿತ ಕೃಷಿ ಕೂಲಿಕಾರರ ಪ್ರಮಾಣಕ್ಕಿಂತ ಕಡಿಮೆಯಿದೆ. ಅದರಲ್ಲೂ ಮುಖ್ಯವಾಗಿ ಹೈದರಾಬಾದ್-ಕರ್ನಾಟಕ ಪ್ರದೇಶವು ಭೂರಹಿತ ಕೃಷಿ ಕೂಲಿಕಾರರನ್ನು ಅಗಾಧವಾಗಿ ಪಡೆದಿದೆ.
ಇನ್ನೂ ಕುತೂಲಹಕಾರಿ ಸಂಗತಿಯೆಂದರೆ ರಾಜ್ಯದ ಒಟ್ಟು ಭೂರಹಿತ ಕೃಷಿಕೂಲಿಕಾರರಲ್ಲಿ ದ.ಕ.ಪ್ರ.ದ ಪಾಲು ಕೇವಲ ಶೇ.42.76. ಒಟ್ಟು ದುಡಿಮೆಗಾರರಲ್ಲಿ ದ.ಕ.ಪ್ರ. ಎಷ್ಟು ಪಾಲು ಪಡೆದಿದೆಯೋ (ಶೇ.58.24) ಅದಕ್ಕಿಂತಲೂ ಕಡಿಮೆ ಪಾಲನ್ನು ಕೂಲಿಕಾರರಲ್ಲಿ ಪಡೆದಿದೆ. ಆದರೆ ಉ.ಕ.ಪ್ರ.ವು ರಾಜ್ಯದ ಒಟ್ಟು ಭೂರಹಿತ ಕೃಷಿ ಕೂಲಿಕಾರರಲ್ಲಿ ಶೇ. 57.24 ಪಾಲು ಪಡೆದಿದೆ. ಆದರೆ ಅದು ಒಟ್ಟು ದುಡಿಮೆಗಾರರಲ್ಲಿ ಮಾತ್ರ ಕೇವಲ ಶೇ.41.76 ಪಾಲು ಪಡೆದಿದೆ. ರಾಜ್ಯಮಟ್ಟದಲ್ಲಿ ಒಟ್ಟು ದುಡಿಮೆಗಾರರಲ್ಲಿ ಭೂರಹಿತ ಕೃಷಿ ಕೂಲಿಕಾರರ ಪ್ರಮಾಣ ಕೇವಲ ಶೇ.26.40. ದ.ಕ.ಪ್ರ.ದಲ್ಲಿ ಇದು ಕೇವಲ ಶೇ.19.37. ಆದರೆ ಉ.ಕ.ಪ್ರ.ದಲ್ಲಿ ಇವರ ಪ್ರಮಾಣ ಶೇ.35.55. ಒಟ್ಟು ದುಡಿಮೆಗಾರರಲ್ಲಿ ಭೂರಹಿತ ಕೃಷಿಕೂಲಿಕಾರರ ಪ್ರಮಾಣ ಶೇ.40.59 ಅತ್ಯಧಿಕ ಹೈದರಾಬಾದ್-ಕರ್ನಾಟಕ ಪ್ರದೇಶದಲ್ಲಿದೆ. ಈ ಭೂರಹಿತ ಕೃಷಿಕೂಲಿಕಾರರು ಅನೇಕ ಬಗೆಯ ಸಂಕೋಲೆಯಲ್ಲಿ ಸಿಲುಕಿರುತ್ತಾರೆ.
ಪ್ರಾದೇಶಿಕ ಅಸಮಾನತೆ-ಮಾನವ ಅಭಿವೃದ್ದಿ ದೃಷ್ಟಿಕೋನ
ವರಮಾನ, ಬಂಡವಾಳ, ಕೈಗಾರಿಕೆ ಮುಂತಾದ ಸಂಗತಿಗಳ ಆಧಾರದ ಮೇಲೆ ಅಭಿವೃದ್ದಿಯನ್ನು ಮತ್ತು ಪ್ರಾದೇಶಿಕ ಅಸಮಾನತೆಯನ್ನು ಅಳೆಯುವ ಹಾಗೂ ಚರ್ಚಿಸುವ ಕ್ರಮ ರೂಢಿಯಲ್ಲಿದೆ. ಈ ಬಗೆಯ ವಿಚಾರ ಪ್ರಣಾಳಿಕೆ ಬಗ್ಗೆ ಅಮರ್ತ್ಯಸೆನ್ (1999) ಹಾಗೂ ಮೆಹಬೂಬ್ ಉಲ್ ಹಕ್ (1995) ಅವರ ಟೀಕೆಯೆಂದರೆ ಇಲ್ಲಿ ಅಭಿವೃದ್ದಿಯ ಸಾಧನಗಳೇ ಅಭಿವೃದ್ದಿಯೆನಿಸಿಕೊಳ್ಳುತ್ತವೆ ಎಂಬುದಾಗಿದೆ. ಜನರು ಆರೋಗ್ಯದಿಂದ ಬದುಕುತ್ತಿದ್ದಾರೆಯೆ? ಅವರು ಸುದೀರ್ಘ ಕಾಲ ಬದುಕುತ್ತಾರೆಯೆ? ಅವರು ಅಕ್ಷರಜ್ಞಾನ ಹೊಂದಿದ್ದಾರೆಯೆ? ಅವರು ಆಹಾರ ಅಭದ್ರತೆಯಿಂದ ಮುಕ್ತರಾಗಿದ್ದಾರೆಯೆ? ಸೆನ್-ಹಕ್ ಪ್ರಕಾರ ಅಭಿವೃದ್ದಿಯಲ್ಲಿ ಜನರು, ಜನರ ಬದುಕು, ಜನರ ಆರೋಗ್ಯ, ಅವರ ಶಿಕ್ಷಣ, ಅವರ ಆಹಾರ ಮುಖ್ಯ. ಅಭಿವೃದ್ದಿಯೆಂದರೆ ವರಮಾನದ ವರ್ಧನೆ ಮಾತ್ರವಲ್ಲ. ಬದುಕನ್ನು ಉತ್ತಮಪಡಿಸಿಕೊಳ್ಳಲು ಲಭ್ಯವಿರುವ ಅವಕಾಶಗಳನ್ನು ಧಾರಣ ಮಾಡಿಕೊಳ್ಳುವ ಜನರ ಸಾಮರ್ಥ್ಯವೇ ಅಭಿವೃದ್ದಿ. ಬದುಕನ್ನು ಉತ್ತಮಪಡಿಸಿಕೊಳ್ಳುವ ಅವಕಾಶಗಳ ವರ್ಧನೆ ಹಾಗೂ ಅಂತಹ ಅವಕಾಶಗಳಲ್ಲಿ ಜನರು ತಮಗೆ ಬೇಕಾದುದನ್ನು ಆಯ್ಕೆ ಮಾಡಿಕೊಳ್ಳುವ ಸ್ವಾತಂತ್ರ್ಯವನ್ನು ಸೆನ್ ಅಭಿವೃದ್ದಿಯೆಂದು ನಿರ್ವಚಿಸಿದ್ದಾರೆ. ಇಲ್ಲಿ ಜನರ ಸಮೂಹವೇ ಮುಖ್ಯಧಾತು. ಇದನ್ನು ‘ಮಾನವ ಅಭಿವೃದ್ದಿ’ಯೆಂದು ಕರೆಯಲಾಗಿದೆ. ಈ ಬಗೆಯಲ್ಲಿ ಅಭಿವೃದ್ದಿಯನ್ನು ಮಾಪನ ಮಾಡಲು ‘ಮಾನವ ಅಭಿವೃದ್ದಿ ಸೂಚ್ಯಂಕ’ವೆಂಬ ಗಣತೀಯ ಸೂತ್ರವನ್ನು ರೂಪಿಸಲಾಗಿದೆ. ಈ ಮಾನವ ಅಭಿವೃದ್ದಿ ಸೂಚ್ಯಂಕವು ಮೂರು ಸಂಗತಿಗಳನ್ನು ಒಳಗೊಂಡ ಒಂದು ಸಂಯುಕ್ತ ಸೂಚಿಯಾಗಿದೆ. ಇದು ಒಳಗೊಳ್ಳುವ ಮೂರು ಸೂಚಿಗಳು ಹೀಗಿವೆ –
1. ಜನರ ಆರೋಗ್ಯವನ್ನು ಸೂಚಿಸುವ ಜೀವನಾಯುಷ್ಯ.
2. ಜನರ ಜ್ಞಾನದ ಮಟ್ಟವನ್ನು ಸೂಚಿಸುವ ವಯಸ್ಕರ ಸಾಕ್ಷರತೆ ಹಾಗೂ ಉನ್ನತ ಶಿಕ್ಷಣದಲ್ಲಿ ದಾಖಲಾತಿ ಪ್ರಮಾಣ.
3. ಸಂಪನ್ಮೂಲಗಳ ಮೇಲಿನ ಅಧಿಕಾರವನ್ನು ಸೂಚಿಸುವ ತಲಾವರಮಾನ.
ಕರ್ನಾಟಕ ಸರ್ಕಾರದ ಯೋಜನಾ ಇಲಾಖೆಯು 1999ರಲ್ಲಿ ‘ಕರ್ನಾಟಕದಲ್ಲಿ ಮಾನವ ಅಭಿವೃದ್ದಿ’ ಎಂಬ ವರದಿಯನ್ನು ಪ್ರಕಟಿಸಿದೆ. ಅದರಲ್ಲಿ ಜಿಲ್ಲಾವಾರು ಮಾನವ ಅಭಿವೃದ್ದಿ ಸೂಚ್ಯಂಕಗಳನ್ನು ರಚಿಸಲಾಗಿದೆ. ಪ್ರಾದೇಶಿಕ ಅಸಮಾನತೆಯ ನಿವಾರಣಾ ಅಧ್ಯಯನದ ಉನ್ನತಾಧಿಕಾರ ಸಮಿತಿಯು 1998ಕ್ಕೆ ಸಂಬಂಧಿಸಿದಂತೆ ಜಿಲ್ಲಾವಾರು ಮಾನವ ಅಭಿವೃದ್ದಿ ಸೂಚ್ಯಂಕವನ್ನು ಗಣನೆ ಮಾಡಿದೆ. ಇವೆರಡೂ ವರದಿಗಳು ರಾಜ್ಯದ 20 ಜಿಲ್ಲೆಗಳನ್ನು ಗಣನೆ ಮಾಡಿ ಸೂಚ್ಯಂಕವನ್ನು ರೂಪಿಸಿವೆ.
ವರಮಾನ ವರ್ಧನೆ ಆಧರಿಸಿದ ಅಭಿವೃದ್ದಿ ನಿರ್ವಚನ ಹಾಗೂ ಮಾನವ ಅಭಿವೃದ್ದಿ ಆಧರಿತ ಮೀಮಾಂಸೆಗಳ ನಡುವಣ ವ್ಯತ್ಯಾಸವನ್ನು ಮೇಲಿನ ಕೋಷ್ಟಕದ ನೆರವಿನಿಂದ ತೋರಿಸಬಹುದಾಗಿದೆ. ಬಳ್ಳಾರಿ ಜಿಲ್ಲೆ ಹಾಗೂ ಮೈಸೂರು ಜಿಲ್ಲೆಗಳು ಕ್ರಮವಾಗಿ ಮಾನವ ಅಭಿವೃದ್ದಿಯಲ್ಲಿ (1998) 17ನೆಯ ಹಾಗೂ 14ನೆಯ ಸ್ಥಾನಗಳನ್ನು ಪಡೆದಿವೆ. ಆದರೆ ನಿವ್ವಳ ತಲಾ ದೇಶೀಯ ಉತ್ಪನ್ನದಲ್ಲಿ ಮಾತ್ರ ಅವುಗಳ ಸ್ಥಾನ ಕ್ರಮವಾಗಿ 10 ಮತ್ತು 5. ವರಮಾನ ವರ್ಧನೆಯ ದೃಷ್ಟಿಯಿಂದ ಇವೆರಡೂ ಜಿಲ್ಲೆಗಳು ಮುಂದುವರಿದ ಸ್ಥಿತಿಯಲ್ಲಿವೆ. ಆದರೆ ಜೀವನಾಯುಷ್ಯ ಹಾಗೂ ಶಿಕ್ಷಣಗಳನ್ನು ಒಳಗೊಂಡ ಮಾನವ ಅಭಿವೃದ್ದಿಯಲ್ಲಿ ಅವುಗಳ ಸ್ಥಾನ ಅತ್ಯಂತ ಕೆಳಮಟ್ಟದಲ್ಲಿದೆ. ಈ ಕಾರಣದಿಂದ ವರಮಾನ ಆಧರಿಸಿದ ಅಭಿವೃದ್ದಿಯ ಮಾಪನಕ್ಕಿಂತ ಜನರ ಧಾರಣಶಕ್ತಿ ಆಧರಿತ ಅಭಿವೃದ್ದಿ ಮಾಪನವು ಹೆಚ್ಚು ಉಪಯುಕ್ತವಾದುದಾಗಿದೆ.

ಮೂಲ : ಕರ್ನಾಟಕ ಸರ್ಕಾರ 2002, ಪು. 101
ಮಾನವ ಅಭಿವೃದ್ದಿ – 1991
ಕರ್ನಾಟಕದ 20 ಜಿಲ್ಲೆಗಳನ್ನು 1991ರ ಮಾನವ ಅಭಿವೃದ್ದಿ ಸೂಚ್ಯಂಕದ ಆಧಾರದ ಮೇಲೆ ಎರಡು ಗುಂಪುಗಳಾಗಿ ವರ್ಗೀಕರಿಸಲಾಗಿದೆ.

ಕರ್ನಾಟಕ ರಾಜ್ಯದ ಮಾನವ ಅಭಿವೃದ್ದಿ ಸೂಚ್ಯಂಕ : 0.470 (1991)
ದಕ್ಷಿಣ ಕರ್ನಾಟಕದ 12 ಜಿಲ್ಲೆಗಳ ಪೈಕಿ 7 ಜಿಲ್ಲೆಗಳ ಸೂಚ್ಯಂಕವು ರಾಜ್ಯ ಸರಾಸರಿಗಿಂತ ಅಧಿಕವಾಗಿದೆ. ಆದರೆ ಉ.ಕ.ಪ್ರ.ದ 8 ಜಿಲ್ಲೆಗಳ ಪೈಕಿ ಕೇವಲ ಮೂರು ಜಿಲ್ಲೆಗಳ ಸೂಚ್ಯಂಕವು 0.450ಕ್ಕಿಂತ ಅಧಿಕವಿದೆ.
ಅತ್ಯಂತ ಕಡಿಮೆ ಸೂಚ್ಯಂಕ 0.399 ರಾಯಚೂರು ಜಿಲೆಯಲ್ಲಿದೆ. ಮಾನವ ಅಭಿವೃದ್ದಿ ಸೂಚ್ಯಂಕದ ಪ್ರಾದೇಶಿಕ ಸ್ವರೂಪದಲ್ಲಿ 1998 ರಲ್ಲಿ ಯಾವ ಬದಲಾವಣೆ ಯಾಗಲಿಲ್ಲವೆಂಬುದು ಕೆಳಗಿನ ಚಾರ್ಟ್ನಿಂದ ತಿಳಿದುಬರುತ್ತದೆ.

ಕರ್ನಾಟಕ ರಾಜ್ಯದ ಮಾನವ ಅಭಿವೃದ್ದಿ ಸೂಚ್ಯಂಕ : 0.67(1998)
ಕರ್ನಾಟಕದ ಎಲ್ಲ ಜಿಲ್ಲೆಗಳಲ್ಲೂ 1991ರಿಂದ 1998ರ ಅವಧಿಯಲ್ಲಿ ಮಾನವ ಅಭಿವೃದ್ದಿ ಸೂಚ್ಯಂಕದಲ್ಲಿ ಏರಿಕೆಯಾಗಿದೆ. ಆದರೆ ಮಾನವ ಅಭಿವೃದ್ದಿ ಸೂಚ್ಯಂಕದಲ್ಲಿನ ಪ್ರಾದೇಶಿಕ ಸ್ವರೂಪದಲ್ಲಿ ಬದಲಾವಣೆಯಾಗಿಲ್ಲ.
ರಾಯಚೂರು ಜಿಲ್ಲೆಯ ಮಾನವ ಅಭಿವೃದ್ದಿ ಸೂಚ್ಯಂಕವು 1991ರಲ್ಲಿ ಅತ್ಯಂತ ಅಧಿಕ ಸೂಚ್ಯಂಕವಾದ ಕೊಡಗಿನ ಸೂಚ್ಯಂಕದ ಶೇ. 63ರಷ್ಟಿತ್ತು. ಇದು 1998ರಲ್ಲಿ ಶೇ. 71ಕ್ಕೆ ಏರಿಕೆಯಾಗಿದೆ.
ಒಟ್ಟಾರೆ ಮಾನವ ಅಭಿವೃದ್ದಿ ಸೂಚ್ಯಂಕದ ಪ್ರಕಾರ (1991 ಮತ್ತು 1998) ಐದು ಜಿಲ್ಲೆಗಳು ಅತ್ಯಂತ ಹಿಂದುಳಿದ ಸ್ಥಿತಿಯಲ್ಲಿವೆ. ಅವು ಬಿಜಾಪುರ, ಬಳ್ಳಾರಿ, ಬೀದರ್, ಗುಲಬರ್ಗಾ ಮತ್ತು ರಾಯಚೂರು. ಈ ಐದು ಜಿಲ್ಲೆಗಳಲ್ಲಿ ನಾಲ್ಕು ಗುಲಬರ್ಗಾ ವಿಭಾಗಕ್ಕೆ ಸೇರಿದ್ದರೆ ಒಂದು ಜಿಲ್ಲೆ ಮಾತ್ರ ಬಾಂಬೆ ಕರ್ನಾಟಕಕ್ಕೆ ಸೇರಿದೆ. ಇದರಿಂದ ತಿಳಿದುಬರುವುದೇನೆಂದರೆ ರಾಜ್ಯದಲ್ಲಿ ಅತ್ಯಂತ ದುಸ್ಥಿತಿಯಲ್ಲಿರುವ ಪ್ರದೇಶವೆಂದರೆ ಹೈದರಾಬಾದ್-ಕರ್ನಾಟಕದ ಜಿಲ್ಲೆಗಳು. ಈ ಸಂಗತಿಯನ್ನು ಗಮನದಲ್ಲಿಟ್ಟುಕೊಂಡು ನಾವು ಅಭಿವೃದ್ದಿ ಕಾರ್ಯಕ್ರಮಗಳನ್ನು ರೂಪಿಸಬೇಕಾಗುತ್ತದೆ. ಈಗಾಗಲೆ ತಿಳಿಸಿರುವಂತೆ ಹೈದರಾಬಾದ್-ಕರ್ನಾಟಕ ಪ್ರದೇಶದ ಜಿಲ್ಲೆಗಳು ಒಂದು ಬಗೆಯ ಚಾರಿತ್ರಿಕ ವಿಕಲತೆಗೆ ಒಳಗಾಗಿವೆ. ಈ ವಿಕಲತೆಯ ಪರಿಣಾಮವಾಗಿ ಅವು ರಾಜ್ಯದ ಉಳಿದ ಪ್ರದೇಶಗಳಿಗಿಂತ ಹಿಂದುಳಿದಿವೆ. ಈ ಪ್ರದೇಶವು ಜಮೀನುದಾರಿ ಪಾಳೆಗಾರಿಕೆಯ ಕಪಿಮುಷ್ಟಿಯಿಂದ ಇನ್ನೂ ಬಿಡುಗಡೆ ಪಡೆದಿಲ್ಲ. ಈ ಎಲ್ಲ ಸಂಗತಿಗಳನ್ನು ಗಮನಿಸಿ ನಾವು ಅಭಿವೃದ್ದಿ ಕಾರ್ಯಕ್ರಮಗಳನ್ನು ರೂಪಿಸಬೇಕಾಗಿದೆ.
ಡಿ.ಎಂ. ನಂಜುಂಡಪ್ಪ ವರದಿ
ಅಭಿವೃದ್ದಿ ಸಂಬಂಧಿ ಪ್ರಾದೇಶಿಕ ಅಸಮಾನತೆಯ ಸಮಸ್ಯೆಯನ್ನು ಕುರಿತಂತೆ ಅಧ್ಯಯನ ಮಾಡಿ ಅದರ ಪರಿಹಾರಕ್ಕೆ ಸಲಹೆ-ಸೂಚನೆ ನೀಡುವ ಸಲುವಾಗಿ ಉನ್ನತಾಧಿಕಾರ ಸಮಿತಿಯೊಂದನ್ನು ಡಾ.ಡಿ.ಎಂ.ನಂಜುಂಡಪ್ಪ ಅವರ ಅಧ್ಯಕ್ಷತೆಯಲ್ಲಿ ಅಕ್ಟೋಬರ್ 3, 2000ರಲ್ಲಿ ಸರ್ಕಾರವು ನೇಮಿಸಿತು. ಈ ಸಮಿತಿಯು ತನ್ನ ವರದಿಯನ್ನು ಜೂನ್ 25, 2002ರಲ್ಲಿ ಸರ್ಕಾರಕ್ಕೆ ಸಲ್ಲಿಸಿತು.
ಈ ಸಮಿತಿಯು ಪ್ರಾದೇಶಿಕ ಅಸಮಾನತೆಯನ್ನು ತಾಲ್ಲೂಕುವಾರು ಮಾಪನ ಮಾಡಿದೆ. ಅಸಮಾನತೆಯನ್ನು ಮಾಪನ ಮಾಡಲು ಅದು ‘ಸಮಗ್ರ ಸಂಯುಕ್ತ ಅಭಿವೃದ್ದಿ ಸೂಚ್ಯಂಕ’ವೆಂಬ ಗಣತೀಯ ಸೂಚಿಯನ್ನು ಅಭಿವೃದ್ದಿ ಪಡಿಸಿದೆ. ಈ ಸೂಚ್ಯಂಕದ ಆಧಾರದ ಮೇಲೆ ಸಮಿತಿಯು ರಾಜ್ಯದ 175 ತಾಲ್ಲೂಕುಗಳನ್ನು ಮೊದಲನೆಯ ಹಂತದಲ್ಲಿ ಅಭಿವೃದ್ದಿ ಹೊಂದಿದ ಮತ್ತು ದುಸ್ಥಿತಿಯಲ್ಲಿರುವ ತಾಲ್ಲೂಕುಗಳಾಗಿ ವರ್ಗೀಕರಿಸಿದೆ. ಇದನ್ನು ವಿಭಾಗವಾರು ಕೆಳಗಿನ ಕೋಷ್ಟಕ-5ರಲ್ಲಿ ನೀಡಲಾಗಿದೆ.
ಈ ಕೋಷ್ಟಕದಿಂದ ತಿಳಿದುಬರುವುದೇನೆಂದರೆ ರಾಜ್ಯದ ಅಭಿವೃದ್ದಿ ಹೊಂದಿದ 61 ತಾಲ್ಲೂಕುಗಳಲ್ಲಿ ದ.ಕ.ಪ್ರ. ದ ಪಾಲು ಶೇ. 65.57ರಷ್ಟಿದ್ದರೆ ಉ.ಕ.ಪ್ರ.ದ ಪಾಲು ಕೇವಲ ಶೇ. 34.86. ಆದರೆ ಅಭಿವೃದ್ದಿ ಹೊಂದದಿರುವ 114 ತಾಲ್ಲೂಕುಗಳಲ್ಲಿ ದ.ಕ.ಪ್ರ.ದ ಪಾಲು ಕೇವಲ ಶೇ. 48.25. ಆದರೆ ಉ.ಕ.ಪ್ರ.ದ ಪಾಲು ಶೇ. 51.75.
ರಾಜ್ಯದ ಅಭಿವೃದ್ದಿ ಹೊಂದದ ತಾಲ್ಲೂಕುಗಳಲ್ಲಿ ಗುಲಬರ್ಗಾ ವಿಭಾಗದ ಪಾಲು ಅತ್ಯಂತ ಅಧಿಕ ಶೇ. 24.56ರಷ್ಟಿದೆ. ಆದರೆ ರಾಜ್ಯದ ಅಭಿವೃದ್ದಿ ಹೊಂದಿದ ತಾಲ್ಲೂಕುಗಳಲ್ಲಿ ಇದರ ಪಾಲು ಕೇವಲ ಶೇ. 4.92.

ಮೂಲ : ಕರ್ನಾಟಕ ಸರ್ಕಾರ  2002, ಪು. 290-295
ಪ್ರಾದೇಶಿಕ ಅಸಮತೋಲನ ನಿವಾರಣಾ ಸಮಿತಿ (ಡಾ.ಡಿ.ಎಂ.ನಂಜುಂಡಪ್ಪ) ವರದಿಯ ಅನುಸಾರ ಪರಿಗಣಿಸಲಾದ ಹಿಂದುಳಿದ ತಾಲೂಕುಗಳ ವಿವರ

ಮಾಹಿತಿ : ಪ್ರಾದೇಶಿಕ ಅಸಮತೋಲನ ನಿವಾರಣ ಸಮಿತಿ ವರದಿ
ಡಾ.ಡಿ.ಎಂ. ನಂಜುಂಡಪ್ಪರವರ ವರದಿಯಂತೆ (ಕರ್ನಾಟಕ ಅಂಕಿ ಅಂಶಗಳ ನೋಟ, ಆರ್ಥಿಕ ಮತ್ತು ಸಾಂಖ್ಯಿಕ ನಿರ್ದೇಶನಾಲಯ, ಬೆಂಗಳೂರು) ಡಿ.ಎಂ.ನಂಜುಂಡಪ್ಪ ಸಮಿತಿಯು ದುಸ್ಥಿತಿಯ ತೀವ್ರತೆಯನ್ನು ಗುರುತಿಸುವ ಉದ್ದೇಶದಿಂದ ಅಭಿವೃದ್ದಿ ಹೊಂದದ ತಾಲ್ಲೂಕುಗಳನ್ನು ಮತ್ತೆ ಮೂರು ಗುಂಪುಗಳಾಗಿ ವರ್ಗೀಕರಿಸಿದೆ. ಅದರ ವಿವರ ಕೋಷ್ಟಕ – 6 ರಲ್ಲಿದೆ.
ಅತ್ಯಂತ ಕುತೂಹಲದ ಸಂಗತಿಯೆಂದರೆ ರಾಜ್ಯದಲ್ಲಿನ ಅತ್ಯಂತ ಹಿಂದುಳಿದ 39 ತಾಲ್ಲೂಕುಗಳಲ್ಲಿ ಗುಲಬರ್ಗಾ ವಿಭಾಗ ಪಾಲು ಶೇ. 66.66. ಇದು ಪ್ರಾದೇಶಿಕ ಅಸಮಾನತೆಯ ಕೇಂದ್ರ ಬಿಂದು ಯಾವುದು ಎಂಬುದನ್ನು ತೋರಿಸುತ್ತದೆ.
ವಿಭಾಗವಾರು ಹಿಂದುಳಿದಿರುವಿಕೆಯ ಪ್ರಮಾಣ
ಆರ್ಥಿಕ-ಸಾಮಾಜಿಕ ಹಿಂದುಳಿದಿರುವಿಕೆಯಲ್ಲಿ ರಾಜ್ಯದ ನಾಲ್ಕು ವಿಭಾಗಗಳ ಸಾಪೇಕ್ಷ ಪಾಲು ಎಷ್ಟು ಎಂಬುದನ್ನು ಸಮಿತಿಯು ಗಣನೆ ಮಾಡಿಕೊಟ್ಟಿದೆ. ಇದನ್ನು ಕೋಷ್ಟಕ-7ರಲ್ಲಿ ತೋರಿಸಿದೆ.

ಮೂಲ : ಕರ್ನಾಟಕ ಸರ್ಕಾರ 2002, ಪು. 290-295

ಮೂಲ : ಕರ್ನಾಟಕ ಸರ್ಕಾರ 2002, ಪು.1013
ರಾಜ್ಯದ ಹಿಂದುಳಿದಿರುವಿಕೆಯಲ್ಲಿ ಉ.ಕ.ಪ್ರ.ದ ಪಾಲು ಶೇ.60. ಅದರಲ್ಲೂ ಗುಲಬರ್ಗಾ ವಿಭಾಗದ ಪಾಲು ಶೇ.40. ಹಿಂದುಳಿದಿರುವಿಕೆಯ ಆಧಾರದ ಮೇಲೆ ಸರ್ಕಾರವು ಸಂಪನ್ಮೂಲವನ್ನು ಮತ್ತು ಬಂಡವಾಳವನ್ನು ರಾಜ್ಯದ ವಿಭಾಗಗಳ ನಡುವೆ ಹಂಚಬೇಕು ಎಂಬುದು ಡಿ.ಎಂ.ನಂಜುಂಡಪ್ಪ ಸಮಿತಿಯ ಮುಖ್ಯ ಸಲಹೆಯಾಗಿದೆ.
ಸಾಕ್ಷರತೆ ಮತ್ತು ಪ್ರಾಥಮಿಕ ಶಿಕ್ಷಣ
ಸಾಕ್ಷರತೆ ಹಾಗೂ ಪ್ರಾಥಮಿಕ ಶಿಕ್ಷಣದ ಮಹತ್ವವನ್ನು ಗುರುತಿಸುವ ಅಥವಾ ವಿವರಿಸುವ ಅಗತ್ಯವಿಲ್ಲ. ಹಿಂದುಳಿದ ದೇಶ/ಪ್ರದೇಶಗಳ ದೃಷ್ಟಿಯಿಂದ ಅವುಗಳ ಪಾತ್ರ ನಿರ್ಣಾಯಕವಾದುದಾಗಿದೆ. ಸಾಕ್ಷರತೆ ಹಾಗೂ ಪ್ರಾಥಮಿಕ ಶಿಕ್ಷಣಗಳು ಅಭಿವೃದ್ದಿಯ ಸಾಧನಗಳು ಹೌದು ಮತ್ತು ಅವು ಅಭಿವೃದ್ದಿಯ ಅಂತರ್ಗತ ಗುಣವೂ ಹೌದು. ಇದನ್ನೇ ಅಮರ್ತ್ಯಸೆನ್ ‘ಅಂತಸ್ಥಗುಣ’ ಮತ್ತು ‘ಉಪಕರಣವಾದಿಗುಣ’ವೆಂದು ಕರೆದಿದ್ದಾರೆ. ಸಮಾಜದಲ್ಲಿ ಸರೀಕರ ಮುಂದೆ ತಲೆ ಎತ್ತಿ ನಿಲ್ಲಲು ಸಾಕ್ಷರತೆ-ಶಿಕ್ಷಣ ಅಗತ್ಯ. ಅನಕ್ಷರತೆ ಎನ್ನುವುದು ಒಂದು ಬಗೆಯಲ್ಲಿ ಸಾಮಾಜಿಕ ವಿಕಲತೆ.
ಜೀನ್ಡ್ರೀಜ್ ಮತ್ತು ಅಮರ್ತ್ಯಸೆನ್ ಅವರು ಸಾಕ್ಷರತೆಯ ಮಹತ್ವವನ್ನು ಹೀಗೆ ಗುರುತಿಸಿದ್ದಾರೆ,
ಸಾಮಾಜಿಕ ಸಂಪರ್ಕ ಮತ್ತು ಸಂಬಂಧ ಹಾಗೂ ಸಂವಹನ ಲಿಖಿತ ಮಾಧ್ಯಮದ ಮೂಲಕ ಸಂಭವಿಸುವುದರಿಂದ ಸಮಾಜದಲ್ಲಿ ಸಾಕ್ಷರತೆಯು ಸ್ವರಕ್ಷಣೆಯ ಸಾಧನ ವಾಗಿರುತ್ತದೆ. ಅಕ್ಷರ ಜ್ಞಾನವಿಲ್ಲದವರು ತಮ್ಮನ್ನು ತಾವು ನ್ಯಾಯಾಲಯದ ಕಟಕಟೆಯಲ್ಲಿ ರಕ್ಷಿಸಿಕೊಳ್ಳಲಾರರು, ಬ್ಯಾಂಕಿನಿಂದ ಸಾಲ ಪಡೆಯಲಾರರು, ತಮ್ಮ ವಾರಸುದಾರಿಕೆ ಹಕ್ಕುಗಳನ್ನು ಚಲಾಯಿಸಲಾರರು, ಆಧುನಿಕ ತಂತ್ರಜ್ಞಾನದ ಅನುಕೂಲ ಪಡೆದುಕೊಳ್ಳಲಾರರು, ಉದ್ಯೋಗ ಮಾರುಕಟ್ಟೆಯಲ್ಲಿ ಪೈಪೋಟಿ ಮಾಡಲಾರರು, ಸರಿಯಾದ ಬಸ್ಸು ಏರಲಾರರು, ರಾಜಕೀಯ ಚಟುವಟಿಕೆಗಳಲ್ಲಿ ಭಾಗವಹಿಸಲಾರರು -ಒಟ್ಟಾರೆ ಆಧುನಿಕ ಆರ್ಥಿಕತೆ- ಸಮಾಜದಲ್ಲಿ ಯಶಸ್ವಿಯಾಗಿ ಸಹಪಾಲುದಾರರಾಗಲಾರರು(2002: 143).
ಸಾಕ್ಷರತೆಯ ಮಹತ್ವವನ್ನು ತುಂಬಾ ಸರಳವಾದ ನಿದರ್ಶನಗಳ ಮೂಲಕ ತೋರಿಸಬಹುದು. ಕರ್ನಾಟಕದ ವಿವಿಧ ಜಿಲ್ಲೆಗಳ ಅಭಿವೃದ್ದಿ ಸಂಬಂಧಿ ಸಾಧನೆಗಳನ್ನು ಮುಖಾಮುಖಿಯಾಗಿಸಿದರೆ ಯಾವ ಜಿಲ್ಲೆಯಲ್ಲಿ ಸಾಕ್ಷರತೆ ಪ್ರಮಾಣವು ಉನ್ನತವಾಗಿರುತ್ತದೋ ಅದು ಅಭಿವೃದ್ದಿಯಲ್ಲೂ ಉನ್ನತ ಮಟ್ಟ ಸಾಧಿಸಿಕೊಂಡಿರುವುದು ತಿಳಿಯುತ್ತದೆ. ಇವೆರಡರ ನಡುವೆ ಕಾರಣ-ಪರಿಣಾಮ ಸ್ವರೂಪದ ಸಂಬಂಧವಿರಬಹುದು. ಆದರೆ ಸಾಕ್ಷರತೆಯಲ್ಲಿ ಉನ್ನತ ಮಟ್ಟ ತಲುಪಿರುವ ಜಿಲ್ಲೆಗಳು ಅಭಿವೃದ್ದಿಯಲ್ಲೂ ಮುಂಚೂಣಿಯಲ್ಲಿರುತ್ತವೆ. ಕೋಷ್ಟಕ-8 ರಲ್ಲಿ ಕರ್ನಾಟಕದ ವಿವಿಧ ವಿಭಾಗಗಳಿಗೆ ಸೇರಿದ ಆಯ್ದ ಜಿಲ್ಲೆಗಳ ತಲಾ ನಿವ್ವಳ ದೇಶೀಯ ಉತ್ಪನ್ನ ಹಾಗೂ ಒಟ್ಟು ಸಾಕ್ಷರತೆಯ ಪ್ರಮಾಣವನ್ನು ತೋರಿಸಿದೆ.

ಮೂಲ : ಸೆನ್ಸಸ್ ಆಫ್ ಇಂಡಿಯಾ 2001, ಸೀರಿಸ್ 30, ಕರ್ನಾಟಕ, ಪು.229, ಗೌರ್ನಮೆಂಟ್ ಆಫ್ ಕರ್ನಾಟಕ 2002, ಪು. 56-67
ಕೋಷ್ಟಕ-8ರಲ್ಲಿ ತೋರಿಸಿರುವಂತೆ ದ.ಕ.ಪ್ರ.ದ ಎರಡೂ ವಿಭಾಗಗಳಲ್ಲಿ ಸಾಕ್ಷರತೆ ಮಟ್ಟವು ಹಾಗೂ ತಲಾ ನಿವ್ವಳ ದೇಶೀಯ ಉತ್ಪನ್ನವೂ ರಾಜ್ಯ ಸರಾಸರಿಗಿಂತ ಅಧಿಕವಾಗಿದೆ. ಆದರೆ ಉ.ಕ.ಪ್ರ.ದ ಜಿಲ್ಲೆಗಳಲ್ಲಿ ತಲಾ ನಿವ್ವಳ ದೇಶೀಯ ಉತ್ಪನ್ನವು ರಾಜ್ಯ ಸರಾಸರಿಗಿಂತ ಕಡಿಮೆಯಿದೆ ಹಾಗೂ ಸಾಕ್ಷರತೆ ಪ್ರಮಾಣವು ಕಡಿಮೆಯಿದೆ. ವರಮಾನದಂತೆ ಅಕ್ಷರ ಭಾಗ್ಯವು ಜನರ ಧಾರಣಶಕ್ತಿಯನ್ನು ವರ್ಧಿಸುತ್ತದೆ. ಬದುಕನ್ನು ಉತ್ತಮಪಡಿಸಿ ಕೊಳ್ಳಲು ಅಗತ್ಯವಾದ ಒಂದು ಅವಕಾಶವನ್ನು ಸಾಕ್ಷರತೆ ಪ್ರತಿನಿಧಿಸುತ್ತದೆ. ಕರ್ನಾಟಕ ರಾಜ್ಯದಲ್ಲಿ ಅತ್ಯಂತ ಕನಿಷ್ಟ ಸಾಕ್ಷರತೆಯ ತಾಲ್ಲೂಕು ಯಾದಗಿರಿ. ಅಲ್ಲಿ 2001ರ ಜನಗಣತಿ ಪ್ರಕಾರ ಸಾಕ್ಷರತೆ ಶೇ. 37.43. ಇದು ಗುಲಬರ್ಗಾ ಜಿಲ್ಲೆಗೆ ಸೇರಿದೆ.
ಅದೇ ರೀತಿ ಸಾಕ್ಷರತೆ ಅತ್ಯಧಿಕವಿರುವ ಮಂಗಳೂರು ತಾಲ್ಲೂಕಿನಲ್ಲಿ ಅದು ಶೇ. 87.29. ಇದು ದಕ್ಷಿಣ ಕನ್ನಡ ಜಿಲ್ಲೆಗೆ ಸೇರಿದೆ. ಸಾಕ್ಷರತೆಯು ಅಭಿವೃದ್ದಿಯ ಒಂದು ಸೂಚಿ. ಅನಕ್ಷರತೆಯು ದುಸ್ಥಿತಿಯ ಒಂದು ಸೂಚಿ.ೊಕೋಷ್ಟಕ-9ರಲ್ಲಿ ಎರಡು ಕಾಲಘಟ್ಟಗಳಿಗೆ (1991 ಮತ್ತು 2001) ಸಂಬಂಧಿಸಿದಂತೆ ಸಾಕ್ಷರತೆ ಪ್ರಮಾಣವನ್ನು ವಿಭಾಗವಾರು ನೀಡಲಾಗಿದೆ. ಸಾಕ್ಷರತೆಯ ಪ್ರಮಾಣವು 1991ರಿಂದ 2001ರ ಅವಧಿಯಲ್ಲಿ ಶೇ. ಎಷ್ಟು ಬೆಳೆದಿದೆ ಎಂಬುದನ್ನು ಲೆಕ್ಕಹಾಕಿ ಕೋಷ್ಟಕದಲ್ಲಿ ನೀಡಲಾಗಿದೆ. ಇಲ್ಲಿ ಎರಡು ಸಂಗತಿಗಳನ್ನು ಗುರುತಿಸಬಹುದು. ಮೊದಲನೆಯದಾಗಿ ಸಾಕ್ಷರತೆ ಪ್ರಮಾಣವು ಉ.ಕ.ಪ್ರ.ದಲ್ಲಿ ಕಡಿಮೆಯಿದ್ದು ದ.ಕ.ಪ್ರ.ದಲ್ಲಿ ಅಧಿಕ ಮಟ್ಟದಲ್ಲಿದೆ. ಕನಿಷ್ಟ ಸಾಕ್ಷರತೆ ಎರಡೂ ಕಾಲಘಟ್ಟಗಳಲ್ಲಿ ಗುಲಬರ್ಗಾ ವಿಭಾಗದಲ್ಲಿದೆ. ದ.ಕ.ಪ್ರ.ದ ಸಾಕ್ಷರತೆಯ ಪ್ರಮಾಣವು 2001ರಲ್ಲಿ ರಾಜ್ಯಮಟ್ಟದ ಸಾಕ್ಷರತೆಯ ಶೇ. 106.65ರಷ್ಟಿದ್ದರೆ ಉ.ಕ.ಪ್ರ.ದ ಸಾಕ್ಷರತೆಯು ರಾಜ್ಯಮಟ್ಟದ ಸಾಕ್ಷರತೆಯ ಶೇ. 90.72ರಷ್ಟಿದೆ. ಆದರೆ ಗುಲಬರ್ಗಾ ವಿಭಾಗದ ಸಾಕ್ಷರತೆಯು ರಾಜ್ಯ ಸರಾಸರಿ ಸಾಕ್ಷರತೆಯ ಶೇ. 81ರಷ್ಟಿದೆ. ಎರಡನೆಯದಾಗಿ ರಾಜ್ಯಮಟ್ಟದಲ್ಲಿ ಸಾಕ್ಷರತೆಯು 1991-2001ರ ದಶಕದಲ್ಲಿ ಶೇ. 19.62ರಷ್ಟು ಬೆಳವಣಿಗೆ ಸಾಧಿಸಿಕೊಂಡಿದೆ. ಉ.ಕ.ಪ್ರ.ದಲ್ಲಿ ಸಾಕ್ಷರತೆಯ ಬೆಳವಣಿಗೆ ಪ್ರಮಾಣ ಅತ್ಯಧಿಕವಿದೆ.
ಬೆಳಗಾವಿ ವಿಭಾಗದಲ್ಲಿ ಮಾತ್ರ ಅದು ಕೆಳಮಟ್ಟದಲ್ಲಿದೆ. ಗುಲಬರ್ಗಾ ವಿಭಾಗದಲ್ಲಿ ಅದು ಶೇ. 34.62 ರಷ್ಟು ಬೆಳವಣಿಗೆ ಕಂಡಿದೆ. ಇಷ್ಟಾದರೂ ಅಂತರ ಮಾತ್ರ ತೀವ್ರವಾಗಿದೆ. ಕೋಷ್ಟಕ-10 ಸಾಕ್ಷರತೆಗೆ ಸಂಬಂಧಿಸಿದ ಪ್ರಾದೇಶಿಕ ಅಂತರವನ್ನು ಸ್ಪಷ್ಟವಾಗಿ ತೋರಿಸುತ್ತದೆ. ದ.ಕ. ಹಾಗೂ ಉ.ಕ. ಪ್ರದೇಶಗಳ ಸಾಪೇಕ್ಷ ಸಾಧನವು ಅಕ್ಷರಸ್ಥರ ಸಂಖ್ಯೆಗೆ ಸಂಬಂಧಿಸಿದಂತೆ ಎರಡೂ ಕಾಲಘಟ್ಟಗಳಲ್ಲಿ ಸ್ಥಿರವಾಗಿದೆ. ರಾಜ್ಯದ ಜನಸಂಖ್ಯೆಯಲ್ಲಿ ಶೇ. 57.28 ಪಾಲು ಪಡೆದಿರುವ ದ.ಕ.ಪ್ರ.ವು ರಾಜ್ಯದ ಒಟ್ಟು ಅಕ್ಷರಸ್ಥರಲ್ಲಿ ಶೇ. 62ರಷ್ಟು ಪಾಲು ಪಡೆದಿದೆ. ಆದರೆ ಜನಸಂಖ್ಯೆಯಲ್ಲಿ ಶೇ. 42.72 ರಷ್ಟು ಪಾಲು ಪಡೆದಿರುವ ಉ.ಕ.ಪ್ರ.ವು ಅಕ್ಷರಸ್ಥರಲ್ಲಿ. ಕೇವಲ ಶೇ.38 ಪಾಲು ಪಡೆದಿದೆ. ಇದು 1991 ಹಾಗೂ 2001 ಎರಡೂ ಕಾಲಘಟ್ಟಗಳಲ್ಲಿ ಬದಲಾಗದೆ ಮುಂದುವರೆದಿದೆ. ಇದು ಆತಂಕಕಾರಿ ಸಂಗತಿಯಾಗಿದೆ.

ಮೂಲ : ಸೆನ್ಸಸ್ ಆಫ್ ಇಂಡಿಯಾ 1991, ಸೀರಿಸ್ 11, ಕರ್ನಾಟಕ,ಪು.40-43, ಸೆನ್ಸಸ್ ಆಫ್ ಇಂಡಿಯಾ 2001, ಸೀರಿಸ್ 30, ಕರ್ನಾಟಕ, ಪು.229
ಉ.ಕ.ಪ್ರ.ದ ಜಿಲ್ಲೆಗಳಲ್ಲಿ ಸಾಕ್ಷರತೆಯ ಪ್ರಮಾಣವನ್ನು ಉತ್ತಮಪಡಿಸಲು ತೀವ್ರ ಕ್ರಮಗಳನ್ನು ತೆಗೆದುಕೊಳ್ಳಬೇಕಾಗಿದೆ. ಸಮಸ್ಯಾತ್ಮಕ ತಾಲ್ಲೂಕುಗಳನ್ನು ಆಯ್ದುಕೊಂಡು ವಿಶೇಷ ಅಭಿಯಾನದ ಮೂಲಕ ಸಮಸ್ಯೆಯನ್ನು ಎದುರಿಸಬೇಕಾಗಿದೆ.
ಕರ್ನಾಟಕದ ರಾಜ್ಯದಲ್ಲಿ ಪ್ರಾಥಮಿಕ ಶಿಕ್ಷಣ
ಒಂದರಿಂದ ಹತ್ತನೆಯ ತರಗತಿವರೆಗಿನ ಮಕ್ಕಳ ದಾಖಲಾತಿ ವಿವರಗಳನ್ನು ಕೋಷ್ಟಕ-11ರಲ್ಲಿ ನೀಡಲಾಗಿದೆ. ಇದರಲ್ಲಿ ಒಂದು ಸೂಕ್ಷ್ಮ ಸಂಗತಿಯನ್ನು ನಾವು ಗುರುತಿಸಬೇಕಾಗಿದೆ. ಇದರಲ್ಲಿ ಒಂದರಿಂದ ಏಳನೆಯ ತರಗತಿಯ ಮಕ್ಕಳ ದಾಖಲಾತಿಯನ್ನು ತೆಗೆದುಕೊಂಡರೆ ದ.ಕ.ಪ್ರ.ದ ಪಾಲು ಅದು ಜನಸಂಖ್ಯೆಯಲ್ಲಿ ಪಡೆದುಕೊಂಡ ಪಾಲಿಗಿಂತ ಕಡಿಮೆಯಿದೆ. ಆದರೆ ಉ.ಕ.ಪ್ರ.ವು ಜನಸಂಖ್ಯೆಯಲ್ಲಿ ಎಷ್ಟು ಪಾಲು ಪಡೆದಿದೆಯೋ ಅದಕ್ಕಿಂತ ಅಧಿಕ ಪಾಲನ್ನು ಒಂದರಿಂದ ಏಳನೆಯ ತರಗತಿಯ ಮಕ್ಕಳ ದಾಖಲಾತಿಯಲ್ಲಿ ಪಡೆದಿದೆ. ಇದೊಂದು ಸ್ವಾಗತಾರ್ಹ ಸಂಗತಿಯಾಗಿದೆ. ಆದರೆ ಪ್ರೌಢಶಾಲೆಗಳ 8ರಿಂದ 10 ನೆಯ ತರಗತಿಗಳನ್ನು ತೆಗೆದುಕೊಂಡರೆ ಚಿತ್ರವು ತಿರುವುಮುರುವಾಗುತ್ತದೆ. ಇಲ್ಲಿ ದ.ಕ.ಪ್ರ. ಪಾಲು ಶೇ. 61.71. ಆದರೆ ಉ.ಕ.ಪ್ರ.ದ ಪಾಲು ಕೇವಲ ಶೇ. 38.29. ರಾಜ್ಯದಲ್ಲಿ 2005ರಲ್ಲಿ ಹತ್ತನೆಯ ತರಗತಿಯಲ್ಲಿ ಓದುತ್ತಿರುವ ಮಕ್ಕಳ ಒಟ್ಟು ಸಂಖ್ಯೆ 5.58 ಲಕ್ಷ. ಇದರಲ್ಲಿ ದ.ಕ.ಪ್ರ.ದ ಪಾಲು ಶೇ. 60.96 ಮತ್ತು ಉ.ಕ.ಪ್ರ.ದ ಪಾಲು ಕೇವಲ ಶೇ. 39.03.
ಇದರಿಂದ ತಿಳಿದು ಬರುವುದೇನೆಂದರೆ ಶಿಕ್ಷಣ ಕ್ಷೇತ್ರದಲ್ಲಿ ಉನ್ನತ ಹಂತಕ್ಕೆ ಸಾಗಿದಂತೆ ಉ.ಕ.ಪ್ರ.ದ ಪಾಲು ಕಡಿಮೆಯಾಗುತ್ತದೆ. ಇದಕ್ಕೆ ಪ್ರತಿಯಾಗಿ ದ.ಕ.ಪ್ರ.ದ ಪಾಲು ಅಧಿಕವಾಗಿದೆ. ಇದನ್ನೇ ಪ್ರಾದೇಶಿಕ ಅಸಮಾನತೆಯೆಂದು ಹೇಳುವುದು. ಇದರ ಒಳಾರ್ಥವಿಷ್ಟೆ. ಉ.ಕ.ಪ್ರ.ದಲ್ಲಿ ಶಾಲೆಯನ್ನು ಸೇರಿದ ಮೇಲೆ ಮಧ್ಯದಲ್ಲಿ ಶಾಲೆ ಬಿಡುವ ಮಕ್ಕಳ ಪ್ರಮಾಣ ಅಧಿಕವಾಗಿದೆ. ಒಂದನೆಯ ತರಗತಿಗೆ ಸೇರುವ ಮಕ್ಕಳಲ್ಲಿ ಉ.ಕ.ಪ್ರ.ದ ಪಾಲು ಅಧಿಕವಾಗಿರುತ್ತದೆ. ಆದರೆ ಉನ್ನತ ಹಂತಕ್ಕೆ ಸಾಗುವಾಗ ಶಾಲೆಯನ್ನು ಹೆಚ್ಚಿನ ಸಂಖ್ಯೆಯಲ್ಲಿ ಮಕ್ಕಳು ಇಲ್ಲಿ ಬಿಟ್ಟುಬಿಡುತ್ತವೆ. ಇದರಿಂದಾಗಿ ಪ್ರೌಢಶಾಲೆ ಹಂತದಲ್ಲಿ ಉ.ಕ.ಪ್ರ.ದ ಪಾಲು ಕಡಿಮೆಯಾಗುತ್ತದೆ.
[image: https://kanaja.karnataka.gov.in/wp-content/uploads/2011/04/27_10-Kostaka-10_karnatakadalli-vibhagavaru-aksharashtharu-280x300.jpg]
ಮೂಲ : ಸೆನ್ಸಸ್ ಆಫ್ ಇಂಡಿಯಾ 1991, ಸೀರಿಸ್ 11, ಕರ್ನಾಟಕ,ಪು.78-79 ಸೆನ್ಸಸ್ ಆಫ್ ಇಂಡಿಯಾ 2001, ಸೀರಿಸ್ 30, ಕರ್ನಾಟಕ, ಪು.86-93
[image: https://kanaja.karnataka.gov.in/wp-content/uploads/2011/04/27_11-Kostaka-11_Prathamika-and-prouda-shikshane-233x300.jpg]
ಮೂಲ : ಕರ್ನಾಟಕ ಸರ್ಕಾರ 2005, ಪು. 66-69 ಮತ್ತು 364
ಕೋಷ್ಟಕ-12 ರಲ್ಲಿ ಶಾಲೆಯನ್ನು ಮಧ್ಯದಲ್ಲಿ ಬಿಡುವ ಮಕ್ಕಳ ಪ್ರಮಾಣವನ್ನು ವಿಭಾಗವಾರು ತೋರಿಸಲಾಗಿದೆ.
[image: https://kanaja.karnataka.gov.in/wp-content/uploads/2011/04/27_12-Kostaka-12_shaleyannu-madhyadalli-biduva-makkalu-300x276.jpg]
ಮೂಲ : ಕರ್ನಾಟಕ ಸರ್ಕಾರ 2005, ಪು. 347-354
ಕೋಷ್ಟಕ-12ರಿಂದ ಸ್ಪಷ್ಟವಾಗುವುದೇನೆಂದರೆ ಶಾಲೆಯನ್ನು ಮಧ್ಯದಲ್ಲಿ ಬಿಡುವ ಮಕ್ಕಳ ಪ್ರಮಾಣ ಗರಿಷ್ಟ ಮತ್ತು ಕನಿಷ್ಟ ಮಟ್ಟಗಳು ಉ.ಕ.ಪ್ರ.ದ ಜಿಲ್ಲೆಗಳಲ್ಲಿ ಅಧಿಕವಿದೆ. ಈ ಸಮಸ್ಯೆಯು ಗುಲಬರ್ಗಾ ವಿಭಾಗದಲ್ಲಿ ಗಂಭೀರ ಸ್ವರೂಪದಲ್ಲಿದೆ. ಈ ಕಾರಣದಿಂದಾಗಿ ಪ್ರೌಢಶಾಲೆ ಹಂತದಲ್ಲಿ ಉ.ಕ.ಪ್ರ.ದ ಪಾಲು ಕಡಿಮೆಯಿರುವುದನ್ನು ಕಾಣಬಹುದು.
ಶೈಕ್ಷಣಿಕ ದುಸ್ಥಿತಿಯ ಕೂಪಗಳು
ಈ ಕೆಳಗೆ ಕೊಟ್ಟಿರುವ ಕೋಷ್ಟಕ-13ರಲ್ಲಿ ಶೈಕ್ಷಣಿಕವಾಗಿ ಅತ್ಯಂತ ದುಸ್ಥಿತಿಯಲ್ಲಿರುವ ಆರು ತಾಲ್ಲೂಕುಗಳ ಸ್ಥಿತಿಯನ್ನು ನೀಡಲಾಗಿದೆ.
[image: https://kanaja.karnataka.gov.in/wp-content/uploads/2011/04/27_13-Kostaka-13_karnatakadalli-shaikshanika-300x226.jpg]
ಮೂಲ : ಸೆನ್ಸಸ್ ಆಫ್ ಇಂಡಿಯಾ 2001, ಸೀರಿಸ್ 30, ಕರ್ನಾಟಕ,ಪು.229, ಕರ್ನಾಟಕ ಸರ್ಕಾರ 2005, ಪು. 347-354, ಕರ್ನಾಟಕ ಸರ್ಕಾರ 2002, ಪು. 290-295
ಈ ಕೋಷ್ಟಕ (13) ದಲ್ಲಿರುವ ತಾಲ್ಲೂಕುಗಳಲ್ಲಿ ನಾಲ್ಕು ಗುಲಬರ್ಗಾ ಜಿಲ್ಲೆಗೆ ಸೇರಿದ್ದರೆ ಎರಡು ರಾಯಚೂರು ಜಿಲ್ಲೆಗೆ ಸೇರಿವೆ. ಒಟ್ಟಾರೆ 6 ತಾಲ್ಲೂಕುಗಳು ಗುಲಬರ್ಗಾ ವಿಭಾಗಕ್ಕೆ, ಅಂದರೆ ಹೈದರಾಬಾದ್-ಕರ್ನಾಟಕ ಪ್ರದೇಶಕ್ಕೆ ಸೇರಿವೆ.
1. ರಾಜ್ಯದಲ್ಲಿ ಅತ್ಯಂತ ಕನಿಷ್ಟ ಸಾಕ್ಷರತೆಯ ತಾಲ್ಲೂಕುಗಳು ಇವಾಗಿವೆ.
2. ಜನಸಂಖ್ಯೆಗೆ ಸಾಪೇಕ್ಷವಾಗಿ ಹತ್ತನೆಯ ತರಗತಿಯಲ್ಲಿ ಕಲಿಯುತ್ತಿರುವ ಮಕ್ಕಳ ಸಂಖ್ಯೆ ಇಲ್ಲಿ ಕನಿಷ್ಟವಾಗಿದೆ.
3. ಶಾಲೆಯನ್ನು ಮಧ್ಯದಲ್ಲಿ ಬಿಡುವ ಮಕ್ಕಳ ಪ್ರಮಾಣವು ಅತ್ಯಧಿಕವಿರುವ ತಾಲ್ಲೂಕುಗಳು ಇವಾಗಿವೆ.
4. ಅಭಿವೃದ್ದಿಯ ದೃಷ್ಟಿಯಿಂದ ರಾಜ್ಯದ 175 ತಾಲ್ಲೂಕುಗಳ ಪೈಕಿ ಇವುಗಳ ಸ್ಥಾನ ಅತ್ಯಂತ ಕೆಳಮಟ್ಟದಲ್ಲಿದೆ.
ಶಾಲೆಯನ್ನು ಮಧ್ಯದಲ್ಲಿ ಬಿಡುವ ಮಕ್ಕಳ ಪ್ರಮಾಣವು ಶೇ. 40 ಕ್ಕಿಂತ ಅಧಿಕವಿರುವ ಹಾಗೂ ಸಾಕ್ಷರತೆ ಶೇ. 45 ಕ್ಕಿಂತ ಕಡಿಮೆಯಿರುವ ತಾಲ್ಲೂಕುಗಳನ್ನು ಇಲ್ಲಿ ಆಯ್ಕೆ ಮಾಡಲಾಗಿದೆ. ಈ ತಾಲ್ಲೂಕುಗಳು ಗಂಭೀರ ಸಮಸ್ಯೆಗಳನ್ನು ಎದುರಿಸುತ್ತಿವೆ. ಈ ತಾಲ್ಲೂಕುಗಳು ಅಭಿವೃದ್ದಿಯನ್ನು ವಿಶೇಷ ಕಾರ್ಯಕ್ರಮಗಳ ಮೂಲಕ ನಿರ್ವಹಿಸಬೇಕಾಗುತ್ತದೆ. ಆದರೆ ಅಂತಹ ಪ್ರಯತ್ನಗಳಾವುವು ನಡೆಯದಿರುವುದು ಪ್ರಾದೇಶಿಕ ಅಸಮಾನತೆಯೆಂಬುದು ಎಂತಹ ನಿರ್ಲಕ್ಷಕ್ಕೆ ಒಳಗಾಗಿದೆ ಎಂಬುದು ತಿಳಿಯುತ್ತದೆ.
ಪ್ರಾಥಮಿಕ ಶಿಕ್ಷಣವೆಂಬುದು ಹೆಸರೇ ಸೂಚಿಸುವಂತೆ ಅದೊಂದು ಪ್ರಾಥಮಿಕ ಅಗತ್ಯ. ಪ್ರಾಥಮಿಕ ಅಗತ್ಯದಿಂದ ಮೇಲ್ಕಂಡ ತಾಲ್ಲೂಕುಗಳಲ್ಲಿ ಸುಮಾರು ಶೇ.40ರಷ್ಟು ಮಕ್ಕಳು ವಂಚಿತರಾಗಿದ್ದಾರೆ. ಇಂತಹ ಸಂಗತಿಗಳನ್ನು ‘ರಾಜಕೀಕರಣ’ಗೊಳಿಸಬೇಕಾಗಿದೆ.
ಜನಸಂಖ್ಯೆ ಮತ್ತು ಆರೋಗ್ಯ ಭಾಗ್ಯ
ಜನಸಂಖ್ಯೆಯ ಬೆಳವಣಿಗೆ ಪ್ರಮಾಣವನ್ನು ಹಿಂದುಳಿದಿರುವಿಕೆಯ ಒಂದು ಸೂಚಿಯಾಗಿ ಬಳಸಬಹುದು. ಜನಸಂಖ್ಯೆಯ ಗತಿಶೀಲ ಗುಣಗಳಾದ ಸಂತಾನೋತ್ಪತ್ತಿ ಪ್ರಮಾಣ, 0-6 ಮಕ್ಕಳ ಪ್ರಮಾಣ, ಜೀವನಾಯುಷ್ಯ, ಶಿಶುಮರಣ ಪ್ರಮಾಣ ಮುಂತಾದ ಸಂಗತಿಗಳ ಆಧಾರದ ಮೇಲೆ ಜನರ ಆರೋಗ್ಯದ ಮಟ್ಟವನ್ನು ಗುರುತಿಸಬಹುದಾಗಿದೆ. ಇವೆಲ್ಲವೂ ಜನರ ಆರೋಗ್ಯದ ಮಟ್ಟವನ್ನು ಸೂಚಿಸುತ್ತವೆ. ಜನಸಂಖ್ಯೆಯ ಬೆಳವಣಿಗೆ ಹಾಗೂ ಆರೋಗ್ಯ ಸೂಚಿಗಳಿಗೆ ಸಂಬಂಧಿಸಿದಂತೆ ಕರ್ನಾಟಕದ ವಿವಿಧ ಪ್ರದೇಶಗಳ ನಡುವೆ ತೀವ್ರ ಅಂತರ-ಅಸಮಾನತೆಗಳಿವೆ. ಮಾನವ ಅಭಿವೃದ್ದಿ ಸೂಚ್ಯಂಕವು ಒಳಗೊಳ್ಳುವ ಮೂರು ಸೂಚಿಗಳಲ್ಲಿ ಆರೋಗ್ಯವೂ ಒಂದಾಗಿದೆ ಮತ್ತು ಅಲ್ಲಿ ಅದಕ್ಕೆ ಪ್ರಥಮ ಸ್ಥಾನ ನೀಡಲಾಗಿದೆ.
ಶಿಕ್ಷಣದಂತೆ ಆರೋಗ್ಯವನ್ನು ಅಭಿವೃದ್ದಿಯ ಸಾಧನವಾಗಿ ನೋಡುವ ಕ್ರಮವು ರೂಢಿಯಲ್ಲಿದೆ. ಜನರ ದುಡಿಮೆಯ ಸಾಮರ್ಥ್ಯ ಉತ್ತಮವಾಗುತ್ತದೆ ಎನ್ನುವ ಕಾರಣಕ್ಕೆ ಆರೋಗ್ಯವು ಮುಖ್ಯವಾಗಬೇಕಾಗಿಲ್ಲ. ಆರೋಗ್ಯವು ಜನರ ದೃಷ್ಟಿಯಿಂದ ತನ್ನದೇ ಆದ ಮಹತ್ವ ಪಡೆದಿದೆ. ಅಭಿವೃದ್ದಿಯನ್ನು ಅನುಭವಿಸಲು ಆರೋಗ್ಯದ ಅವಶ್ಯಕತೆಯಿದೆ. ವರಮಾನದ ಏರಿಕೆಯಾಗಿ ಬಿಟ್ಟರೆ ಜನರ ಜೀವನಮಟ್ಟ ಉತ್ತಮವಾಗಿ ಬಿಡುವುದಿಲ್ಲ. ಏರಿಕೆಯಾದ ವರಮಾನದ ಲಾಭವು ಜನರಿಗೆ ದೊರೆಯಬೇಕಾದರೆ ಜನರ ಆರೋಗ್ಯ ಉತ್ತಮವಾಗಬೇಕು.
ಜನರು ದೃಢಕಾಯರಾಗಿ ದೀರ್ಘಕಾಲ ಬದುಕಬೇಕು. ಹುಟ್ಟಿದ ಮಕ್ಕಳೆಲ್ಲವೂ ಬದುಕುಳಿಯಬೇಕು ಮತ್ತು ಜವಾಬುದಾರಿಯುತ ನಾಗರಿಕರಾಗಬೇಕು. ಮತ್ತೆ ಮತ್ತೆ ಮಕ್ಕಳನ್ನು ಹೆರುವ ಒತ್ತಡದಿಂದ ಮಹಿಳೆಯರು ಮುಕ್ತರಾಗಬೇಕು. ಅಪ್ರಾಪ್ತ ವಯಸ್ಸಿಗೆ ಮರಣ ಹೊಂದುವ ಪ್ರಕರಣಗಳು ಕಡಿಮೆಯಾಗಬೇಕು.
ಮೇಲೆ ತಿಳಿಸಿದ ಎಲ್ಲ ವಿಷಯಗಳಲ್ಲಿ ಉತ್ತರ ಕರ್ನಾಟಕದ ಸ್ಥಿತಿಯು ದಕ್ಷಿಣ ಕರ್ನಾಟಕದ ಸ್ಥಿತಿಗಿಂತ ಕೆಳಮಟ್ಟದಲ್ಲಿದೆ. ಹೈದರಾಬಾದ್-ಕರ್ನಾಟಕ ಪ್ರದೇಶದ ಜಿಲ್ಲೆಗಳು ತೀವ್ರ ಆರೋಗ್ಯ ದುಸ್ಥಿತಿಯಿಂದ ನರಳುತ್ತಿವೆ. ಆಯ್ದಸೂಚಿಗಳನ್ನು ಬಳಸಿ ಆರೋಗ್ಯಕ್ಕೆ ಸಂಬಂಧಿಸಿದಂತೆ ಕರ್ನಾಟಕವು ಅನುಭವಿಸುತ್ತಿರುವ ಪ್ರಾದೇಶಿಕ ಅಸಮಾನತೆಯ ಸ್ವರೂಪವನ್ನು ಇಲ್ಲಿ ನೀಡಲಾಗಿದೆ.
ಒಟ್ಟು ಸಂತಾನೋತ್ಪತ್ತಿ ಪ್ರಮಾಣ 2001
ಮಹಿಳೆಯೊಬ್ಬಳು ತನ್ನ ಜೀವಿತಾವಧಿಯಲ್ಲಿ ಎಷ್ಟು ಮಕ್ಕಳನ್ನು ಹೆರುತ್ತಾಳೆ ಎಂಬುದನ್ನು ಒಟ್ಟು ಸಂತಾನೋತ್ಪತ್ತಿ ಪ್ರಮಾಣವು ಸೂಚಿಸುತ್ತದೆ. ಕರ್ನಾಟಕದ ವಿವಿಧ ವಿಭಾಗಗಳ-2001ರಲ್ಲಿನ ಸಂತಾನೋತ್ಪತ್ತಿ ಪ್ರಮಾಣವನ್ನು ಕೆಳಗಿನ ಚಿತ್ರದಲ್ಲಿ ತೋರಿಸಿದೆ.
[image: https://kanaja.karnataka.gov.in/wp-content/uploads/2011/04/27_14-Kostaka-14_karnatakadalli-shaikshanika-300x238.jpg]
ಮೂಲ : ಇಕಾನಮಿಕ್ ಆಂಡ್ ಪೊಲಿಟಿಕಲ್ ವೀಕ್ಲಿ, ಫೆಬ್ರವರಿ 16, 2002 ಪು.669(ಬೇಸ್ಡ್ ಆನ್ ಸೆನ್ಸಸ್ ಆಫ್ ಇಂಡಿಯಾ, 2001).
ಸಂತಾನೋತ್ಪತ್ತಿ ಪ್ರಮಾಣವು ರಾಜ್ಯದಲ್ಲಿನ ಗುಲಬರ್ಗಾ ವಿಭಾಗದ ಜಿಲ್ಲೆಗಳಲ್ಲಿ ಅತ್ಯಧಿಕ 3ರ ಮಟ್ಟವನ್ನು ಮೀರಿದೆ. ಈ ವಿಭಾಗದ ಜಿಲ್ಲೆಗಳನ್ನು ಮಹಿಳೆಯರು ತಮ್ಮ ಜೀವಿತಾವಧಿಯಲ್ಲಿ 3ರಿಂದ 4 ಮಕ್ಕಳಿಗೆ ಜನ್ಮ ನೀಡಬೇಕಾಗುತ್ತದೆ. ಆದರೆ ದ.ಕ.ಪ್ರ.ದ ಜಿಲ್ಲೆಗಳಲ್ಲಿ ಅದರ ಪ್ರಮಾಣವು ಕಡಿಮೆಯಿದೆ.
ಜನಸಂಖ್ಯೆಯ ಬೆಳವಣಿಗೆಯ ಒತ್ತಡವನ್ನು ತೋರಿಸುವ ಮತ್ತೊಂದು ಸೂಚಿಯೆಂದರೆ ಜನಸಂಖ್ಯೆಯಲ್ಲಿನ 0-6 ವಯೋಮಾನದ ಮಕ್ಕಳ ಪ್ರಮಾಣವಾಗಿದೆ. ಕೋಷ್ಟಕ 15ರಲ್ಲಿ ವಿಭಾಗವಾರು ಜನಸಂಖ್ಯೆಯಲ್ಲಿ ಎಳೆಯ ಮಕ್ಕಳ ಪ್ರಮಾಣವು ಎಷ್ಟಿದೆ ಎಂಬುದನ್ನು ತೋರಿಸಿದೆ.
[image: https://kanaja.karnataka.gov.in/wp-content/uploads/2011/04/27_15-Kostaka-15_karnatakadalli-eleya-makkala-300x231.jpg]
ಮೂಲ : ಸೆನ್ಸಸ್ ಆಫ್ ಇಂಡಿಯಾ 1991, ಸೀರಿಸ್ 11, ಕರ್ನಾಟಕ,ಪು.86-93, ಸೆನ್ಸಸ್ ಆಫ್ ಇಂಡಿಯಾ 2001, ಸೀರಿಸ್ 30, ಕರ್ನಾಟಕ,ಪು.84-88.
ಈ ಕೋಷ್ಟಕವು ತೋರಿಸುತ್ತಿರುವಂತೆ 1991 ರಿಂದ 2001ರ ಅವಧಿಯಲ್ಲಿ ರಾಜ್ಯದ ಎಲ್ಲ ವಿಭಾಗಗಳಲ್ಲೂ ಎಳೆಯ ಮಕ್ಕಳ ಸಂಖ್ಯೆ ಕಡಿಮೆಯಾಗಿದೆ. ಆದರೆ ಎರಡೂ ಕಾಲಘಟ್ಟಗಳಲ್ಲಿ ಎಳೆಯ ಮಕ್ಕಳ ಪ್ರಮಾಣವು ಗುಲಬರ್ಗಾ ವಿಭಾಗದಲ್ಲಿ ಅಧಿಕವಿದೆ. ಕುತೂಹಲದ ಸಂಗತಿಯೆಂದರೆ 2001ರಲ್ಲಿ ಎಳೆಯ ಮಕ್ಕಳ ಸಂಖ್ಯೆಯು ದ.ಕ.ಪ್ರ. ಮತ್ತು ಉ.ಕ.ಪ್ರ.ಗಳ ನಡುವೆ ಸರಿಸುಮಾರು ಸಮನಾಗಿ ಬಿಟ್ಟಿದೆ. ಜನಸಂಖ್ಯೆಯಲ್ಲಿ ಸುಮಾರು ಶೇ.42 ಪಾಲು ಪಡೆದಿರುವ ಉ.ಕ.ಪ್ರ.ವು ಎಳೆಯ ಮಕ್ಕಳಲ್ಲಿ ಶೇ. 49 ಪಾಲು ಪಡೆದಿದೆ. ಆದರೆ ಜನಸಂಖ್ಯೆಯಲ್ಲಿ ಶೇ.58 ಪಾಲು ಪಡೆದಿರುವ ದ.ಕ.ಪ್ರ.ವು ಮಾತ್ರ ಎಳೆಯ ಮಕ್ಕಳಲ್ಲಿ ಕೇವಲ ಶೇ. 51 ಪಾಲು ಪಡೆದಿದೆ. ಇದರಿಂದಾಗಿ ಜನಸಂಖ್ಯೆಯ ಬೆಳವಣಿಗೆಗೆ ಒತ್ತಡವು ರಾಜ್ಯದ ಯಾವ ಪ್ರದೇಶದಲ್ಲಿ ಮತ್ತು ಯಾವ ವಿಭಾಗದಲ್ಲಿ ಅಧಿಕವೆಂಬುದನ್ನು ತಿಳಿದುಕೊಳ್ಳಬಹುದಾಗಿದೆ.
ಆರೋಗ್ಯದ ಬಹುಮುಖ್ಯ ಸೂಚಿಯೆಂದರೆ ಜನರ ಜೀವನಾಯುಷ್ಯ ಹಾಗೂ ಶಿಶುಮರಣ ಪ್ರಮಾಣ. ಕರ್ನಾಟಕದಲ್ಲಿ 1991ರಲ್ಲಿ ವಿವಿಧ ಜಿಲ್ಲೆಗಳಲ್ಲಿ ಇದ್ದ ಜೀವನಾಯುಷ್ಯ ಹಾಗೂ ಐಎಮ್ಆರ್ ಪ್ರಮಾಣವನ್ನು ಕೋಷ್ಟಕ-16ರಲ್ಲಿ ತೋರಿಸಿದೆ.

ಮೂಲ : ಕರ್ನಾಟಕ ಸರ್ಕಾರ 1999, ಪು.26-27
ಜೀವನಾಯುಷ್ಯಕ್ಕಿಂತ ಶಿಶುಮರಣ ಪ್ರಮಾಣದಲ್ಲಿ ಪ್ರಾದೇಶಿಕ ಅಸಮಾನತೆ ಎದ್ದುಕಾಣುತ್ತದೆ. ದ.ಕ.ಪ್ರ.ದ 12 ಜಿಲ್ಲೆಗಳ ಪೈಕಿ ಶಿಶುಮರಣ ಪ್ರಮಾಣವು ಕೇವಲ 5 ಜಿಲ್ಲೆಗಳಲ್ಲಿ ಮಾತ್ರ 55ಕ್ಕಿಂತ ಅಧಿಕವಿದೆ. ಆದರೆ ಉ.ಕ.ಪ್ರ.ದ 8 ಜಿಲ್ಲೆಗಳ ಪೈಕಿ 6ರಲ್ಲಿ ಅದು 55ಕ್ಕಿಂತ ಅಧಿಕವಿದೆ. ಅತ್ಯಧಿಕ 79 ಬಳ್ಳಾರಿ ಜಿಲ್ಲೆಯಲ್ಲಿದೆ. ಅದು 70ಕ್ಕಿಂತ ಅಧಿಕವಿರುವ ಮೂರು ಜಿಲ್ಲೆಗಳು ಉ.ಕ.ಪ್ರ.ದಲ್ಲಿವೆ. ಕರ್ನಾಟಕದಲ್ಲಿ ಶಿಶುಮರಣ ಪ್ರಮಾಣವು 70ಕ್ಕಿಂತ ಅಧಿಕವಿರುವ ಜಿಲ್ಲೆಗಳೆಂದರೆ ಬಳ್ಳಾರಿ(79), ಬಿಜಾಪುರ(75) ಮತ್ತು ಧಾರವಾಡ(74).
ಅಧಿಕ ಸಂತಾನೋತ್ಪತ್ತಿ ಪ್ರಮಾಣ, ಅಧಿಕ ಪ್ರಮಾಣದ ಎಳೆಮಕ್ಕಳು ಹಾಗೂ ಅಧಿಕ ಪ್ರಮಾಣದ ಶಿಶುಮರಣ ಪ್ರಮಾಣಗಳಿಂದ ಹೈದರಾಬಾದ್-ಕರ್ನಾಟಕ ಪ್ರದೇಶದ ಜಿಲ್ಲೆಗಳು ಜರ್ಜರಿತವಾಗಿವೆ. ಪ್ರಾದೇಶಿಕ ಅಸಮಾನತೆ ಬಗ್ಗೆ ಮಾತನಾಡುವವರು ಇಂತಹ ಸಂಗತಿಗಳ ಬಗ್ಗೆ ಮಾತನಾಡುವುದಿಲ್ಲ. ಈ ಸಂಗತಿಗಳು ಪ್ರಾದೇಶಿಕ ಅಸಮತೋಲನದ ಪ್ರಮಾಣವನ್ನು ತೋರಿಸುತ್ತವೆ ಮತ್ತು ಯಾಕೆ ಅಸಮಾನತೆ ಉಂಟಾಗಿದೆ ಎಂಬುದರ ಮೇಲೂ ಬೆಳಕು ಚೆಲ್ಲುತ್ತವೆ. ಈ ಬಗ್ಗೆ ಅಭಿಯಾನದೋಪಾದಿಯಲ್ಲಿ ಕ್ರಮ ಕೈಗೊಳ್ಳಬೇಕಾದ ಅಗತ್ಯವಿದೆ.
ಭಾಗ 7
ಅಭಿವೃದ್ದಿ-ಪ್ರಾದೇಶಿಕ ಅಸಮಾನತೆ -ಲಿಂಗಸಂಬಂಧಗಳು
ಕೋಷ್ಟಕ-17ರಲ್ಲಿ ದುಡಿಮೆಯ ಲಿಂಗಸಂಬಂಧಿ ಸ್ವರೂಪವನ್ನು ಹಿಡಿದಿಡಲು ಪ್ರಯತ್ನಿಸಲಾಗಿದೆ. ಇಲ್ಲಿ ಹೈದರಾಬಾದ್ ಕರ್ನಾಟಕ (ಗುಲಬರ್ಗಾ ವಿಭಾಗ)ದ ಐದು ಜಿಲ್ಲೆಗಳಾದ ಬಳ್ಳಾರಿ, ಬೀದರ್, ಗುಲಬರ್ಗಾ, ಕೊಪ್ಪಳ ಮತ್ತು ರಾಯಚೂರು ಜಿಲ್ಲೆಗಳು ಹಾಗೂ 22 ಜಿಲ್ಲೆಗಳನ್ನು ಒಳಗೊಂಡ ಉಳಿದ ಕರ್ನಾಟಕಗಳ ನಡುವಣ ಸ್ಥಿತಿಗತಿಯನ್ನು ತುಲನಾತ್ಮಕವಾಗಿ ನೀಡಲಾಗಿದೆ.
ಈ ಕೋಷ್ಟಕ-17ರಲ್ಲಿ ಸ್ಪಷ್ಟವಾಗಿ ತೋರಿಸಿರುವಂತೆ ರಾಜ್ಯದ ಹೈದರಾಬಾದ್-ಕರ್ನಾಟಕ ಪ್ರದೇಶದಲ್ಲಿ ದುಡಿಮೆಗಾರರಲ್ಲಿ ಮಹಿಳೆಯರ ಪ್ರಮಾಣವು ಉಳಿದ ಕರ್ನಾಟಕ ಭಾಗದಲ್ಲಿರುವುದಕ್ಕಿಂತ ಅಧಿಕವಿದೆ. ದುಡಿಮೆ ಸಹಭಾಗಿತ್ವ ಪ್ರಮಾಣವೂ ಕೂಡ ಹೈದರಾಬಾದ್ ಕರ್ನಾಟಕ ಪ್ರದೇಶದಲ್ಲಿ ಅಧಿಕವಿದೆ.
ಇದನ್ನು ಕೇವಲ ದುಡಿಮೆಯ ‘ಮಹಿಳೀಕರಣ’ವೆಂದು ಹೇಳಿ ಬಿಡುವುದು ಸರಿಯಲ್ಲ. ಏಕೆಂದರೆ ಹೈದರಾಬಾದ್ ಕರ್ನಾಟಕ ಪ್ರದೇಶದ ಜಿಲ್ಲೆಗಳಲ್ಲಿ ಒಟ್ಟು ದುಡಿಮೆಗಾರರಲ್ಲಿ ಮಹಿಳೆಯರ ಪ್ರಮಾಣವೇನೋ ಅಧಿಕವಿದೆ. ಆದರೆ ಈ ಪ್ರದೇಶದಲ್ಲಿ ಮಹಿಳೆಯರು ಅತ್ಯಧಿಕವಾಗಿ ಕೃಷಿಯಲ್ಲಿ ದುಡಿಯುತ್ತಿದ್ದಾರೆ. ಅವರು ಅಲ್ಲಿ ದಿನಗೂಲಿಗಳಾಗಿ ಕೆಲಸ ಮಾಡುತ್ತಿದ್ದಾರೆ.
ಕರ್ನಾಟಕದಲ್ಲಿ ಅತ್ಯಂತ ಮುಂದುವರಿದ ಜಿಲ್ಲೆಗಳಾದ ದಕ್ಷಿಣ ಕನ್ನಡ, ಉಡುಪಿ, ಕೊಡಗು ಜಿಲ್ಲೆಗಳಲ್ಲೂ ಮಹಿಳೆಯರ ದುಡಿಮೆ ಸಹಭಾಗಿತ್ವ ಪ್ರಮಾಣವು ಅಧಿಕವಾಗಿದೆ. ಆದರೆ ಈ ಜಿಲ್ಲೆಗಳಲ್ಲಿ ಮಹಿಳೆಯರು ಕೃಷಿಯೇತರ ಕ್ಷೇತ್ರಗಳಲ್ಲಿ ಅಧಿಕವಾಗಿದ್ದಾರೆ. ಈ ಭಿನ್ನತೆಯನ್ನು ಅರ್ಥ ಮಾಡಿಕೊಳ್ಳದಿದ್ದರೆ ನಮಗೆ ಹೈದರಾಬಾದ್-ಕರ್ನಾಟಕ ಪ್ರದೇಶದಲ್ಲಿನ ಮಹಿಳೆಯರು ಎದುರಿಸುತ್ತಿರುವ ಒತ್ತಡದ ಕಲ್ಪನೆ ಬರುವುದಿಲ್ಲ. ದುಡಿಮೆಯ ಸಹಭಾಗಿತ್ವ ಪ್ರಮಾಣವು ಅಧಿಕವಾಗಿ ಬಿಟ್ಟರೆ ಸಾಕಾಗುವುದಿಲ್ಲ. ಮಹಿಳೆಯರು ಯಾವ ಬಗೆಯ ಕೆಲಸಗಳಲ್ಲಿ ನಿರತರಾಗಿದ್ದಾರೆ ಎಂಬುದು ಮುಖ್ಯ.

ಮೂಲ : ಸೆನ್ಸಸ್ ಆಫ್ ಇಂಡಿಯಾ 1991, ಸೀರಿಸ್ 11, ಕರ್ನಾಟಕ, ಪು.88-97, ಸೆನ್ಸಸ್ ಆಫ್ ಇಂಡಿಯಾ 2001, ಸೀರಿಸ್ 30, ಕರ್ನಾಟಕ,ಪು.323-332
ರಾಜ್ಯದ ಹೈದರಾಬಾದ್-ಕರ್ನಾಟಕ ಪ್ರದೇಶದ ಜಿಲ್ಲೆಗಳಲ್ಲಿ ಮಹಿಳೆಯರು ತೀವ್ರ ರೀತಿಯ ಆರ್ಥಿಕ ಮತ್ತು ಸಾಮಾಜಿಕ ದುಸ್ಥಿತಿ ಅನುಭವಿಸುತ್ತಿದ್ದಾರೆ.
1. ಈ ಪ್ರದೇಶದ ಜಿಲ್ಲೆಗಳಲ್ಲಿ ಮಹಿಳೆಯರ ಸಾಕ್ಷರತೆಯು ಅತ್ಯಂತ ಕನಿಷ್ಟತಮವಾಗಿದೆ.
2. ಈ ಪ್ರದೇಶದ ಜಿಲ್ಲೆಗಳಲ್ಲಿ ಪ್ರತಿಯೊಬ್ಬ ಮಹಿಳೆಯೂ ತಮ್ಮ ಜೀವಿತಾವಧಿಯಲ್ಲಿ ಅಧಿಕ ಹೆಣ್ಣುಮಕ್ಕಳಿಗೆ ಜನ್ಮ ನೀಡಬೇಕಾಗುತ್ತದೆ.
3. ಒಟ್ಟು ದುಡಿಮೆಗಾರರಲ್ಲಿ ದಿನಗೂಲಿಗಳಾಗಿ ದುಡಿಯುವ ಮಹಿಳೆಯರ ಪ್ರಮಾಣವು ಇಲ್ಲಿನ ಜಿಲ್ಲೆಗಳಲ್ಲಿ ಸಾಪೇಕ್ಷವಾಗಿ ಅಧಿಕವಿದೆ.
ಈ ಪ್ರದೇಶದ ಜಿಲ್ಲೆಗಳಲ್ಲಿನ ಮಹಿಳೆಯರ ಸಾಕ್ಷರತೆಯನ್ನು ಗಮನಿಸಿದಾಗ ಅವರು ಅನುಭವಿಸುತ್ತಿರುವ ದುಸ್ಥಿತಿಯ ಕಲ್ಪನೆ ಮೂಡುತ್ತದೆ.

ಮೂಲ : ಸೆನ್ಸಸ್ ಆಫ್ ಇಂಡಿಯಾ 1991, ಸೀರಿಸ್ 11, ಕರ್ನಾಟಕ,ಪು.40-43, ಸೆನ್ಸಸ್ ಆಫ್ ಇಂಡಿಯಾ 2001, ಸೀರಿಸ್ 30, ಕರ್ನಾಟಕ,ಪು.229
ಕರ್ನಾಟಕದಲ್ಲಿ ಅಭಿವೃದ್ದಿ ಸಂಬಂಧಿ ಪ್ರಾದೇಶಿಕ ಅಸಮಾನತೆ ಬಗ್ಗೆ ಮಾತನಾಡುವಾಗ ಅದರ ಲಿಂಗಸಂಬಂಧಿ ಸ್ವರೂಪವನ್ನು ಮುಖ್ಯವಾಗಿ ಗಮನಿಸಬೇಕಾಗುತ್ತದೆ. ಲಿಂಗಸಮಾನತೆಯೆಂಬುದು ಅಭಿವೃದ್ದಿಯ ಒಂದು ಗುರಿಯೆಂಬುದಾದರೆ ಹೈದರಾಬಾದ್-ಕರ್ನಾಟಕ ಪ್ರದೇಶದ ಮಹಿಳೆಯರ ಅಭಿವೃದ್ದಿಗಾಗಿ ವಿಶೇಷ ಕಾರ್ಯಕ್ರಮಗಳನ್ನು ಹಮ್ಮಿಕೊಳ್ಳುವ ಅಗತ್ಯವಿದೆ. ಅಭಿವೃದ್ದಿಯಲ್ಲಿ ಮಹಿಳೆಯರಿಗೆ ಹೆಚ್ಚಿನ ಒತ್ತು ನೀಡುವುದರಿಂದ ಮಹಿಳೆಯರಿಗೆ ಮಾತ್ರ ಅನುಕೂಲ ಒದಗುತ್ತದೆ ಎಂಬ ತಪ್ಪು ಕಲ್ಪನೆ ಯಿದೆ. ಇದು ಸರಿಯಲ್ಲ. ಮಹಿಳೆಯರ ಅಭಿವೃದ್ದಿಯಿಂದ ಇಡೀ ಸಮಾಜದ ಹಾಗೂ ಪುರುಷರ ಅಭಿವೃದ್ದಿಯೂ ಸಾಧ್ಯ.
ಶಾಲಾ ದಾಖಲಾತಿಯ ಲಿಂಗಸ್ವರೂಪ : ಪ್ರಾದೇಶಿಕ ಆಯಾಮಗಳು
ಲಿಂಗ ಅಸಮಾನತೆಗೂ ಮತ್ತು ಪ್ರಾದೇಶಿಕ ಅಸಮಾನತೆಗೂ ನಡುವೆ ಸಂಬಂಧವಿರುವಂತೆ ಕಾಣುತ್ತದೆ. ಯಾವ ಪ್ರದೇಶವು ಆರ್ಥಿಕವಾಗಿ ಹಿಂದುಳಿದಿರುತ್ತದೋ ಮತ್ತು ಜನಸಂಖ್ಯೆಯ ಬೆಳವಣಿಗೆ ತೀವ್ರವಾಗಿರುತ್ತದೋ ಅಲ್ಲಿ ಲಿಂಗ ಸಂಬಂಧಗಳು ಅಸಮಾನತೆಯಿಂದ ಕೂಡಿರುತ್ತವೆ. ಇಂತಹ ಒಂದು ಪ್ರಮೇಯಕ್ಕೆ ನಿದರ್ಶನವನ್ನು ಕೆಳಗಿನ ಕೋಷ್ಟಕದಲ್ಲಿ ನೀಡಲಾಗಿದೆ.

ಮೂಲ : ಕರ್ನಾಟಕ ಸರ್ಕಾರ 2005, ಪು. 66-69
ಕೋಷ್ಟಕದಲ್ಲಿ 1 ರಿಂದ 7 ಮತ್ತು 8 ರಿಂದ 10ನೆಯ ತರಗತಿಗಳಲ್ಲಿ ಹಾಗೂ ಒಟ್ಟು 1 ರಿಂದ 10ನೆಯ ತರಗತಿಗಳಲ್ಲಿ ಪುರುಷರ ದಾಖಲಾತಿಗೆ ಸಾಪೇಕ್ಷವಾಗಿ ಹೆಣ್ಣುಮಕ್ಕಳ ಸಾಕ್ಷರತೆ ಎಷ್ಟಿದೆ ಎಂಬುದನ್ನು ಗಣನೆ ಮಾಡಿ ತೋರಿಸಲಾಗಿದೆ.
ಹೆಣ್ಣು ಮಕ್ಕಳ ಶಾಲಾ ದಾಖಲಾತಿಯು ದ.ಕ.ಪ್ರ.ದಲ್ಲಿ ಉತ್ತಮವಾಗಿದೆ. ಅಲ್ಲಿ ಅದು ಶೇ. 90ರ ಗಡಿಯನ್ನು ದಾಟಿದೆ. ಆದರೆ ಹೆಣ್ಣುಮಕ್ಕಳ ದಾಖಲಾತಿ ಉ.ಕ.ಪ್ರ.ದಲ್ಲಿ ಕೆಳಮಟ್ಟದಲ್ಲಿದೆ. ಅಲ್ಲಿ ಅದು 1 ರಿಂದ 7ನೆಯ ತರಗತಿವರೆಗೆ ಶೇ. 91.44ರಷ್ಟಿದ್ದರೆ 8 ರಿಂದ 10ನೆಯ ತರಗತಿವರೆಗೆ ಶೇ. 77.46 ರಷ್ಟಿದೆ. ಅತ್ಯಂತ ಕನಿಷ್ಟ ಮಟ್ಟದ ಸೂಚಿಯನ್ನು ಗುಲಬರ್ಗಾ ವಿಭಾಗದಲ್ಲಿ ಕಾಣಬಹುದು. ಅಲ್ಲಿ ದಾಖಲಾತಿ ಪ್ರಮಾಣವು ಶೇ. 90ಕ್ಕಿಂತ ಕಡಿಮೆಯಿದೆ. ಪ್ರೌಢ ಶಾಲೆಗೆ ಸಂಬಂಧಿಸಿದಂತೆ ಲಿಂಗಸಮಾನತಾ ಸೂಚಿಯು ಶೇ. 75.23ರಷ್ಟಿದೆ. ಪ್ರಾದೇಶಿಕ ಅಸಮಾನತೆಗೆ ಲಿಂಗಸಂಬಂಧಿ ಆಯಾಮ ವಿರುವುದನ್ನು ಇಲ್ಲಿ ತೋರಿಸಲಾಗಿದೆ.
ಪ್ರಾದೇಶಿಕ ಅಸಮಾನತೆಯ ಪರಿಶಿಷ್ಟವಾದಿ ನೆಲೆಗಳು
ಕೋಷ್ಟಕ-20ರಲ್ಲಿ ವಿಭಾಗವಾರು ಪರಿಶಿಷ್ಟ (ಪ.ಜಾ.+ಪ.ಪಂ.) ಜನಸಂಖ್ಯೆಯ ಪ್ರಮಾಣವನ್ನು ತೋರಿಸಿದೆ.

ಮೂಲ : ಸೆನ್ಸಸ್ ಆಫ್ ಇಂಡಿಯಾ 1991 ಸೀರಿಸ್ 11, ಪು.52-63ೊ&ೊ324-335, ಸೆನ್ಸಸ್ ಆಫ್ ಇಂಡಿಯಾ 2001, ಪು. 01-93
ಕರ್ನಾಟಕದಲ್ಲಿ ಪರಿಶಿಷ್ಟರ ಪ್ರಮಾಣವು 1991 ರಿಂದ 2001ರ ಅವಧಿಯಲ್ಲಿ ಶೇ.20.64 ರಿಂದ ಶೇ. 22.56ಕ್ಕೆ ಏರಿಕೆಯಾಗಿದೆ. ಅದೇ ರೀತಿ ಎಲ್ಲ ವಿಭಾಗಗಳಲ್ಲೂ ಅವರ ಪ್ರಮಾಣದಲ್ಲಿ ಏರಿಕೆಯಾಗಿದೆ. ಪರಿಶಿಷ್ಟರ ಪ್ರಮಾಣ ಅತ್ಯಧಿಕ ಗುಲಬರ್ಗಾ ವಿಭಾಗದಲ್ಲಿ ಶೇ. 31.57ರಷ್ಟಿದ್ದರೆ ಅತ್ಯಂತ ಕನಿಷ್ಟ ಬೆಳಗಾವಿ ವಿಭಾಗದಲ್ಲಿ ಶೇ. 17.03ರಷ್ಟಿದೆ. ಈ ಭಾಗದಲ್ಲಿ ಎರಡು ವಿಶಿಷ್ಟ ಸಂಗತಿಗಳ ಮೂಲಕ ಪ್ರಾದೇಶಿಕ ಸ್ವರೂಪದ ಪರಿಶಿಷ್ಟ ನೆಲೆಗಳನ್ನು ಗುರುತಿಸಲು ಪ್ರಯತ್ನಿಸಲಾಗಿದೆ.
i. ಸಾಕ್ಷರತೆಯ ಸಾಮಾಜಿಕ ಸ್ವರೂಪ
ಅಭಿವೃದ್ದಿಯ ಅಂತರ್ಗತ ಭಾಗವಾಗಿರುವ ಹಾಗೂ ಅದರ ಸೂಚಿಯಾಗಿರುವ ಸಾಕ್ಷರತೆಯು ರಾಜ್ಯದ ಎಲ್ಲ ಭಾಗಗಳಲ್ಲೂ ಸಮವಾಗಿಲ್ಲ ಮತ್ತು ರಾಜ್ಯದ ವಿವಿಧ ಸಾಮಾಜಿಕ ಗುಂಪುಗಳ ನಡುವೆಯೂ ಸಮಾನವಾಗಿಲ್ಲ. ಇವೆರಡೂ ನೆಲೆಗಳನ್ನು ಇಲ್ಲಿ ಗುರುತಿಸಲು ಪ್ರಯತ್ನಿಸಲಾಗಿದೆ.
ಕೋಷ್ಟಕ-21ರಲ್ಲಿ ಜಿಲ್ಲಾವಾರು ಪರಿಶಿಷ್ಟ ಜಾತಿ, ಪರಿಶಿಷ್ಟ ಪಂಗಡ ಹಾಗೂ ಒಟ್ಟು ಜನಸಂಖ್ಯೆಗೆ ಸಂಬಂಧಿಸಿದ ಸಾಕ್ಷರತೆ ಪ್ರಮಾಣವನ್ನು ನೀಡಿದೆ.

ಮೂಲ : ಸೆನ್ಸಸ್ ಆಫ್ ಇಂಡಿಯಾ 2001, 22 ಅಭಿವೃದ್ದಿ ಅಧ್ಯಯನ ಸಂ.6, ದಾಖಲು ಪು. 108-128.
ರಾಜ್ಯಮಟ್ಟದಲ್ಲಿ ಪ.ಜಾ. ಜನರ ಸಾಕ್ಷರತೆಯು ಒಟ್ಟು ಸಾಕ್ಷರತೆಯ ಶೇ. 78.9ರಷ್ಟಿದ್ದರೆ ಪ.ಪಂ. ಜನರ ಸಾಕ್ಷರತೆಯು ಒಟ್ಟು ಸಾಕ್ಷರತೆಯ ಶೇ. 72.05ರಷ್ಟಿದೆ. ಕುತೂಹಲದ ಸಂಗತಿಯೆಂದರೆ ಕರ್ನಾಟಕದ ಎಲ್ಲ ಜಿಲ್ಲೆಗಳಲ್ಲೂ ಸರಿಸುಮಾರು ಪ.ಜಾ. ಹಾಗೂ ಪ.ಪಂ. ಜನರ ಸಾಕ್ಷರತೆಯು ಒಟ್ಟು ಸಾಕ್ಷರತೆಯ ಶೇ. 70ರಿಂದ ಶೇ. 80ರಷ್ಟಿದೆ. ಇದೊಂದು ತುಂಬಾ ಸ್ವಾಗತಾರ್ಹವಾದ ಸಂಗತಿಯಾಗಿದೆ.
ಆದರೂ ಸಾಕ್ಷರತೆಗೆ ಸಂಬಂಧಿಸಿದ ಸಾಮಾಜಿಕ ತಾರತಮ್ಯವನ್ನು ನಿವಾರಿಸುವ ಕಡೆಗೆ ಗಮನ ನೀಡಬೇಕಾದ ಅಗತ್ಯವಿದೆ. ಒಟ್ಟು ಸಾಕ್ಷರತೆಯಲ್ಲಿ ಕಂಡುಬಂದಂತೆ ಪ.ಜಾ. ಮತ್ತು ಪ.ಪಂ.ಗಳ ಜನರ ಸಾಕ್ಷರತೆಯು ಅತ್ಯಂತ ಕನಿಷ್ಟ ಹೈದರಾಬಾದ್-ಕರ್ನಾಟಕ ಪ್ರದೇಶಗಳ ಜಿಲ್ಲೆಗಳಲ್ಲಿದೆ. ಇಂದಿಗೂ (2001) ಸಾಕ್ಷರತೆ ಪ್ರಮಾಣ ಶೇ. 29 (ಪ.ಪಂ. ರಾಯಚೂರು ಜಿಲ್ಲೆ)ರಷ್ಟಿದೆ ಎಂದರೆ ಅದು ತಲೆತಗ್ಗಿಸಬೇಕಾದ ಸಂಗತಿ. ಇದನ್ನು ಸರಿಪಡಿಸುವ ಕಡೆಗೆ ಹೆಚ್ಚಿನ ಗಮನ ನೀಡಬೇಕಾದ ಅಗತ್ಯವಿದೆ. ಸರ್ಕಾರವು ಪ್ರಜ್ಞಾಪೂರ್ವಕವಾಗಿ ಇಂತಹ ಅಸಮಾನತೆಯ ನಿವಾರಣೆಗೆ ಪ್ರಯತ್ನಿಸದಿದ್ದರೆ ಸಾಮಾಜಿಕ ತಾರತಮ್ಯಗಳು ಕೊನೆಗೊಳ್ಳುವುದಿಲ್ಲ. ಈ ಬಗೆಯ ಅಸಮಾನತೆಗಳು ತಮ್ಮಷ್ಟಕ್ಕೆ ತಾವೆ ಬಗೆಹರಿಯುವುದಿಲ್ಲ. ಇಲ್ಲಿ ಸರ್ಕಾರದ ಪಾತ್ರ ತುಂಬಾ ಮಹತ್ವದ್ದಾಗಿದೆ. ರಾಜ್ಯದ ಹಿಂದುಳಿದ ಪ್ರದೇಶದಲ್ಲಿ ದಲಿತರ ಸಾಕ್ಷರತೆಯನ್ನು ಉತ್ತಮಪಡಿಸಲು ವಿಶೇಷ ಪ್ರಯತ್ನ ನಡೆಸುವ ಅಗತ್ಯವಿದೆ.
ಪ್ರಾಥಮಿಕ ಶಿಕ್ಷಣ(1-10)ದಲ್ಲಿ ಪರಿಶಿಷ್ಟರ ದಾಖಲಾತಿ : ಪ್ರಾದೇಶಿಕ ಸ್ವರೂಪ
ಪ್ರಸ್ತುತ ಅಧ್ಯಯನಕ್ಕಾಗಿ ಕೆಳಗಿನ ಕೋಷ್ಟಕ 22ನ್ನು ರಚಿಸಲಾಗಿದೆ. ಇದರಲ್ಲಿ ಅನೇಕ ಕುತೂಹಲಕಾರಿ ಸಂಗತಿಗಳನ್ನು ಗುರುತಿಸಬಹುದಾಗಿದೆ. ಎರಡು ಮುಖ್ಯ ಸಂಗತಿಗಳನ್ನು ಇಲ್ಲಿ ಚರ್ಚಿಸಲಾಗಿದೆ. ಮೊದಲನೆಯದಾಗಿ 1ರಿಂದ 10ನೆಯ ತರಗತಿ ದಾಖಲಾತಿಯಲ್ಲಿ ಪರಿಶಿಷ್ಟರ ಪ್ರಮಾಣ ಎಷ್ಟಿದೆ ಎಂಬುದನ್ನು ಇಲ್ಲಿ ಹಿಡಿದಿಡಲಾಗಿದೆ. ಎರಡನೆಯದಾಗಿ ಪರಿಶಿಷ್ಟರ ದಾಖಲಾತಿಯ ಪ್ರಾದೇಶಿಕ ಸ್ವರೂಪವನ್ನು ಚರ್ಚಿಸಲಾಗಿದೆ.
ಜನಸಂಖ್ಯೆಯಲ್ಲಿ ಪರಿಶಿಷ್ಟರ ಪ್ರಮಾಣ ಎಷ್ಟಿದೆಯೋ ಅದಕ್ಕಿಂತ ಅಧಿಕ ಪಾಲನ್ನು 1 ರಿಂದ 7ನೆಯ ತರಗತಿಗಳ ದಾಖಲಾತಿಯಲ್ಲಿ ಪರಿಶಿಷ್ಟರು ಪಡೆದುಕೊಂಡಿದ್ದಾರೆ. ಇದು ರಾಜ್ಯದ ಎಲ್ಲ ನಾಲ್ಕು ವಿಭಾಗಗಳಿಗೂ ಅನ್ವಯಿಸುವ ಸಂಗತಿಯಾಗಿದೆ. ಇದೊಂದು ಸ್ವಾಗತಾರ್ಹ ಸಂಗತಿಯಾಗಿದೆ. ಈ ತರಗತಿಗಳ ಒಟ್ಟು ಪರಿಶಿಷ್ಟರ ದಾಖಲಾತಿಯಲ್ಲಿ ದ.ಕ.ಪ್ರ.ದ ಪಾಲು ಶೇ. 51.52 ಮತ್ತು ಉ.ಕ.ಪ್ರ.ದ ಪಾಲು ಶೇ. 48.48.
ಆದರೆ 1ರಿಂದ 7ನೆಯ ತರಗತಿ ಬಿಟ್ಟು 8ರಿಂದ 10ನೆಯ ತರಗತಿಗಳಲ್ಲಿನ ದಾಖಲಾತಿಯನ್ನು ಗಮನಿಸಿದರೆ ನಮಗೆ ಭಿನ್ನವಾದ ಚಿತ್ರ ಕಂಡುಬರುತ್ತದೆ. ಪ್ರೌಢ ಶಾಲೆಗಳಲ್ಲಿ ಕಲಿಯುತ್ತಿರುವ ಒಟ್ಟು ಪರಿಶಿಷ್ಟ ಮಕ್ಕಳ ಸಂಖ್ಯೆ 4.5 ಲಕ್ಷ. ಇವರಲ್ಲಿ ದ.ಕ.ಪ್ರ.ದ ಪಾಲು ಶೇ. 65.33 ಮತ್ತು ಉ.ಕ.ಪ್ರ.ದ ಪಾಲು ಕೇವಲ ಶೇ. 34.67. ಇದು ತುಂಬಾ ಕುತೂಹಲಕಾರಿ ಸಂಗತಿಯಾಗಿದೆ. ಪ್ರಾಥಮಿಕ ಹಂತದ 1ರಿಂದ 7ನೆಯ ತರಗತಿಗಳನ್ನು ಗಣನೆ ಮಾಡಿದರೆ ಉ.ಕ.ಪ್ರ.ದ ಪಾಲು ಶೇ. 48.48. ಆದರೆ ಪ್ರೌಢ ಶಾಲೆ ಹಂತದ 8ರಿಂದ 10ನೆಯ ತರಗತಿಗಳನ್ನು ಗಣನೆ ಮಾಡಿದರೆ ಪರಿಶಿಷ್ಟರಲ್ಲಿ ಉ.ಕ.ಪ್ರ.ದ ಪಾಲು ಕೇವಲ ಶೇ. 34.67.
ಈ ಕುರಿತಂತೆ ಹೈದರಾಬಾದ್-ಕರ್ನಾಟಕದ ಜಿಲ್ಲೆಗಳಲ್ಲಿ ಆತಂಕಕಾರಿ ಪರಿಸ್ಥಿತಿ ಇರುವುದನ್ನು ಗಮನಿಸಬಹುದಾಗಿದೆ. ರಾಜ್ಯದ ಒಟ್ಟು ಪರಿಶಿಷ್ಟ ಜನಸಂಖ್ಯೆಯಲ್ಲಿ ಹೈದರಾಬಾದ್-ಕರ್ನಾಟಕದ ಪಾಲು ಶೇ. 25.00. ಆದರೆ ಪ್ರೌಢ ಶಾಲೆಯಲ್ಲಿ ಕಲಿಯುತ್ತಿರುವ ಒಟ್ಟು ಪರಿಶಿಷ್ಟ ಮಕ್ಕಳಲ್ಲಿ ಇದರ ಪಾಲು ಕೇವಲ ಶೇ. 16. ಕೋಷ್ಟಕದಲ್ಲಿ ಇದನ್ನು ತೋರಿಸಲಾಗಿದೆ.
ಶಿಕ್ಷಣದ ಕೆಳಹಂತಗಳಲ್ಲಿ ಪರಿಶಿಷ್ಟರ ಪ್ರಾತಿನಿಧ್ಯವು ಅಧಿಕವಾಗಿದೆ. ಇದನ್ನು ‘ಶಿಕ್ಷಣದ ದಲಿತೀಕರಣ’ವೆಂದು ಕರೆಯಬಹುದು. ಆದರೆ ಉನ್ನತ ಹಂತಕ್ಕೆ ಸಾಗಿದಂತೆ ಅವರ ಪ್ರಾತಿನಿಧ್ಯವೂ ಕುಸಿಯುವುದನ್ನು ಕಾಣಬಹುದು. ಇದನ್ನು ‘ದಲಿತೀಕರಣದ ಅವರೋಹಣ ಗತಿ’ಯೆಂದು ಕರೆಯಬಹುದು. ಇವೆರಡೂ ಪ್ರಕ್ರಿಯೆಗಳು ಕರ್ನಾಟಕದಲ್ಲಿ ನಡೆದಿವೆ. ಹೈದರಾಬಾದ್-ಕರ್ನಾಟಕದಲ್ಲಿ ಇಂತಹ ಪ್ರಕ್ರಿಯೆ ತೀವ್ರವಾಗಿರುವುದನ್ನು ಕೋಷ್ಟಕ 23ರಲ್ಲಿ ತೋರಿಸಲಾಗಿದೆ. ರಾಜ್ಯದ ಪರಿಶಿಷ್ಟರಲ್ಲಿ ಶೇ. 25 ಪಾಲು ಪಡೆದಿರುವ ಹೈದರಾಬಾದ್-ಕರ್ನಾಟಕ ಪ್ರದೇಶವು ಪ್ರೌಢ ಶಾಲೆ ದಾಖಲಾತಿಯಲ್ಲಿ ಕೇವಲ ಶೇ. 16 ಪಾಲು ಪಡೆದಿದೆ.
ಅಧ್ಯಯನದ ಸಾರಸಂಗ್ರಹ
ಪ್ರಸ್ತುತ ಅಧ್ಯಯನದಲ್ಲಿ ಕರ್ನಾಟಕದಲ್ಲಿನ ಅಭಿವೃದ್ದಿಗೆ ಸಂಬಂಧಿಸಿದ ಪ್ರಾದೇಶಿಕ ಅಸಮಾನತೆಯ ವಿರಾಟ್ ಸ್ವರೂಪವನ್ನು ನೀಡಲು ಪ್ರಯತ್ನಿಸಲಾಗಿದೆ. ಇಲ್ಲಿ ಅನೇಕ ಚಲಗಳನ್ನು ಮತ್ತು ಸೂಚಿಗಳನ್ನು ಬಳಸಿಕೊಂಡು ಅಸಮಾನತೆಯ ಆಯಾಮಗಳನ್ನು ಪರಿಚಯಿಸಲಾಗಿದೆ. ಈ ಅಧ್ಯಯನಕ್ಕಾಗಿ ಕೆಲವು ಕುತೂಹಲಕಾರಿ ಸಂಗತಿಗಳನ್ನು ಬೆಳಕಿಗೆ ತರಲಾಗಿದೆ. ಆರೋಗ್ಯ, ಶಿಕ್ಷಣ ಮತ್ತು ವರಮಾನಗಳಿಗೆ ಸಂಬಂಧಿಸಿದ ಸೂಚಿಗಳ ಆಧಾರದ ಮೇಲೆ ಪ್ರಾದೇಶಿಕ ಅಸಮಾನತೆಯು ರಾಜ್ಯದ ಯಾವ ಭಾಗ-ವಿಭಾಗವನ್ನು ಹೆಚ್ಚು ಕಾಡುತ್ತಿದೆ ಎಂಬುದನ್ನು ಕುರಿತಂತೆ ಚರ್ಚಿಸಲಾಗಿದೆ. ಪ್ರಾದೇಶಿಕ ಅಸಮಾನತೆ ಕುರಿತ ಚರ್ಚೆಗಳಲ್ಲಿ ನಿರ್ಲಕ್ಷ್ಯಕ್ಕೆ ಒಳಗಾಗಿರುವ ಭೂಮಾಲೀಕತ್ವ ಹಾಗೂ ಕೃಷಿಕೂಲಿಕಾರರ ರಾಚನಿಕ ಮತ್ತು ಸಾಂಸ್ಥಿಕ ಸ್ವರೂಪವನ್ನು ಇಲ್ಲಿ ಚರ್ಚಿಸಲಾಗಿದೆ. ಪ್ರಾದೇಶಿಕ ಅಸಮಾನತೆಯ ಲಿಂಗಸಂಬಂಧಿ ಸ್ವರೂಪವನ್ನು ಹಾಗೂ ಪರಿಶಿಷ್ಟವಾದಿ ನೆಲೆಗಳನ್ನು ಇಲ್ಲಿ ಪರಿಶೋಧಿಸಲಾಗಿದೆ. ಪ್ರಾದೇಶಿಕ ಅಸಮಾನತೆಯೆಂಬುದು ಯಾವುದೋ ಒಂದು ಮುಖವುಳ್ಳ ಸಮಸ್ಯೆಯಲ್ಲ. ರಾಜ್ಯದ ಹೈದರಾಬಾದ್-ಕರ್ನಾಟಕ ಪ್ರದೇಶದ ಜಿಲ್ಲೆಗಳು ಹೇಗೆ ಚಾರಿತ್ರಿಕ ವಿಕಲತೆಗೆ ಒಳಗಾಗಿವೆ ಎಂಬುದನ್ನು ಇಲ್ಲಿ ವಿವರಿಸಲಾಗಿದೆ.

ಮೂಲ : ಕರ್ನಾಟಕ ಸರ್ಕಾರ 2005, ಪು.66-69 ಮತ್ತು ಪು.364
ಈ ಅಧ್ಯಯನದಲ್ಲಿ ಅನೇಕ ಬಗೆಯ ಅಂಕಿ-ಸಂಖ್ಯೆಗಳನ್ನು ಬಳಸಲಾಗಿದೆ. ಅಂಕಿ-ಸಂಖ್ಯೆಗಳು ತಮ್ಮಷ್ಟಕ್ಕೇ ತಾವೆ ಏನನ್ನು ಹೇಳುವುದಿಲ್ಲ. ಅವುಗಳ ಮೂಲದಲ್ಲಿ ಪ್ರಚ್ಛನ್ನವಾಗಿ ಅಡಗಿರುವ ಒಳಾರ್ಥವನ್ನು ಹಿಡಿದಿಡಬೇಕಾಗುತ್ತದೆ. ಅಂತಹ ಒಳಾರ್ಥ-ಇಂಗಿತಾರ್ಥಗಳನ್ನು ಇಲ್ಲಿ ಗುರುತಿಸಲಾಗಿದೆ. ಅಭಿವೃದ್ದಿ ಸಂಬಂಧಿ ಪ್ರಾದೇಶಿಕ ಅಸಮಾನತೆಯನ್ನು ಕುರಿತಂತೆ ಅಭಿಜಾತ-ನವಅಭಿಜಾತ ಅರ್ಥಶಾಸ್ತ್ರಜ್ಞರು ಪ್ರತಿಪಾದಿಸಿಕೊಂಡು ಬಂದ ‘ಸಮತೋಲನದ ಕಡೆಗೆ ಸಹಜವಾಗಿ ಸಾಗುವ ಆರ್ಥಿಕತೆಯ ಗುಣ’ವನ್ನು ಇಲ್ಲಿ ಟೀಕೆಗೆ ಗುರಿಪಡಿಸಲಾಗಿದೆ. ಗುನ್ನಾರ್ ಮಿರ್ಡಾಲ್, ರಾಜ್ಕೃಷ್ಣ ಮುಂತಾದವರು ಸೂಚಿಸಿರುವಂತೆ ಪ್ರಜ್ಞಾಪೂರ್ವಕವಾಗಿ ಪ್ರದೇಶ ನಿರ್ದಿಷ್ಟ ಕಾರ್ಯತಂತ್ರದ ಮೂಲಕ ಸಮಸ್ಯೆಯನ್ನು ಎದುರಿಸಬೇಕಾಗುತ್ತದೆ. ಈ ಸಮಸ್ಯೆಗೆ ಸಂಬಂಧಿಸಿದ ಪ್ರತಿಷ್ಠಿತ ವರ್ಗದ ಒತ್ತಾಸೆಗಳನ್ನು-ಹಿತಾಸಕ್ತಿಗಳನ್ನು ಗುರುತಿಸುವ ಅಗತ್ಯವಿದೆ. ಜನಸಮೂಹವನ್ನು ಕೇಂದ್ರದಲ್ಲಿಟ್ಟುಕೊಂಡು ಪ್ರಾದೇಶಿಕ ಅಸಮಾನತೆ ಕುರಿತ ಸಂಗತಿಗಳನ್ನು ಚರ್ಚಿಸುವುದು ಹೆಚ್ಚು ಉಪಯುಕ್ತವೆಂಬುದನ್ನು ಇಲ್ಲಿ ಪ್ರತಿಪಾದಿಸಲಾಗಿದೆ. ಜಮೀನುದಾರಿ ಪಾಳೆಯಗಾರಿಕೆ ಅಥವಾ ಊಳಿಗಮಾನ್ಯ ವ್ಯವಸ್ಥೆಯ ಕಪಿಮುಷ್ಟಿಯಿಂದ ಹೈದರಾಬಾದ್-ಕರ್ನಾಟಕ ಪ್ರದೇಶದ ಜಿಲ್ಲೆಗಳು ಇನ್ನೂ ಬಿಡುಗಡೆ ಪಡೆದುಕೊಂಡಿಲ್ಲವೆಂಬುದನ್ನು ಇಲ್ಲಿ ತೋರಿಸಲಾಗಿದೆ.
ಜನಸಂಖ್ಯೆಯ ಅತಿಯಾದ ಬೆಳವಣಿಗೆ ಒತ್ತಡವು ಹೈದರಾಬಾದ್-ಕರ್ನಾಟಕ ಪ್ರದೇಶದಲ್ಲಿರುವುದಕ್ಕೂ, ಅಲ್ಲಿ ಭೂರಹಿತ ಕೃಷಿಕೂಲಿಕಾರರು ಅಗಾಧವಾಗಿರುವುದಕ್ಕೂ ಮತ್ತು ಸಾಕ್ಷರತಾ ಪ್ರಮಾಣವು ಕೆಳಮಟ್ಟದಲ್ಲಿರುವುದಕ್ಕೂ ನಡುವೆ ಸಂಬಂಧಗಳಿವೆ. ಈ ಪ್ರದೇಶವು ದುಸ್ಥಿತಿಯಲ್ಲಿರುವುದಕ್ಕೂ ಮತ್ತು ಇಲ್ಲಿ ಲಿಂಗಸಂಬಂಧಗಳು ತೀವ್ರ ಅಸಮಾನತೆಯಿಂದ ಕೂಡಿರುವುದಕ್ಕೂ ಸಂಬಂಧವಿದೆ. ಒಟ್ಟಾರೆ ಇದು ಅತ್ಯಂತ ಸಂಕೀರ್ಣ ವಾದ ಹಾಗೂ ಬಹುಮುಖಿಯಾದ ಸಂಗತಿಯಾಗಿದೆ. ಕೇವಲ ಬಂಡವಾಳ ವಿನಿಯೋಜನೆ, ಸಂಪನ್ಮೂಲದ ಹಂಚಿಕೆ, ಹೈಕೋರ್ಟ್ ಪೀಠ, ಸಿಈಟಿನಲ್ಲಿ ಮೀಸಲಾತಿ ಮುಂತಾದ ಸಂಗತಿಗಳಿಂದ ಸಮಸ್ಯೆಯನ್ನು ಬಗೆಹರಿಸುವುದು ಸಾಧ್ಯವಿಲ್ಲ. ಇವೆಲ್ಲವೂ ಬೇಕು. ಬಂಡವಾಳ, ಸಂಪನ್ಮೂಲವಿಲ್ಲದೆ ಅಭಿವೃದ್ದಿ ಸಾಧ್ಯವಿಲ್ಲ. ಆದರೆ ಸಮಸ್ಯೆಯು ಅನೇಕರು ಭಾವಿಸಿರುವಂತೆ ಸರಳವಾಗಿಲ್ಲ. ಅಭಿವೃದ್ದಿ ಸಂಬಂಧಿ ಪ್ರಾದೇಶಿಕ ಅಸಮಾನತೆಯ ಗತಿಶೀಲ ನೆಲೆಗಳನ್ನು ಕುರಿತಂತೆ ವ್ಯಾಪಕವಾಗಿ ಅಧ್ಯಯನಗಳು ನಡೆಯಬೇಕಾದ ಅಗತ್ಯವಿದೆ. ಈ ದಿಶೆಯಲ್ಲಿ ಇದೊಂದು ಸಣ್ಣ ಪ್ರಯತ್ನವಾಗಿದೆ.

